
Old Testament Nahumu 1.833 

Ohuchaaka 3 Habbakuuku 1.837 

Ohutula 117 Sefania 1.842 

Esy'Abaleefi 215 Hagai 1.847 

Ohubala 292 Sekaria 1.851 

Amalako Kohubiri 391 Malaki 1.871 

Yosua 471 New Testament 

Abakayi 528 Matayo 1.877 

Ruusi 586 Mariko 1.959 

1 Samueli 594 Luka 2.010 

2 Samueli 662 Yowaana 2.096 

1 Abatuki 726 Ebiholwa 2.158 

2 Abatuki 799 Abarooma 2.239 

1 Ebyomubiha 865 1 Abakoriito 2.274 

2 Ebyomubiha 935 2 Abakoriito 2.308 

Esira 1.014 Abagalatia 2.328 

Nehemia 1.038 Abaefeso 2.340 

Esita 1.073 Abafilipi 2.352 

Yobbu 1.090 Abakolosaayi 2.361 

Esabbuli 1.155 1 Abatesalonika 2.369 

Engaado 1.310 2 Abatesalonika 2.376 

Omuyaali 1.365 1 Timoteo 2.380 

Olweembo Luhira mu Nyembo 1.382 2 Timoteo 2.389 

Yisaaya 1.392 Tito 2.396 

Yeremia 1.505 Filimooni 2.400 

Amaliro 1.622 Abaibburania 2.402 

Esekeeli 1.633 Yakobbo 2.428 

Danieli 1.744 1 Petero 2.437 

Hosea 1.778 2 Petero 2.446 

Yoeli 1.798 1 Yowaana 2.452 

Amosi 1.804 2 Yowaana 2.461 

Obbadia 1.817 3 Yowaana 2.462 

Yona 1.819 Yuda 2.464 

Mika 1.823 Ohubwiihulirwa 2.467 

Ohuchaaka 

Ohuchaaka 1 

Olukano lw'ohuloongwa 

1Muhuchaaka, Nasaae yaloonga ekulu neende esyaalo. 

2Esyaalo syali nisibulaho efwaani yoosi haandi syali esihaya. Esiirima syali 
nisyabwiiha esyaalo syoosi, nae Mwooyo wa Nasaae yali nang'alaalaanga sa hu 
maachi. 

3  Nasaae yeemao yaboola ati, “Lehe obulafu bubeeo” mani obulafu nibubaao. 

4Nasaae yabona ati obulafu bwali obulai. Nasaae yakabula obulafu ohutula hu 
siirima. 

5Nasaae yalaanga obulafu ati “Esideete,” nae esiirima Yaasilaanga ati “Esiro”. 
Mani nibwiira haandi nibuhya, oludaalo lutaangira. 

6  Nasaae haandi yaboola ati, “Lehe libeeo ekulu elikabulamo amaachi amahabi 
kabiri.” 

7Mani Nasaae yahola ekulu lyaakabulamo amaachi akali aakulu neende amaachi 
akali aasi. Mani nibiba bityo. 

8Nasaae yalaanga aakulu ati “Ekulu”. Mani nibwiira haandi nibuhya, oludaalo 
lwohubiri. 

9Haandi Nasaae yaboola ati, “Lehe amaachi kali aasi w'ekulu kebuusire abuundu 
alala, haandi lehe eloba lyoomu libonehe.” Mani nibiba bityo. 

10Nasaae yalaanga eloba lyoomu ati “Esyaalo”, nae amaachi akebuusira abuundu 
alala yakalaanga ati, “Enyaanja”. Nasaae yaabona ati esyo syali esilai syeene. 

11Haandi Nasaae yaboola ati, “Lehe esyaalo simereho ebimera, emisaala 
ekyaamaho eemwo, neende emisaala eky'ebyaamo ekyaamaho ebyaamo 
ebirimo eemwo, buli kutula neende efwaani yakwo hu syaalo.” Mani nibiba sa 
bityo. 

12Esyaalo syameraho ebimera biindi koti, emisaala kyaamaho eemwo ohweema 
hu ngeri yaakyo, neende emisaala kyaamaho ebyaamo birimo eemwo buli 
kutula neende engeri yakwo mani Nasaae yaabona byoosi nibiri ebilai. 

13Mani nibwiira haandi nibuhya, oludaalo lwohudatu. 

14Haandi Nasaae yaboola ati, “Lehe obulafu bw'aakulu muukulu bukabuhanie 
esideete neende esiro; haandi lehe bube obulolero bweekesa obwiire neende 
endaalo neende emyaaka, 

15haandi lehe obulafu obw'aakulu muukulu buhoseenge hu syaalo.” Mani nibiba 
bityo. 

16Nasaae yahola obulafu buhoongo obw'amahabi kabiri, obulafu obuhiramo 
obuhoongo ohutukaanga esideete, nae obulafu buhiramo obudiidi ohutukaanga 
esiro. Haandi Nasaae n'aloonga eng'ining'ini chosi. 

17Nasaae n'achita aakulu muukulu ohuhosaanga obulafu hu syaalo, 

18ohutukaanga esideete neende esiro, haandi ohukabulaanga obulafu ohutula 
hu esiirima. Nasaae naabona ati esyo syali esilai. 

19Mani nibwiira haandi nibuhya, oludaalo lwoohune. 

20Haandi Nasaae yaboola ati, “Lehe amaachi kabeemo obuduhunyi bw'ebiloonge 
bilamu, haandi lehe amayoni kabburuheenge aakulu w'esyaalo nikahalania 
aakulu mu kulu.” 

21Haandi Nasaae yaloonga ebisolo bihoongo byomu maachi neende buli 
siloonge silamu esikeenda, ebyeechula mu maachi, buli situla neende engeri 
yasyo, haandi yaloonga buli yoni libburuha, buli litula neende engeri yaalyo. 
Mani Nasaae yaabona ati esyo syali esilai sa. 

22Nasaae yabiberesa ehabi n'aboola ati, “Mwiibulane mani mwemeede, 
mwiichuse amaachi akomu nyaanja haandi lehe amayoni keengiye hu syaalo.” 

23Mani nibwiira haandi nibuhya, oludaalo lwohutaanu. 

24Haandi Nasaae yaboola ati, “Lehe esyaalo sibeeho ebiloonge bilamu buli situla 
neende engeri yasyo: Ebyaayo neende ebiindu byaambaaka neende ebisolo 
byohu syaalo, buli situla neende engeri yasyo.” Mani nibiba sa bityo. 

25Haandi Nasaae yaloonga ebisolo byohu syaalo buli situla neende engeri yasyo, 
haandi yaloonga ebyaayo buli situla neende engeri yasyo, haandi buli siindu 
syaafula hu loba buli situla neende engeri yasyo. Mani Nasaae yaabona ati ebyo 
syosi byali ebilai byeene. 

26  Haandi Nasaae yaboola ati, “Lehe huloonge abaandu mu fwaani yeefwe, 
batufwaanane; haandi lehe babe neende obunyala bw'ohutuka eng'eeni chomu 
nyaanja, amayoni kabburuha, neende hu buli byaayo, neende hu syaalo syoosi, 
neende hu buli siindu syaambaaka syoosi esiri hu syaalo.” 

27 Nasaae yaloonga abaandu mu fwaani yae yeene. Mu fwaani ya Nasaae, Nasaae 
yaloonga abaandu; omusaacha neende omuhasi, Nasaae yabaloonga. 

28Nasaae yaababeresa ehabi, n'ababoolera ati, “Mwiibulane mani mwiingiye, 
mwiichule esyaalo, haandi musituke. Haandi mube neende obunyala 
bw'ohutuka eng'eeni chomunyaanja, neende amayoni kabburuha, neende hu 
buli siindu silamu syoosi esikeenda hu syaalo.” 

29Nasaae n'aboola ati, “Bone, mbao mbabereese buli musaala okwaamaho 
emwo, okuli mu syaalo syoosi, neende buli musaala okuli neende emwo mu 
byaamo byakwo; kuchia ohubechaanga ebyohulya byeeng'we. 

30Haandi buli solo yiri hu syaalo neende buli yoni libburuha, neende buli siindu 
syaambaaka hu syaalo, buli siindu silamu siyeera, mbibereese ebimera ohuba 
ebyohulya byabyo.” Mani nisiba sityo. 

31Nasaae naabona buli siindu si yali naloongere mani bone, syaaba esilai muno. 
Mani nibwiira haandi nibuhya, oludaalo lwohusaasaba. 

Ohuchaaka 2 

1Ao mani ekulu neende esyaalo nibimala ohuloongwa, neende ebiindu byoosi 
ebibirimo. 

2  Hu ludaalo lwa hataanu-na-habiri, Nasaae yamala omulimo kwae ku yali 
naaholere, mani n'awuluuha hu ludaalo lwa hataanu-na-habiri n'amalire 
omulimo kwae. 

3Nasaae yaberesa oludaalo lwa hataanu-na-habiri ehabi mani yaaluhusa, 
olwohuba oludaalo olwo, nilwo lu Nasaae yawuluuhiraho n'amalire omulimo 
kwae ku yali naaholere okw'ohuloonga. 

4Yino mani niyo engeri yii kulu neende esyaalo byaloongerwamo. 

Endalo y'Edeni 

Omwaami Nasaae niyaloonga ekulu neende esyaalo, 

5emisaala kyoosi nikibula hu syaalo, haandi olumwo lwoosi nilusisiiri ohumera, 
olwohuba Nasaae yali n'asisiiri ohukwiisa efula hu syaalo, haandi naabulao 
omuundu olima eloba. 

6Nae amaachi kasoohaanga ohutula aasi mu loba nikanyisa esyaalo syoosi. 

7  Ao Omwaami Nasaae yabukula olufu ohutula hu loba, naloongamo omuundu, 
naamuyeereramo omuuya kwobulamu mu moolu, mani omuundu n'achaaka 
ohuba omulamu. 

8Ao Omwaami Nasaae yahola endalo mu Edeni, eyali ebukwe; mani yaayitaamo 
omuundu yi yali naloongere. 

9 Nasaae naakera emisaala kya buli ngeri nikimera mu ndalo eyo. Buli musaala 
kwali nikubonehana bilai, haandi kwali omulai kw'ohulya. Nae omusaala 

kwobulamu kwosi kwali nikuli akatikaati w'endalo eyo, neende omusaala 
kw'ohumanya esilai neende esibi. 

10Omwaalo kwaliwo okwahulukusaanga nikutula mu Edeni nikuchuhiirisa 
endalo eyo, kwakabuhanamo mani nikweehola emyaalo kine. 

11Eliita ly'omwaalo kutaangira nilyo Pisoni; kuno nikwo omwaalo okuhulukusa 
nikwebodoohania esyaalo sya Hafila, esirimo efeesa; 

12(efeesa eyomu syaalo omwo ndai niyo; haandi amafuta k'esing'aari neende 
amakina k'engaanga koosi kali mu syaalo omwo.) 

13Eliita ly'omwaalo kwohubiri nilyo Gihoni; kuno nikwo okuhulukusa 
nikwebodoohania esyaalo sya Kuusi syoosi. 

14Eliita ly'omwaalo kwohudatu nilyo Tigiriisi, kuno nikwo okuhulukusa 
nikuchia ebukwe wa Asiria. Nae omwaalo kwohune nikwo Ewufuraate. 

15Ao Omwaami Nasaae yabukula omuundu yi yaloonga mani yaamuta mu ndalo 
y'Edeni ohuyirimaanga neende ohuyiliindanga. 

16Nasaae yalagira omuundu n'aboola ati, “Oli omulehuule ohulya hu buli 
musaala okuli mu ndalo yino; 

17nae hu musaala kwohumanya esilai neende esibi haba sokulichaangaho, 
olwohuba hu ludaalo luwahakuliireho sa oti, ochia ohufwa.” 

18Ao Omwaami Nasaae yaboola ati, “Haba sisilai omuundu ohubechaanga 
yeeng'ene daawe; Njia ohumuholera omuhoonyi omuhoyera.” 

19Mani Nasaae yabukula eloba naaholamo buli sisolo esiri hu syaalo neende buli 
yoni elibburuha, mani n'abileeta eyiri omuundu abone koti lwaanabilaange. Buli 
liita li muundu yakulihaanga buli siindu, nilyo li basilaangaanga. 

20Mani omuundu naakuliha buli syaayo eliita, neende buli mayoni kabburuha, 
haandi neende buli sisolo syomu siino. Nae omuundu chana nae haba siyaliho 
neende owaasye omuhoyera yeesi daawe. 

21Ao mani Omwaami Nasaae yaakera omusaacha yaakona endoolo ch'amaani, 
mani omusaacha niyali naakonere, Nasaae yamutusamo olubafu lulala 
yabwiihao neende enyama. 

22Nae olubafu lu Nasaae yali n'atusire mu musaacha, yaluholamo omuhasi 
yaamuleeta eyiri omusaacha. 

23Mani omusaacha yaboola ati, “Wuno bulaanu niye ekuumba ohutula hu 
makuumba kaange haandi enyama ohutula hu nyama yaange; achia 
ohulaangwaanga ‘Omuhasi,’ olwohuba yatuswa mu ‘musaacha’.” 

24  Sino nisyo esikera omusaacha yalehaanga laatang'ene neende ng'ina mani 
yeyambania neende omuhasi wae, nibaba silala. 

25Omusaacha neende omuhasi bali nibali syeekenye, nae esoni haba 
sichabadiiraangaho daawe. 

Ohuchaaka 3 

Obutawulira bw'omuundu 

1  Bulaanu, enjuha niyo eyali esisolo syali esikesi-kesi muno ohuhiraho ebiloonge 
biteende byoosi bi Omwaami Nasaae yali naloongere. Enjuha yateeba omuhasi 
yiti, “Mbwe Nasaae yaboola ati, ‘Mutalichaangaho hu musaala kwosi-kwoosi 
okuli mu ndalo yino?’” 

2Nae omuhasi yaboolera enjuha ati, “Hunyala ohulya hu byaamo by'emisaala 
ekiri mu ndalo yino; 

3nae Nasaae yaboola ati, ‘Mutalichaangaho hu syaamo sy'omusaala okuli 
akatikaati w'endalo yino, kata ohukudiiraho sa, olwohuba muba munafwa.’” 

4Nae enjuha yakobolamo niyiboolera omuhasi yiti, “Haba simuchia hufwa 
daawe. 

5Olwohuba Nasaae yamanya ati nimulyaaho hu musaala okwo, emoni 
cheeng'we chichia ohwaamuha mani mube koti Nasaae, nimumanyire esilai 
syoosi neende esibi syoosi.” 

6Nae omuhasi niyabona ati omusaala okwo kwali omulai kw'ohulya haandi ati 
kwali nikusangaasa emoni, haandi ati omusaala okwo kwali nikwekoombwa 
hulw'ohukesiyasa omuundu, omuhasi oyo yanokaho esyaamo syakwo mani 
yaasilya; haandi yaaberesaho omusaacha wae yesi yaalya. 

7Mani boombi nibamala ohulya esyaamo esyo sa bati, emoni chaabwe chaamuha 
mani nibamanya bati bali syeekenye; mani nibaluha amasaafu k'omutuli 
nibakefwaala. 

8Beemao baawulira embiindo ch'Omwaami Nasaae n'akeenda mu ndalo 
engoloobe, mani nibatya nibeekisa mu misaala kyali mu ndalo omwo. 

9Nae Omwaami Nasaae yalaanga omusaacha yaamuteeba ati, “Oli yeena”? 

10Nae omusaacha yakobolamo ati, “Mbuliire eswaasu chao ni ndi mu ndalo mani 
ndaatya, ndeekisa olwohuba mbeere ndi syeekenye.” 

11Nae Nasaae yamuteeba ati, “Wiina mweene ohuboolere ati obeere nooli 
syeekenye? Oliireho hu musaala kundahulagira obutakulichaangaho kose?” 

12Nae omusaacha yakobolamo ati, “Omuhasi yi wamberesa ohumenyaanga nae 
niye owumbereese esyaamo sy'omusaala okwo mani syeesi ndaalya.” 

13  Omwaami Nasaae yateeba omuhasi ati “Siina syeene sino sy'oholere?” Nae 
omuhasi yakobolamo ati, “Enjuha niyo eyimbachiriise ndaalya.” 

Nasaae aheenga omusaango 

14Omwaami Nasaae yaboolera enjuha ati, “Olwohuba oholere sino, obwaabirwe 
ohuhiraho ebyaayo byoosi, haandi ohuhiraho ebisolo biteende byoosi; ochia 
ohwehurudisiryaanga enda yao, haandi ochia ohulichaanga olufu endaalo 
ch'obulamu bwao choosi. 

15  Njia ohutaao obusuku akatikaati wao neende omuhasi, haandi akatikaati 
w'olwiibulo lwao neende olwae; achia ohuhusaasakulaanga omutwe, naawe 
ewe ochia ohumuboochaanga esisisiro.” 

16Haandi Nasaae yaboolera omuhasi ati, “Njia ohwiingiya obuchuuni bw'engasi 
chao ch'ohwiibula; ochia ohwiibuliraanga abaana mubuchuuni, haandi 
obwekoombi bwao buchia ohubechaanga hu musaacha wao, haandi achia 
ohuhutukaanga.” 

17  Mani Nasaae yaboolera Adamu ati, “Koti lu otekereese emboosi ch'omuhasi 
wao, noolya hu syaamo sy'omusaala kundahulagira endi, ‘Otakulichaangaho,’ 
eloba libwaabirwe hulwao; ochia ohudiidihanaanga hu onyoole esyohulya mu 
bulamu bwao bwoosi. 

18Eloba lichia ohumeraangaho oluyoongo neende amawa; haandi ochia 
ohulichaanga ebyaamo byomu siino. 

19Ohutulana hu luuya lwao, nilwo lu ochia ohunyoolaanga byoolya ohwoola 
lw'olikobola mu loba, olwohuba nimwo muwatuswa. Oli olufu, haandi mu lufu 
nimwo mu olikobola.” 

20Omusaacha yakuliha omuhasi wae ati Efa, olwohuba niye ng'ina baandu boosi. 

21Omwaami Nasaae haandi yaholera Adamu neende omuhasi wae ebyefwaalo 
by'amaseero mani n'abafwaasa. Adamu neende Efa beeruswa mu ndalo. 

Adamu neende Efa beeruswa ohutula mu ndalo y'Edeni 

22  Omwaami Nasaae yaboola ati, “Bone, omuundu nguyo yeeholere ali koti 
eefwe, amanyire esilai neende esibi. Mani humukayire atabukula esyaamo 
syohu musaala kwobulamu kwosi yakulyaho, ahaye ohuyiindira emyaaka 
kyoosi.” 

23Sakira Omwaami Nasaae yamwiirusa ohutula mu ndalo y'Edeni, achie 
alimeenge eloba liyatuswamo. 

24Nasaae niyeerusamo omuundu, yata abakerubbi ebukwe w'endalo y'Edeni, 
neende olugaanga lw'omuliro lwebodoohania enyaande choosi. Sino syali 
esy'ohwiikalira omuundu yeesi ahaye ohunyala ohusuda aambi neende 
omusaala kwobulamu. 

Ohuchaaka 4 

Kaini neende Abbeli 

1Bulaanu Adamu yaba neende Efa omuhasi wae, omuhasi yanyoola amabaanga. 
Yeebula Kaini mani yaboola ati, “Njibuule omwaana musyaani hulw'amaani 
k'Omwaami.” 

2Haandi yeebula omwaana wuundi yi yalaanga Abbeli. Bulaanu Abbeli yali 
omwaayi, nae Kaini yali omulimi. 

3Ebiha nibyabitao, Kaini yaleeta esiyaanwa esitula hu bilime byae eyiri 
Omwaami. 

4 Abbeli yesi yaleeta esiyaanwa sy'ekoondi doto lyaamberi li yeeta yatusamo 
amasinya malai yaakayaanayo koti esiyaanwa sisaambe. Omwaami yasangaalira 
Abbeli neende esiyaanwa syae esyo, 

5nae Omwaami haba siyasangaalira Kaini neende esiyaanwa syae esyo daawe. 
Sino syanyoolesa muno Kaini. 

6Omwaami yateeba Kaini ati, “Lwasiina onyoleere? Lwasiina ohuluusire mu 
moni otyo? 

7Ooba nooholere esiindu silai, mba fukiriire esiyaanwa syao, nae olwohuba 
oholere esibi, esyonoono mbao siri hu mulyaango kwao. Esyonoono sidaha 
ohuhutuka, nae ewe ohoyere ohusiyiingira.” 

8  Kaini yaboolera Abbeli mwaanang'ina ati, “Leha huchieho mu mukuunda.” Nae 
nibali mu mukuunda, Kaini yakwa hu Abbeli mwaanang'ina yamumika mani 
yamwiita. 

9Nae Omwaami yateeba Kaini ati, “Abbeli mwaanamao ali yeena?” Nae Kaini 
yakobolamo ati, “Siimanyire daawe; ese haba siniise omuliindi wa mwaanama.” 

10 Nae Omwaami yamuteeba ati, “Siina syeene sino si oholere? Ekono 
ly'amabaanga ka mwaanamao liri ohuundirira nilitula mu loba, nilidaha 
ohwetuunga. 

11Mani bulaanu obwaabirwe, haba si ochia ohwamyaanga ebirime ohutula mu 
loba daawe. Eloba lyeekotyombeere amabaanga ka mwaanamao kawidiise oti 
libeere nilikeetekeheere. 

12Bulaanu noonalimaanga, haba sonanyolaanga ebyaamo bihoyera amaani kao 
daawe; ochia ohuba omuyikaani obula obwiihalo bwoosi hu syaalo huno.” 

13Kaini nae yaboolera Omwaami ati, “Esibonereso syaange sino nesihoongo 
muno, siihira amaani. 

14Bona, mbao wunjiruhaanie enyaanga yino ohuundusa mu loba lino; mani njia 
ohuhweekisaanga ohaye ohumbonaangaho daawe; haandi njia ohuba 
omuyiikaani obula obwiihalo bwoosi hu syaalo huno, oyo yeesi owunjakaana, 
achia ohunjiita bwiita.” 

15Omwaami yakobolamo ati, “Haba daawe! Nae omuundu yeesi nahwiita, mba 
njia ohumwetuunga amahabi kataanu-na-kabiri.” Mani Omwaami naata 
esilolero hu Kaini, hu muundu yeesi omubukaana ahaye ohumwiita. 

16Mani yawaao naatula mu moni w'Omwaami n'amenya mu syaalo sya Nodi 
esyali ebukwe wa Edeni. 

Abeechuhulu ba Kaini 

17Kaini yaba neende omuhasi wae, mani yaanyoola amabaanga yeebula Enoka. 
Kaini yoombaha esiko, yasilaanga eliita ly'omwaana wae Enoka. 

18Enoka yeebula Yiradi; Yiradi yeebula Mehujaeli, Mehujaeli yeebula Metusaeli, 
Metusaeli yeebula Lameki. 

19Nae Lameki yadeehya abahasi babiri; mulala olaangwa Ada, nae owuundi 
olaangwa Siila. 

20Ada yeebula Jabbali; Jabbali niye otulaho abaandu abamenya mu bikaali 
haandi abali neende ebyaayo. 

21Mwaanang'ina Jabbali yali alaangwa Jubbali; wuno niye otulaho aboobbi 
b'amalere neende enjika. 

22Omuhasi wa Lameki olaangwa Siila yeebula Tubbalikaini; wuno niye owali 
omwiitaanyi w'ebyuuma by'emigasa neende echuma. Mboochoong'ene 
Tubbalikaini yali alaangwa Naama. 

23Lameki yaboolera abahasi bae ati, “Ada neende Siila, muwulire bi mboola; 
eng'we abahasi ba Lameki, mutekeerese bi mboola: Njitire omusyaani muraaga, 
olwohuba yaahuya. 

24Nikali mbwe Kaini yetuungwa amahabi kataanu-na-kabiri, Lameki nae aba 
achia ohwetuungwa amahabi amahumi kataanu-na-kabiri-na-kataanu-na-
kabiri omuundu yeesi n'anjita.” 

Seeti neende Enosi 

25Adamu haandi yaba neende omuhasi wae yanyoola amabaanga yeebula 
omwaana wuundi. Omuhasi wa Adamu yaboola ati, “Nasaae mbano 
yaambereese omwaana wuundi ohukobola mu makulu ka Abbeli, olwohuba 
Kaini yamwiita.” Mani yaamulaanga, Seeti 

26Seeti yeebula omwaana musyaani mani yaamulaanga, Enosi. Esiha sino nisyo 
si baandu bachaaka ohwehoonyera eliita ly'Omwaami nibalaama. 



11 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Ohuchaaka 5 

Abeechuhulu b'Adamu 
(1 Biha 1:1-4) 

1 Luno nilwo olunyaali lw'abeechuhulu b'Adamu. Nasaae niyaloonga abaandu, 
yabahola mu fwaani yae. 

2 Omusaacha neende omuhasi, Nasaae yabaloonga yaababeresa ehabi, 
yabalaanga ati “Abaandu”. 

3Adamu niyali n'amalire emyaaka emia ndala neende amahumi kadatu (130), 
yeebula omwaana musyaani omufwananira elalira, yaamulaanga Seeti. 

4Adamu niyamala ohwiibula Seeti, yayiindira ohumala emyaaka emia chitaanu-
na-chidatu (800). Adamu yeebula abaana baandi abasyaani neende abahaana. 

5Adamu yayiindira ohumala emyaaka emia chitaanu-na-chine neende amahumi 
kadatu (930) naafwa. 

6Nae Seeti niyayiindira ohumala emyaaka emia ndala neende kitaanu (105), 
yeebula Enosi. 

7Seeti niyamala ohwiibula Enosi, yayiindira ohumala emyaaka emia chitaanu-
na-chidatu neende kitaanu-na-kibiri (807), haandi yeebula abaana baandi 
abasyaani neende abahaana. 

8Seeti yayiindira ohumala emyaaka emia chitaanu-na-chine neende ehumi 
neende kibiri (912) mani yaafwa. 

9Enosi niyali n'amalire ohuyiindira ohumala emyaaka amahumi kataanu-na-
kane, yeebula Kenani. 

10Enosi n'amalire ohwiibula Kenani, yayiindira ohumala emyaaka emia 
chitaanu-na-chidatu neende ehumi neende kitaanu (815). Enosi haandi yeebula 
abaana baandi abasyaani neende abahaana. 

11Enosi yayiindira ohumala emyaaka emia chitaanu-na-chine neende kitaanu 
(905); mani yaafwa. 

12Nae Kenani n'ayiindira emyaaka amahumi kataanu-na-kabiri (70) yeebula 
Mahalaleli. 

13Kenani n'amalire ohwiibula Mahalaleli, yayiindira ohumala emyaaka emia 
chitaanu-na-chidatu neende amahumi kane (840). Kenani haandi yeebula 
abaana baandi abasyaani neende abahaana. 

14Kenani yayiindira ohumala emyaaka emia chitaanu-na-chine neende ehumi 
(910); mani yaafwa. 

15Mahalaleli niyayiindira ohumala emyaaka amahumi kasasaaba neende 
kitaanu, yeebula Jareedi. 

16Mahalaleli n'amalire ohwiibula Jareedi, yayiindira ohumala emyaaka emia 
chitaanu-na-chidatu neende amahumi kadatu (830), mani haandi niyeebula 
abaana baandi abasyaani neende abahaana. 

17Mahalaleli yayiindira ohumala emyaaka emia chitaanu-na-chidatu neende 
amahumi kataanu-na-kane neende kitaanu (895), mani yaafwa. 

18Jareedi niyayiindira ohumala emyaaka emia ndala neende amahumi 
kasasaaba neende kibiri (162), yeebula Enoka. 

19Jareedi n'amalire ohwiibula Enoka, yayiindira ohumala emyaaka emia 
chitaanu-na-chidatu (800), mani haandi yeebula abaana baandi abasyaani 
neende abahaana. 

20Yareedi yayiindira emyaaka emia chitaanu-na-chine neende amahumi 
kasasaaba neende kibiri (962), yaafwa. 

21Enoka niyayiindira ohumala emyaaka amahumi kasaasaba neende kitaanu 
yeebula Metuseela. 

22Enoka n'amalire ohwiibula Metuseela, yakeenda neende Nasaae ohumala 
emyaaka emia chidatu (300), mani haandi yeebula abaana baandi abasyaani 
neende abahaana. 

23Enoka yayiindira ohumala emyaaka emia chidatu neende amahumi kasasaaba 
neende kitaanu (365). 

24Enoka yakeenda neende Nasaae ohwoola lu yakotao Nasaae n'amutusireo sa 
n'atamwiitire. 

25Metuseela yayiindira ohumala emyaaka emia ndala neende amahumi kataanu-
na-kadatu neende kitaanu-na-kibiri (187), mani yeebula Lameki. 

26Metuseela n'amalire ohwiibula Lameki, yayiindira ohumala emyaaka emia 
chitaanu-na-chibiri neende amahumi kataanu-na-kadatu neende kibiri (782), 
mani haandi yeebula abaana baandi abasyaani neende abahaana. 

27Metuseela yayiindira ohumala emyaaka emia chitaanu-na-chine neende 
amahumi kasasaaba neende kitaanu-na-kine (969). 

28Lameki niyayiindira ohumala emyaaka emia ndala neende amahumi kataanu-
na-kadatu neende kibiri (182), yeebula omwaana musyaani, 

29mani yaamulaanga Nowa, mani yaboola ati, “Ohutula mu loba li Omwaami 
yabwaaba, wuno niye ochia ohutuwuluusa mu mirimo kyeefwe neende 
muhudidiihana hw'emihono kyeefwe.” 

30Lameki n'amalire ohwiibula Nowa, yayiindira ohumala emyaaka emia 
chitaanu neende amahumi kataanu-na-kane neende kitaanu (595), mani yeebula 
abaana baandi abasyaani neende abahaana. 

31Lameki yayiindira ohumala emyaaka emia chitaanu neende chibiri neende 
amahumi kataanu-na-kabiri neende kitaanu-na-kibiri (777) mani yaafwa. 

32Nowa niyayiindira ohumala emyaaka emia chitaanu (500), yeebula Seemu, 
Haamu, neende Yafeesi. 

Ohuchaaka 6 

Obubi bw'omuundu 

1  Abaandu nibeebulana bemeeda ohuba abaangi hu syaalo, haandi nibeebula 
abaana bahaana, 

2abaana basyaani ba Nasaae nibabonaho sa bati, abahaana b'abaandu 
babonehana ohuba abalai muno; mani nibachaaka ohubukulamo abaandi 
nibabadeehya koti lubadahaanga. 

3Mani Omwaami n'aboola ati, “Haba siinjia hufukiirira abaandu ohubaao 
endaalo choosi daawe; bachia ohubechaanga abafwa sa. Ohutula buti 
ohwemeeda mu moni, haba sibachia huyiindiraanga ohubitaanga emyaaka emia 
ndala neende amahumi kabiri daawe.” 

4 Mani mu ndaalo echo, neende mu ndaalo chiindi chaloondaho choosi, kyaliwo 
kirahula hu syaalo ki baana basyaani ba Nasaae beebulaanga mu bahaana 
b'abaandu. Bano nibo abali abaandu bahunuufu haandi abamanyihana muno mu 
ndaalo ehale echo. 

5Nae Omwaami niyabona obubi bwa buli muundu hu syaalo koti lu bwali neende 
koti ebibaaso byaabwe byali ebibi buli siha, 

6yabona obubi muno yeeyichulisa esyakera yaloonga abaandu yaabata hu 
syaalo. 

7Omwaami mani yaboola ati, “Njia ohusihirisa abaandu bandaloonga boosi bawe 
hu syaalo, alala neende esolo choosi neende amayoni koosi, olwohuba 
ndeyichulisa lwasiina ndabiloonga.” 

8Nae Nowa yaba omuluungifu mu moni w'Omwaami. 

Nowa 

9 Luno nilwo olukano ludiira hu Nowa. Nowa yali omuundu muluungifu muno, 
otaalihooho esibi syoosi mu luse lwae. Nowa yakeendaanga neende Nasaae. 

10Nowa yali neende abaana basyaani badatu, Seemu, Haamu, neende Yafeesi. 

11Bulaanu, esyaalo syali nisiichuulemo obuliichaki mu moni wa Nasaae, haandi 
obusuku bwali bweechula mu syaalo syoosi. 

12Nasaae yabona ati, esyaalo syali esiliichaki haandi buli siindu esyali hu syaalo 
syoosi syali esiliichaki. 

13Mani Nasaae yaboolera Nowa ati, “Ndi omumaliirifu ohusihirisa abaandu 
boosi hu syaalo olwohuba abaandu bohu syaalo boosi bali beechuulemo 
obusuku; bona, mbao njia ohubasihirisa boosi alala neende esyaalo. 

14Mani ewe webaachire elyaato niwehoonyera embaao ndai muno. 
Yoombahamo ebiseenge mani obiwomeho ewula mukati neende humukulu. 

15Yino niyo engeri yoochia ohulibaachiramo: Obuleeyi bw'elyaato elyo buchia 
ohuba emiita emia ndala neende amahumi kadatu-na-chidatu (133), 
obubaambali buchia ohuba emiita amahumi kabiri-na-chibiri, nae obuleeyi 
ohuniina aakulu buchia ohuba emiita ehumi-na-chidatu. 

16Yoombahiraho esirama nooleha endekeyi cha seetimiita amahumi kane-na-
chine, taaho omulyaango mu lubafu lulala lw'elyaato elyo. Haandi yoombahamo 
egoroofa chidatu, eyaamberi, eyohubiri neende eyohudatu. 

17Olwohuba bona, njia ohuleeta amaachi k'ofwomboole hu syaalo ohusihirisa 
buli siindu silamu siyeera esiri aasi w'ekulu; buli siindu siri hu syaalo syoosi 
sichia ohufwa. 

18Nae njia ohutao endagaano akatikaati waange naawe; mani ewe ochia 
ohwiingira mu lyaato elyo, ewe neende abaana bao, omuhasi wao, abahasi 
b'abaana bao abali alala naawe. 

19Nae hu buli siindu silamu, ochia ohudolaangaho bibiri-bibiri, esisaacha neende 
esihasi, mani obite mu lyaato obiliinde biwonere alala naawe. 

20Mu buli mayoni ka buli ngeri, haandi mu bisolo bya buli ngeri, neende ebiindu 
byambaaka bya buli ngeri, ochia ohudolaangamo bibiri-bibiri obiwonie. 

21Bukula buli syohulya sy'engeri yoosi mani osibiihe; ebyo nibyo ebichia ohuba 
ebyohulya byeeng'we alala neende ebiindu byoosi ebiri mu lyaato.” 

22Nowa yahola buli siindu si Nasaae yamulagira ohuhola. 

Ohuchaaka 7 

Amaachi k'ofwomboole 

1Ao Omwaami yaboolera Nowa ati, “Yingira mu lyaato, ewe neende abomu 
nyuumba yao, olwohuba mbweene endi mu syaalo syoosi, ewe niiwe 
omuluungifu mu moni waange. 

2Bukula ebisolo byalabiswa bibiri-bibiri amahabi kataanu-na-kabiri esisaacha 
neende esihasi ebya buli ngeri neende ebisolo bibiri-bibiri eby'omusiro, 
esisaacha neende esihasi, 

3haandi bukula amayoni kabburuha kabiri-kabiri amahabi kataanu-na-kabiri 
kosi, esisaacha neende esihasi, okawonie kabe hu syaalo. 

4Olwohuba mu ndaalo chitaanu-na-chibiri ohutula buti, njia ohulehuula efula 
yikwe hu syaalo endaalo amahumi kane, neende ebiro amahumi kane; mani buli 
siindu silamu syoosi si ndaloonga njia ohusisihirisa situle hu syaalo.” 

5Nowa yahola buli siindu si Omwaami yamulagira. 

6Nowa yali neende emyaaka emia chisaasaba eky'obuhuluundu (600) amaachi 
k'ofwomboole nikakwa hu syaalo. 

7Nae Nowa neende abaana bae neende omuhasi wae, neende abahasi b'abaana 
bae abali alala nae beengira mu lyaato, ohuwona amaachi k'ofwomboole. 

8Mu bisolo byalabiswa, neende mu bisolo eby'omusiro, neende mu mayoni 
neende mu buli siindu esyambaaka hu loba, 

9bibiri-bibiri, esisaacha neende esihasi, byeengira mu lyaato neende Nowa koti 
lu Nasaae yali alagiire Nowa. 

10Mani endaalo chitaanu-na-chibiri nichabitao, amaachi k'ofwomboole 
kachaaka ohubbwomooha hu syaalo. 

11 Nowa niyoosa emyaaka emia chisaasaba (600) eky'obuhuluundu, mu mwoosi 
kwohubiri, hu ludaalo lwa ehumi na chitaanu-na-chibiri olw'omwoosi, hu 
ludaalo olwo esulo ch'amaachi choosi cheekuha chahulukusa haandi neende 
amaachi k'aakulu muukulu kosi keekuha mani nikabbwomooha. 

12Efula yakwa hu syaalo ohumala endaalo amahumi kane neende ebiro 
amahumi kane. 

13Ludaalo lweene olwo, Nowa neende abaana bae badatu Seemu, Haamu neende 
Yafeesi, neende omuhasi wa Nowa neende abahasi badatu b'abaana ba Nowa 
abali alala nabo beengira mu lyaato. 

14Bano neende buli sisolo sy'engeri yoosi, neende ebyaayo by'engeri yoosi, 
neende buli syambaaka sy'engeri yoosi hu syaalo, neende buli yoni ly'engeri 
yoosi, neende eyoni lya buli ngeri. 

15By'engira mu lyaato alala neende Nowa, bibiri-bibiri bya buli siindu silamu 
esiri hu syaalo. 

16By'engira mu lyaato esisaacha neende esihasi bya buli siindu, by'engira koti lu 
Nasaae yali alagiire Nowa; Omwaami mani n'amwiikaliramo. 

17Amaachi k'ofwomboole kemeeda ohubbwomwooha hu syaalo endaalo 
amahumi kane, amaachi kemeeda ohwiingiya hu syaalo mani elyaato lyachaaka 
ohubeenga hu maachi. 

18Amaachi kadoong'a nikemeeda ohumira esyaalo; nae elyaato lyabeenga hu 
maachi. 

19Amaachi kadoong'a nikechulana hu syaalo, kaamira kata neende engulu 
ndeeyi muno echali hu syaalo syoosi. 

20Amaachi kemeeda sa ohwiichula ohwoola lu koola aambi w'emiita chitaanu-
na-chibiri aakulu w'engulu choosi. 

21Buli siindu silamu syali hu syaalo syafwa: Amayoni, ebyaayo, ebisolo byomu 
siino, buli siindu siloonge esyali hu syaalo, neende buli muundu. 

22Buli siindu syohu syaalo esyali esilamu nisiyeera syafwa. 

23Nasaae yasihirisa buli siindu silamu esyali hu syaalo syoosi, abaandu neende 
ebisolo neende ebiindu byambaaka neende amayoni kabburuha; bino byoosi 
byasihiriswa byaawa hu syaalo. Ohutusaho Nowa yeeng'ene niye owadoong'ao 
neende abo abali nae mu lyaato. 

24Amaachi kadoong'a hu syaalo ohumala embaka y'endaalo emia ndala neende 
amahumi kataanu (150). 

Ohuchaaka 8 

Ohuhama hw'amaachi k'ofwomboole 

1Nasaae yechulisa Nowa neende ebisolo byoosi neende ebyaayo byoosi, ebyali 
nae mu lyaato. Nasaae yaleeta omuyaka kw'amaani ohuwuucha hu syaalo 
amaachi kaachaaka ohuhama. 

2Esulo ch'amaachi ech'aasi neende amaachi katula aakulu muukulu kosi 
kachaaka ohwaakama, mani efula niyaakama ohukwa. 

3Amaachi kemeeda ohuhama nikawa hu syaalo. Endaalo emia ndala neende 
amahumi kataanu (150) nichawa, amaachi kali kachaakire ohuhama hu syaalo. 

4Nae mu mwoosi kwohutaanu-na-kibiri, hu ludaalo lw'ehumi neende chitaanu-
na-chibiri, elyaato lyachia lyegeeng'a hu lugulu lwa Araraati. 

5Amaachi kemeeda ohuhama ohwoola mu mwoosi kw'ehumi; hu ludaalo 
lutaangira mu mwoosi kw'ehumi, engulu chachaaka ohubonehana. 

6Endaalo amahumi kane nichawa, Nowa yeekulao edirisa lyohu lyaato, 

7mani yaalehuula eyoni lilaangwa “ehoofwa”, lyaabburuha nilichia haandi 
nilikobola, ohwoola lu maachi kahamira hu syaalo. 

8Nowa yalehuula eyoni lilaangwa “eguugu” ohuchia ohubona amaachi 
nikahamire. 

9Nae haba silyanyoola abuundu woosi owohukwa mani nilikobola eyiri elyaato 
olwohuba amaachi kali nikasisiiri hu syaalo. Nowa yatusa omuhono erwaanyi 
w'elyaato mani yaadiira eguugu elyo yaaliingisa mu lyaato. 

10Nowa haandi yaliinda endaalo chiindi chitaanu-na-chibiri ohubitao, haandi 
yaatuma eguugu ohutula mu lyaato. 

11Mani eguugu nilikobola engoloobe, nae bone, lyali nilikiingire hu munwa esaga 
ly'omuseituuni ebisi. Ao Bulaanu Nowa yamanya ati, amaachi kali kamalire 
ohuhama hu syaalo. 

12Nowa yaliinda endaalo chiindi chitaanu-na-chibiri ohubitao; haandi yaatuma 
eguugu ohutula mu lyaato. Ehabi lino, eguugu lyaakamirayo elalira lyaahaya 
ohukobola mu lyaato. 

13Nowa niyoosa emyaaka emia chisaasaba neende mulala (601) hu ludaalo 
lutaangira lw'omwoosi kwaamberi, amaachi kahamira elalira hu syaalo. Nowa 
bulaanu yabwiihula esirama sy'elyaato, yaleengeesera erwaanyi. Nae bone, 
eloba lyoomu lyali libonehana hu syaalo. 

14Hu ludaalo lw'amahumi kabiri neende chitaanu-na-chibiri olw'omwoosi 
kwohubiri, esyaalo syoosi syali simalire ohubalakala. 

15Nasaae bulaanu yaboolera Nowa ati, 

16“Tula mu lyaato, ewe neende omuhasi wao neende abaana bao neende abahasi 
b'abaana bao abali naawe. 

17Tusa buli siindu silamu syoosi sy'oli nasyo: Amayoni neende ebisolo neende 
buli siindu syoosi esyambaaka hu syaalo, binyale ohwiibulanira hu syaalo, 
biibulane mani biiyihe hu syaalo.” 

18Nowa yatula mu lyaato, alala neende abaana bae, neende omuhasi wae neende 
abahasi b'abaana bae abali nae. 

19Ebisolo byoosi neende amayoni koosi byatula mu lyaato mu buli mikaanda 
kyaabyo kyeene. 

Nowa ayaana esiyaanwa 

20Nowa yoombahira Omwaami alutaari, yaabukula hu buli sisolo syalabiswa 
neende hu buli yoni lyalabiswa, yaabiyaana koti ebiyaanwa bisaambwa hu 
alutaari eyo. 

21Nae Omwaami niyawulira esaami yiwunya bilai eyo, yasangaala mani yaboola 
mu mwooyo kwae ati, “Haandi haba sindahabwaabe esyaalo ehabi liindi daawe 
ohweema hu biholwa by'omuundu; olwohuba ebibaaso biri mu mwooyo 

kw'omuundu haba si bilai ohutulira elalira mu huloongwa hwae; haandi siinjia 
ohusihirisa buli siloonge silamu koti luu holere endi. 

22Esyaalo nisisisiiriwo etaaka neende eekesa, esiruumbi neende etoocho, 
esiminyu neende omunyiti, esideete neende esiro, haba sibichia huwaao.” 

Ohuchaaka 9 

Endagaano ya Nasaae neende Nowa 

1 Nasaae yaberesa Nowa neende abaana bae ehabi n'aboola ati, “Mwiibulane 
mwiingiye, mube abaangi hu syaalo. 

2Buli sisolo syoosi esiri hu syaalo neende buli yoni libburuha lyoosi, neende buli 
biindu byambaaka hu loba byoosi, neende buli ng'eeni yomu maachi yoosi bichia 
ohuhutiichanga; haandi niiwe ochia ohubitukaanga. 

3Bulaanu munyala ohubilya, alala neende ebimera byohu syaalo; mbabereese 
ebiindu byoosi bibecheenge ebyohulya byeeng'we. 

4Ohutusaho mutalichaanga enyama yirimo amabaanga. 

5Nae omuundu yeesi niyeeta omuundu, mubwadyeeri bweene achia 
ohusaandisibwaanga. Njia ohusaandya esisolo syoosi esiita omuundu. 

6Olwohuba abaandu baloongwa mu fwaani ya Nasaae, mani oyo yeesi owiita 
omuundu, yesi achia ohwiitwaangwa neende omuundu wuundi. 

7Nae eng'we, mwiibulane mwiingiye, abeechuhulu beeng'we bamenye mu 
syaalo syoosi.” 

8Nasaae yaboolera Nowa neende abaana bae ati, 

9“Bone, mbao holere endagaano naang'we, neende abeechuhulu beeng'we, 

10alala neende buli siloonge silamu esiri naang'we, amayoni koosi neende 
ebyaayo byoosi, neende buli siindu syoosi esyatula naang'we mu lyaato. 

11Hola endagaano naang'we. Ndeechuba endi haba siinjia ohusihirisa haandi 
ebiindu bilamu byoosi neende amaachi ehabi liindi, haandi amaachi 
k'ofwomboole haba sikachia ohusihirisa esyaalo ehabi liindi.” 

12Nasaae haandi yaboola ati, “Sino nisyo esilolero sy'endagaano yi hola 
naang'we, neende buli siloonge silamu syoosi. 

13Mbao ndaao oluyiingi lwaange mu maleesi, nilwo oluchia ohuba esilolero 
sy'endagaano akatikaati waange neende esyaalo. 

14Nindaleetaanga amaleesi hu syaalo mani oluyiingi lwabonehanaanga mu 
maleesi 

15njia ohwiichulisaanga endagaano yaange akatikaati waange naang'we, neende 
buli siloonge silamu siri hu syaalo. Haandi endi amaachi k'ofwomboole haba 
sikachia husihirisaanga ebiindu bilamu byoosi daawe. 

16Oluyiingi nilunabonehanaanga mu maleesi, njia ohulutingaalangaho mani 
njichuliseenge endagaano yitaakama akatikaati waange neende buli siloonge 
silamu syoosi esiri hu syaalo.” 

17Nasaae yaboolera Nowa ati, “Sino nisyo esilolero sy'endagaano yi ndeereo 
akatikaati waange neende buli siindu syoosi esiri hu syaalo.” 

Nowa neende abaana bae 

18Abaana ba Nowa abatula mu lyaato nibo: Seemu, Haamu, neende Yafeesi. 
(Haamu niye laatang'ene Kanani.) 

19Abaana badatu ba Nowa bano nibo bakuukaang'ene baandu boosi abali hu 
syaalo huno. 

20Nowa yali omulimi haandi niye omuundu wataangira ohutaaka emisabbiibbu. 

21Nae oludaalo luundi yaang'wa efiini yameera, yeeyalisa syeekenye mu yeema 
lyae. 

22Haamu laatang'ene Kanani niyabona laatang'ene naali syeekenye, yaboolera 
bamwaanang'ina babiri abali erwaanyi. 

23Seemu neende Yafeesi babukula engubo baayita hu mabeka kaabwe, mani 
baakeenda nibakobolera emukoongo baachia babwiiha hu saabwe wali 
syeekenye. Bachia nibalanguule ebuleka bahaya ohubona saabwe naali 
syeekenye. 

24Nowa niyeecha yaaba omwaaywe, yamanya esiindu si mwaana wae muyere 
yamuhola, 

25mani yaboola ati, “Kanani abwaabirwe; achia ohuba omuwaambe wa 
bamwaanang'ina.” 

26Haandi yaboola ati, “Lehe Omwaami Nasaae waange aberese Seemu ehabi 
haandi leha Kanani abe omuwaambe wae. 

27Leha Nasaae yeengiye olwiibulo lwa Yafeesi, haandi leha amenyeenge mu 
mayeema ka Seemu; haandi leha Kanani abe omuwaambe wae.” 

28Amaachi k'ofwomboole nikahama, Nowa yayiindira ohumala emyaaka emia 
chidatu neende amahumi kataanu (350) 

29mani yaafwa naali neende emyaaka emia chitaanu-na-chine neende amahumi 
kataanu (950). 

Ohuchaaka 10 

Abeechuhulu b'abaana ba Nowa 
(1 Biha 1:5-23) 

1Bano nibo abeechuhulu b'abaana ba Nowa, Seemu, Haamu, neende Yafeesi. 
Abaana ba Nowa bano, beebula abaana amaachi k'ofwomboole nikaweere. 

2Abaana ba Yafeesi nibo: Gomeri, Magoogi, Madai, Yafani, Tubbali, Meseki, 
neende Tirasi. Bano nibo bakuukaang'ene baandu balaangirwa hu meeta kano. 

3Abeechuhulu ba Gomeri nibo, Asikanaasi, Rifati, neende Togariima. 

4Abeechuhulu ba Yafani nibo, Elisa, Tarisiisi, Kitimu, neende Dodanimu. 

5Abo nibo bakuukaang'ene baandu bamenya hu ndulo w'enyaanja neende hu 
bisiinga. Bano nibo abeechuhulu ba Yafesi, abamenya mu nja chikabuhaane 
neende mu byaalo bikabuhaane. Buli baandu balomaloma olulimi lwaabwe. 

6Bano nibo abaana ba Haamu: Kuusi, Misiri, Libbya, neende Kanani. Bano nibo 
bakuukaang'ene baandu balaangirwa hu meeta kano. 

7Abeechuhulu ba Kuusi nibo abaandu ba Seebba, Hafila, Sabbuta, Raama, neende 
Sabbiteka. Abeechuhulu ba Raama nibo abaandu ba Sebba neende Dedani. 

8Kuusi niye laatang'ene Nimuroodi; oyo niye owataangira ohuba omuundu 
muhunuufu w'amaani hu syaalo. 

9Yali omuyiimi w'amaani muno hulw'obunyala bw'Omwaami; sakira siboolwa 
siti, “Leha Omwaami ahuhole obe omuyiimi muhunuufu koti Nimuroodi.” 

10Muhuchaaka, obwaami bwae bwali mu Bbabbilooni, Ereki, neende Akadi, bino 
byoosi byali mu syaalo sya Sinari. 

11Niyatula mu Sinari, yachia mu Asiria, mani niyoombaha ebiko bya Ninefe 
neende Rehobboti-Yiiri, Kala, neende 

12Reseni esiri akatikaati wa Ninefe neende esiko sihoongo muno sya Kala. 

13Abeechuhulu ba Misiri nibo abaandu ba Lidya, Anamu, Lehabbu, Nafitu, 

14Patirusimu, Kasiluuhi neende aba Kireeti (omwatulamo Abafilisiti). 

15Kanani niye owali laatang'ene Sidoni omwaana wae waamberi, neende Heti. 
Bano nibo bakuukaang'ene baandu balaangwa ameeta kano. 

16Kanani yesi niye kukaang'ene Abayebbusi, Abaamoori, neende Abagiriguuti, 

17Abahiifi, Abariiki, Abasiini, 

18Abarifaadi, Abasemari, neende Abahamati. Endaalo nyiingi nichabitao, 
amadaala k'Abakanani kawuuya kaasalaanira mu byaalo by'erwaanyi. 

19Mani obwaami bw'Abakanani bwaabaambaliya ohutula Sidoni, esiri olwaande 
lwa Gerari, ohwoolera elalira Gasa, neende hu lwaande lwa Sodomu, Gomora, 
Adima, neende Sebboyimu, ohwoolera elalira hu Lasa. 

20Bano nibo abeechuhulu ba Haamu, abamenya mu nono chaabwe 
chikabuhaane, neende mu byaalo bikabuhaane. Buli baandu balomalomaanga 
olulimi lwaabwe boong'ene. 

21Seemu mwaanang'ina Yafeesi muhuluundu, niye kukaang'ene Abaibburania 
boosi. 

22Bano nibo abaana ba Seemu: Elamu, Asuri, Aripakusaadi, Ludi, neende Aramu. 
Bano nibo bakuukaang'ene baandu balaangwa ameeta kano. 

23Abeechuhulu ba Aramu nibo: Wusi, Huli, Geteri neende Meseki. 

24Aripakusaadi niye laatang'ene Sela; nae Sela niye laatang'ene Ebberi. 

25Ebberi yeebula abaana basyaani babiri. Mulala yakulihwa Pelegi, olwohuba 
esyaalo syakabulwamo mu ndaalo chae. Omwaana wuundi yakulihwa Yokitaani. 

26Yokitaani niye laatang'ene Alimodadi, Selefi, Hasarimafeeti, Yeera, 

27Hadoramu, Wusali, Dikila, 

28Obbali, Abbimaeli, Seebba, 

29Ofiri, Hafila, neende Yobbabbu; bano boosi bali abaana ba Yokitaani. 

30Obwaami bu bali bamenyamo bwali bwabaambaliya ohutula Mesa esiri 
olwaande lwa Sefari ohwoola mu syaalo sy'engulu esyali ebukwe. 

31Bano nibo abeechuhulu ba Seemu: Abamenya mu nono chaabwe 
chikabuhaane neende mu byaalo bikabuhaane. Buli baandu nibalomaloma 
olulimi lwaabwe. 

32Abaandu bano boosi beechuhulu ba Nowa, ohuloondakana neende enjibulo 
chaabwe, mu byaalo byaabwe. Amaachi k'ofwomboole nikaweere, abaandu 
bohu syaalo boosi batula mu baana ba Nowa bano. 

Ohuchaaka 11 

Omunaara kwa Bbabbilooni 

1Bulaanu, abaandu bohu syaalo boosi bali ab'olulimi lulala, nibehoonyera 
emboosi nasilala. 

2Haandi koti lu baandu bali nibawuuya ohutula ebukwe, banyoola esyaalo 
sy'esipaapi mu Sinari mani nibamenyamo. 



22 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

3Mani nibaboolanira bati, “Lehe huhubbe amatafwaali hukasaambe bulai 
muno.” Mani nibehoonyera amatafwaali ako koti amakina neende ewula koti 
eby'ohwoombahira. 

4Baboola bati, “Lehe hweyoombahire abeene esiko neende omunaara muleeyi 
okwoola muukulu, mani hweholere eliita abeene, hu huhae ohusalaanira hu 
syaalo syoosi.” 

5Omwaami niyabona atyo yeeha aasi ohubona esiko neende omunaara ku baana 
b'abaandu bano bali niboombaahe. 

6Omwaami yaboola ati, “Bone, mbao bali esiindu silala, haandi boosi 
balomaloma olulimi lulala; haandi sino nisyo esiholwa sichaaka esy'ebiindu bi 
bachia ohuhola; haandi sibulao esiindu syoosi si babaasa ohuhola esichia 
ohubahaya ohuhola bulaanu. 

7Lehe hwiihe aasi, huchie hudoondobanie olulimi lwaabwe olwo, mani bahaye 
ohumanya bi buli otula sy'aboola.” 

8Omwaami mani naabasalaania hu syaalo syoosi, nibalehana neende 
eby'ohwoombaha esiko. 

9Esiko esyo syalaangwa Bbabbeli olwohuba eyo niyo yi Omwaami 
yadoondobanisira olulimi lwohu syaalo syoosi; haandi eyo niyo yi Omwaami 
yabasalaanisira hu syaalo syoosi. 

Abeechuhulu ba Seemu 
(1 Biha 1:24-27) 

10Bano nibo abeechuhulu ba Seemu. Seemu niyali neende emyaaka emia ndala 
(100) eky'obuhuluundu, yeebula Aripakusaadi emyaaka kibiri nikibitireo 
ohutula amaachi k'ofwomboole nikaweere. 

11Seemu n'amalire ohwiibula Aripakusaadi, yayiindira ohumala emyaaka emia 
chitaanu (500), haandi yeebula abaana baandi abasyaani neende abahaana. 

12Arupakusaadi niyoosa emyaaka amahumi kadatu neende kitaanu 
eky'obuhuluundu, yeebula Sela. 

13Arupakusaadi n'amalire ohwiibula Sela, yayiindira ohumala emyaaka emia 
chine neende kidatu (403), haandi niyeebula abaana baandi abasyaani neende 
abahaana. 

14Sela niyoosa emyaaka amahumi kadatu eky'obuhuluundu, yeebula Ebberi. 

15Sela n'amalire ohwiibula Ebberi, yayiindira ohumala emyaaka emia chine 
neende kidatu (403) haandi niyeebula abaana baandi abasyaani neende 
abahaana. 



23 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Ebberi niyoosa emyaaka amahumi kadatu neende kine eky'obuhuluundu, 
yeebula Pelegi. 

17Ebberi n'amalire ohwiibula Pelegi, yayiindira ohumala emyaaka emia chine 
neende amahumi kadatu (430), haandi yeebula abaana baandi abasyaani neende 
abahaana. 

18Pelegi niyoosa emyaaka amahumi kadatu eky'obuhuluundu, yeebula Rewu. 

19Pelegi n'amalire ohwiibula Rewu, yayiindira ohumala emyaaka emia chibiri 
neende kitaanu-na-kine (209), haandi yeebula abaana baandi abasyaani neende 
abahaana. 

20Rewu niyoosa emyaaka amahumi kadatu neende kibiri eky'obuhuluundu, 
yeebula Serugi. 

21Rewu n'amalire ohwiibula Serugi, yayiindira ohumala emyaaka emia chibiri 
neende kitaanu-na-kibiri (207) haandi yeebula abaana baandi abasyaani neende 
abahaana. 

22Serugi niyoosa emyaaka amahumi kadatu eky'obuhuluundu, yeebula Nahori. 

23Serugi n'amalire ohwiibula Nahori, yayiindira ohumala emyaaka emia chibiri 
(200) haandi niyeebula abaana baandi abasyaani neende abahaana. 

24Nahori niyoosa emyaaka amahumi kabiri neende kitaanu-na-kine 
eky'obuhuluundu, yeebula Tera. 

25Nahori n'amalire ohwiibula Tera, yayiindira ohumala emyaaka emia ndala 
neende ehumi neende kitaanu-na-kine (119) haandi niyeebula abaana baandi 
abasyaani neende abahaana. 

26Tera niyoosa emyaaka amahumi kataanu-na-kabiri, yeebula Abburamu, 
Nahori, neende Harani. 

Abeechuhulu ba Tera 

27Bano nibo abeechuhulu ba Tera. Tera yeebula Abburamu, Nahori neende 
Harani; nae Harani niyeebula Loti. 

28Harani yafwa ohutaangirira Tera laatang'ene mu syaalo siyebulirwamo esya 
Wuri, esyali esy'Abakalidaani. 

29Abburamu neende mwaanang'ina Nahori beecha badeehya. Eliita ly'omuhasi 
wa Abburamu lyali Sarai, nae eliita ly'omuhasi wa Nahori lyali Milika omuhaana 
wa Harani laatang'ene Yisika yesi. 

30Sarai yali omukuumba naabula omwaana yeesi. 

31Tera n'abukula Abburamu omwaana wae neende Loti omwaana wa Harani 
omwiichuhulu wae, neende Sarai muhoomwaana wae Abburamu, mani nibatula 

Wuri esy'Abakalidaani nibachia ohumenya mu loba lya Kanani. Nae niboola 
Harani, mani nibamenya ao. 

32Tera yayiindira ohumala emyaaka emia chibiri neende kitaanu (205) n'afwiira 
Harani. 

Ohuchaaka 12 

Nasaae alaanga Abburamu 

1 Bulaanu, Omwaami yaboolera Abburamu ati, “Leha esyaalo syao, abeeho bao, 
edaala lya lataao, ochie mu syaalo si njia ohuhweekesa. 

2Njia ohuhuberesa abeechuhulu baangi; bachia ohutulamo esyaalo sihoongo. 
Njia ohuhuberesa ehabi, mani hole eliita lyao libe ehunuufu. 

3Njia ohuberesa ehabi abo abahuba ehabi, haandi oyo ohubwaaba njia 
ohumubwaaba. Enja chohu syaalo choosi chichia ohunyoola ehabi ohubitira mu 
ewe.” 

4Abburamu yachia yaahola koti Omwaami yamuboolera ohuhola; Loti yesi 
yachia nae. Abburamu yali neende emyaaka amahumi kataanu-na-kabiri neende 
kitaanu eky'obuhuluundu ebiha biyatulira mu Harani. 

5Abburamu yabukula Sarai omuhasi wae, alala neende Loti omwaana wa 
mwaanang'ina, neende emyaandu kyaabwe kyoosi ki bali banyoola, neende 
abawaambe ba bali banyoola mu Harani, mani nibasiingira nibachia mu loba lya 
Kanani. Niboola mu Kanani, 

6Abburamu yahalakania mu syaalo esyo yoola Abuundu Woolerefu alaangwa 
Sekemu, eyiri omusaala muhoongo kwa Moore. Esiha esyo, Abakanani nibo abali 
nibamenya mu syaalo esyo. 

7Omwaami yabonehera Abburamu yaamuboolera ati, “Njia ohuberesa eloba lino 
abeechuhulu bao.” Abburamu mani niyoombahira Omwaami alutaari abuundu 
yi yamuboneramo ao. 

8Ebyo nibyawa, Abburamu yeehirira yaachia emwaalo w'esyaalo sy'ebigulu 
esiri ebukwe w'esiko sya Bbeteli mani yeemeha eyeema lyae akatikaati wa 
Bbeteli nisiri emuumbo nae Ai nisiri ebukwe. Abuundu ao wosi yoombahao 
alutaari, mani niyeenamirao Omwaami. 

9Abburamu yemeeda ohukeenda n'achiira olwaande lw'emwaalo w'esyaalo sya 
Kanani. 

Abburamu naali mu Misiri 

10Bulaanu, enjala ya amaani yakwa mu syaalo sya Kanani, Abburamu yeehirira 
ohwemeeda emwaalo naachia Misiri ohweyikamayo. 

11Abburamu niyali aambi ohuhalakania olwaaho yeengire mu Misiri, yaboolera 
Sarai omuhasi wae ati, “Manyire endi oli omuhasi oboneha bulai muno. 

12Abamisiri nibanahubonaho, bachia ohumanya sa bati oli omuhasi waange. 
Mani bachia ohuunjita, naawe bahulehe obeeo omulamu. 

13Baboolere oti oli mboocho yaange; mani hulwao, obulamu bwaange buchia 
ohuwona haandi bachia ohuunjira bulai.” 

14Abburamu yeengira mu Misiri, Abamisiri baabona koti lu muhasi wae oyo yali 
naaboneha bulai muno. 

15Abahunuufu baandi abomu dooho lya omutuki wa Misiri nibamubonaho, 
bamufumia muno eyiri omutuki wa Misiri koti lu omuhasi oyo yabonehana bulai 
muno, mani nibamuyira mu dooho ly'omutuki wa Misiri. 

16Sarai yakera, omutuki wa Misiri yaayira Abburamu bulai muno. Omutuki wa 
Misiri yaaberesa Abburamu amakoondi, eng'oombe ndaawu, esuhiri esaacha, 
abawaambe basaacha, abawaambe bahasi, esuhiri ehasi, neende engamia. 

17Nae olwohuba omutuki wa Misiri yayira Sarai omuhasi wa Abburamu yaaba 
omuhasi wae, Omwaami yaambia omutuki wa Misiri neende ab'enyuumba yae 
boosi obulwaae bubi. 

18Omutuki wa Misiri yalaanga Abburamu yaamuteeba ati, “Wuholere siina 
syeene sino? Lwasiina otamboolere oti, wuno muhasi wao niye? 

19Lwasiina wamboolera oti, ‘Wuno ni mboocho yaange niye,’ waakera 
ndaamuyira yaaba omuhasi waange? Mani bulaanu nguyo, yira omuhasi wao, 
mubukule mani mumbweere-eyi.” 

20Omutuki wa Misiri yalagira abasaacha bae bagoobe Abburamu neende Saara 
omuhasi wae, alala neende buli siindu syae syoosi, batule mu syaalo syae. 

Ohuchaaka 13 

Abburamu neende Loti bakabuhana 

1Bulaanu, Abburamu yatula Misiri alala neende omuhasi wae, neende emyaandu 
ki yali nakyo, neende Loti yi yali nae, baachia Negebbu. 

2Abburamu yali omuyiinda muno, naali neende amakoondi, embusi, eng'oombe, 
efeesa neende esaabbu. 

3Yakeenda yaatula Negebbu mani niyoola Bbeteli, yi yeema lyae liyataangira 
ohwoombaha lyali, akatikaati wa Bbeteli neende Ai; 

4abuundu yi yataangira ohwoombaha alutaari, mani yeenamirao Omwaami. 

5Loti, owachia neende Abburamu yesi yali neende amakoondi, embusi, 
eng'oombe neende amayeema, neende ab'edaala lyae beene, neende 
abahalaabani bae. 

6Mani obwaayiro nibwaduuduya bwaahaya ohubamala boombi nibamenyere 
alala, olwohuba emyaandu kyaabwe kyali kingiiye nikitabakanya ohumenya 
alala. 

7Bulaanu amayiingi keemao kaakwaao akatikaati w'abaayi ba Abburamu 
neende aba Loti. (Ebiha ebyo, Abakanani neende Abaperisi nibo abali 
nibamenya mu syaalo esyo.) 

8Abburamu yeemao yaboolera Loti ati, “Haba sisilai amayiingi ohukwaao 
akatikaati wao naange, haandi akatikaati w'abaayi bao neende abaange, 
olwohuba huli abeebulanwa ab'amabaanga malala. 

9Eloba lino lyoosi liri mu mahono kao. Leha hukabuhane. Nooyira eloba liri hu 
muhono mukooda, ese mba njia ohuyira eliri hu muhono muluungi; nae nooyira 
eloba liri hu muhono muluungi, ese mba njia ohuyira eliri hu muhono mukooda.” 

10Loti yatingaala yaabodoohania emoni, yaabona ehooho lya Yorodaani nilirimo 
omunyiti buli abuundu nilifwaana koti endalo y'Omwaami, niliri sa koti eloba 
lya Misiri olwaande lwa Soari. (Ebiha ebyo, Omwaami yali n'asisiiri ohusihirisa 
Sodomu neende Gomora.) 

11Loti yedoolera ehooho lya Yorodaani, mani n'achaaka ohukeenda 
n'achoomere ebukwe. Mani nibakabuhana. 

12Abburamu yamenya mu syaalo sya Kanani, nae Loti yaamenya mu biko byomu 
hooho mani yoombaha eyeema aambi neende Sodomu. 

13Bulaanu abaandu b'e Sodomu bali abamayaanu muno, nibahola ebyonoono 
muno mu moni w'Omwaami. 

Abburamu awuuyira Hebburoni 

14Loti n'amalire ohuwaao, Omwaami yaboolera Abburamu ati, “Yema yooli ao 
mani otingaale noobodoohania emoni, ohutula emukulu ohwoola emwaalo, 
haandi ohutula ebukwe ohwoola emuumbo. 

15Eloba elyo lyoosi ly'obona njia ohulihuberesa, ewe alala neende abeechuhulu 
bao, emyaaka kyoosi. 

16Njia ohuhola abeechuhulu bao babe abaangi koti olufu lwohu syaalo, abuleo 
omuundu yeesi onyala ohubabala koti batahanyala ohubala olufu lwohu syaalo. 

17Siingira okeende webodoohanie n'olambuula eloba lino lyoosi li njia 
ohuhuberesa.” 



27 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

18Abburamu mani yawuuyisa eyeema lyae, yaachia yaamenya aambi neende 
emisaala myoolerefu kya Mamure, ekiri Hebburoni. Ao niwo haandi yi 
Abburamu yoombahira Omwaami alutaari. 

Ohuchaaka 14 

Abburamu yaabina Loti 

1Abatuki bane, Amurafeeli omutuki wa Bbabbilooni, Arioki omutuki wa Elasaari, 
Kedorilaomeri omutuki wa Elamu, neende Tidali omutuki wa Goyiimu. 

2Abatuki bano bachaakisa ebiita neende abatuki baandi bataanu: Bbeera 
omutuki wa Sodomu, Bbirisa omutuki wa Gomora, Sinabbu omutuki wa Aduma, 
Semebberi omutuki wa Sebboyimu, neende omutuki wa Bbela (oba Soari). 

3Abatuki bataanu bano baholera alala mani babuusira alala amaye kaabwe mu 
hooho lya Sidimu (Enyaanja y'Omuunyu). 

4Bali bahalaabaniire Kedorilaomeri hulw'embaka y'emyaaka ehumi neende 
kibiri, nae mu mwaaka kwa ehumi neende kidatu beecha baahayuha. 

5Mu mwaaka kwa ehumi neende kine, Kedorilaomeri alala neende abatuki ba 
yali nabo, baseeta bayiingira Refaimu mu Asiteroti-Karinaimu, Omususimu mu 
Haamu, Omuemimu mu Safe-Kiriataimu; 

6neende Abaahoori hu lugulu lwaabwe lwa Seyiri ohwoolera elalira Eliparani, 
hu lwaaho lw'esiparara. 

7Bano bakaluuhana baakobola mani niboola Enumisipati (Kadesi). Nibayiingira 
esyaalo sy'Abameleki syoosi, bayiingira neende Abaamoori abali nibamenya mu 
Hasasonitamari. 

8Omutuki wa Sodomu neende owa Gomora, neende owa Aduma, neende owa 
Sebboyimu, neende owa Bbela (Soari) basiingira mani beengira mu biita byali 
mu hooho lya Sidimu. 

9Bali alala neende Kedorilaomeri omutuki wa Elamu, Tidali omutuki wa 
Goyiimu, Amorafeeli, omutuki wa Sinaari, neende Arioki, omutuki wa Elasaari, 
abatuki bane nibalwaania abatuki bataanu. 

10Bulaanu ehooho lya Sidimu lyali lyeechulamo ameena k'ewula. Mani abatuki 
ba Sodomu neende Gomorah nibali nibeeruha, abaandi bakwiichaanga mu 
meena kano nibaayandamo, nae abadoong'ao nibeeruhira mu lugulu. 

11Abatuki bane bano bayaaya emyaandu kya Sodomu neende Gomora, neende 
obuyiinda bwaabwe bwoosi nibeweerao. 

12Nae bayiriramo Loti, omwaana wa mwaanang'ina Abburamu, owali 
niyamenya mu Sodomu, alala neende emyaandu kyae kyoosi mani nibeweerao. 

13Nae mulala hu baandu bano yaboolera Abburamu Omuibburania owali 
niyamenya aambi neende emisaala myoolerefu kya Mamure Omuamoori, 
mwaanang'ina Esikoli neende Aneri. Bano bali abakwa alala neende Abburamu. 

14Abburamu niyawulira ati omunaluyia wae yawaambwa yaayirwa mu 
buwaambe, yabukula abasaacha bakugu abali nibeebulirwa mu daala lyae, 
aboola emia chidatu neende ehumi-na-bataanu-na-badatu (318), mani 
nibabaloondaho ohwoolera elalira Daani. 

15Esiro nisyoola, Abburamu yakabulamo abalwaani bae. Omweene neende 
abahalaabani bae nibabaseeta mani nibaboongaho ohwoola Hobba, emukulu wa 
Damasiko. 

16Mani Abburamu n'akobosa emyaandu ki abasuku bali nibayaayire. Yakobbosa 
neende Loti omunaluyia wae alala neende emyaandu kyae neende abahasi 
neende abaandu bosi. 

Melikisedeki aberesa Abburamu ehabi 

17Abburamu niyakobola n'amalire ohuyiingira Kedoriloameri alala neende 
abatuki ba yali nabo, omutuki wa Sodomu yachia ohumubukaanira mu hooho 
lya Safe (Ehooho ly'omutuki). 

18Nae Melikisedeki, omutuki wa Salemu, haandi owali yesi omulaamisi wa 
Nasaae w'Aakulu Muno, yaleetera Abburamu omugaati neende efiini. 

19Mani Melikisedeki yaberesa Abburamu ehabi n'aboola ati, “Leha Nasaae 
w'Aakulu Muno aberese Abburamu ehabi, oyo owaloonga ekulu neende esyaalo; 

20haandi Nasaae w'Aakulu Muno w'ehabi, olwohuba ateere abasuku bao mu 
mahono kao!” Abburamu yaberesa Melikisedeki silala sy'ehumi sya buli siindu. 

21Omutuki wa Sodomu n'aboolera Abburamu ati, “Ngobosere abaandu, nae ewe 
wedoong'isire emyaandu.” 

22Nae Abburamu yakobola mu mutuki wa Sodomu n'aboola ati, “Malire 
ohwechubira Omwaami, Nasaae w'Aakulu Muno, oyo owaloonga ekulu neende 
esyaalo, 

23endi siinjia hubukulaho kata oluwuusi lulala, kata sa olusya lw'ebiraato 
lwoong'ene, kata sa esiindu silala siti esyao syoosi daawe, ohaye ohuboola oti, 
‘Ndakera Abburamu yaaba omuyiinda.’ 

24Ese haba siinjia hwebukuliraho esiindu syoosi, nae ebiindu bi baraaga balya, 
neende omukabo kw'abaandu bachia naange, leha Aneri, Esikoli, neende 
Mamure bayire omukabo kwaabwe.” 

Ohuchaaka 15 

Endagaano ya Nasaae neende Abburamu 

1Ebyo nibyawa, Abburamu yaboneherwa, mani yaawulira Omwaami 
naamuboolera ati, “Abburamu otatya daawe, olwohuba njia ohuhuwonia mu 
bidinyu byao byoosi; haandi omukabo kwao kuchia ohuba omuhoongo muno.” 

2Nae Abburamu yakobolamo yaboola ati, “Omwaami Nasaae, ochia ohumberesa 
omukabo siina? Olwohuba mbulaho omwaana yeesi, haandi omusiha yi ndi nae 
esiha sino yeeng'ene niye Elieseeri owa Damasiko.” 

3Abburamu yaboola ati, “Bona, haba siwambaaho olwiibulo lwoosi; mani 
omwaana muwaambe owebulirwa mu daala lyaange niye sa ochia ohuba 
omusiha waange.” 

4Mani bona, emboosi y'Omwaami yeechera Abburamu niyiboola yiti, 
“Omuwaambe wuno Elieseeri haba siniye ochia ohuba omusiha wao daawe; 
omwaana wao mweene niye ochia ohuhusihira sa.” 

5Omwaami mani n'amutusa erwaanyi, naamuboolera ati, “Tingaala aakulu 
muukulu mani oteemeho ohubala eng'ining'ini, nooba n'onyala ohuchibala.” 
Mani naamuboolera ati, “Abeechuhulu bao bachia ohuba abaangi batyo.” 

6Abburamu naamala naafukiirira bi Omwaami yaboola. Sino syakera Omwaami 
yaamusangaalira, haandi yaamuyira koti omuundu muluungifu muno. 

7Mani Omwaami yamuboolera ati, “Niise Omwaami owahutusa mu syaalo sya 
Wuri esy'Abakaludiini, ohuhuberesa eloba lino libe elyao lyeene.” 

8Nae Abburamu yamuteeba ati, “Omwaami Nasaae, ndaamanye endye ninjia 
ohuyira eloba lino ohuba elyaange?” 

9Nae Omwaami yamukobolamo ati, “Ndeetere emoosi y'emyaaka kidatu, embusi 
subeeni y'emyaaka kidatu, ekoondi miiku ly'emyaaka kidatu, eguugu, neende 
ebburuuku.” 

10Abburamu mani naamuleetera ebiindu bino byoosi. Ebisolo naabitemamo 
akatikaati, amahabi kabiri-kabiri; naata buli situundu ni sitiingalire esyaasye; 
nae amayoni haba siyakaataniamo daawe. 

11Nae engosya nichakwichaangaho nichidaha ohubilya, Abburamu 
yachiirusaanga. 

12 Nae elyuuba nilyali nilikwa, endoolo ch'amaani chadiira Abburamu; nae bone, 
esiirima sya titititi sy'amaani syakwaao syamwiirimaho. 

13Mani Omwaami n'aboolera Abburamu ati, “Manya mubwadyeeri bweene oti, 
abeechuhulu bao bachia ohuba bawalukeenda mu syaalo sitaali esyaabwe; 
haandi bachia ohuba abawaambe ebweene eyo, haandi bachia ohubayira bubi 
nibabasaandya hulw'embaka y'emyaaka emia chine (400). 



30 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

14Nae njia ohusaandya esyaalo sichia ohubawaamba. Nae ebyo nibyahawe, 
bachia ohutulayo nibali neende emyaandu miingi muno. 

15Nae ewe hulwao, ochia ohuyiindira ofwe mani osiihwe bulai. 

16Bachia ohukobola ano hu lwiibulo olwohune, olwohuba esibonereso 
sy'Abaamoori sisisiiri ohuwa.” 

17Elyuuba nilyali nilikwiire, esiirima nisidiirire esyaalo, bone, endamu y'omuliro 
eyiniooha omwoosi neende esikeenga syaaduha omuliro, byabita akatikaati 
w'ebiindu byatemwamo ebituundu ebyo. 

18Hu ludaalo olwo, Omwaami yahola endagaano neende Abburamu n'aboola ati, 
“Njia ohuberesa abeechuhulu bao eloba lino, ohutulira elalira hu mwaalo kwa 
Misiri ohwoolera elalira hu mwaalo muhoongo kwa Ewufuraate. 

19Haandi njia ohubaberesa eloba ly'Abakeeni, Abakenisi, Abakadumooni, 

20Abahiiti, Abaperisi, Abarefaimu, 

21Abaamoori, Abakanani, Abagirigasiti neende Abayebbusi.” 

Ohuchaaka 16 

Hagari neende Yisimaeli 

1Sarai, omuhasi wa Abburamu yali omukuumba nataamwiibuliraho omwaana 
yeesi. Nae Sarai yali neende omuhalaabani muhasi ohutula Misiri olaangwa 
Hagari. 

2Sarai yaboolera Abburamu ati, “Bona, mbao Omwaami siyaanganya 
ohuhwiibulira abaana. Lwasiina sooyira omuwaambe waange muhasi wuno? 
Awuundi nyala ndanyoola abaana ohumubitiramo.” Abburamu yafukiirisania 
neende bi Sarai yamuboolera. 

3Bino byaliwo Abburamu n'amalire mu Kanani embaka y'emyaaka ehumi. Sarai, 
omuhasi wae yabukula omuhalaabani wae muhasi olaangwa Hagari Omumisiri, 
mani naamuberesa Abburamu wamwe abe omuhasi wae. 

4Abburamu yaba neende Hagari, mani yanyoola amabaanga. Nae Hagari 
niyabona ati ali aasito, yachaaka ohulekeeresa Sarai omuhoongo wae. 

5Sarai yaboolera Abburamu ati, “Niiwe okera Hagari niyaambisamo emoni. 
Ndahuba omuhalaabani waange oyo endi abe naawe, nae niyabona ati ali aasito, 
yachaaka ohuundekeeresa sa. Leha Omwaami atuheerengeo omusaango ese 
naawe.” 

6Nae Abburamu yaboolera Sarai ati, “Bona, omuwaambe wao oyo ali mu bunyala 
bwao, muholere syosi-syoosi syooba n'odaha.” Sarai yachaaka ohusaandya 
Hagari muno, mani niyeyiruhira n'awaao. 

7Nae malaika w'Omwaami yanyoola Hagari mu siparara niyehaale aambi 
neende esulo y'amaachi, esulo yiri hu ngira yichia Suuri. 

8Mani malaika yamuteeba ati, “Ewe Hagari, omuwaambe wa Sarai, otula yeena 
haandi oli ohuchia yeena?” Nae yamukobolamo ati, “Ndi ohwiiruha nindeeyiba 
hu Sarai omuhoongo waange.” 

9Nae malaika w'Omwaami yamuboolera ati, “Kobola eyiri omuhoongo wao mani 
omuwulireenge.” 

10Malaika w'Omwaami yamuboolera ati, “Njia ohwiingiya abeechuhulu bao babe 
abaangi abatanyala ohubalwa.” 

11“Ochia ohwiibula omwaana musyaani, omukulihe Yisimaeli; olwohuba 
Omwaami awuliire amaliro kao. 

12Achia ohuba koti esuhiri, achia ohulwaania buli muundu, haandi buli muundu 
amulwaanie. Haba saachia ohumenya alala neende abanaluyia bae.” 

13Hagari niyeteeba omweene ati, “Mubwadyeeri bweene, mbweene Nasaae 
mani ndadoong'a omulamu ohusikaniaayaangaho?” Mani yalaanga Omwaami 
wali alomaloome nae ati, “Nasaae obona.” 

14Sakira abaandu balaanga esulo yiri akatikaati wa Kadesi neende Bberedi bati, 
“Esulo y'Omulamu Mweene Owumbona”. 

15 Hagari niyeebulira Abburamu omwaana musyaani, mani Abburamu yalaanga 
omwaana oyo Yisimaeli. 

16Ebiha bi Hagari yeebuliramo Yisimaeli, Abburamu yali neende emyaaka 
amahumi kataanu-na-kadatu neende kisaasaba eky'obuhuluundu. 

Ohuchaaka 17 

Ohuhebwa koti ahalolero h'endagaano 

1Abburamu niyoosa emyaaka amahumi kataanu-na-kane neende kitaanu-na-
kine eky'obuhuluundu, Omwaami yamubonehera yamuboolera ati, “Niise 
Nasaae w'Obunyala. Mbulire mani obe omuluungifu. 

2Njia ohuhola endagaano yaange naawe, haandi njia ohwiingiya abeechuhulu 
bao.” 

3Abburamu yeenama aasi, obweeni bwegeeng'a hu buloba, Nasaae 
yaamuboolera ati, 

4“Bona, mbao hola endagaano naawe, ochia ohuba laatang'ene enjia nyiingi 
muno. 

5Bulaanu, soochia hulaangangwa Abburamu, nae ochia ohulaangwa 
Abburahamu. Olwohuba huholere ohuba laatang'ene enjia nyiingi. 

6Njia ohuhuberesa abeechuhulu baangi muno, mani njia ohuhutusamo ebyaalo 
biingi, haandi abatuki bachia ohuhutulamo. 

7Njia ohutaao endagaano akatikaati waange naawe, neende abeechuhulu bao 
neende enjibulo chaabwe choosi. Njia ohuba Nasaae wao haandi Nasaae 
w'abeechuhulu bao boosi. Olwohuba endagaano yino, y'emyaaka kyoosi. 

8Njia ohuhuberesa, ewe neende abeechuhulu bao boosi eloba lya Kanani lyoosi 
libe elyeeng'we lyeene emyaaka kyoosi haandi njia ohuba Nasaae waabwe.” 

9Nasaae haandi n'aboolera Abburahamu ati, “Nae ewe hulwao, oli neende 
ohuliinda endagaano yaange, ewe neende abeechuhulu bao, olwiibulo lwaabwe 
lwoosi. 

10Yino niyo endagaano yaange yi ndi ohuhola akatikaati waange naawe, 
y'ohoyere ohuliinda, ewe neende abeechuhulu bao boosi. Buli mwaana 
musyaani yeesi yi mwiibula ali ow'ohuhebwa. 

11Muchia ohuhebwaanga mani sino sibe esilolero sy'endagaano akatikaati 
waange naang'we. 

12Ohutula buti ohwemeeda mu moni, buli mwaana musyaani w'ohuhebwaanga 
n'amalire endaalo chitaanu-na-chidatu. Kata ayahaba naali omwaana 
w'omuwaambe otaali ow'oluya lwao. 

13Abaana boosi abeebulanwa bao, neende abawaambe bachia ohuhebwaanga. 
Mani endagaano yaange yitaakama yibe hu mibiri kyeeng'we. 

14Buli mwaana musyaani otahebwa achia ohutusibwa hu baandu baange 
olwohuba achia ohuba afunaake endagaano yaange.” 

15Nasaae haandi yaboolera Abburahamu ati, “Nae omuhasi wao Sarai haba 
soochia ohumulaangaanga oti Sarai, nae achia ohulaangwa Saara. 

16Njia ohumuberesa ehabi, haandi ochia ohumwiibulamo omwaana musyaani. 
Njia ohumuberesa ehabi, haandi achia ohuba ng'ina enjia nyiingi, haandi abatuki 
b'abaandu bachia ohumutulamo.” 

17Abburahamu mani yeenama aasi, obweeni bwegeeng'a hu buloba, nae 
yachaaka ohucheheerera n'abaasa ati, “Omuundu anyala ohunyoola omwaana 
naali neende emyaaka emia ndala (100)? Nae Saara anyala ohunyoola 
amabaanga hu myaaka kyae amahumi kataanu-na-kane.” 

18Abburahamu yateeba Nasaae ati, “Lwasiina haba sooleha Yisimaeli yaaba sa 
omusiha waange?” 

19Nae Nasaae yaboola ati, “Haba daawe, omuhasi wao Saara achia sa 
ohuhwiibulira omwaana musyaani mani omukulihe Yisaka. Njia ohuhola 
endagaano yaange yitaakama akatikaati waange nae haandi akatikaati waange 
neende abeechuhulu bae. 

20Nae Yisimaeli, yesi njia ohumuberesa ehabi mani nyingiye olwiibulo lwae koti 
lu wundiriire. Achia ohuba laatang'ene abaana batuki basyaani ehumi neende 
babiri, haandi njia ohuhola mu beechuhulu bae esyaalo sihoongo. 

21Haandi njia ohutaao endagaano yaange neende Yisaka, yi Saara achia 
ohuhwiibulira ebiha koti bino omwaaka kwiicha.” 

22Nasaae niyamala ohulomaloma neende Abburahamu, yatula eyiri 
Abburahamu. 

23Hu ludaalo lweene olwo, Abburahamu yaheba omwaana wae Yisimaeli, 
neende abaana basyaani baandi abeebulirwa mu daala lyae, alala neende 
abawaambe beebulirwa mu daala lyae neende abo ba yali naakulire. 

24Abburahamu yawulira Nasaae mani yaaheba omwaana wae Yisimaeli naali 
neende emyaaka amahumi kataanu-na-kane neende kitaanu-na-kine 
eky'obuhuluundu. 

25Nae omwaana wae Yisimaeli yahebwa naali neende emyaaka ehumi neende 
kidatu eky'obuhuluundu. 

26Abburahamu neende omwaana wae Yisimaeli bahebwa hu ludaalo nasilala 
olwo, 

27alala neende abasaacha bawaambe boosi ba yali niyakula. 

Ohuchaaka 18 

Abburahamu asuubiswa omwaana musyaani 

1Omwaami haandi yabonehera Abburahamu naali aambi neende emisaala 
myoolerefu kya Mamure. Yali niyehaale amwiingira w'eyeema lyae esideete 
omubasu nikufwa muno. 

2Abburahamu niyasiingisa obweeni bwae yatingaala, nae bone, abasaacha 
badatu bali nibeemere mu moni wae. Nae niyababona sa ati, yeeruha n'atula mu 
mulyaangiro kw'eyeema ohuchia ohubakaanira. Yeenamya aasi, obweeni bwae 
nibwegeeng'a hu loba, 

3mani n'aboola ati, “Abaami, mutabita sa ango waange nimuteemerehoo daawe; 
ese nduwo ohubahalaabanira. 

4Lehe mbaleetereho amaachi mweyose amakulu, munyala ohuwuluuhira mu 
siiniha sy'omusaala kuno. 



34 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

5Njia ohubaleeteraho ebyohulya; mulye hu munyoole amaani, mani munyale 
ohwemeeda neende olukeendo lweeng'we. Mumbereese oluyaali ohuungeniiya, 
mani lehe syesi mbahalaabanire.” Nabo nibamukobolamo bati, “Otyo muno, 
hufukiriire.” 

6Abburahamu yasiingiriramo yeengira mu yeema yaboolera Saara ati, 
“Yaanguyirisaho, bukula bwaangu ebipiimo bidatu eby'obusye, okaande mani 
wuubbemo emigaati.” 

7Abburahamu yeeruha yaachia mu hoonge, yaabukula emoosi nginu haandi 
endai, n'ayiberesa abahalaabani bae, abayisiinja haandi bayibaaka bwaangu 
muno. 

8Abburahamu haandi yabukula amafuta k'eng'oombe, neende amabeere, alala 
neende emoosi enginu yibasiinja, mani naabibaberesa nibalya, nae omweene 
yadoong'a naabahalaabanira mu siiniha sy'omusaala. 

9Mani nibamuteeba bati, “Nae omuhasi wao Saara ali yeena?” Yabakobolamo ati, 
“Ali mu yeema.” 

10Mulala hu bakeni abo yamuboolera ati, “Embaka y'emyoosi kitaanu-na-kine 
ohutula buti, njia ohukobola obutakosa, mani omuhasi wao Saara achia ohuba 
neende omwaana musyaani.” Nae Saara yali niyeemere emukoongo w'olwiiki 
n'atekereese. 

11Abburahamu neende Saara bali nibakofula nibabitiriire mu myaaka. Saara yali 
niyaakama ohuchia mu mwoosi. 

12Mani Saara niyeecheha omweene n'aboola ati, “Ese ndamala ohwetulira hu 
lwaanyi, haandi omusaacha waange yesi mukofu niye, mani mbula obwekoombi 
bwoosi obw'omusaacha.” 

13Nae Omwaami n'ateeba Abburahamu ati, “Lwasiina Saara achehere n'aboola 
ati, ‘Ndahanyala ohwiibula omwaana mu bukofu bwaange buno?’ 

14Sibulao esiindu sihaya Omwaami. Koti lu mboolere, embaka y'emyoosi 
kitaanu-na-kine ohutula buti, njia ohukobola obutakosa, mani Saara achia ohuba 
neende omwaana musyaani.” 

15Nae olwohuba Saara yali n'atiire, yayingana n'aboola ati, “Ese haba sinjehere.” 
Nae Omwaami yaakobolamo n'aboola ati, “Eee mubwadyeeri, ewe ochehere.” 

Abburahamu asabira Sodomu 

16Abasaacha abo basiingira baachia abuundu yi banyala ohwewuunja mani 
baabona Sodomu. Abburahamu yachia nabo ohubagoobaho naabeekesa engira. 

17Omwaami yaboola ati, “Haba siinjia ohukisa Abburahamu esiindu siinjia 
ohuhola. 

18Abeechuhulu bae bachia ohweehola esyaalo sihoongo haandi esy'amaani; 
haandi ebyaalo byoosi bichia ohunyoola ehabi nibimubitiramo. 

19Ndamudoola endi anyale ohulagira abaana bae neende abeechuhulu bae 
ohuumbulira, mani baholeenge ebiindu ebihoyera neende eby'obwadyeeri. 
Nibahola batyo, njia ohumuholera buli siindu si musuubise.” 

20Omwaami haandi yaboolera Abburahamu ati, “Olwohuba Sodomu neende 
Gomora babyekanyiisire muno, haandi esyonoono syaabyo sihoongo muno, 

21njia ohwiiha mbone oba amaliro kabandekanyisiire kadyeeri niko, nibitaali 
bityo njia ohumanya.” 

22Ao mani abasaacha babiri batulao, bemeeda ohuchia Sodomu, nae Omwaami 
n'adoong'a neende Abburahamu. 

23Abburahamu yasuda aambi neende Omwaami yaamuteeba ati, “Bwadyeeri 
mbwe ochia ohusihirisa abaandu baluungifu alala neende abonooni? 

24Nae niwiichuhana abaandu baluungifu amahumi kataanu baaba nibali mu siko 
esyo, oba ochia sa ohusihirisa esiko esyo mani ohaye ohuwonia abaluungifu 
amahumi kataanu abalimo? 

25Nae Omwaami yakobolamo ati, haba daawe, siinyala ohuhola esiindu sityo 
daawe, ohusihirisira omuluungifu alala neende omuhola-mbi. Ohuyira 
omuluungifu nasilala neende omuhola-mbi. Esyo haba sisinyalihana daawe. Oyo 
oheengera esyaalo omusaango w'obwadyeeri niye.” 

26Mani Omwaami yakobolamo ati, “Niwiichuhana ndanyoola mu siko sya 
Sodomu abaandu baluungifu amahumi kataanu, haba siimba niinjia 
ohusisihirisa daawe, hulw'abaandu amahumi kataanu abo.” 

27Abburahamu yakobolamo ati, “Bona, mbao ndeyaanireyo omweene 
ohulomaloma neende Omwaami, ese omuundu oolifwa sa. 

28Nae hu mahumi kataanu abaluungifu, nihubulaho abaandu bataanu. Oba ochia 
sa ohusihirisa esiko syoosi olwohuba hu baandu amahumi kataanu abo 
hubulaho abaandu bataanu?” Nae Omwaami yaboola ati, “Haba siimba niinjia 
ohusihirisa esiko esyo ninyoolamo abaandu baluungifu amahumi kane neende 
bataanu.” 

29Abburahamu yalomaloma haandi yaboola ati, “Niwiichuhana abaandu 
amahumi kane abaluungifu baaba nibo abali sa mu siko esyo.” Omwaami 
yakobolamo ati, “Hulw'abaandu amahumi kane abo, haba siimba niinjia 
ohusisihirisa daawe.” 

30Mani Abburahamu haandi yaboola ati, “Leha mbaase endi Omwaami saachia 
ohuunyoolerera, nae haandi haamaye akalomaloma. Nae niwiichuhana 
babaamo abaandu baluungifu amahumi kadatu.” Omwaami yakobolamo ati, 

“Haba siimba niinjia ohusihola daawe ninyoolamo abaandu amahumi kadatu 
abo.” 

31Abburahamu haandi yaboola ati, “Bona, omweene ndeyaanireyo 
ohulomaloma neende Omwaami. Nae niwiichuhana mwabaamo abaandu 
baluungifu amahumi kabiri boong'ene.” Omwaami haandi yakobolamo ati, 
“Hulw'abaandu amahumi kabiri abo, ese haba siimba niinjia ohusisihirisa 
daawe.” 

32Abburahamu haandi yaboola ati, “Leha Omwaami ataanyoolerera daawe, luno 
haandi njia ohulomaloma ehabi lala lyoong'ene. Nae niwiichuhana mwaabaamo 
abaandu ehumi.” Omwaami yakobolamo ati, “Hulw'abaandu ehumi abo, ese 
haba siimba niinjia ohusisihirisa daawe.” 

33Ao, Omwaami yawaao, n'amalire ohulomaloma neende Abburahamu; 
Abburahamu yeweerao yeekobolera engo wae. 

Ohuchaaka 19 

Esyonoono sya Sodomu 

1Bamalaika babiri boola Sodomu engoloobe. Loti yali niyehaale mu siruwa sya 
Sodomu. Loti niyababona, yasiingira ohubaakaanira, mani yeenama, obweeni 
nibwegeeng'a hu loba, 

2n'aboola ati, “Abaami, ndi ano ohubahalaabanira. Mbekongooya mwiiche mube 
mu nyuumba yaange. Munyala ohweeyosa amakulu, mani mweyalisa ano esiro 
sino. Nibunaahye echuli, munyala mwawuuna ohwemeede neende olukeendo 
lweeng'we.” Nae nibakobolamo bati, “Daawe; efwe huchia ohweyalisa hu ngira.” 

3Yameeda-bumeeda ohubekweeda, mani baachia nae ewae, beengira mu 
nyuumba yae. Yaabaholera Esidyaalo, haandi yaboobbera emigaati 
kitabbaahirwe, baalya. 

4Nae nibasisiiri ohweeyalisa, abasaacha bomu Sodomu, bebodoohania 
enyuumba eyo. Abasaacha bomu siko boosi, abayere neende abahuluundu 
beecha baakedeeresania enyuumba eyo 

5balaanga Loti nibamuteeba bati, “Abasaacha bahukeniiye engoloobe yino bali 
yena? Batuse erwaanyi hubakone.” 

6Loti yatula erwaanyi mani yeekalao olwiiki. 

7Yababoolera ati, “Basyaange mbekweeda mutaholaho abakeni bano esyonoono 
esyo. 

8Bone, ndi neende abahaana baange babiri abataamanyireho eby'abasaacha. 
Lehe mbatuse mbaberese, munyale ohubahola koti lu mudaha. Nae mutaholaho 

esiindu syoosi hu basaacha bano; olwohuba bakeni nibo mu daala lyaange, 
hoyerwa ohubaliinda bulai.” 

9Nabo bamukobolamo bati, “Tuweere-eyi, walukeendwa sa ewe! Niiwe wiina 
otuboolera esy'ohuhola? Tuweere-eyi, ataali ao, huchia ohuhuhola obubi 
ohuhiraho bihwahabaholere.” Mani nibafwiinyirira Loti muno, nibaba aambi 
ohufunaka olwiiki. 

10Nae abasaacha abo bahweesa Loti baamwiingisa mu nyuumba, mani beekalao 
olwiiki. 

11Mani nibawofusa abasaacha bali erwaanyi w'enyuumba boosi, abayere 
neende abahuluundu, mani nibachaaka ohubabaasaanga sa nibakoonyeresa yi 
lwiiki luli. 

Looti awuuya mu Sodomu 

12Bulaanu abasaacha abo nibateeba Looti bati, “Oliho neende omuundu yesi-
yeesi muno? Tusa abaandu bao boosi mu siko sino, abaana basyaani, abaana 
bahaana, abahwe, oba omwiiho wuundi yeesi owamenya mu siko sino, boosi 
obatuse mu siko muno. 

13Olwohuba huchia ohusihirisa abuundu ano. Omwaami awuliire 
ohwekanyiirisa hubi ohudiira hu baandu bano, mani Omwaami atutumire 
ohusihirisa Sodomu sino.” 

14Looti yatula erwaanyi mani yaboolera abahwe bae, abo abali nibachia 
ohudeehya abahaana bae abo ati, “Siingire, mutule ano, olwohuba Omwaami 
achia ohusihirisa abuundu ano.” Nabo nibabaasa bati ali ohukachula-bukachula. 

15Nibwahya echuli, bamalaika abo bateemaho muno ohubona bati Looti 
yaanguyaho; mani nibaboola bati, “Siingira obukule omuhasi wao neende 
abahaana bao boombi abo abali ano, mani muhaye ohufwiira mu siko 
sy'abonooni sino.” 

16Nae Looti yachaaka ohweng'oyaania; nae Omwaami ohudaha ohumukwiira 
esisa, abasaacha bano bamukwaaho alala neende omuhasi wae, neende 
abahaana bae, mani nibabahwehweesa nibabadiirire amahono, nibabatusa 
erwaanyi w'esiko. 

17Nibamala ohubatusa boosi erwaanyi w'esiko esyo, malaika mulala 
yababoolera ati, “Mwiiruhe muwonie obulamu bweeng'we. Mutahubbaho 
amahemo enyuma daawe, kata sa mweemaho mu hooho omwo daawe. 
Mwiiruhire mu bigulu hu muhaye ohwiitwa.” 

18Nae Looti yamukobolamo ati, “Omwaami, haba daawe; otakera hwaahola esyo. 

19Wuungwiriire muno esisa, niwumonia ohufwa. Nae ebigulu ebyo biri eyale 
muno, amasira kanyala ohungwaaho mani ndaafwa nisisiiri ohwoolayo. 

20Obona esiko sidiidi esyo? Nisyo esiri aambi muno. Leha njiruhire omwo, 
monisireyo obulamu bwaange, olwohuba ebiha biimbweereho!” 

21Mani Omwaami yamuboolera ati, “Bona chia, mbao ese hufukiriire. Haba 
siinjia husihirisa esiko esyo daawe. 

22Yanguyaho! Yiiruha! Haba siinjia ohuhola esiindu syoosi n'otoolayo.” Koti lu 
Looti yalaanga esiko esyo ati sidiidi, sakira esiko esyo syakulihwa Soari. 

Sodomu neende Gomora bisihiriswa 

23Looti yoola Soari elyuuba hulitula. 

24Mani Omwaami naakwiisa hu Sodomu neende Gomora omuliro ohutula 
muukulu; 

25mani naasihirisa ebiko ebyo neende ehooho lyoosi alala neende abaandu 
bomu biko ebyo boosi neende buli siindu syoosi esyamera hu loba. 

26Nae omuhasi wa Looti yahubba amahemo enyuma mani niyehola esiiro 
y'omuunyu. 

27Obwiire nibwahya, Abburahamu yawuuna echuli-chuli mu mabwiibwi, 
yaachia abuundu yi yali yeemeraho mu moni w'Omwaami; 

28n'atingaalire emwaalo wa Sodomu neende Gomora, alala neende esyaalo 
syomu hooho, yabona omwoosi nikuniooha nikutula mu syaalo esyo, nikuli koti 
omwoosi muungi kw'esiroombe. 

29Nae Nasaae niyali n'asihirisa ebiko byomu hooho bi Looti yali yamenyamo, 
yeechulisa Abburahamu mani yaafukiirira Looti ohubyeeyibamo ahaye 
ohusihiriswa. 

Enjaako y'Abamoabbu neende Abaamooni 

30Looti yatya ohudoong'a mu Soari, mani yawuuya alala neende abaana bahaana 
bae boombi, baachia mu bigulu, nibamenya mu ng'uungu. 

31Omwaana muhuluundu yaboolera omuyere ati, “Laata yeefwe mbao akofula, 
nae abulao omusaacha wuundi yeesi hu syaalo onyala ohutudeehya daawe mani 
hwanyoola abaana. 

32Yicha, leha hung'weese seefwe amalwa ameere, mani huchie hube nae mani 
hwiibule nae.” 

33Mani nibang'weesa saabwe efiini, esiro esyo omwaana muhuluundu naaba 
neende laatang'ene. Nae laatang'ene yali n'ameerere muno mani sino 
n'atasimanya daawe. 

34Nae nibwahya, omwaana muhuluundu yaboolera omuyere ati, “Bona, ekulo 
ndabeere neende laata yeefwe; leha nyaanga yino lwosi humumeese haandi, 
mani wesi ochie obe nae. Mani hukanye laata yeefwe atwiibulemo abaana.” 

35Ao mani, nibang'weesa laata yaabwe amalwa nameera esiro esyo syosi. Mani 
omwaana muyere yesi naaba neende laata yaabwe oyo. Nae koti lu laata yaabwe 
oyo yali n'ameerere muno, esiindu si yahola sino haba siyasimanya daawe. 

36Mani abaana ba Loti boombi nibanyoola amabaanga neende laata yaabwe 
mweene. 

37Omwaana muhuluundu niyeebula omwaana musyaani, mani naamukuliha ati 
Moabbu. Wuno niye kukaang'ene Abamoabbu ohwoola buti. 

38Omwaana muyere yesi niyeebula omwaana musyaani mani naamukuliha ati 
Bbenami. Wuno niye kukaang'ene Abaamooni boosi ohwoola buti. 

Ohuchaaka 20 

Abburahamu neende Abbimeleki 

1Ao Abburahamu niyatula Mamure, yaachia emwaalo w'esyaalo sya Kanani, 
mani yaamenya akatikaati wa Kadesi neende Suuri. Abburahamu haandi yatula 
ao yaachia yaamenya mu Gerari. 

2Abburahamu naali mu Gerari, byamuyika yaboola ati Saara omuhasi wae yali 
mboochoong'ene. Mani Abbimeleki, omutuki wa Gerari n'atuma bachie 
bamuleetere Saara. 

3Nae Nasaae n'abonehera Abbimeleki esiro mu silooto mani n'amuboolera ati, 
“Bona, ewe omalire ohufwa, olwohuba omuhasi yooyirire wuno, ali neende 
wamwe.” 

4Nae Abbimeleki yali n'asisiiri ohubaaho nae, mani yaboola ati, “Omwaami, ese 
mbula omusaango kwoosi. Otaasihirisira alala neende abaandu baange. 

5Abburahamu mweene niye owaboola ati Saara yali mboochoong'ene. Saara yesi 
yaboola esiindu nasilala esyo. Sino ndasihola mu omwooyo mulai, niimbulaho 
neende esichiiririrwa sibi syoosi.” 

6Mani Nasaae yaboolera Abbimeleki mu silooto ati, “Eee, ese manyire endi esyo 
wasihola mu mwooyo mulai, mani ese mweene nihukayirira ohwonoona mu 
moni waange, nitahufukiirira ohumudiiraho daawe. 

7Nae bulaanu, kobosera omuhasi wuno wamwe. Omusaacha oyo koti lu ali 
omunabbi, achia ohuhwekongooyera ohaye ohufwa. Nae noohaya 
ohumukobosayo, hulabula endi oli omufu, ewe alala neende abaandu bao boosi.” 

8Abbimeleki yasiingira echuli-chuli mu mabwiibwi, mani yalaanga 
abachweenufu bae boosi, yaababoolera ebiindu ebyo byoosi mani baatya muno. 

9Abbimeleki yalaanga Abburahamu mani yaamuteeba ati, “Otuholere siina 
syeene sino? Sibi siina si huholere esikera wandeetera alala neende obwaami 
bwaange amasira kano? Abulao omuundu yeesi onyala ohuhola esiindu 
sy'oholere. 

10Lwasiina osiholere?” 

11Abburahamu yakobolamo ati, “Ndabaasa endi, abuundu ano, abulao omuundu 
otya Nasaae, haandi endi banyala baanjita hu banyale ohuundusaho omuhasi 
waange. 

12Kata katyo, mboocho yaange mweene niye. Mwaana wa laata yaange wuundi, 
nae haba si mwaana wa mako yaange daawe, mani sakira ndamudeehya. 

13Mani Nasaae niyaanduma ohutula mu ngo wa laata yange, njie mu byaalo 
biteende, yamboolera ati, ‘Sino nisyo siindaha wuhoonye, buli yihwoola woosi, 
boolaanga oti, wuno mboochoo niye.’” 

14Mani Abbimeleki yakobosera Abburahamu omuhasi wae Saara. Abbimeleki 
haandi yaberesa Abburahamu amakoondi, ebyaayo, neende abawaambe bae. 

15Abbimeleki n'aboolera Abburahamu ati, “Bona, eloba lyaange lyoosi liri mu 
moni wao. Menya buli yoodaha woosi.” 

16Nae Abbimeleki yaboolera Saara ati, “Bona, mbao mbereese mboochoo 
ebituundu by'efeesa elifu ndala. Sino nisyo esilolero mu moni w'abaandu bali 
naawe, neende eyiri abaandu boosi siti, obulaho omusaango kwoosi.” 

17Abburahamu yasaba Nasaae; mani Nasaae yaawonia Abbimeleki, haandi 
yaawonia omuhasi wae yesi neende abahasi bawaambe baanyala ohwiibula. 

18Olwohuba Omwaami yali niyaboya enda ch'abahasi boosi abali mu daala lya 
Abbimeleki nibateebulaangaho daawe hulwa Saara, omuhasi wa Abburahamu. 

Ohuchaaka 21 

Ohwiibulwa hwa Yisaka 

1Omwaami yaberesa Saara ehabi koti lu yali yamusuubisa. 

2Saara yanyoola amabaanga, yeebulira Abburahamu mu bukofu bwae omwaana 
musyaani. Omwaana yeebulwa mu biha byeene bi Nasaae yali amuboleere. 

3Abburahamu yakuliha omwaana oyo Yisaka. 

4Yisaka niyamala endaalo chitaanu-na-chidatu, Abburahamu yamuheba koti lu 
Nasaae yali yamulagira. 

5Abburahamu niyeebula Yisaka, yali neende emyaaka emia ndala (100) 
eky'obuhuluundu. 

6Mani Saara yaboola ati, “Nasaae yandeteere esangaalo neende enjeho. Buli 
muundu onasiwulire achia ohucheha naange.” 

7Mani Saara yameedaho ati, “Wiina mweene owali naamanyire ati, Saara 
omuhasi wa Abburahamu yesi anyala ohwiibula omwaana yaamunuunia hu 
mbeere chae? Nae bone, mbano mwiibuliire omwaana musyaani mu bukofu 
bwae.” 

8Omwaana oyo yahula, mani hu ludaalo lu bamutusira hu lubeere, Abburahamu 
yahola esidyaalo sihoongo. 

Hagari neende Yisimaeli beeruswa 

9Ao mani Saara yeemao yaabona omwaana yi Hagari omuhasi Mumisiri yi 
yebulira Abburahamu naabaya neende Yisaka omwaana wae. 

10Saara yababona mani yaboolera Abburahamu ati, “Yirusa omuhasi muwaambe 
wuno atule ano neende omwaana wae oyo. Olwohuba omwaana w'omuhasi 
omuhalaabani wuno haba saahoyera ohunyoolaho hu myaandu kyao, ekichia 
ohuba obusiha bwa Yisaka omwaana waange.” 

11Esiindu sino syanyaasa muno Abburahamu mu bibaaso, olwohuba Yisimaeli 
yesi yali omwaana wae. 

12Mani Nasaae yaboolera Abburahamu ati, “Oteyendeherera muno ebidiira hu 
mwaana wa Hagari omuwaambe wao. Hola buli siindu si Saara ahuboolera, 
olwohuba abeechuhulu ba ndahusuubisa bachia ohutula mu Yisaka sa. 

13Nae omwaana w'omuhasi muwaambe oyo, yesi njia ohumuba abaana baangi, 
mani beehole esyaalo. Olwohuba oyo yesi mwaana wao niye.” 

14Nibwahya echuli mu mabwiibwi, Abburahamu yaberesa Hagari ebyohulya 
neende esikiingiro sy'eseero sichuulemo amaachi. Abburahamu yata omwaana 
oyo hu mukoongo kwa Hagari, mani yaamuseebula. Hagari yaawaao mani 
yakeendaanira mu sichiimi sya Bberisebba. 

15Nae amaachi komu sikiingiro sy'eseero esyo nikawaamo, Hagari yaleha 
omwaana oyo mu siiniha sy'omusaala kuundi. 

16Mani yeseenda yehala emiita emia ndala (100) eyalehooho neende omwaana 
oyo. Yaboola mu mwooyo kwae ati, “Haba siinyala ohwesimiirisa ohubona 
omwaana waange naafwa.” Niyali niyehaale ao yatingaala omwaana wae, mani 
yatuunduha yaalira. 



42 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

17Nasaae yawulira omwaana n'alira mani malaika wa Nasaae naatula Muukulu 
n'alaanga Hagari naamuboolera ati, “Hagari, siina syeene esihunyaasa ebibaaso? 
Otatya daawe. Nasaae awuliire omwaana oyo n'alira. 

18Siingira, okiinge omwaana oyo, omwaakate bulai. Njia ohuhola esyaalo 
sihoongo ohutula mu beechuhulu bae.” 

19Nasaae yamwaamula emoni, mani yaabona esulo y'amaachi. Yachia yaadaya 
amaachi, yeechusa esikiingiro sy'amaachi sy'eseero esyo, mani yaaberesa 
omwaana amaachi kaandi ohung'wa. 

20Mani omwaana oyo yaahula Nasaae naali nae. Yisimaeli yamenya mu sichiimi 
sya Parani, mani yaaba omuchweenufu muno mu hulwaanira obuyiingo. 

21Ng'ina yamunyoolera omuhasi ohutula mu syaalo sy'e Misiri. 

Embuliirisania akatikaati wa Abburahamu neende Abbimeleki 

22 Ao mu biha ebyo, Abbimeleki neende Fikoli omuhoongo w'eye lyae, bachia 
baaboolera Abburahamu bati, “Nasaae ali naawe mu buli siindu sy'ohola. 

23Bulaanu sakira mu moni wa Nasaae ndeechubire oti, soochia huumbacha kata 
sa ohubacha abaana baange kata sa abeechuhulu baange. Koti lu mbeere 
omuwulisi yooli, mbaasa endi wesi ochia ohuba omuwulisi yi ndi neende eyo 
yoosi y'ochia ohumenyaanga.” 

24Abburahamu yaboola ati, “Ndeechuba.” 

25Bulaanu Abburahamu yekanyiirisira Abbimeleki ebidiira hu sulo yi 
bahalaabani ba Abbimeleki bali bawaamba. 

26Abbimeleki yeemao yaboola ati, “Haba siimanyire owasihola daawe. Haandi 
haba simumbooleraangaho esiindu syoosi. Lwaleero nilwo olutaangira 
ohusiwulira.” 

27Mani Abburahamu yaaberesa Abbimeleki amakoondi neende eng'oombe, 
mani boombi bahola endagaano. 

28Abburahamu yawulamo amakoondi madoto kataanu-na-kabiri ohutula mu 
hoonge yae. 

29Abbimeleki yateeba Abburahamu ati, “Lwasiina wawuulemo amakoondi 
madoto kataanu-na-kabiri?” 

30Nae Abburahamu yakobolamo ati, “Fukiirira huberese amakoondi madoto 
kataanu-na-kabiri kano. Sino sinyale ohwomiisa siti, niise owayaba esulo yino.” 

31Sakira, abuundu ao alaangwa Bberisebba. Olwohuba ao niwo yi boombi 
baholera esichubo. 



43 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

32Nibamala ohuholera endagaano yino Bberisebba, Abbimeleki neende Fikoli 
bakobola mu syaalo sy'Abafilisiti. 

33Mani Abburahamu n'ataaka omusaala mutamarisiki Bberisebba, mani 
yeenamirao Omwaami, Nasaae w'endaalo choosi. 

34Abburahamu yamenya mu syaalo sy'Abafilisiti ohumala embaka yiyeraho. 

Ohuchaaka 22 

Nasaae alagira Abburahamu ohuyaana Yisaka 

1 Bino nibyawa, Nasaae yateema Abburahamu yamulaanga ati, “Abburahamu!” 
Nae yakobolamo ati, “Ndiwo”. 

2Nasaae yamuboolera ati, “Bukula omwaana wao, omwaana wao mudeerwa 
Yisaka, omuheerwa wao oyo, ochie mu syaalo sya Moria, omuyaanireyo eyo koti 
esiyaanwa sisaambe hu lugulu lu njia ohuhweekesa.” 

3Mani nibwahya echuli mu mabwiibwi, Abburahamu yasiingira, yasyaaka eehwi, 
yaachita hu suhiri yae, haandi yaabukula abahalaabani bae babiri, neende 
omwaana wae Yisaka bachaaka olukeendo. Basiingira baachia abuundu yi 
Nasaae yali naamuboolere. 

4Endaalo chidatu nichabitao, Abburahamu yasiingisa obweeni mani yaabona 
abuundu ao. 

5Abburahamu yaboolera abahalaabani bae babiri ati, “Eng'we mudoong'e ano 
neende esuhiri chino, nae ese neende omusoliiri waange wuno huchie eyo mani 
hwiinamire Nasaae. Nihuba nihumalire, huchia ohukobola yi muli.” 

6Abburahamu yabukula eehwi ch'ohusaambira esiyaanwa mani n'achidwiiha 
Yisaka omwaana wae oyo. Nae omweene yakiinga omuliro neende ehaande. 
Boombi bakeendera alala nibachia. 

7Yisaka yaboolera laatang'ene ati, “Laata!” Nae yakobolamo ati, “Ndiwo, 
mwaana waange.” Mani Yisaka yateeba ati, “Bona, omuliro neende eehwi mbino 
biriwo; nae ekoondi lyohusaamba koti esiyaanwa liri yeena?” 

8Abburahamu yakobolamo ati, “Nasaae mweene niye ochia ohwenyoolera 
ekoondi lyohusaamba.” Mani boombi nibakeendera alala nibachia. 

9 Nae niboola abuundu yi Nasaae yali naamuboleere, Abburahamu yoombahao 
alutaari, yaalaho bulai eehwi. Yaboya Yisaka omwaana wae, yaamwaalisa hu hwi 
chiri hu alutaari. 

10Bulaanu Abburahamu yasobolayo ehaande ohumwiita. 

11Nae malaika w'Omwaami naamulaanga naali muukulu ati, “Abburahamu, 
Abburahamu!” Nae yaakobolamo ati, “Nduwo.” 



44 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

12Malaika yamuboolera ati, “Otanyaalaho omwaana wao oyo, kata sa 
waamuholaho esiindu syoosi. Bulaanu manyire endi hane wiisa oluyaali haandi 
otya Nasaae. Olwohuba haba soohayire ohuumberesa omwaana wao 
mudeerwa.” 

13Abburahamu yahubba amahemo enyuma mani yaabonayo ekoondi emiiku 
niliyandiisye enjika chalyo mu sichaha. Abburahamu mani n'abukula ekoondi 
emiiku elyo, naaliyaanayo koti esiyaanwa sisaambwa ataali omwaana wae oyo 
daawe. 

14Abburahamu yalaanga abuundu ao ati, “Omwaami niye oberesa.” Kata buti, 
abaandu baboolaanga sa bati, “Hu lugulu lw'Omwaami, omweene niye oberesa.” 

15Malaika w'Omwaami naali muukulu haandi yalaanga Abburahamu ehabi 
lyohubiri, 

16haandi yaboola ati, Omwaami aboola ati, “Ndeechuba mu liita lyaange lyeene 
endi, njia ohuhuberesa ehabi nyiingi. Koti lw'oholere sino, mani waahaya 
ohuunyima omwaana wao mudeerwa, 

17syesi suubisa endi njia ohuhuberesa abeechuhulu baangi, abaangi koti 
eng'ining'ini ch'aakulu, haandi koti omusenye kwohu lwaasi lw'enyaanja. 
Abeechuhulu bao bachia ohuyiingira abasuku baabwe. 

18Ebyaalo byoosi bichia ohuusabaanga ehabi koti lu mbereese abeechuhulu bao 
ehabi. Njia ohuhola bino byoosi olwohuba wumbuliire.” 

19Mani Abburahamu yakobola eyiri abahalaabani bae, nibawaao boosi 
ohukobola Bberisebba, yi Abburahamu yamala yaamenya. 

Abeechuhulu ba Nahori 

20Ebyo nibyawa, baboolera Abburahamu bati, Milika yesi yeebuliire Nahori 
mwaanang'ina abaana bataanu-na-badatu. 

21Wuusi omwaana waamberi, Bbusi mwaanang'ina, Kemueli laatang'ene 
Aramu, 

22Kesedi, Haso, Pilidaasi, Yidilaafi, neende Bbetueli. 

23Bbetueli niye laatang'ene Rebbeka. Milika yebulira Nahori, mwaanang'ina 
Abburahamu abaana bataanu-na-badatu bano. 

24Rewuma, omuhasi w'erwaanyi wa Nahori yesi yeebula Tebba, Gahamu, 
Tahasi, neende Maaka. 

Ohuchaaka 23 

Saara afwa mani Abburahamu yaakula eloba ly'ohusiihamo 

1Saara yayiindira ohumala emyaaka emia ndala neende amahumi kabiri neende 
kitaanu-na-kibiri (127). 

2Saara yafwiira Hebburoni mu syaalo sya Kanani, mani Abburahamu naamulira 
muno. 

3Ao mani Abburahamu yasiingira yaaleha omulaambo kw'omuhasi wae, yaachia 
eyiri Abahiiti yababoolera ati, 

4 “Ese ndi walukeendwa owamenya ano yi muli. Muunguseho hu loba, siihemo 
omuhasi waange.” 

5Abahiiti bamukobolamo bati, 

6“Tekeeresa bi huboola ewe omwaami weefwe. Siiha omuhasi wao abuundu 
weefwe ahiramo obulai. Buli muundu yeesi hweefwe achia ohuba omusangaafu 
ohuhuberesa eng'ani, onyale ohumusiihamo.” 

7Abburahamu yaguunama mu moni waabwe 

8yaboola ati, “Nimufukiriire muti ese siihe ano omuhasi waange, mwekweede 
Efirooni omwaami wa Sohari, 

9yaanguse eng'uungu eyiri Makipela, eyiri aambi neende endalo yae. Mumusabe 
ayiinguse, njia ohumutuunga obukusi bwoosi bulaanu buti nimubona, yibe 
eyaange y'ohusiihaangamo abafu baange.” 

10Efirooni yesi yali niyehaale alala neende Abahiiti baandi, abuundu yi 
bebuusiraanga hu mulyaango kw'esiko. Efirooni Omuhiiti yaboolera 
Abburahamu abaandu boosi nibawulira ati, 

11“Haba daawe omwaami waange ewe! Ndekeerese. Njia ohuhuberesa 
omukuunda, haandi huberese neende eng'uungu yirimo yosi, abaandu baange 
beene bano nibabona. Njia ohuhuberesa osiihemo omuhasi wao.” 

12Abburahamu yaguunama mu moni wa Abahiiti 

13mani yaboolera Efirooni abebulanwa bae boosi nibawulira ati, “Hwekongooya, 
otekeerese. Omukuunda kwoosi njia ohukukula hu bukusi. Fukiirira ngutuunge, 
mani siihemo omuhasi waange.” 

14Efirooni yakobolamo ati, 

15“Omwaami waange, omukuunda kuno kuhoyera ebituundu by'efeesa emia 
chine (400), esyo sihunyaasira siina? Ewe mala kasiihamo omuhasi wao.” 

16Abburahamu yafukiirira, mani yapiimira Efirooni ebituundu by'efeesa emia 
chine (400), ohuchianakana neende ebipiimo bi bachurusi beehoonyeraanga. 

17Mani eyo niyo engeri yi mukuunda kwa Efirooni okwa Makipela, okwali 
ebukwe wa Mamure, kweehola okwa Abburahamu. Omukuunda kuno kwalimo 
eng'uungu neende emisaala kyoosi ohwoola hu lwaaho lwaakwo. 

18Abahiiti boosi abali muluhiiho mu mulyaango kw'esiko basimanya bulai 
bweene bati, omukuunda okwo kw'Abburahamu nikwo. 

19Bino nibyawa, Abburahamu yasiiha Saara omuhasi wae mu ng'uungu eyiri mu 
mukuunda kwa Makipela okwali ebukwe wa Mamure mu syaalo sy'Abakanani. 

20Omukuunda okwo alala neende eng'uungu yalimo, ebyali eby'Abahiiti, 
byeeholera elalira ebya Abburahamu, eby'ohusiihaangamo abafu bae. 

Ohuchaaka 24 

Banyoolera Yisaka omuhasi 

1Bulaanu Abburahamu yali akofuule muno, haandi Omwaami yali niyamuba 
ehabi mu buli siindu si yaholaanga. 

2Abburahamu yaboolera omuhalaabani wae muhuluundu, owali naahulira 
ebiindu byae byoosi ati, “Ta amahono kao mu mataango kaange. 

3Ndaha weechube mu liita ly'Omwaami Nasaae owaloonga ekulu neende 
esyaalo, oti soochia ohudoolera omwaana waange Yisaka omuhasi ohutula mu 
Bakanani bano bandamenyamo daawe. 

4Nae oli ow'ohuchia mu syaalo syaange haandi eyiri abeebulanwa baange beene 
mani odoolere Yisaka omwaana waange omuhasi.” 

5Mani omuhalaabani oyo yateeba Abburahamu ati, “Nae niwiichuhana omuhasi 
oyo yaahaya ohufukiirira ohwiicha naange mu syaalo sino? Nyala ohukobosayo 
omwaana wao mu syaalo siwatulamo?” 

6Abburahamu yamuboolera ati, “Bona oti, sookobosaho eyo omwaana waange 
daawe. 

7Omwaami Nasaae wo muukulu owaandusa mu nyuumba ya laata yaange 
haandi neende mu syaalo sindeebulwamo, oyo owamboolera niyechuba ati, 
‘Njia ohuberesa abeechuhulu bao esyaalo sino,’ achia ohuhutumira malaika wae, 
mani ochia ohudoolera omwaana waange omuhasi ohutula eyo. 

8Nae omuhasi naatafukiirira ohwiichana naawe, esichubo sino haba sisiba 
nisichia ohuhudiira daawe. Ohutusaho otakobosaho omwaana waange eyo.” 

9Mani omuhalaabani oyo naata amahono kae mu mataango k'Abburahamu 
omwaami wae, namwechubira ebiindu bino. 

10Omuhalaabani oyo, yabukula engamia ch'omwaami wae ehumi, yeweerao. 
Haandi yaabukula ebiyaanwa by'omwaami wae ebya buli ngeri, mani yaachia 
Mesopotamia mu siko sya Nahori. 

11Yoola hu mwaalo kuli hu siruwa sy'esiko engoloobe, ebiha bi bahasi 
bachiiraangamo amaachi, mani yaasigamia aasi engamia chae. 

12Yasaba ati, “Omwaami, Nasaae w'Abburahamu omwaami waange, husaba 
enyaanga yino wuhoonye nyale ohuhola si ndeechuba eyiri Abburahamu 
omwaami waange. 

13Bona, mbano nyemere aambi neende esulo y'amaachi, haandi mbao abahaana 
bomu siko sino bali ohwiicha ohudaya amaachi. 

14Leha omuhaana yi njia ohuboolera endi, ‘Mbereseho enjaagi ng'weeremo,’ 
mani yaboola ati, ‘Ng'weeramo, haandi njia ohung'weesa engamia chao’ leha oyo 
abe niye yooba n'odoleere omuhalaabani wao Yisaka. Sino nisyeeholehana, ao 
niwo yi njia ohumanyira endi, woosereese esichubo sy'omwaami waange.” 

15Niyali naasilomalomaanga, nae bona, Rebbeka, omuhaana wa Bbesweeri 
omwaana wa Milika, omuhasi wa Nahori, mwaanang'ina Abburahamu, n'atulayo 
n'akingiirire enjaagi hu mabeka. 

16Rebbeka yali omuhaana oboneha bulai muno, otamanyaho eby'abasaacha. 
Yehirira hu sulo, mani yaadaya amaachi, niyeechusa enjaagi yae mani yatula mu 
sulo. 

17Mani omuhalaabani oyo yeeruha ohuchia ohumubukaanira yaboola ati, 
“Hwekweeda wumbereseho amaachi madiidi akomu njaagi yao ng'weeho.” 

18Nae n'aboola ati, “Omwaami waange, ng'wa.” Mani niyedwiihula enjaagi 
bwaangu naamuba ohung'wa. 

19Niyamala ohumuba amaachi yaang'wa, yamuboolera ati, “Njia haandi 
ohudayira amaachi engamia chao chosi ching'we chiikute.” 

20Mani Rebbeka yaachuha bwaangu amaachi mu njaagi yi bisolo 
byang'weeraangamo, niyalaala ohuchia hu sulo ohudaya amaachi kaandi, 
engamia chae choosi niching'wa nichiikuta. 

21Omusaacha wuno yemeeda ohumweehaliirisa abone nikali mbwe Omwaami 
abereese olukeendo lwae luno ehabi oba haba. 

22Mani engamia nichali chimalire ohung'wa, omusaacha oyo yabukula engila 
y'esaabbu ey'obukusi bw'aakulu muno, neende ebbaangili chohu mahono 
chibiri, 

23mani yateeba ati, “Mboolereho, oli omuhaana wa wiina? Mu nyuumba ya 
lataao mulimo obweyaango butumala fweesi ohweyalisamo enyaanga yino 
kose?” 

24Nae yamukobolamo ati, “Ndi omuhaana wa Bbesweeri omwaana wa Milika 
muha Nahori.” 

25Yameeda ohuboola ati, “Huli neende obunyaasi bumala alala neende 
obweyaango bubamala ohweyalisamo.” 

26Mani omuhalaabani oyo naasigama aasi haandi niyeenamira Omwaami. 

27Mani n'aboola ati, “Omwaami Nasaae wa Abburahamu omwaami waange 
w'ehabi niye, oyo hane mweesikwa niye olwohuba yoosereese esichubo 
sy'omwaami waange. Nae hulwaange, Omwaami yanjosere mu nyuumba 
y'abebulanwa b'omwaami waange.” 

28Mani omuhaana oyo, niyeeruha n'aboolera abomu nyuumba ya ng'ina ebiindu 
bino byoosi. 

29Rebbeka yali neende mboochoong'ene olaangwa Labbani, mani Labbani 
niyeeruha naachia hu sulo eyiri omusaacha oyo. 

30Nae niyabona engila neende ebbaangili hu muhono kwa mboochoong'ene, 
haandi niyawulira emboosi cha Rebbeka mboochoong'ene ati, nilwo lu 
musaacha amuboleere, yachia eyiri omusaacha oyo. Mani bone, omusaacha oyo 
yali niyeemere hu sulo aambi neende engamia chae, 

31yamuboolera ati, “Muundu w'Omwaami, lwasiina weemere erwaanyi? Yicha 
huchie engo. Olwohuba malire ohuhutekehera enyuumba neende obweyaango 
yi ngamia chao chinaabe.” 

32Ao mani omusaacha oyo yeengira mu nyuumba. Labbani yadwiihula emigugu 
hu ngamia, yaachiberesa obunyaasi ohulya. Haandi yaleetera omuhalaabani wa 
Abburahamu neende abaandu ba yali nabo amaachi beeyosa amakulu. 

33Nibaleetera omusaacha oyo ebyohulya, yaboola ati, “Ese haba siinjia hulya 
esiindu syoosi nisisiiri ohubaboolera esiindeetere.” Labbani yamuboolera ati, 
“Ewe mani boola esihuleetere.” 

34Omusaacha oyo yaboola ati, “Ndi omuhalaabani wa Abburahamu.” 

35Omwaami yaberesa omwaami waange ehabi nyiingi muno, mani muyiinda 
muno. Nasaae yamuberesa amakoondi, ebyaayo, efeesa, esaabbu, abawaambe 
basaacha neende abawaambe abahasi, engamia alala neende esuhiri. 

36Saara omuhasi w'omwaami waange, yamwiibulira omwaana musyaani mu 
myaaka kyae ky'obukofu. Mani wuno niye yi yaberesa emyaandu kyae kyoosi. 

37Omwaami waange yandechubira n'aboola ati: Otadooleraangaho omwaana 
waange omuhasi ohutula mu Bakanani bandamenyamo bano daawe. 

38Nae oli ow'ohuchia mu nyuumba ya laata yaage, haandi neende eyiri 
abebulanwa baange, hu odoolere Yisaka omwaana waange oyo omuhasi. 

39Nae ndateeba omwaami waange endi: Niwiichuhana omuhasi yaahaya 
ohwiichana naange? 

40Nae yaangobolamo ati: Omwaami yi mbulira ebiha byoosi, achia ohutuma 
malaika wae abe naawe, mani ahwiikulire buli siindu. Ochia ohudoolera 
omwaana waange Yisaka omuhasi ohutula mu beebulanwa baange beene 
haandi ohutula mu nyuumba ya laata yaange yeene. 

41Mani esichubo syaange sino haba sisiba nisichia ohuhudiiraho daawe niwoola 
eyiri abeebulanwa baange. Nae naahaya ohwiichana naawe, esichubo sino haba 
sisiba nisichia ohuhudiiraho daawe. 

42“Nyaanga yino, niinjolere hu sulo, ndekongooyere nimboola endi: ‘Omwaami, 
Nasaae w'omwaami waange Abburahamu, noodaha olukeendo lwaange lube 
olw'ehabi, 

43bona, mbano nyemere aambi neende esulo y'amaachi. Omuhaana oneecha 
ohudaya amaachi, njia ohumusaba enjaagi yae ng'weeremo amaachi. 

44Naafukiirira mani yang'weesa engamia chaange chosi, oyo niye ochia ohuba 
omuhasi yi Omwaami yadoolera omwaana w'omwaami waange.’ 

45“Nindali nisiilomalomaanga endyo mu mwooyo kwaange, nae bona, Rebbeka 
yatulayo n'akiingire enjaagi hu mabeka, mani niyeeha aasi naadaya amaachi. 
Ndamuboolera endi, ‘Mbeeho amaachi ng'weeho.’ 

46Yedwiihula bwaangu enjaagi, yaboola ati, ‘Ewe ng'wa sa, haandi njia ohudayira 
amaachi engamia chao chosi ching'we chiikute.’ 

47Mani niimuteeba endi, ‘Laatao niye wiina?’ Nae yaboola ati, ‘Ndi omwaana wa 
Milika muha Bbesweeri, omwaana wa Nahori.’ Mani nimutaaho engila hu lwaala 
neende ebbaangili hu mahono. 

48Mani nisigama aasi haandi ninyinamira Omwaami. Ndaafumia Omwaami 
Nasaae wa Abburahamu, omwaami waange, oyo owaanyemereramo hu 
lukeendo luno ohwoola mu daala ly'abeeho b'omwaami waange, ninyoolera 
omwaana wae omuhasi ohutula mu banaluyia bae beene. 

49Bulaanu, nimudaha ohwooseresa abweene esichiiririrwa sy'omwaami 
waange muumboolere, haandi nimutadaha lwosi muumboolere sa nyale 
ohuheengao esy'ohuhola.” 

50Mani Labbani neende Bbesweeri nibakobolamo bati, “Esyo situla eyiri 
Omwaami, efwe sihunyala ohuheengao esiindu syoosi. 

51Bona, Rebbeka nguyo, ali mu mahono kao, mubukule mani muweeo nae, abe 
omuhasi w'omwaana w'omwaami wao koti lu Omwaami mweene aboolere.” 

52Nae omuhalaabani wa Abburahamu niyawulira emboosi chaabwe, yaguunama 
aasi mani niyeenamira Omwaami. 

53Mani omuhalaabani oyo naatusayo efeesa, esaabbu, neende engubo ndai, 
n'abiberesa Rebbeka. Nae Rebbeka yesi yaaberesa mboochoong'ene neende 
ng'ina ebbaangili ch'obukusi bw'aakulu muno. 

54Omuhalaabani wa Abburahamu alala neende abaandu ba yali nabo, 
nibachaaka ohulya neende ohung'wa, nibakonayo esiro esyo. Nae nibasimuha 
echuli, yaboola ati, “Lehe ngoboleyo eyiri omwaami waange.” 

55Nae mboochoong'ene Rebbeka neende ng'ina nibaboola bati, “Leha omuhaana 
ahole nadoong'aho naafwe. Achia ohwiicha endaalo ehumi nichibitireo.” 

56Nae naabakobolamo ati, “Mutatuhiindya daawe, olwohuba Omwaami mweene 
niye obereese olukeendo luno ehabi. Lehe mbweeo mani ngobole eyiri 
omwaami waange.” 

57Nabo nibakobolamo bati, “Leha hulaange omuhaana mweene mani huwulire 
sy'aboola.” 

58Mani nibalaanga Rebbeka nibamuteeba bati, “Odaha ohuwaao neende 
omusaacha wuno, kose?” Nae yakobolamo ati, “Eee, njia ohuwaao nae.” 

59Mani nibaseebula Rebbeka mboocho yaabwe, alala neende omwiihasa wae, 
neende omuhalaabani wa Abburahamu neende abasaacha ba yali nabo. 

60Mani nibaberesa Rebbeka ehabi nibaboola bati, “Mwaana weefwe, chia mani 
wiibule abaana elifu neende elifu, haandi lehe abeechuhulu bae bayiingire ebiko 
by'abasuku baabwe byoosi!” 

61Mani Rebbeka neende abeehasa bae nibasiingira, nibaniina hu ngamia, 
nibaloonda hu musaacha oyo. Mani omuhalaabani wa Abburahamu n'abukula 
Rebbeka nibawaao nae. 

62Yisaka yali nawuuyire ohutula Bberilahairoi naamenyere Negebbu. 

63Nae Yisaka yachia engoloobe mu mikuunda ohusaba. Yasiingisa emoni 
n'atingaala, mani bone, yabona engamia nichiicha. 

64Nae Rebbeka niyabona Yisaka, yeeha hu ngamia yae 

65mani yateeba omuhalaabani wa Abburahamu ati, “Omusaacha ong'alaala sa 
mu mikuunda niyeecha ohutubukaanira niye wiina?” Omuhalaabani oyo 

yamukobolamo ati, “Niye omwaami waange.” Mani Rebbeka yabukula 
esitaambaya yebwiiha mu moni. 

66Omuhalaabani wa Abburahamu yaboolera Yisaka buli siindu si yali n'aholere. 

67Mani Yisaka yengisa Rebbeka mu yeema li Saara ng'ina yali 
niyamenyaangamo. Rebbeka naaba omuhasi wae. Yisaka yadaha Rebbeka 
muno, olwohuba niye owamulemianga omwooyo, koti lu ng'ina yali niyamala 
ohufwa. 

Ohuchaaka 25 

Abeechuhulu ba Abburahamu baandi 
(1 Biha 1:32-33) 

1Bulaanu Abburahamu yeemao yadeehya omuhasi wuundi olaangwa Ketura. 

2Wuno yamwiibulira Simurani, Yokosani, Medani, Midia, Yisibbaku neende 
Suwa. 

3Yokosani yeebula Seebba neende Dedani. Abaana ba Dedani nibo bano: 
Asuriimu, Letusiimu, neende Leumiimu. 

4Abaana ba Midia nibo bano: Efa, Eferi, Hanoki, Abbida, neende Elida. Bano boosi 
bali abeechuhulu ba Ketura. 

5Abburahamu yalehera Yisaka ebiindu byae byoosi. 

6Nae Abburahamu n'asisiiri omulamu, yaberesa ebiyaanwa abaana b'abahasi 
b'erwaanyi bamwiibulira. Yabatuma bachiire mu syaalo sy'ebukwe, batule eyiri 
omwaana wae Yisaka. 

Ohufwa neende ohusiihwa hwa Abburahamu 

7Abburahamu yayiindira ohumala emyaaka emia ndala neende amahumi 
kataanu-na-kabiri neende kitaanu (175). 

8Abburahamu yayiindira mani yaafwa n'akofuule muno. Mani nibamusiiha alala 
neende bakuukaang'ene. 

9Abaana bae, Yisaka neende Yisimaeli bamusiiha mu ng'uungu ya Makipela 
ebukwe wa Mamure, mu mukuunda kwa Efirooni omwaana wa Sohari Omuhiiti. 

10Kuno nikwo omukuunda ku Abburahamu yakula hu Bahiiti. Ao niwo yi basiiha 
Abburahamu alala neende Saara omuhasi wae. 

11Abburahamu n'amalire ohufwa, Nasaae yaberesa omwaana wae Yisaka ehabi. 
Yisaka yali yamenya aambi neende Bberilahairoi. 

Abeechuhulu ba Yisimaeli 
(1 Biha 1:28-31) 

12Yisimaeli yi Abburahamu yeebula mu Hagari, omuhasi Mumisiri 
omuhalaabani wa Saara, 

13yaba neende abaana bano, ohutekehwa koti lu baloondana mu hwiibulwa: 
Nebbayooti, Kedari, Adibbeeli, Mibbisamu, 

14Misima, Duma, Masa, 

15Hadadi, Tema, Yetura, Nafisi, neende Kedema. 

16Bano nibo bakuukaang'ene enono ehumi neende chibiri, mani ameeta kaabwe 
kakulihwa ebyaalo byaabwe neende ebituundu by'ohwoombahamo amayeema 
kaabwe. 

17Yisimaeli yafwa naali neende emyaaka emia ndala neende amahumi kadatu 
neende kitaanu-na-kibiri (137). Mani nibamusiiha alala neende bakuukaang'ene. 

18Abeechuhulu ba Yisimaeli bamenya mu bituundu biri akatikaati wa Hafila 
neende Suuri, esyali ebukwe wa Misiri nochiira hu lwaande lwa Asiria. Haba 
sibamenyaho alala neende abeechuhulu ba Abburahamu baandi daawe. 

Ohwiibulwa hwa Esau neende Yakobbo 

19Bano nibo abeechuhulu ba Yisaka, omwaana wa Abburahamu. Abburahamu 
niye laatang'ene Yisaka. 

20Yisaka yali neende emyaaka amahumi kane n'adeehya omuhasi wae Rebbeka, 
omwaana wa Bbesweeri Omuaramea ohutula Padani-Aramu. Rebbeka yali 
mboochoong'ene Labbani. 

21Rebbeka, omuhasi wa Yisaka yali omukuumba. Yisaka mani naamusabira eyiri 
Omwaami. Omwaami n'awulira esaala ya Yisaka, mani Rebbeka yanyoola 
amabaanga. 

22Enda yali ey'amahwaana, mani nibali nibasisiiri ohwiibulwa, bachaaka 
ohulwaanakana nibasisiiri mu nda. Rebbeka yaboola ati, “Bino nibinachiiririra 
biti, mani ese ndabeeo omulamu endye?” Mani naachia ohweteebaho eyiri 
Omwaami. 

23Omwaami yamuboolera ati, “Ebyaalo bibiri biri mu nda yao. Ochia ohwiibula 
ebyaalo bibiri ebikabuhaane. Mulala achia ohuba ow'amaani ohuhiraho 
owaasye, omuhuluundu achia ohuhalaabaniraanga omuyere.” 

24Endaalo cha Rebbeka ech'ohwiibula nichoola, bone, yoobbao amahwaana. 

25Omwaana otaangira yatula niyaahaanye, omubiri nikweechulaho obwooya. 
Mani nibamukuliha Esau. 

26Ebiha bidiidi nibyabitao, omwaana wohubiri yesi yatula, omuhono kwae 
nikudiirire hu sisisiro sya Esau. Mani nibamukuliha Yakobbo. Rebbeka yeebula 
abaana bano Yisaka naali neende emyaaka amahumi kasaasaba. 

Esau akusa ehabi yae koti omwaana waamberi 

27Abaana bano nibahula, Esau yali omuyiimi muchweenufu muno, haandi 
omwaana waheera muno obulamu bw'erwaanyi. Nae Yakobbo yali omwaana 
muwuleerefu muno, owamenyaanga sa mu ngo. 

28Yisaka yali yaheera muno Esau, olwohuba yalichaanga hu nyama ch'ebisolo 
biyetaanga; nae Rebbeka yali niyaheera muno Yakobbo. 

29Olwoola, Yakobbo niyali nadeehaanga ebyohulya, Esau yakobola naatula 
ohuyiima, enjala niyimuluma muno. 

30Mani Esau yaboolera Yakobbo ati, “Enjala yiinjita-bwiita, leha ng'weho sa 
omuunyu ku oli ohudeeha okwo!” 

31Yakobbo nae yamukobolamo ati, “Taangira wuumberese eby'obusiha byao 
koti omwaana waamberi, hu male huberese.” 

32Nae Esau yaboola ati, “Ese ngaandi mbano ndi aambi ohufwa-bufwa. Obusiha 
bw'omwaana waamberi bwaange buno buchia ohuuhoonya butye nifwiire?” 

33Yakobbo haandi yaboola ati, “Taangira mani wuundeechubire.” Mani Esau 
yamweechubira, n'akusa Yakobbo obusiha bw'omwaana waamberi bwae. 

34Mani Yakobbo yaaberesa Esau omugaati neende omuunyu kw'eng'ooli 
ch'olaayo bidiidi biti byoong'ene. Esau yalya haandi yaang'wa mani yaasiingira 
yeweerao. Olwo nilwo lu Esau yafwiirwa eby'obusiha byae koti omwaana 
waamberi. 

Ohuchaaka 26 

Yisaka amenya mu Gerari 

1Bulaanu enjala yeemao yaakwa mu syaalo, enjala yino yakabuhanaho neende 
eyaliwo mu ndaalo cha Abburahamu. Mani Yisaka naachia Gerari eyiri 
Abbimeleki, omutuki w'Abafilisiti. 

2Omwaami yali n'amalire ohubonehera Yisaka n'amuboolere ati, “Otachia Misiri 
daawe; doong'a sa mu syaalo sino mani omenye yi njia ohuhuboolera. 

3Menya ano mani njia ohuba naawe haandi njia ohuhuba ehabi. Njia 
ohuhuberesa eeloba lino libe elyao neende ely'abeechuhulu bao. Njia 
ohwiichulisa esichubo si ndahola neende Abburahamu lataao. 

4Njia ohuhuberesa abeechuhulu, mani bachia ohwiingiya babe koti eng'ining'ini 
cho muukulu, mani njia ohubaberesa esyaalo sino syoosi. Ebyaalo byoosi bichia 
ohuusaba biberese ehabi koti lu njia ohuba nindaberesa abeechuhulu bao. 

5Njia ohuhuberesa ehabi, olwohuba Abburahamu yaambulira mani yaliinda 
amalako neende ebilagiro byaange.” 

6Mani Yisaka n'amenya mu Gerari. 

7Nae abaandu nibamuteeba ebidiira hu muhasi wae, yababoolera ati, 
mboochoong'ene niye. Haba siyanyala ohufukiirira ati muhasi wae niye daawe, 
olwohuba yali n'atiire ati abaandu banyala ohumwiita mani baayira Rebbeka, 
olwohuba yali n'aboneha bulai muno. 

8Olwoola, Yisaka niyali n'amalire ohumenya mu syaalo esyo embaka ndeeyi 
hooho, Abbimeleki omutuki w'Abafilisiti yatingaala niyeemere aambi neende 
edirisa lyae mani yaboona Yisaka n'ali alala neende Rebbeka koti omusaacha 
neende omuhasi. 

9Abbimeleki yalaanga Yisaka mani yaamuboolera ati, “Bona, oyo muhasi wao 
niye! Lwasiina oboola oti mboochoo niye?” Yakobolamo n'aboola ati, “Ese 
ndamanya endi bachia ohuunjita nimboola endi muhasi waange niye.” 

10Abbimeleki yaboola ati, “Otuholere siina syeene sino? Omuundu wuundi 
yahakonere neende omuhasi wao mani yahatukwiisireho omusaango.” 

11Mani Abemeleki n'alagira abaandu boosi n'aboola ati, “Oyo yeesi olidiira hu 
musaacha wuno oba hu muhasi wae achia ohwiitwa.” 

12Mani Yisaka n'ataaka ebyohulya mu syaalo esyo, omwaaka kweene okwo 
niyeeta emere muno. Omwaami yamuba ehabi, 

13naaba omuyiinda, mani emyaandu kyae kyemeeda ohwoola lu yaba omuyiinda 
muno. 

14Yisaka naaba neende ebyaayo neende amakoondi maangi muno, mani 
Abafilisiti nibamudiirira muno ehiinda. 

15(Bulaanu Abafilisiti bali beekalao esulo chi bahalaabani b'Abburahamu 
laatang'ene bali bayaba mu ndaalo cha Abburahamu laatang'ene; nibeechusa 
mu esulo chino eloba.) 

16Mani Abbimeleki n'aboolera Yisaka ati, “Tula mu syaalo syeefwe mani oweo; 
olwohuba mbao weholere omuyiinda ohutuhira fweesi.” 

17Yisaka yatula eyo yacha yamenya mu hooho lya Gerari. 

18Yisaka haandi n'ayaba esulo ch'amaachi chi bali bayaba mu ndaalo cha 
Abburahamu laatang'ene. Olwohuba Abafilisiti bali nibeekala esulo chino 

Abburahamu n'amalire ohufwa. Yisaka haandi yachikuliha ameeta ka 
laatang'ene yali niyachiberesa. 

19Nae abahalaabani ba Yisaka nibayaba ehooho banyoolayo esulo yisooha 
amaachi, 

20abaayi ba Gerari basoolana neende abaayi ba Yisaka nibaboola bati, “Amaachi 
kano keefwe.” Mani Yisaka n'alaanga esulo eyo ati: “Busoolo”, olwohuba 
bayiinganira nae ao. 

21Abahalaabani ba Yisaka haandi nibayaba esulo yiindi, haandi eyo yosi 
nibayisoolaaniraho; mani Yisaka n'ayilaanga ati: “Sitina” amahuluundu mbwe: 
“Obusuku.” 

22Yisaka haandi n'atula ao n'ayaba esulo yiindi, nae eyo haba sibayisolaaniraho 
mani n'ayilaanga ati, “Rehobbooti” n'aboola ati, “Olwohuba Omwaami bulaanu 
yaarubeerese obweyaango, njia ohwiingiya mu syaalo sino.” 

23Yisaka n'atula ao mani n'achia Bberisebba. 

24Omwaami yabonehera Yisaka esiro syeene esyo n'amuboleera ati, “Niise 
Nasaae wa Abburahamu laatao; mani otatya, olwohuba njia ohuba naawe, njia 
ohuhuberesa ehabi haandi njia ohwiingiya abeechuhulu bao hulwa 
omuhalaabani waange Abburahamu.” 

25Mani Yisaka niyoombaha ao alutaari, n'alaanga eliita ly'Omwaami, mani 
n'achomeha eyeema lyae ao. Mani abahalaabani ba Yisaka nibayaaba ao esulo. 

Endagaano akatikaati wa Yisaka neende Abbimeleki 

26 Abbimeleki alala neende Ahusaati omukeraki wae neende Fikoli ohulira 
amaye kae batula Gerari baachia eyiri Yisaka. 

27Yisaka n'abateeba ati, “Lwasiina mwiicha yi ndi, mumanyire bulai bweene 
muti haba simundaha haandi mwaanjirusa ohutula mu syaalo syaange?” 

28Bakobolamo nibaboola bati, “Hubona bulai bweene huti Omwaami ali naawe; 
sakira huboola huti, leha abeo esichubo akatikaati wao neende efwe, leha huhole 
endagaano naawe yiti, 

29haba soochia ohutuholaho esyonoono syoosi, koti sa efwe haba 
sihuhudiirireho mani hwahuholaho esiindu syoosi ohutusaho ebilai byoong'ene, 
hwahuleha waawao neende omuleembe. Bulaanu Omwaami mbao ahubereese 
ehabi.” 

30Yisaka n'abaholera Esidyaalo, mani baang'wa haandi baalya. 

31Nibwahya, basiingira echuli-chuli, baahola endagaano nibeechuba abeene-na-
beene; mani Yisaka yaabaseebula bawao, nibakabuhana mu muleembe. 

32Hu ludaalo lweene olwo, abahalaabani ba Yisaka nibamuboolera ebidiira hu 
sulo chi bali nibayabire bati, “Hunyoolere amaachi.” 

33Mani n'ayilaanga ati “Sibba;” sakira esiko esyo silaangwa siti Bberisebba 
ohwoola buti. 

Abahasi bateende b'Esau 

34Esau niyoosa emyaaka amahumi kane eky'obuhuluundu, n'adeehya abahasi 
Bahiiti babiri, Yudita omuhaana wa Bberi, neende Bbasimaati omuhaana wa 
Eloni. 

35Mani bomisira Yisaka neende Rebbeka obulamu. 

Ohuchaaka 27 

Yisaka aberesa Yakobbo ehabi 

1Yisaka bulaanu yali n'akofuule haandi nawofuule. Yalaanga Esau omwaana wae 
muhuluundu yaamuboolera ati, “Mwaana waange!” Nae yakobolamo ati, 
“Mbano nduwo.” 

2Yisaka n'amuboolera ati, “Bona, mbano ngofuule; mani haba siimanyire 
oludaalo lu ndahafwiireho. 

3Bulaanu bukula eby'ohuyiimira byao, oluyiingo neende obusaale bwao mani 
ochie mu siino oyiime. Ndaha wunjitiire esisolo, 

4mani wundeehere ebyohulya bilai, ebyo bi ndaha muno, mani wundeetere ndie; 
mani huberese ehabi nisisiiri ohufwa.” 

5Bulaanu, Rebbeka yali n'atekereese n'awulira bi Yisaka yali n'abooleraanga 
Esau omwaana wae. Esau niyali n'achiire mu siino ohuyiima aleteere 
laatang'ene esolo, 

6Rebbeka yaboolera omwaana wae Yakobbo ati, “Mbuliire laatao 
n'abooleraanga Esau mwaanamao ati, 

7‘Chia wundeetere esisolo mani wundeehere ebyohulya bilai ndie, mani 
huberese ehabi mu moni w'Omwaami nisisiiri ohufwa.’ 

8Sakira bulaanu, mwaana waange, wulira buli mboosi yihuboolera mani ohole 
koti lu hulagira. 

9Chia mu byaayo mani wundeetere embusi ehomefu enjere chibiri, mani nyale 
ohudeehera laatao ebyohulya bilai by'adaha. 

10Ochia ohubiyirira laatao alye, anyale ohuhuberesa ehabi n'asisiiri ohufwa.” 

11Nae Yakobbo yaboobera Rebbeka ng'ina ati, “Bona, Esau mwaanama aliho 
obwooya buungi hu mubiri, nae omubiri kwaange mukwalaafu nikwo. 

12Laata yaange anyala ohundiiraho, mani yaamanya ati ndi ohumubacha, mani 
ndeleetera esibwaabo esiha sy'ehabi.” 

13Ng'ina yamuboolera ati, “Mwaana waange, leha esibwaabo syao sibe hweese, 
ewe mala akafukiirira emboosi chaange, mani ochie obiindeetere.” 

14Yakobbo yaachia yaabibukula yaabileetera ng'ina, nae ng'ina yadeeha 
ebyohulya bi laatang'ene yali n'adaha. 

15Rebbeka yabukula engubo ndai muno echia Esau omwaana wae muhuluundu, 
echali nae mu nyuumba yae, mani yachifwaasa Yakobbo omwaana wae muyere. 

16Nae amaseero k'embusi njere, yakata hu mahono k'omwaana wae Yakobbo 
neende mu kosi wae ohutaaliho obwooya. 

17Mani yaberesa omwaana wae Yakobbo ebyohulya bilai ebyo neende omugaati, 
bi yali n'adeehere. 

18Yakobbo yaachia eyiri laatang'ene, mani yaboola ati, “Laata”; nae laatang'ene 
yaboola ati, “Mbano ano; niiwe wiina, mwaana waange?” 

19Yakobbo yaboolera laatang'ene ati, “Niise Esau omwaana wao waamberi. 
Mbano holere koti lu wuumboleere; mani singiira wiihale olye enyama y'esisolo 
syaange, wuumbeerese ehabi.” 

20Nae Yisaka yateeba omwaana wae oyo ati, “Mwaana waange, onyoolere otye 
esolo eyo bwaangu butyo?” Nae yakobolamo ati, “Olwohuba Omwaami Nasaae 
wao niye owunyaliire.” 

21Yisaka yaboolera Yakobbo ati, “Mwaana waange, suda aambi mani hudiireho, 
manye oba niiwe omwaana waange mweene Esau kose haba.” 

22Yakobbo yasuda aambi neende Yisaka laatang'ene, owamudiira mani 
yaamubabaasaho yaboola ati, “Ekono lya Yakobbo nilyo, nae amahono ka Esau 
niko.” 

23Mani yaahaya ohumumanya olwohuba amahono kae kaliho obwooya koti 
amahono ka mwaanang'ina Esau; mani Yisaka yamala yaamuberesa ehabi. 

24Yamuteeba ati, “Niiwe elalira omwaana waange Esau kose?” Nae 
yaakoboolamu ati, “Ngaandi niise.” 

25Mani yaamuboolera ati, “Yindeetere, ndye esolo y'omwaana waange mani 
huberese ehabi.” Mani yaamuleteera, yaayilya; yaleeta efiini yosi yaang'wa. 

26Yisaka laatang'ene yamuboolera ati, “Mwaana waange suda aambi wuungwe 
mu sirifu.” 

27Mani yasuda aambi yaamukwa mu sirifu; niyawunyiirisa hu ngubo chae; 
yamuberesa ehabi yaboola ati, “Bona, esing'aari sy'omwaana waange siri koti 
esing'aari sy'omukuunda ku Omwaami abereese ehabi! 

28Leha Nasaae ahuberese olume lwomu kulu, neende obulai bw'eloba, neende 
ekesa liingi neende efiini enyiingi. 

29 Leha abaandu bahuhalaabanire haandi leha ebyaalo bihwiinamire. Ba 
omwaami wa bamwaanamao, haandi leha bamwaanamaao bahwiinamire. Buli 
muundu ohubwaaba leha abwaabwe, haandi buli muundu ohuba ehabi leha 
anyoole ehabi!” 

Esau asaba Yisaka ehabi 

30Yisaka niyamala ohuberesa Yakobbo ehabi ati, Yakobbo n'asisiiri ohutula eyiri 
laatang'ene, Esau yoola n'atula mu huyiima hwae. 

31Mani yesi yadeeha ebyohulya bilai, mani yaabileteera laatang'ene. Mani 
yaamuboolera ati, “Leha laata asiingire, olye enyama yi ese omwaana wae 
muleetere, mani wumberese ehabi.” 

32Yakobbo laatang'ene yamuteeba ati, “Niiwe wiina?” Nae yaakobolamo ati, 
“Niise Esau, omwaana wao muhuluundu.” 

33Mani Yisaka yakwaamo oluteengo, n'aboola ati, “Wiina mweene oyiimire esolo 
yayindeetera ndayirya yoosi ewe n'osisiiri ohwiicha mani ndaamuberesa ehabi? 
Eee, achia ohunyoola ehabi.” 

34Nae Esau niyawulira emboosi cha laatang'ene, yahubba wuuwi yaalira muno, 
mani yaboolera laatang'ene ati, “Ewe laata yaange, hwekweeda, syeesi 
wuumbereseho ehabi!” 

35Nae yakobolamo ati, “Mwaanamao yeechere yaambachirisa, mani yaayira 
ehabi yao.” 

36Esau yaboola ati, “Sino haba sinisyo esyakera baamulaanga Yakobbo? 
Olwohuba lino nilyo ehabi lyoohubiri naayiraanga ehabi yaange. Yanyuula 
obusiha bwaange koti omwaana muhuluundu; haandi mbao bulaanu ayirire 
ehabi yaange.” Yateeba n'aboola ati, “Haba siwumbihiireho ehabi yoosi daawe?” 

37Yisaka yakobola mu Esau n'aboola ati, “Bona, muholere abe omwaami wao, 
haandi holere bamwaanang'ina boosi ohuba abawaambe bae. Mubereese emwo 
yoosi neende efiini ohuliinda obulamu bwae. Mani mwaana waange, 
ndaahuberese siina syeene?” 

38Esau yekweeda laatang'ene yaboola ati, “Laata yaange, mbeeho sa syesi ehabi 
ayahaba ndala yoong'ene sa yiti!.” Esau yaayuulira mu kono ly'aakulu mani 
n'achaaka ohulira. 

39Yisaka laatang'ene yamukobolamo ati, “Bona, eloba ly'ochia 
ohumenyaangamo haba silichia ohuba elai daawe, haandi olume lutula aakulu 
haba siluchia hulitoonyaho. 

40 Ochia ohubao ohweema hu lugaanga lwao, haandi ochia ohuba omuhalaabani 
muwaambe wa mwaanamao; nae niweechimula, ochia ohuhalaka ekoombo lyae 
ohutula hu mabeka kao.” 

41Esau yahayihana neende Yakobbo ohweema hu habi yi laatang'ene 
yamuberesa, mani Esau yaboola mu mwooyo ati: “Mbao endaalo ch'ohulira laata 
yaage n'afwiire chiri aambi ohwoola; ohwoola lu njia ohwiita mwaanama 
Yakobbo oyo.” 

42Rebbeka niyamanya emboosi cha Esau omwaana wae muhuluundu, yalaanga 
Yakobbo omwaana wae muyere, yaamuboolera ati, “Bona, Esau mwaanamao 
nguyo adaha ohuhwiita amale awuuchuluhe. 

43Sakira mwaana waange, bulaanu tekeeresa bi huboolera, siingiriramo, 
wiiruhe ochie Harani eyiri Labbani hoochao, 

44mani omenye nae ebiha bidiidi, ohwoola lu etima lya mwaanamao lyahakwe. 

45Etima lya mwaanamao lyahoole lyaakwa, yeebirira esiindu siwamuhola. Ao 
niwo yinjiira ohuhutumira omuundu mani ahweende ohutula eyo. Haba 
siindaha ohufwiirwa abaana baange boombi hu ludaalo lulala.” 

Yisaka atuma Yakobbo eyiri Labbani 

46Rebbeka yaboolera Yisaka ati, “Obulamu bwaange haba sibudahana neende 
abahasi Bahiiti. Niwiichuhana Yakobbo yadeehya mulala hu bahasi Bahiiti koti 
bano, sibulao si mba ninyoolere mu bulamu buno daawe.” 

Ohuchaaka 28 

1Yisaka yalaanga Yakobbo yaamuberesa ehabi, mani yaamulagira n'aboola ati, 
“Haba soochia ohuhwa omuhasi Mukanani. 

2Siingira ochie Padanaraamu mu nyuumba ya Bbesweeri kuukao, wenyoolere 
mulala hu bahaana ba Labbani hoochao abe omuhasi wao. 

3Leha Nasaae w'Obunyala bwoosi ahuberese ehabi haandi ahube olwiibulo 
wiingiye, mani weehole esyaalo. 

4Leha Nasaae ahuberese, ewe neende abeechuhulu abali naawe ehabi ya 
Abburahamu. Ochia ohuyira esyaalo syolimo koti walukeendwa sibe esyao, 
esyaalo si Nasaae yaberesa Abburahamu.” 

5Mani Yisaka yaseebula Yakobbo yawaao; Yakobbo yaachia Padanaramu eyiri 
Labbani, omwaana wa Bbesweeri Omuaramea, mboochoong'ene Rebbeka, 
ng'ina Yakobbo neende Esau. 

Esau adeehya omuhasi wuundi 

6Esau niyamanya ati Yisaka yali abereese Yakobbo ehabi, yamutuma ohuchia 
Mesopotamia anyoole omuhasi. Haandi niyamanya ati, Yisaka yaberesa 
Yakobbo ehabi, yamulagira ati, “Otadeehyaangaho omuhasi Mukanani,” 

7haandi Esau yamanya ati, Yakobbo yawulira emboosi cha laatang'ene neende 
ng'ina yaachia Padanaramu. 

8Nae Esau niyabona ati, abahasi Bakanani haba sibasangaasa Yisaka laatang'ene, 

9Esau yachia eyiri Yisimaeli yadeehya omuhasi wuundi ohumeeda hu bahasi ba 
yali nabo. Omuhasi wuno niye Mahalati omuhaana wa Yisimaeli omwaana wa 
Abburahamu, mboochoong'ene Nebbayooti. 

Esilooto sya Yakobbo naali Bbeteli 

10Yakobbo yatula Bberisebba yakeenda yaachia Harani. 

11Mani niyoola abuundu waandi, yakonaao esiro esyo olwohuba elyuuba lyali 
nilikwiire. Yabukula ekina lala elyali abuundu ao, yaalyeyikiha yaamala 
yeeyalisa ao yaakona endoolo. 

12Mani naloota ati, yaliwo engaasi endeeyi muno niyemeeswe ohutula hu syaalo 
ohwoola Muukulu. Mani bone, bamalaika ba Nasaae bali nibaniina haandi 
nibeeheraho! 

13Mani bone, Omwaami niyeema aakulu wayo yaboola ati, “Niise Omwaami 
Nasaae wa Abburahamu kuukao neende Nasaae wa laatao Yisaka. Njia 
ohuhuberesa eloba liweyaliiseho lino, libe elyao neende ely'abeechuhulu bao. 

14Olwiibulo lwao luchia ohwiingiya lube koti olufu lwohu syaalo, haandi ochia 
ohusalaana mu syaalo woole emuumbo neende ebukwe, emukulu neende 
emwaalo; haandi abaandu bohu syaalo boosi bachia ohunyoola ehabi ohubitira 
mweewe neende mu beechuhulu bao. 

15Bona, mbao ndi naawe haandi njia ohuhuliindaanga buli y'ochiira, haandi 
ohuhukobosa mu loba lino. Olwohuba haba siinjia ohuhuleha ohwoola lu 
ndirihola ebiindu bihuboolere bino.” 

16Yakobbo yasimuha mu ndoolo mani n'aboola ati, “Mubwadyeeri bweene, 
Omwaami ali abuundu ano, nae haba simbeere niisimanyire daawe.” 

17Mani yatya muno yaboola ati, “Abuundu ano atiisa muno! Mubwadyeeri 
bweene, yino niyo sa enyuumba ya Nasaae yeene, haandi ano niwo 
omulyaangiro kweene okw'Ekulu.” 

18Nibwahya echuli-chuli muno, Yakobbo yasiingira yaabukula ekina li yali 
niyeyikiihe elyo, yalyoombaha lyaaba esiiro mani yaalichuhaho amafuta 
k'emiseituuni ohuliyaana eyiri Nasaae. 

19Yalaanga abuundu ano ati, “Beteli;” nae hale, eliita ly'esiko esyo lyali 
nililaangwa, “Lusi.” 

20Yakobbo yahola esichubo eyiri Omwaami n'aboola ati, “Nasaae naachia ohuba 
naange, mani yaniinda hu lukeendo lwaange luno, niyaamberesa ebyohulya 
neende eby'ohwefwaala, 

21haandi ndaakobola neende omuleembe mu nyuumba ya laata yange yino, 
Omwaami niye ochia ohubechaanga Nasaae waange. 

22Mani ekina lino, liinyombaahemo esiiro, lichia ohuba Enyuumba ya Nasaae 
yeene; haandi buli siindu syoosi syoochia ohuumberesa, njia ohuhuberesa silala 
sy'ehumi.” 

Ohuchaaka 29 

Yakobbo yoola mu ngo wa Labbani 

1Yakobbo yemeeda neende olukeendo lwae, yoola mu syaalo sy'abaandu 
b'ebukwe. 

2Niyatingaala, yabona esulo mu siino, neende amayiicho kadatu k'amakoondi 
kali nikeyaliise aambi neende esulo eyo. Ebyaayo byang'wechaanga mu mwaalo 
okwo. Esulo eyo yali niyabwiihwaho okukina kuhoongo muno. 

3Ebyaayo nibyamalaanga ohwebusira ao, abaayi bahwesaanga okukina 
nibakutusa hu sulo, mani nibadayira amakoondi amaachi ohung'wa; nikamala 
ohung'wa bafuuniha haandi okukina okwo hu mwaalo. 

4Yakobbo yateeba abaayi ati, “Basyaange, mutula yeena?” Bakobolamo bati, 
“Hutula Harani.” 

5Haandi yabateeba ati, “Mumanyire Labbani omwaana wa Nahori?” Bakobolamo 
bati, “Humumanyire.” 

6Yakobbo haandi yabateeba ati, “Mani aliyo omulamu?” Bamuboolera bati, 
“Aliyo omulamu; haandi bona, omuhaana wae Rakeeli ali ohwiicha neende 
amakoondi kae!” 

7Yakobbo yaboola ati, “Bona, sisisiiri esideete, haandi ebiha by'ohubuusiramo 
alala ebisolo bisisiiri ohwoola; lwasiina song'weesa amakoondi, hu waachia 
wakaaya?” 

8Nabo baboola bati, “Haba sihunyala ohubing'weesa ohwoola lu bisolo byoosi 
byebuusa alala, mani okukina kwahweeswa ohutula hu sulo; hu hwamala 
hwang'wesa amakoondi.” 

9Yakobbo yali nasiilomalomaanga atyo, Rakeeli niyoola neende amakoondi ka 
laatang'ene, olwohuba niye owali nakaaya. 

10Nae Yakobbo niyabona Rakeeli omwaana wa Labbani hoochaang'ene, neende 
amakoondi kae, Yakobbo yeeruha yaachia yahweesa okukina ohukutusa hu sulo, 
mani yang'weesa ebyaayo bya Labbani hoochaang'ene. 

11Yakobbo yakwa Rakeeli mu sirifu, mani yaalirira mu kono lya aakulu. 

12Yakobbo yaboolera Rakeeli ati, “Ndi omwiibulanwa wa laatao, omwaana wa 
Rebbeka.” Rakeeli niyeeruha naachia n'aboolera laatang'ene atyo. 

13Nae Labbani niyawulira emboosi chidiira hu Yakobbo omwiiwa wae, yeeruha 
yaachia ohumubukaanira, mani yaamukwa mu sirifu, yaamuyira engo wae. 
Yakobbo niyamala ohuboolera Labbani ebiindu byoosi, 

14Labbani yamuboolera ati, “Mubwadyeeri bweene, oli ow'amabaanga kaange 
keene neende omubiri kwaange kweene.” Yakobbo yamala atyo mani yaamenya 
ewa Labbani ohumala omwoosi mulala omulaamba. 

Yakobbo ahalaabanira Labbani hulwa Rakeeli neende Leya 

15Labbani yaboolera Yakobbo ati, “Olwohuba oli omwibulanwa waange, 
soohoyerwa ohuuhalaabanira bihaya. Mboolere omusaara koti lu kwaaka?” 

16Bulaanu Labbani yali neende abahaana babiri; omuhuluundu olaangwa Leya, 
nae omuyere olaangwa Rakeeli. 

17Emoni cha Leya chali engata kata, nae Rakeeli yali obonehana bulai muno. 

18Yakobbo yali naadaha Rakeeli mani yaboolera Labbani ati, “Njia 
ohuhuhalaabanira embaka y'emyaaka kitaanu-na-kibiri, nookanya, huunyale 
ohudeehya Rakeeli.” 

19Labbani yamukobolamo ati, “Silai ohuhuberesa Rakeeli ohuhira ohumuberesa 
omusaacha wuundi; mani doong'a naange.” 

20Yakobbo yahalaabanira Labbani naadaha Rakeeli hulw'embaka y'emyaaka 
kitaanu-na-kibiri, nae kyabonehana koti endaalo ndiidi sa olwohuba yali 
niyaheera Rakeeli muno. 

21Yakobbo yeemao yaboolera Labbani ati, “Mberese omuhasi waange, mbao 
endaalo chaange ch'ohuhuhalaabanira chiweere.” 

22Labbani mani yabuusa alala abaandu b'esituundu esyo mani yaahola 
esidyaalo. 

23Nae esiro esyo, mu siha sya Rakeeli, Labbani yabukula Leya omwaana wae 
muhuluundu mani yamuberesa Yakobbo, yaaba nae 

24(Labbani yabukula Silipa, omuhalaabani wae muhasi mani yaamuberesa Leya 
abe omuwaambe wae.) 

25Nae bone, nibwahya, Yakobbo yabona ati Leya niye, mani yateeba Labbani ati, 
“Wuuholere siina syeene sino? Ese haba sindahuhalaabanira endi wuumberese 
Rakeeli, kose? Lwasiina wuumbachire?” 

26Labbani yamukaluhamo ati, “Mu syaalo syeefwe, sy'omusiro nisyo 
ohudeehisania omwaana muyere, omuhuluundu n'asisiiri ohudeeha. 

27Mala ejuma ndala neende wuno, mani njia ohuhuberesa owuundi wula yesi 
noomalire ohuhuhalaabanira emyaaka kitaanu-na-kibiri kiindi.” 

28Yakobbo yafukiirira, mani yaamala neende Leya ejuma enaamba. Labbani 
yamuberesa omwaana wae Rakeeli abe omuhasi wae. 

29(Labbani mani yabukula Bbiliha omuwaambe wae muhasi yaamuberesa 
Rakeeli abe omuhalaabani wae.) 

30Yakobbo yaba neende Rakeeli yesi, naadaha Rakeeli muno ohuhira Leya. Ao 
mani yaahalaabanira Labbani emyaaka kiindi kitaanu-na-kibiri. 

Abaana ba Yakobbo 

31Nae Omwaami niyabona ati Leya haba sibamudaha koti Rakeeli, yamuba 
olwiibulo, nae Rakeeli yaaba omukuumba. 

32Leya yanyoola amabaanga mani yeebula omwaana musyaani. Yaboola ati, 
“Omwaami abweene ebidinyu byaange, mani omusaacha waange achia 
ohuuheera.” Mani yaamukuliha ati, “Rubbeeni.” 

33Leya haandi yanyoola amabaanga mani yeebula omwaana musyaani. Yaboola 
ati, “Hane Omwaami yawulira ati haba sibaandaha, mani haandi yaamberesa 
omwaana wuno yesi;” mani yaamukuliha, Simeoni. 

34Leya haandi yanyoola amabaanga kaandi mani yeebula omwaana wuundi. 
Yaboola ati, “Bulaanu ehabi lino omusaacha waange achia ohuungumiraho, 
olwohuba mwiibuliire abaana basyaani badatu;” sakira yamulaanga, “Leefi.” 

35Leya yanyoola amabaanga mani yeebula omwaana wuundi. Yaboola ati, “Njia 
ohufumia Omwaami;” mani yaamukuliha, Yuda; mani yaamala yaakama 
ohwiibula. 

Ohuchaaka 30 

1Nae Rakeeli yali n'atebuliraho Yakobbo omwaana yeesi, mani n'abonera 
mwaanang'ina ehali-hali; yaboolera Yakobbo ati, “Leha nyooleho abaana naawe, 
ataali ao ese njia ohufwa-bufwa!” 

2Yakobbo yadiirira Rakeeli etima mani yaboola ati, “Ese haba siindi Nasaae, 
owahwaakamia ohwiibula daawe.” 

3Rakeeli nae yaboola ati, “Omuwaambe waange Bbiliha nguno ali ano, ba nae 
ayere enda mani niyoola ohwiibula yeebulire hu mataango kaange, syesi nyale 
ohunyoolaho abaana ohumubitiramo.” 

4Rakeeli yaberesa Bbiliha omuhalaabani wae yaaba koti omuhasi wa Yakobbo; 
mani Yakobbo yaaba nae. 

5Mani Bbiliha yanyoola amabaanga yeebulira Yakobbo omwaana musyaani. 

6Rakeeli yaboola ati, “Nasaae nguyo akwiire hu lwaande lwaange, mani yawulira 
amaliro kaange syesi, yaamberesaho omwaana musyaani;” sakira yamukuliha 
ati “Daani.” 

7Bbiliha haandi yanyoola amabaanga kaandi mani yebulira Yakobbo omwaana 
wohubiri. 

8Rakeeli yaboola ati, “Nwaanire neende mwaanama ohulwaana hw'amaani, 
mani ndaamuyiingira;” Rakeeli n'alaanga omwaana oyo ati “Nafutaali.” 

9Leya niyabona ati yeemere ohwiibula, yabukula omuhalaabani wae Silipa mani 
naamuberesa Yakobbo yaaba koti omuhasi wae. 

10Silipa omuhalaabani wa Leya mani yeebulira Yakobbo omwaana musyaani. 

11Mani Leya yaboola ati, “Ehabi ndai!” Mani yaakuliha omwaana oyo ati, “Gaadi.” 

12Silipa omuwaambe wa Leya haandi yeebulira Yakobbo omwaana wohubiri. 

13Mani Leya yaboola ati, “Nga sangaalire! Olwohuba abahasi bachia 
ohunaanganga omusangaafu;” mani yaakuliha omwaana oyo ati, “Aseri.” 

14Mu ndaalo ch'ohukesa engaano, Rubbeeni yaachia mu ndalo mani yanyoolamo 
ebyaamo bilaangwa “amanduraki” yaabileteera Leya ng'ina. Rakeeli yaboolera 
Leya ati, “Husaba, mbereseho hu ‘amaanduraki’ k'omwaana wao.” 

15Leya yamukobolamo ati, “Ohunyuula omusaacha waange haba sihuhumala? 
Odaha ohuyira neende ‘amanduraki’ k'omwaana waange kosi?” Rakeeli yaboola 
ati, “N'omberesa amanduraki k'omwaana wao, onyala ohukona neende Yakobbo 
esiro sino.” 

16Mani engoloobe, Yakobbo niyakobola ohutula mu ndalo, Leya yachia 
ohumubukaanira mani yaamuboolera ati, “Oli neende ohweyalisa naange esiro 

sino, olwohuba hukulire neende ‘amanduraki’ k'omwaana waange.” Yakobbo 
yaba nae esiro esyo. 

17Nasaae yawulira ohulira hwa Leya, mani yanyoola amabaanga, niyeebulira 
Yakobbo omwaana wohutaanu. 

18Leya yaboola ati, “Nasaae yambereese omusaara kwaange, olwohuba 
ndaberesa omusaacha waange omuwaambe waange”; mani n'akulihaa 
omwaana oyo ati, “Yisakari.” 

19Leya haandi yanyoola amabaanga, mani yeebulira “Yakobbo” omwaana 
wohusaasaba. 

20Mani Leya yaboola ati, “Nasaae mbao yambereese esiyaanwa sy'obweeya; 
haandi omusaacha waange ohunjisamo oluyaali, olwohuba mwiibuliire abaana 
basyaani basaasaba;” mani yaamukuliha ati “Sabbulooni.” 

21Ebyo nibyawa, Leya haandi yeebula omwaana muhaana mani yaamukuliha ati, 
“Dina.” 

22Nasaae mani niyechulisa Rakeeli, haandi yawulira ohwekongooya hwae mani 
yaamuba olwiibulo. 

23Rakeeli yanyoola amabaanga mani yeebula omwaana musyaani, yaboola ati, 
“Nasaae mbao yaandusireho amanyeko;” 

24mani yaakuliha omwaana oyo ati, Yosefu, n'aboola ati, “Leha Omwaami 
yameede omwaana wuundi!” 

Yakobbo yoosana neende Labbani 

25Bulaanu Rakeeli n'amalire ohwiibula Yosefu, Yakobbo yaboolera Labbani ati, 
“Seebule mbweo, ngobole weefwe haandi mu syaalo syeefwe. 

26Mberese abahasi baange neende abaana baange boosi bandahuhalaabanira, 
mani wuundehe mbweo; olwohuba omanyire koti lu ndahuhalaabanira bulai.” 

27Nae Labbani yamuboolera ati, “N'ofukiirira, leha mboole endyo, mbwihuliirwe 
mani ndaamanya endi Omwaami yamberesa ehabi ohubitira mweewe; 

28mboolere omusaara kwao, njia ohukuhuberesa.” 

29Yakobbo yamuboolera ati, “Ewe omweene omanyire koti lu huhalaabanire, 
haandi koti ebyaayo byao lu bibeere nimbeere nihuhalaabanira. 

30Olwohuba wali neende ebyaayo bidiidi nisisiiri ohwiicha, nae buti 
byemeedere muno; haandi Omwaami ahuumberesereenge ehabi buli yi 
ndachichaanga. Nae bulaanu ndahanyoole liina emyaandu kyaange kyeene 
syesi?” 

31Labbani yamuteeba ati, “Huberese siina syeene?” Yakobbo yakobolamo ati, 
“Sibulao esiindi si ndaha wuumberese; olwohuba niwuumberesa esiindu syoosi, 
mba haandi njia ohwemeeda sa ohuhuhalaabanira ni njaya ebyaayo byao: 

32Leha enyaanga yino mbite mu byaayo byao, mani njawulemo buli koondi 
ly'amakoondo neende buli mwaana kw'ekoondi kwa rateeng'i, neende buli 
mbusi y'amakoondo, mani bino nibyo ebiba bichia ohuba omusaara kwaange. 

33Mani ochia ohumanya obwadyeeri bwaange, ni huchaaka ohubaliirira naawe 
omusaara kwaange. N'onyoola buli mbusi yitaalimo amakoondo, kata sa 
amakoondi kataali akadichooli, ochia ohubiyira koti ebiibe.” 

34Labbani yakobolamo ati, “Eee! Leha sibe koti lu wahaboola.” 

35Nae hu ludaalo olwo, Labbani yaawulamo ehole choosi echalimo amakoondo, 
neende edwaasi choosi echalimo amakoondo, echo choosi echalimo obwa dibbo, 
neende buli koondi yere elya dichooli, mani yaaberesa abaana bae basyaani 
ohwaaya. 

36Mani nibakabuhana ohumala embaka y'endaalo chidatu; Yakobbo yadoong'a 
n'aliinda ebyaayo bya Labbani. 

37Yakobbo mani niyaakula amasaga mabisi k'emisaala mipopula, alimoondi 
neende emipulaane, mani niyoobulaho amoola kaandi yaleha nikaliho emihoosi 
kya rachaari. 

38Yafumita esaala ch'emihoosi-hoosi kya rachaari echomu moni w'ebyaayo yi 
bing'weera. Nae koti lu byaayo byawoochanaanga nibiicha ohung'wa, 

39byawoochana mu moni w'obusaala obwo, byeebula ebyaayo byamakondo-
koondo. 

40Yakobbo yaakabulamo amakoondi madoto, mani yayira akalimo amakoondo, 
nae akadichooli yaakaberesa Labbani; haba siyasasaania akae alala neende aka 
Labbani daawe. 

41Buli bisolo by'amaani muno ni byawoochanaanga, Yakobbo yachomehaanga 
esaala ch'obuhoosi-hoosi echo aambi neende abuundu w'ohung'weera, hu 
ebisolo biwoochanire ao. 

42Nae ebisolo bibulamo amaani nibyawoochanaanga, Yakobbo haba 
siyachomehaanga esaala, mani esolo engata choosi cheecha chaaba echa 
Labbani, nae ech'amaani choosi chaaba echa Yakobbo. 

43Yakobbo yaba omuyiinda muno, mani yaaba neende ebyaayo biingi, neende 
abawaambe bahasi baangi neende abawaambe basaacha baangi, alala neende 
engamia nyiingi neende esuhiri nyiingi. 

Ohuchaaka 31 

Yakobbo yeeruha hu Labbani 

1Bulaanu Yakobbo yawulira ati abaana ba Labbani bali nibaboola bati, “Yakobbo 
ayirire emyaandu kya laata yeefwe kyoosi; emyaandu kyoosi kyali ekya laata 
yeefwe.” 

2Yakobbo yabona ati Labbani haba siyali naamusangaalira koti hale. 

3Omwaami mani yaboolera Yakobbo ati, “Kaluha mu syaalo sya bakuukaao, eyiri 
abeeho bao, mani njia ohuba naawe.” 

4Yakobbo yatuma balaanga Rakeeli neende Leya bachie babukaananire nae yi 
yali niyaayira ebyaayo byae. 

5Mani Yakobbo yababoolera ati, “Ndi ohubona endi laata yeeng'we haba 
sasiindaha koti lu yali niyaandaha hale. Nae Nasaae wa Laata yaange ali naange, 

6Mumanyire muti halaabaniire laata yeeng'we neende amaani kaange koosi; 

7nae laata yeeng'we haba siyambereeseho omusaara kwaange kwoosi daawe, 
nae naakaluuhania omusaara kwaange okwo amahabi ehumi, nae Nasaae haba 
siyamufukiirira ohunyayaala. 

8Yaboola ati, ‘Ebisolo byamabbondo nibyo omusaara kwao,’ mani ebyaayo 
byoosi byali ebyamabboondo; haandi yaboola ati, ‘Eby'emihweso-hweeso nibyo 
omusaara kwao,’ mani nae ebisolo byoosi byeebula abaana balimo emihweso-
hweeso. 

9Mani sakira Nasaae atusire hu laatao eng'oombe cha laatao yaachiimberesa. 

10Mubwiire bu bisolo biiruhiramo, ndanyoola esilooto mani ndaabona endi 
ehole choosi echawoocha ebyaayo chali ech'amabboondo-bboondo, 
ech'emihweeso-hweeso haandi echimilamilana. 

11Malaika wa Nasaae yanaanga mu silooto ati, ‘Yakobbo,’ mani ndaakobolamo 
endi, ‘Nduwo!’ 

12Yamboolera ati, ‘Tingaala obone, ehole choosi echawoocha ebyaayo chali 
ech'amabboondo-bboondo, ech'emihweeso-hweeso neende echimilamilana; 
olwohuba mbwene koti lu Labbani ali ohuhuyira. 

13Niise Nasaae wa Bbeteli, yi waawulira ekina koti esiichuliso noolichuhaho 
amafuta k'omuseituuni, haandi wandeechubira. Siingira, otule mu syaalo sino, 
mani okobole mu syaalo si webulirwamo.’ ” 

14Rakeeli neende Leya bakobola mu Yakobbo nibaboola bati, “Kuluwo omukabo 
kwoosi oba obusiha bwoosi obutudoong'eere mu nyuumba ya laata yeefwe? 

15Bulaanu laata yeefwe atuyira koti abateende. Yatukusa, mani yehoonyera 
eseende choosi chi batukula. 

16Omwaandu kuno kwoosi ku Nasaae atusire hu laata yeefwe kweefwe nikwo 
alala neende abaana beefwe; mani bulaanu hola sa buli siindu si Nasaae 
ahuboolere ohuhola.” 

17Mani Yakobbo n'asiingira, naata abaana bae neende abahasi bae hu ngamia; 

18naayira eng'oombe chae choosi, neende ebyaayo byoosi bi yali n'anyoolere, 
eng'oombe choosi chi yali n'anyoolere mu syaalo sya Padanaramu, achie mu 
syaalo sya Kanani, eyiri Yisaka laatang'ene. 

19Labbani yali n'achiire ohubeka hu makoondi obwooya, mani niyali n'asisiiri 
ebweene eyo, Rakeeli yeeba banasaae bohu lwaanyi lwa laatang'ene. 

20Yakobbo yahira Labbani Omuramea amakesi, olwohuba haba siyamuboolera 
ati achia ohweeyiba. 

21Yakobbo yeeyiba neende ebiindu bi yali nabyo byoosi, niyaambuha omwaalo 
kwa Ewufuraate, n'akeenda n'achiira mu syaalo sya Gileadi. 

Labbani yoonga hu Yakobbo 

22Endaalo chidatu nichabitao, baboolera Labbani bati, Yakobbo yeeyibao hale, 

23Labbani yaabukula abanaluyia bae, baloonda hu Yakobbo ohumala embaka 
y'endaalo chitaanu-na-chibiri mani yamuloondaho yaamwooleraho mu syaalo 
sy'engulu sya Gileadi. 

24Nae esiro Nasaae yeecha eyiri Labbani Omurameya mu silooto, mani 
yaamuboolera ati, “Wehaliirise otabooleraho Yakobbo emboosi yoosi, endai 
kose embi.” 

25Labbani yoola hu Yakobbo. Bulaanu Yakobbo yali niyoombaahe eyeema lyae 
mu syaalo sy'engulu, nae Labbani neende abanaluyia bae bali nibali mu syaalo 
sy'engulu sya Gileadi. 

26Labbani yaboolera Yakobbo ati, “Oholere siina sino, ohuunjiba, haandi 
wakiinga abaana baange bahaana koti ababoye babapeyeere olugaanga? 

27Haandi lwasiina wundeyibireho mu bweekisi mani waahaya ohumbooleraho 
esiindu syoosi, ndahaya ohuhuseebula neende esangaalo neende enyembo, 
embayire neende aduungu? 

28Haandi lwasiina haba si waafukiirira ohukwa mu birifu by'abaana baange 
basyaani neende abahaana mani ndabaseebula? Mbao oholere esiindu sibulamo 
amakesi. 

29Ndi neende obunyala obwohuhunyaala nae Nasaae wa laatao yaandabuule mu 
silooto esiro sihyeesa enyaanga yino n'aboola ati, ‘Wehaliirise otabooleraho 
Yakobbo esiindu silai syoosi kata sa esibi syoosi.’ 

30Bulaanu mbao wiruuhe olwohuba wekoomba muno enyuumba ya laatao, nae 
lwasiina weeba banasaae bomu lwaanyi lwaange?” 

31Yakobbo nae yakobola mu Labbani ati, “Olwohuba ndali nitiire, ndabaasa endi 
ochia ohunyuula neende amaani abaana bao bahaana. 

32Oyo yeesi y'onanyoole neende banasaae bao achia ohufwa-bufwa, Mu moni wa 
banaluyia beefwe, boolaho esiindu syao si ndi ninasyo, mani osibukule.” 
Yakobbo haba siyali n'amanyire ati Rakeeli yali niyeebere banasaae bomu 
lwaanyi. 

33Labbani niyeengira mu yeema lya Yakobbo, neende mu yeema lya Leya, 
neende mu mayeema k'abawaambe bahasi babiri, nae haba siyanyoolamu 
banasaae bomu lwaanyi daawe. Mani niyatula mu yeema lya Leya, yeengira mu 
lya Rakeeli. 

34Bulaanu Rakeeli yali naabukuule banasaae bomu lwaanyi mani naabateere mu 
sibiihiro syohu sisaala sy'engamia, mani yaamala yeehalaho. Labbani yakoonya 
mu yeema mwoosi mani yaahaya ohunyolaho esiindu syoosi. 

35Mani Rakeeli yaboolera laatang'ene ati, “Leha omwaami waange atanyoolera 
naange, olwohuba siinyalire ohusiingira ndeema mu moni wao, ndi mu ndaalo 
ch'efwe abahasi.” Labbani yakoonya mani yaahaya ohunyoola banasaae bae 
bomu lwaanyi abo. 

36Mani etima liingi lyadiira Yakobbo, yoolobya Labbani ati, “Hukoseere siina 
syeene? Holere sibi siina esikera niwunoondaho otyo? 

37Omalire ohukoonya mu biindu byaange byoosi, siindu syao siina sy'onyoolere 
mu biindu byaange? Syeekeseho abeebulanwa bao neende abeebulanwa baange 
batuheengere omusaango. 

38Emyaaka amahumi kabiri kimbeere naawe kino, amakoondi kao madwaasi 
neende embusi chao ndwaasi haba sibituluchangaho, haandi ese haba 
siimbukulangaho ekoondi emiiku ly'omubyaayo byao daawe. 

39Ebyaayo bi solo ndeende chitaanga, haba sihuleeteraanga; ese omweene 
hutungaanga, oba chikotaho esideete kata sa esiro. 

40Olwo nilwo lundabechaanga; omubasu kw'esideete kwoosi 
kwambweraangaho, neende embowo y'esiro yoosi, mani endoolo chaambwa 
mu moni. 

41Emyaaka amahumi kabiri kino kimbeere mu daala lyao; emyaaka ehumi 
neende kine ndahuhalaabanira hulw'abahaana bao, nae emyaaka kisaasaba 
ndahuhalaabanira hulw'ebisolo byao, mani wakaluuhania omusaara kwaange 
amahabi ehumi. 



70 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

42Nae Nasaae wa laata yaange, Nasaae wa Abburahamu neende owa Yisaka aaba 
n'ataali naange, mubwadyeeri bweene, wahanjiruuse amahono mahaya ataaliho 
esiindu syosi-syoosi. Nasaae yabona ohusaanda hwaange neende ohudidiihana 
hw'amahono kaange, mani yahwoolobya esiro sy'ekulo.” 

Endagaano akatikaati wa Yakobbo neende Labbani 

43Labbani yakobola mu Yakobbo ati, “Abahaana bano baana baange nibo; 
abaana baabwe baange, haandi ebyaayo bino byaange nibyo. Mubwadyeeri 
bweene, buli siindu sy'obona ano syaange nisyo. Nae koti lu tali neende esiindu 
syoosi esy'ohubaliinda alala neende abaana baabwe, 

44Yiicha bulaanu, leha huhole endagaano, ewe naange; mani leha endagaano 
yino yibe obuloli akatikaati wao naange.” 

45Mani Yakobbo yabukula ekina yoombahamo omusiiro. 

46Yakobbo yaboolera abeebulanwa bae ati, “Mubuuse amakina alala,” mani 
baabukula amakina kaaba esifuruusi. 

47Labbani yasilaanga ati, “Yegarisahaduta”, nae Yakobbo yasilaanga ati, 
“Galeedi.” 

48Labbani bulaanu yaboola ati, “Esifuruusi sino nisyo obuloli akatikaati wao 
naange enyaanga yino.” Sakira yasilaanga ati, Galeedi, 

49nae omusiiro yakulaanga ati, Misipa, olwohuba yaboola ati, “Omwaami 
atuhengeereo omusaango akatikaati wao naange, nihuba 
nihutakaananaangaho. 

50Nooyira abaana baange bubi, oba waleeta abahasi baandi ohutusaho abaana 
baange, oba omuundu asimanya kose haba, Nasaae mweene niye omuloli 
akatikaati waange naawe.” 

51Mani Labbani n'aboolera Yakobbo ati, “Obona esifuruusi sy'amakina sino 
neende omusiiro kuno, sinyoombahe akatikaati wao neende ese. 

52Esifuruusi sino nisyo omuloli, haandi omusiiro kuno nikwo omuloli, mbwe 
haba siinjia ohuhalakania esifuruusi sy'amakina sino, haandi weesi haba soochia 
ohuhalakania esifuruusi sino daawe kata neende omusiiro kuno, ohuseeta ese. 

53Leha Nasaae wa Abburahamu neende Nasaae wa Nahori, Nasaae wa laata 
yaabwe, atuheengereo omusaango.” Mani Yakobbo niyeechubira Nasaae wa 
Yisaka laatang'ene. 

54Yakobbo yayaana esiyaanwa hu lugulu mani yaalaanga abaandu bae ohulya 
omugaati; baalya omugaati, mani nibamala esiro syoosi hu lugulu. 

55Echuli mu mabwiibwi, Labbani yasiingira yaachia yaakwa abeechuhulu 
neende abahaana bae mu birifu yaababeresa ehabi; mani yaakaluha engo wae. 

Ohuchaaka 32 

Yakobbo yeetekeha ohubukaanana neende Esau 

1Yakobbo niyemeeda neende olukeendo lwae, bamalaika ba Nasaae 
babukaanana nae. 

2Nae Yakobbo niyababona yaboola ati, “Yino kaambi ya Nasaae kose!” Mani 
n'alaanga abuundu ao ati, “Mahanaimu.” 

3Yakobbo yatuma bawamwaanda bamutaangiriremo ohuchia eyiri Esau 
mwaanang'ina mu syaalo sya Seyiri, esiri mu Edomu. 

4Yabalagira ati, “Munaboolera omwaami waange Esau muti: Yakobbo 
omuhalaabani wao aboola ati mbereenge neende Labbani, mani menyereenge 
sa nae ohwoola buti. 

5Bulaanu ndi neende endaawu, esuhiri, ebyaayo, abawaambe basaacha neende 
abahalaabani bahasi; baatumire bahuboolere omwaami waange, onyale 
ohungwiira esisa.” 

6Bawamwaanda bakobola eyiri Yakobbo, mani baboola bati, “Hwoolere eyiri 
Esau mwaanamao, ali ohwiicha ohuhubukaanira, ali neende abasaacha emia 
chine.” 

7Yakobbo yatya haandi yeelalihirira muno. Mani n'akabulamo abaandu abali 
nae, ebyaayo neende amakoondi alala neende engamia bi yali nabyo amahabi 
kabiri. 

8Mani n'aboola ati, “Niwiichuhana Esau yaseeta omukaanda mulala mani 
yaakuyiingira, omukaanda kuundi okudoong'ere kuba kuchia ohweyiiba.” 

9Yakobbo yaboola ati, “Ewe Nasaae wa Abburahamu kuuka yaange, haandi 
Nasaae wa Yisaka laata yaange, mbulire. Omwaami, niiwe owamboolera 
ohukobola mu syaalo syaange haandi eyiri abanaluyia baange, mani buli siindu 
sichia ohunjiira bulai sa. 

10Haba ese sihoyera kata nabudiidi obuheeri bubitiirifu neende obweesikwa bu 
wunjekeese, ese omuhalaabani wao. Ndaambuha omwaalo kwa Yorodaani ni 
ndi neende omukwajo kwoong'ene; nae bulaanu ndeeholere emikaanda kibiri. 

11Hwekweeda, wuumonie, wuunduse mu mahono ka mwaanama Esau, 
olwohuba mutya, anyala ohwiicha yatwiita fweesi yaatumala, kata yeeta neende 
abahasi bali aasito. 

12Nae niiwe owaboola oti, ‘Buli siindu sichia ohuhuchiira sa bulai, haandi njia 
ohwiingiya abeechuhulu bao babe koti omusenye kwohu nyaanja, bahaywe 
ohubaliha hulw'obuungi.’ ” 

13Yakobbo yeyalisa ao esiro esyo, mani yaabukula hu biindu bi yali nabyo, 
yayirira Esau mwaanang'ina koti esiyaanwa sa, 

14embusi dwaasi emia chibiri (200), neende ehole amahumi kabiri, amakoondi 
madwasi emia chibiri (200) neende amakoondi mamiiku amahumi kabiri. 

15Engamia chihamwa amahumi kadatu neende abaana bachio, eng'oombe 
amahumi kane neende esurusi ehumi, esuhiri ehasi amahumi kabiri neende 
esuhiri esaacha ehumi. 

16Ebiindu bino byoosi byadiiswa abahalaabani bae, buli yiicho lyali hulwalyo, 
mani Yakobbo naaboolera abahalaabani bae ati, “Eng'we muundangiriremo, 
muleheo ebbaanga akatikaati wa buli yiicho.” 

17Yakobbo yalagira omweemeresi n'amuboolera ati, “Niwiichuhana 
waabukaanana neende Esau mwaanama, mani yaahuteeba ati, ‘Oli 
omuhalaabani wa wiina? Oli ohuchia yeena? Haandi ebyaayo bino bya wiina?’ 

18Muboolera oti, ‘Ebyaayo ebyo bya Yakobbo omuhalaabani wao, nibyo 
ebiyaanwa bi abereese omwaami wae Esau; Yakobbo mweene ali 
ohutuloondaho enyuma.’ ” 

19Yalagira owohubiri engeri nasilala yityo, neende owohudaatu neende 
abaloondaho boosi ati, “Boolere Esau esiindu nasilala nimubukaanana nae, 

20haandi mumuboolere muti, ‘Yakobbo mweene ali ohutuloondaho enyuma.’ ” 

21Mani ebiyaanwa nibitaangiriramo Yakobbo; nae esiro esyo, naakona mu 
kaambi. 

Yakobbo alwaanakanira mu Penweeli 

22Esiro syeene esyo, Yakobbo yasiingira, yaabukula abahasi bae babiri, neende 
abahalaabani bae babiri, neende abaana ehumi neende mulala, mani baambuha 
omwaalo kwa Yabboki. 

23Yababukula mani yabaambusa omwaalo, alala neende buli siindu si yali nasyo. 

24Yakobbo yadoong'a sa yeeng'ene; mani omusaacha wuundi yeecha 
yalwaanakana nae ohwoola obwiire nibwali aambi ohuhya. 

25Nae omusaacha oyo niyabona ati haba saachia ohuyingiira Yakobbo, yakuuda 
Yakobbo hu baachwa; ebaachwa lya Yakobbo mani nilimenuha mu nyiingo koti 
omusaacha oyo yalwaana nae. 

26Omusaacha oyo yaboolera Yakobbo ati, “Leha mbweo, olwohuba obwiire 
mbao buhya.” Nae Yakobbo yamuboolera ati, “Haba siinjia huhuleha obweeo sa 
otyo, ohutusaho nga wuumbeerese ehabi.” 

27Omusaacha oyo mani yamuteeba ati, “Eliita lyao nilyo wiina?” Yakobbo nae 
yaakobbolamo ati, “Yakobbo.” 

28Omusaacha oyo yamuboolera ati, “Eliita lyao haba silichia ohulaangaangwa 
Yakobbo, nae lichia ohulaangaangwa, Yisiraeli, olwohuba olwaaniise Nasaae 
neende abaandu basyo mani waabayiingira.” 

29Mani Yakobbo yateeba omusaacha oyo ati, “Husaba, mboolere, eliita lyao.” Nae 
yamuteeba ati, “Lwasiina wundeeba eliita lyaange?” Mani n'aberesera Yakobbo 
ehabi naali abuundu ao. 

30Yakobbo yalaanga abuundu ao ati, “Penweeli,” n'aboola ati, “Olwohuba 
mbweene Nasaae emoni-hu-moni, nae ndadoong'a ni ndi omulamu.” 

31Elyuuba lyatula Yakobbo naali ohuhalania Penweeli, yali nasyeegera 
olwohuba ebaachwa lyae lyali nilibatuuhe. 

32Sakira ohwoola buti, Abaisiraeli haba sibalichaanga enyama yohuu baachwa, 
eyiri aambi neende etaango, olwohuba Nasaae yakuuda hu baachwa lya 
Yakobbo aambi neende etaango. 

Ohuchaaka 33 

Yakobbo abukaanana neende Esau 

1Yakobbo yabona Esau neende abasaacha emia chine (400), mani Yakobbo 
yaakabulamu abaana akatikaati wa Leya, Rakeeli neende abahalaabani bahasi 
boombi. 

2Mani nataangisamo abahalaabani abo neende abaana baabwe, naamala 
n'aloondyaho Leya neende abaana bae, naseembyao Rakeeli neende Yosefu. 

3Yakobbo mweene naabataangiriramo, yeenama mani yageeng'a omutwe hu 
loba amahabi kataanu-na-kabiri, ohwoola lu yasuda aambi neende 
mwaanang'ina. 

4Esau yeeruha yaachia ohumubukaanira, yaamukwa mu sirifu, mani nibachaaka 
ohulira. 

5Nae Esau niyasiingisa emoni, yaabona abahasi neende abaana, yaboola ati, 
“Abaandu booli nabo nibo wiina?” Yakobbo yakobolamo ati, “Abo nibo abaana 
ba Nasaae mu sisa syae yaberesa omuhalaabani wao wuno.” 

6Abahalaabani neende abaana baabwe basuda aambi mani beenama aasi; 

7Leya yesi neende abaana bae mu ngeri nasilala bosi basuda aambi mani 
nibeenama aasi. Muhumaliiriha, Yosefu neende Rakeeli bosi basuda aambi mani 
beenama aasi. 

8Esau yateeba ati, “Emikaanda ky'abaandu kimbukaanana nakio, kyeekesa 
siina?” Yakobbo yakobolamo ati, “Ky'ohudaha ohwakaanirwa mu moni wao ewe 
omwaami waange.” 

9Nae Esau yaboola ati, “Mwaanama, ebiindu bi ndi nabyo biimala sa syeeng'ene, 
mani leha by'oli nabyo bibe ebyao weesi weeng'ene.” 

10Nae Yakobbo yaboola ati, “Haba daawe, hwekweeda endi, niimba 
niinjakaanirwa mu moni wao, fukiirira esiyaanwa sino ohutula mu mahono 
kaange, olwohuba, mubwadyeeri bweene, ohuhubonaho endi, ndi koti obweene 
Nasaae mweene, olwohuba wuunjakaanire neende esisa siingi muno. 

11Hwekweeda endi, mala akafukiirira esirabo syaange si huleteere, olwohuba 
Nasaae yangwiriire esisa siingi muno, haandi olwohuba ndi neende ebiindu 
biimala.” Yakobbo yamwekweeda muno mani Esau yaafukiirira. 

12Esau yaboola ati, “Leha hwaanje olukeendo lweefwe, ese njia 
ohuhweemereramo.” 

13Nae Yakobbo yaboola ati, “Omwaami waange, omanyire oti, abaana baange 
bajoong'u nibo, haandi ebyaayo byaange neende eng'oombe chaange, binuunia. 
Mani nihunabyalaasa ohubyuubba mu ludaalo lulala, byoosi binyala ohufwa. 

14Leha omwaami waange ataangiriremo omuhalaabani wae, ese njia 
ohuloondaho kaala, ngeende koti luunyala ebyaayo byaange nibyeemereremo 
alala neende abaana baange, ohwoola lu ndoole hu mwaami waange mu Seyiri.” 

15Esau mani yaboola ati, “Leha hulehereho abasaacha baandi hu baandu bali 
naange,” Nae Yakobbo yaboola ati, “Esyo haba sisihoyerwa. Leha nyoole 
ohwakaanirwa mu moni wao ewe omwaami waange.” 

16Mani hu ludaalo olwo, Esau yakobola Seyiri. 

17Nae Yakobbo yachia Sukooti, mani yeeyoombahira enyuumba. Yaaholera 
ebyaayo byae ehoonge; sakira abuundu ao alaangwa ati, “Sukooti.” 

18Yakobbo niyali n'akeenda naachia Pedanaraamu, n'asisiiri ohwoola mu siko, 
yoola bulai mu siko sya Sekemu, esiri mu syaalo sya Kanani, mani yeeyikama 
abweene ao. 

19Yakobbo yabukula ebituundu by'efeesa emia ndala (100), mani yaakula eloba 
hu baana ba Hamori, laatang'ene Sekemu. Huu loba elyo nihwo hu yoombahaho 
eyeema lyae. 

20Mani Yakobbo yoombaha ao alutaari, yaayilaanga ati, “Eli-Elohe-Yisiraeli,” 
amahuluundu mbwe, Eli, Nasaae wa Yisiraeli. 

Ohuchaaka 34 

Ohukwa hu Dina 

1Ao mani Dina omwaana wa Yakobbo, yi yeebula mu Leya, naachia ohukeniya 
abahasi bomu syaalo esyo. 

2Nae Sekemu, omwaana wa Hamori Omuhiiti, owali omuhuluundu w'esyaalo 
esyo niyamubona, yamukwaho yaaba nae olw'amaani koti omusaacha neende 
omuhasi. 

3Mani omwooyo kwa Sekemu nikwekoomba Dina omuhaana wa Yakobbo; mani 
naadaha Dina muno, naalomaloma nae bulai muno. 

4Sekemu yalomaloma neende Hamori laatang'ene mani yaboola ati, “Ewe 
hweere sa omuhaana wuno abe omuhasi waange.” 

5Bulaanu, Yakobbo yamanya ati bakwiire hu Dina omwaana wae; nae abaana 
bae basyaani bali nibali mu esa nibaaya ebyaayo byae. Yakobbo yaguma 
ohwoola lu baana bae basyaani lu bakobolera. 

6Hamori, laatang'ene Sekemu yachia eyiri Yakobbo yaalomaloma nae. 

7Nae abaana ba Yakobbo nibakobola nibatula ohwaaya, basimanya, mani 
bawaamo omwooyo nibanyoolera muno; olwohuba Sekemu yali n'aholere 
esy'omusiro eyiri Abaisiraeli, ohukwa hu mwaana wa Yakobbo, esiindu 
sifwaana sityo haba sisyali nisihoyeerwe ohuholwa daawe. 

8Nae Hamori naalomaloma nabo n'aboola ati, “Omwooyo kw'omwaana waange 
Sekemu kwekoomba omuhaana wao; husaba mumulehere amudeehye. 

9Lehe mudeehisanie naafwe, huyire abahaana beeng'we haandi mwesi muyire 
abahaana beefwe. 

10Munamenyaanga alala naafwe, haandi esyaalo syeefwe sinabechaanga 
esiikule yi muli; munamenyaangamo sa haandi muchurusireengemo sa, mani 
munyoolereengemo emyaandu.” 

11Sekemu haandi n'aboolera laatang'ene neende bamboochong'ene Dina ati, 
“Lehe nyoole ohwakaanirwa mu moni wao, mani mba njia ohubaba buli siindu 
syoosi simunamboolere. 

12Muheengereo ebiindu by'ohuhwa neende ebiyaanwa, mani njia ohubaba koti 
lu munaabe mumboolere, esihuluundu syeene siri mbwe muumberese 
omuhaana weeng'we abe omuhasi waange.” 

13Nae abaana ba Yakobbo nibakobola mu Sekemu neende laatang'ene Hamori 
mu ngeri y'obubacha, olwohuba Sekemu yali n'akwiire hu Dina mboocho 
yaabwe. 

14Bababoolera bati, “Haba sihunyala ohuhola esiindu sityo daawe, ohuberesa 
mboocho yeefwe eyiri omuundu otahebwa, olwohuba esyo sichia ohuba esiindu 
sy'esoni muno yi huli. 

15Mani nimuhola esiindu sino syoong'ene, huchia ohubafukiirira, ‘Endi muchia 
ohuba koti lu efwe huli haandi buli musaacha yeesi mweeng'we aba achia 
ohubechaanga ow'ohuhebwaanga.’ 

16Mani huchia ohubaberesa abahaana beefwe haandi fweesi huchia ohuyira 
abahaana beeng'we mani huchia ohumenya naang'we humale hube omuundu 
mulala. 

17Nae nimuhaya ohufukiirira ebiindu bi hubaboolera mani mwaahaya 
ohuhebwa, efwe huba huchia ohuyira omuhaana weefwe mani hwebweereo.” 

18Emboosi chaabwe echo cheecha chasangaasa Hamori neende Sekemu 
omwaana wae. 

19Mani omuraaga wuno haba siyahiinda ohuhola esiindu sino, olwohuba yadaha 
muno omuhaana wa Yakobbo. Bulaanu Sekemu niye owali ohiramo oluyaali mu 
daala lya Hamori. 

20Mani Hamori neende Sekemu omwaana wae niboola hu siruwa sy'esiko 
syaabwe mani balomaloma neende abasaacha bomu siko syaabwe baboola bati, 

21“Ngaandi abasaacha bano beecha beefwe nibo, mani lehe bamenye mu syaalo 
syeefwe mani bachurusiremo, olwohuba bone, esyaalo sino sihoongo muno 
sibamala sa. Lehe huyire mani huhwe abahaana baabwe, haandi bosi bayire 
abahaana beefwe. 

22Esiindu sinaakere abasaacha bano baanyala ohufukiirira ohumenya naafwe, 
nisyo ohweehola omuundu mulala, ‘mbwe buli musaacha mweefwe 
w'ohuhebwa koti lu abo bosi bahebwaanga.’ 

23Eng'oombe chaabwe, neende ebiindu byaabwe neende ebisolo byaabwe 
byoosi bichia ohuba ebyeefwe. Ohutusaho, lehe hufukiirisanie nabo, mani 
bamenye naafwe sa.” 

24Mani abasaacha boosi nibatula nibachia erwaanyi w'esiruwa syae, 
nibafukiirira bi Hamori neende omwaana wae Sekemu baboola, mani buli 
musaacha naahebwa, buli musaacha yeesi owaachia erwaanyi w'esiruwa syae. 

25Nae hu ludaalo lwohudaatu, abasaacha abo nibasisiiri neende obuchuuni 
bw'ohuhebwa, abaana ba Yakobbo babiri, Simeoni neende Leefi, 
bamboochong'ene Dina, babukula engaanga chaabwe mani baseeta esiko esyo 
nibataamanyire, mani nibeeta abasaacha abo boosi. 

26Mani nibeeteramo Hamori neende omwaana wae Sekemu, nibatusa Dina mu 
nyuumba ya Sekemu mani nibawaao. 

27Abaana ba Yakobbo baandi, beecha baanyoola nibamalire ohwiita abaandu, 
mani nibachaaka ohuyaaya esiko esyo nibetuunga olwohuba bali nibakwa hu 
mboocho yaabwe. 

28Bayaaya mani baayira eng'oombe chaabwe, ebyaayo byaabwe, esuhiri 
chaabwe alala neende buli siindu syoosi esyali mu siko omwo neende mu ndalo 
chaabwe. 

29Bayira eby'obuyiinda byaabwe byoosi, bayira abaana baabwe boosi neende 
abahasi baabwe boosi, neende ebiindu byoosi ebyali mu nyuumba chaabwe, 
byoosi babiyaaya mani nibawaao nabyo. 

30Yakobbo nae yaboolera Simeoni neende Leefi ati, “Ngaandi eng'we mbao 
muundeteere ebidinyu byeene! Bulaanu Abakanani neende Abaperisi alala 
neende abeebulanwa bomu syaalo sino baachia ohuhaya. Ndi neende abaandu 
badiidi muno, mani niwiichuhana beeha alala, bachia ohungaluuhanaho mani 
baaseete, ao mba njia ohusihirira, ese alala neende enyuumba yaange yoosi.” 

31Nae nabo nibamukobolamo bati, “Odaha ayire mboocho yeefwe koti 
omucheke-bucheke sa, kose?” 

Ohuchaaka 35 

Nasaae aberesa Yakobbo ehabi naali e Bbeteli 

1 Nasaae yaboolera Yakobbo ati, “Siingira, ochie Bbeteli, omenye eyo; mani 
woombahire Nasaae wahubonehera niwiiruha Esau mwaanamao, alutaari.” 

2Yakobbo bulaanu yaboolera abomu nyuumba yae, neende abaandu ba yali nabo 
ati, “Mutuseo banasaae bateende ba muli nabo, abeene mweelabye, mani 
mweefwaale engubo chiindi. 

3Lehe husiingire, huchie Bbeteli, mani nyale ohwoombahayo alutaari eyiri 
Nasaae owahoonya ni ndi mu bidinyu haandi obeere naange buli yimbere 
ningeendera.” 

4Mani nibaberesa Yakobbo banasaae bateende ba bali nabo, neende ebitaadi bi 
bali nibefwaalire; yabikisa aasi w'omutuumba kwali aambi neende Sekemu. 

5Nae nibali nibasikeendaanga, amatiichasi maangi ohutula eyiri Nasaae kadiira 
abaandu bomu biko ebyali nibyebodoohaanie abuundu ao, mani nibahaya 
ohuloonda abaana ba Yakobbo. 

6Nae Yakobbo niyoola Lusi (oba Bbeteli), esiri mu syaalo sya Kanani, Yakobbo 
neende abaandu ba yali nabo boosi, 

7yoombahao alutaari, mani yalaanga abuundu ao ati, Eli-Bbeteli, olwohuba ao 
niwo yi Nasaae mweene yamubonehera niyeeruha ohutula eyiri Esau 
mwaanang'ina. 

8Debbora, omwihasa wa Rebbeka yafwa, mani baamusiiha aasi w'omutuumba, 
emwaalo wa Bbeteli, mani abuundu ao yalaangwa ati, “Alonibakuti,” 
amahuluundu mbwe, “Omusaala kw'ohuliriramo.” 

9Nasaae haandi yabonehera Yakobbo ohutula Mesopotamia, mani yaamuberesa 
ehabi. 

10Nasaae yamuboolera ati, “Eliita lyao nilyo Yakobbo; nae ohutula buti soochia 
hulangwaanga Yakobbo, nae ochia ohulaangwaanga Yisiraeli.” Mani eliita lyae 
nililaangwa Yisiraeli. 

11Nasaae yamuboolera ati, “Niise Nasaae w'Obunyala bwoosi, ‘nyoola olwiibulo 
mani wingiiye.’ Esyaalo neende emikaanda ky'ebyaalo bichia ohuhutulamo, 
haandi abeechuhulu bao baachia ohubechaanga abatuki. 

12Esyaalo si ndaberesa Abburahamu neende Yisaka sichia ohuba esyao, haandi 
njia ohuberesa esyaalo esyo abeechuhulu bao abaheebulwe.” 

13Nasaae mani yatula eyiri Yakobbo, abuundu yi yali n'alomelomeere nae. 

14Yakobbo yoombaha esiiro abuundu yi Nasaae yali n'alomalomeere nae, esiiro 
y'amakina, mani yaayilabya neende ohuyichuhaho efiini alala neende amafuta 
k'emiseituuni. 

15Yakobbo yalaanga abuundu yi Nasaae yalomalomera nae ati, “Bbeteli.” 

Ohufwa hwa Rakeeli 

16Yakobbo neende abomu daala lyae batula Bbeteli, nae nibali nibasisiiri 
ohwoola Ewufuraati, Rakeeli yachaaka ohulumwa, olwohuba yali aasito. 

17Nae Rakeeli esasaakisi niyali niyimuchuuna muno, omuhasi wali namwiibusa 
yamuboolera ati, “Guma sa; olwohuba ochia ohwiibula omwaana wuundi.” 

18Nae Rakeeli niyali aambi ohukwiisa omwooyo, yamulaanga ati “Bbenoni,” 
amahuluundu mbwe, “Omwaana w'ebidinyu byaange,” nae laatang'ene 
yaamulaanga ati, “Bbenjamini,” amahuluundu mbwe, “Omwaana ochia ohuba 
ow'obusiha”. 

19Rakeeli yafwa, mani nibamusiiha hu ngira yicha Ewufuraati (oba 
Bbetilehemu). 

20Yakobbo mani niyoombaha esiiro hu sirindwa syae; niyo esiiro y'esiriindwa 
sya Rakeeli, eyisisiiruwo ohwoola buti. 

21Yisiraeli yemeeda ohukeendaana, mani niyoombaha eyeema lyae n'obitire 
omunaara kwa Ederi. 

Abaana ba Yakobbo 

22 Bulaanu Yisiraeli niyali nasiimenyere mu syaalo esyo, Rubbeeni yaba alala 
neende Bbiliha, omuhasi w'erwaanyi wa laatang'ene; mani Yisiraeli yaasimanya. 
Abaana basyaani ba Yakobbo bali ehumi neende babiri. 

23Abaana ba Leya nibo: Rubbeeni (omwaana waamberi wa Yakobbo), Simeoni, 
Leefi, Yuda, Yisakari, neende Sebbuluuni. 

24Abaana basyaani ba Rakeeli bali nibo: Yosefu neende Bbenjamini. 

25Abaana basyaani ba Bbiliha, omuwaambe wa Rakeeli, nibo: Daani neende 
Nafutaali. 

26Abaana ba Silupa, omuwaambe wa Leya nibo: Gaadi neende Aseri. Mani nibo 
abaana basyaani ba Yakobbo yeebula naali mu Padanaramu. 

Ohufwa hwa Yisaka 

27 Yakobbo yachia Mamure oba Kiriati Aribba (oba Hebburoni) eyiri Yisaka 
laatang'ene, yi Abburahamu neende Yisaka yi bali nibamenya. 

28Emyaaka kya Yisaka kyali emia ndala neende amahumi kataanu-na-kadatu 
(180). 

29Yisaka n'akwiisa omwooyo mani naafwa n'akofuule haandi n'angaale muno; 
mani baamuyira yi basiihaanga abaandu bae, mani abaana bae Esau neende 
Yakobbo nibamusiiha. 

Ohuchaaka 36 

Abeechuhulu b'Esau 
(1 Biha 1:34-37) 

1Bano nibo abeechuhulu b'Esau (oba, Edomu). 

2Esau yadeehya abahasi bae ohutula mu Kanani: Ada omuhaana wa Eloni 
Omuhiiti, Oholibbama omuhaana wa Ana omwaana wa Sibbeoni Omuhiifi, 

3neende Bbasemaati, omuhaana wa Yisimaeli, mboochoong'ene Nabbayooti. 

4Ada yeebula Esau, Elifaasi, Bbasemati neende Reweli. 

5Oholibbama yeebula Yewusi, Yalamu, neende Koora. Bano nibo abaana 
basyaani b'Esau yeebula naali mu syaalo sya Kanani. 

6Esau yabukula abahasi bae, abaana bae basyaani, abaana bae bahaana, neende 
abomu nyuumba yae boosi, eng'oombe chae choosi, ebisolo byae byoosi, neende 
emyaandu ki yali n'anyoolere mu syaalo sya Kanani kyoosi; mani yaachia mu 
syaalo siindi, naatula hu Yakobbo mwaanang'ina. 

7Olwohuba ebiindu bi bali nabyo byali ebiingi muno, byabakayira ohumenya 
alala. Esyaalo si bamenyamo koti bawalukeendwa haba sisyali nisibamala alala 
neende eng'oombe chaabwe. 

8Esau yamenya mu syaalo sy'engulu sya Siyiri; Esau niye Edomu. 

9Bano nibo abeechuhulu b'Esau, kuuka w'Abedomu, mu syaalo sy'engulu sya 
Seeiri. 

10Kano niko ameeta k'abaana basyaani b'Esau: Elifaasi yi Esau yeebula mu 
muhasi wae Ada, Reweli yi Esau yeebula mu muhasi wae Bbasimati. 

11Abaana basyaani ba Elifaasi bali Temani, Omari, Sefo, Gatamu neende Kenasi. 

12(Timuna yali omuhasi w'erwaanyi wa Elifaasi, omwaana wa Esau; Timuna 
yeebulira Elifaasi omwaana olaangwa, Amaleki.) Bano nibo abaana basyaani ba 
Ada, omuhasi wa Esau. 

13Bano nibo abaana basyaani ba Reweli: Nahati, Seera, Saama, neende Misa. 
Bano nibo abaana basyaani ba Basimati, omuhasi wa Esau. 

14Bano nibo abaana basyaani ba Oholibbama, omuhaana wa Ana omwaana wa 
Sibbeoni, muha Esau, yeebulira Esau Yewusi, Yalamu, neende Koora. 

15Mu baana b'Esau, bano nibo abeemirisi. Abaana ba Elifaasi, omwaana 
waamberi wa Esau, abeemirisi nibo Temani, Omari, Sefo, Kenasi, 

16Koora, Gatamu, neende Amaleki; bano nibo abeemirisi ba Elifaasi abali mu 
syaalo sya Edomu; nibo abaana basyaani ba Ada. 

17Bano nibo abaana basyaani ba Reweli, omwaana wa Esau, abeemirisi nibo 
Nahati, Sera, Saama, neende Misa, nibo abaana basyaani ba Basimati, omuhasi 
wa Esau. 

18Bano nibo abaana basyaani ba Oholibbama, omuhasi wa Esau, abeemirisi nibo 
Yewusi, Yalamu, neende Koora; bano nibo abeemirisi b'Esau yeebula mu muhasi 
wae Oholibbama omuhaana wa Ana. 

19Bano nibo abaana basyaani b'Esau (oba, Edomu). Enjia chino choosi chatula 
mu Esau. 

Abeechuhulu ba Seiri 
(1 Biha 1:38-42) 

20Bano nibo abaana basyaani ba Seeiri Omuhori, abamenya mu syaalo sya 
Edomu: Lotani, Sobbali, Sibbeoni, Ana, 

21Disoni, Eseri, neende Disani. Bano nibo abeemirisi b'Abaahoori, abaana 
basyaani ba Seeiri mu syaalo sy'Edomu. 

22Abaana ba Lotani nibo Hoori neende Hemani; nae mboochoong'ene Lotani 
yali, Timuna. 

23Bano nibo abaana basyaani ba Sobbali: Alufwaani, Manahati, Ebbali, Seefo, 
neende Onamu. 

24Bano nibo abaana basyaani ba Sibbeoni: Ayiiya neende Ana; wuno niye Ana 
owanyoola esulo cha amaachi mabafu mu siparara, niyali niyaaya esuhiri cha 
Sibbeoni laatang'ene. 

25Bano nibo abaana ba Ana: Disoni neende Oholibbama omuhaana wa Ana. 

26Bano nibo abaana ba Disoni: Hemidani, Esibbaani, Yiturani, neende Kerani. 

27Bano nibo abaana basyaani ba Eseri: Bbalihaani, Safwaani, neende Akani. 

28Bano nibo abaana ba Disani: Wuusi neende Arani. 

29Bano nibo abeemirisi b'Abaahoori: omwiimirisi Lotani, Sobbali, Sibbeoni, Ana, 

30Disoni, Eseri, neende Disani; bano nibo abeemirisi b'Abaahoori, 
ohuloondakana neende enono chaabwe mu syaalo sya Seyiri. 

Abatuki b'Edomu 
(1 Biha 1:43-54) 

31Bano nibo abatuki batuka mu syaalo sy'Edomu, omuutki yeesi nataatuka 
Abaisiraeli. 

32Bbela omwaana wa Bbeori yali omutuki mu Edomu, eliita ly'esiko syae nilyo, 
“Dinihabba.” 

33Bbela niyafwa, Yobbabbu omwaana wa Seera ohutula Bbosira niye 
owakaluuha mu makulu kae. 

34Yobbabbu niyafwa, Husamu ohutula mu syaalo sy'Abatemani, niye owakaluha 
mu makulu kae. 

35Husamu niyafwa, mani Hadadi omwaana wa Bbedadi, owayiingira Midia mu 
syaalo sya Moabbu, niye owakaluha mu makulu kae, eliita ly'esiko syae nilyo 
Afiiti. 

36Hadadi niyafwa, mani Samila ohutula Masireka niye owakaluha mu makulu 
kae. 

37Samila niyafwa, mani Sauli ohutula Rehobbooti esiri aambi neende omwaalo 
kwa Ewufuraate, niye owakaluha mu makulu kae. 

38Sauli niyafwa, mani Bbalihanani omwaana wa Akibbori niye owakaluha mu 
makulu kae, 

39Bbali-hanani omwaana wa Akibbori niyafwa, Hada niye owakaluha mu 
makulu kae, eliita ly'esiko syae nilyo “Pawu.” Eliita ly'omuhasi wae lyali, 
Mehetabbeli, omuhaana wa Matiredi, omuhaana wa Mesahabbu. 

40Kano niko ameeta k'abeemirisi b'Esau, ohuloondehana neende amadaara 
kaabwe neende mu bituundu bi bamenyamo, ohuloondehana neende ameeta 
kaabwe, abeemirisi nibo Timuna, Alufwa, Yeteti, 

41Oholibbama, Ela, Pinoni, 

42Kenasi, Temani, Mibbisari, 

43Magidieli, neende Yiramu; bano nibo abeemirisi b'Edomu (ab'Esau, 
laatang'ene Edomu), ohuloondakana neende mu bituundu bi bamenyamo mu 
syaalo si banyoola. 

Ohuchaaka 37 

Yosefu neende bamwaanang'ina 

1Yakobbo yemeeda ohumenya mu syaalo sya Kanani si laatang'ene 
yabeechaangamo koti walukeendwa. 

2Bino nibyo ebidiira hu daala lya Yakobbo. Yosefu niyoosa emyaaka ehumi 
neende kitaanu-na-kibiri, yali niyaaya ebyaayo neende bamwaanang'ina; yali 
naali neende abaana ba Bbiliha neende Silipa, abahasi balataang'ene; mani 
Yosefu yabuula eyiri laata yaabwe ebyonoono bibaholaanga. 

3Bulaanu Yakobbo yali naadaha Yosefu muno ohuhira abaana bae baandi boosi, 
olwohuba Yosefu niye omwaana yi yeebulira mu bukofu bwae; mani 
naamusonera ekaanju lya amahono maleeyi. 

4Nae bamwaanang'ina nibabona bati laata yaabwe yali naadaha Yosefu ohuhira 
bamwaanang'ina baandi boosi, mani nibatamudaha daawe, nibahaya 
ohulomalomaanga nae neende omuleembe. 

5Bulaanu Yosefu yeemao yaloota esilooto, nae niyabooleraho bamwaanang'ina 
ebidiira hu silooto esyo, abo bemeeda sa ohumuhaya. 

6Mani yaababoolera ati, “Mubulireho esilooto si ndootere sino. 

7Bone, hubeere nihuboya emitwe ky'engaano mu ndalo, mani omutwe 
kw'engaano kwaange kweecha kwasiingira kweema; mani bone, emitwe 
ky'engaano kyeeng'we kyaakwebodoohania, mani kyeenamira okwaange.” 

8Bamwaanang'ina bamuteeba bati, “Mubwadyeeri bweene, obaasa oti niiwe 
ochia ohututuka? Oba oti niiwe ochia ohuba omutuki weefwe?” Mani 
nibamuhaya ohuhirahoo ohweema hu bilooto byae neende emboosi chae. 

9Yosefu yaloota esilooto siindi, mani yaasiboolera bamwaanang'ina ati, “Bone, 
haandi ndootere esilooto siindi; elyuuba neende omwoosi, neende eng'ining'ini 
bibeere nibiinyinamira.” 

10Nae niyaboolera laatang'ene neende bamwaanang'ina ebidiira hu silooto sino, 
laatang'ene yamwaalabira, mani yaamuboolera ati, “Silooto siina sino 
sy'olootere? Mubwadyeeri obaasa oti ese neende maakoo neende 
bamwaanamao niifwe abachia ohukwa aasi mani huhwiinamire sa?” 

11Bamwaanang'ina bamudiirira ehiinda, nae laatang'ene yadoong'a sa 
n'abibasaangaho mu mwooyo kwae. 

Yosefu akuswa mani yaayirwa Misiri 

12Bamwaanang'ina Yosefu bachia ohwaaya ebyaayo bya laata yaabwe aambi 
neende Sekemu. 

13Yakobbo yaboolera Yosefu ati, “Bamwaanamao bali Sekemu, eyo niyo yi bali 
ohwaayira ebyaayo; yicha mani huhutume ochie yi bali.” Yosefu nae yaboolera 
laatang'ene ati, “Mbano nduwo” 

14Yakobbo yamuboolera ati, “Chia mani oboneho nikali mbwe bamwaanamao 
baliyo sa bulai, alala neende ebyaayo, mani okobole wumboolere.” Yamutuma 
mu hooho lya Hebburoni, mani n'achia Sekemu. 

15Omusaacha wuundi yamunyoola n'adikaana mu esa; mani yaamuteeba ati, “Oli 
ohukoonya siina?” 

16Nae Yosefu yaakobolamo ati, “Ndi ohukoonya bamwaanama, husaba, nooba 
noomanyire, wumboolere yi bali ohwaayira, ebyaayo.” 

17Nae omusaacha oyo yaboola ati, “Baweereo, olwohuba mbuliire nibaboola 
bati, ‘Lehe huchie Dotani.’ ” Yosefu yaloonda hu bamwaanang'ina, mani 
naabanyoola nibali mu Dotani. 

18Bamubona nasisiiriho eyale, nae niyali natoola aambi nabo, bafukiirisania 
ohumwiita. 

19Mani nibaboolerana abeene-na-beene bati, “Omuundu w'ebilooto, mbao 
yeecha. 

20Mwiiche, lehe humwiite mani humusukune mu lala hu meena kano, huchia 
ohuboola huti esolo ndeende niyo eyimuliire, mani huboneho ebilooto byae koti 
lu binaabe.” 

21Nae Rubbeeni niyasiwulira, yamununula ohutula mu mahono kaabwe, 
yaboola ati, “Lehe hutakosao obulamu bwae.” 

22Rubbeeni yababoolera ati, “Muteedisa amabaanga; mumusukune sa mu lala hu 
meena kali ano mu sichiimi muno, nae mutamuholaho esibi syoosi.” Yaboola 
sino n'achiririra ohumuwonia mu mahono kaabwe, mani amale amukalusire 
laatang'ene. 

23Nae Yosefu niyoola eyiri bamwaanang'ina, bamukwaaho mani 
baamufwaalulamo ekaanju lyae, ekaanju ly'amahono maleeyi li yali 
niyefwaalire. 

24Baamuyira mani bamusukuna mu liina, eliina litalimo amaachi. 

25Mani nibeehala nibachaaka ohulya. Nae nibasiingisa emoni chaabwe, babona 
emikaanda ky'Abaisimaeli nibatula Gileadi, nibali neende engamia nichikiingire 
obudooki, neende ebiindu biwunya esing'aari ebilaangwa biti “baluma,” neende 
mira. Bali hu lukeendo lwaabwe nibeehirira nibachia mu Misiri. 

26Yuda yaboolera bamwaanang'ina ati, “Muheemba siina ku huchia ohunyoola 
nihwiita mwaanama mani hwakisa amabaanga kae? 

27Yiche, lehe humukuse sa Abaisimaeli, nae hutamuholaho esibi syoosi daawe, 
olwohuba mwaanama niye, haandi amabaanga keefwe keene.” Mani 
bamwaanang'ina baafukiirira. 

28Mani abachurusi ohutula Media nibali nibabitao, bamwaanang'ina Yosefu 
bamuhweesa ohutula mu liina, mani baamukusa Abaisimaeli ebituundu 
by'efeesa amahumi kabiri; mani baayira Yosefu Misiri. 

29Rubbeeni niyakobola hu liina mani yaabona ati Yosefu yali naabulamo, 
yataandula engubo chae 

30mani yaakobola eyiri bamwaanang'ina n'aboola ati, “Omwaana haba saaluwo, 
mani ese ndaakwe yeena?” 

31Baabukula ekaanju lya Yosefu mani nibeeta embusi, nibeeniha ekaanju lya 
Yosefu mu mabaanga k'embusi ako. 

32Bayirira laatang'ene ekaanju lya amahono maleeyi mani baaboola bati, “Efwe 
hunyoolere ekaanju lino, bonaho niliri nilyo ely'omwaana wao, kose haba.” 

33Mani niyalyeehaliirisa ati nilyo ekaanju ly'omwaana wae, yaboola ati, “Nilyo 
ekaanju ly'omwaana waange; esolo ndeende mbao niyo eyimuliire; ataali 
ohukana-kana hwoosi, Yosefu amalire ohubosoolwamo ebituundu-tuundu.” 

34Yakobbo yataandula ebyefwaalo byae, yeeboya engubo ch'egunia mu sibuno, 
mani yaalira omwaana wae endaalo nyiingi muno. 

35Abaana bae basyaani neende abahaana boosi beecha baamugumia omwooyo, 
nae naahaya ohulemiswa omwooyo, yalira sa n'aboola ati, “Haba daawe, ese njia 
ohuchia emakoombe eyiri omwaana waange.” Mani laatang'ene yaamulira 
muno. 

36Mu biha ebyo Abamidia bali bamalire ohukusa Yosefu Misiri, eyiri Potifa, 
omuhalaabani muhunuufu w'abasikaari baliinda omutuki wa Misiri. 

Ohuchaaka 38 

Yuda neende Tamari 

1Ao mu biha ebyo, Yuda yatula eyiri bamwaanang'ina mani yaachia ohumenya 
neende omusacha Mudulaami, olaangwa Hira. 

2Yuda yabonayo omuhaana w'omusaacha Mukanani wuundi olaangwa Suwa. 
Yuda yadeehya omuhaana Mukanani oyo, yaabechaanga nae. 

3Omuhaana oyo yanyoola amabaanga yeebula omwaana musyaani, mani Yuda 
yaamukuliha Eri. 

4Haandi yanyoola amabaanga kaandi mani yeebula omwaana wuundi, mani 
n'amukuliha “Onani.” 

5Omuhasi oyo haandi yanyoola amabaanga kaandi, haandi yeebula omwaana 
musyaani, mani yaamukuliha, “Sela”. Yuda yeebula Sela naali Kesibbu. 

6Yuda yahweera Eri omwaana wae waamberi omuhasi. Eliita ly'omuhasi wa Eri 
nilyo Tamari. 

7Nae Eri, omwaana waamberi wa Yuda yali omudoodobanu mu moni 
w'Omwaami; mani Omwaami yamwiita. 

8Yuda yaboolera Onani ati, “Chia mani oyire muha mwaanamao mufwiirwe, 
omukerame mani wibulire mwaanamao abaana.” 

9Nae Onani niyabona ati omwaana oyo haba saachia huba owae daawe; 
yachichaanga ohuba alala neende muha mwaanang'ina mufwiirwe, 
yachuhaanga amaanyi k'obusaacha erwaanyi nikeediha aasi, mbwe ahaye 
ohunyolera mwaanang'ina wafwa oyo abaana. 

10Nae esiindu si yahola sino haba sisyasangaasa Omwaami daawe, mani yesi 
yamwiita sa. 

11Mani Yuda yaboolera Tamari muhoomwaana wae ati, “Doong'a sa koti 
omuhasi mufwiirwe mu daala lya laatao ohwoola Sela omwaana waange lu 
yahahulire.” Olwohuba yatya ati anyala ohufwa koti bamwaanang'ina. Tamari 
yachia mani yaamenya mu daala lya laatang'ene. 

12Nae ebiha nibyabitao, omuhasi wa Yuda, owali omuhaana wa Suuwa yafwa. 
Yuda niyamala ohukwa omwooyo, yachia Timuna eyiri omubeki w'obwooya 
bwa amakoondi kae neende eyiri Hira omwiicha wae Mudulaami. 

13Nae baboolera Tamari bati, “Muhweeo ali ohuchia Timuna ohubeka hu 
makoondi obwooya.” 

14Mani niyefwaalula engubo chae ch'omuhasi mufwiirwe, yeboya esitaambaya 
hu mutwe, niyebwiiha mu moni mwoosi, mani niyehala hu siruwa singiira 
Enayimu, esiri hu ngira yichia Timuna. Olwohuba yabona ati Sela yali naahulire, 
nae bali nibasisiiri ohumuba amudeehye. 

15Nae Yuda niyamubonaho ati, yabaasa ati yali omucheke, olwohuba yali 
niyebwihiriire mu moni. 

16Yachia yaali hu ndulo w'engira yaamuboolera ati, “Ewe yicha, leha sa mbe 
naawe.” Olwohuba haba siyali naamanyire ati niye muhoomwaana wae. Mani 
omuhasi oyo yaamuteeba ati, “Onaamberesa siina, hw'omale obe naange?” 

17Yuda yaakobolamo ati, “Njia ohuhuberesa omwaana kw'embusi ohutula mu 
hoonge yaange.” Nae n'amuteeba ati, “Osiingao siina, n'osisiiri ohukuleeta?” 

18Yuda yamuteeba ati, “Odaha siingeo siina?” Nae yaboola ati, “Esyaapa syao 
neende oluhoba lwao neende endabuhi yiri mu muhono kwao.” Yuda 
yamuberesa, mani yaaba alala nae. Yuda mani yaamuberesa eenda. 

19Tamari yasiingira yawaao, niyetusaho esitaambaya si yali niyebwiihire mani 
niyefwaala engubo chiomuhasi mufwiirwe chae. 

20Yuda yatuma omwiicha wae Mudulami ohuleeta omwaana kw'embusi, mani 
bamukobosere ebiindu biyasiinga eyiri omuhasi, omwiicha wae oyo, haba 
siyamunyoola daawe. 

21Mani omwiicha wae Mudulami yateeba abasaacha bomu syaalo omwo ati, 
“Omuhasi mucheke owali yiehala hu siruwa sy'Enaimu aambi neende engira ali 
yeena?” Nabo baboola bati, “Omuhasi mucheke yeesi haba sabechangaho ano.” 

22Mani Omudulami oyo yaakobola eyiri Yuda, yaboola ati, “Haba siimunyoolere 
daawe; haandi abasaacha bomu syaalo omwo bosi baboola bati, ‘Omuhasi 
mucheke yeesi haba sabechangaho ano daawe.’ ” 

23Yuda yaboola ati, “Leha adoong'e neende ebiindu ebyo, abaandu bahaye 
ohutucheha. Bona, hutumire neende omwaana kw'embusi mani waahaya 
ohumunyoola.” 

24Nae emyoosi kidatu nikyabitao, baboolera Yuda bati, “Tamari, muhoomwaana 
wao yahola obucheke; mani ali neende eenda yobucheke.” Yuda yaboola ati, 
“Mumutuse erwaanyi, mani mumulehe bamusaambe.” 

25Nibali nibamutusa erwaanyi, Tamari yatumira muhweeng'ene emboosi 
yaboola ati, “Omweene biindu bino niye owamberesa amabaanga.” Mani 
yaboola ati, “Hwekweeda, wehaliirise omanye omweene ebiindu bino, 
‘omuhuuru, oluhoba neende endabuhi.’” 

26Yuda mani yabimanyirisa, yaboola ati, “Omuhasi oyo muluungifu muno 
ohuuhira, kata yahaba mbwe haba sindamuba Sela omwaana waange 
ohumukerama.” Yuda haandi siyemeeda ohuba alala nae daawe. 

27Nae ebiha byae by'ohwiibula nibyoola, byeemao byaamanyihana mbwe achia 
ohwiibula amahwaana. 

28Nae niyali n'alumwa, omwaana mulala yatusa omuhono; mani omuhasi 
omwiibusa yaaboyaho oluwusi lwa ranjaayi yaboola ati, “Wuno niye 
owataangira ohutula.” 

29Nae niyakalusayo omuhono, bone, mwaanang'ina niye owatula, mani omuhasi 
omwiibusa yaboola ati, “Omweene nga wenyalire!” Mani n'amukuliha ati, 
“Peresi.” 

30Luunyuma, mwaanang'ina yaamala yaatula naaliho oluwusi lwaahanyu hu 
muhono kwae, mani yaamukuliha, “Seera.” 

Ohuchaaka 39 

Yosefu neende omuhasi wa Potifa 

1Bulaanu Yosefu bamuyira Misiri, mani Potifa, omusikaari muhunuufu wa 
omutuki wa Misiri, omwimirisi w'abaliindi, Omumisiri yakula Yosefu ohutula hu 
Abaisimaeli abali nibeechere nae. 

2Omwaami yali neende Yosefu, mani yaaba neende ehabi muno. Yaamenya mu 
nyuumba y'omwaami wa Misiri. 

3Potifa yabona ati Omwaami yali neende Yosefu, haandi ati Omwaami niye 
owamuba ehabi mani buli siindu siyaholanga syaamuchiraanga sa bulai. 

4Potifa yaheera Yosefu muno, mani yaamuhola omwimirisi w'enyuumba yae 
neende ebiindu byae byoosi. 

5Ohutula olwo, Potifa yahola Yosefu ohuba omwiimirisi mu nyuumba yae 
neende ebiindu bi yali nabyo byoosi. Mani Omwaami yaaberesa enyuumba 
y'Omumisiri oyo ehabi hulwa Yosefu. Ehabi y'Omwaami yali hu biindu byoosi bi 
yali nabyo, mu nyuumba neende mu ndalo. 

6Mani yaaleha ebiindu bi yali nabyo byoosi mu mahono ka Yosefu; naatadeeba 
hu siindu syoosi ohumalaho ebyohulya bi anaalye byoong'ene. Yosefu yali 
omulai muno haandi nga abonehana bulai. 

7Mani ebiha nibyabitao, omuhasi wa Potifa yabona Yosefu mani yamwekoomba 
yaboola ati, “Ewe kona sa naange.” 

8Nae Yosefu yaahaya mani yaboolera omuhasi w'omwaami wae ati, “Bona, 
omwaami waange haba sasideeba hu biindu biri mu nyuumba yae, haandi buli 
siindu syaali nasyo siri mu mahono kaange. 

9Ndi neende obunyala mu nyuumba yino obwaakana-yakana neende obwae. 
Yata buli siindu mu daala lino mu bunyala bwaange ohutusaho ewe, olwohuba 
ewe oli omuhasi wae. Mani nyala endye ohuhola esiindu sidoondobanu muno 
sino, ndonoona mu moni wa Nasaae?” 

10Nae ayahaba mbwe omuhasi oyo yabooleraanga Yosefu esiindu sino buli 
ludaalo, Yosefu haba siyafukiirira ebyae daawe, yaahaya ohukona nae oba ohuba 
alala nae. 



88 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11Nae hu ludaalo luundi, Yosefu yeengira mu nyuumba ohuhola emirimo kyae, 
mani omuhalaabani wuundi yeesi haba siyali mu nyuumba omwo ebiha ebyo. 

12Muha Potifa yadiira engubo ya Yosefu yaboola ati, “Ewe kona sa naange.” Nae 
Yosefu yaamweechimulaho mani yaaleha eengubo yae mu mahono k'omuhasi 
oyo, yeeruha yaatula mu nyuumba omwo. 

13Nae omuhasi oyo niyabona ati Yosefu yali alehere engubo yae mu mahono kae, 
omuhasi oyo yeeruha yaatula mu nyuumba, 

14yalaanga abahalaabani bomu nyuumba yae basaacha mani yaboola ati, “Bone 
hu sino! Hane omusaacha waange yatuleetera Omuyudaaya ohutulekeeresa sa 
ati; yeechere yi ndi mu nyuumba yaadaha ohukona naange, mani ndaalirira mu 
koono ly'aakulu. 

15Nae niyambuliire ati ndi ohumeeda ohuhubba embuungu mu kono ly'aakulu, 
yandechimuuleho, yaandehera engubo yae mani niyeeruha naatula mu 
nyuumba muno.” 

16Omuhasi oyo yabiiha engubo ya Yosefu ohwoola lu mwaami wa Yosefu 
yakobola ango. 

17Mani omuhasi oyo yaboolera wamwe emboosi nasilala echio ati, 
“Omuwaambe Muyudaaya, yi waleeta ohumenya naafwe yaandekeresa muno; 

18nae lu hubbire embuungu endi mani ndaalira, yaandeheere engubo yae, mani 
yeeruha yaatula erwaanyi w'enyuumba.” 

19Nae omwaami wa Yosefu niyawulira emboosi chi muhasi wae yamuboolera, 
“Yino niyo engeri yi muhalaabani wao yaanjiriiremo,” etima lyamudiira muno. 

20Omwaami wa Yosefu mani yaamudiira yaamuta mu jeela, yi baliindiraangamo 
ababoye b'omutuki. Yosefu bamuboyera mu jeela yeene eyo. 

21Nae Omwaami yali neende Yosefu mani yaamukwiira esisa, haandi omuliindi 
w'ejeela yaheera Yosefu muno. 

22Omuliindi w'ejeela yaberesa Yosefu obuhoongo bw'ohuliindaanga ababoye 
baasye abali mu jeela eyo; haandi yaamuba obunyala hu buli siindu 
syeholehaangamo syoosi. 

23Omuliindi w'ejeela haba siyadeeba hu siindu syoosi esyali mu mahono ka 
Yosefu; olwohuba Omwaami yali neende Yosefu, haandi buli siindu syoosi si 
Yosefu yahola syachichaanga bulai sa. 

Ohuchaaka 40 

Yosefu atuumbula amahuluundu k'ebilooto by'ababoye 

1Ebiha bidiidi nibyabitao, omukoyi muhuluundu w'efini y'omutuki wa Misiri 
neende omuubbi w'emigaati wae, banyoolesa omutuki. 

2Omutuki wa Misiri yanyoolerera abaandu abo boombi, 

3mani yaabata mu jeela yomu nyuumba y'omuliindi muhuluundu. Ejeela yi bali 
nibeekaliramo Yosefu. 

4Omuliindi muhuluundu w'ejela oyo yabata mu mahono ka Yosefu 
abaliindeenge. Baba mu jeela omwo ohumala ebiha biyeraho. 

5Nae esiro siindi ababoye abo boombi nibaloota, omukoyi neende omuubbi 
w'emigaati b'omutuki wa Misiri, abali nibateerwe mu jeela. Buli otula neende 
esilooto syae, haandi buli silooto neende amahuluundu kasyo. 

6Nae nibwahya, Yosefu yachia yi bali, mani yaabona ati bali nibeyendehereere. 

7Yosefu yateeba abahunuufu ba omutuki wa Misiri abali nibaboyerwe alala nae 
mu jeela yomu nyuumba y'omuhoongo waabwe ati, “Lwasiina 
mweyendehereere sa mutyo enyaanga yino?” 

8Nabo bamuboolera bati, “Hulootere ebilooto, nae abulao omuundu yeesi 
onyalire ohututuumbulira amahuluundu kabyo.” Yosefu yababoolera ati, 
“Ohutumbula hwosi-hwoosi hutula eyiri Nasaae. Mbekweeda, mumboolere 
ebilooto byeeng'we ebyo.” 

9Mani omukoyi w'efini muhuluundu yaboolera Yosefu esilooto syae ati, “Mu 
silooto syaange, mbweene omusabbiibbu, 

10nae hu musabbiibbu okwo hubeereho amasaga kadatu; nae emisaala ekio 
nikibeere kiloha amasaafu kiti, kyachaakaniramo ohumuliha, mani ebyaamo 
by'emisabbiibbu byeengerao. 

11Esikoombe sy'omutuki wa Misiri syali nisiri mu muhono kwaange; mani 
ndaabukula emisabbiibbu aakidiinyira mu sikoombe sy'omutuki wa Misiri, 
ndageeng'a esikoombe esyomu muhono kwa omutuki wa Misiri.” 

12Yosefu yamuboolera ati, “Kano niko amahuluundu k'esilooto esyo, ‘amasaga 
kadatu niko endaalo chidatu; 

13mu ndaalo chidatu echio, omutuki wa Misiri achia ohuhuhusa ahukobose hu 
mulimo kwao; haandi ochia ohudisaanga omutuki wa Misiri esikoombe koti lu 
waholaanga hale n'osisiiri omukoyi wae.’ 

14Nae hwekweeda endi ebiindu nibihuchiira bulai, wunjichulisaanga, mani 
oboolere omutuki wa Misiri ebindiiraho, syesi nyale ohutula mu nyuumba yino. 

15Olwohuba baanjiba ohutula mu syaalo sy'Abaibburania; haandi baamboyera 
mu nyuumba kata ayahaba mbwe sibulao esibi si ndahola daawe.” 

16Nae omuubbi w'emigaati muhuluundu niyabona ohutumbula ohwo nihwali 
ohulai hutyo, yaboolera Yosefu ati, “Syesi inyoolere esilooto siti, ‘mbeere 
ndedwiihire ebikono bidatu by'emigaati, 

17nae mu sikono sy'aakulu syeene, mubeeremo emigaati ky'omutuki wa Misiri 
ekia buli embya.’ Nae amayoni kabeere nikaliira mu sikono esiri hu mutwe 
kwaange.” 

18Yosefu yakobolamo ati, “Kano niko amahuluundu k'esilooto, ‘ebikono bidatu 
nicho endaalo chidatu.’ 

19Mu ndaalo chidatu omutuki wa Misiri achia ohuhutusaho obuhuluundu. Achia 
ohuhuboyamo omukoye mani ahwanihe hu musaala ofwe; amayoni kachia 
ohulya enyama y'omulaambo kwao.” 

20Hu ludaalo lwohudatu, oludaalo lu omutuki wa Misiri yaholera abahalaabani 
bae esidyaalo sy'ohwiichulisiraho ameebulwa kae. Omukoyi w'efini 
muhuluundu wae neende omuubbi w'emigaati muhuluundu yabasiingisa, 
abahalaabani bae baababona. 

21Yakobosera omukoyi w'efini obuhuluundu bwae, mani yadiisa omutuki wa 
Misiri esikoombe mu muhono. 

22Nae yaboya omuubbi w'emigaati omukoye mu kosi mani yaamwaniha mu 
musaala, koti sa lu Yosefu yali n'atumbuule ebilooto byaabwe. 

23Mani omuhunyi w'efini siyechulisa Yosefu, nae namwiibirira. 

Ohuchaaka 41 

Yosefu atuumbula amahuluundu k'ebilooto by'omutuki 

1Emyaaka kibiri nikyali nikibitireo, omutuki wa Misiri yaloota ati yali niyeemere 
hu mwaalo kwa Naili. 

2Eng'oombe enyirifu haandi enginu chitaanu-na-chibiri chatula mu mwaalo kwa 
Naili, mani cheeruhira mu makada, haandi nichichaaka ohulya obunyaasi. 

3Eng'oombe chiindi chitaanu-na-chibiri, esamuufu haandi eng'ayu, chatula mu 
mwaalo kwa Naili nichichiloondaho, nicheema hu ndulo w'omwaalo alala 
neende echiindi chira. 

4Mani eng'oombe esamuufu haandi eng'ayu nichilya eng'oombe enyirifu haandi 
enginu echio. Mani omutuki wa Misiri yaasimuha mu ndoolo. 

5Omutuki wa Misiri haandi yeeyalisa mani yaloota esilooto ehabi lyohubiri, 
emitwe kitaanu-na-kibiri eky'engaano kyali nikyamera hu sisina silala. 

6Ekyo nikyamala ohumera, emitwe kiindi kitaanu-na-kibiri eky'engaano 
yahooha haandi eyamamulwa neende omuyaka kutula ebukwe. 

7Emitwe ky'engaano kitaanu-na-kibiri ekyahooha kyamira engaano nyengu 
haandi endai. Mani omutuki wa Misiri yaasimuha, nae hane, esyo syali sa 
esilooto. 

8Nibwahya, omutuki wa Misiri yali omweyeendeherefu; mani yaatuma balaange 
ab'amayia bomu syaalo sy'e Misiri neende ab'amakesi boosi. Omutuki wa Misiri 
yababoolera ebilooto byae ebyo, nae abulao omuundu yeesi mu abo owanyala 
ohutuumbulira omutuki wa Misiri amahuluundu k'ebilooto ebyo byoosi daawe. 

9Mani omuliindi w'efini muhuluundu yaboolera omutuki wa Misiri ati, 
“Enyaanga yino njichuliise koti lu ndahola esibi, 

10omutuki wa Misiri koti luyanyoolera neende abahalaabani bae, mani 
yaasukuna mu jeela yomu nyuumba y'omuliindi muhuluundu alala neende 
omuubbi w'emigaati muhuluundu. 

11Hwaloota ebilooto mu siro silala, ese nae, buli muundu yaloota esilooto syae 
hu bwae esyalichiingi neende amahuluundu kasyo kakabuhaane. 

12Hwali alala neende Omuyudaya muraaga wuundi, omuwaambe w'omuliindi 
muhuluundu; nae nihwamuboolera ebilooto byeefwe ebyo, yatutuumbulirao sa 
amahuluundu k'ebilooto ebyo byoosi. Yaboolera buli muundu amahuluundu 
ohuchianakana neende esilooto syae koti lu syalichiingi. 

13Mani ebiindu bi hwaloota nibyoolerera sa abweene koti lu 
yatutuumbuliraanga; ese ndakaluswa hu mulimo kwaange, nae omuubbi 
w'emigaati yamikwa.” 

14Omutuki wa Misiri oyo yatuma balaanga Yosefu, mani baamuleeta bwaangu 
ohutula mu jeela. Nae niyamala ohweebeka, yakaluuhania ebyefwaalo byae, 
mani yeecha mu moni wa omutuki wa Misiri. 

15Omutuki wa Misiri yaboolera Yosefu ati, “Ndootere esilooto, nae abulao 
omuundu yeesi onyalire ohutuumbulira amahuluundu kasyo; nae mbuliire 
nibahulomalomaho bati, noboolerwa esilooto syoosi, onyala ohutuumbula 
amahuluundu kasyo.” 

16Yosefu yakobola mu mutuki wa Misiri oyo ati, “Haba siniise, Nasaae niye ochia 
ohuberesa omutuki wa Misiri amahuluundu k'ahoera.” 

17Omutuki wa Misiri yaboolera Yosefu ati, “Bona, mu silooto syaange, mbeere 
niinyemere hu ndulo w'omwaalo kwa Naili; 

18mani eng'oombe enginu haandi enyirifu, chaatula mu mwaalo kwa Naili okwo 
mani chaachaaka ohwaaya obunyaasi. 

19Haandi eng'oombe chiindi chitaanu-na-chibiri chosi chatula mu mwaalo 
kweene okwo, echitaboneha bulai, esamuufu haandi eng'ayu, chi ndali 
nitaabonaho mu syaalo sy'e Misiri muno mwoosi. 



92 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

20Mani eng'oombe eng'ayu haandi esamuufu nichilya nichimalao eng'oombe 
enginu chitaanu-na-chibiri echataangira ohubonehana chira. 

21Nae nichamala ohuchirya, abulao omuundu onyala ohumanya ati nichio 
echachirya olwohuba chadoong'a nichisisiiri esamuufu sa koti lu chalichiingi. 
Mani niisimuhirao. 

22Haandi mu silooto syaange esyo emitwe ky'engaano kitaanu-na-kibiri 
nikimera hu sisina silala, nisyeengere haandi nisibonehana bulai; 

23haandi neende emitwe kitaanu-na-kibiri, ekyahooha, haandi ekyamamulwa 
neende omuyaka kutula ebukwe nikitabonehana bulai, chosi mani nichimera. 

24Emitwe ky'engaano kyahooha mani nikimira emitwe ky'engaano milai kira 
kitaanu-na-kibiri. Nae nindaboolera ab'amayia, abulao owanyala 
ohutuumbulira amahuluundu k'ebilooto ebyo byoosi.” 

25Yosefu yaboolera omutuki wa Misiri ati, “Ebilooto byoombi bino biri neende 
amahuluundu nasilala; Nasaae abwiihuliire omutuki wa Misiri esiindu si ali 
aambi ohuhola. 

26Eng'oombe ndai chitaanu-na-chibiri nicho emyaaka kitaanu-na-kibiri, haandi 
emitwe ky'engaano milai kitaanu-na-kibiri nikio emyaaka kitaanu-na-kibiri; 
esilooto silala nisyo. 

27Eng'oombe eng'ayu haandi esamuufu chitaanu-na-chibiri echalya endai 
nichimalire ohwiicha, nikyo emyaaka kitaanu-na-kibiri, haandi emitwe 
ky'engaano kyahooha haandi ekyamamulwa neende omuyaka kutula ebukwe, 
kyoosi nikyo emyaaka kitaanu-na-kibiri eky'enjala. 

28Biri koti lu mboolere omutuki wa Misiri endi, Nasaae abwiihuliire omutuki wa 
Misiri esiindu si ali aambi ohuhola. 

29Kichia ohubao emyaaka kitaanu-na-kibiri eky'ebiindu bilai mu syaalo sy'e 
Misiri syoosi, 

30nae emyaaka ekyo nikiweere, kichia ohubao emyaaka kitaanu-na-kibiri 
eky'enjala, mani ebiindu bilai byoosi bichia ohwiibirirwa mu syaalo sy'e Misiri; 
enjala yichia ohumala esyaalo. 

31Mani ebiindu bilai haba sibichia humanyihana mu syaalo ohweema hu njala 
yichia ohuloondaho, olwohuba yichia ohuba ey'amaani muno. 

32Nae ohuloondakana hw'esilooto sy'omutuki wa Misiri amahabi kabiri 
syeekesa siti Nasaae amalire ohuheengao ohuhola esiindu, haandi Nasaae ali 
aambi ohwooseresa abweene esiindu esyo. 

33Mani sakira omutuki wa Misiri adoole omusaacha omulabufu haandi 
ow'amakesi, mani amuberese ohutuka esyaalo sy'e Misiri. 

34Leha omutuki wa Misiri yemeede ohutao abaandu balabufu hu syaalo, mani 
babukule silala-sya-chitaanu sya buli siindu syomu syaalo sy'e Misiri 
esy'emyaaka milai. 

35Haandi babuuse ebyohulya byoosi eby'emyaaka milai kiri ohwiicha kino, mani 
omutuki wa Misiri alagire abaandu ohubiiha ebyohulya mu biko byoosi, mani 
abaandu babibiihe. 

36Ebyohulya ebyo bichia ohuliinda enjala yichia ohukwao mu syaalo sy'e Misiri, 
enjala yihae ohusihirisa esyaalo esyo.” 

Yosefu aholwa ohuba gafana wa Misiri 

37omutuki wa Misiri neende abahalaabani bae bahuluundu basaangaalira 
endekeha yino. 

38Mani omutuki wa Misiri yaboolera abahalaabani bae ati, “Hunyala hwakaana 
omuundu oli koti wuno, oli neende Mwooyo wa Nasaae?” 

39Omutuki wa Misiri yaboolera Yosefu ati, “Koti Nasaae ahwekeese ebyo byoosi, 
abulao omuundu wuundi oli neende amakesi koti ewe. 

40Mani niiwe ochia ohuhulira enyuumba yaange, neende abaandu baange boosi 
bachia ohuholaanga koti lu oboola; ohutusaho omuundu oli hu sisaala 
sy'obutuki niye onaahuhireengeho yeeng'ene.” 

41Omutuki wa Misiri mani yaboolera Yosefu ati, “Bona, mbao hudoolere ohulire 
esyaalo sy'e Misiri syoosi.” 

42Omutuki wa Misiri yefwaalula hu muhono kwae engila y'omuhuuri kwae, mani 
n'ayifwaala hu muhono kwa Yosefu, haandi yaamufwaasa engubo chiboneha 
bulai muno, haandi yaamufwaasa mu kosi olunyolo lw'esaabbu. 

43Omutuki wa Misiri yaberesa Yosefu esigaari sy'obutuki syae syohubiri 
ohwiirusa, olwohuba Yosefu niye owali owohubiri mu butuki obwo. Nae 
omuliindi muhuluundu yeemiriramo n'abooleraanga abaandu ati, “Mwiikule 
engira! Mwiikule engira!” Mani omutuki wa Misiri naaberesa Yosefu obuhoongo 
bw'ohuba gafana w'esyaalo sy'e Misiri syoosi. 

44Omutuki wa Misiri haandi n'aboolera Yosefu ati, “Niise omutuki, mani abulao 
omuundu yeesi onaaholeenge esiindu syoosi mu syaalo sy'e Misiri, ewe 
notaamufukiirire.” 

45Omutuki wa Misiri yakuliha Yosefu eliita ati, Safenati Panea; mani 
yaamuberesa Asenaati, omuhaana wa Potifera, omulaamisi wa Oni, abe omuhasi 
wae. Yosefu yakeenda mu syaalo sy'e Misiri syoosi. 

46Yosefu yali neende emyaaka amahumi kadatu, n'achaaka ohuhalaabanira 
omutuki wa Misiri. Yosefu yatula mu daala ly'omutuki, yakeenda mu syaalo sy'e 
Misiri syoosi. 

47Mu myaaka kitaanu-na-kibiri, eky'ebiindu biingi, eloba lyaamia ebyohulya 
biingi. 

48Yosefu yahung'ania ebyohulya by'emyaaka kitaanu-na-kibiri, ebyohulya 
nibisisiiri ebiingi mu syaalo sy'e Misiri, mani n'abiiha ebyohulya ebyomu biko 
biindi bya Misiri; yaabiiha mu buli siko ebyohulya ohutula mu ndalo chiri aambi 
neende ebiko ebyo. 

49Yosefu yabiiha emwo mu buungi muno, yaaba koti omusenye kwohu nyaanja, 
ohwoola lu yaakama ohupiima, olwohuba haba siyali niyinyala ohupiimwa. 

50Emyaaka ky'enjala nikisisiiri ohwoola, Yosefu yali neende abaana basyaani 
babiri, ba Asenaati, omuhaana wa Potifa, omulaamisi wa Oni, yamwibulira. 

51Yosefu yakuliha omwaana waamberi ati, Manaase; olwohuba yaboola ati, 
“Nasaae yakera ndeebirira ebidinyu byaange byoosi neende ebyomu nyuumba 
ya laata yaange byoosi.” 

52Eliita ly'omwaana wohubiri yakuliha ati, “Efuraimu,” olwohuba yaboola ati, 
“Nasaae yaamberesa abaana baangi mu syaalo sindasaandiraangamo.” 

53Emyaaka kitaanu-na-kibiri eky'ebyaamo biingi ebyali mu syaalo sy'e Misiri 
cheecha chaawa. 

54Emyaaka ky'enjala mani nikichaaka, koti Yosefu lu yali n'aboolere. Enjala 
y'amaani yakwaao mu syaalo syoosi; nae mu syaalo sy'e Misiri mwalimo 
ebyohulya mu buungi. 

55Enjala niyachaaka ohuluma abaandu ba Misiri, balirira omutuki wa Misiri 
nibasaba ebyohulya, mani omutuki wa Misiri n'aboolera abaandu ba Misiri ati, 
“Muchie eyiri Yosefu mani muhole buli siindu sy'ababoolera.” 

56Enjala niyali niyimalire ohusalaana mu syaalo syoosi, Yosefu yeekulao ebyaaki 
byoosi mani yaakusa Abamisiri ebyohulya, olwohuba enjala y'amaani yali 
niyikwiireo mu syaalo sy'e Misiri. 

57Haandi abaandu batula mu syaalo syoosi beechaanga mu Misiri eyiri Yosefu 
ohukula ebyohulya, olwohuba enjala y'amaani yali niyikwiireo hu syaalo syoosi. 

Ohuchaaka 42 

Bamwaanang'ina Yosefu bachia e Misiri ohukula ebyohulya 

1Nae Yakobbo niyamanya ati engaano yali niyiri Misiri, yaboolera abaana bae 
ati, “Lwasiina mutingaalanaangaho sa?” 

2 “Ese mbano mbuliire endi hane engaano yiri Misiri; mucheeyo mani 
mutukulireho engaano, eyinatuliinde huhaye ohufwa.” 

3Bamwaanang'ina Yosefu ehumi baachia Misiri ohukula engaano. 

4Nae Yakobbo haba siyatuma Bbenjamini, mwaanang'ina Yosefu, ohuchia alala 
neende bamwaanang'ina daawe, olwohuba yatya ati yesi esidinyu si nyala 
ohumukwaaho. 

5Mani abaana ba Yakobbo nibeecha alala neende abaandu baandi ohukula 
engaano, olwohuba enjala yali niyikwiireo mu syaalo sya Kanani. 

6Bulaanu Yosefu niye owali gafana w'esyaalo sy'e Misiri yoosi. Niye owakusanga 
abaandu batula mu syaalo syoosi engaano. Mani bamwaanang'ina 
bamwiinamira, bageeng'a obweeni bwaabwe hu loba. 

7Yosefu niyabona bamwaanang'ina yabamanyirisa, nae n'abayira koti abaandu 
bataamanyire mani naalomaloma nabo naahabuha n'abateeba ati, “Mutula 
yeena?” Bakobolamo bati, “Hutula mu syaalo sya Kanani, hwiichire ohukula 
ebyohulya.” 

8Yosefu yaamanyirisa bamwaanang'ina abo, nae bamwaanang'ina haba 
sibamumanyirisa daawe. 

9Yosefu niyechulisa ebilooto bi yaloota ebidiira hu bamwaanang'ina 
yababoolera ati, “Muli abahemeresi, kose? Ngaandi eng'we mwiichire sa 
ohubona ebituundu byomu syaalo syeefwe ebitaali neende amaani.” 

10Nabo baamukaluhamo nibekaana bati, “Haba omwaami weefwe, efwe 
abawaambe bao hwiichire sa ohukula ebyohulya. 

11Efwe fweesi huli abaana b'omuundu mulala, efwe abahalaabani bao, huli 
abaandu b'obwadyeeri, haba sihuli abahemeresi daawe.” 

12Nae yababoolera ati, “Haba daawe, eng'we mwiichire sa ohubona ebituundu 
by'esyaalo bitali neende amaani.” 

13Mani nibaboola bati, “Efwe, abahalaabani bao, huli bamwaanama ehumi 
neende babiri, abaana ba laata yeefwe mulala ohutula mu syaalo sya Kanani; 
nae, walaka adoong'ereyo neende laata yeefwe, nae owuundi haba sasisiiriwo 
daawe.” 

14Nae Yosefu yababoolera niyomiisa ati, “Siri sa koti lu mbaboolera endi, eng'we 
muli sa abahemeresi. 

15Muchia ohuteemebwa muti, ‘omutuki wa Misiri n'asisiiri omulamu, haba 
simuchia ohutula ano, ohutusaho walaka weeng'we niyeecha ano.’ 

16Mulala hweeng'we achie aleete walaka weeng'we. Nae eng'we mudoong'e sa 
ano, muchia ohusukunwa mu jeela, huteeberese emboosi cheeng'we echo, nikali 

mbwe bi muboola byadyeeri; nikataali katyo, omutuki wa Misiri n'asisiiri 
omulamu, mubwadyeeri bweene, eng'we muli sa abahemeresi.” 

17Mani nibabata boosi mu jeela hulw'embaka y'endaalo chidatu. 

18Hu ludaalo lwohudatu, Yosefu yababoolera ati, “Ndi omuundu oberesa Nasaae 
oluyaali, mani muhole esiindu si mbaboolera, muwonie obulamu bweeng'we. 

19Nimuli abaandu b'obwadyeeri, lehe mulala hweeng'we adoong'e mu jeela, nae 
eng'we badoong'ere, muchie muyirire abomu ngo yeeng'we ebyohulya enjala 
yihae ohubeeta. 

20Mani nimuba nimukobola, muundeetere walaka weeng'we oyo; esyo nisyo 
esiba sinomiise emboosi cheeng'we, mani bahae ohubeeta.” Mani nibahola 
batyo. 

21Nae nibaboolanira abeene-na-beene bati, “Mubwadyeeri bweene omusaango 
kutuhira hulw'omwaana weefwe, olwohuba hwabona koti lu yasaanda 
n'atwekweeda, nae efwe nihuhaya ohuwulira; sakira huli ohusaanda huti.” 

22Nae Rubbeeni yabakobolamo n'aboola ati, “Haba sindababoolera endi 
mutaholaho esibi syoosi hu mwaana oyo? Nae eng'we mwaahaya ohuwulira. 
Bulaanu huli ohusaanda hulw'ohufwa hwae.” 

23Haba sibamanya bati Yosefu yabamanyirisa, olwohuba walichingiwo 
omukaluli w'emboosi Yosefu naalomaloma nabo. 

24Yosefu yatula yi bali mani yachaaka ohulira. Yosefu yakobola yi bali 
yaalomaloma nabo. Yadoolamo Simeoni, yaamuboya abaasye nibabona. 

Bamwaanang'ina Yosefu bakobolayo Kanani 

25Yosefu yatusa omunwa ati beechuse esao chaabwe neende engaano, 
bakobosere buli otulayo eseende chae mani bayite mu sao yae, haandi 
bababeeho ebyohulya nibali hu lukeendo lwaabwe olwo. Mani nibabaholera sa 
batyo. 

26Badwiiha engaano yaabwe hu suhiri chaabwe, mani nibawaao. 

27Nae mulala niyeekulao esao yae naadaha ohuberesa esuhiri yae ebyohulya, 
yabona eseende chae aakulu w'esao yae; 

28mani yaboolera abaasye ati, “Eng'we, ngaandi eseende chaange 
baangoboseere; njino chiri ano, aakulu w'esao yaange!” Emyooyo kyaabwe 
kyeecha kyaabakwa, mani baatya muno, nibachaaka ohuteebana abeene-na-
beene bati, “Nasaae atuholeere siina syeene sino?” 

29Nae niboola mu syaalo sya Kanani eyiri Yakobbo laata yaabwe, bamuboolera 
ebyo byoosi-byoosi ebyabakwaaho bati, 

30“Omusaacha, omwaami w'esyaalo esyo, yalomaloma naafwe neende 
obwaalaba buungi muno, n'abaasa ati huli abahemeresi mu syaalo esyo. 

31Nae hwamuboolera huti, ‘Huli abaandu b'obwadyeeri nae haba sihuli 
abahemeresi daawe. 

32Efwe huli bamwaanama ehumi neende babiri, haandi laata yeefwe ali mulala; 
omwaana mulala abulao, nae walaka adoong'ereyo neende laata yeefwe mu 
syaalo sya Kanani.’ 

33Mani omusaacha oyo, omwaami womu syaalo esyo yatuboolera ati, Sino nisyo 
esineekese siti muli abaandu b'obwadyeeri, ‘mulehe omwaana weeng'we 
mulala adoong'e naange, mani muweeo muyirire ab'engo ebyohulya batafwa 
enjala. 

34Nae nimukobola muundeetere walaka weeng'we; mani njia ohumanya endi 
haba simuli abahemeresi sa, nae muli abaandu b'obwadyeeri. Mani njia 
ohubakobosera omwaana weeng'we, haandi muchia ohuchurusira mu syaalo 
sino.’ ” 

35Nae nibali nibatusa engaano mu sao chaabwe, buli muundu yanyoolaanga 
esiibbo sy'eseende mu sao yae; nae nibabona ebiibbo by'eseende ebyo, boosi 
alala neende laata yaabwe batya muno. 

36Yakobbo laata yaabwe yababoolera ati, “Muumalireho abaana: Yosefu haba 
sasisiiruwo daawe, Simeoni yesi nguyo sasisiiruwo daawe, haandi bulaanu 
mudaha ohuyira Bbenjamini; bino byoosi bichuuna ese muno.” 

37Nae Rubbeeni yaboolera laatang'ene ati, “Nitahukobosera Bbenjamini, 
wiitaanga abaana basyaani boombi; mumundiise mu mahono kaange, mani njia 
ohubona endi mukalusa yooli.” 

38Nae Yakobbo yaboola ati, “Omwaana waange haba saachia huchia naang'we 
daawe, olwohuba mwaanang'ina mufu, mani niye yeeng'ene odoong'ereo. 
Obudinyu bwoosi nibumukwiiraho hu ngira, muba muchia ohuundeetera 
ohweyendehera huungi muno, ohuchia ohuunjita-bwiita.” 

Ohuchaaka 43 

Bamwaanang'ina Yosefu bakobolayo e Misiri nibali neende Bbenjamini 

1Bulaanu enjala yemeeda sa ohubaao mu syaalo sya Kanani. 

2Nae nibamala ohulya engaano yibatusa Misiri, laata yaabwe yababoolera ati, 
“Muchieho haandi mutukulireho ebyohulya Misiri.” 

3Nae Yuda yamuboolera ati, “Omusaacha yatulagira neende amaani n'aboola ati, 
‘Haba simuchia huumbonaho, ohumalaho walaka weeng'we oyo niyeechera 
alala naang'we.’ 

4Nae n'ofukiirira ohututuma alala neende walaka weefwe wuno, mani huba 
hunaachie hwaahukulira ebyohulya; 

5nae n'otafukiirira ohututuma huchie nae, haba sihuba nihunaachie, olwohuba 
omusaacha yatuboolera ati, ‘Haba simuchia humbonaho, ohumalaho walaka 
weeng'we n'ali alala naang'we.’” 

6Yakobbo yabateeba ati, “Lwasiina mwamuboolera muti muli neende omwaana 
weeng'we wuundi, esichiiririrwa syeeng'we syali esy'ohuundeetera sa ebidinyu, 
kose?” 

7Nabo bakobolamo bati, “Omusaacha yateeberesa bulai bweene ebitudiiraho 
alala neende ebidiira hu bamwaanama, n'aboola ati, ‘Laata yeeng'we asisiiri 
omulamu? Muliho neende omwaana weeng'we wuundi?’ Ebiindu 
bihwamuboolera byachianakana neende ebiteebo bino; haba sihwali 
nihumanyireho huti achia ohuboola ati, ‘Muleete omwaana weeng'we oyo?’” 

8Yuda yaboolera Yakobbo laatang'ene ati, “Omwaana mumundiise, hu huba 
huchia ohusiingira huchie hukule ebyohulya, huwone enjala huhae ohufwa, 
efwe alala naawe, neende abaana beefwe. 

9Ese ndeeyamire ohumuliinda; niise yoochia ohuteeba ebimudiiraho. 
Nitamukalusa yooli ndaamudiisa mu mahono kao, leha omusaango kube 
okwaange endaalo choosi-choosi; 

10olwohuba huba nihutahiinda, bulaanu huba hukaluheyo amahabi kabiri.” 

11Mani Yakobbo laata yaabwe yababoolera ati, Nikali mbwe siri sityo, muhole 
muti, “Mudoolemo ebyaamo bilai byomu syaalo mani mubite mu sao chweeng'e, 
muyirire omusaacha oyo koti esisiimo. Mumuyirireho emiseituuni myoomu, 
obuuhi, egaamu, miira, amaido ka pisitachio neende alimoondi. 

12Mukiingeho eseende amahabi kabiri; mumukalusireyo eseende chi 
mwanyoola mu sao cheeng'we, naluundi yataamo nataamanyire. 

13Mani mubukule omwaana weeng'we, musiingire, muchie haandi eyiri 
omusaacha oyo. 

14Leha Nasaae w'Obunyala bwoosi abakwiire esisa nimwoola mu moni 
w'omusaacha oyo, anyale ohubakobosera omwaana weeng'we wula alala 
neende Bbenjamini. Ni ndi owohufwiirwa abaana baange, mani ndahabafwiirwe 
sa.” 

15Abasaacha abo babukula ebiyaanwa, neende eseende amahabi kabiri, alala 
neende Bbenjamini; mani nibasiingira nibachia Misiri, mani beemanyisa mu 
moni wa Yosefu. 

16Nae Yosefu niyabona ati Bbenjamini ali nabo, yaboolera omubiihi wae ati, 
“Leeta abasaacha bano beengire mu nyuumba yaange, mani wiiteho esisolo 
omale ositekehe, olwohuba abasaacha bano b'ohulya naange esy'esideete.” 

17Omuhalaabani oyo yeemao yaahola sa koti lu Yosefu yamulagira. Yaleeta 
abasaacha bano beengira mu nyuumba ya Yosefu. 

18Abasaacha bano baatya muno olwohuba baleetwa mu nyuumba ya Yosefu, 
nibaboola bati, “Awuundi abaandu bano batuleetere muno ohweema hu seende 
chibata mu sao cheefwe ehabi lyaamberi, hu banyale ohutudiisa omusaango 
mani batukaluuhanire, hu banyoole obweyaango bw'ohutuhola abawaambe 
baabwe hubatutuseho esuhiri cheefwe.” 

19Nae niboola amwiingira w'enyuumba ya Yosefu, baachia eyiri omuliindi mani 
baamuboolera bati, 

20“Ewe omwaami weefwe, hweecha eno ehabi lyaamberi ohukula ebyohulya; 

21nae nihwoola yihweyalisa, hwaboolola esao cheefwe, buli muundu 
yanyoolaanga sa eseende chae choosi mu sao yae; mani mbano hwiichire nachio 
choosi ohubakobosera. 

22Hwiichire neende eseende chiindi ech'ohukula ebyohulya. Haba sihumanyire 
omuundu wata eseende cheefwe echio mu sao cheefwe daawe.” 

23Omubiihi oyo yakobolamo ati, “Mutadeeba daawe haandi mutatya; Nasaae 
weeng'we haandi Nasaae wa laata yeeng'we niye obatereere obuyiinda mu sao 
cheeng'we echio; ese ndanyoola sa eseende cheeng'we echio.” Mani yaleeta 
Simeoni yi bali. 

24Nae omubiihi niyamala ohuyira abasaacha bano mu nyuumba ya Yosefu, 
haandi niyamala ohubaberesa amaachi, beeyosa amakulu, yaberesa esuhiri 
chaabwe ebyohulya. 

25Batekeha ebiyaanwa by'ohuberesa Yosefu niyeecha ohunyoola esy'esideete, 
olwohuba bali nibawuliire bati bachia ohunyoola eyo esy'esideete. 

26Nae Yosefu niyakobola engo, bamuleetera mu nyuumba ebiyaanwa bi bali 
nabyo, bamwiinamira nibageeng'aanga obweeni bwaabwe hu loba. 

27Yosefu yabateeba ebibadiiraho, yaboola ati, “Laata yeeng'we aluwo sa 
omulamu, omusaacha mukofu yimwalomalomaho wula, kose? Asisiiri omulamu, 
kose?” 

28Bakobolamo bati, “Ewe omwaami weefwe, seefwe oyo mbala aluwo sa, haandi 
asisiiri sa omulamu abweene.” Mani nibaguunama, nibageeng'era elalira 
obweeni bwaabwe hu loba. 

29Nae Yosefu niyasiingisa emoni aakulu, yabona Bbenjamini mwaanang'na, yi 
batula nae mu nda ndala, mani n'aboola ati, “Wuno hane niye walaka weeng'we 
yi mwambooleraanga? Mwaana waange, Nasaae ahukwiire esisa!” 

30Yosefu yatula yi bali bwaangu muno, olwohuba omwooyo kwae kwali 
nikwekoomba mwaanang'ina oyo muno, mani n'akoonya abuundu w'ohulirira. 
Mani niyengira mu siseenge syae n'alirira omwo muno. 

31Yosefu niyamala ohwesaaba mu moni, yatula erwaanyi; yaaguma omwooyo 
yaaboola ati, “Lehe, bakabule abasaacha abo ebyohulya.” 

32Bamukabula ebyohulya byae yeeng'ene, nae ebyaabwe boong'ene, haandi 
Abamisiri ebyaabwe boong'ene, kwali omisiro kw'Abamisiri ohulira alala 
neende Abaibburania. 

33Mani nibeehala ohuchianakana neende ohwiibulwa hwaabwe, ohuchaaka 
neende omwaana waamberi ohwoola hu walaka, nibachaaka ohutingaalanaho, 
nibawukaho sa. 

34Yosefu yabakabulaho ebyohulya byohu meesa yae, nae omukabo kwa 
Bbenjamini kwali nikuhira okwabaasye amahabi kataanu. Baang'wa mani 
nibasangaalira alala neende Yosefu. 

Ohuchaaka 44 

Esikoombe syakota 

1Yosefu yalagira omubiihi w'enyuumba yae ati, “Yichusa ebyohulya mu sao 
ch'abasaacha abo, bi buli muundu anyala ohukiinga, mani ote eseende cha buli 
muundu mu sao yae. 

2Ta esikoombe syaange sy'efeesa alala neende eseende ch'ebyohulya mu sao 
y'omwaana ohiramo obuyere.” Omubiihi mani n'ahola koti lu Yosefu 
yamuboolera. 

3Nibwahya buti, baseebula abasaacha abo bawaao neende esuhiri chaabwe. 

4Nae nibali bahakeendaho olukeendo ludiidi ohutula mu siko esyo, Yosefu 
yaboolera omubiihi wae ati, “Siingira, oloonde hu basaacha abo; nae 
noobanyoola, baboolere oti, ‘Lwasiina esilai musituungire neende esibi? 
Lwasiina mwiibire esikoombe syaange sy'efeesa? 

5Sino nisyo esikoombe si omwaami waange ang'weeraangamo, haandi 
alakuliramo. Esiindu simuholere sibi muno.’ ” 

6Omuhalaabani oyo niyaboolaho, yababoolera emboosi chino choosi. 

7Nabo bamuboolera bati, “Lwasiina omwaami weefwee alomaloma emboosi 
chifwaana chiti? Efwe abahalaabani bao sihunyala ohuhola esiindu sifwaana siti 
daawe! 

8Bone eseende chihwanyoola mu sao cheefwe, hwabakalusira ohutula mu 
syaalo sya Kanani; mani hunyala hutye ohwiiba efeesa oba esaabbu ohutula mu 
nyuumba? 

9Mani oyo yesi-yeesi hweefwe yibananyoole naali nabyo, leha bamwiite, haandi 
efwe fwesi huba huchia ohuba abawaambe b'omwaami.” 

10Yakobolamo ati, “Fukiriire, ohumalaho oyo yibananyoole naali nasyo 
yeeng'ene niye ochia ohuba omuwaambe waange, nae abadoong'ereo 
hweeng'we haba simuchia hubaaho omusaango.” 

11Mani buli muundu nadwiihula bwaangu esao yae, naayita hu loba, haandi buli 
muundu niyeekulao esao yae. 

12Omubiihi wa Yosefu yachaaka ohukoonya, naachaakira hu muhuluundu 
waabwe mani naamaliirisa neende oyo ohiramo obuyere. Esikoombe 
syanyoolwa mu sao ya Bbenjamini. 

13Engisa nyiingi yabadiira. Betaandulaanga sa engubo chaabwe, buli muundu 
nadwiiha esuhiri yae, mani nibakobolayo mu siko. 

14Yuda neende bamwanaang'ina niboola mu nyuumba ya Yosefu, banyoola 
Yosefu nasisiiriwo; mani baakwa aasi mu moni wae. 

15Yosefu yababoolera ati, “Siindu siina sino simuholere? Mubeere nimukoterwe 
muti omuundu waakiira ano koti ese siinyala ohulakula ndafuumbula?” 

16Yuda yaboola ati, “Nae efwe hunaaboolere siina omwaami waange? 
Hunaalomelome siina? Oba hunaayaale hutye? Nasaae afumbuule esibi 
sy'abawaambe bae; bonaho, hane mbao huli abawaambe b'omwaami waange, 
efwe alala neende oyo yeesi yibanyoolere neende esikoombe.” 

17Nae Yosefu yakobolamo ati, “Ese haba, siinyala huhola endyo daawe! Oyo 
yeeng'ene yibanyoolere neende esikoombe niye ochia ohuba omukulwa 
waange, nae abadoong'ereo eng'we, mukaluheyo emirembe, muchie eyiri laata 
yeeng'we.” 

Yuda yekweeda balehe Bbenjamini 

18Yuda yaachia eyiri Yosefu mani yaamuboolera ati, “Ewe omwaami waange, 
hwekweeda, leha omuhalaabani wao alomalomeho naawe emboosi ndala yiti 
yoong'ene. Otanyoolerera omuhalaabani wao daawe, olwohuba ewe niiwe sa 
oloonderera hu mutuki wa Misiri mweene. 

19Omwaami waange, wateeba abahalaabani bao, noboola oti, ‘Muli neende laata 
yeeng'we, oba omwaana weeng'we wuundi?’ 

20Mani efwe hwaahuboolera sa ewe omwaami waange huti, ‘Huli neende laata 
yeefwe, bulaanu mukofu, neende mwaanama muyere, omwaana yi laata yeefwe 
yeebula mu myaaka kyae ky'obukofu, nae mwaanang'ina yafwa, niye yeeng'ene 
owadoong'ao mu nda ya ng'ina, mani laatang'ene amudaha muno.’ 

21Waboolera abahalaabani bao bano oti, ‘Eng'we mumundeetere, muboneho sa.’ 

22Mani hwaboolera ewe omwaami waange huti, ‘Omwaana haba s'anyala 
ohutula hu laatang'ene daawe, olwohuba naamutulaho, laatang'ene anyala 
ohufwa-bufwa.’ 

23Mani ewe noboolera abahalaabani bao oti, ‘Ohumalaho nimwiicha neende 
walaka weeng'we, haba simuchia ohuumbonaho haandi daawe.’ 

24Nae nihwakaluhao eyiri laata yaange omuhalaabani wao, hwamuboolera 
emboosi ch'omwaami waange. 

25Nae laata yeefwe n'aboola ati, ‘Muchie haandi mutukulireho ebyohulya,’ 

26hwamuboolera huti, ‘Haba sihunyala ohuchia daawe. Nae laata yeefwe 
saanakanya humuboneho haandi daawe nihutachiire neende walaka yeefwe.’ 

27Mani laata yaange, omuhalaabani wao yatuboolera ati, ‘Mumanyire muti 
omuhasi waange yaanjibulira abaana basyaani babiri; 

28mulala yaandulaho, mani ndaboola endi, mubwadyeeri bweene, esolo 
ndeende chamubosyoola-bosyoolamo; ohutula olwo sisiiri ohumubonaho 
daawe. 

29Nae nimuyira wuno yesi mwamuundusaho, esidinyu syaamukwaho, 
ohwelalihirira hwahaanjoleho mu myaaka kyaange ky'obukofu, hunyala 
ohuunjita-bwiita.’ 

30Mani sakira nihukaluha eyiri laata yaange omuhalaabani wao, omwaana 
musyaani n'atali naafwe, ao, koti obulamu bwae buli alala neende 
obw'omwaana oyo, 

31achia ohubona ati, omwaana musyaani saali naafwe, achia ohufwa sa, mani 
omuhalaabani wao achia ohukera omuhalaabani wao mukofu, laata yeefwe 
yelalihire mani afwe. 

32Olwohuba ese omuhalaabani wao ndeeyama eyiri laata yaange endi, ese 
mweene njia ohuliinda omwaana musyaani oyo nimboola endi, ‘Nitamukobosa 
yooli, njia ohuba neende omusaango mu moni wa laata yaange obulamu 
bwaange bwoosi.’ 

33Mani sakira, husaba endi, leha ese omuhalaabani wao ndoong'e ano koti 
omuwaambe w'omwaami waange mu bweyaango bw'omwaana wuno; leha 
omwaana wuno akoboleyo neende bamwaanang'ina. 

34Olwohuba, ndaakaluheyo endye eyiri laata yaange nitaali neende omwaana 
wuno? Haba siinyala huguma ndaabona esibi sichia ohukwa hu laata yaange.” 

Ohuchaaka 45 

Yosefu yemanyisa eyiri bamwaanang'ina 

1 Yosefu mani nibimuhaya ohweliinda mu moni wa bahalaabani bae abali mu 
moni wae, naalagira ati, “Lehe buli muundu atule ano.” Mani abulao omuundu 
yeesi owaluwo Yosefu niyemanyisa eyiri bamwaanang'ina. 

2Yosefu yalirira mu kono ly'aakulu, Abamisiri neende abaandu bamenya mu 
dooho lya omutuki wa Misiri nibawulira. 

3Yosefu yaboolera bamwaanang'ina ati, “Niise Yosefu; laata yaange asisiiriyo 
omulamu?” Nae bamwaanang'ina batya muno mani baahaya ohumukobolamo 
esiindu syoosi. 

4Yosefu yaboolera bamwaanang'ina ati, “Mbekweeda, musude aambi naange.” 
Mani nibasuda aambi nae. Yosefu yaboola ati, “Niise Yosefu, omwaana 
weeng'we, yimwakusa mu Misiri. 

5Bulaanu mutatya kata sa mwanyoolera abeene-na-beene koti lu mwaangusa 
mu Misiri. Nasaae yasiindiha eno ohubataangiriramo, hu nyale ohuwonia 
obulamu bw'abaandu. 

6Olwohuba enjala yimalire mu syaalo muno emyaaka kibiri sa; haandi 
kisidoong'ereo emyaaka kitaanu, ki baandu batachia ohulima kata sa ohukesa. 

7Nasaae yasiindiha eno ohubataangiriramo, nyale ohubawonia mudoong'e hu 
syaalo, haandi ohubawonisira abeechuhulu beeng'we. 

8Haba siniing'we abasiindiha eno daawe, nae Nasaae niye owasiindiha; yaahola 
ndaaba koti laatang'ene omutuki wa Misiri, neende omwaami w'enyuumba yae 
haandi omweemeresi w'esyaalo sy'e Misiri sino syoosi. 

9Musiingiriremo muchie eyiri laata yaange mani mumuboolere muti, ‘Omwaana 
wao Yosefu aboola ati, Nasaae yaahola omwaami w'esyaalo sy'e Misiri syoosi; 
mani ewe yicha yi ndi eno bwaangu ataali ohuhiinda daawe. 

10Ochia ohumenya mu syaalo sya Goseni, obe aambi naange, ewe neende abaana 
bao alala neende abeechuhulu bao, neende ebyaayo byao, neende eng'oombe 
chao, neende buli siindu syao syoosi sy'oli nasyo. 

11Njia ohuhuliindira eyo, olwohuba kisidoong'ereo emyaaka kitaanu eky'enjala. 
Mani ewe neende ab'enyuumba yao, neende buli siindu sy'oli nasyo muhaye 
ohuba abamanani.’ 

12Bulaanu eng'we mweesi mubona haandi Bbenjamini mwaanama yesi abona, 
muti niise Yosefu oli ohulomalomaanga naang'we. 

13Muhoyere ohuboolera laata yaange muti oluyaali lu ndi nalwo mu Misiri, 
neende ebiindu byoosi bi mubweene. Mwaanguweho, muleete laata yaange 
ano.” 

14Yosefu yakwa mu sirifu sya Bbenjamini mwaanang'ina, mani yaalira muno 
n'amudiirire. 

15Yosefu yakwa mu birifu bya bamwaanang'ina boosi, mani yaaliraanga muno; 
niyamala atyo, bamwaanang'ina bachaaka ohulomaloma nae ataali 
ohweeyendeherera daawe. 

16Emboosi chino nichoola mu dooho lya omutuki wa Misiri chiti 
bamwaanang'ina Yosefu beechere chasangaasa muno omutuki wa Misiri neende 
abahalaabani bae boosi. 

17Omutuki wa Misiri yaboolera Yosefu ati, “Boolera bamwaanamao oti, 
‘Mudwiihe esuhiri cheeng'we mani mukoboleyo mu syaalo sya Kanani. 

18Mutuseyo laata yeeng'we alala neende abomu nyuumba yae, mani mwiiche 
ano yi ndi. Njia ohubaba eloba lihiramo obulai mu syaalo sy'e Misiri, haandi 
muchia ohulichaanga hu biindu bilai byomu syaalo.’ 

19Haandi mubalagire muti, ‘Muhole muti, muchie neende ebigaari ohutula mu 
Misiri bi munaaleetereho abaana beeng'we bayere neende abahasi beeng'we; 
mwiiche neende laata yeeng'we, yesi. 

20Mutadeeba hu myaandu kyeeng'we, olwohuba eloba lihiramo obulai mu Misiri 
lichia ohuba elyeeng'we.’” 

21Mani abaana ba Yakobbo nibahola batyo. Yosefu yababeresa ebigaari, 
ohuchianakana koti lu omutuki wa Misiri yalagira, mani yaababeresa ebyohulya 
bi banaliira hu ngira. 

22Haandi yababeresa buli muundu ebyefwaalo by'ohwekaluuhanianga byosi, 
nae yaaberesa Bbenjamini ebituundu by'efeesa emia chidatu (300), neende 
engubo ch'ohwekaluuhania chitaanu. 

23Yatumira laatang'ene ebiindu bino: esuhiri ehumi echikiingire ebiindu ohutula 
Misiri, neende esuhiri ehasi ehumi echikiingire engaano, emigaati, neende 
ebyohulya biindi bi laatang'ene anaaliire hu ngira. 

24Yosefu yaseebula bamwaanang'ina bawaao, nae nibali nibawaao, 
yaababoolera ati, “Mutasoolaniraho hu ngira daawe.” 

25Mani nibatula mu syaalo sy'e Misiri, nibachia mu syaalo sya Kanani eyiri 
Yakobbo laata yaabwe. 

26Bamuboolera bati, “Yosefu asisiiriwo omulamu abweene, haandi niye 
omwaami w'esyaalo sy'e Misiri syoosi.” Yakobbo yawaamo omwooyo, mani 
yaahaya ohufukiirira emboosi chaabwe echo daawe. 

27Nae nibamuboolera emboosi choosi-choosi chi Yosefu yali naababoolere, 
haandi niyabona ebigaari bi Yosefu yatuma ohumukiinga, yakobolamo amaani 
bwaangu. 

28Yakobbo mani yaboola ati, “Sino simala, hane mbao omwaana waange Yosefu 
asisiiriwo omulamu abweene; mani njia ohuchia muboneho nisisiiri ohufwa.” 

Ohuchaaka 46 

Yakobbo neende abomu daala lyae bachia e Misiri 

1Yakobbo yabukula ebiindu byoosi bi yali nabyo, mani yaachia Bberisebba, 
yayaana esiyaanwa eyiri Nasaae wa Yisaka laatang'ene. 

2Nasaae yabonehera Yakobbo mu siro, naalomaloma nae naamulaanga ati, 
“Yakobbo,, Yakobbo.” Nae naakobolamo ati, “Nduwo.” 

3Nasaae yamuboolera ati, “Niise Nasaae, Nasaae wa laataao; otatya ohuchia 
Misiri; olwohuba njia ohwiingiya olwiibulo lwao mani huhole obe enono hoongo 
muno. 

4Njia ohuchia naawe Misiri, haandi njia ohuhukalusa mu syaalo muno, mani 
Yosefu niye owahahubuumbe emoni n'ofwiire.” 

5Mani Yakobbo n'asiingira yaatula mu Bberisebba; mani abaana ba Yakobbo 
nibakiinga laata yaabwe, abaana baabwe boosi neende abahasi baabwe mani 
nibabata mu bigaari bi omutuki wa Misiri yamutumira ohumukiinga. 

6Bayira ebyaayo byaabwe byoosi alala neende emyaandu ki bali nibanyoolere 
mu syaalo sya Kanani, mani baachia Misiri. Yakobbo alala neende olwiibulo lwae 
lyoosi, 

7Abaana bae basyaani, neende abaana b'abaana bae basyaani, abaana bae 
bahaana neende abaana b'abaana bae bahaana boosi; yaachia Misiri neende 
ob'olwiibulo lwae lwoosi. 

8Bulaanu kano niko ameeta k'abeechuhulu ba Yakobbo, abachia Misiri, Yakobbo 
neende abaana bae basyaani. Rubbeeni, omwaana wa Yakobbo waamberi, 

9neende abaana ba Rubbeeni: Hanoki, Palu, Hesirooni, neende Karimi. 

10Abaana basyaani ba Simeoni: Yemweli, Yamini, Ohadi, Yachini, Sohari, neende 
Sauli, omwaana musyaani yi muhasi Mukanani yeebula. 

11Abaana basyaani ba Leefi bali: Gerisoni, Kohati, neende Merari. 

12Abaana ba Yuda bali: Eri, Onani, Sela, Peresi, neende Seera (nae Eri neende 
Onani bafwiira mu syaalo sya Kanani); nae abaana basyaani ba Peresi bali 
Hesirooni neende Hamuli. 

13Abaana basyaani ba Yisakari nibo: Toola, Puwa, Yibi, neende Simirooni. 

14Abaana basyaani ba Sebbulooni nibo: Seredi, Eloni, neende Yahileeli. 

15(Bano nibo abaana basyaani ba Leya, ba yeebulira Yakobbo nibali 
Padanaramu, alala neende omwaana wae muhaana Dina; alala, abaana bae 
basyaani neende abahaana bali amahumi kadatu-na-badatu). 

16Abaana ba Gaadi nibo: Sifiyooni, Hagi, Suni, Esibbooni, Eri, Arodi, neende Areli. 

17Abaana basyaani ba Aseri nibo: Yimina, Yisyifwa, Yisyifi, Bberia, alala neende 
Seera mboocho yaabwe. Nae abaana ba Bberia nibo: Hebberi neende Malikieli. 

18(Bano nibo abaana basyaani ba Silupa omuwaambe wa Labbani yaberesa 
omwaana wae muhaana Leya; mani yeebulira Yakobbo abaana bano, abaandu 
ehumi-na-basaasaba). 

19Abaana basyaani ba Rakeeli, muha Yakobbo nibo: Yosefu neende Bbenjamini. 

20Nae abaana ba Yosefu yeebula naali Misiri nibo, Manaase neende Efuraimu. 
Babiri bano yabeebula mu Asenaati, omuhaana wa Potifera, omulaamisi wa Oni. 

21Nae abaana basyaani ba Bbenjamini nibo: Bbela, Bbekeri, Asibbeli, Gera, 
Namani, Ehi, Roosi, Mupimu, Hupimu neende Aridi. 

22(Bano nibo abaana basyaani ehumi neende bane ba Rakeeli yebulira 
Yakobbo). 

23Daani yali neende omwaana wae musyaani olaangwa Husimu. 

24Abaana basyaani ba Nafutaali nibo: Yahiseeli, Guni, Yeseri, neende Silemu 

25(bano nibo abaana basyaani ba Yakobbo yeebula mu Bbiliha, omuwaambe 
muhasi yi Labbani yaberesa Rakeeli omuhaana wae, alala bali bataanu-na-
babiri) 

26Abaandu ba Yakobbo yeecha nabo boosi, abeechuhulu bae beene, 
nootabaliireho abahasi b'abaana basyaani ba Yakobbo, alala bali amahumi 
kasasaaba-na-basasaaba. 

27Nae abaana basyaani ba Yosefu yeebula naali Misiri, bali babiri; abaandu bomu 
nyuumba ya Yakobbo abeecha Misiri bali amahumi kataanu-na-nakabiri. 

Yakobbo neende abomu daala lyae nibali mu Misiri 

28Yakobbo yatuma Yuda amutaangiriremo, achie eyiri Yosefu amusabe 
babukaananire Goseni, mani niboola mu syaalo sya Goseni. 

29Yosefu yatekeha esigaari syae mani naachia ohubukaanana neende Yakobbo 
laatang'ene mu Goseni. Nae nibabukaanana, Yosefu yeemanyisa eyiri 
laatang'ene mani yaamukwa mu kosi wae. Yalirira omwo ohumala embaka 
yiyeraho. 

30Yakobbo yaboolera Yosefu ati, “Bulaanu nyala ohufwa sa, olwohuba malire 
ohuhubonaho, haandi manyire endi osisiiruwo omulamu abweene.” 

31Yosefu yaboolera bamwanaang'ina neende abomu nyuumba ya laatang'ene 
ati, “Njia ohuchia eyiri omutuki wa Misiri muboolere endi, ‘Bamwaanama 
neende abomu nyuumba ya laata yaange, abali nibamenya mu syaalo sya Kanani 
beechere yi ndi. 

32Njia ohumuboolera endi abasaacha bano baayi nibo, haandi batuki 
b'eng'oombe. Beechere neende ebyaayo byaabwe, neende eng'oombe chaabwe, 
neende buli siindu si bali nasyo.’ 

33Nae omutuki wa Misiri n'abalaanga, mani yaabateeba ati, ‘Muhola mulimo 
siina?’ 

34Mumuboolere muti, ‘Abahalaabani bao, hubereenge abaayi b'eng'oombe 
ohutula mubuyere bweefwe ohwoola buti, efwe alala neende laata yeefwe,’ hu 
hunyale ohumenya mu syaalo sya Goseni.” Olwohuba musiro nikwo, Abamisiri 
ohuba alala neende abaayi. 

Ohuchaaka 47 

1Mani Yosefu yachia yaboolera omutuki wa Misiri ati, “Laata yaange neende 
bamwaanama mbano boolere ano nibatula mu syaalo sya Kanani. Beechere 
neende ebyaayo byaabwe, neende eng'oombe chaabwe, neende emyaandu 
kyaabwe kyoosi. Bulaanu bali mu situundu sya Goseni.” 

2Mani n'adoolamo bamwaanang'ina bataanu naachia nabo eyiri omutuki wa 
Misiri. 

3Omutuki wa Misiri yateeba bamwaanaang'na Yosefu ati, “Eng'we muholaanga 
mulimo siina kweene?” Nabo bamuboolera bati, “Efwe abahalaabani bao huli 
abaayi sa, koti lu bakuuka yeefwe balichiingi sa.” 

4Mani nibaboolera omutuki wa Misiri bati, “Hwiichire ohumenya mu syaalo 
muno; olwohuba abahalaabani bao babula owohwaayira ebyaayo byaabwe, 
haandi enjala nyiingi muno mu syaalo sya Kanani. Bulaanu huhwekongooya, 
leha abahalaabani bao bano bamenye mu situundu sya Goseni.” 

5Mani omutuki wa Misiri n'aboolera Yosefu ati, “Hane mbao laatao neende 
bamwaanamao beechere sa yooli. 

6Esyaalo sy'e Misiri mbao siri ao; beresa laatao neende bamwaanamao abuundu 
yi bamenya mani bamenyere abuundu ahiramo obulai; leha bamenye mu 
situundu sya Goseni. Nooba n'omanyireho abaandu banyala emirimo mwaabo, 
baberese omulimo kw'ohuliindaanga eng'oombe chaange.” 

7Yosefu yaleeta Yakobbo laatang'ene eyiri omutuki wa Misiri, mani Yakobbo 
yaaberesa omutuki wa Misiri ehabi. 

8Omutuki wa Misiri yateeba Yakobbo ati, “Nae ewe oli neende emyaaka kiinga?” 

9Yakobbo yakobolamo ati, “Emyaaka kindahamala hu syaalo kiri emia ndala 
neende amahumi kadatu (130). Emyaaka ekyo kyoosi kibeere emidinyu haandi 
emidiidi sa, haba sikiaakana neende emyaaka kya bakuuka yeefwe miingi ki 
bamala hu syaalo.” 

10Yakobbo yaberesa omutuki wa Misiri ehabi, mani yaatula eyiri omutuki wa 
Misiri. 

11Yosefu yamenyaanga neende laatang'ene neende bamwanaang'ina, mani 
yaababeresa eloba mu syaalo sy'e Misiri, eloba lihiramo obulai mu situundu sya 
Ramesesi, koti lu omutuki wa Misiri yali n'amulagiire. 

12Yosefu yaberesaanga laatang'ene neende bamwaanang'ina, alala neende 
abomu nyuumba ya laatang'ene boosi ebyohulya, ohuchianakana neende 
obuungi bw'abaandu baabwe. 

Enjala 

13Ebyohulya byeecha byaawa mu syaalo syoosi, olwohuba enjala y'amaani yali 
niyikwiire mu syaalo syoosi. Abayala bomu syaalo sy'e Misiri neende abomu 
syaalo sya Kanani bawaamo amaani hulw'enjala. 

14Yosefu yasolosaanga eseende choosi echali mu syaalo sya Misiri neende mu 
syaalo sya Kanani, ohutula hu ngaano yibakulaanga; mani n'aleeta eseende echo 
choosi mu dooho ly'omutuki wa Misiri. 

15Nae eseende choosi echali mu syaalo sy'e Misiri neende mu syaalo sya Kanani 
nichali nichiweere, Abamisiri boosi beecha eyiri Yosefu mani baamuboolera 
bati, “Tube ebyohulya; lwasiina hufwa sa noobona? Eseende cheefwe choosi-
choosi chituweereho.” 

16Nae Yosefu yabakobolamo ati, “Muleete ebisolo byeengwe, mani 
mbaberesemo ebyohulya, nimutali neende eseende.” 

17Baleetera Yosefu ebisolo byaabwe; mani Yosefu yaababeresa ebyohulya nga 
yofwang'aniangamo neende efaraasi, ebyaayo, eng'oombe, alala neende esuhiri. 

Mani omwaaka okwo, Yosefu yababeresaanga ebyohulya niyofwang'aniangamo 
neende ebyaayo byaabwe byoosi. 

18Nae omwaaka okwo nikwawa, abaandu beecha eyiri Yosefu omwaaka 
kuloondaho mani nibamuboolera bati, “Omwaami, efwe haba sihuchia 
ohuhukisa esiindu syoosi, eseende cheefwe choosi chatuwaaho; haandi ebyaayo 
byeefwe byoosi hwahuberesa. Sibulao esiindu siindi syoosi si huli nasyo 
ohutusaho emibiri kyeefwe kyoong'ene neende eloba lyeefwe li watuberesa sa. 

19Lwasiina efwe neende eloba lyeefwe hufwa noobona? Humale akatula mu loba 
lyeefwe lino mani otubeemo ebyohulya; mani efwe alala neende eloba lyeefwe 
huchia ohuba abawaambe b'omutuki wa Misiri. Tuberese engaano hulye 
huwone mani huhaye ohufwa, esyaalo syeefwe sihaye ohusihirira.” 

20Yosefu yakulira omutuki wa Misiri eloba lyomu syaalo sy'e Misiri lyoosi; 
olwohuba enjala y'amaani eyo yakera Abamisiri boosi baakusaanga endalo 
chaabwe. Mani eloba lyoosi niliba elya omutuki wa Misiri. 

21Yosefu yahola abaandu ohuba abawaambe, ohutula hu mbeka ndala y'esyaalo 
sy'e Misiri ohwoola hu yiindi. 

22Eloba ly'abalaamisi lyoong'ene nilyo liya takula; olwohuba abalaamisi bali 
neende omukabo kwaabwe kumanyihaane ohutula eyiri omutuki wa Misiri, 
omukabo kwaabwe okwo okwatulanga eyiri omutuki wa Misiri nikwo okwali 
okwabeemehao, sakira batakusa eloba lyaabwe. 

23Yosefu yaboolera abaandu ati, “Bone, enyaanga yino nguliire omutuki wa 
Misiri eloba lyeeng'we, alala naang'we mweesi. Bulaanu emwo yino muchie 
mutaake mu ndalo cheeng'we. 

24Nae ekesa nilyoola, muchia ohuberesa omutuki wa Misiri esituundu silala 
syabitaanu, nae ebituundu bine byabitaanu bichia ohubadoong'era. Ebyo nibyo 
ebichia ohuba emwo yohutaaka mu ndalo cheeng'we neende ebyohulya 
byeeng'we abeene, alala neende abomu nyuumba cheeng'we, neende ebyohulya 
by'abaana beeng'we.” 

25Mani abaandu nibaboola bati, “Owonisye obulamu bweefwe; mani 
nisisangaasa omwaami, efwe huchia ohuba sa abawaambe b'omutuki wa Misiri.” 

26Mani Yosefu n'ataao elako lidiira hu loba ly'e Misiri. Elako lino lisisiiruwo 
ohwoola buti, liti omutuki wa Misiri ali owohuyira esituundu silala sya bitaanu; 
eloba ly'abalaamisi lyoong'ene nilyo eliteehola elya omutuki wa Misiri. 

Ohusaba hwa Yakobbo humaliirihayo 

27Bulaanu Abaisiraeli bamenya mu syaalo sy'e Misiri, mu situundu sya Goseni. 
Banyoola emyaandu miingi nibali mu syaalo omwo, mani nibeebulana 
nibengiiya muno. 

28Yakobbo yamenya mu syaalo sy'e Misiri ohumala emyaaka ehumi-na-kitaanu-
na-kibiri; mani emyaaka ki Yakobbo yamala hu syaalo chali, emia ndala neende 
amahumi kane neende kitaanu-na-kibiri (147). 

29 Nae Yakobbo niyali aambi ohufwa, yalaanga Yosefu omwaana wae mani 
yaamuboolera ati, “Noobona oti bulaanu wungwiirire esisa, mani geeng'a 
amahono kao akatikaati wa mataango kaange, weechube oti haba soochia 
ohusiiha mu syaalo sy'e Misiri. 

30Nae ndaha basiihe alala neende bakuuka yaange; nduse mu syaalo sy'e Misiri, 
wuunjire wusiihe yi babasiiha.” Yosefu mani n'aboola ati, “Njia ohuhola sa koti 
lwoboolere.” 

31Yakobbo yaboola ati, “Mani weechube yi ndi”; mani Yosefu n'amweechubira. 
Yakobbo yagunamia omutwe niyebasa naali hu sitaanda syae. 

Ohuchaaka 48 

Yakobbo aberesa Efuraimu neende Manaase ehabi 

1Bino nibyawa bityo, baboolera Yosefu bati, “Bona, laatao nguno mulwaae niye.” 
Yosefu Bulaanu yabukula abaana bae basyaani babiri, Manaase neende 
Efuraimu n'achia nabo eyiri Yakobbo laatang'ene. 

2Nae nibaboolera Yakobbo bati, “Yosefu omwaana wao yaheecha ohuhubona;” 
Yakobbo yefuutamo amaani, mani yeehala hu sitaanda syae. 

3Yakobbo yaboolera Yosefu ati, “Nasaae w'obunyla bwoosi yaambonehera ni ndi 
Lusi mu syaalo sya Kanani, mani yaamberesa ehabi. 

4Yamboolera ati, ‘Bona, njia ohuhuberesa abeechuhulu baangi, haandi njia 
ohwiingiya olwiibulo lwao, mani weehole esyaalo, haandi njia ohuberesa 
abeechuhulu bao esyaalo sino sibe esyaabwe endaalo choosi.’ 

5Mani bulaanu abaana bao babiri, baweebula nooli mu syaalo sy'e Misiri ese 
nisisiiri ohwiicha mu Misiri, baange nibo. Efuraimu neende Manaase bachia 
ohuba abaange, koti lu Rubbeeni neende Simeoni lu bali. 

6Nae abaana bawaheebule ohuloonda hu bano nibo abahabe abao; bahakulihwe 
ameeta ka bamwanaang'ina, mani banyoola ohusihirwa. 

7Olwohuba nindali niindula Padani, Rakeeli maakoo yafwiira hu ngira, nisisiiri 
ohwoola Ewufuraati; mani nimusiiha hu ngira yichia Ewufuraati (niyo, 
Bbetilehemu). Sino syanjunia muno omwooyo.” 

8Nae Yakobbo niyabona abaana ba Yosefu, yateeba ati, “Bano nibo ba naanu?” 



111 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Yosefu yaboolera laatang'ene ati, “Bano nibo abaana baange ba Nasaae 
yamberesa ni ndi ano.” Yakobbo yaboola ati, “Hwekweeda, baleete yi ndi, 
mbaberese ehabi.” 

10Emoni cha Yakobbo haba sichali nichibona bulai hulw'emyaaka kyae. Mani 
Yosefu yabaleeta aambi nae; mani Yakobbo yaabakwa mu sirifu. 

11Yakobbo yaboolera Yosefu ati, “Haba sindali nimanyire endi nyala 
ohuhubonaho daawe; nae bona, Nasaae Akerere ndabonaho neende abaana bao 
bosi.” 

12Mani Yosefu naabatusa hu makulu ka Yakobbo, omweene n'aguunama 
nageeng'a omutwe hu loba. 

13Yosefu mani yabadiira boombi mu mahono, Efuraimu naaba mu muhono kwae 
muluungi, olwaande lwa Yakobbo lw'omukaada, nae Manaase yamudiirira mu 
muhono mukooda, olwaande lwa Yakobbo ly'omuluungi, mani naabasudia 
aambi nae. 

14Nae Yakobbo yaakolola omuhono kwae muluungi mani yaakuta hu mutwe 
kwa Efuraimu, owali omuyere wahwo, nae omuhono kwae mukooda yakuta hu 
Manaase, owali omwaana waamberi. 

15Yakobbo yaberesa Yosefu ehabi n'aboola ati, “Lehe Nasaae yi balaata yaange 
Abburahamu neende Yisaka bahalaabanira, Nasaae wuunindire ohutula 
obuyere ohwoola buti, 

16Bamalaika abaamonia mu budinyu byoosi, baberese abaana bano ehabi! Lehe 
eliita lyaange neende ameeta ka Abburahamu neende Yisaka kemeede 
ohukulihwa nikabitira mu baana bano; haandi lehe beebulane mani beengiye 
mu syaalo.” 

17Nae Yosefu haba siyasangaala niyabona ati laatang'ene ateere omuhono kwae 
muluungi hu mutwe kwa Efuraimu; mani n'abukula omuhono kwa laatang'ene, 
yakutusa hu Efuraimu mani n'akuta hu mutwe kwa Manaase. 

18Yosefu yaboolera laatang'ene ati, “Laata haba sisiri sityo; olwohuba wuno niye 
omwaana waamberi; geeng'a omuhono kwao muluungi hu mutwe kwae.” 

19Nae laatang'ene n'ahaya, n'aboola ati, “Manyire, mwaana waange, manyire; 
yesi achia ohwiingiya, haandi yesi achia ohuba omuhunuufu. Nae mwaanang'ina 
muyere achia ohumuhira obuhunuufu, mani abeechuhulu bae bachia ohweehola 
ebyaalo bihunuufu.” 

20Mani oludaalo olwo Yakobbo yababeresa ehabi, n'aboola ati, “Abaisiraeli 
bachia ohunyoolaanga ehabi nibehoonyere ameeta keeng'we, nibaboola bati, 
‘Lehe, Nasaae abahole mube koti Efuraimu haandi koti Manaase.’ ” Mu ngeri 
yino, Yakobbo yataangisamo Efuraimu, mani Manaase yaamuloondaho. 

21Mani Yakobbo yaboolera Yosefu ati, “Bona, mbano ndi aambi ohufwa, nae 
Nasaae achia ohuba naawe, haandi achia ohubakalusao mu syaalo sya bakuuka 
yeeng'we. 

22Mbereese ewe, ataali bamwaanamao, olwaande lulala lw'olugulu lwa Sekemu, 
lu ndatusa hu Abaamoori, nindehoonyera olugaanga lwaange neende oluyiingo 
lwaange.” 

Ohuchaaka 49 

Emboosi cha Yakobbo chimaliirihayo 

1Yakobbo yalaanga abaana bae basyaani, mani yaababoolera ati, “Mwebuuse 
alala, mbaboolereho ebichia ohuboolaho mu ndaalo chiicha. 

2“Eng'we abaana ba Yakobbo, mwebuuse alala, mani muwulire bi Yakobbo laata 
yeeng'we aboola. 

3“Rubbeeni, niiwe omwaana waange waamberi, niiwe amaani kaange, haandi yi 
ndeebula mu maani k'oburaaga bwaange, yi hira ohwesuungiramo haandi 
ohiramo amaani. 

4Oli koti amaachi kahulukusa, mani haba soochia ohuba ohiramo olwohuba 
waniina hu sitaanda sya laatao; mani weeyalisaho neende omuhasi wae, 
waasinyaasa! 

5“Simeoni neende Leefi batula mu nda ndala; beehoonyera ebilwaaniso 
byaabwe ohuhola eby'obutemo. 

6Ese haba siinjia ohweeyingisa mu bumoonyi bwaabwe obwo, kata sa 
ohwiihalaanga mu mihung'aano kyaabwe, olwohuba beeta abaandu neende 
egiili, beeteraangao sa esurusi. 

7Esichubo sibe hu tima lyaabwe, olwohuba bitiirifu nilyo, nae hu bwaalaba 
bwaabwe olwohuba bululu nibwo. Ese njia ohubasalaanisira mu syaalo sya 
Yisiraeli yoosi. Ese njia ohubasalaanisira mu baandu basyo. 

8Ewe Yuda, bamwaanamaao bachia ohuhufumia; ochia ohukwichaanga abasuku 
bao mu kosi; abaana ba laatao bachia ohuhwiinamiraanga. 

9 Yuda oli koti edalang'i enjere, mwaana waange, okoboole nootula ohuyiima, 
ogunaame aasi, oli koti edalang'i esaacha, haandi koti edalang'i ehasi, wiina 
mweene onahusingiseenge? 

10Yuda niye ochia ohudiraanga endawusi y'obutuki, noomba endawusi 
y'abatuki ohutula mu makulu kae, ohwoola omweene butuki lu yaheechere; 
mani oyo niye yi baandu bahawulire. 

11Yahaboye omwaana kw'esuhiri yae hu musabbiibbu haandi esuhiri yae ndoto 
hu musabbiibbu kuhiramo obulai, engubo chae yahachoosereenge mu fiini 
haandi ebyefwaalo byae mu fiini enjahanyu. 

12Emoni chae chahaahanye olw'ohung'wa efiini, haandi ameeno kae kahalabe 
olw'ohung'wa amabeere. 

13“Sebbulooni yahamenye hu lwaasi ly'enyaanja; amaato kachia ohukoberaanga 
hu genya lyae, haandi olwaho lwae luchia ohuba Sidoni. 

14“Yisakari, suhiri y'amaani niyo, eyeyalisa akatikaati w'ebidwooli 
by'amakoondi; 

15yabona abuundu w'ohuwuluhiramo ao naali alai, haandi ati eloba elyo lyali 
niliboneha bulai; yeenamia ebeka lyae ohwedwiiha, mani niyehola omuwaambe 
yi bayiika ohuhola emirimo. 

16“Daani niye ochia ohuheengeraanga abaandu bae emisaango koti mulala hu 
nono cha Yisiraeli. 

17Daani achia ohubechaanga enjuha eyiri hu ndulo w'engira, endemo yiri hu 
ngira, eyiboocha ebisiisiro by'efaraasi mani oyiirusa niyaanuhaho naakwa aasi. 

18Ewe Omwaami, ese niindire sa obuwonia bwao. 

19“Abanyaka bachia ohuyaaya Gaadi, nae achia ohukaluuhana mani 
abaloondeho. 

20Ebyohulya bya Aseri bichia ohubechaanga ebiingi, haandi achia ohuleetaanga 
ebyohulya bihoyera omutuki. 

21“Nafutaali niye emboongo ndehuule, owiibula abaana bae balai. 

22“Yosefu niye omusaala kwaamaho ebyaamo biingi, okwaama ebyaamo biingi 
nikuli aambi neende esulo y'amaachi amasaga kakwo katakalala ohwoola hu 
sida. 

23“Abasuku bae bamuseeta neende obwaalaba buungi muno, beecha 
baamufumita, mani baamuyira bubi muno; 

24nae oluyiingo lwae lwoomera mu mahono kae, mani amahono kae nikanyoola 
amaani ohutula mu mahono k'Owobunyala wa Yakobbo (mu liita ly'Omwaayi, 
Omuliindi wa Yisiraeli), 

25mu liita lya Nasaae wa lataao ochia ohuhuhoonya, mu liita lya Nasaae 
w'Obunyala bwoosi ochia ohuhuberesa ehabi neende ehabi chitula aakulu 
Muukulu, ehabi chitula aasi mu loba, ehabi ch'ohwiibula neende ohunuunia. 

26Ehabi cha lataao nyiingi muno ohuhira ehabi ch'engulu ch'endaalo choosi 
ohuhira ebilai by'obugulu bw'endaalo choosi; lehe ehabi echo chibe hu mutwe 

kwa Yosefu, neende hu bweeni bw'oyo owaawulwa ohutula hu 
bamwaanang'ina.” 

27“Bbenjamini niye eebbwe linyaka echuli, analichaanga ebiindu bi yeetere, 
haandi engoloobe, anakabanaangamo ebiindu bi ayaayire.” 

28Chino choosi nichio enono ehumi-na-chibiri cha Yisiraeli; haandi sino nisyo si 
laata yaabwe yababoolera naababeresa ehabi, buli muundu naamuberesa ehabi 
yimuhoyera. 

Ohufwa neende ohusiihwa hwa Yakobbo 

29Yakobbo yalagira abaana bae mani naababoolera ati, “Njia ohuyirwa mbe alala 
neende balaata yaange; mani musiihaanga alala neende balaata yaange mu 
ng'uungu yiri mu mukuunda kwa Efirooni Omuhiti, 

30Mu ng'uungu yiri mu mukuunda kwa Makipela okuli ebukwe wa Mamure, mu 
syaalo sya Kanani. Omukuunda ku Abburahamu yakula ohutula hu Efirooni 
Omuhiti kube abuundu w'ohusihaangamo abaandu. 

31Eyo niyo yi basiiha Abburahamu neende omuhasi wae Saara; eyo niyo yi 
basiiha Yisaka neende omuhasi wae Rebbeka; haandi eyo niyo yi ndasiiha Leya. 

32Omukuunda neende eng'uungu yirimo, byakulwa ohutula hu muundu 
Muhiiti.” 

33Yakobbo niyamala ohulagira abaana bae basyaani, yeengisa amakulu kae mu 
buliri, mani yakwiisa omwooyo. Yayirwa yasiihwa alala neende balataang'ene. 

Ohuchaaka 50 

1Yosefu yalira muno mani yaakwa hu laatang'ene mu sirifu. 

2Yosefu yalagira abahalaabani bae balesi batereese omulaambo kwa laatang'ene 
kuhaye ohubiiya. Abasao abo mani niboomya omulaambo kwa Yakobbo. 

3Bamala endaalo amahumi kane niboomyaanga omulaambo okwo. Olwohuba 
chino nichio endaalo chali nichadahibwa ohwoomya omulaambo. Abamisiri 
bamala endaalo amahumi kataanu-na-kabiri nibaliraanga Yakobbo. 

4Nae endaalo chohu mulira nichawa, Yosefu yalomaloma neende abomu 
nyuumba ya omutuki wa Misiri, yaboola ati, “Mbekweeda bulaanu endi, 
nihoyerwa mu moni weeng'we, mulomalome eyiri omutuki wa Misiri, 
nimumuboolera muti, 

5Laata yaange yandechubira n'aboola ati, ‘Mbano ndi aambi ohufwa, mu ng'ani 
yaange yi mweene ndeeyabira mu syaalo sya Kanani, omwo nimwo mu ochia 
ohusiiha.’” Bulaanu sakira hwekweeda, leha njie siihe laata; mani niimala njia 
ohukobola. 

6Omutuki wa Misiri yakobolamo ati, “Chia osiihe laatao, koti lu weechuba mu 
moni wae.” 

7Yosefu yacha yaasiiha laatang'ene; Abahalaabani ba omutuki wa Misiri boosi, 
neende abeemirisi bomu nyuumba yae, alala neende abeemirisi bomu syaalo 
sya Misiri boosi bachia neende Yosefu ohusiiha laatang'ene. 

8Abomu nyuumba ya Yosefu boosi, bamwaanang'ina, neende abomu nyuumba 
ya laatang'ene bosi nibachia ohusiiha laatang'ene; ohumalaho abaana baabwe, 
ebyaayo byaabwe neende eng'oombe chaabwe nibyo ebyadoonga mu syaalo sya 
Goseni. 

9Ebigaari alala neende abeerusi b'efaraasi boosi bachia neende Yosefu ohusiiha 
laatang'ene. Syali esidiiyiha sihoongo muno. 

10Niboola abuundu w'ohuwuuliramo engaano owa Atadi, ali n'obitiire 
Yorodaani, mani nibahubbira ao embuungu y'amaani muno, nibaba neende 
esibeera siingi muno. Yosefu mani yalira laatang'ene endaalo chitaanu-na-
chibiri. 

11Nae Abakanani, abeene loba nibabona ohulira hwali Atadi yibawuulira 
engaano koti lu hwali, baboola bati, “Huno hulira hw'amaani muno eyiri 
Abamisiri.” Sakira abuundu ao alaangwa mbwe Abbeli-Misiraimu; ali noobitire 
Yorodaani. 

12Mani abaana bae bamuholera koti lu yabalagira. 

13Olwohuba abaana bae bamukiinga bamuyira mu syaalo sya Kanani, mani 
nibamusiiha mu ng'uungu yali mu mukuunda kwa Makipela, okuli ebukwe wa 
Mamure, ku Abburahamu yakula ohutula hu Efirooni Omuhiiti, mani kwaaba 
abuundu w'ohusiihangao abaandu. 

14Yosefu niyamala ohusiiha laatang'ene, yakobolayo e Misiri, alala neende 
bamwaanang'ina, neende abaandu boosi ba yachia nabo ohusiiha laatang'ene. 

Yosefu agumia bamwaanang'ina emyooyo 

15Nae bamwaanang'ina nibabona bati laata yaabwe amalire ohufwa, baboola 
bati, “Wiichuhana Yosefu yatwekaluuhanira, yachaaka ohutusyuula, mani 
niyetuunga hulw'ebibi byoosi bi hwamuhola.” 

16Mani nibatumira Yosefu emboosi nibaboola bati, “Laatao n'asisiiri ohufwa 
yatulagira n'aboola ati, 

17‘Muboolere Yosefu muti, hwekweeda, leheramo bamwaanamao omusaango 
neende esyonoono syaabwe, olwohuba bahuholera esiindu sibi muno.’ Bulaanu, 
huhwekweeda, leheramo omusaango kw'abahalaabani ba Nasaae wa laatao.” 
Yosefu yalira muno nibali nibalomaloma nae. 

18Bamwaanang'ina bakwa mu moni wae, mani baboola bati, “Bona, efwe huli 
abawaambe bao.” 

19Nae Yosefu yababoolera ati, “Mutatya daawe, ese haba siinyala ohweeberesa 
oluyaali lwa Nasaae. 

20Eng'we mwadaha ohuuholaho esibi; nae Nasaae naadaha situlemo esiindu 
silai, esy'ohuwonia obulamu bw'abaandu baangi, koti lu bali buti. 

21Mani mutatya daawe; njia ohubaliinda, eng'we alala neende abaana 
beeng'we.” Mani Yosefu naboomiisa haandi naabagumia emyooyo. 

Ohufwa hwa Yosefu 

22Yosefu yemeeda ohumenya mu syaalo sy'e Misiri alala neende abomu daala 
lyae. Yosefu yafwa n'ali neende emyaaka emia ndala neende ehumi (110). 

23Yosefu yayiindira hu syaalo mani yaabona abaana ba Yifuraimu neende 
abeechuhulu bae. Abaana ba Makiri, omwaana wa Manaase bosi Yosefu 
yabaleraho. 

24Mani Yosefu yaboolera bamwaanang'ina ati, “Mbano ndi aambi ohufwa, nae 
Nasaae achia ohuba aambi naang'we, mani achia ohubatusa mu syaalo sino, 
abayire mu syaalo si yechubira eyiri Abburahamu, eyiri Yisaka, neende eyiri 
Yakobbo.” 

25Yosefu mani yeechubira eyiri abaana ba Yakobbo n'aboola ati, “Nasaae achia 
ohuba naang'we, mani mwahakiinge amakuumba kaange mukatuse mu syaalo 
sino.” 

26Yosefu yafwa naali neende emyaaka emia ndala neende ehumi (110). Boomya 
omubiri kwae, mani baakuta mu sanduuku mu Misiri. 

Ohutula 

Ohutula 1 

Abaisiraeli bayirwa neende obwaalaba mu Misiri 

1 Abaana basyaani ba Yakobbo abachia nae mu Misiri, buli otula neende edaala 
lyae, nibo bano: 

2Rubbeeni, Simeoni, Leefi, Yuda, 

3Yisakari, Sebbuluni, Bbenjamini, 

4Daani, Nafutaali, Gaadi, neende Aseri. 

5Mani obuungi bw'abaandu ba Yakobbo bwali amahumi kataanu-na-kabiri. Nae 
omwaana wae musyaani Yosefu, yali niyamala ohwoola mu Misiri. 

6Mani ebiha nibyemeeda nibichia mu moni, Yosefu, bamwanaang'ina alala 
neende amase ako koosi baafwa baawa, 

7nae abeechuhulu baabwe, abali Abaisiraeli, beebulana beengiya muno haandi 
baaba ab'amaani muno baanyala ohwiichula mu Misiri. 

8 Mani bulaanu, omutuki muyaaha, otali niyamanyaho hu Yosefu, yeehaswa hu 
bwaami. 

9Mani n'aboolera abaandu bae ati, “Abaisiraeli bano mbano beengiiye muno 
haandi b'amaani muno banyala ohututiisa. 

10Ebiha by'ebiita nibyoola, banyala baakwa alala neende abateende beefwe, 
mani batulwaania, batuyiingira batweeyibaho mu syaalo muno. Mani huhoyere 
ohuheenga amakesi, k'ohunyoola engira yoosi eyinyala ohubakayira 
ohwiibulana.” 

11Mani Abamisiri babataaho abaandu bahosesa abawaambe emirimo bati 
bababerese emirimo ky'amaani muno, hu banyale ohubamalamo omwooyo. 
Abaisiraeli bano nibo aboombaha ebiko bya Pitomu neende Ramesesi bibe koti 
ebiko bihuung'aanisirwamo ebiindu bihoonya omutuki. 

12Nae koti lu Abamisiri bemeedaanga ohusaandya Abaisiraeli, nilwo lu 
Abaisiraeli bemeedaanga ohwiingiya, haandi nilwo lu bemeedaanga 
ohusabaalira esyaalo esyo. Abamisiri beemao bosi bachaaka ohutya muno 

13mani baahola obulamu bw'Abaisiraeli ohuba obwoomu muno nibabata mu 
buwaambe bw'etima. 

14Babahola baaba aboombahi baabwe, baaba abalimi mu mikuunda kyaabwe, 
nga babahosa nibatabeelalihirira daawe. 

15Mani omutuki wa Misiri yaboolera Sifuura neende Puwa, abahasi bebuusa 
babiri abahoonyaanga abahasi Baibburania ohwiibula ati, 

16“Nimuba nimunahoonyaanga abahasi Baibburania ohwiibula, yitireengeo 
omwaana n'aba omusyaani; nae n'aba naali omuhaana, leheenge abaao 
omulamu” 

17Kata katyo, abeebusa abo bali nibatya Nasaae mani nibahaya ohuholaanga nga 
omutuki oyo yali n'abalagiire; mani baalehaanga sa abaana basyaani nibabaao 
abalamu. 

18Mani omutuki oyo yatuma bamulaangira abahasi beebuusa abo, n'abateeba 
ati, “Lwasiina muli ohuholaanga muti? Lwasiina muli ohulehaanga abaana 
basyaani nibabaao abalamu?” 

19Nabo bamukobolamo bati, “Abahasi Baibburania haba sibali koti abahasi 
Abamisiri daawe; abo beebulaanga sa bwaangu muno, abaana baabwe 
beebulwaanga sa bwaangu muno, kata mulala hweefwe natoola yi bali.” 

20Nae olwohuba abeebusa abo bali nibatya Nasaae, Nasaae yababeresaanga 
olwiibulo buli mulala banyala ohuba neende amadaala kaabwe abeene. 

21Mani Abaisiraeli bemeeda ohwiingiya haandi neende ohuba ab'amaani. 

22Muhumaliirisa, omutuki oyo yatusa esilagiro eyiri abaandu bae boosi ati: 
“Muchie mubukuleenge buli mwaana musyaani Muibburania yeesi 
nimumusukuna mu mwaalo kwa Naili, nae muleheenge abaana bahaana boosi 
nibaba abalamu.” 

Ohutula 2 

Ohwiibulwa hwa Musa 

1Mani mu siha syeene sino, omusaacha otula mu nono ya Leefi yadeehya 
omuhasi otula mu nono ya Leefi lweene eyo. 

2Omuhasi oyo naamwiibulira omwaana musyaani. Niyabona obulai 
bw'omwaana oyo, yamukisa obutabonehana hulw'embaka y'emyoosi kidatu 
emilaamba. 

3Nae omwaana oyo niyoola yaaba nga sasiinyaliha ohukiswa, ng'ina yabukula 
esimweero syaholwa mu makada, mani yaasiwomaho neende ewula yikayire 
amaachi ohusiingiramo. Yabukula omwaana oyo, mani yaamuta mu simweero 
esyo, yasikiinga yasita mu seeme liri hu ndulo w'omwaalo okwo. 

4Mboochoong'ene omwaana oyo nae yeekisa eyale budiidi ohutula ao ohubona 
esinyala syeeholeha hu mwaana oyo. 

5Omuhaana w'omutuki oyo yeeha hu mwaalo okwo ohwedubulya, nae 
abahalaabani bae b'esihasi nibahola nibang'alaalaanga hu lukoongo. Abweene 



119 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

ao, omuhaana oyo yaasiingisa emoni yaabona esimweero esyo nisiri mu seeme, 
yaatuma omuhasi muwaambe wuundi ohuchia ohusikiinga amuleetere. 

6Omuhaana oyo yasibwiihula mani yaabona omwaana musyaani oyo. Omwaana 
oyo yali n'aliraanga, mani yamukwiira esisa n'aboola ati, “Ngaandi wuno ni 
mulala hu baana basyaani Baibburania.” 

7Mboochoong'ene mwaana oyo yateeba omuhaana oyo ati, “Njie hulaangire 
omuhasi Muibburania abe omulesi w'omwaana wuno?” 

8Omuhaana oyo nae yamukobolamo ati, “Eee, hola otyo.” Mani mboochoong'ene 
oyo yaachia yaleeta ng'ina mwaana mweene. 

9Mani omuhaana w'omutuki oyo naaboolera omuhasi oyo ati, “Ewe, bukula 
omwaana wuno ochie omuunderereenge, njia ohuhutuungaanga.” Mani 
omuhasi oyo n'abukula omwaana oyo n'achaaka ohumulera. 

10Luunyuma, omwaana oyo niyahula, yamukiinga yamuyiirira omuhaana 
w'omutuki oyo, mani n'amubukula koti omwaana wae mweene. Yaboola mu 
mwooyo kwae ati, “Ndamwiinulula ohutula mu maachi, mani sakira njia 
ohumukuliha endi Musa.” 

Ohwiiruhira hwa Musa mu Midia 

11   Musa niyahula, yatula mu dooho yaachia ohukeniya abaandu bae, 
Abaibburania, mani yabona koti lu bali nibasaandisibwa nibabayiika ohuhola 
emirimo midinyu muno. Yabona Omumisiri niyeeta sa Omuibburania kalole-
kaamoni, owali mulala hu baandu ba Musa beene. 

12Musa yabodoohania emoni, yaabona ati abulao omuundu wali nababona, 
yenyiira yeeta omusaacha Mumisiri oyo mani yaakisa omubiri kwae mu 
musenye. 

13Oludaalo lwaloondaho Musa yakobolayo yaabona abasaacha Baibburania 
babiri nibalwaana. Musa yaboolera omusaacha wali naali niye omutaangani ati, 
“Lwasiina ewe oli ohuhuya Omuibburania waasyo?” 

14Omusaacha oyo nae yamukobolamo ati, “Wiina mweene ohuholere ohuba 
omutuki weefwe, haandi omukayi weefwe? Kose ewe odaha ohunjiita koti lu 
weetere Omumisiri wula?” Musa yatya muno, mani yeboolera mu mwooyo kwae 
ati, “Hane, abaandu baandi bamalire ohumanya esiholwa sindaholere esyo.” 

15Mani omutuki oyo niyawulira ebyali byeholeehe, yakiiya muno ohwiita Musa, 
nae Musa yeeyiba mani niyeeruhira yaachia Midia. 

16Mani ludaalo luundi, Musa niyali niyehaale hu sulo, abahaana bataanu-na-
babiri aba Yetero, omulaamisi wa Midia, beecha hu sulo eyo ohudaya amaachi 
ohwiichusa emileemo ki makoondi alala neende embusi cha Yetero saabwe 
byang'weeraangamo. 

17Nae abaayi baandi beerusa abahaana ba Yetero boosi baawao. Nae Musa 
yachia ohubahoonyeraho mani yaabang'weesera ebisolo byaabwe byoosi. 

18Abahaana abo nibakobola eyiri Reweli saabwe, yabateeba ati, “Eng'we 
lwasiina leero mukoboole hale-hale muti?” 

19Nabo bamukobolamo bati, “Omumisiri wuundi niye otuwoniisye eyiri abaayi 
bala, haandi niye otudayiire amaachi, haandi yaatung'weesera ebisolo byeefwe.” 

20Nae yaabateeba ati, “Ali yeena? Lwasiina eng'we mulehere eyo omusaacha 
oyo? Muchie mumulaange yeeche alye naafwe.” 

21Musa yakanya ohumenya ebweene eyo, Yetero yaamuberesa Sipoora 
omuhaana wae badeehisanie, 

22mani namwiibulira omwaana musyaani. Musa yeboolera mu mwooyo kwae 
omweene ati, “Ese ndi omukeni mu syaalo sino, sakira hamukulihe endi 
Gerisoni.” 

23Emyaaka emiingi nikyabitao, omutuki wa Misiri wuno yafwa, nae Abaisiraeli 
nabo baadoong'a nibasaandira mu buwaambe, mani baalira nibadaha 
obuhoonyi. Amaliro kaabwe koola eyiri Nasaae, 

24owawulira amaliro kaabwe, haandi yeechulisa endagaano yae neende 
Abburahamu, Yisaka, neende Yakobbo. 

25Yabona obuwaambe bw'Abaisiraeli mani yachaaka ohubachuunirwa. 

Ohutula 3 

Nasaae alaanga Musa 

1Ludaalo luundi, Musa niyali naali ohwaaya amakoondi alala neende embusi 
chaYetero muhweeng'ene, owali omulaamisi wa Midia, yeemirira ebyaayo ebyo 
yaabyaambusa esiparara ohwoola lu yoola hu Sinai, olugulu lwoolerefu. 

2Eyo niyo yi malaika w'Omwaami yamubonehera naali koti omuliro kutulira 
akatikaati w'esichaha. Musa yabona yakaala ati esichaha esyo syali nisiri 
ohwaaduha omuliro nae haandi sisiri ohuya nisiwa daawe. 

3Musa yabaasa mu mwooyo kwaye mani yaboola ati, “Eee, sino sikeni. Lwasiina 
esichaha sino haba sisiri ohuya nisiwa? Leha sude aambi nasyo mbone.” 

4Nae Omwaami niyabona ati Musa yali naasuda aambi bweene, yamulaangira 
akatikaati w'esichaha n'aboola ati, “Musa! Musa!” Nae Musa n'amukobolamo ati, 
“Mbano, nduwo.” 

5Nasaae nae yamuboola ati, “Otemeeda ohusuda muno aambi ano. 
Wefwaalulemo ebiraato byao ebyo, olwohuba mbao weemere Abuundu 
Woolerefu. 

6Ese niise Nasaae wa bakuukao, Nasaae wa Abburahamu, Yisaka, neende 
Yakobbo.” Mani Musa yabwiiha mu bweeni bwae, koti lu yali n'atiire 
ohutingaalana neende Nasaae. 

7Haandi Omwaami yaboola ati, “Mbweene koti lu baandu baange bali 
ohuyiribwa neende etima mu Misiri; Mbuliire ohulira hwaabwe nibadaha 
baonisiibwe ohutula hu banyaapara baabwe. Ese manyire ohusaanda hwaabwe 
koti lu hwaaka, 

8mani sakira njihire aasi ohubawonia ohubatusa hu Abamisiri haandi neende 
ohubatusira elalira mu Misiri, neende ohubayira mu syaalo sitabaafu, esiyiinda 
haandi esigimu si Abakanani, Abahiiti, Abaamoori, Abaperisi, Abahiifi, alala 
neende Abayebbusi bamenyamo bulaanu. 

9Mubwadyeeri bweene, mbuliire amaliro k'abaandu baange, haandi ndi 
ohubona koti lu Abamisiri bali ohubafwiinyiriraanga. 

10Mani bulaanu buti ndi ohuhutuma eyiri omutuki wa Misiri, ochie wiimirire 
abaandu baange batule mu syaalo syae.” 

11Nae Musa yaboolera Nasaae ati, “Ese ndi omuundu sa obuliraho kata nelalira 
obunyala. Mani nyala endye ohwetika ndaachia hu omutuki haandi ndaatusa 
Abaisiraeli mu Misiri?” 

12Nasaae nae yamukobolamo ati, “Ese njia ohuba alala naawe, mani nooliba 
noomalire ohutusa abaandu abomu Misiri, ochia ohunyinamira hu lugulu luno. 
Esyo nisyo esichia ohuba esyomiisa siti niise ohutumire.” 

13 Nae Musa yamukobolamo ati, “Niinjia ndoola eyiri Abaisiraeli mani 
ndaababoolera endi, ‘Nasaae wa bakuuka yeeng'we niye owuundumire yi muli,’ 
baba bachia ohundeeba bati, ‘Eliita lyae nilyo naanu?’ Mani ese mba njia 
ohubaboolera endye?” 

14 Nasaae nae Yaboola ati, “Ese ndi oyo yi ndi. Sino nisyo syoohoyere ohuchia 
ohubaboolera oti: ‘Oyo olaangwa ESE NDI OYO YI NDI yandumire yi muli.’ ” 

15“Chia oboolere Abaisiraeli oti ESE, Omwaami, Nasaae wa bakuuka yaabwe, 
Nasaae wa Abburahamu, Yisaka, neende Yakobbo, niye ohutumire yi bali. Lino 
nilyo eliita lyaange endaalo choosi pe; yino niyo engeri yi njibulo choosi echiicha 
mu moni chicha ohunaangaanga.” 

16Ewe mani chia obuuse alala abeemirisi ba Yisiraeli boosi, mani omale 
obaboolere oti ESE, Omwaami wa bakuuka yeeng'we, Nasaae wa Abburahamu, 
Yisaka, neende Yakobbo, niye ohuboneheere. Obaboolere oti, ESE yeechere yi 
bali, mani yaabona koti lu Abamisiri bali ohubayiraanga. 

17Heengereo endi paka njia ohubatusa mu Misiri, yi bali ohuyiribwa neende 
obwaalaba, mani mbayire mu syaalo siyiinda, haandi esigimu, esyaalo 
sy'Abakanani, Abahiiti, Abaamoori, Abaperisi, Abahiifi neende Abayebbusi. 

18“Abaandu baange beene bachia ohutekeeresa byoochia ohuba noobaboolera. 
Mani ao oba ochia ohubukula abeemirisi b'Abaisiraeli mani ochie nabo eyiri 
omutuki wa Misiri omuboolere oti, ‘Omwaami’, Nasaae w'Abaibburania, niye 
otuboneheere. Mani tukanye husamuleho mu siparara humale endaalo chidatu 
nihuchiire ohuyaana ebiyaanwa eyiri Omwaami, Nasaae weefwe wuno. 

19Ese manyire endi omutuki wa Misiri haba saanabaleha muweeo natayiikirwe 
ohuhola atyo. 

20Nae ese njia ohwehoonyera obunyala bwaange, mani saandye Misiri 
niiholerayo ebiindu biingi eby'amayia. Mani niimba niimalire endyo, hu bulaanu 
omutuki oyo achia ohudeembuha abalehe muweeo. 

21  “Njia ohuhola Abamisiri boole ohuhwiisamo oluyaali hu mani, abaandu 
baange niboola ohuwaao, haba sibacha huwaao mahono mahaya. 

22Buli muhasi Muisiraeli yeesi achia ohuchia eyiri Abamisiri bamenyaane nae 
haandi neende eyiri omuhasi Mumisiri yeesi owamenya mu nyuumba yae, mani 
asabe engubo, neende ebbaangili ch'esaabbu neende ech'efeesa. Mani 
Abaisiraeli bachia ohuta ebiindu bino byoosi hu baana baabwe basyaani neende 
abahaana, mani bakiinge baweeo neende obuyiinda bw'Abamisiri.” 

Ohutula 4 

Nasaae aberesa Musa amaani kahola amayia. 

1Bulaanu, Musa yaakobola mu Omwaami ati, “Nae niwiichuhana Abaisiraeli 
baahaya ohuufukiiriramo haandi baahaya ohutekeeresa bi mba nimbaboolera. 
Mba njia ohuhola siina nibaboola bati ewe haba siwumboneheere daawe?” 

2Mani ao Omwaami n'amuteeba ati, “Siina syeene esyo sy'odiirire?” Nae 
yamukobolamo ati, “Endabuhi”. 

3Omwaami yamuboolera ati, “Yisukune aasi.” Mani Musa niyayisukuna aasi, 
endabuhi eyo yakaluuhana yaaba enjuha, mani yaayiruha. 

4Haandi Omwaami n'aboolera Musa ati, “Ewe guunama aasi oyidoolere 
enamuhira.” Mani Musa yaguunama yayidiira, yaakaluhaana yaaba endabuhi 
haandi. 

5Omwaami yamuboolera ati, “Chia ohole otyo ohwomiisira Abaisiraeli oti 
Omwaami, Nasaae wa bakuuka yaabwe, Nasaae wa Abburahamu, Yisaka, 
neende Yakobbo, niye ohuboneheere.” 

6Omwaami haandi yemeeda ohuboolera Musa ati, “Ta omuhono kwao okwo mu 
ngubo yao.” Musa yahola atyo; mani niyatusa erwaanyi omuhono kwae okwo, 
kwali kuli koti okwalwaala hale ebigeenge, nikwiichuuleho amaboondo ka 
rachaari, akafwaana koti ekohe. 

7Mani Omwaami n'aboola ati, “Ta omuhono kwao okwomu ngubo haandi.” Musa 
haandi yaahola atyo, nae niyakutusamo ehabi lino, kwali kumalire ohukobola 
abweene, nikufwaana koti omubiri kwae kuundi. 

8Omwaami n'aboola ati, “Nikali mbwe haba sibacha ohuhufukiiriramo oba 
nibatanyala ohwiikuswa neende esy'amayia syaamberi, sino nasyo siba sichia 
ohubeekusa. 

9Nae nikali mbwe kata neende eby'amayia bino byoombi banahaya 
ohuhufukiiriramo, haandi kata baahaya ohutekeeresa byooba noboola, oba 
onachia odayeho hu maachi k'omwaalo kwa Naili okwo mani okachuhe aasi hu 
loba. Amaachi ako kachia ohukaluuhana kabe amabaanga.” 

10Nae Musa n'aboola ati, “Haba, Omwaami, otatuma ese daawe. Ese haba siindi 
omulomalomi mulai, haandi ohutula nochaaka ohulomaloma naange, sisiiri 
ohubaaho omuundu onyala ohulomaloma bulai. Ese ndi omulomalomi mubi 
muno, omuundu ochia kaala haandi onanaakira sa.” 

11Haandi Omwaami yaamuboolera ati, “Nae omanyire oti wiina mweene 
oberesaanga omuundu omunwa kulomalomaanga? Wiina mweene okeraanga 
omuundu na diimba oba naumumala? Wiina mweene okeraanga naabona, oba 
naofula? Oyo niye ESE, Omwaami. 

12Mani ewe bulaanu, chia buchia! Ese mweene niise ochia ohuhuhoonya onyale 
ohulomaloma, haandi niise omweene ochia ohuhubooleraanga byoochia 
ohulomalomaanga.” 

13Nae Musa yokobolamo ati, “Haba daawe, Omwaami waange, noojama tumaho 
sa omuundu wuundi.” 

14Nae hu luno, Omwaami yachaaka ohunyoolerera Musa mani yamuboolera ati, 
“Nae obaasaho otye hu Arooni mwaanamaao, Omuleefi? Ese manyire endi oyo 
anyala ohulomaloma bulai muno. Haandi mubwadyeeri bweene mbano ali 
ohwiicha abonane naawe esiha sino syeene, haandi achia ohusaangaala muno 
ohuhubonaho. 

15Ewe onyala ohulomaloma nae mani waamuboolera byaaba aboole. Ese 
mweene njia ohuhoonyaanga eng'we mweembi ohulomaloma, haandi njia 
ohuba ese mweene ochia ohubabooleraanga eng'we mweembi bi muchia 
ohuholaanga. 

16Mani oyo niye ochia ohuba omulomalomi wao haandi ochia 
ohuhulomalomeraanga eyiri abaandu. Bulaanu ewe ochia ohuba koti Nasaae, 
n'omubooleraanga byaaba n'achia ohulomalomaanga. 

17Mani bukula endabuhi yeene yino ochie nayo; olwohuba eyo niyo yoocha 
ohuholeraanga amayia.” 

Musa akobola mu Misiri 

18Bulaanu, Musa yeemao yakobola eyiri Yetero, muhweeng'ene, mani 
yaamuboolera ati, “Hwekweeda wuundehe ngobole eyiri abaluyia baange mu 
Misiri, mbone nibaba nibasisiiriyo abalamu.” Yetero yafukiirira mani 
yaamuseebula yawaao. 

19Nae Musa niyali n'asisiiri mu Midia, Omwaami oyo haandi yaamuboolera ati, 
“Ewe kobolayo mu Misiri, olwohuba abo boosi abali nibakiiya ohuhwiita bamala 
ohufwa bawa.” 

20Mani sakira Musa yabukula omuhasi wae alala neende abaana bae basyaani, 
yaabata hu suhiri, yaachaaka nabo olukeendo oluchia Misiri, n'akiingire 
endabuhi yira yi Nasaae yamuboolera ohuchia nayo. 

21Haandi Omwaami yaboolera Musa ati, “Bulaanu koti lu oli ohukobolayo mu 
Misiri, manyira elalira oti ochia ohunyala ohuhola mu moni w'omutuki 
eby'amayia byoosi bi ndahuba obunyala bubihola. Nae kata katyo, njia ohuhola 
omutuki oyo abe ow'esyeejo, mani ahaye ohuleha abaandu ohuwaao. 

22Mani haandi ohoyere ohumuboolera oti ESE, Omwaami ndi ohuboola endi, 
‘Yisiraeli niye omwaana waange w'esisyaani waamberi. 

23Ndahuboolera hale endi leha omwaana waange musyaani achie, hu anyale 
ohuunyinamiraanga, nae ewe wahaya sa. Mani bulaanu ese naange njia ohwiita 
omwaana wao w'esisyaani waamberi.’ ” 

24Musa niyali naali abuundu w'ohuwuluuhiramo naali hu lukeendo naachia 
Misiri, haandi Omwaami yamuloondaho yamudiiya mani yateemaho ohumwiita. 

25Bulaanu, Sipoora, omuhaaye waye, yabukula ekina lyooki, mani naaheba 
omwaana wae musyaani, naamala nageeng'a esihoba esyo hu busaacha bwa 
Musa, n'aboola ati, “Ewe mubwadyeeri bweene oli wamwaange w'esibaanga!” 

26Mani ao, Nasaae yaaleha Musa yaabaao omulamu. Bulaanu byali mbwe 
Sipoora yali naaboolere ati, “Ewe oli wamwaange w'amabaanga,” hulw'ohuheba 
ohwo. 

27Abweene ao, nae Omwaami yali n'amalire ohuboolera Arooni ati, “Ewe chia 
mu siparara obukaanire Musa.” Mani yatula yaachia abukaanira Musa hu lugulu 
lwoolerefu; mani niyamubukaana, yamukwa mu sirifu. 

28Musa yaboolera Arooni buli siindu si Omwaami yali niyaboola niyali 
naamuboola ati akobole Misiri; Haandi Musa yamuboolera hu mayia ka 
Omwaami yali naamulagiire ohuholaanga. 

29Mani Musa neende Arooni bachia Misiri bahung'aania alala abeemirisi 
b'Abaisiraeli boosi. 

30Arooni yababoolera buli siindu si Omwaami yali niyaboolera Musa, haandi 
Musa yesi yaahola eby'amayia byoosi mu moni w'abaandu abo. 

31Abaisiraeli bafukiirira, mani nibawulira bati Omwaami yali niyeechere yi bali, 
haandi bati yali nabweene koti lu bali nibayirwa neende obwaalaba, bakwa aasi, 
mani beenamira Omwaami. 

Ohutula 5 

Musa neende Arooni nibali mu moni w'omutuki wa Misiri 

1Mani Musa neende Arooni bachia eyiri omutuki wa Misiri mani baaboola bati, 
“Omwaami, Nasaae wa Yisiraeli, aboola ati, ‘Leha abaandu baange bechiire, hu 
banyale ohuuholera Esidyaalo mu siparara ohuunjisamo oluyaali.’ ” 

2Omutuki oyo nae yabahada ati, “Omwaami oyo niye wiina? Nae lwasiina ese 
hoyeere ohumutekeeresa hu ndehe Yisiraeli achie? Ese haba siimanyireho 
Omwaami oyo; haandi ese haba siinja ohulehaho Abaisiraeli bechiire.” 

3Musa neende Arooni bakobolamo bati, “Nasaae w'Abaibburania niye 
owatuboneheere. Mani ewe tulehe huchie husamuleho hu mbaka y'endaalo 
chidatu enaamba mu siparara huchie huyaane ebiyaanwa eyiri Omwaami 
Nasaae weefwe. Olwohuba nihutanyala ohuhola hutyo, aba achia ohutwiita 
neende amalwaae oba neende ebiita.” 

4Omutuki oyo haandi yateeba Musa neende Arooni ati, “Siina syeene esyo si muli 
ohweekesa nikali mbwe muli ohukera abaandu bahaye ohuhola emirimo 
kyaabwe? Bukule abawaambe abo boosi mubakobose hu mirimo kyaabwe! 

5Abaandu eng'we mubona koti mumalire ohweehola obuduhunyi muhira 
Abamisiri! Nae haandi bulaanu muli ohuhayaanga ohuhola emirimo!” 

6Mani hu ludaalo lweene olwo, omutuki oyo yalagira Abamisiri bahosesa 
abawaambe haandi neende abanyaapara Abaisiraeli ati: 

7“Yakamie ohubeechaanga abaandu ehaanja chihola amatafwaali. Nae 
mubahole abeene beekoonyere ehaanja echio. 

8Nae haandi muhoyere mubayiike baholeenge obuungi bw'amatafwaali 
obwaaka koti bu baholereenge, ataali ohuleemaho kata lala. Mbao mbona mbwe 
bali koti abataali neende emirimo kibaera ohuhola, mani sakira beedinyiise 

ohusabirisa mbwe mbalehe bechiire bayaaneyo ebiyaanwa byaabwe eyiri 
Nasaae waabwe! 

9Berese abaandu bahole emirimo misito muno, bahaye ohuba neende ebiha bi 
otekeeresa emboosi ch'obubacha.” 

10Mani abahosesi b'abawaambe alala neende abanyaapara Abaisiraeli boosi 
bachia baboolera Abaisiraeli bati, “Omutuki aboolere ati, haba saacha 
ohubaberesaanga ehaanja choosi daawe. 

11Mani aboola ati, eng'we abeene niing'we abahoyere ohuchia mwachikoonya 
buli yi munyala ohuchinyoola, nihaandi muhoyere ohuhola obuungi 
bw'amatafwaali bwaaka butyo.” 

12Mani abaandu bachaaka ohuchichaanga buli abuundu mu Misiri nibakoonya 
ehaanja echio. 

13Abahosesi b'abawaambe bachaaka ohubayiikaanga ohuhola obuungi 
bw'amatafwaali bufwaanana buli ludaalo koti lu baliichiingi ni basibaberesa 
ehaanja. 

14Abamisiri bahosesi b'abawaambe boola bachaaka ohuhuyaanga neende 
abanyaapara Abaisiraeli, ba bali nibabateere mu bunyala bw'omulimo okwo. 
Bachaaka ohweyikaania nibanoonia bati, “Lwasiina abaandu eng'we muhayire 
ohuhola obuungi bw'amatafwaali koti ka mwali nimuholaanga hale?” 

15Mani abanyaapara bano bachia eyiri omutuki mani bekanyiirisa nibaboola 
bati, “Ewe Ow'oluyaali, lwasiina otuhola oti? 

16Efwe haba sibatuberesaangaho ehaanja echo daawe, nae haandi batuyiika 
ohuhola amatafwaali! Haandi bulaanu bachaakire ohutuhuya buhuya. Abaandu 
bao beene nibo abali neende emboosi.” 

17Omutuki oyo nae yaboola ati, “Eng'we abeene niing'we abakata, haandi haba 
simudaha ohuhola emirimo, mani sakira muli ohuusabaanga mbakanye muchie 
muyaane ebiyaanwa byeeng'we eyiri Omwaami weeng'we. 

18Eng'we mukoboleyo bwaangu muhole emirimo! Haba simuchia ohubereswa 
ehaanja daawe, nihaandi muhoyere ohuholaanga amatafwaali kaaka obuungi 
neende ka mwaholaanga hale.” 

19Abanyaapara bano bulaanu bamanyirao bati hane bamalire ohukwa mu 
bidinyu, nibawulira bati, hane bahoyere ohuhola amatafwaali kaaka obuungi 
buli ludaalo koti kabaholaanga hale. 

20Mani koti lu bali nibawaao, babukaanana Musa neende Arooni, abali 
nibabaliindiriire sa. 

21Baboolera Musa neende Arooni bati, “Omwaami amalire ohubona ebiindu bi 
muholere mani achia ohubaboneresa hulw'ohukera omutuki wuno alala neende 

abahoongo bae batusyuule. Mbao mumalire ohubaberesa obuwosero 
bw'ohutwiita-bwiita.” 

Musa yekanyiirisira Omwaami 

22Musa yakaluuhana yaatingaala eyiri Omwaami n'aboola ati, “Omwaami, 
lwasiina oli ohusaandya abaandu bao otyo? Lwasiina waanduma eno? 

23Ohutula niinjia eyiri omutuki ohulomaloma mu liita lyao, yemeeda ohuyira 
abaandu neende egiili. Nae ewe haba saali hoo esiindu syoosi syooholere 
ohubahoonya daawe!” 

Ohutula 6 

1Omwaami yaboolera Musa ati, “Bulaanu, ochia ohubona esiindu siinjia ohuhola 
omutuki oyo. Njia ohumuyiika alehuule abaandu baange bechiire. Mubwadyeeri 
bweene, njia ohumuyiika omweene yoole ohubabirikisa n'abatusa mu syaalo 
syae.” 

Nasaae alaanga Musa 

2 Haandi Nasaae yaboolera Musa ati, “Ese niise Omwaami. 

3Ese niise owabonehera Abburahamu, Yisaka, neende Yakobbo koti Nasaae 
w'Obunyala bwoosi, nae haba sindeyekesa yi bali baamanya eliita lyaange 
lyoolerefu, mbwe Omwaami. 

4Haandi ndahola endagaano nabo, nimbasuubisaanga ohubaberesa esyaalo sya 
Kanani, esyaalo sibali nibamenyamo nibali koti abateende. 

5Nae bulaanu mbano mbuliire ohwelirira hw'Abaisiraeli, b'Abamisiri 
bawaamba, mani mbano njichuliise endagaano yaange. 

6Chia oboolere Abaisiraeli oti ndi ohubaboolera endi, ‘Ese niise Omwaami; Mani 
njia ohubanunula haandi male mbaboolole ohutula hu buwaambe bweeng'we 
eyiri Abamisiri. Njia ohusiingisa omuhono kwaange kuhiramo amaani, mani 
kuleete ebinyaaso bilulu muno eyiri Abamisiri, mani mbaonie. 

7Njia ohubahola mube abaandu baange beene, naange njia ohuba Nasaae 
weeng'we. Ao niwo yi muchia ohuumanyira muti hane niise Omwaami, Nasaae 
weeng'we niinjia ohubaboolola mbatuse mu buwaambe bwoomu Misiri. 

8Njia ohubaleeta mboose hu esyaalo si ndeechuba nisuubisa ohuberesa 
Abburahamu, Yisaka, neende Yakobbo; mani njia ohusibaberesa sibe omukabo 
kweeng'we. Ese niise Omwaami.’ ” 

9Musa yaboolera Abaisiraeli bano emboosi chino, nae haba sibanyala 
ohumutekeeresa daawe, olwohuba emyooyo kyaabwe kyali nikyamala 
ohubatusibwamo hulw'engeri y'obwaalaba yi babayiriraangamo. 

10Haandi Omwaami yaboolera Musa ati, 

11“Chia oboolere omutuki wa Misiri oyo oti ahoyere ohuleha Abaisiraeli baatula 
mu esyaalo syae.” 

12Nae Musa yamukobolamo ati, “Nikali mbwe Abaisiraeli beene haba sibacha 
ohuumbulira daawe, nae omutuki oyo niye onaambulire? Ese ndi omuundu 
otamanyire ohulomaloma bulai.” 

13Nae Omwaami yemeeda sa ohuchuuba Musa neende Arooni n'aboola ati, 
“Muchie muboolere Abaisiraeli abo alala neende omutuki wa Misiri muti, ese 
niise obalagiire ohuchia ohwiimirira Abaisiraeli batule mu Misiri.” 

Enjibulo cha Musa neende Arooni 

14Rubbeeni, omwaana wa Yakobbo waamberi, yali neende abaana basyaani 
bane: Hanoki, Palu, Hesirooni, neende Karimi; bano nibo bakuukaang'ene enono 
chakulihwa ameeta kaabwe ako. 

15Simeoni yali neende abaana basyaani basaasaba: Yemweli, Yamini, Ohada, 
Yaakini, Sohari, neende Sauli, omwaana wa'omuhasi Mukanani; bano nibo 
bakuukaang'ene enono chakulihwa ameeta kaabwe ako. 

16Leefi nae yali neende abaana basyaani badatu: Gerisoni, Kohati, neende 
Merari; bano nibo bakuukaang'ene enono chakulihwa ameeta kaabwe ako. Nae 
Leefi yayiindira yaamala emyaaka emia ndala neende amahumi kadatu neende 
kitaanu-na-kibiri (137). 

17Gerisoni yali neende abaana basyaani babiri: Libbini neende Simei, nabo 
banyoola abeechuhulu baangi muno. 

18Kohati yali neende abaana basyaani bane: Amuramu, Yisaari, Hebburoni, 
neende Wusieli. Kohati yayiindira yaamala emyaaka emia ndala neende 
amahumi kadatu neende kidatu (133), 

19Merari nae yali neende abaana basyaani babiri: Mahili neende Musi. Mani 
chino nichio enono cha Leefi neende abeechuhulu bachio. 

20Amiramu yadeehya Yokebbeedi seengeeng'ene, owamwiibulira Arooni 
neende Musa. Amiramu yayiindira yamala emyaaka emia ndala neende 
amahumi kadatu neende kitaanu-na-kibiri (137). 

21Yisaari yali neende abaana basyaani badatu: Koora, Nefegi, neende Sikiri. 

22Wusieli yesi yali neende abaana basyaani badatu: Misaeli, Elisafani, neende 
Situri. 

23Arooni yadeehya Elisebba, omuhaana wa Aminadabbu haandi 
mboochoong'ene Nahasoni; mani yaamwiibulira Nadabbu, Abbihu, Eliasaari, 
neende Yitamaari. 

24Koora nae yali neende abaana basyaani badatu: Asiri, Elikana, neende 
Abbiasafu; bano nibo abali bakuukaang'ene enono ya Koora eyakabuhanamo. 

25Eliasaari, omwaana w'Arooni, yadeehya mulala hu bahaana ba Patieli, 
owamwiibulira Finehaasi. Bano nibo abali abeemirisi b'amadaala alala neende 
enono ch'olwiibulo luhoongo lwa Leefi. 

26Arooni neende Musa nibo ba Omwaami yaboolera ati, “Muchie mwiimirire 
enono cha Yisiraeli muchituse mu Misiri.” 

27Bano nibo abachia baaboolera omutuki wa Misiri ohulehuula Abaisiraeli 
bechiire. 

Elako ly'Omwaami eyiri Musa neende Arooni. 

28Omwaami niyalomaloma neende Musa naali mu syaalo sy'e Misiri, 

29yamuboolera ati, “Ese niise Omwaami. Boolera omutuki wa Misiri oyo 
amahuwa ka huboolera koosi.” 

30Nae Musa yamukobolamo ati, “Ewe omanyire bulai bweene oti ese haba si ndi 
omulomalomi mulai daawe; mani siina syeene esinakera omutuki oyo 
atekeerese bi mboola?” 

Ohutula 7 

1Omwaami nae yaboolera Musa ati, “Bona, njia ohuhuhola obe koti Nasaae eyiri 
omutuki oyo, nae Arooni mwaanamaao achia ohuhulomalomera yaali koti 
omunabbi. 

2Boolera Arooni buli siindu sihulagira, mani niye oba aboolere omutuki oyo 
alehe Abaisiraeli batule mu syaalo syae. 

3Nae njia ohwaangalasa omwooyo kw'omutuki, kata neende ni ndi ohwiingiya 
obubonero neende ebiholwa biwukisa mu syaalo sy'e Misiri, 

4Omutuki wa Misiri haba saachia ohuhuwulira; huunyale ohusiira omuhono 
kwaange hu Misiri, mani huunduse eye lyaange, abaandu baange haandi abaana 
basyaani ba Yisiraeli, erwaanyi w'esyaalo sy'e Misiri, nindeehoonyera ebiholwa 
bihunuufu by'ohubaheengera omusaango. 

5Abamisiri bachia ohumanyira ao bati niise Omwaami, nindahabe ni 
mbasiingisiireho omuhono kwaange, ni ndusire Abaisiraeli mu syaalo syaabwe.” 

6Musa neende Arooni bahola bi Omwaami yali n'abalagiire. 

7Nae ebiha bi balomalomeramo neende omutuki oyo, Musa yali neende emyaaka 
amahumi kataanu-na-kadatu nae Arooni yali neende emyaaka amahumi 
kataanu-na-kadatu neende kidatu. 

Endabuhi y'Arooni 

8Omwaami yaboolera Musa neende Arooni ati, 

9“Niwiichuhana omutuki oyo yaabahada ati adaha mweyomiise muti 
mutumirwe ohubitira hu huhola esy'amayia, n'oboolera Arooni abukula 
endabuhi yae eyo ayisukuna aasi mu moni w'omutuki oyo, mani yiba 
yinakaluuhana yibe enjuha.” 

10Musa neende Arooni bachia eyiri omutuki oyo bahola koti lu Omwaami yali 
n'abalagiire. Arooni yasukuna endabuhi yae aasi mu moni w'omutuki oyo naali 
neende abakali bae, mani endabuhi eyo yaakaluuhana yaaba enjuha. 

11Omutuki oyo niyabona atyo, yalaanga ab'amakesi bae alala neende ab'amayia 
bae, mani bosi nibeehoonyera obulakusi bwaabwe, banyala ohuhola batyo. 

12Bosi basukuna aasi endabuhi chaabwe, mani buli endabuhi niyeholamo 
enjuha. Nae enjuha yali niyeholere mu ndabuhi y'Arooni, yamira enjuha chiindi 
echio choosi. 

13Kata katyo, omutuki oyo yadoong'a sa naali omwaangalafu, mani koti lu 
Omwaami yali naaboolere, omutuki oyo haba siyawuliraho ebya Musa neende 
Arooni. 

Amasira kahuya Misiri 
Amabaanga 

14Omwaami haandi yaboolera Musa ati, “Omutuki wuno nguno abonehana 
ow'esyeejo muno mani asyomeraane sa haba s'adaha ohulehuula abaandu bano 
bechiire. 

15Ewe wuuna echuli ochie obukaanane nae na wuunire ohwiiha hu mwaalo kwa 
Naili. Kiinga ochie neende endabuhi yali niyikaluuhaanemo enjuha eyo, 
omuliindire hu genya ly'omwaalo. 

16Oboolere omutuki oyo oti, ‘Omwaami, Nasaae w'Abaibburania, yaandumire 
njiche huboolere olehe abaandu bae bechiire, hu banyale ohumwiinamira mu 
siparara. Nae ohwoola buti, ewe osisiiri ohuwulira. 

17Bulaanu, ow'Oluyaali, Omwaami ali ohuboola ati, ewe omweene ochia 
ohumumanya koti lu fwaana ohweema hu biindu by'achia ohuhola. Bona, njia 
ohuhuya hu maachi k'omwaalo kuno neende endabuhi yino, mani amaachi 
kachia ohukaluuhana kabe amabaanga. 

18Eng'eeni chichia ohufwa, omwaalo kwoosi kuwunye esifuundu sikayire 
Abamisiri ohung'wa amaachi komu mwaalo kuno.’ ” 

19Omwaami haandi yaboolera Musa ati, “Boolera Arooni abukule endabuhi yae 
eyo, mani ayisiingisire hu myaalo kyoosi, emitaro kyoosi, neende amadiba koosi 
ebiri mu Misiri. Amaachi ako koosi kachia ohweehola amabaanga, haandi hu 

loba hwoosi huchia ohubaaho amabaanga, kata neende mu maato k'embaao 
kosi, neende mu ejaa chi babaacha mu makina chosi.” 

20Musa neende Arooni bahola sa koti lu Omwaami yali n'alagiire. Mu moni 
w'omutuki bweene alala neende abakali bae, nimwo mu Arooni yasiingisira 
endabuhi yae naayihuya hu maachi k'omwaalo okwo, mani amaachi koosi akali 
mu bweene omwo nikakaluuhana nikaba amabaanga mahaya. 

21Eng'eeni chali mu mwaalo omwo chafwa, omwaalo okwo kwaawunya 
esifuundu sibi syeene esyakayira Abamisiri ohukung'waahoomo amaachi koosi. 
Amabaanga kaba buli abuundu woosi mu Misiri. 

22Mani ab'amayia b'omutuki oyo bosi bahola esiholwa nasilala sityo 
nibeehoonyera amalesi kaabwe abeene, mani byaakera omutuki oyo haandi 
yaasiingisa esyeejo syae. 

23Kata katyo, nae yekaluuhana sa yekobolera ena dooho lyae naatadeebere 
hooho hu sino kata nabudiidi. 

24Abamisiri boosi bachaaka ohuyabaanga amaachi k'ohung'wa nibaloondakana 
neende egenya ly'omwaalo okwo, koti lu baba nibatanyala ohung'wa amaachi 
komu mwaalo okwo. 

25Endaalo chitaanu-na-chibiri chabitao Omwaami n'amalire ohuhuya hu 
mwaalo okwo. 

Ohutula 8 

Eneenga 

1Omwaami yeemao yaboolera Musa ati, “Chia eyiri omutuki oyo mani 
omuboolere oti Omwaami aboola ati, ‘Leha abaandu baange bechiire, banyale 
ohunyinamira. 

2Noohaya, njia ohuhusaandya alala neende esyaalo syao niisiichusaho eneenga. 

3Omwaalo kwa Naili kuchia ohwiichula eneenga, chisaabe mani choole 
ohutulamo nichiingira mu dooho lyao, mu siseenge syao sy'okonamo, hu 
sitaanda syao sy'okonaho, neende mu nyuumba ch'abakali bao, alala neende 
abaandu bao, haandi kata neende mu maika kao neende mu bifulya bi 
ofukiraangamo. 

4Chichia ohuhuduumiraho, hu baandu bao, haandi neende hu bakali bao boosi.’ 
” 

5Omwaami haandi yaboolera Musa ati, “Boolera Arooni asiingisire endabuhi yae 
hu myaalo kyoosi, hu mitaro kyoosi, neende hu madiba koosi, mani okere 
eneenga chituleyo mani chiichule buli abuundu mu Misiri.” 

6Arooni yayisiingisira hu maachi koosi, mani eneenga chaasiikuhayo 
chaafuuniha esyaalo syoosi. 

7Nae haandi ab'amayia abo bosi banyala ohuhola eneenga chaasiikuha chaaba 
hu syaalo. 

8Omutuki oyo yalaanga Musa neende Arooni mani yaboola ati, “Musabe eyiri 
Omwaami weeng'we oyo amaleo eneenga chino, mba njia ohuleha abaandu 
beeng'we bano bechiire, banyale ohuyaanayo ebiyaanwa byaabwe eyiri 
Omwaami waabwe.” 

9Musa nae yakobolamo ati, “Ese njia ohuba omusaangaafu ohuhusabira. Mani 
ewe, tekeha sa esiha syooba odaha ohusabiramo, abakali bao, alala neende 
abaandu bao. Mani ao oba ochia ohwemalaho eneenga chino, chihae 
ohubonehanaho ohutusaho ohuba mu mwaalo kwa Naili mwoong'ene.” 

10Nae omutuki yamukobolamo ati, “Mani ewe sabire muchuli.” Musa yaboola ati, 
“Njia ohuhola sa koti lu osabire, mani ao niwo yoocha ohumanyira oti abulao 
nasaae wuundi oli koti Omwaami, Nasaae weefwe. 

11Ewe mweene, abakali bao, alala neende abaandu bao boosi, bachia 
ohumalwaho eneenga, haandi abulao kata eneenga yoosi eyichia ohudoong'a 
ohumalaho eyiri mu mwaalo kwa Naili.” 

12Bulaanu, ao, Musa neende Arooni balehana neende omutuki oyo, mani Musa 
yaachia yaasaba Omwaami atuseo eneenga chi yali niyaleeta hu mutuki oyo. 

13Mani Omwaami yesi yahola koti lu Musa yali naasabire, mani eneenga choosi 
echali mu nyuumba, mu nyanyi, alala neende mu mikuunda chaafwa chaawa. 

14Abamisiri bachibuusira mu bituuli bihoongo muno, mani esyaalo syoosi 
syeechula esifuundu. 

15Nae omutuki oyo niyabona ati eneenga echo choosi chimalire ohufwa, esyeejo 
syae haandi syakaluha mani koti lu Omwaami yali naaboolere, omutuki oyo 
yahaya ohutekeeresa Musa neende Arooni. 

Enyung'unyi 

16Omwaami haandi yaboolera Musa ati, “Boolera Arooni ahuye endabuhi yae hu 
loba, mani hu syaalo sy'e Misiri syoosi olufu luchia ohukaluuhanamo 
enyung'unyi.” 

17Arooni yahuya endabuhi yae hu loba, mani olufu lwoosi oluli mu Misiri 
lwaakaluuhana lwaaba enyung'unyi mani cheechula hu abaandu boosi neende 
ebisolo byoosi. 

18Ab'amayia abo bosi bateemaho ohwehoonyera amalesi kaabwe ohuhola 
enyung'unyi chiweeo, nae byaabahaya. Enyung'unyi chasaaba chaaba buli 
abuundu, 

19mani ab'amayia baboolera omutuki waabwe oyo bati, “Nasaae niye oholere 
sino!” Nae omutuki oyo yemeeda ohuhola esyeejo, mani koti lu Omwaami yali 
niyaboola, omutuki oyo haba siyawuliraho Musa neende Arooni. 

Esiiye 

20Omwaami nae yaboolera Musa ati, “Wuuna muchuli echuli muno ochie 
obukaanane neende omutuki oyo, naanaba hwaachia hu mwaalo, mani 
omuboolere oti, Omwaami aboola ati, ‘Leha abaandu baange bechiire, 
baanyinamire. 

21Ndi ohuhulabula endi n'ohaya, njia ohuhusaandya neende ohuhutumaho 
esiiye, abakali bao, alala neende abaandu bao boosi. Enyuumba ch'Abamisiri 
chichia ohwiichulamo esiiye, kata neende eloba lyoosi lichia ohufuunihwa 
neende esiiye. 

22Nae njia ohubisira esyaalo sya Goseni, yi baandu baange bamenya, kata yihaye 
ohubahooyo esiiye yoosi-yoosi. Njia ohuhola endyo hu omanye oti ese, 
Omwaami, ndi ohuhola omulimo mu syaalo sino. 

23Njia ohutaao engabuhana akatikaati w'abaandu baange neende abaandu bao. 
Esiholwa sy'amayia sino sichia ohubaao muchuli.’ ” 

24Omwaami yatuma ebidiiyiha by'esiiye bihoongo muno mu dooho ly'omutuki 
oyo neende mu nyuumba ch'abakali bae boosi. Mani esyaalo syoosi esya Misiri 
syaanyaasibwa neende esiiye echio. 

25Bulaanu omutuki oyo yalaanga Musa alala neende Arooni mani yaababoolera 
ati, “Muchie mani muyaanireyo ebiyaanwa eyiri Nasaae weeng'we ano mu 
syaalo muno.” 

26Musa nae yamukobolamo ati, “Esyo haba sisihoyera ohuholwa daawe, 
olwohuba Abamisiri nabo baba bachia ohunyoolesebwa neende esiholwa 
sy'efwe ohuyaanayo ebisolo bi huyaanira Omwaami, Nasaae weefwe. Mani 
nihwehoonyera ebisolo bino hwaanyoolesa Abamisiri nihubiitira yi banyala 
ohutubona, baba bachia ohutuhuya amakina batwiite. 

27Mani sakira efwe huhoyere ohusamula hulw'endaalo chidatu enaamba mu 
siparara, huhwoole yi hunyala ohuyaanira ebiyaanwa byeefwe eyiri Omwaami 
Nasaae weefwe, koti sa omweene yatulagira.” 

28Omutuki oyo yakobolamo ati, “Njia ohubaleha muchie muyaanire Omwaami 
Nasaae weeng'we esiyaanwa mu siparara, nikali mbwe haba simuchia 
ohwooloberera eyale muno. Syesi muunaamiraho.” 

29Musa yamukobolamo ati, “Niindula sa ano, njia ohusaba Omwaami endi 
muchuli esiiye chino chihutuleho, chitule hu bakali bao, haandi neende hu 

baandu bao boosi. Nae ewe otatubachirisaho ehabi liindi weemao haandi 
okayira abaandu ohuchia ohuyaanira Omwaami ebiyaanwa.” 

30Musa yalehana neende omutuki oyo, yaachia yaasaba eyiri Omwaami, 

31mani Omwaami naahola koti lu Musa yali naasabire. Esiiye chatula hu mutuki, 
chaatula hu bakali bae, haandi chaatula hu baandu bae boosi; yabulao esiiye kata 
ndala eyadoong'ayo. 

32Nae haandi kata ehabi lino lyosi, omutuki oyo yemeeda sa ohuhola esyeejo, 
mani haandi yaakayira abaandu abo ohuchia. 

Ohutula 9 

Ohufwa Hw'ebisolo 

1Omwaami yaboolera Musa ati, “Chia eyiri omutuki omuboolere oti, Omwaami, 
Nasaae w'Abaibburania, aboola ati, ‘Leha abaandu baange bechiire, 
baanyinamire. 

2Nae nikali mbwe haandi ochia ohubahaya ohuchia, 

3mba njia ohuhusaandya neende ohuhuleetera oluumbe lubi eyiri ebisolo byao 
byoosi: efaraasi, esuhiri, engamia, eng'oombe, amakoondi, neende embusi. 

4Njia ohutaao engabuhano akatikaati w'ebisolo by'Abaisiraeli neende ebyo 
eby'Abamisiri, mani sibulao esisolo sy'Omuisiraeli syoosi esichia ohufwa. 

5Ese, Omwaami, malire ohutaao muchuli ohuba oludaalo lweene lu njia 
ohuholeraho sino.’ ” 

6Hu ludaalo lwaloondaho Omwaami yahola koti sa lu yali n'aboolere, ebisolo 
byoosi eby'Abamisiri byaafwa, nae sibulao kata esisolo silala esy'Abaisiraeli 
esyafwa. 

7Omutuki oyo yateeba esyali nisikwiireo, bamuboolera mbwe, sibulao kata 
esisolo silala esy'Abaisiraeli esyafwa. Nae omweene yemeeda sa ohuhola 
esyeejo mani yaahaya ohuleha abaandu abo baachia. 

Ebifwiimba 

8Omwaami haandi yaboolera Musa neende Arooni ati, “Bukulaho ekohe ediidi 
mu bifuusi ohutula mu syoosyo; Musa abidumuulire mu miyaka mu moni 
w'omutuki. 

9Lichia ohuduumuuha koti olufu lunyuhe muno lisaalaanire mu syaalo syoosi 
esya Misiri, buli yi lyoola lichia ohuhola ebifwiimba byeehola amakoonjo 
kang'eng'eerere hu baandu neende hu bisolo.” 

10Mani babukula ekohe ediidi hooho, beema mu moni w'omutuki; mani Musa 
yaaliduumulira mu miyaka, lyaahola ebifwiimba ebyatulamo amakoonjo 
kang'eng'eerere hu baandu neende hu bisolo. 

11Esiha sino, ab'amayia haba sibanyala ohwiicha baaba aambi neende Musa, 
olwohuba kata abeene abo bali nibeechuuleho ebifwiimba koti sa Abamisiri 
baandi bali. 

12Nae Omwaami haandi yahola omutuki oyo yaaba ow'esyeejo, koti sa lu yali 
niyaboola hale, mani omutuki oyo haandi naahaya ohuwulira Musa alala neende 
Arooni. 

Amakina k'Efula 

13Omwaami yaboolera Musa ati, “Muchuli echuli muno, ewe chia haandi 
obukaanane neende omutuki mani omuboolere oti: Omwaami, Nasaae 
w'Abaibburania, aboola ati, ‘Leha abaandu baange bechiire, banyale 
ohunyinamira. 

14Leero hu luno, siinja ohusaandya abakali bao neende abaandu bao boong'ene, 
nae njia ohusaandya neende ewe mweene, hu weemeo omanye oti abulao oyo 
yeesi owaakana naange mu syaalo muno. 

15Niimba mbwe ndasiingisa omuhono kwaange ohuhuhuya alala neende 
abaandu bao neende oluumbe, oba wesi wamala ohusihirisirwa elalira. 

16Nae ni ohudaha sa ohuhweekesa obunyala bwaange, sakira ndahuleha sa endi 
obeeo omulamu hu efuma yaange yinyale ohutabaala esyaalo syoosi. 

17Nae kata katyo naawe osisiiri sa neende esireka syao esyo, osiihayaanga 
ohuleha abaandu baange bechiire. 

18Mani esiha siti muchuli, njia ohuleeta efula y'amakina embi muno, yi Misiri 
yitaabonaho mu bulamu bwaayo bwoosi. 

19Mani bulaanu, lagira ebisolo byao bilamu byoosi alala neende buli siindu 
syoosi syooli nasyo erwaanyi bihiingakirirwe abuundu alai. Amakina kachia 
ohukwa hu baandu neende ebisolo ebinaalehwe erwaanyi nibitahiingakiriirwe, 
mani byoosi biba bicha ohufwa.’ ” 

20Abakali baandi ab'omutuki oyo batya ohweema hubi Omwaami yali 
n'aboolere, mani beengisa mu nyuumba abawaambe baabwe, alala neende 
ebisolo byaabwe byoosi ohweyikama. 

21Nae abaandi kata katyo, haba sibadeebaho hu hulabula hw'Omwaami, mani 
baaleha abawaambe baabwe, alala neende ebisolo byaabwe erwaanyi. 

22Omwaami yaboolera Musa ati, “Siingisa omuhono kwao okutiingaase 
muukulu, mani amakina k'efula kachia ohukwa mu syaalo sy'e Misiri sino syoosi 

hu baandu, ebisolo, haandi neende hu bimera byoosi ebiri mu mikuunda 
kyoosi.” 

23Musa yasiingisa endabuhi yae yaayisyoomesa aakulu, Omwaami mani 
n'asiindiha ehubba alala neende amakina k'efula, alala neende eemesu 
nichihubba hu loba. Omwaami yatuma 

24omuyaka kw'amakina k'efula omusito, alala neende eemesu nichimesuhana 
ohutula muukulu nichihubba hu syaalo. Kuno nikwo okwali okuyaaka kubi 
kuhiramo ku Misiri yali yitaabonaho mu bulamu bwayo bwoosi. 

25Mu Misiri mwoosi, amakina kahubba buli siindu syali nisisiiri erwaanyi, 
ohutulira elalira hu baandu boosi, ohwoola hu bisolo byoosi. Kahubba 
kaanyaasa ebimera byali mu mikuunda byoosi, haandi byaahalaka emisaala 
kyoosi. 

26Nae mu situundu sya Goseni, yi Baisiraeli bali nibamenya, niyo yoong'ene mu 
Misiri yi makina katoola. 

27Omutuki oyo yatuma bamulaangire Musa neende Arooni, yababoolera ati, 
“Ehabi lino, holere esyonoono; Omwaami ali hu bwadyeeri, haandi abaandu 
baange alala neende ese mweene niifwe abakosere. 

28Musabe Omwaami oyo! Ehubba yino neende amakina kano, bitumalire! Mani 
ndi ohusuubisa endi njia ohubaleha muchie; haba simusihoyere ohuba nimuli 
ano ohwoola buti daawe.” 

29Musa nae haandi yaboola ati, “Ese naange, nindaba sa hu ndula mu siko muno 
endi, njia ohusiingisa amahono kaange aakulu nindekweeda Omwaami waange. 
Ehubba yicha ohwaakama, kata neende amakina kosi kalehere ao ohukwa, hu 
bulaanu eng'we mweemeo mumanye muti hane esyaalo sino syoosi 
sy'Omwaami. 

30Nae ese manyire endi ewe neende abahoongo bao mutoola ohutya Omwaami 
Nasaae.” 

31Ekitaani neende amabere masuungu byatoochwa, olwohuba amabere 
masuungu kali kaangaale, haandi Ekitaani yosi yali niyitaaho. 

32Nae yibulao engaano yahubbakwa, olwohuba yaangalaanga oluunyuma. 

33Musa yatula eyiri omutuki, yaatula mu siko esyo, yakiinguula aakulu amahono 
kae ohulaama eyiri Omwaami. Ohwaaduluhana, amakina k'efula, neende efula 
byoosi byaamala byaakama. 

34Omutuki oyo niyabona ebyali nibyeholeehe haandi yahola sa ebyonoono. Ye 
neende abahoongo bae badoong'a nibali ab'esyeejo koti lu balichiingi. 

35Omwaami yali naabuliriire ohubitira mu Musa, omutuki oyo haba siyakanyaho 
ohulehuula Abaisiraeli owaao. 

Ohutula 10 

Esike 

1Haandi Omwaami yaboolera Musa ati, “Chia haandi obone omutuki oyo. Mbao 
malire omweene ohumuhola alala neende abahoongo bae ohuba abaangalafu, 
huunyale ohubaholamo eby'amayia bino 

2haandi hu eng'we munyale ohubooleraangaho abaana beeng'we neende 
abeechuhulu beeng'we koti lu ndanyala ohusiruwasa Abamisiri nimbaholamo 
eby'amayia bino. Ao niwo yi mweesi muchia ohumanyira muti hane ese niise 
Omwaami.” 

3Musa neende Arooni, bachia eyiri omutuki wa Misiri mani baamuboolera bati, 
“Omwaami, Nasaae w'Abaibburania, aboola ati, ‘Oliindire ohwoola liina, 
hw'oloongoyale? Leha abaandu baange bechiire, baanyinamire. 

4Nikali mbwe ochia ohwemeeda sa ohuhaya, Njia ohuleeta esike mu syaalo syao 
muno muchuli. 

5Chichia ohuba enyiingi muno ohunyala ohubwiiha hu loba lyomu syaalo lino 
lyoosi. Chichia ohulya buli siindu si makina k'efula katanyaasa, kata neende 
emisaala kiadoong'a. 

6Chichia ohwiichula mu madooho kao alala neende mu nyuumba ch'abahoongo 
boosi, haandi neende ech'abaandu bao boosi. Chichia ohuba embi chihira 
esiindu syoosi si bakuuka yeeng'we boosi babonaho.’ ” Mani Musa niyamala 
atyo, yakaluuhana yeweerao. 

7Nae abahoongo ba omutuki wa Misiri nabo bulaanu baaboola bati, “Omusaacha 
wuno nae achia ohwoola yeena ohutuleeteraanga ebidinyu bino? Leha abaandu 
Abaisiraeli bano bechiire, banyale ohwiinamira Omwaami, Nasaae waabwe. 
Simubonaho koti lu Misiri sinyaasiihe?” 

8Musa neende Arooni bakaluswa eyiri omutuki wa Misiri, yababoolera ati, 
“Bulaanu munyala mwaachia mwenamira Omwaami, Nasaae weeng'we. Nae 
wiina mweene ochia ohuchia?” 

9Musa yamukobolamo ati, “Fweesi huchia ohuchia, alala neende abaana beefwe 
neende abakofu beene. Huchia ohuchia neende abaana basyaani beefwe haandi 
neende abaana bahaana beefwe, amakoondi keefwe, embusi cheefwe, haandi 
neende eng'oombe cheefwe, olwohuba huhoyere ohuhola esidyaalo ohwiisa 
oluyaali mu Omwaami weefwe oyo.” 

10Omutuki wa Misiri nae yaboola ati, “Ao ese bulaanu ndeechuba Omwaami 
endi, ese siinja hubaleha mubukule muchie neende abahasi beeng'we kata 

neende abaana beeng'we! Mbano bulaanu siri ohubonehana mbwe, hane muli 
ohutekeha ohwehalaka. 

11Haba! Abasaacha boong'ene nibo abachia ohuchia, beenamire Omwaami oyo 
nikali mbwe esyo nisyo si mudaha.” Nae ohweema hu munwa okwo, beerusa 
Musa neende Arooni ohutula mu moni wa omutuki wa Misiri. 

12Omwaami yaboolera Musa ati, “Ewe siingisira omuhono kwao hu syaalo sy'e 
Misiri ohuleeta esike. Chichia ohwiicha mani chirye buli siindu syoosi esimera 
mani syaahula, buli siindu syoosi esyawona amakina k'efula.” 

13Musa yasiingisa aakulu endabuhi yae, mani Omwaami yaaleeta omuyaka 
kw'ebukwe nikuwuucha oludaalo olwo olulaamba haandi neende mu siro esyo 
syoosi. Mani nibwahya, omuyaka okwo hane kwali nikumalire ohuleeta esike. 

14Cheecheraanga mu bidiiyiha mani nichimala nichiichula esyaalo syoosi. Chali 
eyiicho lihiramo obuhoongo ely'esike elyali nilyabonehanaho, haandi awuundi 
elihira koosi akachia ohubonehanaho haandi. 

15Chafuumaalira eloba lyoosi mani chaalimaliyirisa lyafwaana koti echeene 
echio; chaalya buli siindu si makina k'efula kali nikadoong'ia, alala neende 
ebyaamo byoosi ebyohu misaala. Sibulao esiindu syoosi-syoosi esifwaana 
majaani esyadoong'a hu musaala kwoosi, oba esimera syoosi-syoosi mu syaalo 
sy'e Misiri syoosi. 

16Omutuki wa Misiri oyo yabbibbiirihana yaalaanga Musa neende Arooni mani 
yaaboola ati, “Ese niise okoseere Omwaami, Nasaae weeng'we haandi neende 
eyiri eng'we mwesi. 

17Bulaanu eng'we muundehere esyonoono syaange sino syoong'ene mani 
mwekweede Omwaami Nasaae weeng'we yaanduseho esibonereso sibi sino.” 

18Musa yalehana neende omutuki wa Misiri, yaachia yekweeda Omwaami. 

19Omwaami yakaluuhania omuyaka kw'ebukwe okwo kweeholamo omuyaka 
kw'amaani muno okw'emuumbo, okwanyala ohudoola esike echio choosi mani 
kwaachikiinga kwaachiyira mu Muhono kw'enyaanja kwa Suesi. Yibulao esike 
kata ndala eyadoong'aho abuundu woosi mu Misiri. 

20Nae haandi Omwaami yahola omwooyo kwa omutuki wa Misiri kwaangalala, 
mani yaahaya ohukanya Abaisiraeli bechiire. 

Esiirima 

21Omwaami haandi yaboolera Musa ati, “Siingisa omuhono kwao okulingaase 
aakulu muukulu, mani esiirima sya titititi sichia ohubwiiha hu syaalo sy'e 
Misiri.” 

22Musa yasiingisa omuhono kwae yaakuliingaasa aakulu muukulu, mani 
esiirima nisidiira esyaalo sy'e Misiri syoosi endaalo chidatu enaamba. 

23Abamisiri haba sibanyala ohubonanaanga daawe, mani abulao oyo yeesi 
owanyalaanga ohutula mu nyuumba esiha esyo syoosi. Nae Abaisiraeli nabo bali 
neende obulafu yi bali nibamenya yoosi. 

24Omutuki wa Misiri haandi yalaanga Musa n'aboola ati, “Bulaanu munyala 
mwaacha mweenamira Omwaami oyo; kata neende abahasi beeng'we neende 
abaana beene banyala baachia naang'we. Nae amakoondi keeng'we, embusi, 
neende eng'oombe bicha ohudoong'a ano.” 

25Musa yakobolamo ati, “Ewe niiwe ochia ohutuberesa ebisolo bi huchia 
ohwehoonyera koti ebiyaanwa bisaambwa ohuyaanira Omwaami, Nasaae 
weefwe. 

26Haba, efwe huchia ohuchia neende ebisolo byeefwe abeene; sibulao kata silala 
esichia ohulehwa enyuma. Efwe abeene niifwe abahoyere ohwedooleramo 
ebisolo bi huhoyeere ohwiinamira nabyo Omwaami, Nasaae weefwe. Nae 
nihutoola ebweene eyo haba sihunyala ohumanya bisolo siina bi hunyala 
ohuyaanayo yaali.” 

27Omwaami yahola omutuki wa Misiri yoomerana omwooyo, mani yaahaya 
ohubaleha bechiira. 

28Yaaboolera sa Musa ati, “Mbweere-eyi! Otakeraho haandi ndaahubonaho mu 
moni waange! Hu ludaalo lu ndahahubonereho sa endi, nilwo lu ochia 
ohufwiira!” 

29Musa nae yamukobolamo ati, “Oboolere obwadyeeri bweene. Ewe haba 
soocha ohuhubbiahooho emoni chao ehabi liindi.” 

Ohutula 11 

Musa alaangirira ohufwa hw'ebiibulwa byaamberi 

1Omwaami haandi yaboolera Musa ati, “Njia ohuleeta esibonereso silala 
syoong'ene hu mutuki wa Misiri alala neende abaandu bae. Esyo nisiwa, achia 
ohubaleha mutuleyo. Mubwadyeeri bweene, omweene niye ochia sa 
ohubaseebula mweesi mutule ao. 

2Bulaanu chia olomalome neende abaandu ba Yisiraeli, obaboolere boosi basabe 
abamenyaane nabo ebyefwaalo eby'esaabbu neende eby'efeesa.” 

3Omwaami mweene yakera Abamisiri beesa oluyaali mu Abaisiraeli. Abweene 
ao, abaandu bahoongo alala neende abaandu baandi bosi babukulaanga Musa 
koti omuundu muhunuufu muno. 

4Musa yaboolera omutuki wa Misiri ati, “Bulaanu Omwaami aboola ati, ‘Aambi 
esiro akati, njia ohubita mu Misiri, 

5buli mwaana musyaani waamberi oli mu Misiri achia ohufwa, ohutulira elalira 
hu musyaani wa omutuki wa Misiri, ohoyere ohusihira obwaami bwae, 
ohwoolera elalira hu musyaani w'omuhasi muwaambe, osyeechaanga emere hu 
lukina. Ebyaamberi by'ebyaayo byoosi bicha ohufwa byosi. 

6Yicha ohubaao esihoolo sihoongo muno mu Misiri yoosi, esihira esyali hoo, oba 
esyo syoosi esichia ohubaao. 

7Nae kata embwa siyicha ohusamiraho Abaisiraeli oba ebisolo byaabwe. Mani 
ao niwo y'ochia ohumanyira oti ese, Omwaami, niise otaao engabuhana akati 
w'Abamisiri neende Abaisiraeli.’ ” 

8Musa yamaliirisa n'aboola ati, “Abahoongo bao boosi bachia ohwiichia 
baangwe mu makulu, haandi bachia ohundekweeda mbukule abaandu baange 
boosi mani male mbweo nabo. Ao niwo yiinja ohuweerao.” Mani neende etima 
liingi Musa yatula eyiri omutuki wa Misiri. 

9Omwaami yaboolera Musa ati, “omutuki wa Misiri wuno achia sa ohwemeeda 
naahayire ohuhuwulira, hu syesi nyale ohwemeeda ohuhola eby'amayia 
byaange mu Misiri.” 

10Musa neende Arooni bahola eby'amayia bino byoosi mu moni wa omutuki wa 
Misiri, nae Omwaami nae yamuhola yaabeechaanga sa omwaangalafu, 
naatakanyaho Abaisiraeli ohutula mu syaalo syae. 

Ohutula 12 

Esidyaalo sya Paasaka 

1 Omwaami yalomaloma eyiri Musa neende Arooni nibali mu Misiri n'aboola ati: 

2“Omwoosi kuno kuhoyere ohuba nikwo omwoosi kuchaaka okw'omwaaka 
kweeng'we. 

3Yekese oluyia lw'Abaisiraeli lwoosi amakerako kano: Oti, hu ludaalo lw'ehumi 
lw'omwoosi kuno buli muundu ahoyere ohudoolaanga ekoondi doto oba 
emeeme ohweema hu daala lyae. 

4Nae edaala lyae niliri ediidi muno, nilitanyala ohulya esyaayo esyo syoosi ehabi 
lala, oyo neende oba namusibiriraho mu bumenyo, banyala baahoonyana ohulya 
esyaayo esyo, ohukeraania neende obuungi bw'abaandu, haandi neende 
obuungi bw'omukabo ku buli muundu anyala ohulya yaamala. 

5Onyala ohudoola ekoondi oba embusi, nae yihoyeere ohuba eyimalire 
omwaaka mulala, esaacha, haandi eyitaaliho obulema bwoosi. 

6Mani engoloobe hu ludaalo lw'ehumi-na-chine olw'omwoosi kuno, oluyia 
lw'Abaisiraeli lwoosi luhoyeere ohwiita ebyaayo bino. 

7Abaandu boosi bahoyere ohubukula amabaanga madiidi kati, mani baakabaha 
hu makutu kali hu milyaango, haandi neende aakulu w'emilyaango 
ky'enyuumba chiriirwamo ebyaayo ebyo. 

8Enyama eyo yihoyeere ohusaambwa esiro syeene esyo, haandi yiriibwe alala 
neende elyaani lulu muno, alala neende emigaati ky'obusye butaali obubbaahe. 

9Mutalyaaho enyama yoosi eyiri embisi oba eyiri endeehe daawe, nae mulye 
niyiri esaambe, kata neende omutwe, ebireenge, alala neende amala keene. 

10Mutalehaho esituundu syayo syoosi-syoosi ohukona bwaahya; nae nabaao 
esihaya ohweelya bwaahya, esyo sihoyeere ohwesaamba syaakwa ekohe. 

11Haandi muhoyere ohusilya nimuyuyuhana, nimweeboyere esibiro mu bibuno, 
nimwefwaalire ebiraato haandi nimuli neende emidiiro mu mahono. Sino nisyo 
Esidyaalo sya Paasaka sy'ohuunjisamo oluyaali, ese Omwaami. 

12“Esiro syeene esyo, njia ohubita mu syaalo sy'e Misiri, ninjita buli syaamberi 
sisaacha, oba omuundu oba esisolo, haandi neende nisaandya banasaae ba 
Misiri boosi. Ese niise Omwaami. 

13Amabaanga kachia ohuba hu makutu niko akachia ohuba ahalolero heekesa 
enyuumba chimwamenyamo. Niimbona amabaanga ako, mba njia 
ohubabitaangaho hae ohubanyaala nae nisaandya Abamisiri. 

14Muhoyere ohwiisa oluyaali mu ludaalo luno koti oludaalo lw'esidyaalo 
sy'ediini ohubeechulisaanga ebiindu bi ese, Omwaami, holere. Lehe 
lubecheenge olw'Esidyaalo mu ndaalo chiicha choosi.” 

Esidyaalo sy'emigaati kitaabbaahirwe 

15Omwaami yaboola ati, “Endaalo chitaanu-na-chibiri, mutaliichaangaho 
emigaati kibbaahirwe; muliicheenge emigaati ekitaabbaahirwe kyoong'ene. Hu 
ludaalo lutaangira muhoyere ohwemalaho amamera koosi mu madaala 
keeng'we, olwohuba mu ndaalo echio chitaanu-na-chibiri, omuundu yeesi 
naalya emigaati kibbaahirwe, aba haba saacha ohubukulwa koti mulala hu 
baandu baange. 

16Mani hu ludaalo lutaangira, haandi neende hu ludaalo lw'ohutaanu-na-habiri, 
muhoyere mubukaananeenge ohwiinamira Nasaae. Kubulao omulimo kwoosi 
okuhoyere ohuholwa hu ndaalo echio choombi, ohumalaho sa mbwe munyala 
mwaatekeha ebyohulya. 

17Huseenge Esidyaalo sino, olwohuba lwali hu ludaalo luti nilwo lundatusira 
enono cheeng'we choosi mu Misiri. Mani endaalo choosi, muhoyere 
ohuhusaanga oludaalo luno lube olwe'Esidyaalo. 

18Ohuchaakira engoloobe y'oludaalo lw'ehumi-na-chine olw'omwoosi 
kutaangira, ohwoolera elalira engoloobe y'oludaalo lw'amahumi kabiri-na-

lulala lw'omwoosi kweene okwo, simuhoyeere ohulyaaho omugaati kwoosi 
okwabbaahwa. 

19Sino syeekesa mbwe, hulw'endaalo chitaanu-na-chibiri enaamba, esiindu 
sibbaahe syoosi-syoosi haba sisihoyeere ohunyoolehanaho mu nyuumba 
cheeng'we daawe; olwohuba omuundu yeesi niyeechuhana yalyaaho hu 
syohulya sibbaahirwe, oyo aba anatusibwa hu mukaanda kwa Yisiraeli, kata 
yaahaba naali walukeenda sa oba omwiibulanwa w'esyaalo esyo. 

20Mutaliichaangaho esyohulya sibbaahirwe syoosi; mu bumenyo bweeng'we 
bwoosi, muliicheenge sa emigaati kitaabbaahirwe.” 

Esidyaalo sya Paasaka sitaangira 

21Ao bulaanu Musa yalaanga abeemirisi boosi aba Yisiraeli mani yaboobera ati, 
“Buli muundu hweeng'we, ahoyere ohubukula ekoondi doto, oba emeeme mani 
amale yeete, amadaala keeng'we kanyale ohulya Esidyaalo sya Paasaka. 

22Muchia ohubukulaanga omukaanda kw'amasaafu maluluusa mani mwiinihe 
mu mabaanga k'ebyaayo akali mu bbakuli mani mubahe hu makutu neende hu 
miwaango ch'aakulu w'emilyaango ky'enyuumba cheeng'we. Yibulao kata 
omuundu yeesi hweeng'we ohoyere ohutulaho erwaanyi, ohwoola lu buhya. 

23Mani Omwaami nanaba naali ohubita mu Misiri ohwiita Abamisiri, aba 
anaaboneenge amabaanga kali hu miwaango ch'emilyaango haandi neende 
akali hu makutu mani akayira malaika w'Ohufwa ohwiingira mu nyuumba 
cheeng'we ohubeeta. 

24Eng'we alala neende abaana beeng'we boosi muhoyere ohufunihiraanga 
amalako kano endaalo choosi pe. 

25Nimwahabe hu mwiingira mu syaalo si Omwaami yasuubisa ohubaberesa, 
muhoyere ohuholaanga mutyo. 

26Abaana beeng'we nibahabateebenge bati, ‘Omuholo kuno kweekesa siina 
syeene?’ 

27Muba mwahabakaluseengemo muti, ‘Sino nisyo esiyaanwa sya Paasaka esiisa 
oluyaali mu Omwaami, olwohuba yabita hu enyuumba ch'Abaisiraeli mu Misiri. 
Yeeta Abamisiri, nae yaaleha ohutwiita.’ ” Ao bulaanu Abaisiraeli basigama aasi 
beenamira Nasaae waabwe. 

28Mani batula ao, bachia bahola koti lu Omwaami yali n'alagiire Musa neende 
Arooni. 

Ohufwa hw'ebiibulwa byaamberi 

29 Mani esiro akatikaati, Omwaami yeeta abaana baamberi basyaani abali mu 
Misiri, ohutulira elalira hu mwaana musyaani wa omutuki wa Misiri, owali niye 
ochia ohusihira obwaami obwo, ohwoolera elalira hu mwaana musyaani 

w'omuboye owali naali mu jeela; kata neende ebyaamberi byoosi eby'ebisolo 
byosi byeetwa. 

30Esiro syeene esyo, omutuki wa Misiri, abahoongo bae, alala neende Abamisiri 
baandi boosi, basimuswa. Mu Misiri mwoosi mwawuliirihamo embuungu 
ch'aakulu muno, olwohuba lyabulao edaala kata lala elitaalimo omwaana 
musyaani ofwiire. 

31Esiro syeene esyo, omutuki wa Misiri yalaanga Musa neende Arooni 
yaababoolera ati, “Mutule muno, eng'we alala neende Abaisiraeli beeng'we! 
Mutule mu syaalo syaange muno; muchie mani mwiinamire Omwaami 
weeng'we oyo koti lu mwali nimusabire. 

32Mubukule muchie neende, amakoondi keeng'we, embusi cheeng'we, neende 
eng'oombe cheeng'we mani mumale muyaaneyo. Haandi syesi muusabireho 
ehabi.” 

33Abamisiri bosi beekweeda Abaisiraeli baanguyirise baweeo batule mu syaalo 
esyo; olwohuba baboolaanga bati, “Ngaandi efwe fweesi hunafwa sa 
nimutawaao.” 

34Mani Abaisiraeli beechusa ebifulya byaabwe bi badeeheraangamo emigaati 
neende obusye bukaande obutabbaahirwe, nibabuboyere mu ngubo, mani 
nibabukiingira hu mabeka. 

35Abaisiraeli bano bali baholere koti lu Musa yali naababoolere, mani bali 
nibamalire ohusaba Abamisiri engila neende ebbaangili by'esaabbu neende 
efeesa haandi neende eby'ohwefwaala. 

36Omwaami haandi yahola Abamisiri beesa oluyaali mu Abaisiraeli mani 
baababeechaanga buli siindu sibabasabaanga. Mu ngeri yino, Abaisiraeli 
bakiingaanga nibawaao neende emyaandu ky'Abamisiri. 

Abaisiraeli batula mu Misiri 

37Bulaanu Abaisiraeli batula nibakeenda naamakulu nibatula Ramesesi nibachia 
Sukoti. Bali abasaacha elifu emia chisaasaba (600,000), notaabaliireho abahasi 
neende abaana. 

38Omukaanda muhoongo kw'abaandu baandi, neende amakoondi, embusi, alala 
neende eng'oombe byosi byachia nabo. 

39Bahubba emigaati ohutula mu busye bw'engaano yali niyitabbaahirwe yi bali 
nibakiinga ohutula mu Misiri, olwohuba bali nibababbibbiirihaanie ohutula mu 
Misiri nibatanyala ohutekehaho ebyohulya oba ohubbaahaho engaano bulai. 

40 Abaisiraeli bano bali nibamala emyaaka emia chine neende amahumi kadatu 
(430) nibali mu Misiri. 

41Mani hu ludaalo lu myaaka emia chine neende amahumi kadatu (430) 
kyaweeraho, nilwo lu enono ch'abaandu b'Omwaami choosi chatulira mu Misiri. 

42Esiro esyo nisyo si Omwaami yali n'aliindire ohubatusa mu Misiri; esiro 
syeene sino, syayaanirwayo Omwaami ohumala endaalo choosi echichia 
ohubaao koti esiro si Abaisiraeli bosi bahoyere ohuhyeesaanga nibamoka. 

Ebilagiro bidiira hu sidyaalo sya Paasaka 

43Omwaami yaboolera Musa neende Arooni ati, “Kano niko amalako kadiira hu 
Sidyaalo sya Paasaka: yibulao walukeenda yeesi ofukiirirwa ohulya hu mideeho 
ky'Esidyaalo sya Paasaka, 

44nae omuwaambe yeesi yi mwamala ohukula, anyala yaakiryaaho 
nimutaangira mberi mwaamuheba. 

45Abulao omumenyi muwuuyi yeesi oba omuhalaabani mupakase onyala 
ohukiryaaho. 

46Emideeho kino kyoosi kiihoyere ohuliibwa haandi ohumalirwa mu nyuumba 
yeene eyo kiibachideheeremo; sikihoyere ohutusibwa erwaanyi daawe. Haandi 
simuhoyeere ohufunakaho kata ekuumba lyoosi ly'esyaayo chana. 

47Oluyia lwa Yisiraeli lwoosi luhoyeere ohwesaangaasiraanga mu sidyaalo sino, 

48nae omusaacha otaali omuhebe yeesi haba saahoyera ohusilyaaho. Nae 
walukeenda yeesi owamala ohubamenyamo haandi yesi yekoomba ohulya 
Esidyaalo sya Paasaka sino, ohwiisa oluyaali mu Omwaami, muhoyere 
ohutaangira mberi ohuheba buli muundu w'esisaacha oli mu daala lyae. Ao 
bulaanu oyo aba achia ohuyirwa koti omwiibulanwa Muisiraeli mweene, mani 
yaanyala ohufukiirirwa ohubeyambaaniaho mu husilya. 

49Amalako keene kano kahola neende hu beebulanwa Abaisiraeli beene, haandi 
neende hu walukeenda baba nibabamenyamo.” 

50Abaisiraeli boosi bafukiirira mani nibahola batyo; koti lu Omwaami yali 
n'alagiire Musa neende Arooni. 

51Mani hu ludaalo lweene olwo, Omwaami yatusa mu Misiri enono 
ch'Abaisiraeli. 

Ohutula 13 

Ohuyaanwayo hw'ebiibulwa byaamberi eyiri Nasaae 

1Omwaami haandi yaboolera Musa ati, 

2 “Waayo abaana baamberi basyaani boosi yi ndi; buli siindu syaamberi esiikula-
eenda mu baandu ba Yisiraeli, esy'abaandu neende esy'ebisolo, byaange nibyo.” 

Esidyaalo sy'emigaati kitaabbaahirwe 

3Musa yaboolera abaandu ati, “Mwiichuliseenge oludaalo luno lu mwatulira mu 
Misiri, esyaalo simwalimo koti abawaambe. Luno nilwo oludaalo lu Omwaami 
yabatusiramo neende obunyala buhoongo muno. Kubulao omugaati mubbaahe 
kwoosi okucha ohuliibwaanga. 

4Olwaalero muli ohutula mu Misiri, mu mwoosi kwaamberi, omwoosi kwa 
Abbiibbu. 

5Omwaami wuno yeechubira elalira bakuuka yeeng'we ohuberesa eng'we, 
esyaalo sy'Abakanani, Abahiiti, Abaamoori, Abahiifi, neende Abayebbusi. Mani 
naabeengisa mu loba yiinda haandi elai elyo, muhoyere ohuhuholaanga 
Esidyaalo sino mu mwoosi kuchaaka buli mwaaka. 

6Hulw'esiha sy'endaalo chitaanu-na-chibiri muhoyeere ohuliichaanga emigaati 
kitaabbaahirwe haandi hu ludaalo lw'ohutaanu-na-habiri olwo yihoyeere 
ohubaao Esidyaalo siisa oluyaali mu Omwaami. 

7Hulw'esiha sy'endaalo chitaanu-na-chibiri esyo simuhoyeere ohuliichaanga 
omugaati kwoosi okwateebwamo amamera; siyihoyere ohubaao amamera 
koosi oba emigaati mibbaahe abuundu woosi mu loba lyeeng'we. 

8Esidyaalo esyo nisiba nisichaaka, nyonyooleenge abaana basyaani beeng'we 
bulai muti, muholaanga bino byoosi ohweema hu biindu bi Omwaami 
yabaholera nimwali hu mutula mu Misiri. 

9Ohuhola muti, sichia ohuba esiichuliso, koti esiindu si waboya hu muhono, oba 
mu bweeni bwao; sichia ohubeechulisaanga ohutuumbulaanga mu mboosi, 
haandi neende ohwehaliirisaanga amalako k'Omwaami mandiike, olwohuba 
Omwaami oyo niye owabatusa mu Misiri niyehoonyera obunyala bwae 
bw'amaani muno. 

10Muholeenge Esidyaalo sino esiha siba nisiteerweo mu buli mwaaka. 

Esiibulwa syaamberi 

11“Omwaami achia ohubaleeta abeengise mu syaalo sy'Abakanani, si yeechubira 
elalira ohubaberesa haandi neende ohuberesa abeechuhulu beeng'we. Mani 
n'ababeresa, 

12muhoyere ohuyaanayo buli siibulwa syaamberi sisaacha eyiri Omwaami. Buli 
sisolo sibulwa hu bisolo byeeng'we syaamberi sisaacha, sy'Omwaami nisyo. 

13Nae kata katyo eng'we muhoyere ohumukulaangaho buli suhiri yiibulwa 
eyaamberi esaacha nimukulaasaniamo neende ekoondi doto saacha mu 
bweyaango bwasyo. Nae nooba n'otadaha ohukula weefunyisire esuhiri yao, 
mani halakaanga ekosi lyayo. Olwohuba, ohoyere ohukulaanga niweekobosera 
buli mwaana wao waamberi musyaani. 

14Mani mu biha biicha mu moni, omwaana wao naaba n'ahuteebaanga bi 
muholo kuno kweekesa, oba onaamukoboleengemo oti, ‘Omwaami 
niyehoonyera obunyala bwae bw'amaani muno, yatutusa mu Misiri, esyaalo si 
hwalimo koti abawaambe. 

15Omutuki wa Misiri niyaangalala, mani yahaya ohutuleha hwechiira, Omwaami 
yeeta buli siibulwa syaamberi sisaacha esyali mu syaalo sy'e Misiri, abaandu 
neende ebisolo nasilala. Sino nisyo esikera nihuyaanaangayo buli sisolo siibulwa 
syaamberi sisaacha, eyiri Omwaami oyo, nae haandi nihukula nihwekobosera 
abeene abasyaani beefwe beebulwa baamberi. 

16Mani ohuhola huti, sichia ohuba esiichuliso, koti esiindu esyeboywa hu 
muhono kwao oba hu bweeni bwao; sino sitwiichulisaanga siti, Omwaami oyo 
niye owatutusa mu Misiri neende obunyala bwae bw'amaani muno.’ ” 

Omusiiro kw'esireesi neende omusiiro kw'omuliro 

17Omutuki wa Misiri niyalehuula abaandu abo ohuwaao, Nasaae haba 
siyababisira hu ngira yiniina niyichiira hu lwaasi lwa Filisiti, kata neende niyali 
enyimbikiti yihiramo. Nasaae yabaasa ati, “Ese haba siindaha abaandu bano 
boole ohukaluuhania ebibaaso byaabwe baakobola Misiri nibabona bati hane yi 
bali ohuchia bicha ohubayiika ohulwaana eye.” 

18Mubweyaango obwo, yababukula yaababisira hu ngira yifwaana koti 
eyebodoohania niyikobola yi yitula, eyali niyibitira mu siparara niyichoomere 
Enyaanja Njahanyu. Kata katyo, Abaisiraeli bano bali nibeliindire neende 
ebilwaaniro ohulwaana ebiita. 

19 Musa yakiinga amakuumba ka Yosefu yaachia nako, koti lu Yosefu yali 
niyahola Abaisiraeli boola ohuhola esichubo sy'amaani ohuhola batyo. Yosefu 
yali niyaboola ati, “Nasaae n'alyoola ohubanunula, muhoyere ohukiinga omubiri 
kwaange mwaachia nakwo mwaakutusa mu syaalo muno.” 

20Abaisiraeli batula mu Sukoti mani baachia boombaha ekaambi Etamu hu 
ndulo w'esiparara. 

21Nibwalichiingi esideete ng'alang'ala, Omwaami yabeemiriraanga naali mu 
siiro y'esireesi yabeekesaanga engira, nae nibwalichiingi esiro, yabeemiriraanga 
naali mu siiro y'omuliro ohubaberesaanga obulafu, hu banyale ohukeendaanga 
esiro neende esideete. 

22Esiiro y'esireesi yali yamenya sa niyiri mu moni w'abaandu esideete, nae 
esiiro y'omuliro yosi yaliichiingi yityo mu siro. 

Ohutula 14 

Ohwaambuha Enyaanja Njahanyu 

1Omwaami yaboolera Musa ati, 

2“Boolera Abaisiraeli bakaluuhane bakobole enyuma mani bate ekaambi mu 
moni wa Pi Hahiroti, akatikaati wa Migidooli neende Enyaanja Njahanyu, aambi 
neende Bbaali Sefooni. 

3Omutuki w'e Misiri achia ohubaasa ati, hane mbao Abaisiraeli bali 
ohwebodoohanianga sa mu syaalo muno, mani esiparara sibekalirisaanie 
sibahayire ohubitamo. 

4Njia haandi ohumuhola ahole esyeejo, abaloondeho, mani haandi 
ohumuyiingira alala neende amaye kae hwiiche huundeetere ohwiiswamo 
oluyaali muno. Ao haandi niwo yi Abamisiri bachia ohumanyira elalira bati ese 
niise Omwaami.” Abaisiraeli bahola koti lu bali nibababoolere. 

5Nae nibaboolera omutuki wa Misiri oyo bati, abaandu bano bali nibeeyibire 
nibaweereo, omweene alala neende abahoongo bae bakaluuhania ebibaaso 
byaabwe, baboola bati, “Huholere siina syeene sino? Hane hulehere Abaisiraeli 
beeyiba baawaao, mani humalire ohubafwiirwa ohuba abawaambe beefwe!” 

6Omutuki oyo yabukula ebigaari by'efaraasi ch'ebiita alala neende eye lyae 
n'abitekeha bulai ohuseeta. 

7Yasiimbuhira hulala neende ebigaari byae byoosi, alala neende abalwaani bae 
b'amaani bahiramo aboola emia chisaasaba (600) nibeemiriirwe neende 
abahoongo baandi. 

8Omwaami yahola omutuki wuno ohuba neende esyeejo, mani yaheengao 
ohuseeta Abaisiraeli, abali nibeweerao nibeehoya hulw'ohuyiingira. 

9Eye lya Misiri, alala neende efaraasi choosi, ebigaari, alala neende abeerusi 
babyo, lyaloonda hu Abaisiraeli lyaabakaana yi bali nibateere ekaambi hu ndulo 
w'Enyaanja Njahanyu haandi aambi neende Pi Hahiroti neende Bbaali Sefooni. 

10Abaisiraeli nibabona bati, hane omutuki oyo alala neende eye lyae yali 
n'abaseeta yi bali, baatya muno, mani baalirira Omwaami waabwe abahoonye. 

11Baboolera Musa bati, “Ewe obaasa oti mu Misiri mwali nimubulamo eng'ani, 
hu weemeo otutuseyo otuleeta hufwiire erwaanyi eno mu siparara? Mani bona 
esiindu siwaholere, ohututusa mu Misiri! 

12Efwe haba sihwahuboolera nihutachaaka olukeendo huti bino nibyo ebichia 
ohweholehana? Hwali nihuhuboolere huti tulehe hube, hwemeede 
ohuhalaabaniraanga Abamisiri koti abawaambe. Syahabeere esilai 
nihwahadoong'ere nihuli koti abawaambe nihuli eyo, ohuhira ohwiicha 
ohufwiira ano mu siparara.” 

13Musa nae yabakobolamo ati, “Eng'we mutatya! Mwomiirire sa yi muli, mani 
muchia ohubona bi Omwaami achia ohuhola ohubawonia enyaanga yino; haba 
simuchia hubonaho Abamisiri bano ehabi liindi. 

14Omwaami achia ohubalwaanira, sibulao simuhoyeere ohuhola.” 

15Omwaami yateeba Musa ati, “Lwasiina muli ohundirira mbahoonye? Ewe 
boolera abaandu abo bemeede ohuchia mu moni. 

16Siingisa endabuhi yao eyo aakulu mani oyidiiririre aakulu w'enyaanja eyo. 
Amaachi kachia ohukabuhanamo akeene, mani Abaisiraeli bakeende 
nibahalakaniamo hu loba lyoomu. 

17Njia ohuhola Abamisiri babe neende esyeejo mani babaloondeho mu nyaanja 
hu nyale ohunyoola oluyaali ninyiingira omutuki oyo, eye lyae, ebigaari byae, 
alala neende abeerusi bae. 

18Nimbayiingira, ao niwo yi Abamisiri bachia ohumanyira bati, ese niise 
Omwaami.” 

19Malaika wa Nasaae, owali naali mu moni w'omukaanda kwa Yisiraeli, 
yakaluuhana yaachia emukoongo waabwe. Esiiro y'esireesi yosi yachaaka 
ohusuda ohwoola lu yoola 

20akatikaati w'Abamisiri neende Abaisiraeli. Esireesi esyo syaleetera Abamisiri 
esiirima, nae syaaleeta obulafu eyiri Abaisiraeli, mani byaakayira amaye koombi 
kaahaya ohusudanaho esiro syoosi. 

21Musa yasiingisira omuhono kwae hu nyaanja, mani Omwaami yasiindiha 
enyaanja yaasuda enyuma niyehoonyera omuyaka kw'amaani kw'ebukwe. 
Kwawuucha esiro syoosi, mani kwakaluuhania enyaanja yaaba eloba lyoomu. 
Amaachi kaadihanamo habiri, 

22mani Abaisiraeli banyala ohuhalakania enyaanja nibakeenda hu loba lyoomu, 
amaachi nikeeholere ebida biyiriihe embeka choombi. 

23Abamisiri babaloondaho, beengira mu nyaanja boosi alala neende efaraasi 
choosi, ebigaari, neende abeerusi babyo. 

24Nibwali hu buhya echuli-chuli, Omwaami yatingaala aasi naabitira mu siiro 
y'omuliro neende esireesi yaabona eye ly'Abamisiri mani nabataamo oluteengo. 

25Yahola emipiira ch'ebigaari byaabwe chaanda, byaachihaya 
ohwehuyuungirisa bulai mani ebigaari byosi byaahaya ohwiiruha bwaangu. 
Abamisiri baboola bati, “Mbano Omwaami ali ohuhoonya Abaisiraeli 
ohutulwaania. Lehe hubatulireho ano bweene!” 

26Omwaami nae yaboolera Musa ati, “Ewe kololera omuhono kwao hu nyaanja, 
mani amaachi kachia ohukobola enyuma kamire Abamisiri alala neende 
ebigaari byaabwe, neende abeerusi beene.” 

27Musa yakololera omuhono kwae hu nyaanja, mani obwiire nibwali hu buhya 
sa buti, amaachi kakobola mu bwooloberefu bu kabeechaangamo hale. 

Abamisiri bateemaho ohwiiruha banyale ohutula mu maachi, nae Omwaami 
yabasukuna mu nyaanja. 

28Amaachi ako kakobola enyuma mani kaamira ebigaari ebyo, abeerusi, neende 
eye ly'Abamisiri lyoosi elyali nililoondere Abaisiraeli ohwoolera elalira mu 
nyaanja; abulao omuundu kata mulala owawona hoomo. 

29Nae Abaisiraeli bakeenda hu loba lyoomu nibahalakania enyaanja, amaachi 
nikeholere ebida biyiriihe hu mbeka choombi. 

30Hu ludaalo olwo, nilwo hu Omwaami yawonisiraho abaandu ba Yisiraeli 
ohutula hu Abamisiri, mani Abaisiraeli baabona emilaambo kyaabwe 
nikyandakalaale hu lwaasi lw'enyaanja. 

31Abaisiraeli nibabona obuhunuufu bw'obunyala bu Omwaami yehoonyera 
ohuyiingira Abamisiri abo, beema baateng'eng'alira sa hu Omwaami; haandi 
bemeeda ohuba neende efukiirira hoongo mu Omwaami, neende mu Musa 
omuhalaabani wae. 

Ohutula 15 

Olweembo lwa Musa 

1 Bulaanu, Musa alala neende Abaisiraeli beembera Omwaami olweembo luno: 
“Njia ohweembera Omwaami waange olweembo, olwohuba ayingiire neende 
oluyaali lw'amaani; asukuune efaraasi alala neende abeerusi baachio mu 
nyaanja. 

2 Omwaami niye amaani kaange haandi olweembo lwaange; haandi yeholere 
omuwonia waange; Wuno niye Nasaae waange, mani njia ohumufumia. Niye 
Nasaae wa laata yaange, mani njia ohweemba obuhunuufu bwae. 

3Omwaami mulwaani mululu; eliita lyae nilyo, Omwaami. 

4“Omwaami yasukuna ebigaari bya omutuki wa Misiri neende abalwaani bae mu 
nyaanja; mani abalwaani bae bahiramo amaani beebira bahamira mu Nyaanja 
Njahanyu. 

5Enyaanja enjoloberefu eyo yabamira; beebira boola hu lwaalo lwayo koti ekina. 

6Ewe Omwaami, omuhuno kwao muluungi, kulimo amaani k'oluyaali; 
kunyoonyobola omusuku mu bituundu-tuundu. 

7Mu buhunuufu bwao bw'amaani, oyiingira abatahudaha; etima lyao lyaaduha 
koti omuliro, mani lyasaamba koti omuliro kusaamba ebikoha. 

8Wafuuta hu nyaanja mani amaachi kebuungiha kaaba koti egenya leeyi muno; 
kasiingira keema kaniina kaaba koti esida; ebusiba yihiramo mu nyaanja eyo 
yeehola obwoomu. 



150 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Omusuku yaboola ati, ‘Njia ohubaloondaho mbadiire; Njia ohukabaniamo 
obuyiinda bwaabwe, mani mbukule bi ndaha byoosi; Njia ohusobolayo 
olugaanga lwaange mani mbukule bi bali nabyo byoosi.’ 

10Nae ohuyeera hwao hulala, ewe Omwaami, kwanyala ohwiibisa Abamisiri 
boosi; beebira koti esichuma sisito muno mu maachi k'amaani ako. 

11“Ewe Omwaami, wiina mweene, mu banasaae boosi oli koti ewe? Wiina 
mweene oli koti ewe, ewe omuhunuufu mu bwoolerefu? Wiina mweene onyala 
ohuhola eby'amayia neende ebiholwa by'amaani koti ebyao? 

12Ewe niwakolola sa oti omuhono kwao muluungi, esyaalo syamira abasuku 
beefwe. 

13Ewe omweesikwa mweene mu byosuubisa, wanyala ohwiimirira abaandu 
bawali noomalire ohununula; ewe omweene neende amaani kao, wabagooba 
waboosa hu loba lyao lyoolerefu. 

14Ebyaalo biindi byamala ohuwulira, mani biteengereha neende obuti; 
Abafilisiti bakwiiremo oluteengo. 

15Abeemirisi ba Edomu batiire; Abasaacha bahulira Moabbu bali 
ohuteengereha; abaandu ba Kanani baweeremo omwooyo. 

16Amatiichasi neende oluteengo bi bakwiiremo. Babweene amaani kao koti lu 
kali, ewe Omwaami, mani bateng'eng'aale neende obuti ohwoola lu baandu bao 
bahuumba baabitao, abaandu ba walehuula ohutula mu buwaambe. 

17Ewe obaleeta wabeengisa mani wamala waabaniinia waabateengeha hu 
lugulu lwao, abuundu yi ewe mweene, Omwaami, wedoolera ohuba edaala lyao, 
Enyuumba ya Nasaae yi ewe omweene weyoombahira. 

18Ewe, Omwaami waange, ochia ohuba omutuki endaalo choosi pe.” 

Olweembo lwa Miriamu 

19Abaisiraeli bakeenda bahalakania enyaanja hu loba lyoomu. Nae ebigaari bya 
Misiri alala neende efaraasi chaabyo neende abeerusi beene bachia boosi 
beengira mu nyaanja, mani Omwaami yaakobosa amaachi enyuma, kaabamira. 

20Miriamu omunabbi muhasi, haandi mboochoong'ene Arooni, yabukula 
nyaangili yae, mani abahasi boosi nibamuloondaho, niboobba nyaangili haandi 
nibahina. 

21Nae Miriamu yabeemberaanga ati: “Yembere Omwaami, olwohuba ahirire 
ohuhira hw'oluyaali; asukuune efaraasi alala neende abeerusi baacho mu 
nyaanja.” 

Amaachi malulu 

22Bulaanu, Musa yeemirira Abaisiraeli yaabatusa hu Nyaanja Njahanyu mani 
yabeengisa mu siparara sya Suuri. Endaalo chidatu enaamba, bali nibakeenda 
ohuhalakania mu siparara esyo, nae byaabahaya ohunyoolaho amaachi koosi. 

23Mani boola abuundu alaangwa mbwe Mara, nae amaachi akali eyo kali amalulu 
muno kaabahaya ohung'wa. Mani sakira abuundu ao yakulihwa eliita Mara. 
Eliita lino mu Luibburania lyeekesa “Obululu.” 

24Abaandu bekanyiirisira Musa nibateeba bati, “Huchia ohung'wa siina syeene?” 

25Musa yekweeda Omwaami neende omwooyo mulala, Omwaami oyo 
yamweekesa esihwi siindi, si yasukuna mu maachi ako; mani keehola amalai 
kanyala ohung'weeha. Abweene ao, Omwaami yaheengao ohubaberesa amalako 
kabahoyere ohumenyeraho, haandi abweene ao niwo yi yabapiimira. 

26Yaboola ati, “Nimuchia ohuumbulirira elalira nimuholaanga ebyo bi 
mbaberesa ohuba ebyadyeeri, neende ohuliindaanga amalako kaange, mba 
siinja ohubasaandyaho neende amalwaae kandaleteraanga Abamisiri. Ese niise 
Omwaami mweene, haandi oyo obawonia.” 

27Haandi boola Elimu, eyali esulo ehumi neende chibiri, neende emisaala 
minaasi amahumi kataanu-na-kabiri; Eyo niyo yiboombaha ekaambi eyali aambi 
neende amaachi. 

Ohutula 16 

Mana neende esiindu 

1Oluyia lw'Abaisiraeli lwoosi, lwatula mu Elimu, mani hu ludaalo lw'ehumi-na-
chitaanu ch'omwoosi kw'ohubiri nibamalire ohutula Misiri, boola mu siparara 
sy'Esyonoono, esiri akatikaati wa Elimu neende Sinai. 

2Nae nibali eyomu siparara esyo, bekanyiirisira Musa neende Arooni 

3nibababoolera bati, “Hubaasa huti, syahabeere esilai, Omwaami aba 
niyatwiitira mu Misiri. Eyo, hwali nihunyala ohwiihalaho aasi hwaalya enyama, 
haandi neende ebyohulya biindi biingi koti lu hudaha. Nae eng'we mwatutusa 
omwo, mani mwaatuleeta mu siparara sino, ohutuwoongyaanga sa enjala fweesi 
hwoole ohufwa.” 

4 Omwaami nae yaboolera Musa ati, “Bulaanu, njia ohubaholera mweesi, 
ebyohulya bibamala, bitule muukulu nibikwa hu syaalo koti efula. Abaandu 
bahoyere ohutulaanga erwaanyi buli ludaalo, nibadoola ebibamala hu ludaalo 
olwo. Mu ngeri yino, mba njia ohubateema nyale ohufuumbula nibanyala 
ohuloondakana neende amakerako kaange. 

5Nae hu ludaalo lwohusaasaba, bahoyere ohudoola ebyaaka neende amahabi 
kabiri bi badoolaanga mani babitereesa.” 

6Musa neende Arooni baboolera Abaisiraeli boosi ati, “Engoloobe, muchia 
ohumanyira elalira muti hane, Omwaami weefwe oyo niye owabatusa mu Misiri. 

7Echuli-chuli muchia ohubona obulafu bumesa-mesana obw'Omwaami. Amalire 
ohuwulira ohumweekanyiirisa hweeng'we. Eee, ohumweekanyiirisa, olwohuba 
efwe ano huli sa ohuholaanga byaaba n'atulagiire.” 

8Haandi Musa yaboola ati, “Omwaami niye ochia ohubabeechaanga enyama 
ch'ohulya engoloobe, neende emigaati kibamala echuli, olwohuba awuliire koti 
lu mumwekanyiirisire muno. Nimwali nimutwekanyiirisa, mubwadyeeri 
bweene mwali nimwekanyiirisa Omwaami.” 

9Musa yaboolera Arooni ati, “Ewe boolera omukaanda kwoosi kwiiche kweeme 
mu moni w'Omwaami, olwohuba awuliire amaliro kaabwe.” 

10Arooni niyali n'aboolera omukaanda okwo kwoosi, bakaluuhana bachaaka 
ohuchooma esiparara esyo, mani bwaangu bweene, obulafu bumesa-mesana 
obw'Omwaami, bwaabonehera mu sireesi. 

11Omwaami yaboolera Musa ati, 

12“Ese mbuliire amaliro k'Abaisiraeli. Chia obaboolere oti, engoloobe, bachia 
ohunyolaanga enyama y'ohulya, nae echuli-chuli, bachia ohunyolaanga emigaati 
kyoosi ki baba nibadaha. Ao niwo yibahamanyire bati ese, Omwaami, Niise 
Nasaae waabwe.” 

13Engoloobe yeene eyo, eyiicho ly'esiindu lyaabburuha mani lyaabakwaamo, 
elimala ekaambi yoosi, haandi echuli-chuli nayo yabaao enang'oong'o 
nilyebodohaanie ekaambi. 

14Enang'oong'o elyo nilyeecha lyadumuuha lyawaao, waliwo ebiindu biindi 
ebinyerere haandi ebimilamilana nibiri humukulu w'esiparara. Byali nibiri ebiri 
nabudereembe koti amafuta k'eng'oombe. 

15Nae Abaisiraeli nibeecha baabibona, byabahaya ohubimanya mani bachaaka 
ohuteebana abeene-na-beene bati, “Eng'we, bino biindu siina?” Nae Musa 
yababoolera ati, “Ngaandi bino nibyo ebyohulya bi Omwaami ababereese 
ohulya. 

16Omwaami haandi yalagira ati, buli mulala hweeng'we ahoyeere ohudoola 
ebiingi ebimuyera, elita chibiri hu buli muundu oli mu daala lyae.” 

17Abaisiraeli bachaaka ohuholaanga bati, nae abaandi badoolaanga ebihiraho 
ao, nae abaandi ebiyeraanu. 

18Nae nibabikeraanga, abalichiingi neende ebiingi beyakanaanga mbwe hane bi 
bali nabyo haba sibibitiirifu daawe, nae abo abalichiingi nibadoolere ebidiidi 
haba sibalichiingi neende ebitayerera elalira. Hane buli muundu yali 
niyadoolaanga ebyalichiingi nibimumala sa. 

19Musa yababoolera ati, “Abulao omuundu ohoyere ohubiihaho ebiindi mbwe 
bikone alye nibuhyeere daawe.” 

20Nae abaandi haba sibafukiiriraanga bi Musa yali n'aboolere mani babiihaho 
ebiindi. Echuli nibuhyeere, byalichiingi nga bisera sa enyeende, haandi 
nibiwunya koti ebibolere, mani Musa yaabanyoolerera muno. 

21Buli chuli buli muundu yachaaka ohudoolaanga ebimuyera; mani elyuuba 
nilyafwichaanga ely'amaani, ebyalichiingi nibidoong'ere hu loba 
byasaanguluhaanga. 

22Hu ludaalo lwohusaasaba badoolaanga ebyohulya ebibayera amahabi kabiri, 
buli muundu elita chine. Abeemirisi b'omukaanda okwo beecha eyiri Musa 
baamuboolera batyo, 

23nae n'ababoolera ati, “Omwaami alagiire ati muchuli ludaalo lwa Sabbaato 
lwoolerefu olwohuwuluuhiraho, olwamuleherwa. Nyaanga yino deehe buli 
siindu si mudaha ohudeeha, haandi tokose buli si mudaha ohutokosa. Esiba 
nisichia ohudoong'aho sikabulwe sa endulo, mani sibiihirwe muchuli.” 

24Koti lu Musa yali n'alagiire, babiiha ebyali nibidoong'ere ohwoola hu ludaalo 
lwaloondaho; luno haba sibyabiiya oba kata sa enyeende ohubikwaamo. 

25Musa haandi yaboola ati, “Nyaanga yino mulye sa, olwohuba enyaanga yino 
niyo eya Sabbaato, oludaalo lw'ohuwuluuha olwaleherwa Omwaami, mani 
simunaanyoole ebyohulya byoosi erwaanyi w'ekaambi. 

26Muhoyere ohubuusa ebyohulya endaalo chisaasaba, nae hu ludaalo 
lw'ohutaanu-na-chibiri, oludaalo lw'ohuwuluuha, haba sibinabaayo kata 
nabudiidi.” 

27Nae kata katyo, hu ludaalo lw'ohutaanu-na-habiri, abaandu baandi baatula 
bachia ohudoola ebyohulya, nae haba sibalayo esiindu syoosi. 

28Mani Omwaami yateeba Musa ati, “Abaandu bao bano bahahae ohufunihira 
amalako kaange ohwoola liina? 

29Yichulisaho oti ese Omwaami, omweene ndababeresa oludaalo 
lw'ohuwuluuha, mani sakira hu ludaalo lwohusaasaba njia ohubaberesaanga 
ebyohulya ebimala endaalo chibiri. Buli muundu ahoyere ohudoong'a naali yaali 
hu ludaalo lwa chitaanu-na-chibiri n'atatula mu daala lyae.” 

30Mani abaandu baakama ohuholaanga emirimo kyoosi hu ludaalo lwa chitaanu-
na-chibiri. 

31 Abaandu ba Yisiraeli bachaaka ohulaanga ebyohulya ebyo bati, mana. 



154 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

32Nae Musa yaboola ati, “Omwaami atulagiire ohulehaho mana yiindi, yibiihirwe 
abeechuhulu beefwe, hu bosi banyale ohubonaho ebyohulya bi mweene 
yatuberesa ohulichaanga nihuli mu siparara, koti lu yali naatutusire mu Misiri.” 

33Musa yaboolera Arooni ati, “Ewe bukula enjaagi, oteemo elita chibiri echa 
mana, oyite mu moni w'Omwaami mani yibiihirwe abeechuhulu beefwe.” 

34Mani koti sa lu Omwaami yali n'alagiire Musa ohuhola, Arooni yaayita 
enabweeni w'Esanduuku ly'Endagaano, hu binyale ohubiihwa. 

35Abaisiraeli balya mana hulw'embaka y'emyaaka amahumi kane amalaamba, 
ohwoola lu boola mu loba lya Kanani, yi bamenya. 

36(Esikero syoomu syali nisyamanyihana endaalo echio syali nisyaaka neende 
elita amahumi kabiri.) 

Ohutula 17 

Amaachi katula mu lwaanda 
(Hub 20:1-13) 

1 Oluyia lw'Abaisiraeli lwoosi lwatula mu siparara sy'Esyonoono, nibayiikaana 
mu bituundu bikabuhaane, ohweema hu lako ly'Omwaami. Nae bahola ekaambi 
abuundu alaangwa ati Refidiimu, nae kata katyo amaachi kohung'wa haba 
sikaliyo. 

2Haandi abaandu bekanyiirisira Musa nibaboola bati, “Ewe tuberese amaachi 
ak'ohung'wa.” Nae Musa yakobolamo ati, “Eng'we lwasiina muli 
ohwekanyiirisa? Lwasiina muli ohuteema Omwaami mutyo?” 

3Nae abaandu bali neende obuluwo bubitiirifu mani bemeeda sa 
ohwekanyiirisira Musa. Baboola bati, “Ewe lwasiina watutusa mu Misiri? 
Ohutwiita efwe alala neende abaana beefwe boosi, neende ebiindu bilamu 
byeefwe byoosi obuluwo?” 

4Musa yekweeda Omwaami neende obumaliirifu bweene n'aboola ati, 
“Ndaahole endye abaandu bano boosi? Bali aambi ohuuhuya amakina.” 

5Omwaami yaboolera Musa ati, “Chia obukule abeemirisi baandi ba Yisiraeli 
mani ochie nabo mu moni w'abaandu. Bukula ochie neende endabuhi yi 
wahuyira hu mwaalo kwa Naili. 

6Ese njia ohweema mu moni wao hu lwaanda oluli aambi neende Olugulu lwa 
Sinai. Ewe huya sa hu lwaanda, mani amaachi kachia ohulutulamo abaandu 
bang'we.” Musa yahola atyo mu moni w'abeemirisi ba Yisiraeli. 

7Abuundu ao yalaangwa ati Maasa neende Meribba, olwohuba ao niwo yi 
Abaisiraeli bekanyiirisira nibateema Omwaami nibeeteeba bati, “Omwaami 
wuno ali naafwe kose daawe?” 

Ohulwaana ebiita neende Abamaleki 

8Abamaleki baseeta Abaisiraeli nibali Refidiimu. 

9Musa n'aboolera Yosua ati, “Ewe doolaho abasaacha baandi, abachia 
ohulwaana neende Abamaleki muchuli. Nae ese njia ohweema aakulu hu sigulu 
nindiirire endabuhi yi Nasaae yamboolera ohukiinga.” 

10Yosua yahola koti lu Musa yali yamulagiire yachia ohulwaania Abamaleki, nae 
Musa, Arooni, neende Huuri bachia baaniina aakulu hu lugulu. 

11Koti lu Musa yalichiingi n'akiingire amahono kae aakulu, Abaisiraeli 
bayiingiraanga, nae niyesaanga amahono aasi, Abamaleki bachakaanga ohuhira. 

12Mani amahono ka Musa nikajoong'a, Arooni neende Huuri bamuleetera ekina 
yehaleho, nabo badoong'a sa nibeemere muumbafu wae mani baadiiririra 
amahono kae kadoong'e nikali aakulu, nibakadiiririire bulai bweene aakulu 
ohwoola lu lyuuba lyakwa. 

13Mu ngeri yino, Yosua yayiingirira elalira Abamaleki. 

14 Omwaami yaboolera Musa ati, “Ewe yandiika ebidiira hu huyiingira huno, hu 
binyale ohwiichuliswaanga. Boolera Yosua oti ese njia ohusihirisira elalira 
Abamaleki.” 

15Musa yoombaha alutaari abweene ao, mani yaayilaanga ati, “Omwaami niye 
ebbeendera yaange.” 

16Yemeeda n'aboola ati, “Kingeenge aakulu ebbeendera y'Omwaami! Omwaami 
aba achia ohwemeeda nayiingiraanga Abamaleki endaalo choosi.” 

Ohutula 18 

Yetero akeniya Musa 

1Yetero muhweeng'ene Musa, owali omulaamisi wa Midia, yawulira buli siindu 
si Nasaae yali naaholeere Musa neende abaandu ba Yisiraeli niyabeemirira 
ohubatusa mu Misiri. 

2Yeecha eyiri Musa, n'aleeta Sipoora omuhasi wa Musa, owali niyalehwa 
enyuma, 

3neende Gerisoni neende Elieseeri, abaana basyaani bae boombi. (Musa yali 
n'aboolere ati, “Ese ndali ni ndi walukeenda mu syaalo sikeni sino”; sakira yali 
niyakuliha omwaana wae mulala musyaani ati, Gerisoni. 

4Haandi yali niyaboola ati, “Nasaae wa laata yaange niye owahoonya mani 
yaamonia ohwiitwa neende omutuki wa Misiri”; mani yali niyakuliha omwaana 
wuundi ati, Elieseeri) 



156 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

5Yetero yoola neende omuhasi wa Musa alala neende abaana basyaani babiri mu 
siparara abuundu yi Musa yali n'ateere ekaambi yae eyiri aambi neende Olugulu 
Lwoolerefu. 

6Kata katyo, Yetero yali niyewuunira hale ohweekesa Musa ati bali nibachia 
ohwiicha yaali, 

7Musa yatula yaachia ohumubukaanira, mani yasigama mu moni wae, yamukwa 
mu sirifu. Bateebana ebidiira hu bulamu bwaabwe boombi, mani beengira mu 
yeema lya Musa. 

8Musa yaboolera Yetero buli siindu si Omwaami yali niyaholera omutuki wa 
Misiri alala neende Abamisiri boosi hu anyale ohununula Abaisiraeli. Haandi 
yamuboolera ati ebidiira hu bulamu budinyu bu baandu bali nibabitiramo nibali 
hu ngira haandi koti lu Omwaami yabawonia. 

9Yetero niyawulira hu bino, yasaangaala muno 

10mani n'aboola ati, “Omwaami afumisibwe, oyo owabawonia ohutula hu 
omutuki wa Misiri alala neende abaandu ba Misiri! Omwaami afumisibwe, oyo 
owawonia abaandu bae yaabatusa mu buwaambe! 

11Bulaanu mbano ndahamanyira elalira endi hane, Omwaami wuno muhunuufu 
ohuhira banasaae baandi boosi, olwohuba yahola bino biti Abamisiri bali 
nibayira Abaisiraeli neende okusinye kubi.” 

12Bulaanu, Yetero yaleeta esiyaanwa sy'ohusaambwa syoosi haandi ebiyaanwa 
biindi biberesebwe Nasaae; mani Arooni alala neende abeemirisi boosi 
Abaisiraeli boosi baachia nae ohulya ebyohulya byoolerefu sibe koti esiholwa 
sy'ohwiinamira. 

Ohulobolwa hw'abakayi 
(Amal 1:9-18) 

13Hu ludaalo lwaloondaho, Musa yaoonga nakayaanga obusoolo obwali 
akatikaati w'abaandu, mani yaadidihaananga ohutula echuli ohwoola 
engoloobe. 

14Yetero niyabona buli siindu si Musa yali nahoyeere ohuholaanga, yateeba ati, 
“Siina syeene sino sy'oli ohuholeraanga abaandu bano? Lwasiina niiwe oli 
ohuholaanga emirimo weeng'ene, abaandu boosi nibeemere sa ano ohutula 
echuli ohwoola engoloobe ohuhweteebaangaho?” 

15Musa nae yakobolamo n'aboola ati, “Ese niise ohoyere ohuholaanga endyo 
olwohuba abaandu beechaanga yi ndi ohundeteebaho bi Nasaae aba naadaha. 

16Abaandu babiri nibaba neende amayiingi, beechaanga yi ndi, hu bulaanu ese 
heengao oyo oba naali owadyeeri, mani nyemao mbaboolera bi bilagiro alala 
neende amalako ka Nasaae biboola.” 

17Bulaanu Yetero yaboola ati, “Ao mbona endi ewe haba sooli ohusiholaanga mu 
ngira ndai. 

18Ochia ohuwa amaani omweene haandi ojoong'ie neende abaandu bano bosi. 
Bino biindu bi huhira ewe ohubihola weeng'ene sa. 

19Bulaanu ewe lehaho huberese amakesi malai, Nasaae achia ohuhusaangaalira 
haandi ohuba naawe. Ese syesi mbona endi silai nisyo ewe olomalomera 
abaandu eyiri Nasaae, haandi n'oyira amayiingani kaabwe eyiri Nasaae. 

20Olwohuba ewe niiwe ohoyere ohubeekesaanga amalako ka Nasaae, haandi 
neende ohubakerakaanga koti lu bahoyere ohumenyana, haandi neende 
ohubaboolera ebiindi bi bahoyere ohuholaanga. 

21Nae ohumeeda ohwo, ewe wesi ohoyere ohulobola abaandu baandi abanyala, 
mani obahole babe abeemirisi baandi ab'abaandu: abaandi beemirireenge 
abaandu elifu (1,000), abaandi emia (100), abaandi amahumi kataanu, nae 
abaandi abaandu ehumi boong'ene. Abaandu bahoyere ohuba abafunihira 
Nasaae, haandi abanyala ohuba abeesikwa, haandi abatanyala ohukuliirirwa. 

22Leha abaandu bafwaana batyo nibo ababa babe abakayi b'abaandu ab'endaalo 
choosi abatatusibwayo daawe. Abo nibo ababa bachia ohuleetaanga yooli 
emisaango kiba nikiri emidinyu muno kyoong'ene, nae abo abeene 
baheengeenge emisaango myaangu. Esyo sichia ohuhwanguyisira emirimo, koti 
lu bo bosi bachia ohuhuhoonyanga ohukiinga obusito bwao obwo. 

23Mani noohola otyo, koti lu Nasaae aboola, ewe haba sooba onejoong'iaanga, 
haandi abaandu bano boosi baba banakobolaanga mu madaala kaabwe 
emisaango kyaabwe nichimalire ohuheengwa bulai.” 

24Musa yabukula engeraka ya Yetero eyo 

25mani yaalobola abaandu banyala ohutula mu Abaisiraeli boosi. Yabahola 
ohuba abeemirisi b'abaandu amalifu, abaandi amamia, abaandi amahumi 
kataanu-kataanu, haandi neende abaandi ehumi-ehumi. 

26Abaandu bano baholaanga koti abakayi eyiri abaandu abatakaluuhanisibwa 
daawe, nibaletaanga emisaango midinyu choong'ene eyiri Musa, nae 
nibaheenga-bu-heenga emisaango myaangu sa abeene-na-beene. 

27Bulaanu Musa yaseebula Yetero, mani Yetero yaakobola engo wae. 

Ohutula 19 

Abaisiraeli nibali aambi neende Olugulu Sinai 

1Hu ludaalo lutaangira, mu mwoosi kw'ohudatu, abaandu ba Yisiraeli bano 
nibali nibamalire ohutula mu syaalo sy'e Misiri beengira mu siparara sya Sinai. 

2Mani nibali nibamalire ohutula mu Refidiimu niboolere mu Sinai omwo, bata 
ekaambi mu nandaalira y'olugulu lwa Sinai, 

3mani Musa yaniina yaachia hu lugulu lweene olwo ohwakaanana neende 
Nasaae. Omwaami yamulaangira hu lugulu ohwo niyamuboolera ati achie 
aboolere Abaisiraeli, abali abeechuhulu ba Yakobbo ati: 

4“Eng'we mwabona esiindu si Ese, Omwaami, ndahola Abamisiri, haandi koti lu 
ndabakiinga koti eeswi ehasi yikiingaanga emwiinyu yao hu mbaya, ndabaleeta 
ano yi ndi. 

5 Bulaanu, nimuba nimuchia ohuumbulira, mani mwooseresa endagaano 
yaange, muba munaba abaandu baange beene. Esyaalo sino syoosi n'esyaange, 
nae eng'we muba muchia ohuba abaandu baange badoolebwa, 

6 abaandu bediisa ese syeeng'ene, mani muchia ohuuhalaabaniraanga koti 
abalaamisi.” 

7Musa yeeha aasi, yalaanga abeemirisi b'abaandu ba Yisiraeli beeche bebuuse 
alala mani n'ababoolera buli siindu si Omwaami yali n'amulagiire. 

8Abaandu boosi bakoboleramo alala bati, “Efwe hunahola buli siindu si 
Omwaami aboolere,” mani Musa yaakobosera Omwaami amakaluso ako. 

9Omwaami haandi yaboolera Musa ati, “Ese njia ohwiicha yooli ni ndi mu sireesi 
siboyu muno, mani abaandu abo banyale ohuumbulira ninomanoma naawe, 
mani hu banyale ohuhufukiiriramo ohutula enyaanga yino neende ohwemeeda 
mu moni.” Musa yaboolera Omwaami bi baandu bali nibakoboolemo, 

10Omwaami yamuboolera ati, “Ewe chia eyiri abaandu mani obaboolere 
ohumala oludaalo luno neende muchuli nibeelabya abeene-na-beene 
nibeetekehera ohwiinamira Nasaae. Bahoyere ohwoosa engubo chaabwe 

11mani beetekehere oludaalo luloonda hu muchuli. Hu ludaalo olwo, ese njia 
ohwiicha njihe hu Lugulu lwa Sinai, yi baandu boosi banyala ohuumbona. 

12Ewe chia oteeo olwaaho niwebodoohania olugulu olwo, lu baandu 
bataahoyere ohuduuma, mani oboolere abaandu bahaye ohuniinaho hu lugulu 
olwo, kata neende ohulusudahooho sa. Olwohuba omuundu yeesi naahaya 
yaaluseenaho sa ohukulu ati, aba ahoyere ohwiitwa-bwiitwa; 

13oyo aba ahoyere ohuhuywa sa amakina oba ohulaswa neende obuyiingo, ataali 
omuundu wuundi yeesi ohumudiiraho. Sino sidiira hu baandu boosi alala 
neende ebisolo byeene; abaandu bano boosi bahoyere, alala neende ebisolo 
byoosi bihoyere ohwiitwa. Nae kata katyo, eturumbete niyihubbwa yiti, 
abaandu boosi bahoyeere ohuchia baniina hu lugulu olwo.” 

14Musa yamala atyo, yeeha yaatula hu lugulu olwo, mani yaboolera abaandu abo 
ohwetekehera ohwiinamira Nasaae. Boosa engubo chaabwe bulai bweene, 

15Musa yababoolera ati, “Eng'we muhoya mwaaba nimumalire ohweetekeha 
bulai bweene hu ludaalo luloonda muchuli, mani muhaya ohuba alala neende 
omuhasi mu siha sino syoosi.” 

16   Mani echuli-chuli hu ludaalo lwohudatu yabaao ohwaaduluhana alala 
neende ohumyeesuha-myeesuha, esireesi sy'amaani syaaba hu lugulu, 
ohwaayuha hw'amaani hw'eturumbete hwoobba hwawuliirihana. Abaandu 
boosi abali nibali mu kaambi batya baateengereha sa. 

17Nae Musa yabeemirira baatula mu kaambi bachia ohubukaanana neende 
Nasaae, mani niboola hu lugulu, beemaanga sa mu nandaalira y'olugulu olwo. 

18Olugulu lwa Sinai lwoosi lwali nilufuniihwe neende omwoosi, olwohuba 
Omwaami yali n'alwihiireho mu muliro. Omwoosi kwafudumuhaanga nikuniina 
aakulu nikulutulaho koti okutula mu tanuuru, mani abaandu baachaakaanga 
ohuteengereha nibeesusuucha. 

19Ekono ly'eturumbete nalyo lyemeedaanga sa ohweyongera aakulu. Musa 
yalomalomaanga, nae Nasaae n'amukobolamo neende ohwaaduluhana. 

20Omwaami yeehera aakulu woolugulu lwa Sinai, mani n'alaanga Musa aniine 
aakulu bweene hu lugulu olwo. Musa yaniina hu Lugulu 

21mani Omwaami yamuboolera ati, “Ewe yiha aasi, mani ochie olabule abaandu 
abo bateecha baahalakania olwaaho olwo ohwiicha ohundewuunja; nibahola 
batyo, abaangi hu bo bachia ohufwa-bufwa. 

22Kata neende abalaamisi abasuda yiindi bosi bahoyere ohwelabya abeene-na-
beene, ataali ao mba njia ohubaboneresa sa endyo.” 

23Musa haandi yaboolera Omwaami ati, “Abaandu abo haba sibanyala ohuniina 
aakulu eno, olwohuba ewe omweene otulagiire oti huhoyere ohuyira olugulu 
luno koti oluli olwoolerefu neende ohuhola olwaaho lulwebodoohania.” 

24Omwaami oyo yakobolamo ati, “Ewe yiha sa ochie aasi mani okobole ano 
neende Arooni. Nae abalaamisi, alala neende abaandu baandi boosi, haba 
sibahoyeere ohuduuma olwaaho olwo, ohuniina beeche yiindi, ataali ao, njia 
ohubaboneresa sa endyo.” 

25Musa bulaanu yeeha aasi eyiri abaandu baandi, mani naababoolera bi 
Omwaami yali naaboolere. 

Ohutula 20 

Amalako ehumi 
(Amal 5:1-21) 

1Nasaae yalomaloma amahuwa kano koosi n'aboola ati: 

2“Ese niise Omwaami Nasaae Wao owahutusa mu Misiri, yi wali nooli 
omuwaambe. 

3“Oteenamiranga nasaae wuundi ohumalaho ese. 

4  “Oteeholeraanga ebifwaanani by'esiindu syoosi esiri Muukulu oba hu syaalo, 
oba mu maachi akali aasi w'esyaalo. 

5Otasigamiraanga esiloongaloongwe syoosi oba ohusiinamira, olwohuba ese 
niise Omwaami Nasaae weeng'we, nae haba sindesimiirisiraanga oyo yeesi 
owunyiingania. Ese ndeeta ebibonereso eyiri abo boosi abasyuula, eyiri 
abeechuhulu baabwe, haandi neende ohwoolera elalira eyiri abeechuhulu 
baabwe aboohudatu kata neende abohune. 

6Nae njekesa obuheeri bwaange bwomiifu eyiri enjibulo amalifu-na-malifu, 
abaheera haandi abafunihira amalako kaange. 

7  “Otehoonyeraanga eliita lyaange hu bichiiririrwa bibi, olwohuba ese, 
Omwaami Nasaae wao, njia ohusaandya oyo yeesi ochakiaa-chakia eliita 
lyaange. 

8Liindaanga Sabbaato mani oyihola yiba enjoolerefu. 

9Ewe oli neende endaalo chisaasaba chi ohoyere ohuholeraangamo emirimo 
kyao kyoosi, 

10nae oludaalo lwa hataanu-na-habiri, ludaalo lw'ohuwuluuha, olwandeherwa. 
Mani hu ludaalo olwo, abulao oyo yeesi ohoyere ohuholaho omulimo kwoosi, 
kata sa ewe, omwaana wao, omuwaambe wao, ebisolo byao, oba bawalukeenda 
baba nibamenya mu syaalo syao. 

11Mu ndaalo chisaasaba, nimwo mweese Omwaami, ndaholeramo esyaalo, 
ekulu, enyaanja, neende ebyo byoosi ebibirimo, nae hu ludaalo lwa hataanu-na-
habiri, ndawuluuha. Mani sakira ese, Omwaami, ndaberesa oludaalo lwa 
Sabbaato ehabi mani ndaamala ndaaluhola ohuba olwoolerefu. 

12  “Yisaanga oluyaali mu lataao neende maakoo, hu onyale ohumala endaalo 
nyiingi mu syaalo sii huberesa. 

13  “Oteetanga. 

14  “Otayiranaanga. 

15  “Oteebaanga. 

16  “Otabachiraanga owaasyo ebihaya. 

17  “Otekoombaanga enyuumba y'owaasyo; otekombaanga omuhasi wae, 
omuwaambe wae, ebyaayo byae, esuhiri yae, oba esiindu syoosi syaali nasyo.” 

Obuti bw'abaandu 
(Amal 5:22-23) 

18  Abaandu nibawulira ohwaaduluhana hw'ehubba, haandi neende oluyoka 
lw'eturumbete, haandi baabona neende ohumyeesuhana neende 
ohufuduumbuha hw'omwoosi nikutula mu lugulu omwo, badiirwa obuti 
baachaaka ohuteengereha, mani beeseenda beemera eyale neende olugulu 
olwo. 

19Baboolera Musa bati, “Ewe omweene n'onalomalomaanga naafwe, 
hunahutekeeresaanga; nae efwe hutiire huti nikali mbwe Nasaae mweene niye 
onemeeda ohutulomalomera, huba huchia ohufwa-bufwa.” 

20Musa yakobolamo ati, “Eng'we mutatya haba; Nasaae omweene yeechere 
ohubahema sa, haandi neende ohubona ati mwemeeda ohumutichaanga, hu 
mweemeo muhaye ohwonoonaanga.” 

21Kata katyo abaandu nabo bemeedaanga sa ohweyaaba nibeema eyale, 
ohumalaho Musa yeeng'ene niye owanyala ohusudaanga aambi neende esireesi 
siboyu yi Nasaae mweene yali. 

Amalako kadiira hu alutaari chikabuhaane 

22Omwaami yalagira Musa ohuboolera Abaisiraeli ati: “Mbaasa bulaanu omalire 
ohubona koti lu ese, Omwaami mweene hulomalomeere ohutula Muukulu. 

23Muteeholeraanga abeene banasaae b'efeesa, oba ab'esaabbu mbwe mu 
beenamireenge ni mumeeda hw'ese. 

24Eng'we muuholere alutaari yohu syaalo huno, mani ohwo nihwo humuba 
muchicheenge nimuyaaniraho amakoondi keeng'we, neende eng'oombe 
cheeng'we koti ebiyaanwa bihoyere ohusaambirwa elalira byaawa neende 
ebiyaanwayo by'obusaangirani. Mani, buli abuundu yimbakabulira endulo, 
abecheenge eweeng'we w'ohunyinamiramo, mba ndechaanga yi muli mani 
mbaberesa ehabi. 

25 Nimunabechaanga nimuli ohuunyoombahira alutaari y'ekina, 
mutayoombahiraanga amakina mabaache, olwohuba nimwehoonyera esichuma 
syooki ohubaacha amakina, muba mukanyaasa koole kahaye ohubaamo 
obuhoonyi yi ndi. 

26Mutaanyoombahiraanga alutaari yiriho amadaara kaniina ohwoola yi yiri; nae 
nimuhola mutyo, muba muchia ohwefuunulaanga esyeekenye nimuniina 
amadaara ako. 

Ohutula 21 

Engeri y'ohubukuliramo abawaambe 
(Amal 15:12-18) 

1“Chia oberese Abaisiraeli amalako kano: 

2Nooba nookula Omuibburania muwaambe, aba ahoyere ohuhuhalaabanira 
hulw'embaka y'emyaaka kisaasaba kyoong'ene. Omwaaka kwa hataanu-na-
habiri, aba ahoyere ohulehuulwa naatatuungireho esiindu syoosi. 

3Naaba yali omusaacha otadeehya lu yeholera omuwaambe wao, haba saaba 
ahoyera ohuwaao neende omuhasi yeesi; nae naaba niyali niyadeehya, lu 
yeholera omuwaambe wao, anyala yawaao neende omuhasi wae oyo naadaha. 

4Nae nikali mbwe omukali wae niye owamuberesa omuhasi, mani omuhasi oyo 
yaamwiibulira abaana basyaani, oba abaana bahaana, mani omuhasi oyo alala 
neende abaana bae abo boosi baba bali ab'omukali wae oyo, mani omusaacha 
muwaambe oyo aba ahoyere ohuwaao yeeng'ene. 

5Nae nikali mbwe omusaacha muwaambe oyo aboola ati ye yaheera sa omuhasi 
wae oyo, alala neende abaana bae abo, mani yaaba mbwe haba saadaha 
alehuulwe, 

6mani omukali wae oyo aba anamubukula mani amuyire abuundu 
wohwiinamiraangamo Nasaae. Niboola ao, omukali oyo aba anamuhola yeeme 
yegeeng'e hu lwiiki, oba hu fureemu y'olwiiki, mani amale amudomole ohutwi 
hulala. Ao bulaanu oyo aba achia ohuba omuwaambe w'omukali oyo ohwoola 
lwaalifwa. 

7“Nae omusaacha naakusa omwaana wae muhaana koti omuwaambe, 
omuhaana oyo haba saaba n'alinyala ohulehuulwa daawe, nga lu abawaambe 
b'esisaacha baholwaanga. 

8Nae naaba naakuswa omuundu oba naadaha ohumuhola abe omuhasi wae, nae 
byoola yaamuhaya, omuhaana oyo achia ohukuswa laatang'ene haandi; omukali 
wae wuno haba safukiirirwa ohumukusa bawalukeenda baandi daawe, 
olwohuba ao aba amuyirire bubi muno. 

9Nae omusaacha naakula omuwaambe w'esihasi, mbwe achie amuberese 
omwaana wae ohumudeehya, ahoyere ohumuyira koti omwaana wae muhaana 
mweene. 

10Niwiichuhanaanga omusaacha yeesi n'adeehya omuhasi wohubiri, ahoyere 
yemeede sa ohuberesaanga omuhasi wae waamberi ebyohulya byaakanirira, 
neende engubo neende ebyo byoosi byahoyera ohunyoolaanga koti omuhasi 
wae ohutula hale. 

11Nikali mbwe haba saadaha ohwooseresa obufunaanibwa buno buti yaali, 
ahoyere ohumulehuula aweeo naataabaanjireho eehwe yoosi. 

Amalako kadiira hu biholwa by'egiili 

12  “Oyo yeesi ohuya owuundi yaamwiita, ahoyere yesi ohwiitwa. 

13Nae nibiba mbwe yeechuhanira sa, nae haba siyali n'achiririire ohumwiita, 
anyala yeeruhira abuundu yi njia ohubadoolera ese omweene, mani eyo niyo 
yaaba achia ohuwonera. 

14Nae nikali mbwe omuundu yeesi anyoolera, mani yachiiririra sa ohwiita 
owuundi, ahoyere ohwiitwa-bwiitwa, kata neende naaba niyeeruhiire hu 
alutaari yaange, ohweonia. 

15“Oyo yeesi ohuya laatang'ene, oba ng'ina aba ahoyere ohwiitwa sa. 

16  “Oyo yeesi owaamba omuundu yeesi, ati amukuse, oba ati amubiihe sa koti 
omuwaambe, ahoyere ohwiitwa-bwiitwa. 

17  “Oyo yeesi obwaaba laatang'ene oba ng'ina ahoyere ohuwiitwa-bwiitwa. 

18“Abasaacha nibanyekana, mani mulala yasiingira yaahuya owuundi neende 
ekina, oba neende esifuusi, mani owuundi oyo yaahaya ohufwa nae yaakwa sa 
hu buliri, 

19haandi mani omweene oyo niyoola yasiingira hu buliri bwae obwo mani 
yachaaka ohukeenda niyediirira hu mudiiro, oyo owamuhuya aba abulaho 
omusaango; omuhuyire oyo aba achia sa ohutuunga ebiha bi muhuye aba 
yanyaasa n'alwaala, haandi ahoyere ohumuhoonya ohwoola lwaonera elalira. 

20“Omweene muwaambe niyeecha yaabukula olusaala mani yaahuya 
omuwaambe wae oyo, ow'sisaacha oba ow'esihasi, mani omuwaambe oyo 
yafwiira abweene ao, omukali oyo ahoyere ohubonereswa. 

21Nae omuwaambe oyo naamala oludaalo lulala oba chibiri naali omulamu, 
omukali oyo haba s'aba ahoyere ohubonereswa daawe. Ohufwiirwa emyaandu 
kyae ohwo byaakana sa neende esibonereso sihoyera. 

22“Abasaacha baandi nibaba nibalwaana mani mu hulwaana ohwo baanyaala 
omuhasi oli neende enda mani enda eyo yaatula, nae haba sanyaaliiheho kata 
budiidi, oyo oba niye omuumiise aba ahoyere ohutuungisibwa omutuungo 
kw'eseende chi wamwe muhasi oyo aba naasabire, nae abakayi bosi nibamalire 
ohwewuunjaho mu mboosi echio. 

23Nae omuhasi mweene oyo n'anyaaliha, esibonereso siba sichia ohuba mbwe 
obulamu butuunga obulamu, 

24 emoni yituunga emoni, eliino lituunga eliino, omuhono kutuunga omuhono, 
ohukulu hutuunga ohukulu, 

25ohuya hutuunga ohuya, ekoonjo lituunga ekoonjo, esinyubu situunga 
esinyubu. 

26“Omuundu yeesi naahuya omuwaambe wae w'esisaacha oba ow'esihasi, mani 
yaamutusamo emoni, aba ahoyere ohulehuula omuwaambe oyo yawaao 
ebihaya, ohutuungana neende emoni eyo. 

27Nae naamubbongolamo eliino ly'omuwaambe wae, aba ahoyere 
ohumuboolola ebihaya ohutuungana neende eliino elyo. 

Obufunaanibwa bw'abeene biindu 

28“Eng'oombe surusi niyitwooma omuundu wuundi yaafwa, yiba yihoyeere 
ohuhuywa amakina yifwe, mani enyama yaayo yihae ohuliibwa; nae 
omweeneyo haba saaba ahoyere ohubonereswa daawe. 

29Nae kata katyo, esurusi eyo niyiba mbwe yali niyiri enjalaba mani niyanaliirira 
ohutwoomaanga abaandu yityo, mani omweeneyo naaba niyalabulwaho, nae 
yaaba yesi niyahaya ohuyihuungira hu sihoongo, mani yoola ohutwooma 
omuundu ohwoola ohumwiita, yiba yihoyeere ohuhuywa amakina ohwoola 
yifwe, haandi omweeneyo aba ahoyere ohwiitwa yesi. 

30Kata katyo, omweeneyo niyoola yaafukiirirwa ohutuunga sa omutuungo aonie 
obulamu bwae, ahoyere ohutuungira elalira obuungi bw'eseende chiba 
nichidahibwa esiha esyo. 

31Nikali mbwe esurusi eyo yiita omwaana musyaani oba omuhaana, amalako 
keene ako niko akaba kachia ohuholerwaho. 

32Nikali mbwe esurusi eyo yiita omuwaambe w'esisaacha, oba ow'esihasi, 
omweeneyo aba achia ohutuunga omweene muwaambe oyo ebituundu 
by'efeesa amahumi kadatu (30), haandi esurusi eyo yosi yiba yihoyera 
ohuhuywa amakina yifwe. 

33“Omuundu yeesi naabwiihula eliina lyoosi, oba naayaba eliina lyoosi mani 
yaahaya ohulifuunihaho, mani esurusi y'omuundu wuundi oba esuhiri 
y'omuundu wuundi yeeha yaaliyobohamo, 

34oyo aba ahoyere ohutuunga esisolo esyo. Aba achia ohutuunga omweene 
sisolo esyo eseende, nae omweene adoong'e neende esisolo siba nisifwiire esyo. 

35Esurusi y'omuundu wuundi niyiicha yeeta esurusi ey'omuundu wuundi yosi, 
abaandu abo boombi baba bachia ohukusa esurusi enamu eyo mani bamale 
bakabanemo eseende nibaakanirisa; haandi boombi baba bachia ohubaaka 
esurusi yifwiire yira, mani bamale bakabanemo enyama yayo. 

36Nae nikali mbwe esurusi eyo yali niyiri enjalaba mani niyanaliirira 
ohuseetaanga echiindi, nae omweeneyo yahaya ohuyihuungira hu sihoongo, oyo 
aba achia ohufwiirwa, mani alehe omweene eyiitirwe abukule enamu eyo yoosi, 
nae anyala yeedoong'esera eyifwiire eyo. 



165 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Ohutula 22 

Amalako kadiira hu hutuungana amakobi 

1“Omuundu yeesi niyeeba eng'oombe oba ekoondi, nihaandi yeemao ayiita oba 
ayikusa, ahoyere ohutuunga eng'oombe chitaanu echituunga eng'oombe ndala 
yira, oba amakoondi kane akatuunga ekoondi lala lira. 

2Nae esisolo siibirwe esyo nisyaakaanwa nisisisiiri esilamu haandi nisisisiiri mu 
mahono kae, nisiba nisiri eng'oombe, oba esuhiri, oba ekoondi, omwiibi oyo aba 
ahoyere ohutuunga esisolo esyo amahabi kabiri koong'ene. 

3“Nae omwiibi niyaakaanwa esiro naali ohufunaka omulyaangiro kw'enyuumba 
yeengire yeebe, mani yaahuywa yaafwiirao, abulao amabaanga kae kaba 
nikachia ohuloonda omuundu yeesi; 

4nae niyaakaanwa nibuhyeere esyaalo nisimoka, omuundu oba naamwiitire aba 
aliho omusaango kw'obwiiti. 

5“Omuundu yeesi naaleha ebisolo byae byaaya mu mukuunda oba muundalo 
y'emisabbiibbu, mani byaakota byoola ohulya ebitaake biri mu ndalo 
y'omuundu wuundi, omweene bisolo oyo aba ahoyere ohutuungao ebitaake 
biba ni byaayirwe ebyo neende ebitaake bihiramo obulai ohutula mu ndalo chae 
omweene. 

6“Omuundu yeesi nachaakisa omuliro mu mukuunda kwae mani omuliro okwo 
kweecha kwaamuyiingira kwoola ohusaamba ebitaake biri mu ndalo 
y'omuundu wuundi, omuundu oba achakiise omuliro okwo aba ahoyere 
ohutuunga omweene ebitaake biba ni biyiire ebyo. 

7“Omuundu yeesi n'afukiirira ohubiihira owuundi eseende chae oba ebiindu 
biindi by'ebbeyi byoosi-byoosi, mani eseende echo oba ebiindu ebyo byoola 
ohwiibirwa mu nyuumba yae, omwiibi mweene, niyakaanibwa, aba ahoyere 
ohutuunga amahabi kabiri byaaba niyeebere. 

8Nae omwiibi mweene n'atanyoolehana, mani omuundu oyo owali naali niye 
obiihiire ebiindu by'ebbeyi ebyo ahoyere ohuleetwa abuundu 
yeenamirwaangamo Nasaae, mani abweene ao niwo yaaba yeechubire 
ohweekesa obwadyeeri mbwe haba siniye oweeba obuyiinda bw'owaasye oyo. 

9“Mu buli musaango kudiira hu buyiinda bw'abaandu, oba kudiira hu 
eng'oombe, esuhiri, amakoondi, engubo, oba esiindu syoosi esiba nisikotere, 
abaandu babiri ababa ni babiyiinganira, boombi bahoyere ohuyirwa abuundu 
yenamirwaangamo Nasaae. Mani oyo yeesi yi Nasaae aba achia ohudiisa 
omusaango, niye oba achia ohutuunga owaasye ebiindu byaachana ebyo 
amahabi kabiri. 

10“Omuundu yeesi naakanya ohuliindira owaasye esuhiri, eng'oombe, ekoondi, 
oba esisolo syoosi-syoosi, mani esisolo esyo siicha sifwa, oba sinyaaliha, oba 
sipeeyerwa sa mu hupeeya, nihaandi nikali mbwe abulao oyo yeesi oba 
niyabona, 

11omuundu oyo ahoyere ohuchia abuundu yenamirwaangamo Nasaae, 
niyeechubira ebweene eyo ati haba siniye oba niyeebere ebisolo byowaasye 
oyo. Nikali mbwe hane esisolo esyo haba si syeebwa, omweenesyo ahoyere 
ohufukiirira ohufwiirwa ohwo, mani owaasye oyo ahaye ohuba mbwe 
amutuunga; 

12nae esisolo esyo nisiba mbwe hane syali nisyeebwa, omuundu mwiibi oyo 
ahoyere ohutuunga owali omweenesyo. 

13Nae nisiba mbwe syali nisiitirwe neende esisolo sy'omuusiino, omuliindi oyo 
ahoyere ohuchia yaleeta ebiba nibyadoong'aho hu sisolo esyo koti 
esyohuboneraho; aba haba s'ahoyeere ohutuunga esisolo siba nisyaliibwa 
neende esisolo sy'omuusiino esyo. 

14“Omuundu yeesi niyeyasihaanga esisolo sy'omuundu wuundi, mani 
syaanyaaliha, oba syaafwa omweenesyo nataaliwo, oweyasiihe oyo aba ahoyere 
ohutuunga esyafwa esyo. 

15Nae sino nisiholehana omweenesyo naaliwo, wula haba saaba nahoyeere 
ohusituunga daawe. Nae esisolo esyo nisiba esipangiiswe, ohufwiirwa ohwo 
huyeraana neende eseende ch'ohupaangisa. 

Amalako kadiira hu hweebisa mu baandu neende akadiira hu obunadiini 

16 “Omusaacha yeesi oserera omuhaana otaamanyire eby'abasaacha, haandi 
osisiiri ohwaanjulwaho, mani yoola ohumukona, ahoyere ohutuunga eehwe yae 
yoosi, mani amale amudeehye. 

17Nae laatang'ene muhaana oyo naakayira omusaacha oyo ohumudeehya, kata 
katyo, omusaacha oyo aba ahoyere ohutuunga laatang'ene muhaana oyo eehwe 
yaakana neende yibahwechaanga omuhaana osisiirimo omubiri. 

18  “Yiteenge omulakusi muhasi yeesi. 

19  “Yiteenge buli musaacha okona esisolo syoosi-syoosi. 

20  “Heengereenge omusaango kw'ohufwa, omuundu yeesi oyaanaayo 
esiyaanwa syoosi eyiri nasaae wuundi otaali ese, Omwaami. 

21  “Mutasaandyanga oba ohufwiinyiriraanga walukeenda yeesi; yichulise muti 
mwesi mwali bawalukeenda mu Misiri. 

22Mutaboneresaanga omuhasi mufwiirwe yeesi kata sa omwaana mulehwa. 

23Nimuhola mutyo, Ese Omwaami, mba njia ohubakobolamo nibaandirira bati 
mbahoonye, 

24mba njia ohunyoolera mani ngere mufwiirwe mu biita. Mani abahasi beeng'we 
baba bachia ohweehola abafwiirwe, haandi abaana beeng'we bosi babe ababula 
balaata. 

25  “Nimuba nimweeyosa eseende oyo yeesi hu baandu baange oba naali 
omumanani, muteeholaanga koti abeeyosi b'eseende baandi, mudahe mbwe 
ohwoola lwaabameederaho neende amagoba. 

26 Nimuba nimudiira engubo y'omuundu yeesi ohuba esirikera hu muundu oyo 
yatuunga, muhoyere ohumukoboseraanga buli ludaalo elyuuba nilitaakwa, 

27olwohuba eyo awuundi niyo esy'ohwefwaala syaaba naali nasyo syoong'ene 
ohumubasa omubiri esiro. Nae aba achia ohwebwiiha siina syeene niyeeyalisa? 
Niwiichuhana yaandirira ati muhoonye, mba njia ohumukobolamo olwohuba 
ese ndi ow'esisa. 

28  “Mutalomalomaanga bubi hu Nasaae, haandi mutabwaabaanga omwiimirisi 
w'abaandu beeng'we. 

29“Mumbereseenge ebiyaanwa bitula mu madiimwa keeng'we, mu fiini 
yeeng'we, haandi mu mafuta k'enaasi keeng'we abweene mu biha bidahihana. 
“Mumbereseenge abaana beeng'we baamberi basyaani. 

30Mumbereseenge ebyaamberi by'eng'oombe cheeng'we, neende 
eby'amakoondi keeng'we. Leheenge ebyaamberi by'esisaacha bidoong'a hubi 
ng'ina byaabyo endaalo chitaanu-na-chibiri choong'ene, mani hu ludaalo lwa 
chitaanu-na-chidatu, mumala musiimberesa. 

31  “Eng'we muli abaandu baange beene, mani simuhoyeere ohulichaanga 
enyama cha buli sisolo siba nisiitirwe neende ebisolo byomu siino; ataali, 
mubisukunireenge embwa. 

Ohutula 23 

Obuluungifu neende obuhoyera 

1  “Mutasalaaniaanga emboosi chitaali ech'obwadyeeri, haandi otahoonyaanga 
omuundu oholere esiindu sibi nootusa obuloli bw'obubacha. 

2Otakwiraanga sa abaandu baangi nibaba nibahola esyonoono, oba nibaba 
nibatusa obuloli bukodya obwadyeeri. 

3 Otehubbiraanga eyiri ebidiira hu muundu mumanani naali ohuyaaswa. 

4  “Niwiichuhana waabona eng'oombe y'omusuku wao, oba esuhiri yae 
niyeboloole niyiyikaana, yikedeenge omukobosera. 

5Esuhiri yae niyikwiriirwe neende emigugu chaayo, muhoonyeenge 
muyisiingisa yeema hu makulu kayo haandi; otabitaanga sa niweweerao. 

6  “Otahayaanga ohuholera omumanani obwadyeeri naaba naleeterwe mu siina. 

7Otawabaanga emisaango kitaali eky'obwadyeeri, haandi muteetaanga 
omuundu otaaliho omusaango, olwohuba mba njia ohuhayana neende oyo yeesi 
ohola esiindu sibi sifwaana siti. 

8Otafukiiriraanga ohubukula asowa, olwohuba asowa yiyofusaanga abaandu 
bahaya ohubona ebihoyera nihaandi yifwiirisaanga obulaho omusaango 
byaahoyere ohuholerwa. 

9  “Mutaboneresaanga walukeenda; olwohuba mwesi mumanyire bulai bweene 
koti lu bifwaana nooli walukeenda, olwohuba mwaliho bawalukeenda mu 
Misiri. 

Omwaaka kwa hataanu-na-habiri neende oludaalo lwa hataanu-na-habiri 

10  “Emyaaka kisaasaba emilaamba, taakeenge emikuunda kyeeng'we, mukesa 
haandi mubuunga byoosi ebiba nibitulaangamo. 

11Nae mu mwaaka kwa hataanu-na-habiri, leheenge emikuunda echio 
kiwuluuhaho, haandi mutakesaangaho esyo syoosi esiba nisikihuulireho. 
Abamanani nibo ababa bachia ohulichaanga ebyo ebiba nibichihuliireho, 
neende ebisolo byomuusiino nibyo ebiba bicha ohulichaanga ebiba 
nibidoong'eremo. Holeenge mutyo neende hu mikuunda ch'emisabbiibbu alala 
neende endalo y'emiseituuni. 

12  “Holeenge emirimo kyeeng'we mu ndaalo chisaasaba choong'ene, nae 
mutaholaangaho omulimo kwoosi hu ludaalo lwa chitaanu-na-chibiri, hu 
bulaanu abawaambe beeng'we, alala neende bawalukeenda ababaholeraanga 
emirimo, haandi neende ebisolo byeeng'we byosi binyale ohuwuluuhaho. 

13“Tekeerese buli siindu si Ese, Omwaami, mbaboleere. Mutalaamanga banasaae 
baandi daawe; mutatuumbulaangaho kata ameeta kaabwe. 

Ebidyaalo bidatu ebihunuufu 
(Hut 34:18-26; Amal 16:1-17) 

14“Huseenge ebidyaalo bino bidatu buli mwaaka ohunjisamo oluyaali. 

15 Mu mwoosi kwa Abbibbu, omwoosi ku mwatuliramo Misiri, huseenge 
Esidyaalo sy'Emigaati Kitabbaahirwe mu ngira yi mweene ndabalagira. 
Mutalichaanga omugaati kwoosi, okwadeehwa neende eemera mu ndaalo 
chitaanu-na-chibiri ch'Esidyaalo sino. Mutechaanga ohunyinamira 
nimutakiingire esiyaanwa syoosi. 

16  “Huseenge Esidyaalo sy'Ekesa ni muchaaka ohukesa ebilime byeeng'we. 
“Huseenge Esidyaalo sy'Ebikaali mu siminyu, nimunoka ebyaamo mu mikuunda 
ch'enduli neende ech'emichuungwa. 

17Buli mwaaka nimuli mu bidyaalo bino bidatu, abaandu b'esisaacha beeng'we 
boosi, bahoyere ohwiichaanga ohunyinamira, ese Omwaami Nasaae weeng'we. 

18“Mutayaanaangayo emigaati kideeheerwe alala neende emere nimuba 
nimuyaanaayo esisolo syoosi yi ndi. Amasinya koosi ak'ebisolo bi baanyaaniire 
mu bidyaalo bino byoosi haba sikahoyere ohulehwao kaakona bwaahya echuli. 

19  “Buli mwaaka, leteenge eyiri enyuumba y'Omwaami Nasaae weeng'we, 
eemere yi muchaakiraho ohukesa. “Muteetaanga mudeeha ekoondi doto, oba 
embusi meeme ebisinuuna. 

Ebisuubise neende ebilagiiriro 

20“Ese njia ohutuma malaika achie mu moni weeng'we, abaliindeenge nimuba 
nimukeenda abayire aboose abuundu yindatekeha. 

21Mumwewuunjeenge haandi mumuwulireenge. Mutamuhayuhaho daawe, 
olwohuba ese niise omutumire, mani haba saacha ohuleheraho ohuhayuha 
ohwo. 

22Nae nimumufunihira, mani mwaahola buli siindu siindagira, mba njia 
ohubalwaanisira abasuku beeng'we. 

23Malaika waange achia ohubeemirira mani nyale ohubayira mbeengise mu loba 
ly'Abaamoori, Abahiiti, Abaperisi, Abakanani, Abahiifi, neende Abayebbusi, 
haandi njia ohubasihirisa. 

24Mutasigamiraanga banasaae baabwe oba ohubeenamiraanga, haandi 
mutaloondaanga ebiima by'ediini chaabwe. Sihiriseenge banasaae baabwe mani 
mumala mulikula mukwiisa esiiro ndafu chaabwe ch'amakina. 

25Nimuunyinamira, ese Omwaami, Nasaae weeng'we, mba njia ohubaberesa 
ehabi munyoole ebyohulya, neende amaachi haandi mbamaleho amalwaae 
keeng'we koosi. 

26Mu loba lyeeng'we, abulao omuhasi yeesi ochia otuluuchangaho omwaana, 
oba ohuba omukuumba. Njia ohubaberesa obulamu buleeyi. 

27“Njia ohutiisa abaandu bahuyiinganianga; njia ohuleetao obudoondobanu mu 
baandu ba muchia ohulwaaniaanga, haandi njia ohuhola abasuku beeng'we 
boosi bakaluuhane mani babeeruhe. 

28Njia ohuta oluteengo mu basuku beeng'we; njia ohwiirusamo Abahiifi, 
Abakanani, neende Abahiiti nimubayinduula. 

29Haba siinja ohubeerusamo mu mwaaka mulala; olwohuba niihola endyo, eloba 
liba lichia ohudoong'a sa ekuunda, mani ebisolo byomuusiino bibi 
binabasaabaalire. 

30Ataali ao, njia ohubeerusaangamo sya badiidi-badiidi, ohwoola lu muliingiya 
mwoola ohuswaana esyaalo esyo syoosi. 

31Njia ohuhola enjaho ch'eloba lyeeng'we chemeede chitulire elalira hu sigulu 
sya Akabba ohwoolera elalira hu Enyaanja Hoongo ya Mediterania, haandi 
ohutulira elalira hu siparara ohwoolera elalira hu Mwaalo kwa Ewufuraate. Njia 
ohubaberesa amaani muyiingire abeene loba abo, mani mu bayinduule 
nimwiingiramo. 

32Mutaholaangaho endagaano yoosi nabo, oba kata neende banasaae baabwe 
abo. 

33Mutalehaanga abaandu abo nibamenyaho mu syaalo syeeng'we; nimuhola 
mutyo, abeene abo baba bachia ohukera eng'we mwesi muungosere. 
Nimwiinamira banasaae baabwe abo, biba bicha ohuba omuteego mubi muno yi 
muli.” 

Ohutula 24 

Endagaano yifuundihwa 

1Omwaami yaboolera Musa ati, “Ewe yichia oniine hu lugulu yiindi, ewe alala 
neende Arooni, Nadabbu, Abbihu, neende abeemirisi ba Yisiraeli baandi 
amahumi kataanu-na-kabiri; mani noonaba nosisiiriho eyale, muchia 
ohuguunama aasi muunyinamire. 

2Ewe weeng'ene sa, abulao yesi hu baandi abo, ohoyere ohusuda yiindi. 
Abaandu baandi bosi haba sibahoyeere kata ohusudaho hu lugulu luno.” 

3Musa yacha yaboolera abaandu abo amalako k'Omwaami koosi, haandi neende 
embaliiriro choosi, mani abaandu boosi baakoboleramo alala nibaboola bati, 
“Huchia ohuhola buli siindu si Omwaami aboolere.” 

4Musa yaandiika amalako k'Omwaami koosi. Mani nibwahya oludaalo 
luloondaho echuli-chuli, yoombaha alutaari mu nandaalira y'olugulu olwo, mani 
yaamala yeemesa amakina ehumi neende kabiri, buli litula nilihiihirira buli 
enono ya Yisiraeli. 

5Bulaanu Musa yatuma abasyaani baraaga, bachia basaambira Omwaami 
ebiyaanwa, mani bayaana ebyaayo ebya ebiyaanwa by'ohusaangirana. 

6Musa bulaanu yabukula esituundu sy'amabaanga k'ebisolo mani naakadaira 
mu bbakuli; mani esituundu siindi naasinyulaanyusa hu alutaari. 

7Haandi yabukula esitabo syalimo endagaano, mu malako k'Omwaami kali 
nikaandiikwa, mani nasisomera abaandu abo boosi mu kono ly'aakulu muno. 
Boosi baboolera alala bati, “Efwe huchia ohufunihira Omwaami oyo, mani 
huhole buli siindu si alagiire.” 

8 Haandi Musa yabukula amabaanga kali mu bbakuli mani nakaanyulira hu 
baandu. Yaboola ati, “Kano niko amabaanga kafuundihira endagaano yi 
Omwaami aholere naang'we naatusire amalako kano koosi.” 

9Musa, Arooni, Nadabbu, Abbihu, alala neende abeemirisi ba Yisiraeli amahumi 
kataanu-na-kabiri baniina hu lugulu 

10baabona Nasaae wa Yisiraeli. Aasi w'amakulu kae mwalimo esiindu syali 
nisifwaana koti oluhingagi lw'amakina kafwaana bbulu koti ekulu akalaangwa 
mbwe safire. 

11Nasaae haba siyaholaho esiindu sibi hu baandu bano abali abeemirisi mu 
Yisiraeli; baanyala ohubona Nasaae, baalya haandi baang'weera alala. 

Musa naali hu Lugulu Sinai 

12Omwaami yaboolera Musa ati, “Niina hu lugulu wiiche yiindi, mani nooba nooli 
ano, njia ohuhuberesa ebituundu bibiri eby'amakina ebiriho amalako koosi 
kaanyandiikire ohweekesa abaandu abo.” 

13Musa alala neende Yosua omuhoonyi wae, beetekeha, mani Musa yaachaaka 
ohuniina aakulu woolugulu lwoolerefu. 

14Bulaanu, Musa yaboolera abeemirisi abo ati, “Eng'we mutuliindire sa mu 
kaambi muno, ohwoola lu hunakobolera. Arooni alala neende Huuri mbano bali 
ano naang'we; mani oyo yeesi oli neende siyekanyiirisa syoosi siholebwe, 
ahoyere ohuchichaanga yi bali.” 

15Musa yaniina hu Lugulu lwa Sinai, mani esireesi nisiicha nisilufuuniha. 

16Oluyaali lw'Omwaami lwafuuniha Olugulu lwa Sinai, mani esireesi 
nisilufuuniha endaalo chisaasaba enaamba; mani hu ludaalo lwa chitaanu-na-
chibiri, Omwaami yalaangira Musa omweene mu sireesi akati. 

17Bulaanu ohubonehana hw'oluyaali lw'Omwaami hwali nihufwaana koti 
omuliro kweereba aakulu bweene hu lugulu mu hubona hw'abaandu ba 
Yisiraeli. 

18Musa yeengira mu sireesi esyo, mani naaniina aakulu hu lugulu olwo. Mani 
Musa yaaba hu lugulu olwo endaalo amahumi kane amalaamba esiro n'esideete. 

Ohutula 25 

Ebiyaanwa by'Eyeema lyoolerefu 
(Hut 35:4-9) 

1Omwaami haandi yaboolera Musa ati, 

2“Boolera Abaisiraeli baamberese esiyaanwa. Ewe yakaanira buli ngeri 
y'esiyaanwa si buli muundu yeesi aba n'adahire ohutusa. 

3Ebiyaanwa bihoyere ohuba ebya: esaabbu, efeesa, neende Omugasa; 

4elaasi enyirifu; bbulu, papo neende obwooya bwa ranjaai; engubo yaholwa mu 
bwooya bw'embusi; 

5eseero ly'ekoondi emiiku elyabahwaho eraangi ya ranjaai; eseero echweenufu; 
embaao ch'emigasya; 

6amafuta k'amataara; ebiluunga amafuta k'ohwaula, neende obubbaani 
buwunya esing'aari silai muno; 

7eby'ohwesyaaya bilaangwa, ‘karinelia’, neende eby'embya chiindi bi bahoyere 
ohunabira hu ngubo yoohusirifu y'Omulaamisi Muhuluundu haandi neende hu 
esyefwaalo sy'obulaamisi syoohusirifu silaangwa siti efodi. 

8Abaandu bahoyere ohunyoombahira eyeema lyoolerefu, hu syesi nyale 
ohubamenyamo. 

9Mulyoombahe alala neende ebiindu byoosi eby'ohutaamo ohuloondakana 
neende endekeha yi mweene njia ohubeekesa”. 

Esanduuku ly'Endagaano 
(Hut 37:1-9) 

10“Hole esanduuku ohutula mu mbaao ch'omugaasia, esetimiita emia ndala 
neende ehumi (110) obuleeyi, esetimiita amahumi kasaasaba neende chisaasaba 
obubaambali, neende esetimiita amahumi kasaasaba neende chisaasaba aakulu. 

11Bwiihe mukati neende erwaanyi bweene neende esaabbu ehaya, haandi 
mukohobe huundulo hwoosi neende esaabbu. 

12Holereho emihono ky'ohukiingira kine, mani mukiyambaanie hu makulu kane 
kalyo, emihono kyehuyuungirisa ekyo nikiri buli lubeka. 

13Hole emisiruunga kikiinga eky'embaao ch'omugaasia, mukibwiiheho neende 
esaabbu 

14mani mumale mukichomehe mu mihono kyehuyuungirisa ekyo ekiri hu buli 
lubeka lwisanduuku. 

15“Emisiruunga ekyo kihoyere ohulehwa mu mihono kyehuyuungirisa, haandi 
sikihoyere ohutuswa hoomo. 

16Mani mute ebituundu bibiri by'amakina bi njia ohubaberesa, hu malako 
kaandiikwa. 

17  “Hole esifuuniho esy'esaabbu ehaya, esetimiita emia ndala neende ehumi 
(110) obuleeyi, neende esetimiita amahumi kasaasaba neende chisaasaba 
obubaambali. 

18Hole abakerubbi babiri abali neende embaya chibiri eby'esaabbu hong'oonde, 

19buli silala nisiri hu ndulo y'esifuuniho. Mubihola bibe koti omubiri mulala 
neende esifuuniho. 

20Abakerubbi babiri bano bahoyere ohutingaalana nibihalakania esifuuniho 
esyo, nae embaya chibaambuuhe chabo chihoyere ohuba nichisifuuniihe. 

21Mute ebituundu bibiri by'amakina bira mu sanduuku elyo mani mufuuniheho 
esifuuniho humukulu waalyo. 

22Ese njia ohubabukaaniraanga abweene ao, nae ohutulira aakulu w'esifuuniho, 
akatikaati w'abakerubbi babiri, ao niwo yiinjia ohubaberesera amalako kaange 
koosi ak'abaandu ba Yisiraeli. 

Emeesa y'emigaati kiyaaniirwe Nasaae 
(Hut 37:10-16) 

23“Hole emeesa mu mbaao ch'omugaasia, esetimiita amahumi kataanu-na-
kadatu-na-chitaanu-na-chidatu obuleeyi, esetimiita amahumi kane neende 
chine obubaambali, neende esetimiita amahumi kasaasaba neende chisaasaba 
aakulu. 

24Muyifuunihe yoosi neende esaabbu haya haandi muyikohobe hu ndulo neende 
esaabbu ohwebodoohania. 

25Hole olunikaanika lwa emilimiita amahumi kataanu-na-kabiri neende 
chitaanu obubaambali ohuyebodoohania, haandi neende oluholoboso 
lwebodoohania engata eyo. 

26Holereho emihono chehuyungirisa chine ech'ohukiingira ech'esaabbu mani 
mukite hu soonda chine, eyiri amakulu. 

27Emihono chehuyungirisa ekidiira emisuruunga ch'ohukiingira emeesa yino 
kihoyere ohuteebwa aambi neende engata yino. 

28Hole emisiruunga ky'embaao ch'omugaasia, mani mumale mukibwiiheho 
neende esaabbu. 

29Hole esaani, ebikoombe, enjaagi, neende ebbakuli ebihoyeere 
ohwehoonyerwaanga mu huyaanayo emituli. 

30Emeesa yino yihoyeere ohuteebwa mu moni w'Esanduuku ly'Endagaano, nae 
haandi hu meesa ohwo huhoyere ohubechaangaho ebiha byoosi omugaati 
kwalabiswa okwaange.” 

Esiteeni sy'etaara 
(Hut 37:17-24) 

31“Hole esiteeni sy'etaara esy'esaabbu haya. Hole obweemero bwasyo neende 
omusiiro eby'esaabbu hong'oonde; ebimuli byuubbe byaahwo, neende ebimuli 
bisiiri ohubwiihuha neende emilokoyo kyeene, bihoyere ohuba nibihola 
omubiri kwasyo mulala. 

32Amasaga kasaasaba kachia ohuba nikakabuhira hu nyaande chasyo, nga buli 
kadatu kaba hu lwaande lulala. 

33Buli lala hu masaga kasaasaba lihoyere ohubaaho ebimuli byuubbe bidatu 
nibyaholwa koti esimuli silaangwa ‘alimoondi’ esibaambula neende emitoombo 
haandi neende emilokoyo. 

34Esiiro y'esiteeni sy'etaara, yihoyeere ohubaaho ebimuli byuubbe bine 
ebyaholwa koti alimoondi sibaambula neende emitoombo haandi neende 
emilokoyo. 

35Yihoyere ohubaao omutoombo mulala aasi wa buli masaga kabiri-kabiri 
amahabi kadatu. 

36Emitoombo, amasaga, alala neende esiteeni sy'etaara bihoyere ohuba omubiri 
mulala okw'esaabbu hong'oonde ehaya. 

37Hole amataara kataanu-na-kabiri ak'ohuba hu siteeni sy'etaara esyo mani 
mukatekehe keeme kaaduhe nikatingaalire mu moni. 

38Hole magalo kasyo alala neende otukae twaahwo eby'esaabbu haya. 

39Mwehoonyere ekiloguraamu amahumi kadatu neende chitaanu ech'esaabbu 
haya ohuhola esiteeni sy'etaara, alala neende ebichiiraho byoosi. 

40Mweliinde mani mubihole byoosi ohuloondakana neende endekeha yi 
hweekeseere hu lugulu luno.” 

Ohutula 26 

Eyeema ly'Ohubaao hw'Omwaami 
(Hut 36:8-38) 

1“Hole mukati w'Eyeema ly'Ohubaao hw'Omwaami, eyeema lyeekesa ohubaao 
hwaange, ohutula mu bituundu ehumi eby'elaasi nderere, niyaluhwa neende 
obwooya bufwaana bbulu, papo, neende ranjaai. Kohobe neende ebifwaanani 
by'abakerubbi. 

2Hole buli situundu sibe neende obuhoongo bwaakanirira, obw'emiita ehumi 
neende chibiri obuleeyi, neende emiita chibiri obubaambali. 

3Nabire alala chitaanu mu mukaanda mulala, haandi muhole mutyo neende 
chitaanu chidoong'ere echio. 

4Holereho amapaala k'engubo ya bbulu hu ndulo w'engubo yiri humukulu hu 
buli mukaanda. 

5Muteeho amapaala amahumi kataanu hu situundu sitaangira sy'omukaanda 
kutaangira, haandi amapaala amahumi kataanu, nimukaakanirisa hu mukaanda 
kw'ohubiri okwo. 

6Hole amalobo k'esaabbu amahumi kataanu, ak'ohuwambaanisira emikaanda 
kino kibiri kyeehole esituundu silala. 

7“Hole esifuuniha hu Yeema ly'Ohubaao hw'Omwaami ohutula mu bituundu 
ehumi na silala eby'engubo yaholwa mu bwooya bw'embusi. 

8Hole byoosi bibe ebyaakanirira obuhoongo, emiita ehumi neende chidatu 
obuleeyi, neende emiita chibiri obubaambali. 

9Munaba chitaanu choong'ene alala cheehole omukaanda mulala, nae 
chisaasaba chiindi echio choosi chibe omukaanda mulala. 

10Teeho amapaala amahumi kataanu hu ndulo w'esituundu simaliirihayo hu 
mukaanda mulala, haandi amapaala amahumi kataanu hu ndulo w'omukaanda 
kuundi kula. 

11Hole amalobo amahumi kataanu ak'omugasa mani mukasage hu mapaala ako 
kaambaanie emikaanda kibiri ekyo alala hu kihole esifuuniho sibe silala. 

12Lereechie esituundu sy'esituundu sidoong'ereho esyo emukoongo w'Eyeema 
ly'Ohubaao hw'Omwaami. 

13Mani esetimiita amahumi kataanu chidoong'ereho hu buli lwaande luleeyi 
chihoyere ohulereechwa hu lwaande lw'eyeema hu lufuunihwe. 

14“Hole ebifuuniho biindi bibiri, silala ohutula mu seero ly'ekoondi miiku, 
nilibahirwe eraangi ya ranjaai nae esiindi sy'eseero terere, hu sihole koti 
esifuuniho syoohu muukulu. 

15“Hole efureemu yeemehwa tiiri ech'Eyeema ly'Ohubaao hw'Omwaami ohutula 
mu mbaao ch'omugaasia. 

16Buli fureemu yihoyeere ohuba emiita chine obuleeyi, neende esetimiita 
amahumi kasaasaba neende chisaasaba obubaambali, 

17eyiriho ebiindu bisobereho bibiri ebichiaana, hu fureemu chinyale 
ohweyambaania alala. Efureemu choosi chihoyere ohubaaho ebiindu bisobere 
bino. 

18Hole efureemu amahumi kabiri ech'olwaande lw'emwaalo 



176 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

19neende obweemero amahumi kane obw'efeesa obuhoyeere ohuba aasi 
ohuyikihwaho efureemu echio, nga buli fureemu yihaala hu byeemero bibiri-
bibiri ohweemesa ebiindu byasobaho bibiri bira. 

20Hole efureemu amahumi kabiri ech'olwaande lw'emukulu lw'Eyeema 

21haandi neende obweemero amahumi kane, hu bubiri bubecheenge aasi wa 
buli fureemu. 

22Nae emukoongo w'Eyeema ly'Ohubaao hw'Omwaami hu lwaande 
lw'emuumbo, hole yibeeyo efureemu chisaasaba, 

23neende efureemu chiindi chibiri ech'amasoonda. 

24Mani efureemu chohu masoonda chihoyere ohwambaanisibwa alala 
enabweemero, haandi chadiiranaanga nga lu chiniina ohwoolera aakulu 
bweene. Mani efureemu chibiri echio echihola esoonda chibiri chihoyere 
ohuholwa mu ngira yino yityo. 

25Mani yiba yicha ohubaao efureemu chitaanu-na-chidatu neende obweemero 
bwaachio ehumi neende chisaasaba ech'efeesa, bubiri aasi wa buli efureemu. 

26“Hole emiguulo ehumi neende kitaanu kihalakaniamo ohutula mu mbaao 
ch'emigasia, kitaanu kichia ohuba ech'efureemu ch'olwaande lulala 
olw'Eyeema, 

27haandi kitaanu eky'efureemu ch'olwaande luundi, nae kitaanu kibe 
eky'efureemu ch'olwaande lw'emuumbo, emukoongo. 

28Omuguulo kuhalakaniamo okw'akatikaati, kubata akatikaati aakulu 
w'amafureemu, kuhoyere ohuchia kwaatula hu ndulo yiindi w'eyeema 
ohwoolera elalira hu ndulo yiindi. 

29Fuunihe efureemu choosi echio neende esaabbu mani mumale muchiteeho 
ebbaangili ch'esaabbu ohudiirania emiguulo ekyo, kyosi ekihoyeere 
ohubwiihwaho esaabbu. 

30Yoombahe Eyeema elyo ohuloondakana neende endekeha yi hweekeseere hu 
lugulu. 

31“Hole epasya y'elaasi nderere yi batuungira obwooya bwa bbulu, papo neende 
ranjaai. Nabireho ebifwaanani by'abakerubbi bira. 

32Chie muyilereechie hu misiiro kine eky'embaao ch'omugaasia echabwihwaho 
esaabbu, haandi echateebwaho amalobo, haandi echeehaswa hu bweemero 
bune obw'efeesa. 

33Te epasya eyo aasi w'olunyaali lw'amalobo kali mu sirama sy'Eyeema, mani 
emukoongo w'epasya eyo muteeyo Esanduuku ly'Endagaano elirimo ebituundu 

bibiri eby'amakina bira. Mani epasya eyo yiba yicha ohukabula Abuundu 
Woolerefu ohutula Abuundu Ahiramo Obwoolerefu. 

34Bwiihe esifuuniho sira hu Sanduuku ly'Endagaano. 

35Mani erwaanyi w'Abuundu Ahiramo Obwoolerefu muteeyo emeesa 
niyegeeng'ere hu lwaande lw'emukulu w'Eyeema, nae esiteeni sy'etaara nasyo 
nisyegeeng'ere hu lwaande lw'emwaalo. 

36“Ohuhola omwiingira kw'Eyeema lino, hole epasya y'elaasi nderere 
eyasoonwa neende obwooya bwa bbulu, papo, neende ranjaai, haandi 
olunyiriiswe neende ehaandago. 

37Ohudiiririra epasya yino, hole emisiiro kitaanu eky'embaao ch'omugaasia 
ekyabwiihwaho esaabbu, haandi ekyateebwaho amalobo k'esaabbu; holere hu 
misiiro kino, obweemero butaanu obw'omugasa.” 

Ohutula 27 

Alutaari 
(Hut 38:1-7) 

1“Hole alutaari ohutula mu mbaao ch'omugaasia. Yihoyere ohuba eyaakanirira 
enyaande choosi, emiita chibiri neende otutoonyese tubiri (2.2) obuleeyi, haandi 
emiita chibiri neende otutoonyese tubiri (2.2) obubaambali, haandi yihoyeere 
ohuba emiita ndala neende otutoonyese tudatu (1.3) aakulu. 

2Holereho ebisoba aakulu hu buli soonda chine. Bihoyere ohweyambaania hu 
alutaari ohuba esiindu silala, mani byoosi bifuunihweho omugasa. 

3Hole ebifulya by'ohutaamo ekohe liriho amasinya, haandi muhole ebitiiyo, 
amabbakuli, amalobo, alala neende ebihalaangiro. Ebyehoonyerwa bino byoosi 
bihoyere ohuholwa mu mugasa. 

4Hole oluwaaya lw'ebituli olw'omugasa, mute hu buli soonda chine amahono 
keehuyuungirisa kane ak'omugasa. 

5Te oluwaaya lw'ebituli olwo aasi w'olunika-nika lw'alutaari, lube akatikaati 
w'alutaari. 

6Hole emisiruunga ky'ohukiingira eky'embaao ch'omugaasia, mani 
mukibwiiheho omugasa, 

7mukite mu mihono kyehuyuungirisa ekiri hu buli lwaande lw'alutaari ni 
mukiinga. 

8Hole alutaari ohutula mu mbaao, mani mulehemo eliina, ohweema hu ndekeha 
yi hweekeseere hu lugulu luno. 

Olukaka lw'Eyeema ly'Ohubaao hw'Omwaami 
(Hut 38:9-20) 

9“Holere olukaka hu Yeema ly'Ohubaao hwaange epasya ohutula mu laasi 
nderere. Hu lwaande lw'emwaalo, epasya echio chihoyere ohuba ech'emita 
amahumi kane-na-chine obuleeyi, 

10nichi siirirwe neende emisiiro amahumi kabiri eky'omugasa, ekihasiibwe mu 
byeemero amahumi kabiri eby'omugasa, alala neende amalobo neende 
emitaliimbo ch'efeesa. 

11Esiholwa nasilala esyo sihoyeere ohuholwa hu lwaande lw'emukulu lwosi 
olw'olukaka. 

12Hu lwaande lw'emuumbo yihoyeere ohubaayo epasya ech'emita amahumi 
kabiri neende chibiri obuleeyi, neende emisiiro ehumi haandi neende 
ebyeemwaho ehumi. 

13Hu lwaande lw'ebukwe, eyiri omulyaangiro, olukaka luhoyeere ohuba emiita 
amahumi kabiri neende chibiri obubaambali. 

14Epasya ch'olwaande lw'enamulyaango chihoyere ohuba ech'emita chisaasaba 
neende otutoonyese tusaasaba (6.6), neende emisiiro kidatu, neende 
ebyeemwaho bidatu. 

15Nae hu lwaande luundi epasya chihoyere ohuba ech'emita ehumi neende 
chitaanu neende emisiiro kidatu, neende ebyeemwaho byosi bidatu. 

16Hu mulyaangiro kweene huhoyere ohubaaho epasya y'emita chitaanu-na-
chine obuleeyi, olwaholwa mu laasi nderere niyanabwa neende obwooya bwa 
bbulu, papo, haandi neende ranjaai, haandi niyanyiswa neende ehaandago. 
Luhoyeere ohusiirwa neende emisiiro kine ekihaaswe mu byeemwaho byosi 
bine. 

17Emisiiro kyoosi ekyabodoohana olukaka olwo kihoyere ohuwambaanisibwa 
neende emitaliimbo, haandi amalobo kakyo kahoyeere ohuba akaholwa mu 
feesa, nae ebyeemwaho byaaba ebyaholwa mu mugasa. 

18Olukaka luno luhoyeere ohuba olw'emiita amahumi kane neende chine 
obuleeyi, emiita amahumi kabiri neende chibiri obubaambali, neende emiita 
chibiri neende otutoonyese tubiri (2.2) aakulu. Epasya chihoyere ohuholwa mu 
laasi nderere, haandi ebyeemwaho byaaba eby'omugasa. 

19Ebyehoonyerwa byoosi ebichia ohwehoonyerwa mu Yeema, neende 
ebihoongo eby'Eyeema byoosi neende eby'olukaka lweene bihoyere ohuba 
nibyaholwa mu mugasa. 

Ohuliindaanga bulai etaara 
(Lef 24:1-4) 

20“Ewe lagira sa abaandu ba Yisiraeli bahuleetere amafuta k'emiseituuni 
akahiramo obulai ak'etaara, hu lihoyere ohuwambisibwaanga buli ngoloobe. 

21Arooni neende abaana bae basyaani nibo abahoyere ohutekehaanga etaara 
elyomu Yeema ly'Ohubaao hwaange erwaanyi w'epasia yiri mu moni 
w'Esanduuku ly'Endagaano elyo. Abweene ao yiimba ni ndi, lihoyere 
ohwaaduha ohutula engoloobe, ohwoola echuli. Elako lino lihoyere 
ohwiswaangamo oluyaali endaalo choosi pe, neende Abaisiraeli alala neende 
abeechuhulu baabwe.” 

Ohutula 28 

Ebyefwaalo bihoyera abalaamisi 
(Hut 39:1-7) 

1“Laanga Arooni mwaanamao, alala neende abaana bae basyaani, Nadabbu, 
Abbihu, Eliasaari, neende Yitamaari. Bakabule obatuse eyiri abaandu baandi ba 
Yisiraeli, hu banyale ohuhalaabanira koti abalaamisi. 

2Chia oholere Arooni mwaanamao ebyefwaalo by'obulaamisi, ebichia ohumuba 
oluyaali neende ohwiitiha. 

3Mulaangire abahalaabani boosi abali neende obumanyirifu bu ndababeresa 
beeche yaali, mani obaboole ohulera Arooni engubo, hu anyale ohweyaanayo 
yiindi abe omulaamisi mu buhalaabani bwaange. 

4Baboolere bahole esituundu sibwiiha hu sirifu, engubo y'ohweboya mu sibuno, 
ey'ohwefwaalamo niyereera, esaati liriho ekemo esone, eyohuboya hu mutwe, 
neende olusibiro lwoomusibuno. Bahoyere baholere Arooni mwaanamao, 
neende abaana bae basyaani, ebyefwaalo by'obulaamisi bino, hu banyale 
ohuuhalaabanira koti abalaamisi. 

5“Abahalaabani bamanyirifu muno bano bahoyere ohwehoonyera obwooya bwa 
bbulu, papo, neende ranjaai, haandi neende obuwuusi bufwaana neende 
esaabbu, neende elaasi enyirifu muno. 

6“Bahoyere ohuhola engubo yoohusirifu ey'obwooya bwa bbulu, papo, neende 
ranjaai, obuwuusi bufwaane neende esaabbu, neende elaasi nyirifu muno, 
nibayiluhiireho ebinyirisa. 

7Ebisaga mu mabeka bibiri, bihoyere ohusonerwaho, hu nyaande, ebinyala 
ohwechwiisa oba ohwedeembula. 

8Olusibiro luluhirwe neende esiroonyo ohutula mu ngubo yeene eyo, luhoyeere 
ohwaambaanisibwa hu ngubo yeene eyo hu byaahola omubiri mulala okwo. 

9Bukula amakina ka karinelia mani omale okasaateho ameeta k'abaana ehumi 
neende babiri ba Yakobbo, 

10noloondakirira ohwiibulwa hwaabwe, basaasaba hu kina lala, haandi 
basaasaba hu kina liindi. 

11Chia onyoole omuhalaabani mumanyirifu oholaanga ebyuuma, ebitaadi 
neende emigasa, niye oba ohusaatire hu makina kabiri ako, ameeta k'abaana 
basyaani ba Yakobbo, mani abuunjihe amakina akomu fureemu ch'esaabbu. 

12Kabukule mani okate huhoba ch'amabeka echitula hu ngubo yoohusirifu 
ohuhiihirira enono ehumi neende chibiri echa Yisiraeli. Mani mu ngira yino 
nimwo mu Arooni achia ohunyalira ohukiingaanga ameeta kaabwe hu mabeka 
kae, hu ese Omwaami, nyale ebiha byoosi ohwiichulisaanga abaandu baange 
abo. 

13Hola efureemu chibiri ech'esaabbu 

14neende eminyoro kibiri eky'esaabbu, ekyeeluha nikiingiranamo koti emikoye, 
mani omale ochiyambaanienge hu fureemu echio. 

Engubo yoohusirifu 
(Hut 39:8-21) 

15“Hola esituundu sy'engubo sy'ohufwaala hu sirifu hwoong'ene, 
esy'Omulaamisi Muhuluundu yehoonyereenge mu huheengao esibaaso sya 
Nasaae. Sino sihoya syaaba esy'engubo nasilala koti esy'engubo yoohusirifu, 
haandi neende obukohobe bufwaanana. 

16Sihoyeere ohuba esyaakaniirira enyaande choosi, haandi esifuumbemo 
amahabi kabiri, esetimiita amahumi kabiri neende chibiri obuleeyi, neende 
esetimiita amahumi kabiri neende chibiri obubaambali. 

17Nabiraho enyiriri chine ech'amakina k'engaanga; mu lunyiriri lutaangira, 
nabiraho akalaangwa mbwe kabbako, topaasi, neende garineeti; 

18mu lunyiriri lwohubiri taaho, emeraadi, safire, neende daimoondi; 

19mu lunyiriri lwohudatu taaho, yasiti, agate, neende ametisito; 

20nae mu lunyiriri lwohune taaho, bberili, karinelia neende yasipa. Kano makina 
koosi kahoyeere ohuba nikamala ohuteebwa mu fureemu ch'esaabbu. 

21Buli lala hu makina ehumi-na-kabiri kano, lihoyere ohuba nilyasaatwaho eliita 
lala ely'omwaana wa Yakobbo, ohuhiihirira enono chia Yisiraeli. 

22Engubo yohusirifu nayo, holeraho eminyororo eky'esaabbu haya, ekiluhirwe 
koti emikoye. 

23Hola engata chibiri ech'esaabbu mani omale ochite hu soonda ch'akulu 
ech'engubo yoohusirifu, 

24mani okohobye emikoye ky'esaabbu kibiri ekyo hu ngata ch'esaabbu echio. 

25Boya enyaande choombi echa buli mukoye hu fureemu chibiri echio, n'oholere 
otyo, ochiyambaanie mu moni w'ehoba chiboya hu mabeka ech'engubo 
yoohusirifu. 

26Haandi ohole engata chibiri ech'esaabbu ochidiirise hu soonda ch'aasi 
ech'engubo yoohusirifu, mukati hu ndulo aambi neende engubo yoomusibuno. 

27Haandi ohole engata ch'esaabbu chiindi chibiri, ochidiirisire hu situundu 
sy'asi sya mu moni w'ehoba choohumabeka chibiri echo ech'engubo 
yoohusirifu, aambi neende mu burunyiro, nae haandi aakulu w'olusibiro 
luluhirwe neende esiroonyo. 

28Bulaanu boya engata ch'engubo yoohusirifu, hu ngata ch'engubo 
yoomusibuno neende omukoye kwa bbulu, hu bulaanu engubo yoohusirifu yino 
yinyale ohwaakama aakulu w'olusibiro olwo, lwaadeembuhana. 

29“Arooni naaba mbwe huyeengira Abuundu Woolerefu, achia mani yeefwaala 
engubo yohusirifu yino, eyanabwaho ameeta k'enono chia Yisiraeli, hu bulaanu 
ese Omwaami, nyale buli siha ohwiichulisaanga abaandu baange. 

30Ta Wurimu neende Tumimu mu ngubo yoohusirifu, hu bulaanu Arooni 
anyaleenge ohubikiinga naachia abuundu alimo ohubaao hwaange hwoolerefu. 
Ebiha koti ebyo, nimwo mwahoyere ohwefwaalaanga engubo yoohusirifu yino, 
hwaanyaleenge ohufuumbula ebibaaso byaange bi ndahisa abaandu ba Yisiraeli. 

Ebyefwaalo biindi by'obulaamisi 
(Hut 39:22-31) 

31“Engubo yelehuula, yibakerehaho eyomusibuno, yihoyeere ohuholwa mu 
bwooya bwa bbulu bwoong'ene. 

32Yihoyere ohubaaho obwiikule bw'omutwe ohubitamo, nihaandi obwiikule 
buno buhoyere ohwoomiisibwa neende obukohobe butuunge, ohubukaira 
ohutaanduha bwaangu. 

33Ohwebodoohania ekemo ly'asi, nabiraho ebifwaanani bifwaana bbulu, papo, 
neende obwooya bwa ranjaai. 

34Sasaanianga neende ekeengele ch'esaabbu, ohwebodoohania ekemo ly'aasi. 

35Arooni yefwaleenge engubo yino naali ohuhalaabana koti omulaamisi. Naaba 
niyeecha yiindi Abuundu Woolerefu, oba naaba naatulao, ohuubba 
hw'ekeengele huba huchia ohuwuliirihanaanga, mani haba saaba n'achia 
ohwiitwa daawe. 

36“Hola esibbaati sy'esaabbu ehaya mani osaateho oti, ‘Ndabereswa Omwaami’. 

37Siboyeenge mu moni w'engubo yoohumutwe neende omukoye kwa bbulu. 

38Arooni ayifwaleenge hu bweeni, hu bulaanu ese Omwaami nyemeo nyale 
ohufukiiriraanga ebiyaanwa byeeng'we byoosi bi Abaisiraeli baanyaanira, kata 
neende abaandu nibadoondobana mu huyaana ebiyaanwa. 

39“Luha esaati ly'Arooni ely'elaasi nderere, mani ohole engubo yoohumutwe 
yosi ey'elaasi nderere, neende olusibiro olunabirweho obujweenge. 

40“Hola amasaati, esibiro, neende ekofia eby'Abaana basyaani ba Arooni 
ohubaberesa oluyaali neende obunyirifu. 

41Bukula engubo chino mani ochite hu Arooni mwaanamao, alala neende abaana 
bae. Mani obaawule, obadiise Omwaami niwehoonyera ohubachuhaangaho 
amafuta k'enaasi, hu banyale ohuuhalaabanira koti abalaamisi. 

42Baholere esinyaasa sy'elaasi, echitulira mu sibuno, ohwoola hu mataango, hu 
bahaye ohwefuunula. 

43Arooni neende abaana bae bahoyere ohuchefwaalaanga buli lu baba nibachia 
ohwiingira mu Yeema ly'Ohubaao hwaange, oba nibasuda sa aambi neende 
alutaari ohuhalaabana koti abalaamisi Abuundu Woolerefu, hu bahaye 
ohwiitwa hu lw'ohwefuunula. Lino lako ly'olubeerera eyiri Arooni neende 
abeechuhulu bae.” 

Ohutula 29 

Ebilagiiriro by'ohwaawulaanga Arooni neende abaana bae ohubechaanga 
abalaamisi 
(Lef 8:1-36) 

1“Bino nibyo bi ochia ohuhola hu Arooni neende abaana bae ohubayaanayo 
ohuba abalaamisi mu buhalaabani bwaange. Bukula esurusi njere, alala neende 
amakoondi mamiiku kabiri, akataaliho obulema bwoosi. 

2Wehoonyere obusye bw'engaano buhiramo obulai, obutaalimo amamera, mani 
obuholemo emigaati niwehoonyera amafuta k'enaasi, neende ekiindi kibe sa 
emihaya nikibulamo amafuta ako, nae ekiindi kifwaanane neende bbisikuuti 
bibahirweho sa amafuta. 

3Kite mu simweero mani omale okimberese nooba n'oyaana esurusi neende 
amakoondi mamiiku kabiri kala. 

4“Leeta Arooni neende abaana bae hu mulyaango kw'Eyeema ly'Ohubaao 
hwaange, mani obaboolere bahole omusiro kw'ohweeyoka. 

5Bulaanu bukula Arooni mani omale omufwaase ebyefwaalo by'obulaamisi, 
esaati, eganjuula libakerehaho olusibiro lwoomusibuno, olusibiro 
lwoomusibuno, esituundu sy'engubo esy'ohusirifu, neende omusiipi. 

6Mala otyo mani omuteeho engubo yoohumutwe mani oboyeho esilolero 
syoolerefu esy'ohweyaanwayo, esyasaatwaho emboosi chino mbwe, 
‘Ndayaanwayo eyiri Omwaami.’ 

7Mala mani obukule amafuta kaawulaanga, mani okachuhe hu mutwe kwae, 
mani omwaawule. 

8“Leeta abaana bae bosi mani obafwaale amasaati; 

9babaheho ekohe weebodoohanie ebibuno byaabwe haandi omale obaboye 
enjuunga hu mitwe kyaabwe. Eyo niyo engeri yoochia ohwaawuliramo Arooni 
neende abaana bae. Abo alala neende abeechuhulu bwaabwe nibo abahoyere 
ohuhalaabaniraanga koti abalaamisi baange endaalo choosi. 

10“Bulaanu leeta eng'oombe surusi mu moni w'Eyeema ly'Ohubaao hwaange, 
oboolere Arooni neende abaana bae ohuta emitwe chaabwe hu mutwe kwayo. 

11Yitira esurusi eyo abweene ao mu hubaao hwaange hwoolerefu mu siruwa 
sy'Eyeema elyo. 

12Bukula amabaanga kaandi ak'esurusi eyo, mani niwehoonyera olwaala lwao, 
okabahe hu bituundu byasoba eby'alutaari. Noomala otyo, bulaanu chia ochuhe 
amabaanga kadoong'ere mu bwiihalo bwa alutaari eyo. 

13Ohuloondia, chia obukule amasinya koosi akabwiihaanga ku bituundu byoosi 
eby'omuukati, ebituundu bihiramo obulai eby'esini, neende efuko chibiri 
neende amasinya kachiriho koosi, mani obisaambire byoosi hu alutaari, bibe 
esiyaanwa siwumbereese ese. 

14Nae chia osaambire enyama yoosi ey'esurusi eyo, eseero lyayo obuse bwayo, 
alala neende amala koosi erwaanyi w'ekaambi eyo. Sino sichia ohuba esiyaanwa 
sy'ebyonoono by'obulaamisi. 

15“Haandi bukula ekoondi miiku lala, mani oboolere Arooni neende abaana bae 
babukule amahono kaabwe bakate hu mutwe kwalyo. 

16Liite, obukule amabaanga kalyo okanyulaanyuse hu nyaande chine choosi 
ech'alutaari. 

17Mala otyo odonya-donye emiiku elyo mu bituundu; yosa ebituundu biri 
mukati byoosi bulai, neende eby'ebinama by'enyuma byoombi, mani omale 
obite byoombi hu mutwe kwalyo, alala neende ebituundu biindi bira byoosi. 

18Saamba emiiku elyo lyoosi hu alutaari koti esiyaanwa sy'ebyaahulya. Esaami 
y'esiyaanwa sino yindyooyeranga muno. 

19“Bukula haandi ekoondi miiku liindi, ekoondi lyehoonyerwa ohuwaanayo, 
mani oboolere Arooni neende abaana bae bate amahono kaabwe hu mutwe 
kwalyo. 

20Liite, mani omale obukuleho amabaanga kaandi okabahe hu mbuliiriro 
ch'amatwi k'Arooni neende abaana bae, neende hu njala saacha ech'amahono 
kaabwe maluungi haandi neende hu njala saacha ch'amakulu maluungi. Mala 

otyo mani owaanye amabaanga kadoong'ereho hu nyaande chine choosi 
ech'alutaari. 

21Haandi bukulaho hu mabaanga akali hu alutaari, neende amafuta kaawula, 
mani omale okanyulaanyuse hu Arooni neende hu ngubo chae, haandi neende 
hu basyaani bae alala neende engubo chaabwe. Ye, abaana bae, alala neende 
engubo chaabwe, byoosi biba bicha ohuba nibiyaanirweyo eyiri ese omweene. 

22“Chia oheenge omaleho amasinya koosi ak'ekoondi miiku elyo, amasinya 
k'eseembe, amasinya kabwiiha hu bituundu biri mukati, ebituundu bihiramo 
obulai eby'esini, efuko chibiri alala neende amasinya kachiriho, alala neende 
ly'esinama sisaacha. 

23Nae ohutula mu simweero sikiingire emigaati kitaabbaahirwe ki baanyaaniire, 
chia obukuleho omugaati mulala kwa buli enono: omugaati mulala 
okwadeeherwa amafuta k'enaasi, nae okuundi mulala okutadeeherwa amafuta 
ako, haandi neende bbisikuuti silala. 

24Ta ebyohulya bino byoosi mu mahono k'Arooni neende abaana bae, mani 
obaboolere babiyaane yiindi koti esiyaanwa syaabwe sy'enjaulo. 

25Haandi mala otyo mani obatuseho ebyohulya ebyo, mani omale obisaambire 
hu alutaari, n'obikereehe hu biyaanwa bisaambwa sa, hu bibe koti esiyaanwa 
sy'ebyahulia yiindi. Esaami y'esiyaanwa sino yindyooyeranga muno. 

26“Haandi bukula esigwoogwo sy'ekoondi miiku lino, mani omale osiyaane 
yiindi koti esiyaanwa sy'enjaulo. Esituundu sy'ekoondi lino sino, sichia ohuba 
omukabo kwao. 

27“Omulaamisi yeesi naaba niyaaulwa, esigwoogwo neende esinama sy'edaho 
sy'emiiku lino, ebyehoonyerwa hu hwaaula, bihoyere ohuyaanwaanga yiindi, 
koti esiyaanwa sikabuhaaneho, mani byateebwa endulo hulw'Abalaamisi 
boong'ene. 

28Huno huheengao hwaange hutakaluuhana daawe, mbwe abaandu baange 
nibaba nibayaana esiyaanwa syaabwe esy'obusaangirani, esigwoogwo neende 
esinama by'esisolo esyo, biba eby'abalaamisi. Sino siba siri esiyaanwa 
sy'abaandu beene eyiri eese, Omwaami. 

29“Ebyefwaalo by'obulaamisi by'Arooni, bihoyere ohudiiswa abaana bae 
n'afwiire, babyefwaleenge nibamalire ohwawulwa. 

30Omwaana w'Arooni oba niye omukaluuhe mu makulu koti omulaamisi, haandi 
oyo oba niyeengiraanga mu Yeema ly'Ohubaao hwaange, ohuhalaabana 
Abuundu Woolerefu, ahoyere ohufwalaanga ebyefwaalo bino endaalo chitaanu-
na-chibiri. 

31“Chia obukule enyama y'ekoondi miiku lira elyehoonyeerwe ohwaawula 
Arooni neende abaana bae, mani muyideheere Abuundu Woolerefu. 

32Mu siruwa sy'Eyeema ly'Ohubaao hwaange niwo yi bahoyere ohuliira enyama 
eyo alala neende emigaati kiba nikidoong'ere mu simweero. 

33Bahoyere ohulya esyo esiba nisyehoonyerwa mu muduunga kw'ohuleherwa 
nibali nibabaawula. Abalaamisi boong'ene nibo abahoyere ohulya ebyohulya 
bino, olwohuba byoolerefu nibyo. 

34Nae, nabaao enyama oba emigaati, ebinyala ohudoong'a nibitaliirwe byaakona 
bwaahya, biba bihoyere ohusaambwa byaalala; sibihoyere ohuliibwa daawe, 
olwohuba byoolerefu nibyo. 

35“Hola omuduunga kw'ohwaula Arooni, neende abaana bae kumale endaalo 
chitaanu-na-chibiri cheene, koti lu hulagiire. 

36Mani buli ludaalo ohoyere ohuyanaanga esurusi ndala koti esiyaanwa, hu 
syonoono sinyale ohuleherwa. Sino siba sichia ohuba esilabya alutaari. Noomala 
noosichuhaho amafuta k'enaasi, ohusihola sibe esyoolerefu. 

37Hola otyo buli ludaalo hu ndaalo chitaanu-na-chibiri enaamba. Ao niwo yi 
alutaari yiba yicha ohuba enjoolerefu yeene, mani buli muundu yeesi, oba 
esiindu syoosi esiba sichia ohuyegeeng'aho, siba sichia ohunyaalwa neende 
obunyala bw'obwoolerefu bwaayo. 

Ebiyaanwa bya buli nyaanga 
(Hub 28:1-8) 

38“Buli ludaalo, endaalo choosi echiicha, yanaangayo hu alutaari amakoondi 
madoto kabiri akamalire omwaaka mulala. 

39Yaanaangayo ekoondi doto lala echuli, nae eliindi engoloobe. 

40Ohuchiira alala neende ekoondi elyo, yaanangayo ekiloguraamu ndala 
ey'obusye bw'engaano bunyuhe muno obukaandirwe neende elita ndala 
ey'amafuta k'enaasi haya. Haandi chuhaangao elita ndala ey'efiini koti 
esiyaanwa. 

41Yaanangayo ekoondi lyohubiri lira engoloobe, haandi ohuchiira alala nalyo, 
yaanangayo obusye bwaaka butyo, amafuta, alala neende efiini, ebibeere 
eby'echuli. Sino nisyo esiyaanwa sy'ebyaahulya yi ndi ese Omwaami, haandi 
esaami yasyo yindyooyeranga muno. 

42Mani hulw'endaalo echiicha choosi, esiyaanwa sisaambe sino, sihoyeere 
ohuyaanwaanga mu hubaao hwaange, mu siruwa sy'Eyeema ly'Ohubaao 
hwaange. Ao niwo yiinja ohwakaananaanga neende abaandu baange mani nyala 
ohulomaloma naang'we. 

43Ao niwo yiinja ohubukaananiraanga neende abaandu ba Yisiraeli, mani 
obulafu bumesuhana bw'ohubaao hwaange nibwo obuchia ohuhola ohulaanga 
abuundu ao ohuba aoolerefu. 

44Njia ohuhola Eyeema alala neende alutaari bibe ebyoolerefu, haandi njia ohuta 
endulo Arooni neende abaana bae baaholereenge koti abalaamisi. 

45Mani njia ohumenyaanga mu Abaisiraeli, ni ndi Nasaae waabwe. 

46Bachia ohumanya bati ese niise Omwaami, Nasaae waabwe, owabatusa mu 
Misiri, hu nyale ohubamenyaangamo. Ese niise Omwaami waabwe, haandi 
Nasaae waabwe.” 

Ohutula 30 

Alutaari y'ohusaambiraangaho obubbaani 
(Hut 37:25-28) 

1“Hola alutaari ohutula mu mbaao ch'omugaasia, ohusambaanga obubbaani. 

2Yihoyere ohuba eyaakanirira enyaande choosi, esetimiita amahumi kane 
neende chitaanu obuleeyi, neende esetimiita amahumi kane neende chitaanu 
obubaambali, haandi yihoyeere obuba seetimiita amahumi kataanu-na-kane 
aakulu. Ebyasobaho biri hu soonda chayo chine bihoyere ohuyeediiraho byaaba 
koti esiindu silala. 

3Bwiiha aakulu wayo, enyaande chine choosi, ebyasobaho byoosi, neende 
esaabbu haya, haandi oteeho olukohobero lw'esaabbu luyebodohaanie. 

4Hola engata ch'efeesa ech'ohuyikiingira, mani omale ochiteere aambi neende 
huundulo, hu nyaande chibiri ohudiira emisiruunga kichia ohuyikiingaanga. 

5Hola emisiruunga kino eky'embaao ch'emigasia mani ochibwiiheho neende 
esaabbu. 

6Bukula alutaari yino oyite erwaanyi w'epasya yideembere emberi 
w'Esanduuku ly'Endagaano. Ao niwo yi njia ohubukaananiraanga naawe. 

7Buli chuli Arooni niyecha ohutekeha amataara ako ahoyere 
ohusaambiraangaho obubbaani bw'esing'aari silai. 

8Ahoyere ohuholaanga atyo haandi buli lwa yaambia amataara engoloobe. 
Esiyaanwa sino esy'obubbaani sihoyeere ohwemeeda ohuchiiririraanga sityo sa 
ataali ohukairaho hwoosi, endaalo chiicha choosi. 

9Otayaaniraanga hooho huno obubbaani bwoosi obutafukiirirwa daawe, oba 
esiyaanwa sy'esisolo syoosi-syoosi, oba esiyaanwa sy'emere syoosi-syoosi, 
haandi kata otachuhaangaho esiyaanwa syoosi esy'efiini syoosi-syoosi. 

10Lulala hu mwaaka, Arooni ahoyere ohuholaanga omuduunga kw'ohulabya 
alutaari yino, neende ohutechaanga hu byasoba by'alutaari bine ebyo 
amabaanga ak'esisolo siba nisiyaanirweyo ohumalao esyonoono. Sino 
sinaholwaanga buli mwaaka endaalo choosi echiicha. Alutaari yino yihoyeere 
ohuba enjoolerefu endaalo choosi pe, eyaandeherwa ese Omwaami.” 

Omusolo kw'eyeema ly'ohubaao hw'Omwaami 

11Omwaami haandi yaboolera Musa ati, 

12“Nooba noobala abaandu ba Yisiraeli, buli musaacha ahoyere ohuunduunga 
obukusi buchiana neende obulamu bwae buli, hu bulaanu amasira koosi kahae 
ohumukwaaho ohubalibwa ohwo nihuli ohuchiiririra. 

13Buli muundu yeesi obalwa ahoyeere ohutuungaanga eseende chihoyera, 
nichikerwa ohweema hu sikero siholerwaho. Buli muundu ahoyeere 
ohundusiraanga sino koti esiyaanwa. 

14Buli muundu yeesi oba n'abalwa mu hubalwa ohwo, ohuboola mbwe, buli 
musaacha ow'emyaaka amahumi kabiri, neende ohuhira ao, niye oba nahoyeere 
ohutuunga obuungi buno. 

15Omusaacha muyiinda nae haba s'ahoyeere ohutuunga echihiraho ao, kata sa 
omusaacha mumanani ohutuunga echitayera, nibaba nibatuunga obuungi buno 
obw'obulamu bwaabwe. 

16Solosa eseende chino ohutula hu baandu Abaisiraeli, mani ochiehoonyere 
ohuliinda Eyeema ly'Ohubaao hwaange. Omusolo kuno kuchia ohuba 
okwohwofwang'aniamo obulamu bwaabwe, mani mba njia ohwiichulisa 
ohubalwaaniliraanga.” 

Olukaraaya lw'omugasa. 

17Omwaami yaboolera Musa ati, 

18 “Hola olukaraaya lw'omugasa neende obwiihaliro bw'omugasa. Chia olute 
akatikaati w'Eyeema neende alutaari, mani oluchuhemo amaachi. 

19Arooni neende abaana bae bahoyere ohwehoonyeraanga amaachi ako 
ohweyosa amahono neende amakulu kaabwe 

20nibateengira mu Yeema oba nibataasuda hu alutaari ohuyaanayo esiyaanwa 
sy'ebyaahulya. Ao haba sibaba nibachia ohwiitwa. 

21Bahoyere ohweyosaanga amahono neende amakulu kaabwe, hu bahaye 
ohufwa. Elako lino nilyo li beene abo neende abeechuhulu baabwe bachia 
ohuloondaanga endaalo chosi pe.” 

Amafuta kabahwa ohwaawula 

22 Omwaami haandi yaboolera Musa ati, 

23“Bukula ebiluunga bihiramo obulai, ekiloguraamu chisaasaba echa ‘miira’ 
y'amaachi, ekiloguraamu chidatu echa ‘sinamooni’ yiwunya bulai muno, 
ekiloguraamu chidatu echia ‘emikachi’ chiwunya bulai muno, 

24neende ekiloguraamu chisaasaba echia ‘kasiya’ (byoosi nibikererwe ohweema 
hubikero byehoonyerwaanga). Meedaho elita chine ech'amafuta k'emiseituuni, 

25mani ohole ohulabya hw'ohuchuhaho amafuta, akasaasirwe koti 
ak'ohwebaha. 

26Wehoonyere akeene ako koti ak'ohuchuha noolabya Eyeema ly'Ohubaao 
hwaange, Esanduuku ly'Endagaano, 

27emeesa neende ebyehoonyerwaho byaayo, esiteeni sy'etaara neende 
ebichiiraho byoosi, alutaari y'ohuniooheseraho obubbaani, 

28alutaari y'ohusaamba ebiyaanwa, alala neende ebiindu bichiiraho byoosi, 
neende olukaraaya lw'ohwesaabiramo alala neende obwiihaliro bwaalwo. 

29Yaanayo ebiindu bino byoosi mu ngira yino, mani biba bicha ohuba 
ebyoolerefu byeene, mani buli oyo yeesi obyegeeng'aho oba esiindu syoosi-
syoosi esibyegeeng'aho, aba achia oba siba bicha ohunyaaswa neende amaani 
k'obwoolerefu obubiriho obwo: 

30Haandi chia ochuhe amafuta hu Arooni, neende abaana bae, mani obaawule 
babe abalaamisi mu buhalaabani bwaange. 

31Mani oboolere abaandu ba Yisiraeli oti, “Amafuta moolerefu kano 
akohwaawulaanga, kahoyeere ohwehoonyerwaanga mu buhalaabani bwaange 
endaalo choosi echiicha. 

32Haba sikahoyere ohuchuhwa hu muundu wa buli buhya daawe, haandi 
simwehoonyeraangaho esaasa nasilala eyo ohuhola amafuta kafwaanaho katyo. 
Ako moolerefu niko, mani eng'we muhoyere ohukayira koti amoolerefu. 

33Mani oyo yeesi ohola akafwaanana nako, oba ohwehoonyeraho hu keene kano 
hu muundu yeesi otaali omulaamisi haba saaba achia ohubukulwaho koti mulala 
hu baandu baange.” 

Obubbaani 

34Haandi Omwaami yaboolera Musa ati, “Bukula obuungi bwaakanirira obwa 
buli biluungo by'esing'aari bino, nataafi, sekeleeti, kelibbena, neende obubbaani 
bulafu. 

35Wehoonyere ebyeene bino ohuhola obubbaani, obusaasaaniiswe koti amafuta 
k'ohwebaha. Meedamo omuunyu ohubiliinda bibe abweene, haandi 
ebyoolerefu. 

36Swaakaho ebiindi byeenyuhuule koti obusye, mani obiyire obiingise mu 
Yeema ly'Ohubaao hwaange, mani obunyulaanyuse emberi w'Esanduuku 
ly'Endagaano. Yira obubbaani buno koti obuli obwoolerefu bw'elalira. 

37Mutehoonyeraangaho ehola yino yiti ohweholera abeene obubbaani 
bufwaanaho buti. Bubukule koti obwoolerefu buyaanirweyo yi ndi. 

38Omuundu yeesi niyoola yaaholaho obuundi bwafwaanaho koti buno 
ohwehoonyera koti ohweebaha sa, haba saaba n'achia obukulwaho koti mulala 
hu baandu baange daawe.” 

Ohutula 31 

Abahalaabani b'ohwoombaha Eyeema ly'Ohubaao hw'Omwaami 
(Hut 35:30—36:1) 

1Omwaami yaboolera Musa ati, 

2“Ese ndadoola Bbesaleeli, omwaana wa Wuri haandi omwiichulu wa Huuri, 
ohutula mu nono ya Yuda, 

3mani mwichuusemo Mwooyo wa Nasaae. Mubeere obunyala bw'ohumanya, 
obumanyirifu, neende obunyala bw'ohuhola buli mulimo kudaha ohuyiiya 

4ohuhola endekeha y'ohuyiiya emera y'ebiindu neende ohubihola mu esaabbu, 
efeesa, neende mu mugasa; 

5mu huheenga ebbaangili chichia ohutekehwa; ohubaacha ebiindu mu mbaao; 
haandi neende aka buli mulimo kwoosi okudaha ohuyiiya. 

6Haandi ndooleremo Oholiabbu, omwaana w'Ahisamaki, ohutula mu nono ya 
Daani, oba ahole nae. Haandi mbereese obunyala buhunuufu abaandu baandi 
bahalaabani bamanyirifu boosi, hu banyale ohuhola buli siindu syoosi si ndagira 
endi siholwe: 

7Eyeema ly'Ohubaao hwaange, Esanduuku ly'Endagaano alala neende 
esifuuniho syahwo, neende ebiindu byoosi ebichiira hu Yeema elyo, 

8emeesa neende ebyehoonyerwaho byoosi, esiteeni sy'etaara esy'esaabbu haya 
alala neende ebyehoonyerwaho byoosi, alutaari y'ohuniooheseraho obubbaani, 

9alutaari y'ebiyaanwa bisaambe alala neende ebyehoonyerwaho byoosi, 
engaraaya y'ohweyoseraho neende obwiihaliro bwaachio, 

10ebyefwaalo by'obulaamisi by'esiroonyo bya Arooni neende abaana bae 
ohwehoonyeraanga nibahalaabana koti abalaamisi, 

11amafuta kachuhwa nikaawula, neende obubbaani buwunya esing'aari silai 
muno ako Abuundu Woolerefu. Mu huhola ebiindu bino byoosi, bahoyere ohuba 
nga banyala ohubihola sa koti lu hulagiire.” 

Sabbaato, oludaalo lw'ohuwuluuha 

12Haandi Omwaami yalagira Musa 

13ohuboolera abaandu ba Yisiraeli ati, “Liindeenge Sabbaato, oludaalo lwaange 
lw'ohuwuluuha, olwohuba aho niho ahalolero hali akatikaati weeng'we neende 
naange endaalo choosi echiicha, aheekesa mbwe ese, Omwaami, mbaholere 
mube abaandu baange syeeng'ene. 

14Muhoyere ohuliinda Sabbaato, oludaalo luno olw'ohuwuuluha, olwohuba 
lwoolerefu nilwo. Oyo yeesi otaluliinda, mani yeholera emirimo hu ludaalo olwo, 
ahoyere ohwiitwa. 

15Eng'we muli neende endaalo chisaasaba chi muhoyere ohuholeraangamo 
emirimo kyeeng'we, nae olw'ohutaanu-na-habiri ludaalo lwoong'ene 
lw'ohuwuluuha olwandeherwa ese omweene. Oyo yeesi ohola omulimo kwoosi 
hu ludaalo olwo, ahoyere ohwiitwa. 

16Abaandu ba Yisiraeli bahoyere ohuliinda Sabbaato koti ahalolero 
h'Endagaano. 

17Hano halolero h'olubeerera akatikaati w'abaandu ba Yisiraeli naange, 
olwohuba ese Omwaami, ndahola Ekulu neende esyaalo mu ndaalo chisaasaba, 
mani hu ludaalo lw'ohutaanu-na-habiri ndaakama ohuhola emirimo mani 
ndaawuluuha.” 

18Bulaanu Nasaae niyamala ohulomaloma neende Musa hu Lugulu lwa Sinai, 
yamuberesa ebituundu bibiri eby'amakina hu Nasaae mweene yali 
niyaandiikireho amalako ako. 

Ohutula 32 

Esurusi njere ey'esaabbu 
(Amal 9:6-29) 

1 Nae bulaanu abaandu nibabona bati Musa yali nahiindire ohwiiha ohutula hu 
lugulu olwo, nibabona bati yali ahiindireyo muno, bebuusa bebodoohania 
Arooni mani baamala baboola bati, “Efwe haba sihumanyire esiindu siinyala 
ohuba nisikwiire hu omusaacha wuno Musa, omusaacha watutusa mu Misiri; 
mani ewe tuholere nasaae weefwe.” 

2Arooni yababoolera ati, “Mufwaalule ebbaangili choomumatwi ech'esaabbu chi 
abahasi, abaana basyaani beeng'we, neende abaana bahaana beeng'we 
befwaalire, mani mu chiindeetere.” 

3Mani abaandu boosi befwaalula ebbaangili chaabwe ch'amatwi mani 
nibachileeta eyiri Arooni. 

4Arooni yabukula ebbaangili ch'amatwi echio, mani yaachisaangulusa, yaachuha 
esaabbu eyomu siloongero, mani yaahola esurusi njere ey'esaabbu. Abaandu 

nabo baboola bati, “Yisiraeli, wuno niye nasaae weefwe, owatwiimirira 
yaatutusa mu Misiri!” 

5Haandi Arooni yoombaha alutaari mu moni w'esurusi njere ey'esaabbu, mani 
naamala n'alaangirira ati, “Muchuli yicha ohubaao esidyaalo esy'ohwiisa 
oluyaali mu Omwaami.” 

6Mani echuli-chuli mu ludaalo lwaloondaho, abaandu baleeta ebisolo bati ba 
biite mani babisaambe koti ebiyaanwa, nae ebisolo biindi bibe eby'ohuliibwa sa 
koti esy'ohuwaayo sy'obusaangirani. Abaandu beehala aasi mani bachaaka 
ohulya neende ohung'wa, ebyatuliramo ohumeera neende ohuyirana. 

7Mani Omwaami yaboolera Musa ati, “Ewe yiha okoboleyo bwaangu, olwohuba 
abaandu bao, ba weemirira waatusa mu Misiri, boonoonere mani baamala 
baahayuhaho. 

8Bamalire hale ohutula hu ngira yi ndabalagira ohuloonda; baholere esurusi 
njere ohutula mu esaabbu yisaanguluuhe mani nibamala nibayiinamira haandi 
ni bayiyaanira ebiyaanwa. Bali ohuboola bati, yino niyo nasaae waabwe, 
owabeemirira yaabatusa mu Misiri. 

9Ese omweene manyire esyeejo si baandu bano bali nasyo. 

10Mani bulaanu, ewe otateemaho ohuungayirira daawe. Ese ndi omunyoolefu 
nabo, mani njia ohubasihirisa sa. Niimala endyo, hu njiche huhole ewe neende 
abeechuhulu bao mube esyaalo sihoongo muno.” 

11 Kata katyo Musa nae yachaaka sa ohwekweeda Omwaami Nasaae wae 
n'aboola ati, “Omwaami, lwasiina onyoolerera abaandu bao sa obwakiire ao, 
abaandu ba ewe omweene wanunula sa mu Misiri, niwehoonyera obunyala 
buungi butyo, haandi neende amaani kao kakiire ao katyo? 

12Lwasiina oli ohukera Abamisiri bachaake ohuboola bati, ewe hane watusa sa 
abaandu bao mu Misiri, nootekehaanga ohubeetera muungulu, haandi noomala 
noobasihirisira elalira? Ewe leha sa ohunyoolera; kaluuhania ebibaaso byao, 
mani omale ohaye ohuleeta omusihiriro kuno eyiri abaandu bao. 

13Yichulisa abahalaabani bao bala koti Abburahamu, Yisaka, neende Yakobbo. 
Yichulisa esisuubise simaliirifu si wabaholera oti ochia ohubaberesa 
abeechuhulu abaangi abaaka koti eng'ining'ini chiri muukulu, haandi neende 
ohuberesa abeechuhulu baabwe eloba elyo lyoosi li wabasuubisa oti nilio elichia 
ohuba obusiha bwaabwe endaalo choosi pe.” 

14Mani Omwaami yakanya ohukaluuhania ebibaaso byae mani yaahaya 
ohuleeta hu baandu bae abo omusihiriro ku yali natiisa-tiisire ohubaleetaho. 

15Musa bulaanu yeeha aasi ohutula hu lugulu, n'akiingire ebituundu bibiri 
eby'amakina bira, ebyaandiikwaho amalako hu nyaande choombi. 



192 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Nasaae mweene niye owali naaholere ebituundu bibiri eby'makina ebyo, 
haandi niyali omweene n'abisaatireho amalako ako. 

17Yosua nae yawulira abaandu nibali ohuyokera mani yaboobera Musa ati, “Ese 
ndi koti oli ohuwuliraangaho esiyoka sy'eye nisiri mu kaambi.” 

18Musa nae n'aboola ati, “Kata katyo, esyo syooka haba sisiri ohuubba koti 
oluyoka lw'ohweehoya hw'ohuyiingira, oba ohulira hw'ohuhirwa; ni esiyoka 
sy'ohweemba.” 

19Musa niyasuda aambi muno neende ekaambi yoola ohubona esurusi njere 
neende abaandu bali nibali ohuhinaanga, yeechula yaabira etima. Mani niyali 
hwaali mu nandaalira y'olugu olwo, Musa yahubba aasi ebituundu by'amakina 
bi yali naakiingire ebyo, mani byaadiha. 

20Yabukula esurusi njere eyo, yi bali nibaholere, yaayisaangulusa, yayisya 
niyehola obusye bunyuhe muno, mani n'abusaasaania neende amaachi. Yayiika 
abaandu ba Yisiraeli abo ohubung'wa bwoosi pe. 

21Niyamala atyo yaboolera Arooni ati, “Ewe, abaandu bano babeere bahuholere 
batye, hu weemao waakera baahola esyonoono sibi syakiire ano siti?” 

22Arooni nae yamukobolamo ati, “Ewe otaanyoolerera daawe; ewe wesi 
omweene omanyire koti lu baandu bano bali abamaliirifu ohuholaanga 
esyonoono. 

23Abeene beechere yiindi mani baamboolera bati, ‘Efwe haba sihumanyire 
esyakwa hu musaacha wuno Musa, owatutusa mu Misiri; mani ewe maya 
akatuholera nasaae yeesi, onyala ohutwiimiriraanga.’ 

24Mani ese ndaabasabire ohundeetera ebyefwaalo byaabwe byesaabbu, mani 
buli oyo yeesi owabeere naaliho nasyo yefwaalulaho, mani nibabiimberesa 
byoosi. Ese mani ndaasukuune ebyefwaalo ebyo byoosi mu muliro, mani 
esyaatuliremo nisyo esurusi njere yino!” 

25Ao Musa yaabona ati, hane Arooni niye owakera abaandu baamuhaya ohutuka, 
bachaaka ohweehola eby'obusiru mu moni w'abasuku baabwe. 

26Yeema mu siruwa sy'ekaambi niyehuuma ati, “Oyo yeesi omanyire ati ali hu 
lubeka lw'Omwaami yeeche eno!” Abaleefi boosi basuda yaali mani 
bamweebodoohania, 

27yababoolera ati, “Omwaami Nasaae wa Yisiraeli ali ohulagira buli mulala 
hweeng'we ohubukula olugaanga lwaae, mani achie abite mu kaambi 
ohuchaakira hu siruwa sino, ohwoola hu siindi sira, niyeeta bamwaanang'ina, 
abeecha bae, kata neende abamenyaane bae.” 

28Abaleefi boosi bafuniha, mani beeta aambi abasaacha elifu chidatu (3,000) 
abalaamba hu ludaalo olwo lwoong'ene. 

29Musa haandi yaboolera Abaleefi ati, “Nyaanga yino, mbao munyalire 
ohwelabya abeene koti abalaamisi mu buhalaabani bw'Omwaami, ni 
mwiitireenge abaana basyaani beeng'we, neende abasyaani beeng'we, mani 
Omwaami mweene amalire ohubaberesa ehabi chae.” 

30Nibwahya oludaalo lwaloondaho, Musa yaboolera abaandu boosi ati, “Eng'we, 
mwaholere esyonoono sibi muno. Nae kata katyo, ese bulaanu haandi ndi 
ohuchia niine hu lugulu luno eyiri Omwaami; awuundi nyala ndanyoola 
ohuleherwa hw'esibi syeeng'we sino.” 

31Musa haandi yakobola eyiri Omwaami mani yaamala yaamuboolera ati, 
“Abaandu bano baholere esyonoono sibi muno. Baholere nasaae ohutula mu 
esaabbu, haandi baamwiinamira. 

32Nae ewe mala akalehera esyonoono syaabwe esyo; nae nikali mbwe 
soonakanya ohuhola otyo, mani ewe maya sa akasaangula eliita lyaange ohutula 
mu sitabo si wandiikamo ameeta k'abaandu bao.” 

33Nae Omwaami yakobolamo ati, “Siri yiindi mbwe, ni abo abonoona mu moni 
waange, ba meeta kaabwe njia ohusaangula ohutula mu sitabo syaange. 

34Bulaanu, ewe chia sa wiimirire abaandu abo obayire abuundu yi 
ndahubooleraho ao. Yichulisa oti, malaika waange achia ohuhwiimiriraanga, nae 
kata katyo, esiha sichia ohwoola si mweene njia ohubonereseramo abaandu 
bano hulw'esibi syaabwe.” 

35Omwaami yatuma oluumbe lubi hu baandu abo, olwohuba bali nibo abakera 
Arooni yaahola esurusi njere ey'esaabbu. 

Ohutula 33 

Omwaami alagira Yisiraeli ohutula hu Lugulu lwa Sinai 

1 Omwaami yaboolera Musa ati, “Bulaanu, tula abuundu ano, ewe alala neende 
abaandu ba watusa mu Misiri, muchie mu syaalo si ndasuubisa ohuberesa 
Abburahamu, Yisaka, neende Yakobbo, neende abeechuhulu baabwe. 

2Njia ohutuma malaika yeeche yi muli abeemirire, haandi njia ohwiirusamo 
Abakanani, Abaamoori, Abahiiti, Abaperisi, Abahiifi, neende Abayebbusi. 

3Mbao muli ohuchia mu loba lirimo ebiindu, eloba elai. Nae ese omweene haba 
siindachia naang'we, olwohuba eng'we muli abaandu b'esimyeeni, nyala ndoola 
ohubasihirisira hu ngira.” 

4Abaandu nibawulira batyo, bachaaka ohulira mani baahaya ohwefwaalangaho 
ebbaangili choosi neende ebitaadi. 

5Olwohuba Omwaami yali n'alagiire Musa ohubaboolera ati, “Eng'we muli 
abaandu b'esimyeeni. Niimba niinjia ohuchaanaho naang'we kata hulw'esiha 

esidiidi syeene, mba njia ohubasihirisira elalira. Nae bulaanu, mwefwaaluleho 
ebbaangili cheeng'we choosi, neende ebitaadi byeene, hu bulaanu mbone 
esiindu si mba niinjia ohubaboolera.” 

6Nibaba nibamalire ohutula hu Lugulu lwa Sinai, abaandu ba Yisiraeli haba 
sibeefwaalaangaho ebbaangili choosi, kata neende ebitaadi byoosi daawe. 

Eyeema ly'Ohubaao hw'Omwaami 

7Buli lu baandu ba Yisiraeli baholaanga ekaambi, Musa yoombahaanga Eyeema 
lyoolerefu elyo eyale hooho ohutula mu kaambi eyo. Eyeema elyo 
lyalaangwaangwa mbwe Eyeema ly'Ohubaao hw'Omwaami, mani oyo yeesi 
owalichiingi naadaha ohweteebaho hu Omwaami yatulaanga mu kaambi mani 
achia erwaanyi eyo yi liri. 

8Buli lu Musa yalichiingi n'atulire ohuchia erwaanyi bweene eyo, abaandu 
beemereraanga sa mu milyaango ky'amayeema kaabwe ohwewuunja Musa 
ohumubona ohwoola lu yeengira mu Yeema omwo. 

9Musa niyalichiingi n'amalire ohwiingiramo, esiiro y'esireesi yeechaanga 
niyiiha ohutula aakulu, mani niyeema hu mulyaango kw'Eyeema elyo, Omwaami 
achaaka ohulomaloma neende Musa naali mu sireesi esyo. 

10Abaandu nibabonaangaho sa bati, esiiro y'esireesi niyiri mu mulyaango 
kw'Eyeema elyo, boosi baguunamaanga sa aasi. 

11Omwaami yechaanga alomaloma neende Musa, emoni-hu-moni, koti sa 
omuundu yeesi yahalomaloma neende omwiicha wae. Mani n'amala atyo, Musa 
yakobolaanga mu kaambi. Nae omusyaani muraaga walichiingi omuhoonyi wae, 
Yosua, omwaana wa Nuuni, yadoong'aanga sa mu Yeema omwo. 

Omwaami asuubisa ohubechaanga alala neende abaandu bae 

12Musa haandi yaboolera Omwaami ati, “Ni obwadyeeri bweene mbwe ewe 
wumboolere ohuchia ohwiimirira abaandu bano ohuchia mu syaalo esyo, nae 
haba siwumboolereho oyo yoocha ohutuma yeeche huchie nae. Ewe oboolere sa 
oti, mbwe waamanya bulai muno haandi wusaangaaliire muno. 

13Nae bulaanu nikali mbwe oli otyo, kanya wumboolereho endekeha chao 
manye koti lu chiri, hu nyale ohuhuhalaabanira bulai, nindemeeda 
ohuhusaangaasa. Yichulisaho haandi oti, ewe omweene wamala ohweedoolera 
abaandu bano ohuba abao beene.” 

14Omwaami yaboola ati, “Ese omweene mani njia ohuchiaana naang'we haandi 
njia ohubaberesa obuyiingiri.” 

15Musa nae yakobolamo ati, “Nikali mbwe ewe haba soocha ohuchiaana naafwe, 
otatufukiiriraho ohutula abuundu ano. 

16Ataali ao, wiina mweene oba n'achia ohufukiirira ati, oli omusaangaafu neende 
abaandu bao alala naange, n'otachiaana naafwe? Ohubaao hwao alala naafwe 
huchia ohutukabuhania neende abaandu baandi bohu syaalo huno.” 

17Omwaami yaboolera Musa ati, “Njia ohuhola sa koti lwoosabire, olwohuba ese 
humanyire bulai bweene, haandi ndahusangaalira muno.” 

18Bulaanu, Musa yasaba ati, “N'ofukiirira, leha mboneho obulafu bumesa-
mesana obw'ohubaao hwao.” 

19 Omwaami nae yakobolamo ati, “Ese njia ohuhola obulai bwaange bubite mu 
moni wao, haandi mu hubaao hwao naangirire eliita lyaange lyoolerefu. Niise 
Omwaami, haandi ese njekesa olukoosi neende esisa abo ba ndedoolera 
omweene. 

20Ese haba siinja ohuhukanya obone obweeni bwaange, olwohuba abulao oyo 
yeesi onyala ohuumbona mani yadoong'a naali omulamu, 

21nae ano mbano aliwo abuundu hu lubafu lwaange yi onyala weecha mani 
weema hu lwaanda. 

22Obulafu bumesa-mesana bw'ohubaao hwaange nibunaba nibuhubitaho, ese 
njia ohuhuta ali olwaafwa luli hu lwaanda, mani male hubwiiheho neende 
omuhono kwaange ohwoola lu ndaba niimalire ohuhubitaho. 

23Ao niwo yinjiira ohumalayo omuhono kwaange, mani onyale ohubona 
omukoongo kwaange kwoong'ene, ataali ohubona obweeni bwaange.” 

Ohutula 34 

Omukaanda kw'ohubiri kw'ebituundu by'amakina 
(Amal 10:1-5) 

1Omwaami haandi yaboolera Musa ati, “Ewe baachia ebituundu bibiri 
eby'amakina ebifwaana koti ebyaamberi bira, mani njia ohubyaandiikaho 
emboosi echali hu bituundu byataangira bira, bi waata. 

2Weetekehe bulai muno muchuli echuli, mani oniine ano hu Lugulu lwa Sinai 
obukaanane naange aakulu. 

3Abulao oyo yeesi ohoyere ohuniina yeecha naawe; abulao oyo yeesi ohoyere 
ohubonehanaho abuundu woosi hu lugulu luno; haandi abulao kata ekoondi, 
oba eng'oombe eyihoyeere ohufukiirirwa ohwaayaho kata mu nandaalira 
y'olugulu luno.” 

4Musa haandi yabaacha ebituundu biindi bibiri eby'amakina, mani echuli-chuli 
muno oludaalo lwaloondaho, yabibukula mani yaabikiinga yabiniinia aakulu hu 
Lugulu lwa Sinai, koti sa lu Omwaami yali n'alagiire. 

5Omwaami yeeha aasi naali mu sireesi, yeema nae aambi ao, mani n'atuumbula 
eliita lyae lyoolerefu, Omwaami. 

6Omwaami yabita mu moni wae, mani yaalaangirisa ati, “Ese Omwaami, ndi 
Nasaae, owechula esyoonda neende esisa, oyo otanyooleswa bwaangu, haandi 
oyo oweekesaanga obuheeri bubitiirifu neende obweesikwa. 

7Nindaanga esisuubise syaange ohumala enjibulo elifu neende elifu haandi 
ndeheraanga ebibi neende ebyonoono; nae haba siinja huhaywa ohusaandya 
abaana neende abeechuhulu ohwoolera elalira hu lwiibulo lwohudatu neende 
olwoohune hulw'ebyonoono by'abeebusi baabwe.” 

8Musa yaanguyirisa mani yaguunama yoola aasi mani yeenamira Nasaae. 

9Yaboola ati, “Ewe Omwaami waange, nikali mbwe mubwadyeeri bweene 
wusaangaaliire, ndi ohuhweekweeda okanye ochie naafwe. Abaandu bano 
b'esimyeeni nibo, nae ewe tulehere ebibi byeefwe, neende ebyonoono byeefwe, 
mani otufukiirire sa otyo hube koti abaandu bao beene.” 

Endagaano yiholwa buyaaha 
(Hut 23:14-19; Amal 7:1-5; 16:1-17) 

10Omwaami haandi yaboolera Musa ati, “Ese bulaanu ndi ohuhola Endagaano 
Njaaha neende abaandu ba Yisiraeli. Mu moni waabwe, njia ohuhola ebiindu 
bihunuufu muno ebitaakaho neende syoosi esyaholehanaho abuundu woosi hu 
syaalo huno mu syaalo syoosi. Abaandu boosi bachia ohubonera elalira 
obuhunuufu bw'ebiindu bi Ese Omwaami, nyala ohuhola, olwohuba njia 
ohubaholera esiindu sihalaka omukoongo. 

11Funihireenge amalako koosi kaanja ohubaberesa enyaanga yino. Ese njia 
ohwiirusa muno Abaamoori, Abakanani, Abahiiti, Abaperisi, Abahiifi, neende 
Abayebbusi, nimuyiingira nimuchiaanakana. 

12Mutaholaangaho endagaano yoosi neende abaandu b'esyaalo simuchia 
ohwiingiraangamo, olwohuba sino siinyala syaaba nisiri sa omuteego mubi yi 
muli. 

13Ohutusaho, eng'we likuleenge sa alutaari chaabwe, nimusihirisira elalira 
esiiro ndafu chaabwe, haandi mumala mutema mukwiisa aasi obulolero bwa 
nasaae waabwe muhasi yi balaanga Asera. 

14“Mutenamiraanga Nasaae wuundi yeesi, olwohuba ese, Omwaami, 
singanyaanga ohuba neende owunyiingania. 

15Mutaholaangaho endagaano yoosi neende abaandu b'esyaalo esyo, olwohuba 
abo nibeenamira banasaae baabwe bobukafiiri haandi nibababa ebiyaanwa, 
bachia ohubalaangaanga bati mwesi muchie mu beyambaanieho, mani muchia 
ohuteemwa mulye ebyohulya bi baberesaanga banasaae baabwe. 



197 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Abasyaani beeng'we banyala boola ohudeehya abahasi bateende abo, ababa 
bachia ohuba abataali neende obweesikwa yi ndi, nibachaaka ohwiinamiraanga 
banasaae baabwe abo. 

17  “Mutaholaanga, haandi muteenamiranga banasaae b'ebichuma. 

18  “Huseenge Esidyaalo sy'Emigaati Kitaabbaahirwe. Koti sa lu mbalagiire, 
licheenge emigaati kitaabbaahirwe ohumala endaalo chitaanu-na-chibiri mu 
mwoosi kwa Abbiibbu, olwohuba ni mu mwoosi kweene okwo, ku mwatuliramo 
Misiri. 

19  “Buli mwaana musyaani waamberi neende buli sisolo situkwa sisaacha 
syaamberi, byaange nibyo, 

20 nae muhoyere ohukulaanga nimweekobosera buli suhiri yaamberi ni 
mukulaasania nayo ekoondi doto mu bweyaango bwayo. Ni mutayikula 
mwayekobosera, mani muyifunakeenge ekosi lyayo. Kuleenge nimweekobosera 
buli mwaana musyaani waamberi. “Abulao oyo yeesi ohoyere 
ohubonehanaanga yiindi naabula esiindu sy'ohuyaana. 

21  “Eng'we muli neende endaalo chisaasaba chi muhoyere ohuholeraangamo 
emirimo kyeeng'we, mani mutaholaangaho omulimo kwoosi hu ludaalo lwa 
hataanu-na-habiri, kata mu biha by'ohulima, oba muukesa. 

22  “Huseenge Esidyaalo sy'Ekesa buli lu muchaaka ohukesa ebyaamo byaamberi 
eby'engaano yeeng'we, haandi muhusaanga Esidyaalo sy'Ebikaali mu siminyu 
nimuli ohunoka ebyaamo byeeng'we. 

23“Amahabi kadatu buli mwaaka, abasaacha beeng'we boosi bahoyere 
ohwiichaanga ohunyinamira, ese Omwaami, Nasaae wa Yisiraeli. 

24Nindahabe niimalire ohwiirusa ohumala ebyaalo biindi ebichia 
ohubehingaanga mu moni weeng'we, mani nimalire ohubaambaliya obwaami 
bweeng'we, abulao oyo yeesi ochia ohuseetaanga ayiingira esyaalo syeeng'we 
nimuli ohuhusaanga ebidyaalo bino bibiri. 

25  “Mutayaanaanga emigaati kyaholwa neende amamera nimuba nimuyaana 
esisolo yiindi. Mutabihaangaho esituundu syayo sikona buhya echuli yiloondaho 
daawe, esiitwa hu Sidyaalo sya Paasaka. 

26  “Buli mwaaka leteenge mu nyuumba y'Omwaami, emere yi mutaangira 
ohukesa. “Mutadehaangaho ekoondi doto, oba ahameeme h'embusi ebisinuuna 
daawe.” 

27Omwaami haandi yaboolera Musa ati, “Ewe yandiika emboosi chino, olwohuba 
ni ohweema hu musiingi kw'emboosi chino, hu ndi ohuholera endagaano naawe 
haandi neende Yisiraeli.” 

28Musa yadoong'a naali neende Omwaami ebideete amahumi kane, haandi 
neende ebiro byosi amahumi kane amalaamba, n'atalyaaho oba ohung'waaho 
esiindu syoosi. Yandiika hu bituundu bibiri by'amakina ebyo, emboosi 
ch'Endagaano eyo, Amalako Ehumi ako. 

Musa yeeha aasi naatula hu Lugulu Sinai 

29  Mani Musa niyali hu yeeha aasi naatula hu Lugulu lwa Sinai n'akiingire 
Amalako Ehumi ako, obweeni bwae bwamesamesanaanga sa olwohuba yali 
n'alomalomeenge neende Omwaami mweene; nae omweene haba siyali 
nasimanyireho daawe. 

30Arooni alala neende abaandu baandi abo batingaala Musa mani baabona bati 
hane, obweeni bwae bwali nibumesamesanaanga, mani baatya muno 
ohumusudaho. 

31Nae Musa yabalaangaanga sa, mani Arooni neende abeemeresi b'oluyia boosi 
baachia nae yi Musa yali, mani Musa yachaaka ohulomaloma nabo. 

32Ebyo nibyawa, abaandu ba Yisiraeli boosi banyala ohumusudaho mani 
baamweebodoohania, mani Musa yaabadiisa amalako koosi ka Omwaami yali 
n'amubereseere hu Lugulu lwa Sinai. 

33Mani Musa niyamala ohulomaloma yi bali, yaabwiiha obweeni bwae neende 
esitaambaya. 

34Mani buli lu Musa yachichaanga mu Yeema ly'Ohubaao hw'Omwaami, 
ohulomaloma neende Omwaami yebwiihulaangaho esitaambaya esyo. Nae 
niyatulaangamo, yabooleraanga abaandu ba Yisiraeli buli siindu si yalichiingi 
n'alagiirwe ohuboola, 

35mani banyalaanga ohubona bati obweeni bwae bwalichiingi 
nibumesamesana. Haandi bulaanu yechaanga yeebwiihaho esitaambaya 
ohwoola esiha siloondaho si yachiraangamo ohulomaloma neende Omwaami. 

Ohutula 35 

Ebilagiiriro bidiira hu Sabbaato 

1Bulaanu Musa yalaanga alala oluyia lw'abaandu ba Yisiraeli lwoosi, mani 
yaababoolera ati, “Sino nisyo si Omwaami abalagiire muholeenge: 

2Eng'we mbano muli neende endaalo chisaasaba enaamba chi muhoyere 
ohuholeraangamo emirimo kyeeng'we, nae oludaalo lwa hataanu-na-habiri 
luhoyeere ohuba olwoolerefu, oludaalo lwatoongolwa ohuba olw'ohuwuluuha, 
lwaambereswa ese omweene, Omwaami. Omuundu yeesi ohola omulimo 
kwoosi hu ludaalo olwo, ahoyere ohwiitwa. 

3Kata mutaadusaangaho omuliro kwoosi mu madaala keeng'we hu ludaalo lwa 
Sabbaato.” 

Ebiyaanwa by'Eyeema Lyoolerefu 
(Hut 25:1-9) 

4Musa haandi yaboolera abaandu ba Yisiraeli ati, “Sino nisyo si Omwaami 
alagiire: 

5Tekeheenge esiyaanwa esy'Omwaami. Buli muundu yeesi odaha ohuhola atyo, 
ahoyere ohuleetaanga esiyaanwa sy'esaabbu, efeesa, oba omugasa; 

6elaasi haya; obwooya bwa bbulu, papo, neende ranjaai; engubo chiholwa 
ohutula mu bwooya bw'embusi; 

7eseero ly'ekoondi emiiku elyabahwaho eraangi ya ranjaai; eseero haya; 
embaao ch'emigasia; 

8amafuta k'amataara; ebiluungo bitereesa amafuta kehoonyerwa mu hwaawula, 
neende hulw'obubbaani bw'esing'aari silai muno; 

9karinelia neende ebbaangili neende ebitaadi ebihoyera ohwehoonyerwa 
nibasona engubo y'ohusibuno y'Omulaamisii Muhuluundu, neende 
ebyohusonera hu situundu sy'engubo yae esy'ohusirifu. 

Ebiindu bihoyera ohweehoonyerwa ohuhola Eyeema ly'Ohubaao hw'Omwaami 
(Hut 39:32-43) 

10“Abaandu boosi abali mweeng'we abali neende obumanyirifu bw'ohuhola 
ebiindu byoosi bahoyere ohwiicha mani baahola buli siindu syoosi si Omwaami 
alagiire: 

11Eyeema, esifuunihaho neende esibwiiha humukulu, amalobo neende 
efureemu, emisiruunga kihalakaniamo, emisiiro kyaalyo, alala neende 
obweemero bwoosi; 

12Esanduuku ly'Endagaano, emisiiro kyalyo, esifuuniho syalyo, haandi neende 
epasya yirihiingakira; 

13emeesa, emisiiro kyayo, alala neende ebiindu biindi bichiiraho; emigaati 
kiyaaniirwe Nasaae; 

14esiteeni sy'etaara lihosa obulafu alala neende ebichiiraho; amataara alala 
neende amafuta kaako; 

15alutaari y'ohuniooheseraangaho obubbaani alala neende emisiiro kyayo; 
amafuta kaawula; obubbaani bw'esing'aari silai; epasya y'ohumulyaango 
kw'Eyeema; 

16alutaari y'ohusaambiraangaho ebiyaanwa bisaambwa sa, neende oluwaaya 
lusikirwaho lwa mugasa, emisiruunga chalwo, alala neende ebiindu biindi 
bichiiraho; olukaraai lw'ohwesaabiramo alala neende obweemero bwayo; 

17epasya ch'olukaka, emisiruunga alala neende obweemero bwoosi; epasya 
y'omulyaango kw'olukaka; 

18ebihoongo alala neende emikoye ky'Eyeema neende olukaka lweene; 

19neende ebyefwaalo by'amang'eniesi bi balaamisi bahoyere ohwefwalaanga 
nibali ohuhalaabanira Abuundu Woolerefu, engubo ndafu chia Arooni 
omulaamisi neende abaana bae.” 

Abaandu baleeta ebiyaanwa byaabwe 

20Abaandu boosi aba Yisiraeli beemao basiingira bawaao, 

21mani buli muundu yeesi owalichiingi niyekoomba ohuhola atyo yatulaniramo 
ohuchaaka ohuleetaanga esiyaanwa eyiri Omwaami ohuholeramo Eyeema 
ly'Ohubaao hw'Omwaami. Baleeta ebiindu byoosi ebyali nibidahibwa 
ohwehoonyera mu hwiinamira Omwaami, haandi neende mu huhola 
ebyefwaalo by'obulaamisi. 

22Abo boosi abali nibadaha ohuhola batyo, abasaacha alala neende abahasi 
sidubaanie, baletaanga ebipiini by'ohusyaayira, ebitaadi byoomumatwi, 
embeta, ebyuuma byoomumakosi, alala neende engeri choosi ech'ebbaangili 
ch'esaabbu, mani babiyaanayo eyiri Omwaami. 

23Buli muundu yeesi owalichiingi neende elaasi ehaya; obwooya bwa bbulu, 
papo, oba ranjaai; engubo ch'obwooya bw'embusi; eseero ly'ekoondi emiiku 
elyabahwaho eraangi ya ranjaai; oba eseero ehaya, yasileetaanga sa. 

24Abo boosi abali nibanyala ohutusa efeesa, oba omugasa, bosi baleeteraanga 
Omwaami ebiyaanwa byaabwe ebyo. Haandi kata abo boosi abalichiingi neende 
embaao ch'emigasia echalichiingi nikinyala ohwehoonyerwa mu mulimo 
kwoosi ba biletaanga sa. 

25Abahasi boosi abalichiingi abamanyirifu baletaanga obuwuusi bw'elaasi 
nyirifu, haandi neende obuwuusi bw'obwooya bwa bbulu, papo, neende ranjaai, 
bu balichiingi nibamala ohutereesa abeene. 

26Haandi baholaanga neende obuwuusi bw'obwooya bw'embusi bwosi 
nibaleeta. 

27Abeemirisi nabo baleetaanga karinelia neende ebbaangili chiindi, babisonere 
hu ngubo choohusibuno ch'abalaamisi, neende ebituundu bibwiiha hu birifu 

28neende ebiluungo, neende amafuta k'amataara, neende amafuta k'ohwaawula, 
haandi neende hulw'obubbaani bw'esing'aari silai. 

29Abaandu ba Yisiraeli boosi abali nibekoomba ohuleetaho esiindu, baletaanga 
ebiyaanwa byaabwe eyiri Omwaami bihole omulimo ku mweene yali n'alagiire 
Musa ohuhola. 

Abahalaabani bahoyeere ohuhola Eyeema ly'Ohubaao hw'Omwaami 
(Hut 31:1-11) 

30Musa yaboolera Abaisiraeli ati, “Omwaami adoolere Bbesaleeli, omwaana wa 
Wuri, haandi omwiichuhulu wa Huuri, ohutula mu nono ya Yuda. 

31Nasaae amalire ohumwiichusamo amaani kae, haandi amalire ohumuba 
obumanyirifu, obunyala, neende ohumanya ebyabuli mulimo kwoosi, 

32hu anyale ohutekeha emera y'amakesi, neende ohuyitechaanga mu esaabbu, 
efeesa, alala neende omugasa; 

33hu anyale ohuheengaanga ebbaangili neende ebitaadi neende 
ohubyehoonyera; ohubachaanga embaao; alala neende engeri choosi 
ch'emirimo kiboneha bulai. 

34Omwaami amubereese, haandi yaamala yaaberesa neende Oholiabbu 
omwaana w'Ahisamaki, ohutula mu nono ya Daani, obunyala bw'ohweekesa 
obumanyirifu bwaabwe eyiri abaandu baandi. 

35Yababeresa obumanyirifu mu mirimo kyoosi ekyeenya ohusaata, ohuubba hu 
lupapula, neende ohutuunga neende obuwuusi bw'elaasi nyirifu; obwooya bwa 
bbulu, papo, neende ranjaai; neende engubo chiindi. Banyala ohuhola emirimo 
kiindi kyoosi, haandi bachoori bamanyirifu muno. 

Ohutula 36 

1“Bbesaleeli, Oholiabbu, alala neende abahalaabani baandi boosi, ba Omwaami 
yaberesa obumanyirifu neende ohumanya, abamanya ohuhola buli siindu syoosi 
esidahibwa hu hwoombaha Eyeema ly'Ohubaao hw'Omwaami, nibo abachia 
ohuhola buli siindu koti lu Omwaami yalagira.” 

Abaandu baleeta ebiyaanwa biingi 

2Musa yalaanga Bbesaleeli, Oholiabbu, alala neende abasaacha baandi abali 
neende obumanyirifu ba Omwaami yali niyababeresa obunyala, haandi ababa 
nibadaha muno ohuhoonya, Musa yababoolera ohuchaaka ohuhola emirimo. 

3Musa yababeresa ebiyaanwa byoosi bi baandu bayaanayo ohwoombaha 
Eyeema ly'Ohubaao hw'Omwaami. Nae abaandu ba Yisiraeli bemeeda sa 
ohuleeteraanga Musa ebiyaanwa byaabwe buli chuli. 

4Abasaacha bali neende obumanyirifu, abali nibeechere ohuhola omulimo okwo, 
bachia 

5baaboolera Musa bati, “Ngaandi abaandu bali ohuleeta ebiindu biingi ohubita 
ebidahibwa ohuhola omulimo ku Omwaami yalagira kuholwe.” 

6Musa yatuma elako mu kaambi mwoosi eliboola liti, abaandu boosi balehere ao 
ohutusa ebiyaanwa by'Eyeema Lyoolerefu; mani abaandu beemao 
baaleheserwa ao ohuleeta ebiyaanwa. 

7Olwohuba ebyo ebyali nibimalire ohuleetwa byali ni bihirira elalira ebyali 
nibidahibwa ohuhola neende ohumaliirisa omulimo okwo kwoosi. 

Ohwoombaha Eyeema ly'Ohubaao hw'Omwaami 
(Hut 26:1-37) 

8Abasaacha bali nibahiramo obumanyirifu mu baandu nibo abahola omulimo 
kw'ohwoombaha Eyeema ly'Ohubaao hw'Omwaami. Balihola ohutula mu 
bituundu ehumi eby'elaasi nyirifu muno, niyiluhiirweho obwooya bwa bbulu, 
papo, neende ranjaai, mani nibanabiraho ebifwaanani by'abakerubbi. 

9Buli situundu syali esyaakanirira obuhoongo, emiita ehumi neende chibiri 
obuleeyi, neende emiita chibiri obubaambali. 

10Baambaania alala ebituundu byaaka bityo bitaanu ebilaamba mani byaahola 
esikaanda silala, haandi nibeemao nibahola batyo bitaanu byali nibidoong'ereo. 

11Bahola amapaala k'engubo ya bbulu hu ndulo w'esituundu sy'erwaanyi hu buli 
mukaanda. 

12Bata amapaala amahumi kataanu hu situundu sichaaka esy'omukaanda 
kwaamberi, haandi amapaala amahumi kataanu nibakaakanirisa hu situundu 
simaliiriha hu mukaanda kw'ohubiri. 

13Haandi bahola amalobo k'esaabbu amahumi kataanu, ak'ohwehoonyera 
ohusagania alala emikaanda kibiri ekyo, hu kihole omukaanda muhoongo 
mulala. 

14Bulaanu bahola esifuuniho syoohu Yeema ohutula mu bituundu ehumi neende 
silala eby'engubo yaholwa ohutula mu bwooya bw'embusi. 

15Babihola byaaba ebyaakanirira obuhoongo, emiita ehumi neende chidatu 
obuleeyi, neende emiita chibiri obubaambali. 

16Baambaania ebituudu bitaanu hweebyo alala, byaahola omukaanda mulala, 
nae ebiindi bisaasaba biindi bira byaahola omukaanda kuundi. 

17Haandi bata amapaala amahumi kataanu hu ndulo w'esituundu simaliiriha hu 
lwaande lulala ol'womukaanda mulala, haandi amapaala amahumi kataanu hu 
ndulo w'omukaanda kuundi okwo. 

18Haandi bahola amalobo k'efeesa amahumi kataanu ak'omugasa, hu ndulo 
w'omukaanda kuundi kula. 

19Haandi haahola ebibwiihaho biindi bibiri, silala esy'eseero ly'ekoondi emiiku 
nibabahaho eraangi ya ranjaai, nae eliindi lyaaba ely'eseero nyirifu muno, 
ohuhola koti esibwiihaho esy'ohumukulu. 

20Baholera Eyeema, efureemu cheema tiiri ech'embaao ch'omugaasia. 

21Buli efureemu yali emiita chine aakulu, nae esetimiita amahumi kasaasaba 
neende chisaasaba obubaambali, 

22echiriho ebiindu bibiri ebyasoba bichiana, hu fureemu chinyale 
ohweyambaania alala. Efureemu chino choosi chabaaho ebiindu byasoba bino. 

23Bahola efureemu amahumi kabiri ech'olwaande lw'emwaalo 

24haandi neende ebyeemwaho by'efeesa amahumi kane byeemeswaho, buli 
byeemwaho bibiri nibiba aasi w'efureemu ndala ohudiirira ebiindu bibiri 
byasoba bira. 

25Bahola efureemu amahumi kabiri ech'olwaande lw'emukulu lw'Eyeema 

26alala neende ebyeemwaho amahumi kane eby'efeesa, bibiri nibichia ohuba 
aasi wa buli fureemu. 

27Nae emukoongo w'Eyeema, olwaande lw'emuumbo, bahola efureemu 
chisaasaba 

28haandi neende efureemu chibiri ech'ohusoonda. 

29Efureemu chohusoonda chaambanisirwaanga aasi, mani chaambaana 
ohutulira elalira aasi ao, ohwoola aakulu bweene. Efureemu chibiri chino 
echihola esoonda chibiri cheholaanga choosi chityo. 

30Yaliwo alala efureemu chitaanu-na-chidatu neende ebyeemwaho ehumi 
neende bisaasaba eby'efeesa, bibiri ohuba aasi wa buli fureemu. 

31Bahola emiguulo ehumi neende kitaanu eky'embaao ch'emigasia, kitaanu 
nikiri eky'efureemu hu lwaande lulala olw'Eyeema, 

32kitaanu kiindi eky'efureemu ch'olwaande luundi, haandi kitaanu 
eky'efureemu ch'olwaande lw'emuumbo, emukoongo. 

33Omuguulo kuhalakania akati, nibakuta akati w'efureemu noniina aakulu, 
kwatulira hu ndulo olwaande lulala, ohwoola hu ndulo hundi hw'Eyeema. 

34Babwiiha hu fureemu choosi neende esaabbu, haandi baachiyambaanianga 
alala neende engata ch'esaabbu ohudiirania emiguulo kihalakanamo, kyosi 
ekyali nikibwiihirweho neende esaabbu. 

35Bahola epasya y'elaasi nyirifu, eyanabwaho neende ohwooya bwa bbulu, papo, 
neende ranjaai, haandi nibanabaho ebifwaanani by'abakerubbi. 

36Bahola emisiiro kine eky'embaao ch'emigasia ohudiiraanga epasya, mani 
haandi beemao baakifuunihaho esaabbu, haandi bakiyambaania alala neende 
amalobo k'efeesa. Haandi bahola ebyeemwaho bine eby'efeesa, ohudiraanga 
emisiiro ekyo. 

37Nae hu mulyaango kwiingira mu Yeema, bahola epasya y'elaasi nyirifu, 
eyanabwa neende obwooya bwa bbulu, papo, neende ranjaai haandi 
niyoobbwaho neende ebiindu bisoonwa sa. 

38Baholera epasya yino emisiiro kitaanu ekiriho amalobo, haandi babwiiha 
humukulu neende emitaliimbo chayo neende esaabbu, haandi baahola 
ebyeemwaho by'omugasa bitaanu eby'emisiiro. 

Ohutula 37 

Ohuhola Esanduuku ly'Endagaano 
(Hut 25:10-22) 

1Bbesaleeli niye ohwahola Esanduuku ly'Endagaano ohutula mu mbaao 
ch'emigasia, esetimiita emia ndala neende ehumi (110) obuleeyi, esetimiita 
amahumi kasaasaba neende chisaasaba obubaambali, neende esetimiita 
amahumi kasaasaba neende chisaasaba aakulu. 

2Yalibwiihaho esaabbu ehaya mukati neende erwaanyi, haandi yaata 
oluhoboloso lw'esaabbu ohulyebodoohania. 

3Yahola engata chine ech'ohukiingiraanga ohutula mu esaabbu, haandi 
yachiyambaania hu makulu kayo kane, engata chibiri hu buli lwaande. 

4Yahola emisiruunga ky'ohukiingira ohutula mu mbaao ch'emigasia, 
yaachibwiihaho neende esaabbu, 

5mani yaakiingisa mu ngata chiri hu buli lwaande lw'esaanduku. 

6Yahola esifuuniho sy'esaabbu haya, esetimiita emia ndala neende ehumi (110) 
obuleeyi, haandi esetimiita amahumi kasaasaba neende chisaasaba 
obubaambali. 

7Yahola abakerubbi mu saabbu hong'oonde, 

8buli silala esy'ohuta hu buli ndulo y'esifuuniho esyo. 

9Abakerubbi abo batingaalanamo nibahalakaniamo esifuuniho esyo, nae 
embaya chabo chibaambuuhe nichibafuuniha. 

Ohuhola emeesa y'emigaati kiyaaniirwe Nasaae 
(Hut 25:23-30) 

10Yahola emeesa ohutula mu mbaao ch'emigasia, esetimiita amahumi kataanu-
na-kadatu neende chitaanu-na-chidatu obuleeyi, esetimiita amahumi kane 

neende chine obubaambali, haandi neende esetimiita amahumi kasaasaba 
neende chisaasaba aakulu. 

11Yayibwiihaho neende esaabbu ehaya, mani yaamala yataaho oluhoboloso 
lw'esaabbu ohulyebodoohania. 

12Yahola oluholoboso lw'emilimiita amahumi kataanu-na-kabiri neende 
chitaanu obubaambali nasibodoohania, haandi naamala naata olukohobero 
lw'esaabbu n'abodoohania olunikaanika olwo. 

13Yaholeraho engata chine echikiinga ech'esaabbu, mani naachita hu buli 
soonda chine echio, yi makulu kali. 

14Engata echio echiohudiiririra emiguulo ch'ohukiingira emeesa, chateebwa 
aambi neende oluholoboso. 

15Yahola emisiiro ch'embaao ch'emigasia mani naachibwiihaho neende 
esaabbu. 

16Yaholeraho endiisi ch'esaabbu haya: esaani, ebikoombe, enjaagi, alala neende 
ebbakuli ech'ohwehoonyeraanga hu biyaanwa by'efiini. 

Ohuhola esiteeni sy'etaara 
(Hut 25:31-40) 

17Yahola esiteeni sy'etaara esy'esaabbu haya. Yahola obweemero bwasyo, 
haandi neende omusiiro kw'esaabbu hong'oonde; yasaataho ebimuli bisaatwa, 
ebiriho emitoombo, neende emilokoyo, ebyambaanisibwaho byoosi byaaba 
omubiri mulala. 

18Esiteeni esyo syaliho amasaga kasaasaba nikasikabuhiraho ohutulira hu 
nyaande, amasaga kadatu hu buli lwaande. 

19Buli lala hu masaga kasaasaba ako, lyalichiingiho ebimuli bidatu bisaateho, 
nibyaholwa nibifwaana koti alimoondi yiri ohubaambula niyiri neende 
emitoombo neende emilokoyo. 

20Omusiiro kw'esiteeni sy'etaara okwo kwaliho ebimuli bisaateho ebifwaana 
koti alimoondi yibaambula yiriho emitoombo alala neende emilokoyo. 

21Yalichiingiwo omutoombo mulala hu sisina sy'emikaanda kidatu eky'amasaga 
kabiri-kabiri ako. 

22Emitoombo echio, amasaga ako, alala neende esiteeni sy'etaara esyo, ebyo 
byoosi byali byaambaanisibwa alala nibiri omubiri mulala okw'esaabbu ehaya 
ehong'oonde. 

23Haandi yaholera amataara kataanu-na-kane ebiteeni, magalo neende eture, 
byoosi eby'esaabbu haya. 

24Alala yehoonyera ekiloguraamu amahumi kadatu neende chitaanu 
ech'esaabbu ehaya, ohuhola esiteeni sy'etaara alala neende ebichiiraho byoosi. 

Ohuhola alutaari y'ohuniooheseraangaho obubbaani 
(Hut 30:1-5) 

25Haandi yahola alutaari ohutula mu mbaao ch'emigasia, ohuniooheseraangaho 
obubbaani. Alutaari eyo yali eyaakanirira enyaande choosi, esetimiita amahumi 
kane neende chitaanu obuleeyi, esetimiita amahumi kane neende chitaanu 
obubaambali, mani haandi yaaba esetimiita amahumi kataanu-na-kane aakulu. 

26Yafuuniha humukulu wayo, enyaande chine choosi echayo, alala neende 
ebituundu byayo byooki, neende esaabbu ehaya, haandi yaamala yaata 
olunikaanika lw'esaabbu ohuyebodoohania. 

27Yaholeraho engata ch'ohukiingira chibiri ech'esaabbu, mani naachita aambi 
neende hu ndulo hu nyaande chibiri, ohwiingiswaamo emisiruunga ki yihoyeere 
ohukiingirwa. 

28Yahola emisiruunga ch'embaao ch'emigasia, mani n'achibwiihaho neende 
esaabbu. 

Ohuhola amafuta k'ohwaawulaanga neende obubbaani 
(Hut 30:22-38) 

29 Haandi yahola amafuta k'ohwaawula amoolerefu, neende obubbaani 
buwuunya esing'aari buhaya, obwasasaaniswa koti ak'ohwebaha k'esing'aari. 

Ohutula 38 

Ohuhola alutaari y'ohusaambiraangaho ebiyaanwa 
(Hut 27:1-8) 

1Hu lw'ohusambaanga ebiyaanwa, yahola alutaari ohutula mu mbaao 
ch'emigasia. Yali eyaakanirira enyaande choosi, emiita chibiri neende 
otutoonyese tubiri (2.2) obuleeyi, emiita chibiri neende otutoonyese tubiri (2.2) 
obubaambali, haandi yali emiita ndala neende otutoonyese tudatu (1.3) aakulu. 

2Yaholeraho ebiindu byasoba aakulu w'esoonda chine, hu byoosi byaahola 
omubiri mulala neende alutaari. Yayibwiihaho neende omugasa. 

3Haandi yaholeraho ebichiira hu alutaari eyo biti: ebifulya, ebitiiyo, ebbakuli, 
amalobo, neende ebifulya by'ohumuliro. Ebiindu biindi bichiiraho bino byoosi 
byali nibyaholwa mu mugasa. 

4Yahola oluwaaya lusika olw'omugasa, mani naaluta mu lwaalo w'olunikaanika 
lw'alutaari, mani lwoola akatikaati, w'alutaari. 

5Yahola engata chine ech'ohukiingira, mani naachita hu soonda chine. 

6Yahola emisiruunga eky'embaao ch'emigasia, mani yaachibwiihaho neende 
omugasa, 

7mani naakita mu ngata echiri hu buli lwaande lw'alutaari. Alutaari yino yali 
yaholwa mu mbaao, mani yali niyirimo eliina. 

Ohuhola olukaraaya lw'omugasa 
(Hut 30:18) 

8 Yahola olukaraaya lw'omugasa nae obweemero bwaayo bwosi obw'omugasa 
ohutula mu mbonero ch'abahasi abali nibahalaabaniraanga mu siruwa 
sy'Eyeema ly'Ohubaao hw'Omwaami. 

Olukaka lw'eyeema ly'Ohubaao hw'Omwaami 
(Hut 27:9-19) 

9Haandi yahola olukaka lw'epasya ch'engubo y'elaasi nderere ohubodoohania 
Eyeema ly'Ohubaao hw'Omwaami. Hu lwaande lw'emwaalo, epasya chalichiingi 
emiita amahumi kane neende chine ohuleeyi,, 

10nichasiirwa neende emisiiro ky'omugasa amahumi kabiri, mu bweemero 
bw'omugasa byosi amahumi kabiri, neende amalobo neende emitaliimbo, 
byoosi ebyaholwa mu efeesa. 

11Olukaka olwo lu fwaana sa lutyo, hu lwaande lw'emukulu lwosi. 

12Nae hu lwaande lw'emuumbo, yaliyo epasya chiri emiita amahumi kabiri 
neende chibiri obuleeyi, neende emisiiro ehumi haandi neende ebyeemero 
ehumi, haandi neende amalobo neende emitaliimbo, byoosi ebyaholwa mu 
efeesa. 

13Hu lwaande lw'ebukwe, yi siruwa syali, olukaka olwo lwali emiita amahumi 
kabiri neende chibiri obubaambali. 

14Epasya ch'olwaande luundi lw'esiruwa lwali emiita chisaasaba neende 
obutoonyese chisaasaba (6.6) obuleeyi, neende emisiiro kidatu, neende 
ebyeemero bidatu. 

15Haandi ey'olwaande luundi, yosi yali yityo. 

16Epasya choosi, ohwebodoohania olukaka olwo, chali chaholwa mu ngubo 
y'elaasi nyirifu. 

17Ebyeemero by'emisiiro byoosi byali byaholwa mu mugasa, nae amalobo, 
emitaliimbo, kata neende ebibwiiha aakulu w'emisiiro, byoosi byali byaholwa 
mu feesa. Emisiiro kyoosi ohwebodoohania olukaka, kyali kyaambanisibwa 
neende emitaliimbo ky'efeesa. 

18Epasya y'esiruwa sy'olukaka yali yaholwa mu ngubo y'elaasi yatuungwa 
neende obwooya bwa bbulu, papo, neende ranjaai, haandi yasaatwaho neende 

oludaliso. Yali emiita chitaanu-na-chine obuleeyi, neende emiita chibiri aakulu, 
koti sa epasya ch'olukaka. 

19Yali yasiirwa neende emisiiro kine ekiri mu byeemero by'omugasa bine. 
Amalobo kachio, ebibwiiha aakulu wachio, haandi neende emitaliimbo chachio, 
byoosi byali eby'efeesa. 

20Ebihoongo byoosi, by'Eyeema elyo, haandi kata neende eby'olukaka 
lweebodohaanie, byali byaholwa mu mugasa. 

Ebichuma byehoonyerwa mu yeema ly'Ohubaao hw'Omwaami 

21Ano aliwo olunyiriri lw'obuungi bw'ebichuma ebyehoonyerwa mu Yeema 
ly'ohubaaho hw'Omwaami, yi ebituundu bibiri eby'amakina byandiikwaho 
Amalako Ehumi, kabiihwa. Olunyiriri luno lwalagirwa neende Musa, nae 
lwaaholwa neende Abaleefi abahola nibali aasi w'obunyala bwa Yitamaari, 
omwaana w'Arooni omulaamisi. 

22Bbesaleeli, omwaana wa Wuri, omwiichuhulu wa Huuri, ohutula hu nono ya 
Yuda, niye owahola buli siindu koti lu Omwaami yalagira. 

23Omuhoonyi wae, Oholiabbu omwaana w'Ahisamaki, ohutula hu nono ya 
Daani, yali omubaachi, omubaasi, haandi yaaba omuluhi w'engubo y'elaasi 
nyirifu, neende obwooya bwa bbulu, papo, neende ranjaai. 

24Esaabbu yoosi eyali niyayaanwa eyiri Omwaami, hu lw'Eyeema lyoolerefu, 
yakerwa obusito bw'ekiloguraamu elifu ndala (1,000), nibehoonyera esikero 
syafukiirirwa. 

25Efeesa yatula mu hubala abaandu b'enono yino yakerwa yaaba ekiloguraamu 
elifu chidatu neende emia chine, neende amahumi kadatu (3,430), niyakerwa 
neende esikero syafukiirirwa. 

26Mani obuungi buno bwaakanirira neende obuungi bwatuungwa neende 
abaandu bali nibeyandiikisa mu hubalwa, buli muundu nga atuunga obuungi 
budahibwa, nibukererwe neende esikero syafukiirirwa. Abasaacha bali elifu 
emia chisaasaba neende chidatu, emia chitaanu neende amahumi kataanu 
(603,550) abali nibali emyaaka amahumi kabiri eky'obuhuluundu, oba 
ohuhiraho ao, abali nibaandiikwa mu hubala ohwo. 

27Hu feesa yoosi, ekiloguraamu elifu chidatu neende emia chine (3,400) nichio 
echehoonyerwa ohuhola ebyeemwaho emia ndala (100) eby'Eyeema lyoolerefu, 
nae hulw'epasya, ekiloguraamu amahumi kadatu neende chine hu buli 
syeemwaho. 

28Nae ekiloguraamu amahumi kadatu echadoong'aho, Bbesaleeli yaholamo 
emitaliimbo, amalobo k'emisiiro, alala neende ebibibwiiha aakulu waachio. 

29Omugasa kwali nikwayaanwayo eyiri Omwaami kwoola ekiloguraamu elifu 
chibiri neende emia chine neende amahumi kabiri neende chitaanu (2,425). 

30Niyehoonyera echeene chino, Bbesaleeli yahola ebyeemwaho by'esiruwa 
sy'Eyeema ly'Ohubaao hw'Omwaami, haandi yahola alutaari y'omugasa, alala 
neende ewaaya ch'omugasa echiohusikiraho, alala neende ebiindu biindi 
bichiira hu alutaari, 

31ebyeemero by'olukaka lwebodoohania, eby'esiruwa sy'olukaka, ebihoongo 
byoosi eby'Eyeema, alala neende olukaka lwebodoohania lwosi. 

Ohutula 39 

Ohuhola ebyefwaalo by'abalaamisi 
(Hut 28:1-14) 

1Ohutula mu bwooya bwa bbulu, papo, neende ranjaai, baholamo ebyefwaalo 
binyirifu bi balaamisi bali bahoyere ohwefwaala nibali ohuhalaabana Abuundu 
Woolerefu. Bahola ebyefwaalo by'obulaamisi ebya Arooni koti lu Omwaami yali 
n'alagiire Musa. 

2Bahola esyefwaalo syaakama mu sibuno esy'elaasi nyirifu; ey'obwooya bwa 
bbulu, papo neende ranjaai; haandi neende obusye bw'esaabbu. 

3Beetaanya ebibbaati by'esaabbu, mani haandi nibamala ni babiheengamo 
ebipaande bileeyi bi bali nibachia ohubiholamo elaasi nyirifu, haandi neende mu 
bwooya bwa bbulu, papo, haandi neende ranjaai. 

4Bahola emifiriingi kibiri eky'ohudiira hu mabeka engubo yoomusibuno eyo 
mani nibamala ni bakyongaaniaho hu nyaande choombi, hu yinyale ohwediira 
hu mubiri. 

5Bulaanu, oluhoba lwali niluluhirwe bulai muno, ohutula mu biindu byeene ebyo 
aakulu, lwoosi balunabira hu ngubo eyo eyomusibuno byeehole omubiri mulala, 
koti lu Omwaami yali n'alagiire Musa. 

6Haandi batekeha karinelia mani nibachiingisa mu fureemu ch'esaabbu; 
basaataho nibeehaliirisa, ameeta k'abasyaani ehumi neende babiri aba Yakobbo. 

7Bachita hu mifiriingi chohumabeka, ech'engubo yomu sibuno ohuhiihirira 
enono ehumi neende chibiri echia Yisiraeli, koti sa lu Omwaami yali n'alagiire 
Musa. 

Ohusona esituundu sy'engubo syoohusirifu 
(Hut 28:15-30) 

8Haandi bahola esipaande syoohusirifu ohutula mu biindu bi baholamo engubo 
yoomu sibuno eyo, haandi neende ohusonwaho hufwaana hutyo. 

9Syali esyaakanirira embeka choosi, nae haandi nga bayifuumbiremo amahabi 
kabiri, esetimiita amahumi kabiri neende chibiri obuleeyi, haandi neende 
esetimiita amahumi kabiri neende chibiri obubaambali. 

10Banabiraho enyiriri chine ech'amakina malai muno: mu lunyiriri lutaangira 
banabiraho amakina kalaangwa mbwe, akiiki, topaasi, neende garineeti. 

11Mu lunyiriri lwohubiri, banabiraho, emeraadi, safire, neende daimoondi; 

12mu lunyiriri lwohudatu, banabiraho yasiito, agate, haandi neende ametisito; 

13haandi mu lunyiriri lwoohune, banabiraho, bberili, karinelia neende yasipa. 
Amakina kano koosi bakatechaanga mu fureemu ch'esaabbu. 

14Buli kina hu makina ako ehumi neende kabiri balichiingi nibasaataho eliita 
ly'omwaana mulala wa Yakobbo, hu kanyale ohuhihiirira enono ehumi neende 
chibiri echa Yisiraeli. 

15Baholeraho enyororo ch'esaabbu haya, echiluhwa koti emikoye. 

16Haandi bahola efureemu chibiri chiindi ech'esaabbu, haandi neende engata 
ch'esaabbu chibiri, mani nibamala niboongaho engata echio hu soonda ch'akulu 
ch'esipaande syoohusirifu. 

17Baboya emikoye ky'esaabbu kibiri ekyo hu ngata chibiri echio 

18haandi nibamala nibaboya enamitwe kibiri eky'emikoye ekyo hu fureemu 
chibiri, mani mu ngeri yino nibakita mu moni hu mifiriingi eky'engubo yoomu 
sibuno. 

19Haandi bahola engata chibiri ch'esaabbu, mani nibamala nibachita hu soonda 
cha aasi ech'esipaande syoohusirifu, hu ndulo w'olwaande lwomuukati aambi 
neende engubo yoomu sibuno eyo. 

20Haandi bahola engata chiindi chibiri haandi, mani nibachita hu situundu sya 
aasi sy'emberi w'emifiriingi kibiri ekyohumabeka ekidiira engubo yoomu 
sibuno, aambi neende amapaala, nae aakulu w'olusibiro lwaluhwa bulai muno 
olwo. 

21Koti sa lu Omwaami yali n'alagiire Musa, mani baboya engata chohu sipaande 
syoohusirifu, hu ngata chohu ngubo yoomu sibuno neende omukoye kwa bbulu, 
hu bulaanu esipaande syoohusirifu sinyale ohukona aakulu w'olusibiro nga nae 
haba sisinyalire ohudeembuhana daawe. 

Ohuhola ebyefwaalo biindi eby'obulaamisi 
(Hut 28:31-43) 

22Engubo yi befwaaliraho engubo yoomu sibuno yalichiingi niyaholwa mu 
bwooya bwa bbulu buhaya. 

23Eliina libiswamo omutwe lyali lyomiiswa neende ohunabwaho esaandago 
ohulikaira litataanduha bwaangu. 

24Hu kemo ly'engubo eyo, banabiraho amapomoguranaate eky'elaasi nyirifu. 

25Haandi neende obwooya bwa bbulu, papo, haandi neende ranjaai; 

26nibatootobania amabere masuungu neende ekeengele ch'esaabbu ehaya, koti 
sa lu Omwaami yali n'alagiire Musa. 

27Baholera Arooni alala neende abaana bae amasaati, 

28haandi neende ebitarabuusi, neende enjuunga, esinyaasa sy'elaasi, 

29neende olusibiro lw'elaasi nyirifu, neende obwooya bwa bbulu, papo, neende 
ranjaai, nilutaahwo amang'eniesi k'obujweenge, koti busa lu Omwaami yali 
n'alagiire Musa. 

30Bahola esiloonge, ahalolero hoolerefu, ohutula mu saabbu, mani baasaataho 
bati, “Yayaanwa eyiri Omwaami”. 

31Basiboya mu moni w'esitarabbuusi neende omukoye kwa bbulu, koti sa lu 
Omwaami yali n'alagiire Musa. 

Ohumaliirisa omulimo okwo 
(Hut 35:10-19) 

32Omulimo kwoosi okudiira hu Yeema ly'Ohubaao hw'Omwaami kwoola ohuwa. 
Abaisiraeli bali baholere buli siindu koti sa lu Omwaami yali n'alagiire Musa. 

33Baleeta eyiri Musa Eyeema elyo, alala neende ebiindu biindi byoosi 
ebichiiraho koti, amalobo kaahwo, efureemu chaahwo, emiguulo kihalakaniamo 
kyahwo, emisiiro kyaahwo, alala neende ebyeemwaho byalyo; 

34esifuunihaho esy'eseero ly'ekoondi emiiku lyabahwa eraangi ya ranjaai; 
esifuunihaho sy'eseero nyirifu; neende epasya; 

35Esanduuku ly'Endagaano elirimo ebituundu bibiri eby'amakina, emisiiro 
kyalyo, neende esifuuniho syalyo; 

36emeesa alala neende ebiindu bichiiraho byoosi, alala neende emigaati ki 
bayaanayo eyiri Nasaae; 

37esiteeni sy'etaara sy'esaabbu haya, mataara kasyo, ebiindu biindi bichiiraho, 
haandi neende amafuta k'amataara; 

38alutaari y'esaabbu; amafuta kaawula; obubbaani buwunya esing'aari silai 
muno; epasya y'esiruwa sy'Eyeema; 

39alutaari y'omugasa, alala neende ewaaya chisika ch'omugasa, emisiiro chayo, 
alala neende ebiindu bichiiraho byoosi; olukaraaya lw'ohweeyoseraho, haandi 
neende esyeemero syayo; 

40epasya ch'olukaka neende amakutu kaahwo neende ebyeemero byaahwo; 
epasya y'esiruwa sy'olukaka neende emikoye kyahwo; ebihoongo by'Eyeema; 
haandi neende ebiindu byoosi ebihoyeere ohwehoonyerwa mu Yeema; 

41haandi neende ebyefwaalo binyirifu bi balaamisi bali nibahoyere 
ohwefwaalaanga nibali Abuundu Woolerefu, engubo ndafu chia Arooni 
omulaamisi, haandi neende echa abaana bae. 

42Abaisiraeli bali nibaholere omulimo okwo kwoosi koti sa lu Omwaami yali 
n'alagiire Musa. 

43Musa yehaliirisa buli siindu mani n'abonera elalira ati bali nibaliholere lyoosi, 
koti sa lu Omwaami yali n'alagiire. Musa yababeresa ehabi. 

Ohutula 40 

Ohweemesa neende ohuyaanayo Eyeema ly'Ohubaao hw'Omwaami 

1Omwaami yaboolera Musa ati, 

2“Hu ludaalo lutaangira olw'omwoosi nilwo lwoochia ohweemeseraho Eyeema 
ly'Ohubaao hw'Omwaami. 

3Lite mu Esanduuku ly'Endagaano elirimo Amalako Ehumi kala, haandi ote 
epasya mu moni walyo. 

4Chia oleete emeesa yosi oyiingisemo, mani oyiteeho ebiindu byoosi 
ebyehoonyerwa. Haandi oleete wiingisemo esiteeni sy'etaara ositeeho amataara 
koosi. 

5Taamo alutaari y'esaabbu y'ohuniooheseraho obubbaani mu moni 
w'Esanduuku ly'Endagaano, haandi waanihe epasya mu siruwa w'Eyeema. 

6Bulaanu ta mu moni w'Eyeema omwo alutaari yisaamba ebiyaanwa. 

7Haandi chia ote olukaraaya lw'ohweeyoseraho akatikaati w'Eyeema neende 
alutaari eyo mani olwiichusemo amaachi. 

8Taao olukaka lwebodoohanie mani waanihe epasya mu siruwa syaalwo. 

9“Yawula Eyeema elyo, alala neende ebiindi byehoonyerwamo byoosi 
niwehoonyera ohubichuhaangaho amafuta moolerefu, mani linyale ohuba 
elyoolerefu. 

10Esiloondaho, chia waawule alutaari alala neende ebiindu byehoonyerwa 
byoosi, niwehoonyera ohubichuhaangaho amafuta, niyehola ohuba enjoolerefu 
abweene. 

11Chia haandi mani ohole otyo olukaraaya lw'ohweeyoseraho alala neende 
obweemero bwaayo mu ngira nasilala eyo. 

12“Chia oleete Arooni neende abaana bae boosi hu siruwa sy'Eyeema, mani 
obaboolere bahole omusiro kw'ohweyoka. 

13Fwaala Arooni ebyefwaalo by'obulaamisi, omuchuheho amafuta, mani mu 
ngira yino omwaawule, yaahalaabanire koti omulaamisi. 

14Haandi chia oleete abaana bae boosi mani obafwaale amasaati. 

15Mala otyo mani obachuheho amafuta, koti sa lu ochuhire hu saabwe, hu 
baahalaabanire bosi koti abalaamisi. Ohubachuhaho amafuta huno huchia 
ohubahola babe abalaamisi endaalo echiicha choosi.” 

16Mani Musa yahola buli siindu koti sa lu Omwaami yali n'alagiire. 

17Mani hu ludaalo lutaangira olw'omwoosi kutaangira, okw'omwaaka 
kw'ohubiri ohutula nibali nibatulire mu Misiri, Eyeema elyo ely'ohubaao 
hw'Omwaami lyemesibwa. 

18Musa yata aasi obweemero bwalyo, yeemesa efureemu chaalyo, mani 
yaambaania emisiruunga kihalakaniamo chaalyo, haandi niyeemesa emisiiro 
kyaalyo. 

19Yabaambula esibwiiha hu Yeema, mani n'abwiihaho esyohumukulu, koti lu 
Omwaami yali n'alagiire. 

20Bulaanu yabukula ebituundu bibiri eby'makina bira, mani naamala naachita 
mu Sanduuku ly'Endagaano. Yabukula emisiiro, mani naamala nakiingisa mu 
ngata ch'Esanduuku, mani haandi naata humukulu esifuuniho. 

21Yabukula esanduuku mani yaalita mu Yeema, mani niyaaniha epasya eyo. 
Mani mu ngira yino, yanyala ohuhiingakira Esanduuku ly'Endagaano, koti sa lu 
Omwaami yali n'alagiire. 

22Yata emeesa mu Yeema, hu lwaande lw'emukulu erwaanyi w'epasya, 

23mani yaataaho emigaati kiba nibakibereese Omwaami, koti sa lu Omwaami 
yali n'alagiire. 

24Yata esiteeni sy'etaara mu Yeema, hu lwaande lw'emwaalo, olutingaalaane 
neende emeesa, 

25mani ebweene eyo eyiri ohubaao hw'Omwaami, yayaambiayo amataara ako 
koti sa lu Omwaami yali n'alagiire. 

26Yata alutaari y'esaabbu mu Yeema omwo, mu moni w'epasya, 

27mani nanioohesa obubbaani buwunya esing'aari silai muno, koti lu Omwaami 
yali n'alagiire. 

28Yaaniha epasya hu siruwa sy'Eyeema, 

29mani ebweene eyo, mu moni w'epasya, yataayo alutaari yohusaambiraho 
ebiyaanwa. Hu bweene ohwo, nihwo hu yayaaniraho ebiyaanwa by'ohusaamba, 
alala neende ebiyaanwa by'emere, koti lu Omwaami yali n'alagiire. 

30Yata olukaraaya lw'ohweeyoseraho akatikaati w'Eyeema neende alutaari, 
mani n'alwiichusamo amaachi. 

31Musa, Arooni, alala neende abaana bae boosi, besaabiraangamo amahono 
haandi beeyoseraangamo amakulu kaabwe 

32buli lu babeechaanga nibeengira mu Yeema elyo, oba buli lu babeechaanga 
nibachia eyiri alutaari, koti lu Omwaami yali n'alagiire. 

33Musa yataao olukaka lwebodoohania Eyeema elyo, haandi yataamo alutaari, 
haandi yaaniha epasya hu siruwa sy'olukaka olwo. Mani ao, Musa yaamaliirisa 
ohuhola emirimo kyoosi. 

Esireesi syalichiingi aakulu w'eyeema ly'Ohubaao hw'Omwaami 
(Hub 9:15-23) 

34 Bulaanu, esireesi syabwiiha hu Yeema, mani obulafu bwiita emoni 
bw'ohubaao hw'Omwaami, nibwiichula mu Yeema. 

35Mani, ohweema hu sino, Musa yahaywa engeri y'ohwiingiriramo mu Yeema 
omwo. 

36Abaisiraeli bosi bachaaka ohuwuyaanga nibachia nibata ekaambi abuundu 
waandi, nikali mbwe esireesi syalichiingi syosi nisitulire hu Yeema ohwo. 

37Nae esireesi nisyalichiingi ni sisihayiire hu Yeema ohwo, Abaisiraeli haba 
sibawuuyiaanga ekaambi ohuchia abuundu waandi daawe. 

38Mani endaalo choosi Abaisiraeli nibali mu siparara, babonaanga esireesi 
sy'ohubaao hw'Omwaami nisiri aakulu w'Eyeema esiha sy'esideete syoong'ene, 
nae esiro, babonaanga omuliro kwaaduha nikuli aakulu waalyo. 

Esy’Abaleefi 

Esy’Abaleefi 1 

Ebiyaanwa bisaambwa byoosi 

1Omwaami naali mu Yeema ly'Ohubaao hw'Omwaami yalaanga Musa mani 
yaamuberesa amalako kaloondaho kano. 

2Ati lomaloma eyiri abaandu ba Yisiraeli mani obaboolere oti, “Omuundu yeesi 
n'ayaana esiyaanwa eyiri Omwaami ahoyere ohuleetaanga esiyaanwa 
esy'eng'oombe, oba esy'ekoondi oba esy'embusi. 

3“Naaba niyoobba eng'oombe yae ohuba esiyaanwa sy'ohusaambwa, ahoyere 
ohuleetaanga esurusi yitaaliho obufwoolwa bwoosi. Ahoyere ohuyileetaanga hu 
mulyaango kw'Eyeema ly'Ohubaao hw'Omwaami, hu Omwaami anyale 
ohumusiima. 

4Omusaacha oyo ageeng'anga omuhono kwae hu mutwe kwayo, hu yinyale 
ohufukiirirwa koti esiyaanwa si nyala ohumalao ebyonoono byae. 

5Aba achia bulaanu ohwiitira abweene ao esurusi eyo, hu bulaanu abalaamisi 
b'Arooni abo banyale ohuyira mu moni w'Omwaami amabaanga, 
bakanyulaanyuse hu nyaande chine choosi ech'alutaari yiri mu siruwa 
sy'Eyeema elyo. 

6Bulaanu ao hwaaba achia ohuchaaka ohuyibaaka neende ohuyidonyadonya, 

7nae abalaamisi baba bachia ohutekeha eehwi hu alutaari, bachiyaambieho 
omuliro. 

8Haandi baba bachia ohuta hu muliro okwo ebituundu by'esisolo siba nisiitirwe, 
kata neende omutwe kweene neende amasinya koosi. 

9Omuundu oyo ahoyere ohwoosa bulai ebituundu biba mukati byoosi, alala 
neende ebireenge by'adaho byoosi, mani omulaamisi oba n'ahoyere ohuba hu 
mulimo esiha esyo, niye oba naachia ohusaamba esiyaanwa esyo syoosi siweere 
hu alutaari. Mani esaami y'esiriiro siyaanwa sino yiba yichia ohuba eyisangaasa 
Omwaami. 

10“Omuundu oyo naaba naali ohuubba esiyaanwa sy'ekoondi oba esy'embusi, 
sihoyere ohuba nisiri esisaacha esitaaliho obufwoolwa bwoosi. 

11Ahoyere ohusiitira hu lwaande lw'emukulu olwa alutaari, nae abalaamisi nabo 
nibo ababa nibachia ohunyulaanyusa amabaanga kasyo hu nyaande chine 
choosi echa alutaari. 

12Omuundu oyo naaba n'amalire ohuyidonyadonya, omulaamisi oba naali niye 
omwiimirisi w'omuholo okwo, niye oba naachia ohuta ebituundu byoosi hu 
muliro, n'otaaho omutwe kweene, neende amasinya keene koosi. 

13Omuundu oyo haandi ahoyere ohwoosa bulai ebituundu biri mukati byoosi, 
haandi neende ebinama by'adaho, hu bulaanu omulaamisi oyo ayire esiyaanwa 
esyomu moni w'Omwaami, mani asisaambire syoosi hu alutaari. Esaami eyo, 
ey'esiyaanwa sy'esyohulya sino hu yiba yichia ohuba eyisangaasa Omwaami. 

14“Nae naaba naali ohuubba eyoni ohuba esiyaanwa sisaambwa esilaamba, 
lihoyere ohubechaanga eguugu, oba ebburuuku. 

15Omulaamisi niye oba naachia ohuliyiraanga mu moni w'alutaari, alihoniole 
eekosi lyalyo mani amale asaambire omutwe kwalyo hu alutaari. Amabaanga 
kalyo kahoyeere ohuhenenwaanga kawaamo, nikadaachira endulo w'alutaari. 

16Ahoyere ohutusaangamo esahiro alala neende amooya byoosi, mani naamala 
naabisukuna eyale hu lwaande lw'ebukwe wa alutaari yi baba nibachuhaanga 
ekohe. 

17Ahoyere ohudiiraanga embaya chalyo, mani yaabulaniamo eyoni elyo amahabi 
kabiri, naatahalaakeho embaya echio mani amale alisaambire lyoosi hu alutaari. 
Esaami y'esiyaanwa esyohulya yino yisangaasa Omwaami.” 

Esy’Abaleefi 2 

Ebiyaanwa by'emere 

1Omuundu yeesi naleeteraanga Omwaami esiyaanwa sy'emere, ahoyere 
ohusisyechaanga syehola obusye. Haandi ahoyere ohumeedaangaho amafuta 
k'emiseituuni alala neende obubbaani 

2hu yaabileeta eyiri abalaamisi b'Arooni. Bulaanu omulaamisi oba niye oli hu 
mulimo, niye oba naachia ohubukulaanga oluyu lw'obusye obwo, alala neende 
amafuta, obubbaani bwoosi, mani asaambira hu alutaari koti esituundu 
sihihirira obusye obwo bwoosi obuba ni buyaanirwe eyiri Omwaami. Mani 
esaami y'esiyaanwa y'esy'ohulya sino yiba yichia ohubechaanga eyisangaasa 
muno eyiri Omwaami. 

3Emere yiba niyidoong'ereho hu siyaanwa sy'emere eyo yiba yoosi 
ey'abalaamisi. Njolerefu muno niyo, koti lu yiba niyitusirwe hu ebyohulya biba 
nibiyaaniirwe Omwaami. 

4Nikali mbwe esiyaanwa esyo sy'emigaati kideheerwe mu ofuna, kiba 
ekideeherwe nikitaalimo emera lyoosi. Kinyala ohuba emigaati mihomefu 
ekiholerwe mu busye obwakaandwa neende amafuta k'emiseituuni, oba 
bbisikuuti ebyabahwaho amafuta k'emiseituuni. 

5Nae esiyaanwa nisiba emigaati kideheerwa hu luchio, kihoyere ohuba 
nikiholerwe neende obusye bwakaandirwa amafuta k'emiseituuni, nae 
obutabbaahirwe daawe. 

6Kidonyadonyemo ebituundu mani okichuheho amafuta hu ochie okiyaane koti 
esiyaanwa. 

7Nae nikali mbwe esiyaanwa esyo sy'emigaati kideheerwe mu sifulya, kihoyere 
ohuba nikiholeebwe mu busye alala neende amafuta k'emiseituuni. 

8Mala otyo mani okileete kibe esiyaanwa sy'Omwaami, mani okiyire eyiri 
omulaamisi, oba niye ochia ohukiyira hu alutaari. 

9Omulaamisi achia ohubukulaho ekiindi, kibe ekihiihirira ekidoong'ereyo koti 
kyoosi ekiyaanirweyo eyiri omwaami, mani achia ohumala atyo mani 
akisaambire hu alutaari eyo. Mani esaami y'esiyaanwa sino esy'esyohulya yiba 
yichia ohuba eyisangaasa Omwaami. 

10Ebiyaanwa biba nibidoong'ereo biba bichia ohuba eby'abalaamisi; biba biri 
ebyoolerefu muno, koti lu biba nibitusirwe hu byohulya biyaniirwe Omwaami. 

11Abulao esiyaanwa sy'emere syoosi syooba noochia ohuyira eyiri Omwaami 
esiba siholeerwemo eemera; haba siohoyera ohwehoonyeraanga eemera lyoosi, 
oba obuuhi, mu siyaanwa sy'esyohulya sy'Omwaami. 

12Esiyaanwa sy'emere yitaangira yooba nookesa buli mwaaka, sihoyere 
ohuleetwaanga eyiri Omwaami, nae haba sisihoyere ohusaambirwaanga hu 
alutaari daawe. 

13Techaanga omuunyu hu buli siyaanwa sy'emere, olwohuba omuunyu 
kweekesa endagaano yiri akatikaati wao neende Nasaae. (Ohoyere ohuta 
omuunyu hu biyaanwa byao byoosi.) 

14Nae nooba noleetera Omwaami esiyaanwa sy'emere yikeserwe, yanaanga 
emere ehalaange, oba eyiba niyisyeerwemo obusye. 

15Meedaangaho amafuta k'emiseituuni haandi otecheengeho obubbaani bwosi. 

16Omulaamisi aba bulaanu achia ohusaambaanga esituundu sy'obusye esyo 
alala neende amafuta ebiba nibichia ohuhiihiriraanga ebidoong'ereo, haandi 
kata neende obubbaani bwoosi, bino biba bichia ohubechaanga esiyaanwa 
sy'esyohulya eyiri Omwaami. 

Esy’Abaleefi 3 

Ebiyaanwa by'ohukobola alala 

1Omuundu yeesi nayaanaanga esiyaanwa silala hu ng'oombe chae koti 
esiyaanwa sy'ohukobola alala, sihoyere ohubechaanga esiyaanwa sy'esurusi 
oba edwaasi, eyitaaliho obufwoolwa bwoosi. 

2Omuundu oyo ahoyere ohuchichaanga ageeng'a omuhono hu mutwe 
kw'esisolo esyo, mani asiitira hu siruwa sy'Eyeema ly'Ohubaao hw'Omwaami. 

Mani hu mulaamisi w'Arooni yeemeo achie anyulaanyuse amabaanga ako hu 
nyaande chine choosi ech'alutaari 

3hwaamala ayira ebituundu bino biti, ohuba ebiyaanwa by'ebyohulya eyiri 
Omwaami, amasinya koosi akaba hu bituundu by'omuukati, 

4efuko choombi alala neende amasinya kaahwo, haandi neende ebituundu 
bihiramo obulai eby'esini. 

5Abalaamisi bahoyere ohuchichaanga baasaambira bino byoosi hu alutaari, alala 
neende ebiyaanwa bisaambe. Olwohuba esaami y'esiyaanwa sino 
esy'ebyohulya, yisangaasa Omwaami. 

6Nikali mbwe ni ekoondi nilyo, oba niyiri embusi niyo eyehoonyeerwe koti 
esiyaanwa sy'ohukobola alala, mani lihoyere ohubechaanga emiiku, oba ehole, 
oba edwaasi, nae bihoyere ohubechaanga nibitaaliho obufwoolwa bwoosi. 

7Nae nikali mbwe omuundu oyo ayaana ekoondi, 

8ahoyere ohutechaanga omuhono kwae hu mutwe kwalyo oba okwayo, mani 
aliitira oba ayiitira mu moni w'Eyeema. Ao abalaamisi bahoyere ohuchichaanga 
mani baanyulaanyusa amabaanga hu nyaande chine choosi echa alutaari 

9mani bamala bayira ebituundu bino biti eby'esisolo ohuba koti esiyaanwa 
sy'esyohulya eyiri Omwaami, amasinya, eseembe enulu lyoosi liheengerwa 
aambi neende esikuumba sy'olugoongofuma, haandi neende amasinya koosi 
akabwihaanga hu bituundu byoosi ebiba mukati, 

10efuko alala neende amasinya kachibaaho, haandi neende ebituundu bihiramo 
obulai eby'esini. 

11Mani omulaamisi oli ohuhulira omulimo okwo, niye oba ahoyera 
ohuchichaanga mani asaambira ebituundu bino byoosi hu alutaari, koti 
esiyaanwa sy'esyohulya eyiri Omwaami. 

12Nae nikali mbwe omuundu oyo ayaana embusi, 

13aba achia ohutechaanga omuhono kwae hu mutwe kwaayo, mani ayiitireenge 
mu moni w'Eyeema. Abalaamisi bahoyere ohuchichaanga baanyulaanyusa 
amabaanga ako hu nyaande chine choosi ech'alutaari 

14mani bamala bayira ebituundu bino biti, ohuba koti esiyaanwa sy'esyohulya 
eyiri Omwaami, amasinya koosi akali hu bituundu by'omuukati, 

15efuko choosi, haandi neende amasinya akachiriho koosi, haandi neende 
ebituundu by'esini bihiramo obulai. 

16Omulaamisi achia ohusaambiraanga bino byoosi hu alutaari koti esiyaanwa 
sy'esyohulya esisangaasa Omwaami. Amasinya koosi k'Omwaami niko. 



219 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

17 Kuno muduunga kuhoyere ohwelondaangamo enjibulo cheeng'we choosi, yi 
muba munabechaanga nimwamenya yoosi, nimutalichaanga amasinya kata 
amabaanga. 

Esy’Abaleefi 4 

Ebiyaanwa by'ebyonoono by'ohwiichuhana sa nooholere 

1Omwaami haandi yalagira Musa 

2ohuboolera abaandu Baisiraeli ati, buli muundu yeesi ohola esyonoono syoosi, 
yaahalaka esilagiro syoosi hu bilagiro by'Omwaami niyeechuhaane sa 
ohusihola, aba ahoyere ohwehaliirisaanga yooseresaanga amalako kano kati. 

3Naaba naali Omulaamisi Muhuluundu niye oholere esyonoono esyo, mani 
yaleeta esoni eyiri abaandu, aba ahoyere ohuchichaanga mani aleeta esurusi 
njere, eyibulaho obufwoolwa bwoosi, mani ayiyanaangayo eyiri Omwaami 
hulw'esyonoono syae esyo. 

4Ahoyere ohuleetaanga esurusi eyo hu siruwa sy'Eyeema, mani ata omuhono 
kwae hu mutwe kwaayo, mani ayiitiraanga abweene ao mu moni w'Omwaami. 

5Bulaanu, Omulaamisi Muhuluundu oyo ahoyere ohubukulaanga amabaanga 
kaandi, mani akakiinga akeengisaanga mu Yeema. 

6Mani achia ohwiinihaanga olwaala lwae mu mabaanga ako mani 
akanyulaanyusa mu moni w'epasya endafu eyo amahabi kataanu-na-kabiri. 

7Haandi achia ohutechaanga amabaanga kaandi hu bituundu byooki ebiri hu 
buli soonda chiri hu alutaari y'obubbaani  eyiri mu Yeema. Achia haandi 
ohuchuhaanga amabaanga kaba nikadoong'ereo koosi, hu bweemero 
bw'Alutaari yehoonyerwaanga mu husaamba ebiyaanwa, eyiri hu siruwa 
sy'Eyeema. 

8Haandi ahoyere ohutusa mu surusi yino amasinya koosi pe, amasinya kali hu 
bituundu biri mukati koosi, 

9efuko choombi alala neende amasinya kachiriho, haandi ebituundu by'esini 
bihiramo obulai. 

10Omulaamisi oyo ahoyere ohubukulaanga amasinya kano, mani 
akasaambiraanga hu alutaari yehoonyerwaanga hu biyaanwa bisaambe, koti sa 
lwaahola neende amasinya kaba nikatulire mu sisolo siitwa hulw'esiyaanwa 
sy'ohukobola alala. 

11Nae ahoyere ohubukulaanga eseero lyasyo, enyama yasyo, omutwe kwasyo, 
ebireenge byasyo, haandi neende ebituundu byomuukati byoosi n'oteereho 
neende amala keene, 



220 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

12mani abikiinga byoosi abitusa erwaanyi w'ekaambi, abiyira abuundu yi diini 
yibona koti anyirifu, yi bachuhaanga ekohe, mani eyo niyo yaaba anachichaanga 
abisaambiraangayo neende omuliro kw'ehwi. 

13Nae nikali mbwe oluyia lwoosi olwa Yisiraeli nilwo oluholere esyonoono, mani 
omusaango kwaaluhira olwohuhalaka elako lala hu hulagira hw'Omwaami mani 
yeechuhana, 

14mani esiha syeene si syonoono esyo simanyihaniraho, oluyia olwo lwoosi 
luhoyeere ohuchia lwaleeta esurusi njere ohuba koti esiyaanwayo 
sy'esyonoono. Luhoyeere ohuyileeta eyiri Eyeema ly'Ohubaao hw'Omwaami; 

15mani abeemirisi b'oluyia nibo ababa nibachia ohutechaanga amahono kaabwe 
hu mutwe kwaayo, mani yimala yiitirwaanga abweene ao. 

16Omulaamisi Muhuluundu niye oba n'ahoyere ohuchichaanga abukulaho hu 
mabaanga ako akaandi, mani akeengisaanga mukati w'Eyeema elyo, 

17yeeniha olwaala mu mabaanga ako, mani akaanyukulusiraanga mu moni 
w'epasya eyo amahabi amahumi kataanu-na-kabiri amalaamba. 

18Ahoyere haandi ohuchichaanga mani ata amabaanga kaandi hu bituundu 
byooki ebiri hu soonda cha alutaari y'obubbaani, mukati w'Eyeema, mani 
achuha akadoong'ere akomu bweemero bw'alutaari yehoonyerwaanga 
ohusambaanga ebiyaanwa, eyiri mu siruwa sy'Eyeema. 

19Bulaanu ahoyere ohubukulaanga amasinya kayo koosi, mani 
akasaambiraanga hu alutaari eyo. 

20Ahoyere ohuholaanga hu surusi yino, ebiindu nasilala, koti bi yahahoyere 
ohuholaanga hu surusi y'esiyaanwa sy'esyonoono, mu ngira yino, anyala 
ohuhola esiyaanwa sy'abaandu bano boosi, banyala ohuleherwamo esyonoono 
esyo. 

21Bulaanu haandi aba achia ohunyala ohubukulaanga esurusi eyo yoosi mani 
ayitusa erwaanyi w'ekaambi eyo mani ayisaamba, koti sa lwasaamba esurusi 
yaaba nayaanireyo hulw'esyonoono syae omweene. Sino siba sichia 
ohubechaanga esiyaanwa simalao esyonoono sy'oluyia lwoosi. 

22Nae nikali mbwe omwiimirisi niye oba niyonoonere, mani omusaango 
kwaamuhira hulw'ohuhalaka lala hu hulagira hw'Omwaami, niyechuhaane mu 
huhola atyo, 

23mani esiha syeene syaaba n'anyaliiremo ohumanya ati aholere esyonoono 
esyo, abweene ao niwo y'ahoyere ohutulaniramo achie aleete esiyaanwa syae 
omweene esy'embusi ehole eyitaaliho obufwoolwa bwoosi. 

24Ahoyere ohuchia yaabukula omuhono kwae mani yaakuta hu mutwe kwayo, 
mani ayiitire hu lwaande lw'emukulu lw'alutaari, yi bisolo by'ebiyaanwa 

by'ohusaambwa biwa biitirwaanga. Esiyaanwa sino siba siri esiyaanwa 
sy'ohumalao esyonoono esyo. 

25Omulaamisi bulaanu aba achia ohwiicha mani abukule olwaala lwae mani 
alwiinihe mu mabaanga k'esisolo esyo, mani akate hu bituundu byooki biri hu 
soonda chia alutaari eyo, mani haandi achuhe akaba nikadoong'ereho aasi 
w'obweemero bw'alutaari eyo. 

26Bulaanu ahoyere ohuchia mani yasaambira amasinya kayo koosi hu alutaari, 
koti sa lwaaba nasambaanga amasinya k'ebisolo biitwa koti ebiyaanwa 
by'ohukobola alala. Mani mu ngira yino, omulaamisi oyo aba n'amalire 
ohuyaana esiyaanwa sy'esyonoono sy'omwiimirisi oyo, mani aba achia 
ohuleherwaangamo. 

27 Nae nikali mbwe ali sa mulala hu baandu ba buli buhya oba niye oholere 
esyonoono, mani embaanga yaamuloba, olwohuhalaka elako lala hu hulagira 
hw'Omwaami, niyechuhaane ohuhola atyo, 

28mani esiha syeene esyo si amanyiramo ati amalire ohwonoona, aba achia 
ohutulaniraangamo aleeta esiyaanwa syae omweene, esy'embusi edwaasi, 
eyitaaliho obufwoolwa bwoosi. 

29Ahoyere ohuchia yaata omuhono kwae hu mutwe kwaayo, mani yaamala 
yayiitira hu lwaande lw'emukulu lw'alutaari, yi beeteraanga ebisolo 
by'ebiyaanwa by'ohusaambwa biwa. 

30Omulaamisi haandi aba achia ohubukulaanga olwaala lwae alwiiniha mu 
mabaanga k'esisolo esyo, mani abaha amabaanga hu bituundu byooki ebiri hu 
buli soonda, mani haandi abukula amabaanga kadoong'ereho koosi, akachuha 
hu bweemero bw'alutaari eyo. 

31Bulaanu aba achia ohutusaangamo amasinya koosi, koti sa lu masinya 
katuswaanga mu bisolo biitwa koti ebiyaanwa by'ohukobola alala, mani haandi 
ahoyere ohubechaanga naali niye ochia yaabisaambiraanga hu alutaari, hu 
bulaanu esaami yino yinyala ohusangaasaanga Omwaami. Mani mu ngira yino 
yiti, nimwo mu mulaamisi aba achia ohuba nayaanire esiyaanwa sy'esyonoono 
sy'omusaacha oyo, oba achia ohuleherwaangamo. 

32Omusaacha yeesi n'aleeta ekoondi koti esiyaanwa sy'esyonoono, lihoyere 
ohubechaanga edwaasi elitaaliho obufwoolwa bwoosi. 

33Achia ohubukulaanga omuhono kwae mani akuta hu mutwe kwalyo, mani 
aliitira hu lwaande lw'emukulu lw'alutaari, yi beeteraanga ebisolo 
by'ebiyaanwa by'ohusaambwa biwa. 

34Mani omulaamisi aba achia ohubukulaanga olwaala lwae, mani alwiiniha mu 
mabaanga k'esisolo esyo, mani abaha amabaanga hu bituundu byooki ebiri hu 

buli soonda y'alutaari, haandi amala achia abukula amabaanga kadoong'ereho, 
akachuha mu bweemero bw'alutaari eyo. 

35Bulaanu haandi aba achia ohutusaangamo amasinya koosi, koti sa lu masinya 
katuswaanga mu koondi liitwaanga koti esiyaanwa sy'ohukobola alala, mani 
akasaambireenge hu alutaari eyo alala neende ebiyaanwa by'ebyohulya ebiba 
nibibereeswe Omwaami. Mani mu ngira yino nimwo mu mulaamisi aba 
nayaanire esiyaanwa sy'esyonoono sy'omusaacha oyo, mani aleherwaangamo. 

Esy’Abaleefi 5 

Emisaango kidahisa ebiyaanwa bimalao esyonoono 

1Ebiyaanwa ebimalao esyonoono bidahibwa mu misaango kino kiti. Omuundu 
yeesi n'alaangwa mu siina ohubuula esifune, nae naahaya ohuboola emboosi 
yoosi yidiira hu siindu si yabona, oba siyaulira, ahoyere ohusaandisibwaanga 
koti lu siba nisihoyeere. 

2Omuundu yeesi niyechuhana yeyakaana n'adiirire esiindu syoosi esy'omusiro 
kw'ohusidiiraho, koti esisolo sifwiire esyeene, aba yesi yeholere ow'omusiro, 
haandi embaanga yiba yichia ohumuloba, esiha syeene si amanyiramo naaba 
naaholere esyonoono esyo. 

3Omuundu yeesi niyechuhana yoola ohudiira hu siindu syoosi esitula mu 
muundu yeesi esy'omusiro, kata neende sibe esy'emera yiri yitye esy'omusiro, 
embaanga yiba yimalire ohumuloba, esiha syeene esyo si amanyiramo naaba 
naaholere esyonoono esyo. 

4Omuundu yeesi n'adoondobana sa mani yaahola esyeyamo, kata neende 
asyahaba nisidiira hu siindu siina syeene, embaanga yimuhaya sa esiha syeene 
syaaba niyechulisiramo ati hane s'abeere n'amaliriire ohuhola atyo. 

5Omuundu yeesi n'ahirwa omusaango, ahoyera ohweyolobya esyonoono esyo, 

6mani n'atuunga omutuungo okuchiana neende esyonoono syaaba naaholere, 
ahoyere ohuleeta eyiri Omwaami ekoondi edwaasi, oba embusi edwaasi koti 
esiyaanwa. Omulaamisi aba achia ohuba n'ayaanira esiyaanwa sy'esyonoono 
sy'omusaacha oyo. 

7Nae omuundu oyo naaba n'atanyala ohuyaana ebyo byoosi, aba anahoyera 
ohuleeta eyiri Omwaami amaguugu kabiri oba amabburuuku kabiri akafwa 
omutuungo okwo, buli lala nga lifwa esiyaanwa sy'esyonoono, nae eliindi lifwa 
esiyaanwa sy'ohusaambwa syaawa. 

8Ahoyere ohukaleeta eyiri omulaamisi, oba achia ohutaangira ohuyaanayo 
eyoni ly'esiyaanwa sy'esyonoono. Aba achia ohulihalaka sa eekosi, ataali 
ohulichomolamo omutwe 

9mani amale anyulaanyuse amabaanga kaandi kalyo hu lwaande lulala 
olw'alutaari. Amabaanga kadoong'aho kaba kachia ohudaasirwa mu bweemero 
bw'alutaari eyo kaweemo koosi. Esiyaanwa sino siba siri esiyaanwa 
sy'ohumalao esyonoono esyo. 

10Bulaanu aba achia ohuloondiaho ohuyaana eyoni lyoohubiri koti esiyaanwa 
sy'ohusaambwa syaawa, ohuloondakana neende amalako kachiiraho. Mani mu 
ngira yino, nimwo mu mulaamisi aba achia ohuyaaniramo esiyaanwa 
sy'esyonoono sy'omusaacha oyo, mani anyale ohuleherwamo. 

11Nae omusaacha yeesi naahaywa ohunyoola amaguugu kabiri oba 
amabburuuku kabiri ako, aba achia ohuhoyera ohuleeta ekiloguraamu ndala 
ey'obusye, ohuba koti esiyaanwa sy'esyonoono esyo. Bulaanu haba saaba 
naachia ohudahibwa ohumeedaho kata amafuta k'emiseituuni, oba kata sa 
obubbaani, olwohuba sino siba esiyaanwa sy'esyonoono esyo, esitaali 
esiyaanwa sy'emere. 

12Ahoyere ohubuleeta eyiri omulaamisi, ochia ohububukulaho oluyu lulala, lube 
koti esilolero syeekesa mbwe bwoosi bu bereeswe Omwaami, hu bulaanu 
yeemeo anyale ohusaambira hu alutaari koti esiyaanwa sy'esyohulya. Sino 
siyaanwa sy'ohumalao esyonoono esyo. 

13Mani mu ngira yino nimwo mu mulaamisi aba achia ohuyaaniramo esiyaanwa 
sy'esyonoono sy'omuundu oyo, mani anyale ohuleherwamo esyonoono esyo. 
Nae ebidoong'ere byoosi biba eby'omulaamisi, koti ebiyaanwa by'emere. 

Ebiyaanwa by'ohutuunga ekobi 

14Haandi Omwaami yeemao yaaberesa Musa amalako kano. 

15Omuundu yeesi naahola esyonoono meechuhana, mu ngeri y'ohuhaywa 
ohutuunga emituungo milafu ky'Omwaami, aba bulaanu ahoyere ohuleeta 
esiyaanwa siba koti esy'ohutuunga ekobi eyiri Omwaami, ekoondi emiiku, oba 
embusi ehole, buli situla siba nisitaaliho obufwoolwa bwoosi daawe. 

16Ahoyere ohutuunga omutuungo kwaaba niyahaywa ohutuunga, haandi 
ahoyere ohumeedaho omutuungo kuundi okwa amahumi kabiri hu buli emia 
(100) ndala. Ahoyere ohubukula emituungo kino kyoombi mani yaachia 
yaakidiisa omulaamisi, mani omulaamisi oyo yayaanayo esisolo koti esiyaanwa 
sy'esyonoono sy'omuundu oyo, mani aleherwemo esyonoono esyo. 

17Nae omuundu yeesi naahola esyonoono meechuhana n'ahalaka elako lyoosi 
hu hulagira hw'Omwaami, embaanga yimuloba mani yaaba n'ahoyere 
ohutuunga esibonereso. 

18Ahoyere ohuleeta eyiri omulaamisi, esiyaanwa sy'ohutuunga ekobi, 
esiyaanwa sy'ekoondi emiiku, oba embusi ehole, buli situla nga haba sisiriho 
obufwoolwa bwoosi. Bulaanu ebbeyi y'esisolo esyo yihoyere ohuheengwao 

ohweema hu bbei yiba niyafukiirirwa ohukulirwaho. Omulaamisi bulaanu aba 
achia ohuyaana esiyaanwa sy'esyonoono si muundu oyo aba naaholere 
meechuhana, mani aleherwemo. 

19Sino siba esiyaanwa sy'ohutuunga ekobi, esy'esyonoono esyo syaaba 
naaholere eyiri Omwaami. 

Esy’Abaleefi 6 

1 Omwaami haandi yaberesa Musa amalako kano. 

2Esiyaanwa sihoyere ohuubbwa niwiichuhana omuundu yeesi yaahola 
esyonoono eyiri Omwaami, naahaya ohukobosera Omuisiraeli waasye esiindu 
syaaba niyamusiingira oba naaba yamwiibaho esiindu syoosi, oba naaba 
namwiiba 

3oba naaba yamubachira hu siindu syoosi esiba nisikotere, haandi naaba 
niyelayira nae haba saasibweeneho. 

4Omuundu yeesi naaba naaholere esyonoono, mani yaamanya ati sy'aholere sibi 
nisyo, ahoyere ohutulaniramo yaachia yaakobosayo esyo syoosi syaaba 
n'anyoolere oba niyanyoola mu bwiibi, oba syaaba yanyoola mu hufwiinyirira 
abaasye, oba ohutula hu siindu sibamusiingira, oba ohutula hu siindu siba 
nisyakota mani nae yaaba niyasidoola sa, 

5oba ohutula hu siindu syoosi syaaba niyalaira naabacha sa; ahoyere 
ohusikobosayo syosi, haandi ameedeho neende esituundu silala hu bituundu 
bitaanu byasyo, mani amale abiberese oyo owali omweenesyo, hu ludaalo 
lwaaba naachia ohuyaaniraho esiyaanwa sy'embaanga ohumuloba. 

6Mani ahoyere ohuleeta eyiri omulaamisi esiyaanwa sy'ohutuunga ekobi eyiri 
Omwaami, ekoondi emiiku, oba embusi ehole, buli situla nga haba sisiriho 
obufwoolwa bwoosi daawe. Obukusi bwa buli situla buhoyere 
ohukererwaangwa hu bukusi buba nibwabufukiirirwa ohwehoonyeraanga 
obuba nibuliwo. 

7Mani omulaamisi oyo aba achia ohuyaana esiyaana esyo esy'esyonoono 
sy'omuundu oyo, mani anyale ohuleherwamo. 

Ebiyaanwa bisaambwa byoosi. 

8Omwaami haandi yalagira Musa 

9ohuberesa Arooni alala neende abaana bae amalako kano, akadiira hu 
biyaanwa bisaambwa byoosi. Esiyaanwa sisaambwa, sihoyere ohulehwa hu 
alutaari ohumala esiro syoosi, haandi omuliro kwosi kuhoyere ohulehwa 
nikwaaduha kutyo. 

10Mani omulaamisi, naaba niyefwaalire esyefwaalo sy'elaasi, haandi neende 
esinyaasa esiimbikiti esy'elaasi, ahoyere ohuchia yaatusaho ekohe 
ly'obuchuude elyo, eliba nilidoong'ere hu alutaari, mani naalita endulo 
w'alutaari eyo. 

11Naamala atyo, achia yafwaalulamo engubo echio choosi mani yafwaala 
echiindi mani yaakiinga ekohe elyo yaalitusa erwaanyi w'ekaambi yaaliyira 
abuundu ataali aw'omusiro. 

12Omuliro kuli hu alutaari kuhoyere ohulehwa nikwaaduhaanga sa esiha syoosi, 
nae kutalehwaanga kusima daawe. Buli echuli, omulaamisi ahoyere 
ohuchichaanga n'ameedaho eehwi, naatekehaho bulai ebiyaanwa bisaambwa 
byoosi, haandi n'asaamba amasinya k'esiyaanwa sy'ohukobola alala. 

13Omuliro kuhoyere ohulehwa nikwaaduha esiha syoosi hu alutaari, nae 
kutalehwaanga kusima daawe. 

Ebiyaanwa by'emere 

14Kano kati niko amalako kadiira hu biyaanwa by'emere. Omulaamisi w'oluya 
lw'Arooni niye ohoyere ohuchichaanga ayira esiyaanwa sy'emere eyiri 
Omwaami, mu moni w'alutaari. 

15Bulaanu achia ohubukulaanga oluyu lulala olw'obusye neende amafuta, 
haandi ameedeho obubbaani, mani amale asaambirenge hu alutaari koti 
ahalolero heekesa mbwe obusye bwoosi buyaanirwe eyiri Omwaami. Esaami 
y'esiyaanwa sino, yisangaasa muno Omwaami. 

16Nae obudoong'aho bwoosi Arooni neende abaana bae nibo abahoyere 
ohubulichaanga; buhoyere ohuliirwaanga Abuundu Woolerefu 
nibutabbaahirwe; mu lwaanyi lw'Eyeema ly'Ohubaao hw'Omwaami, ao niwo yi 
bachia ohubuliiraanga. 

17Haba sibuhoyeerwe ohubbaahwa neende amamera daawe. Esyo, ese 
mbabeere ohuba koti omukabo kwaabwe ohutula hu biyaanwa byaange 
by'ohusaambwa bulaamba neende omuliro; siindu syoolerefu muno, koti sa 
ebiyaanwa by'esyonoono, haandi koti ebiyaanwa by'ohutuunga ekobi. 

18Mani hulw'endaalo choosi echiicha, buli muundu w'esisaacha omwiichuhulu 
w'Arooni, niye ohoyere ohulichaanga sino siyaanwa, nisiri koti omukabo 
kwaabwe okuchiiririra okw'ebyohulya okuyaanwa eyiri Omwaami. Mani 
omuundu yeesi odiiraho hu siyaanwa sy'esyohulya esyo, aba achia ohunyaalwa 
neende amaani k'obwoolerefu bwasyo. 

19Haandi Omwaami yaaberesa Musa amalako kano 

20akadiira hu hwaawula omulaamisi ow'oluya lwa Arooni. Hu ludaalo lu 
yaaulirwaho, ahoyere ohuchia yayaanira esiyaanwa Omwaami 
esy'ekiloguraamu ndala ey'obusye (obuungi obwaaka koti obw'esiyaanwa 

sy'emere esya buli ludaalo), esituundu ayaanayo echuli, haandi esituundu siindi 
asiyaaneyo engoloobe. 

21Buhoyere ohusaaswa alala neende amafuta mani baamala baabudeehera hu 
sikaraayi mani baakihalaka-halakamo mani baakiyaanayo koti esiyaanwa 
sy'emere, esiri neende esaami yisangaasa Omwaami. 

22Endaalo choosi echiicha, esiyaanwa sino sichia ohuyaanwaanga neende buli 
mwiichuhulu w'Arooni oba naali ohuhalaabanaanga koti Omulaamisi 
Muhuluundu. Sihoyere ohusaambibwaanga bulaamba siwa, koti esiyaanwa 
sy'Omwaami. 

23Abulao esituundu syoosi esy'esiyaanwa sy'emere si mulaamisi yeesi yoobba 
esihoyere ohuliibwa daawe; syoosi sihoyere ohusaambibwa syaawa. 

Ebiyaanwa by'esyonoono 

24Omwaami haandi yalagira Musa 

25ohuberesa Arooni alala neende abaana bae amalako akadiira hu biyaanwa 
by'esyonoono bino biti. Esisolo siba nisichia ohuyaanwa koti esiyaanwa 
sy'esyonoono, sihoyere ohwiitirwa hu lwaande lw'emukulu lw'alutaari, yi bisolo 
by'ebiyaanwa bisaambwa byoosi yi biitirwaanga. Esiyaanwa sino siba siri 
esiyaanwa syoolerefu muno. 

26Omulaamisi yeesi oba niye oyaanayo esiyaanwa sy'esisolo, niye oba ahoyere 
ohuyiriira Abuundu Woolerefu, alwaanyi lw'Eyeema ly'Ohubaao hw'Omwaami. 

27Omuundu yeesi odiira, oba esiindu syoosi esidiira hu nyama y'esisolo esyo, 
aba achia oba siba sichia ohunyaalibwa neende amaani k'obwoolerefu bwayo. 
Oba esiindu syoosi esyaholwa mu ngubo, nisidoonyaho amabaanga k'esisolo 
ako, siba sihoyere ohwooserwa Abuundu Woolerefu ao. 

28Buli nuungiro y'eloba yi baba nibadeheeremo, yihoyere ohwaatwa, nae nikali 
mbwe enuungiro eyo y'esichuma, yiba yihoyere ohuruudwa mani syaakamulwa 
neende amaachi manyirifu muno. 

29Buli muundu w'esisaacha otula hu mabaanga k'obulaamisi niye ohoyere 
ohulya esiyaanwa sino; esyoolerefu muno. 

30Nae amabaanga kaandi koosi nikaleetwa keengiswa mu Yeema, mani 
kehoonyerwa mu muduunga kw'ohumalao esyonoono, esisolo esyo haba sisiba 
nisihoyeerwe ohuliibwa daawe; siba sihoyere ohusaambwaanga sa siwa. 

Esy’Abaleefi 7 

Ebiyaanwa by'ohutuunga ekobi 

1Akaloondaho kano niko amalako kadiira hu biyaanwa by'ohutuunga ekobi, 
ebyoolerefu muno. 

2Esisolo sihoyera esiyaanwa sino sihoyere ohwiitirwa hu lwaande lw'emukulu 
w'alutaari, yi bisolo by'ebiyaanwa bisaambwa byaawa biitirwaanga, mani 
amabaanga kasyo kanyulaanyusirwa hu nyaande chine choosi ech'alutaari. 

3Amasinya kasyo koosi kahoyeere ohutuswamo, kayaanwayo hu alutaari, 
omuhira kwasyo munulu okwo, neende amasinya kabwiiha hu bituundu 
by'omuukati, 

4efuko choosi, alala neende amasinya kachiriho koosi, haandi neende ebituundu 
bihiramo obulai eby'esini. 

5Omulaamisi achia yasaamba amasinya koosi akali hu alutaari, hu kabe 
esiyaanwa sy'ebyohulya esy'Omwaami. Sino nisyo esiyaanwa sy'ohutuunga 
ekobi. 

6Buli muundu w'esisaacha mulwiibulo lulaamisi, niye ohoyere ohusilyaaho, nae 
kata katyo sihoyere ohuliirwa Abuundu Woolerefu woong'ene, olwohuba siba 
nisiri esyoolerefu muno. 

7Kata katyo, aliwo esilagiro silala esinyala ohudiira hu biyaanwa bino byoombi, 
esiyaanwa sy'esyonoono, haandi neende esiyaanwa sy'ohutuunga ekobi, hu 
bino byoombi, enyama yabyo byoombi, yiba ey'omulaamisi oba nabeere 
owiimiriire ohuyaana ebiyaanwa ebyo. 

8Eseero ly'esisolo siyaanwayo koti esiyaanwa sy'esyohusaambwa, lyosi liba liri 
ely'omulaamisi owimiriire ohuyaana ohwo. 

9Buli siyaanwa sy'emere syoosi, esiba nisideheerwe mu ofuna, oba syaaba 
nisitekeheerwe mu sifulya, oba esihalaangiro syoosi, syosi siba siri 
esy'omulaamisi owimiriire ohusiyaana eyiri Nasaae. 

10Nae ebiyaanwa bitaadeeherwe byoosi, kata neende nibiba nibisaasaaniiswe 
neende amafuta koosi oba kata sa nibiba nibiri sa ebyoomu, biba biri 
eby'abalaamisi b'oluyia lw'Arooni, haandi bahoyere ohukabanamo nibaakana-
kana. 

Ebiyaanwa by'ohukobola alala 

11Akaloondaho kano niko amalako 

12Omusaacha yeesi naaba nayaanireyo esiyaanwa sino koti esiyaanwa 
sy'ohweebasa Nasaae, aba ahoyere ohusiyaanira alala neende esisolo sihoyere 
ohuyaanwayo, esiyaanwa sy'omugaati kuubbwa mu busye butaabbaahirwe, oba 
emigaati mihomefu ekyakaandwa neende amafuta k'emiseituuni oba bbisikuuti 
ebiba nibibahirweho amafuta k'emiseituuni oba keeki ech'obusye bukaandiirwe 
neende amafuta k'emiseituuni. 

13Nae alala neende esiyaanwa sy'omuleembe syae esy'ohweebasa achia 
ohuyaana emigaati ekihubbirwe mu busye obubbaahe. 

14Achia ohuleetaanga buli situundu sya buli embya y'omugaati achia 
ohuyaanangayo neende omugaati mulala, koti esiyaanwa eyiri Omwaami. Sichia 
ohuba esiyaanwa sy'omulaamisi ochia ohunyulaanyusa amabaanga 
ak'ebiyaanwa by'esyonoono. 

15Nae enyama y'esiyaanwa syae sy'omuleembe sy'ohweebasa, yichia 
ohuliibwaanga hu ludaalo lw'esiyaanwa syae esyo, omulaamisi haba s'ahoyere 
ohuyilehaangaho kata nabudiidi yaakona bwaahya. 

16Nae omuundu yeesi n'aleeta esiyaanwa sy'ohukobola alala n'adaha 
ohwooseresa esyeyamo syoosi oba nisiba nisiri esyae omweene, koti esiyaanwa 
sy'ohweyaanayo hwae, haba sisiyikwa mbwe sihoyere ohuliibwa syoosi syaawa 
hu ludaalo lweene lwasiyaanirayo daawe, nae nisibaao esyo syoosi 
esidoong'aho, siba sihoyera ohuliibwa hu ludaalo luloondaho. 

17Nae enyama yoosi eyikona ohwoola oludaalo lwohudatu yiba yihoyeere 
ohusaambwa yaawa. 

18Nae naabaao eyo yoosi eyiliibwa niyimalire endaalo chidatu, Nasaae aba haba 
saachia ohusiima esiyaanwa esyo. Esiyaanwa esyo haba sisiba nisichia 
ohufukiirirwa ohubalirwa hu muundu oyo daawe, nae siba sichia ohuyirwa koti 
esy'omusiro, mani buli muundu yeesi oba n'achia ohuyirya aba achia ohukiinga 
esibwaabo sichiiraho. 

19Nae enyama yiindi niyiichia yegeng'aho hu siindu syoosi esiyirwa koti 
esy'omusiro, haba siiyiba niyihoyeere ohuliibwa daawe, nae yiba yihoyeere 
ohusaambwa yaawa. Omuundu yeesi oyirwa koti obulaho omusiro niye ohoyere 
ohulya enyama yino, 

20nae omuundu yeesi ow'omusiro naayilyaaho, oyo haba saaba nisinyaliha 
ohumubala koti mulala hu baandu ba Nasaae daawe. 

21Haandi omuundu yeesi n'alyaaho hu nyama y'esiyaanwa sino n'amalire 
ohudiiraho hu siindu syoosi esiyirwa ohuba esy'omusiro, esitula hu omuundu, 
oba hu sisolo syoosi, omuundu oyo haba saaba nasiibalwa koti mulala hu baandu 
ba Nasaae daawe. 

22Omwaami mweene wuno niye owaberesa Musa amalako kaloondaho kano 

23akadiira hu baandu ba Yisiraeli. N'aboola ati, amasinya koosi oba 
ak'eng'oombe, ekoondi, oba embusi sikahoyere ohuliibwa. 

24Amasinya koosi ak'esisolo siba nisifwiire oluumbe lwabuli ludaalo, oba esiba 
nisiitirwe neende esisolo siindi esiteende, kosi haba sikahoyere ohuliibwa 
daawe, nae kanyala ohwehoonyerwa mu ngira yiindi yoosi. 

25Omuundu yeesi olya amasinya k'esisolo siba nisiyaanirwe eyiri Omwaami koti 
esiyaanwa sy'esyohulya, haba saaba nasiibalwa koti mulala hu baandu ba 
Nasaae daawe. 

26Ataali ohufwaayo hu sifwo syoosi si Abaisiraeli boosi baba nibamenyamo, 
haba sibahoyere kata nabudiidi ohwehoonyeraanga amabaanga koosi kata sa, 
amabaanga ak'amayoni, oba amalika ak'ebisolo koti ebyohulya daawe. 

27Omuundu yeesi ofunaka elako lino, haba saaba naachia ohubalibwaanga koti 
mulala hu abaandu ba Nasaae daawe. 

28Haandi Omwaami yaaberesa Musa amalako kano 

29akadiira hu baandu ba Yisiraeli. Oyo yeesi oyaana esiyaanwa sy'ohukobola 
alala, ahoyere ohuleetaanga esituundu syasyo siindi koti esiyaanwa 
sikabuhaaneho esy'Omwaami, 

30omweene n'asileeta neende amahono kae keene koti esiyaanwa sy'ebyohulya. 
Ahoyere ohuleeta amasinya koosi ak'esisolo esyo, alala neende esigwoogwo 
syeene, mani amale abileete koti esiyaanwa sikabuhaaneho esy'Omwaami. 

31Omulaamisi aba achia ohubukula amasinya ako koosi mani akasaambire hu 
alutaari, nae esigwoogwo siba sichia ohuba esy'abalaamisi. 

32Nae esinama sy'adaho sy'omuhono muluungi, sihoyere ohubereswa koti 
obuhoonyi bw'enjaulo 

33eyiri omulaamisi oba nayaanireyo amabaanga alala neende amasinya 
k'esiyaanwa esyo esy'ohukobola alala. 

34Nae esigwoogwo sy'esisolo esyo, siba siri esiyaanwa sikabuhaaneho, nae 
esinama sy'adaho sy'omuhono muluungi, ni obuhoonyi bukabuhaane si 
Omwaami yabukula hu baandu ba Yisiraeli, mani yaasiberesa abalaamisi. Kuno 
nikwo omukabo ku baandu ba Yisiraeli bahoyere ohuberesaanga abalaamisi 
endaalo choosi echiri mu moni. 

35Sino nisyo silala hu byohulya ebiba nibibeereeswe Omwaami ebyali 
nibyabereswa Arooni alala neende abaana bae hu ludaalo lu baba 
nibawuulirwaho ohuba abalaamisi. 

36Hu ludaalo olwo, Omwaami yalagira abaandu ba Yisiraeli bababereseenge 
omukabo kuno ohutula hu siyaanwa sino. Sino silagiro si baandu ba Yisiraeli 
bahoyere ohufunihiraanga endaalo chiichayo choosi. 

37Nae bino nibyo amalako akadiira hu biyaanwa bisaambwa byoosi, ebiyaanwa 
by'emere, ebiyaanwa by'esyonoono, ebiyaanwa by'ohutuunga ekobi, ebiyaanwa 
by'ohwaawula, alala neende ebiyaanwa by'ohukobola alala. 

38Eyo, hu Lugulu lwa Sinai mu siparara, Omwaami niyo yi yabeeresera Musa 
amalako kano, hu ludaalo lu yalagira abaandu ba Yisiraeli ohuyaanaanga 
ebiyaanwa byaabwe bino. 

Esy’Abaleefi 8 

Ohwaawulwa hw'Arooni neende ohw'abaana bae 
(Hut 29:1-37) 

1Omwaami yaboolera Musa ati, 

2“Bukula Arooni alala neende abaana bae, obaire ena mulyaango w'Eyeema 
ly'Ohubaao hwaange, mani oleete ebyefwaalo by'obulaamisi, neende amafuta 
kaawulaanga, esurusi endoto ey'esiyaanwa sy'esyonoono, amakoondi 
amamiiku kabiri, haandi neende esimweero siichuule emigaati kitaabbaahirwe. 

3Noomala otyo, olaange oluyia lwoosi lwiiche lu hung'aane alala.” 

4Musa yesi yahola sa koti lu Omwaami yali n'amulagiire, mani oluyia olwo 
lwoosi nilwali nilwebuusire alala, 

5yaababoolera ati, “Esiindu siindi aambi ohuhola, Omwaami mweene niye 
osilagiire.” 

6Musa yabukula Arooni, alala neende abaana bae yabatusa mu baandu baandi 
mani n'abaleeta mu moni, yabalagira bahole omuduunga kw'ohweyoka. 

7Musa yaabukula Arooni, yaamufwaala esaati neende ekaanju, mani yaamuboya 
olusibiro lwebodoohania esibuno. Yabukula esipaande syohu sirifu yasiboyera 
ehoba chiahwo chali chialuhwa neende esiroonyo, yachibodoohania esibuno 
syae. 

8Yabukula esipaande syohu sirifu yaamufwaala, mani yaata Wurimu neende 
Tumimu mu sao chiahwo. 

9Yabukula enjuunga yaamufwaala hu mutwe, mani mu bweeni bwayo yataaho 
esitaadi sy'esaabbu, ahalolero halafu h'ohweyaanayo, koti sa lu Omwaami yali 
n'amulagiire. 

10Haandi Musa yabukula amafuta kaawulaanga yaakata hu Yeema ly'Ohubaao 
hw'Omwaami, alala neende ebiindu byoosi ebyali nibiri mu bweene omwo, mani 
mu ngeri yino yityo, Musa yaanyala ohuba naaliyaanireyo lyoosi eyiri Omwaami. 

11Yeecha yaabukulaho hu mafuta ako, mani yaakanyulaanyusa hu alutaari 
amahabi kataanu-na-kabiri alala neende ebiindu byoosi 
ebyehoonyerwaangaho, haandi neende hu bbeseeni, alala neende hu bweemero 
bweene, hwaanyale ohuba naanyalire ohubiyaanayo byoosi eyiri Omwaami. 

12Yeecha bulaanu yaawula Arooni naamuchuha hu mutwe amafuta kaandi 
ak'ohwaawula. 

13Ohuloondaho, Musa bulaanu yabukula abasyaani b'Arooni mani yaabaleeta 
mu moni, yabafwaala amasaati, haandi naababoya esibiro mu bibuno, haandi 
yababoyaho enjuunga hu mitwe kyaabwe, koti sa lu Omwaami yali n'alagiire. 

14Bulaanu Musa yabukula esurusi enjere, mani naayileeta koti esiyaanwa 
sy'esyonoono, mani Arooni alala neende abaana bae nibata amahono kaabwe hu 
mutwe kwayo. 

15Nibamala batyo, Musa yayiita, mani yaabukula hu mabaanga kayo ako, 
niyehoonyera olwaala lwae, naabahaanga hu bituundu byooki biri hu soonda 
ch'alutaari, hwaanyale ohuyiyaanayo eyiri Omwaami yosi. Yabukula amabaanga 
kali nikadoong'ereho koosi, mani yaakachuha hu bweemero bw'alutaari. Mu 
ngeri yino yiti, nilwo lu yanyala ohuba naayiyaanireyo, haandi naanyalire 
ohuyilabya. 

16Musa yaabukula amasinya koosi akali hu bituundu biri mukati, alala neende 
ebituundu bihiramo obulai eby'esini, haandi neende efuko choombi neende 
amasinya kachibaaho koosi mani naabisaambira hu alutaari nibiwa byoosi. 

17Yabukula ebituundu bidoong'ereo byoosi eby'esurusi eyo, n'oteereho neende 
eseero lyeene, enyama yoosi, haandi neende amala koosi, mani naabisaambira 
erwaanyi w'ekaambi, koti lu Omwaami yali n'alagiire. 

18Ohuloondaho, haandi Musa yaleeta ekoondi emiiku libe esiyaanwa 
esisaambwa syaawa, mani Arooni alala neende abaana bae abo haandi baata 
amahono kaabwe hu mutwe kwalyo. 

19Lyosi Musa yaliita, mani yaanyulaanyusa amabaanga kalyo hu nyaande chine 
choosi ech'alutaari. 

20Mani ekoondi miiku elyo nilyali nilimalire ohubaakwa lyaadonywadonywa 
Musa yabukula omutwe kwalyo, alala neende ebituundu bidoong'ereo byoosi, 
neende amasinya keene, mani yaabisaamba byaawa. 

21Nae eby'enda byoosi alala neende ebireenge byeene nibyamala ohwooswa 
bulai bweene neende amaachi, Musa yabibukula byoosi mani n'abiyira 
n'asaambira ekoondi miiku elyo lyoosi hu alutaari, koti esiyaanwa esisaambwa 
syaawa, esiri neende esaami yisangaasa, haandi esiyaanwa syehoonyera 
omuliro ohwoola eyiri Omwaami, koti sa lu Omwaami yali niyalagira Musa. 

22Musa haandi yabukula emiiku lyohubiri lira, elyali elyohuba ely'ohwaawula 
abalaamisi, mani yaboolera Arooni alala neende abaana bae ohubukula 
amahono kaabwe mani baakageeng'a hu mutwe kwalyo. 

23Nibamala batyo, Musa yalibukula mani yaachia yaliita, yaabukulaho hu 
mabaanga kalyo, yaachia yaakabaha hu mbuliiriro y'ohutwi hw'omuhono 
muluungi hw'Arooni, haandi neende hu lwaala lusaacha lw'omuhono kwae 

muluungi, haandi hu lwaala lusaacha olw'ohukulu ohw'olwaande lw'omuhono 
omuluungi. 

24Musa haandi yabukula abasyaani b'Arooni, yaabatusa mu baandu baandi, 
yaabaleeta mu moni, yaababaha hu mbuliiriro ch'amatwi kaabwe k'enyaande 
ch'ohumihono miluungi, kyaabwe, haandi neende hu njala saacha 
ch'ohumihono miluungi kyaabwe, haandi neende hu njala saacha ch'ohumakulu 
k'enyaande ch'ohumihono miluungi kyaabwe. Haandi Musa yabukula 
amabaanga kadoong'ereho koosi, yaakanyulaanyusa koosi hu nyaande chine 
choosi ech'Alutaari. 

25Haandi yaabukula amasinya koosi, alala neende eseembe enulu eyo, haandi 
neende amasinya koosi akabwiiha hu bituundu byomuukati byoosi, haandi 
neende ebituundu bihiramo obulai by'esini, neende efuko choombi alala neende 
amasinya kahwo koosi, haandi neende esinama sy'adaho sy'olwaande 
lw'omuhono muluungi. 

26Musa haandi yaabukula omugaati mulala mani yaakutusa mu simweero 
sy'emigaati kitabbaahirwe ekyayaanwa eyiri Omwaami, omugaati mulala 
okwali nikukandiirwe amafuta, haandi neende bbisikuuti silala, mani naabita 
humukulu w'amasinya ako, alala neende esinama sy'adaho sy'olwaande 
lw'omuhono muluungi esyo. 

27Haandi yabukula ebyohulya bino byoosi mani yabigeeng'a mu mahono 
k'Arooni neende abaana bae, mani nibamala nibabiyaanayo koti esiyaanwa 
sikabuhaaneho eyiri Omwaami. 

28Haandi Musa yabukula ebyohulya ebyo mani yaabatusaho, yaabisaambira hu 
alutaari, nibyeekereehe hu siyaanwa sisaambwa syaawa, byoosi byeemao 
byeehola ohuba esiyaanwa silala esy'ohwaawula. Sino haandi syali nisiri 
esiyaanwa sy'ebyohulya, mani esaami yasyo yaaba eyisangaasa muno eyiri 
Omwaami. 

29Haandi Musa yaabukula esigwoogwo, naasiyaanayo koti esiyaanwa 
sikabuhaaneho eyiri Omwaami. Sino bulaanu syali syosi syeholere esiyaanwa 
sy'ekoondi miiku sy'ohwaawula sya Musa. Musa yahola sa buli siindu koti lu 
Omwaami yali n'alagiire. 

30Haandi Musa yabukulaho hu mafuta akaawulaanga, haandi neende hu 
mabaanga kaandi akali nikali hu alutaari, mani naakanyulaanyusa hu Arooni 
alala neende abaana bae boosi, neende hu ngubo chaabwe choosi. Mani mu ngeri 
yino yiti, nimwo mu Musa yanyalira ohubayaanayo alala neende engubo 
chaabwe choosi, eyiri Omwaami. 

31Musa yaboolera Arooni alala neende abaana bae ati, “Bukule enyama eyo yoosi 
muyiyire ena mulyaango kw'Eyeema ly'Ohubaao hw'Omwaami, mani mumale 

mu yideehe, mani mu yiriire ebweene eyo neende emigaati kiri mu simweero 
sy'ebiyaanwa by'ohwaawula, koti sa lu Omwaami yali n'alagiire. 

32Muchie musaambe enyama yoosi, kata neende emigaati kyoosi ebinyala ohuba 
nibibahaire ohulya byadoong'aho, biwe. 

33Haba simuchia ohufukiirirwa ohutula mu mulyaango kw'Eyeema elyo 
ohumala embaka y'endaalo chitaanu-na-chibiri enaamba, ohwoola lu miduunga 
ky'ohwaawulwa kyeeng'we kichia ohumaliiriswa. 

34Omwaami niye owatulagira ohuhola ebiindu bino bi huholere oludaalo 
nyaanga yino, hu binyale ohumalao ebyonoono byeeng'we. 

35Mani muhoyere ohudoong'a sa mu mulyaango kw'Eyeema elyo esiro neende 
esideete, hulw'embaka y'endaalo chitaanu-na-chibiri enaamba, nimuhola 
ebiindu bi Omwaami yalagira. Nimutahola mutyo, muba muchia ohufwa-bufwa. 
Sino nisyo esiindu si Omwaami yaandagiire.” 

36Mani Arooni alala neende abaana bae boosi, nibahola buli siindu si Omwaami 
yali n'alagiire ohubitira mu Musa. 

Esy’Abaleefi 9 

Arooni ayaana ebiyaanwa 

1Hu ludaalo luloonda hu humaliirisa emiduunga ky'ohwaawula, Musa yalaanga 
Arooni alala neende abaana bae, alala neende abeemirisi ba Yisiraeli boosi 
bebuusa. 

2Niyamala atyo, yaboolera Arooni ati, “Chia obukule esurusi enjere ndala alala 
neende ekoondi emiiku litaaliho obufwoolwa bwoosi lyosi lala, mani wiiche 
obiyaane eyiri Omwaami. Esurusi eyo yichia ohuba esiyaanwa sy'esyonoono, 
nae ekoondi libe ely'esiyaanwa sisaambwa syaawa. 

3Noomala otyo, chia oboolere abaandu ba Yisiraeli bachie babukule buli 
muundu yeesi, abukule embusi ehole, ey'esiyaanwa sy'esyonoono, emoosi 
y'omwaaka mulala, alala neende ekoondi doto ely'omwaaka mulala elitaaliho 
obufwoolwa bwoosi, libe ely'esiyaanwa sisaambwa syaawa, 

4haandi neende esurusi ndala, haandi neende ekoondi emiiku lala, ebiba 
ebiyaanwa by'ohukobola alala ohulai. Bahoyere ohubiyaana eyiri Omwaami 
alala neende ebiyaanwa eby'emere, eyisaasirwe neende amafuta. Bahoyere 
ohuhola batyo olwohuba Omwaami achia ohubabonehera enyaanga yino.” 

5Abaisiraeli abo babukula buli siindu syoosi si Musa yali n'abalagiire mani 
nibabileeta byoosi mu moni w'Eyeema, mani oluyia olwo lwoosi niluhung'aana 
alala ao ohwiinamira Omwaami. 

6Bulaanu Musa niyabona atyo yaboola ati, “Omwaami niye obalagiire ohuhola 
bino byoosi, hu bulaanu obulafu bwae bumesa-mesana, obw'ohubaao hwae, hu 
bunyale ohubabonehera eng'we mweesi.” 

7Mani bulaanu yaboolera Arooni ati, “Ewe chia eyiri alutaari, mani oyaane 
esiyaanwa sy'esyonoono, alala neende esiyaanwa sy'ohusaamba syaawa, hu 
binyale ohumalao ebyonoono byao, haandi neende ebyonoono by'abaandu 
boosi. Yaanayo sino siyaanwa, sinyale ohumalao ebyonoono byoosi 
eby'abaandu bano, koti sa lu Omwaami alagiire.” 

8Arooni yeemao yaachia eyiri alutaari eyo mani yeeterayo esurusi njere yibe 
esiyaanwa sy'ebyonoono byae omweene. 

9Abaana bae nabo bamuleetera amabaanga, niyeenihamo olwaala lwae lulala, 
naachia naabaha amabaanga kaandi hu bituundu byooki ebiri hu buli soonda 
y'alutaari, naachuha akadoong'ereho aasi w'obweemero bw'alutaari. 

10Yasaambira hu alutaari amasinya koosi, efuko choombi, haandi neende 
ebituundu bihiramo obulai eby'esini, koti sa lu Omwaami yali n'alagiire Musa. 

11Nae yabukula enyama yoosi alala neende eseero lyeene mani yaatula yaachia 
yaabisaambira erwaanyi w'ekaambi. 

12Yeeta esyaayo syali esy'esiyaanwa syae sy'ohusaamba syaawa. Abaana bae 
nabo bamuleetera sa amabaanga, yaakanyulaanyusa hu nyaande chine choosi 
ech'alutaari. 

13Haandi baamudiisa omutwe, alala neende ebituundu biindi by'esyaayo esyo, 
mani yaabisaambira hu alutaari. 

14Omweene yeemao yaabukula eby'enda byoosi alala neende ebinama by'adaho 
byoosi, mani yabyoosa bulai bweene yaabisaambira hu alutaari, humukulu 
w'esiyaanwa sy'ohusaamba syaawa. 

15Bino byoosi nibyawa, yeemao yachaaka ohuyaanayo ebiyaanwa by'abaandu 
baandi. Yabukula embusi eyali niyihoyeere ohuyaanwa hulw'ebyonoono 
by'abaandu boosi, mani yayiita, yaayiyaanayo, koti sa lu yahola n'ayaanayo 
esiyaanwa sy'esyonoono syae omweene. 

16Haandi yaleeta esyaayo sy'esiyaanwa sy'ohusaamba syaawa, mani 
yaasiyaanayo naloondakirira amalako kaahwo. 

17Yayaanayo esiyaanwa sy'emere, mani yaabukula obusye oluyu lulala, mani 
yasaambira hu alutaari. (Sino syali nisimeeda hu siyaanwa sya buli ludaalo 
esisaambwa syaawa.) 

18Bulaanu yeemao yeeta esurusi, haandi neende ekoondi emiiku lira koti 
esiyaanwa sy'ohukobola alala hulw'abaandu baandi. Abaana bae babukula 

amabaanga, baamuleetera, yaakanyulaanyusa hu nyaande chine choosi 
ech'alutaari. 

19Arooni wuno nae yabukula ebituundu binulu byoosi eby'esurusi eyo, haandi 
neende ekoondi emiiku elyo 

20yaabikereha humukulu w'ebigwoogwo by'ebyaayo ebyo, yaabikiinga 
yaabiyira eyiri alutaari. Yabukula amasinya koosi mani yaakasaambira hu 
alutaari 

21haandi yaayira ebigwoogwo, neende ebinama by'adaho by'enyaande 
ch'emihono miluungi ohuba esiyaanwa esikabuhaanehooho eyiri Omwaami, 
esy'abalaamisi, koti lu Musa yali n'alagiire. 

22Arooni niyali n'amalire ohuyaanayo ebiyaanwa ebyo byoosi, yasiingisira hu 
baandu abo boosi amahono kae, yaabasabira ehabi, mani yaamala yeehala aasi. 

23Musa neende Arooni boombi beemao baachia beengira mu Yeema ly'Ohubaao 
hw'Omwaami, mani nibatulamo, basabira abaandu boosi ehabi, mani obulafu 
bumesa-mesana bw'Ohubaao hw'Omwaami bweemao bwaabonehera abaandu 
boosi. 

24Abweene ao, Omwaami yaleeta omuliro, kwamuuheenya kwaamalao 
esiyaanwa sisaambwa syaawa esyo syoosi, alala neende amasinya koosi akali hu 
alutaari. Abaandu nibabona batyo, boosi bachaaka ohuubba esiyoka 
nibaguunamia obweeni bwaabwe nibwegeeng'aanga hu buloba. 

Esy’Abaleefi 10 

Ebyonoono bya Nadabbu neende Abbihu 

1Bulaanu Nadabbu neende Abbihu, boombi abasyaani b'Arooni, buli mulala 
yeeng'ene yaabukula esifulya sy'omuliro, mani n'ataaho amaanda 
kang'eng'eerere, n'ameedaho obubbaani, mani naabiyirira Omwaami. Nae 
omuliro kuno haba sikwali nikuli omwoolerefu daawe, olwohuba Omwaami 
haba siniye owali n'alagiire ohukuleeta yali. 

2Abweene ao, Omwaami yaleeta omuliro kwae, kwaabasaamba bafwiirao 
abweene ao mu moni w'Omwaami. 

3Bulaanu Musa yaboolera Arooni ati, “Sino nisyo esiindu si Omwaami 
yaboolaanga ati, ‘Abo boosi abahalaabanira bahoyere ohwisaanga oluyaali mu 
bwoolerefu bwaange; Ao mba njia ohweekesaanga oluyaali lwaange eyiri 
abaandu baange.’” Nae Arooni yadoong'a sa naawuleerere. 

4Bulaanu, Musa yeemao yalaanga Misaeli neende Elisafani, abali bosi abaana ba 
Wusieli, laatang'ene Arooni wuundi, yaababoolera ati, “Eng'we mwiiche ano, 

mukiinge emilaambo ky'abasyaani beeng'we kino, mukituse mu Yeema elafu 
lino mani mukituse erwaanyi w'ekaambi.” 

5Abweene ao abaana bano boombi beemao baadiira engubo chali nichiri hu 
milaambo ekyo, mani nibakikiinga nibakitusa erwaanyi w'ekaambi eyo, koti sa 
lu Musa yali n'alagiire. 

6Bulaanu Musa yaboolera Arooni neende abaana bae Eliasaari neende 
Yitamaari, abali badoong'ereo ati, “Eng'we mutalehaho efwiiri lyeeng'we 
nilitekwiisire, oba ohutaandula engubo cheeng'we, ohweekesa mbwe muli mu 
masika daawe. Nimuhola mutyo, muba mwesi muchia ohufwa, haandi Omwaami 
aba achia ohunyoolerera oluyia lwoosi bulaanu. Nae Abaisiraeli baasyeeng'we 
boosi banyala baahola amasika kano akaleetwa neende omuliro ku Omwaami 
mweene yaleeta. 

7Eng'we mutatula hu mulyaango kw'Eyeema okwo, ataali ao muba muchia 
mwesi ohufwa, olwohuba ewe wamala ohwooswa ebyonoono neende 
ohuchuhwaho amafuta k'Omwaami.” Mani bahola sa koti lu Musa yali 
n'aboolere. 

Amalako kadiira hu balaamisi 

8Haandi Omwaami yaboolera Arooni ati, 

9“Ewe, alala neende abaana bao haba simuhoyere ohwiingira mu Yeema 
ly'Ohubaao hwaange, nimuba nimumalire ohung'waaho efiini yoosi oba sa 
amalwa; nae nimuhola mutyo, muba muchia ohufwa. Lino nilyo elako elihoyere 
ohuliindwa kata neende abeechuhulu beeng'we boosi. 

10Muhoyere mumanye ohukabuhania ebiindu byayaanibwa Nasaae neende 
ebiindu bihoyere ohwehoonyerwaanga mu ngeri chiindi choosi, munyale 
ohukabuhania ebiindu biholwa ohuba ebyalabiswa, haandi neende ebiindu 
by'omusiro. 

11Muhoyere ohweekesa abaandu ba Yisiraeli amalako koosi kaambabereese 
ohubitira mu Musa.” 

12 Musa yesi yeemao yaboolera Arooni neende abaana bae, Eliasaari neende 
Yitamaari ati, “Eng'we muchie mubukule esiyaanwa sy'emere esidoong'ereho 
hu byohulya byayaanwa eyiri Omwaami, mani muyiholemo emigaati kitaali 
emibbaahe, mukiliire mu ndulo w'alutaari, olwohuba esiyaanwa sino syoolerefu 
muno. 

13Musiliire Abuundu Woolerefu; sino nisyo silala hu biindu byeeng'we, ewe alala 
neende abaana bao ohutula hu byohulya biyaanibwa eyiri Omwaami. Esyo nisyo 
si Omwaami yandagiire ohuhola. 

14Nae ewe alala neende amadaala keeng'we niing'we abahoyere ohulichaanga 
ebigwoogwo neende ebinama by'edaho ebiba nibileeterwe eyiri Omwaami koti 

esiyaanwa sikabuhaanehoho, haandi neende obuhoonyi bukabuhaane eyiri 
Omwaami hulw'abalaamisi. Munyala mwabiriira Abuundu Woolerefu woosi. 
Ebiyaanwa bino byabeereswa eng'we, alala neende abaana beeng'we ohuba koti 
esituundu syeeng'we ohutula hu biyaanwa by'ohukobola alala by'abaandu ba 
Yisiraeli. 

15Bahoyere ohuleetaanga esinama sy'edaho, neende esigwoogwo esiha si 
masinya kaleeterwamo koti esiyaanwa sy'esyohulya eyiri Omwaami. Ebituundu 
bino byeeng'we nibyo, alala neende abaana beeng'we endaalo choosi, koti lu 
Omwaami yalagira.” 

16Musa yateeba ebidiira hu mbusi y'esiyaanwa sy'esyonoono, yaamanya ati 
hane syali simalire ohusaambwa siweere. Sino syosi syaamuhola yanyoolerera 
muno Eliasaari neende Yitamaari, mani yateeba ati, 

17 “Lwasiina eng'we haba simuliriire esiyaanwa sy'esyonoono abuundu alafu 
daawe? Esiyaanwa esyo syoolerefu muno nisyo, mani Omwaami yamala 
ohubaberesa hu sinyale ohumalao esyonoono sy'oluyia lwoosi. 

18Koti lu mabaanga kasyo kataleetwa keengiswa mu yeema elafu, muba 
musiririire abweene ao, koti lu ndalagira.” 

19Arooni nae yaamukobolamo ati, “Ese ni mba nindiire esiyaanwa sy'esyonoono 
nyaanga yino, mani Omwaami yahabisiimire? Abaandu baleetere esiyaanwa 
sy'esyonoono eyiri Omwaami oludaalo lwaleero luno, haandi baleetere 
esiyaanwa syaabwe sy'ohusaamba syaawa, nae haandi ebiindu bibi muno bino 
mbano bi singwiireho sa.” 

20Mani Musa niyawulira atyo, yeekuta muno. 

Esy’Abaleefi 11 

Ebisolo binyala byaaliibwa 
(Amal 14:3-12) 

1Omwaami yeemao yaaberesa Musa neende Arooni amalako kaloondaho kano 

2akadiira hu baandu ba Yisiraeli. Muhoyere ohulichaanga buli sisolo siri hu 
syaalo huno 

3esiri neende ebirekeyi byakabuhanamo haandi ebikobosa ebyohulya 
byaabikaayamo. 

4Kata katyo mu bisolo bikaaya haandi ebiri neende ebirekeyi byakabuhanamo, 
haandi simuhoyere ohulichaanga bino biti: Engamia, olwohuba yikaaya, nae 
haba siyiri neende ebirekeyi byakabuhanamo daawe, olwohuba by'omusiro 
nibyo yi muli. 

5Haandi neende esaabale chomu makina, olwohuba echio chosi chikaaya, nae 
haba sichiri neende ebirekeyi byakabuhanamo daawe, olwohuba ebyo byosi 
by'omusiro yi muli. 

6Haandi neende kata emuuna yosi, olwohuba yosi yikaaya nae haba siyiri 
neende ebirekeyi byakabuhanamo, mani yosi yiba niyiri ey'omusiro yi muli. 

7Kata neende embiichi yosi, olwohuba eyo yosi yiri neende ebirekeyi 
byakabuhanamo, haandi ebirekeyi byayo byeefufuga, nae haba siyinyala 
hukobosa muhanwa ebyohulya bi yiba niyiriire haandi yaabikaaya daawe, mani 
yosi yiba niyiri ey'omusiro yi muli. 

8Haba simuhoyere ohulichaanga ebisolo bino daawe, kata sa ohudiraanga hu 
milaambo kyaabyo nibiba nibifwiire; bino byoosi by'omusiro yi eng'we muli. 

9Muhoyere ohulichaanga eng'eeni choosi echiri neende amakeendero haandi 
neende amakaamba, 

10nae esiindu syoosi esiba nisyamenya mu maachi esitaaliho amakeendero 
neende amakaamba, haba sisihoyere ohuliibwa daawe. 

11Ebiloonge bifwaana bityo, bihoyeerwe ohuyirwaanga koti eby'omusiro yi 
muli. Mani eng'we haba simuhoyere ohubirichaanga daawe, haandi kata sa 
ohudiraanga hu milaambo kyabyo nibifwiire. 

12Haba simuhoyere ohulichaanga esiindu syoosi esyamenya mu maachi, nae 
haandi haba sisiri neende amakeendero kata neende amakaamba. 

13Haandi haba simuhoyere ohulichaanga amayoni kano koti, eeswi, engosya, 
gwaasule, 

14ewuungu, esihubbi neende enjia chasyo chiindi, 

15ehoofwa, alala neende embya chiindi chichiiraho, 

16ewudo, dulyeenge, namulobi, 

17ehirihiihi, ogoongogoongo, namuniingye, 

18eyoyo lyohu maachi, namweenge, awudu 

19namunaha, esihoohootole neende akafwaana nasyo, adyeedo, neende 
embuudombuudo. 

20Ebikooko ebiriho embaya byoosi by'omusiro nibyo yi muli, 

21ohutusaho ebyo ebinyala ohuduuma-duuma. 

22Munyala mwaalya esike, esiyeenje, oba edeede. 

23Nae ebiindu biindi bidiidi byoosi ebiri neende embaya, nae haandi binyala 
ohwambaaka, bihoyere ohuyiribwa koti eby'omusiro yi muli. 

24Nae oyo yeesi ochia yadiira hu mulaambo kufwiire okw'ebisolo bino biti, yesi 
achia ohubalwaanga koti ow'omusiro ohwoola lu bwiira oludaalo olwo, 

25haandi oyo yeesi okiinga emilaambo kifwiire ky'ebisolo ebyo, ahoyere 
ohuchichaanga yoosa engubo chae, nae kata katyo adoong'a sa naayirwa koti 
ow'omusiro yi muli ohwoola engoloobe y'oludaalo olwo. 

26Buli sisolo syoosi esiri neende ebirekeyi byakabuhanamo, nae haba 
sibyefufuga daawe, oba esitanyala ohukaaya, sy'omusiro yi muli; haandi oyo 
yeesi osidiiraho yesi aba ow'omusiro sa yi muli. 

27Haandi ebisolo byoosi ebikeendera amadete mooki, mu bisolo by'amakulu 
kane, byosi by'omusiro yi muli; haandi oyo yeesi odiira hu milaambo kyabyo aba 
achia ohubechaanga ow'omusiro ohwoola lu bwiira ludaalo olwo, 

28haandi kata oyo yeesi okiingaho emilaambo kyabyo aba ahoyere ohuchia 
yoosa engubo chae, haandi yadoong'a sa n'asisiiri ow'omusiro yi muli ohwoola 
lu bwiira oludaalo lweene olwo; ebisolo ebyo byoosi by'omusiro yi muli. 

29Nae bino nibyo ebiindu bifwiindikana ebyeechulana hu syaalo ebiri 
eby'omusiro: Efuho, embeba, oluunyu, embaakala alala neende ebisolo biindi 
byoosi ebifwaanaho bityo koti; 

30ehoohome, embulu, embaakala ch'omuuloba, alala neende ehaaniafu. 

31Bino byoosi nibyo ebiindu bifwiindikana ebitaali ebilafu yi muli; mani oyo 
yeesi obidiiraho nibifwiire, aba achia ohubechaanga ow'omusiro ohwoola 
engoloobe y'oludaalo olwo. 

32Nae haandi nikali mbwe emilaambo kyabyo kifwiire nikikwa hu siindu siindi 
syoosi, syosi siba sichia ohubechaanga sa esy'omusiro sityo yi muli. Sino sidiira 
hu biindu biindi koti, embaao, engubo, eseero, oba egunia, ataali ohufwaayo 
muno hu mulimo ku siindu esyo siba nisiholaanga. Mani esiindu koti esyo 
sihoyeerwe ohwiinihirwaanga mu maachi, mani sidoong'anga sa nisisisiiri 
esy'omusiro yi muli ohwoolaangaa engoloobe y'oludaalo lweene olwo. 

33Nae nikali mbwe emilaambo ekyo kikwa mu ndamu y'eloba, buli siindu syoosi 
esiba nisirimo, siba siri esy'omusiro, mani haandi muba muhoyere ohwaataanga 
endamu koti eyo yityo. 

34Nae esyohulya syoosi esinyala ohuliibwa, nae amaachi katula mu ndamu eyo 
kanyalire ohusidoonyaho, syosi siba simalire ohweehola esy'omusiro yi muli, 
haandi kata esiindu syoosi esing'weebwa esiba mu ndamu eyo, syosi siba siri 
esy'omusiro sa yi muli. 

35Mani buli siindu syoosi si mulaambo kwoosi okwo sikwegeeng'aho siba syosi 
syeholere sa esy'omusiro yi muli; kata amaika maloonge mu loba, oba ofeni, 
byoosi biba bihoyere ohwaatwa sa, 



240 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

36nae niyiba esulo oba esisiima, ebyo bidoong'a sa nibiri ebilafu, kata neende 
nikali mbwe buli siindu syoosi siindi nisyegeeng'a sa siti hu milaambo kyabyo 
siba nisiri esy'omusiro. 

37Nae nikali mbwe omulaambo kuundi kwosi kwoola ohwegeeng'aho hu emwo 
yichia ohutaakwa, emwo eyo yidoong'a sa niyiri endafu. 

38Nae emwo eyo nikali mbwe yibeere niyiri ohwiinihirwa, nae omulaambo 
kwoosi ku yegeeng'aho, emwo eyo yiba yimalire ohukaluuhana ohuba 
ey'omusiro. 

39Nae nikali mbwe esisolo syoosi esihoyera ohuliibwa sifwa esyeene, oyo yeesi 
osidiiraho, aba achia ohubechaanga sa ow'omusiro yi muli ohwoola engoloobe 
ludaalo lweene olwo. 

40Haandi nikali mbwe aliwo omuundu yeesi oba n'aliireho hu nyama y'esisolo 
esyo esifwiire esyeene, aba ahoyere ohuchichaanga yoosa engubo chae choosi, 
nae kata katyo adoong'a sa n'asisiiri ow'omusiro ohwoola engoloobe y'oludaalo 
lweene olwo; haandi oyo yeesi okiinga omulaambo kw'esisolo siba nisifwiire 
esyeene esyo, yesi ahoyere ohuchichaanga mani yoosa engubo chae choosi, ni 
yesi adoong'a sa n'asisiiri ow'omusiro ohwoola engoloobe y'oludaalo lweene 
olwo. 

41Eng'we haba simuhoyere ohulichaangaho hu tusolo otudiidi-diidi 
otukeendaana hu loba daawe, 

42kata sa nituba nitwaafula, oba nitunyala ohukeendaanga sa neende amakulu 
kaatwo kane, kata sa nituba nituli neende amakulu maangi sa. 

43Muteholaanga abeene ohuba ab'omusiro nimulyaho hu bisolo bino. 

44Ese niise Omwaami, Nasaae weeng'we, mani eng'we muhoyere 
ohweliindaanga nimuli aboolerefu, olwohuba ese syesi ndi omwoolerefu. 

45Ese niise Omwaami, owabatusa mu Misiri, hu nyale ohuba Nasaae weeng'we. 
Eng'we mani muhoyere ohubechaanga aboolerefu, olwohuba ese syeesi ndi 
omwoolerefu mweene. 

46Lino, mani, nilyo elako lidiira hu bisolo, neende amayoni, haandi neende hu 
buli siindu esyamenya mu maachi, haandi neende hu buli siindu esikeendera sa 
hu loba. 

47Mani eng'we muhoyere ohubechaanga abehaliirisa mu buli siindu, hu 
munyaleenge ohumanyaanga ohukabuhanianga akatikaati w'esiindu si 
muduunga kuyira ohubechaanga esilafu, neende esyo si kuyira ohubechaanga 
esy'omusiro, akatikaati w'ebisolo bihoyere ohuliibwaanga, neende ebyo 
ebitahoyeere ohuliibwaanga daawe. 

Esy’Abaleefi 12 

Ohulabiswa hw'abahasi nibamalire ohwiibula 

1Omwaami haandi yaberesa Musa amalako kano 

2ak'abaandu ba Yisiraeli. Endaalo chitaanu-na-chibiri (7) omuhasi n'amalire 
ohwiibulaanga omwaana musyaani, aba asisiiri sa ow'omusiro eyiri abaandu, 
ohweema hu miduunga koti lu kiri, koti lwaaba sa naaba naali mu mwoosi. 

3Mani hu ludaalo lwa hataanu-na-hadatu, omwaana oyo aba ahoyere 
ohuhebwaanga. 

4Mani haandi ohutula ao aba achia ohumalaanga endaalo amahumi kadatu 
neende chidatu, hu yeemeo abe nataali ow'omusiro eyiri abaandu ohweema hu 
miduunga koti lu kiri ohutula niyali n'adaachireho amabaanga; esiha sino 
syoosi, omuhasi oyo haba saaba n'ahoyere kata ohudiiraangaho hu siindu syoosi 
esiyirwa koti esyoolerefu, oba ohuchia yeengiraangaho mu Yeema ly'Ohubaao 
hw'Omwaami elyo, ohwoolera elalira esiha sy'ohulabiswaanga koti lu siba 
nisichia ohuba nisiwereere elalira. 

5Nae endaalo ehumi neende chine nichinabechaanga nichimalire ohuwa ohutula 
omuhasi naaba niyebuule omwaana muhaana, aba anabechaanga naali 
ow'omusiro ohweema hu miduunga koti lu kiri, koti sa lwaaba naali mu mwoosi. 
Nae endaalo amahumi kasaasaba neende chisaasaba nichinabechaanga 
nichiweere, ao niwo yanabechaanga niyeholera ohuba nataali ow'omusiro eyiri 
abaandu ohweema koti lu miduunga kiri, ohutula niyadaachaho amabaanga. 

6Mani esiha syae sy'ohulabiswaanga koti emiduunga kiri, nisinabechaanga 
nisimalire ohuweera elalira, oba omwaana oba niyeebulwa niyali omusyaani 
oba omuhaana, omuhasi oyo ahoyere ohubukulaanga ekoondi doto 
ely'omwaaka mulala, mani aliyiriraanga omulaamisi hu mulyaango kw'Eyeema 
ly'Ohubaao hw'Omwaami, koti esiyaanwa sisaambwa sa syaawa, haandi 
abweene ao, ameedaho ebburuuku oba eguugu lala ely'esiyaanwa 
sy'esyonoono. 

7Mani omulaamisi oyo aba achia ohubukulaanga esiyaanwa sy'omuhasi oyo, 
mani asiyaanayo eyiri Omwaami, ohola emiduunga kimala hu muhasi oyo 
omusiro kwoosi, mani anyale ohubechaanga niyeholere olabisibwe ohweema 
hu miduunga koti lu kiri. Sino mani nisyo esiindu si muhasi yeesi ahoyere 
ohuholaanga naaba n'amalire ohwiibula. 

8 Nae nikali mbwe omuhasi oli atyo naaba naatanyala ohunyoola ekoondi doto, 
mani aba achia ohunyala ohuleetaanga amabburuuku kabiri oba amaguugu 
kabiri, lala liba lichia ohubechaanga ely'esiyaanwa sisaambwa syaawa, nae 
eliindi liba lichia ohubechaanga ely'esiyaanwa sy'esyonoono, mani omulaamisi 

yeemeo anyale ohuhola omuduunga kw'ohumumalaho omusiro kwae okwo, 
hwaabe olabisibwe koti emiduunga kiba nikiri. 

Esy’Abaleefi 13 

Amalako kadiira hu bulwaae bw'esihoba 

1Omwaami haandi yaberesa Musa neende Arooni amalako kaandi kano kati. 

2Omuundu yeesi niyeechuhanaanga abaaho esifwiimba syoosi hu sihoba syae, 
oba ebuubuuto lyoosi oba ohwaakalirisa hwoosi ohunyala hwaatuliramo 
obulwaae bw'ebigeenge, ahoyere ohuleetwaanga eyiri omulaamisi Omwarooni. 

3Mani omulaamisi oyo yeehaliirisaanga bulai obufwiimbe obwo, mani niyabona 
ati obwooya buba nibusiriho, bwakaluuhana bwafwaana rachaari, nihaandi 
obufwiimbe obwo bubonehana bwosi buti butulira mukati muno ohuhiraho 
esihoba siba nisisyebodoohaanieo, mani obwo buba buli obulwaae 
bw'ebigeenge, mani omulaamisi oyo aba achia ohulaangiriraanga ati omuundu 
oyo ali ow'omusiro eyiri abaandu ohweema hu miduunga koti kiri. 

4Nae esifwiimba esyo, nisiba esyeene nisiri esya rachaari, nae haba sisibonehana 
koti esinyala ohuba nisiyabire mukati muno ohuhiraho esihoba siba 
nisisyebodoohaanie, nae efwiiri nalyo haba sirikaluuhaane lyosi lyafwaana 
rachaari daawe, omulaamisi wuno aba achia ohukabulaanga omuundu mulwaae 
wuno mani amukabulaanga endulo yeeng'ene ohwoola endaalo chitaanu-na-
chibiri lu chiweera. 

5Haandi omulaamisi wuno aba achia ohukobolaangamo ohwehaliirisaanga 
omuundu wuno ehabi liindi, hu ludaalo lwa hataanu-na-habiri lweene olwo, 
mani niyechuhana yaabona ati esifwiimba esyo sisiwereereho, haandi 
sisihoongoeho, nihaandi haba sisinyalire ohusalanaho daawe, aba bulaanu 
ahoyere ohukabulwaangaho haandi yeeng'ene hu mbaka y'endaalo chiindi 
chitaanu-na-chibiri. 

6Omulaamisi haandi aba achia ohumweehaliirisaanga ehabi liindi, hu ludaalo 
lwa hataanu-na-habiri luundi, nae bulaanu esifwiimba esyo nisiba 
nisifuufuyaale, nisitatabaalire daawe, aba ahoyere ohumulaangiriraanga ohuba 
naali bulaanu otaali ow'omusiro kwoosi ohweema hu miduunga koti lu kiri; esyo 
siba nisibeere sa esifwiimba sya buli ludaalo. Omuundu oyo aba achia 
ohwoosaanga sa engubo chae mani naamala atyo aba achia ohubechaanga 
niyeeholere otaali ow'omusiro kwoosi ohweema hu miduunga koti lu kiri. 

7Nae haandi luunyuma, omulaamisi naaba n'amalire ohulaangiirira ati 
omuundu oyo bulaanu abulaho omusiro kwoosi ohweema hu miduunga koti lu 
kiri, nae esifwiimba esyo nisiicha syaakobolamo ohufwiimba nisyemeeda sa, 
omuundu oyo haandi aba ahoyera ohukobolaanga eyiri omulaamisi oyo haandi 
yehaliirisibwa ehabi liindi. 

8Omulaamisi oyo aba achia haandi ohumweehaliirisaanga ehabi liindi bulai, 
mani yesi naabona ati hane esifwiimba syeene esyo sitaabaalire, haandi aba 
achia ohumulaangiriraanga ohuba naali ow'omusiro eyiri abaandu ohweema 
koti emiduunga kiri; buno buba nibuli obulwaae bw'ebigeenge. 

9Omuundu yeesi naaba naali neende obulwaae bw'ebigeenge, aba ahoyere 
ohuleetwaanga eyiri omulaamisi, 

10oba naachia ohumweehaliirisaanga bulai. Niyiba niyiri hooyo esifwiimba esya 
rachaari hu sihoba syae, haandi esiba nisikaluuhania obwooya bu siriho ohuba 
bwosi rachaari, nihaandi siba nisyeengere amafira, 

11buno buba nibuli obulwaae bw'ebigeenge obwahaya ohweelera. Bulaanu 
omulaamisi aba achia sa ohumulaangiriraanga ohuba naali ow'omusiro 
ohweema hu miduunga koti lu kiri; Aba abulao obuhoonyi bwoosi ohumukabula 
mberi endulo, olwohuba aba abonehana sa alafu ohuba naali ow'omusiro eyiri 
abaandu ohweema hu miduunga koti lu kiri. 

12Nae obulwaae bw'esihoba obwo nibwemeeda sa ohulandaala hu mubiri, mani 
bwaanyala ohumufuuniha ohutulira elalira hu mutwe ohwoola hu makulu, 

13omulaamisi haandi aba achia ohumweehaliirisaanga ehabi liindi. Mani 
bulaanu niyabona ati hane bumalire ohufuunihira elalira omubiri kwoosi, aba 
achia ohulaangiriraanga ati omuundu oyo ohuba naali ow'omusiro eyiri 
abaandu ohweema hu miduunga koti lu kiri. Mani haandi esihoba syae syoosi 
nisiba nisimalire ohukaluuhana mani syafwaanaanga rachaari, omuundu oyo 
aba naali olabisiibwe ohweema koti emiduunga kiba nikiri. 

14Nae ohutula hu siha syeene si koonjo lyeetemere lichaakira 
ohubonehaniramo, omuundu oyo aba ali ow'omusiro eyiri abaandu ohweema 
hu miduunga koti lu kiri. 

15Omulaamisi haandi aba achia ohumweehaliirisaanga ehabi liindi, mani 
niyamubonaho ekoonjo lidaacha, aba achia ohunyala ohumulaangirira ohuba 
naali ow'omusiro ohweema hu miduunga koti lu kiri. Ekoonjo lyoosi elidaacha 
lyeekesa mbwe obulwaae bw'ebigeenge nibwo, mani omuundu mweene aba 
naali ow'omusiro eyiri abaandu ohweema hu miduunga koti lu kiri. 

16Nae esifwiimba esyo nisiicha syaanyala ohuwona mani syafwaana rachaari 
ehabi liindi, omuundu oyo ahoyere ohuchia eyiri omulaamisi, 

17omulaamisi oyo anyale ohumweehaliirisaanga ehabi liindi haandi. Mani 
esifwiimba esyo nisiba nisinyalire ohukaluuhana syafwaana rachaari haandi, 
omuundu oyo aba n'amalire ohweehola ohuba otaaliho omusiro kwoosi 
ohweema hu miduunga koti lu kiri, mani omulaamisi oyo aba achia 
ohumulaangiriraanga ohuba naali otaaliho omusiro kwoosi ohweema koti 
emiduunga lu kiri. 

18Nae omuundu yeesi naaba naali neende ebuubuuto liba nilyamala ohuwona, 

19nae nikali mbwe luunyuma esifwiimba sya rachaari, oba engaha ya ranjaayi 
yirimo obwarachaari yiichia yabonehana niyikwiire aambi neende ebuubuuto 
liri, omuundu oyo aba ahoyere ohuchia eyiri omulaamisi. 

20Omulaamisi oyo aba achia ohumweehaliirisaanga, mani engaha eyo 
niyibonehana ohuba niyitula mu nyama mukati muno, ohuhiraho esihoba siba 
nisyebodoohaanie ebuubuuto elyo, nihaandi obwooya buba nibuyiriho bwosi 
nibuba nibukaluuhaane nibufwaana rachaari, omulaamisi oyo aba achia 
ohumulaangiriraanga ohuba naali ow'omusiro eyiri abaandu ohweema hu 
miduunga koti lu kiri. Buno buba nibuli obulwaae bw'ebigeenge obuba 
nibutuliire mu buubuuto elyo. 

21Nae omulaamisi niyamala ohusyehaliirisa bulai, mani yaabona ati, obwooya 
buba nibwayimeraho haba sibwakaluuhana bwafwaana rachaari daawe, 
nihaandi ati hane haba silyeengira muno mu nyama ohuhiraho esihoba siba 
nisyebodoohania ebuubuuto elyo, haandi ati engaha eyo haba sinjahanyu muno 
daawe, omulaamisi oyo aba ahoyere ohukabulaanga omuundu oyo endulo 
ohumala endaalo chitaanu-na-chibiri. 

22Nae engaha eyo niyibaambaliya, omulaamisi oyo aba ahoyere 
ohulaangiriraanga omuundu oyo ohuba naali ow'omusiro eyiri abaandu 
ohweema koti emiduunga kiba nikiri; obwo buba nibuli obulwaae 
bw'ebigeenge. 

23Nae niyidoong'a niyitaakaluhaaneho, mani haandi niyitalaandaalireho yiba 
yiri sa embala yi buubuuto liba nilichia ohulehao, mani omulaamisi aba achia 
ohumulaangiriraanga koti otaaliho omusiro kwoosi eyiri abaandu ohweema hu 
miduunga koti lu kiri. 

24Mu ngeri y'omuundu onyala ohuba nayiire omuliro, enyama yae 
niyikaluuhana yafwaana rachaari, oba ranjaai yirimo obwarachaari, 

25omulaamisi aba achia ohuhoyera ohumweehaliirisaanga bulai. Mani obwooya 
buba nibuli mu ngaha eyo, nibuba nibwamala ohukaluuhana bwafwaana 
rachaari, nihaandi yibonehana mbwe yanyala ohweyaba yaachia mukati 
w'enyama ohuhiraho esihoba siba nisyebodoohaanie ebuubuuto elyo, mani 
buno buba nibuli obulwaae bw'ebigeenge obuba nibwachaakira mu busaambe 
obwo, mani omulaamisi aba ahoyere ohulaangiriraanga omuundu oyo ohuba 
naali ow'omusiro eyir abaandu ohweema hu miduunga kiba nikiri. 

26Nae efwiiri liba ni lyameraho niliba nilitanyala ohukaluuhana lyafwaana 
rachaari, nihaandi haba si lyeeyaba muno lyeengira mu nyama ohuhiraho 
esihoba siba nisyebodoohania ebuubuuto elyo, nihaandi haba sinjahanyu muno, 
mani omulaamisi aba ahoyere ohumukabulaho endulo hu mbaka y'endaalo 
chitaanu-na-chibiri enaamba. 

27Omulaamisi haandi aba achia ohumweehaliirisaanga ehabi liindi, hu ludaalo 
lwa hataanu-na-habiri, mani niyeecha yaabona ati yiri ohuhula niyibaambaliya, 
buno buba buli obulwaae bw'ebigeenge mani omulaamisi aba achia 
ohumulaangirira ohuba ow'omusiro eyiri abaandu ohweema hu miduunga koti 
lu kiri. 

28Nae engaha eyo niyidoong'a sa niyitaakaluhaaneho, mani haandi haba siyihula 
niyitabaala, haandi haba siyahanya, buno haba si buba nibuli nibwo obulwaae 
bw'ebigeenge daawe. Mani omulaamisi aba achia sa ohulaangiriraanga 
omuundu oyo ohuba nataali ow'omusiro eyiri omuundu yeesi ohweema hu 
miduunga koti lu kiri, olwohuba yino yiba niyiri sa embala ohweema hu huyia 
omuliro ohwo. 

29Omusaacha yeesi, oba omuhasi yeesi niyeecha yaaba neende esifwiimba hu 
mutwe oba hu sirefu, 

30omulaamisi yesi aba ahoyere ohuchia yaasyehaliirisaanga. Nisibonehana ni 
syeetema syaachia mukati w'enyama muno ohuhiraho esihoba siba 
nisyebodoohania abuundu ao, nihaandi obwooya buba nibwasimeraho bwaaba 
nibufwaana namuki nihaandi bunyerere, buno buba nibuli obulwaae 
bw'ebigeenge, mani aba achia ohulaangiriraanga omuundu wuno ohuba naali 
ow'omusiro eyiri abaandu ohweema hu miduunga koti lu kiri. 

31Nikali mbwe, omulaamisi anyala ohumwehaliirisa, mani esifwiimba esyo 
syaabonehana koti esitanyala ohwiingira mukati mu enyama muno ohuhiraho 
esihoba siba nisiri aambi ao, nae haandi kata katyo, abonehana koti efwiiri 
lyameraho haba silamu daawe, omulaamisi wuno aba ahoyere sa ohukabula 
omuundu wuno yadoong'a yeeng'ene hulw'embaka y'endaalo chitaanu-na-
chibiri. 

32Omulaamisi haandi aba achia ohwehaliirisaanga esifwiimba esyo ehabi 
lyohubiri hu ludaalo lwa hataanu-na-habiri, nae nisiba nisisisiiri ohutabaalaho, 
nihaandi abula hooyo obwooya bwa namuki hooho, hu sifwiimba ohwo, 
nihaandi sisibonehana ohuba nisyachia mukati w'enyama muno ohuhira 
esihoba siri aambi ao, 

33omuundu oyo aba ahoyere ohuchia mani yaabeka omutwe kwae okwo kwoosi 
ohutusaho abuundu bweene ali esifwiimba. Omulaamisi haandi aba ahoyere 
ohukabula omuundu oyo endulo yeeng'ene, hulw'embaka y'endaalo chitaanu-
na-chibiri chiindi. 

34Mani hu ludaalo lweene lwa chitaanu-na-chibiri, omulaamisi oyo aba achia 
haandi ohwehaliirisaanga esifwiimba esyo ehabi liindi, nae haandi nisibonehana 
mbwe haba sisinyalireho ohutabaala haandi, nihaandi sibonehana siti hane 
haba si sitema syeengira mukati w'enyama ohuhiraho esihoba siba 
nisyebodoohania esifwiimba esyo, omulaamisi oyo bulaanu aba achia 

ohulaangirira omuundu oyo ohuba naali otaaliho omusiro kwoosi eyiri abaandu 
ohweema hu miduunga koti lu kiri. 

35Nae nikali mbwe haandi esifwiimba esyo siicha syaanyala ohubaambaliya 
omulaamisi naaba n'amalire ohulaangirira omuundu oyo ohuba naali otaaliho 
omusiro kwoosi eyiri abaandu ohweema hu miduunga koti lu kiri, 

36omulaamisi oyo aba achia haandi ohukobolamo ohwehaliirisa omuundu oyo 
ehabi lyohubiri. Mani esifwiimba esyo nisiba mbwe mubwadyeeri bweene 
sinyalire ohubaambaliya, haba sibiba nibihoyera omulaamisi oyo haandi 
ohuchaaka ohukoonya obwooya bufwaana namuki hooho daawe; omuundu oyo 
aba alafu bweene ali oliho omusiro ohweema hu miduunga kiba nikiri. 

37Nae nibiba mbwe ohweema hu hubaasa hw'omulaamisi mweene, esifwiimba 
esyo hane haba sisinyalire ohubaambaliya, nihaandi efwiiri elamu nilyo eliba 
niliri ohumeramo sa, esifwiimba esyo siba nisyamala ohuwona hale, mani 
omulaamisi oyo ahoyere ohuba naachia ohulaangirira sa omuundu oyo ohuba 
naali otaaliho omusiro kwoosi eyiri abaandu ohweema hu miduunga kiba nikiri. 

38Omusaacha yeesi, oba omuhasi yeesi, niyeechuhana yanyoolwaho ebibboondo 
bya rachaari, hu sihoba syae, 

39omulaamisi ahoyere ohuchia yehaliirisaanga omuundu oyo. Ebibboondo ebyo 
nibiba ebya rachaari bitabonehana bulai, obwo buba buli sa obufwoolwa obuba 
nibwetuliirisira hu sihoba sa; omuundu oyo aba ali sa otaali ow'omusiro kwoosi 
ohweema hu miduunga koti lu kiri. 

40Efwiiri nilimala lyaatula hu mutwe kw'omusaacha mani lyaakwa aasi, 
omuundu adoong'a sa naali owesyoole, nae aba ali sa otaali ow'omusiro kwoosi 
eyiri abaandu ohweema hu miduunga koti lu kiri. 

41Haandi efwiiri ly'omusaacha nilitula mu bweeni bwae, haandi neende hu bikie 
byae, omuundu oyo aba ali neende esyoole sy'omubweeni, nae omweene aba ali 
sa otaali ow'omusiro eyiri abaandu ohweema hu miduunga koti lu kiri. 

42Nae esifwiimba sya ranjaai sirimo obwarachaari, nisibonehera hu sibboondo 
sibeke, obwo buba obulwaae bw'ebigeenge. 

43Omulaamisi ahoyere ohuchia yamwehaliirisa, mani n'abona esifwiimba sya 
ranjaai esirimo obwarachaari nae simuliho, 

44omulaamisi aba achia ohumulaangiriraanga ohuba naali ow'omusiro eyiri 
abaandu ohweema hu miduunga koti lu kiri, hulw'obulwaae bw'ebigeenge 
obuba nibuli hu mutwe kwae. 

45Omuundu yeesi oba naali neende obulwaae bw'ebigeenge buno, ahoyere 
ohwefwalaanga engubo chataanduha, haandi naatachanuwaanga efwiiri lyae, 

haandi niyamenya niyabwiihirira esituundu sy'aasi sy'obweeni bwae, haandi 
amenye nalaangiriraanga lukali ati, “Ndi ow'omusiro, ndi ow'omusiro!” 

46Oyo adoong'a sa naali ow'omusiro eyiri abaandu ebiha byoosi bi alimala naali 
neende obulwaae obwo, nihaandi omuundu oyo ahoyere ohumenyaanga 
erwaanyi w'ekaambi, niyekabuule yeeng'ene ohutula hu baandu baandi. 

Amalako kadiira hu bulwaae bw'ebigeenge 

47Obulwaae bw'ebigeenge nibuli huungubo, oba niyiri engubo y'obwooya oba 
ey'elaasi, 

48oba hu siseke syoosi esy'elaasi, oba esy'obwooya, oba esy'eseero, oba 
esy'esiindu syoosi esyaholwa mu eseero, 

49nisiba nisifwaana bunyaasi oba ranjaai, buno buba buli obulwaae 
obw'ebigeenge buyaambisania, mani bihoyere byaayirwa byeekeswa 
omulaamisi. 

50Mani omulaamisi oyo aba achia ohusyehaliirisa, mani amale abiihe esiseke 
esyo eyale neende abaandu hu mbaka y'endaalo chitaanu-na-chibiri. 

51Haandi aba achia ohusyehaliirisa ehabi liindi hu ludaalo lwa hataanu-na-habiri 
lweene, mani ebigeenge ebyo nibiba nibinyalire ohutabaala ohuhiraho koti lu 
buba nibwali lwaamberi, engubo eyo oba esiseke esyo biba byeeholere 
eby'omusiro ohweema hu miduunga koti lu kiri. 

52Omulaamisi oyo bulaanu aba ahoyere ohuchia yasaamba engubo eyo oba 
yasaamba esiseke esyo, olwohuba ebigeenge biyaambisania bino bihoyere 
ohusaambwa neende omuliro. 

53Nae nikali mbwe niyeecha yaayehaliirisa ehabi lino, omulaamisi wuno 
yaduuhana mbwe ebigeenge bino haba sibitabaalire hu siindu esyo daawe, 

54aba achia ohulagira engubo eyo yooswe sa, mani haandi yibiihwe yilehwe 
endaalo chitaanu-na-chibiri chiindi. 

55Haandi bulaanu omulaamisi oyo aba achia ohuyehaliirisa ehabi liindi, mani 
ebigeenge ebyo nibiba mbwe haba sibikaluhaane eraangi, kata neende niyiba 
niyihaire ohutabaala, yiba yisisiiri ey'omusiro sa; muba muhoyere ohusaamba 
sa esiindu esyo, kata neende obubolere obwo nibuba oba mu moni oba 
emukoongo. 

56Nae nikali mbwe, omulaamisi oyo niyoola ohuyehaliirisa haandi mani yakaana 
mbwe ebigeenge ebyo bifwiiririire, mani aba achia ohubitaandula abituse hu 
ngubo eyo, oba hu seero elyo. 

57Haandi ebigeenge ebyo nibitatuumbuhayo haandi byaabonehana, biba biri 
ebyeene bira haandi ebiyaambisania, mani omweene ngubo eyo niye oba 
n'ahoyere ohuyibukula achie ayisaambe. 

58Nae niyoosa esiindu esyo, mani ebboondo elyo linyala ohuhamyuuhao, aba 
ahoyere ohuchia haandi yaloondamo ohuyoosa, hu bulaanu yinyale ohuba 
eyitaali ey'omusiro eyiri abaandu ohweema koti emiduunga lu kiri. 

59Lino mani nilyo elako lidiira hu bigeenge biba nibiri hu engubo, oba niyiba 
niyiri engubo y'obwooya oba niyiri ey'elaasi, oba nibiri hu engubo y'elaasi oba 
ey'obwooya, oba hu siindu syoosi esyaholwa ohutula mu seero; yino niyo engeri 
yi munyala ohuheengerao oba haba siyiri ey'omusiro, oba niyiri ey'omusiro eyiri 
abaandu, ohweema koti emiduunga lu kiri. 

Esy’Abaleefi 14 

Ohulabiswa noomalire ohulwaala obulwaae bw'esihoba 

1Omwaami haandi yaberesa Musa 

2amalako kano kati, akadiira hu muduunga kw'ohulabiswa hw'omuundu oba 
naaonere obulwaae bw'ebigeenge. Hu ludaalo lwaaba naachia 
ohulaangirirwaho ati abulaho esy'omusiro syoosi eyiri abaandu, ohweema hu 
miduunga koti lu kiri, ahoyere ohuleetwa eyiri omulaamisi, 

3mani omulaamisi oyo yaamubukula yaamutusa erwaanyi w'ekaambi mani 
yaamwehaliirisira ebweene eyo. Mani obulwaae obwo nibuba nibwamala 
ohuwona, 

4omulaamisi oyo aba achia ohulagira ati amayoni kabiri akalabisibwa koti 
emiduunga kiboola kaleetwe yaali, alala neende esituundu sy'olubbao 
lw'omuseengese, neende oluwuusi lwa ranjaai, haandi neende emiluluusa. 

5Bulaanu, omulaamisi oyo ahoyere ohuchia yaalagira ati eyoni lala liitirwe hu 
sikae sy'eloba esirimo amaachi mayaaha akomu mwaalo kuhulukusa. 

6Omulaamisi oyo haandi aba achia yaabukula eyoni liindi lira, mani aliibise alala 
neende olubbao lw'omuseengese olwo, neende oluwuusi lwa ranjaai, haandi 
neende emiluluusa, mu mabaanga k'eyoni litangiire ohwiitwa lira. 

7Achia yaabukula amabaanga ako, yaakanyulaanyusa amahabi kataanu-na-
kabiri hu muundu oba naali niye olabiswa ohutula hu bulwaae bw'ebigeenge, 
mani bulaanu amulaangirire ohuba naali otaali ow'omusiro eyiri abaandu 
ohweema hu miduunga koti lu kiri. Naamala atyo, aba achia ohulehuula eyoni 
elamu lira libburuhe lichie mu mikuunda kyeyanjaala. 

8Omuundu oyo bulaanu achia yoosa engubo chae, haandi yeebekaho efwiiri lyae 
lyoosi, mani yeeyoka hu bulaanu yaaba naali obulaho omusiro kwoosi eyiri 
abaandu ohweema hu miduunga koti lu kiri. Ao bulaanu anyala yaachia yeengira 
mu kaambi eyo, nae kata katyo aba ahoyere ohuchia yaamenya erwaanyi 
w'eyeema lyae endaalo chitaanu-na-chibiri chiindi haandi. 

9Mani hu ludaalo lwa hataanu-na-habiri lweene olwo, omuundu oyo ahoyere 
haandi ohuchia mani yeebeka omutwe kwae, neende ebirefu byae, obwooya 
bwohu moni, haandi alala neende obwooya bwoosi obuba nibuli hu mubiri kwae 
kwoosi; ahoyere ohuchia yoosa engubo chae choosi mani yaachia omweene 
yeeyoka bulai, hu bulaanu yeemao yeehola ohuba otaali ow'omusiro kwoosi 
eyiri abaandu ohweema hu miduunga koti lu kiri. 

10Hu ludaalo lwa hataanu-na-hadatu, omuundu oyo ahoyere ohuchia mani 
yaleeta amakoondi kabiri amayere amasaacha, haandi neende lala doto haandi 
ehasi ak'omwaaka mulala-mulala, haandi akataaliho obufwoolwa bwoosi, 
neende ekiloguraamu chidatu ech'obusye busaasirwe neende amafuta 
k'emiseituuni, haandi neende silala syohudatu esy'elita y'amafuta 
k'emiseituuni. 

11Bulaanu, omulaamisi oyo achia yaabukula omuundu oyo, alala neende 
ebiyaanwa bino byoosi, mani yaamuyira ena mulyaango kw'Eyeema ly'Ohubaao 
hw'Omwaami. 

12Bulaanu omulaamisi oyo achia yaabukula ekoondi doto lala esaacha lira, alala 
neende silala syohudatu sy'elita y'amafuta, mani yaabiyaana koti esiyaanwa 
sy'ohutuunga ekobi. Achia ohusiyaana koti esiyaanwa esikabuhaaneho eyiri 
Omwaami hulw'omulaamisi oyo. 

13Omulaamisi wuno ahoyere ohuchia mani yeetera ekoondi lino yi bisolo 
by'ebiyaanwa by'esyonoono biitirwaanga, haandi neende yi biyaanwa 
bisaambwa byaawa yi biitirwaanga. Ahoyere ohuhola atyo, olwohuba 
esiyaanwa sy'ohutuunga ekobi, koti sa lu siyaanwa sy'esyonoono lu siri, bichiira 
omulaamisi, nihaandi byosi byoolerefu muno. 

14Omulaamisi wuno ahoyere ohubukulaho hu mabaanga k'ekoondi yere elyo, 
mani yaabaha hu mbuliiriro y'ohutwi hw'omuhono muluungi hw'omuundu oyo 
ochia ohulaangirirwa ohuba nataali ow'omusiro kwoosi eyiri abaandu koti lu 
miduunga kiba nikiri, hu lwaala lusaacha lw'omuhono omuluungi, haandi hu 
lwaala lusaacha lw'ohukulu hw'omuhono omuluungi. 

15Omulaamisi achia yaabukulaho hu amafuta k'emiseituuni ako, mani 
yaakachuha mu syaaba sy'omuhono mukaada, 

16mani yeenihamo olwaala lw'omuhono kwae omuluungi, mani yaanyukulusira 
amafuta akaandi amahabi kataanu-na-kabiri mu hubaao hw'Omwaami. 

17Haandi ahoyere ohubukulaho hu mafuta kali mu syaaba syae esyo, haandi 
neende hu mabaanga kaandi, k'ekoondi yere, mani abibahe hu mbuliiriro 
y'ohutwi hw'omuhono muluungi, hu lwaala lusaacha lw'omuhono muluungi, 
haandi neende hu lwaala lusaacha lw'ohukulu hw'omuhono muluungi 
kw'omuundu yi bachia ohulaangirira ohuba n'ali omulafu koti lu miduunga kiri. 

18Naamala atyo, bulaanu achia yaabukula amafuta kaba nikadoong'ereho hu 
syaaba sy'omuhono kwae, mani yaakachuha yaakamasira hu mutwe 
kw'omuundu oyo. Mani mu ngira yino, niyo yaaba achia ohuba naanyalire 
ohuhola omuduunga kw'ohulabiswa. 

19Bulaanu omulaamisi oyo naaba n'amalire ohumala atyo, hu bulaanu achia 
yayaana esiyaanwa sy'esyonoono, hwaanyale ohuchia yaahola omuduunga 
kw'ohulabiswa okwo. Naaba niyahamala atyo, hu yeemao yaachia yeeta esisolo 
sy'esiyaanwa sy'ohusaambwa syaawa 

20mani yaasiyaanira alala neende esiyaanwa sy'emere hu alutaari. Mani mu 
ngeri yino, omulaamisi aba achia ohuba naahola omuduunga kw'ohulabiswa, 
mani omuundu oyo aba achia ohuba otaali ow'omusiro kwoosi eyiri abaandu 
koti emiduunga lu kiba nikiri. 

21Nae naaba naali omumanani otanyala huba neende esiindu siindi sihiraho ao, 
mani aba ahoyere ohuleeta sa ekoondi lala doto haandi esaacha lyoong'ene 
hulw'esiyaanwa sy'ohutuunga ekobi, hu yeemeo yaafukiirirwa ohulabiswa, sino 
siba sichia ohumala ohuba esiyaanwa sikabuhaaneho eyiri Omwaami, esichiira 
omulaamisi. Haandi aba ahoyere ohuleeta ekiloguraamu ndala yoong'ene 
ey'obusye eyisaasanisiibwe neende amafuta k'emiseituuni, hulw'esiyaanwa 
sy'emere, haandi neende esituundu silala syohudatu sy'elita y'amafuta 
k'emiseituuni. 

22Haandi ahoyere ohuleeta amaguugu kabiri oba amabburuuku kabiri, lala 
ely'esiyaanwa sy'esyonoono, nae eliindi libe ely'esiyaanwa sisaambwa syaawa. 

23Hu ludaalo lwa hataanu-na-hadatu olw'ohulabiswa hwae, ahoyere ohukaleeta 
eyiri omulaamisi hu mulyaango kw'Eyeema. 

24Omulaamisi oyo aba achia ohubukula ekoondi doto elyo, neende amafuta 
k'emiseituuni ako, mani yaabiyira koti esiyaanwa esikabuhaaneho 
esy'Omwaami eyiri omulaamisi oyo. 

25Mani aba achia bulaanu ohwiita ekoondi doto elyo, mani abukuleho 
amabaanga kalyo, akabahe hu mbuliiriro y'ohutwi hw'omuhono muluungi 
kw'omuundu oyo, haandi hu lwaala lusaacha lw'omuhono muluungi, haandi 
neende hu lwaala lusaacha lw'ohukulu hw'omuhono muluungi. 

26Haandi omulaamisi oyo aba achia ohubukulaho hu mafuta ako, akachuhe mu 
syaaba sy'omuhono kwae mukaada 

27haandi niyehoonyera olwaala lw'omuhono muluungi, yeemeo achaake 
ohunyulaanyusa amafuta kaandi, amahabi kataanu-na-kabiri, ao mu moni 
w'ohubaao hw'Omwaami. 

28Haandi ahoyere ohubukulaho hu amafuta ako mani yaakabaha abuundu 
nasilala ala yaaba naabahiremo amabaanga kala, Hu mbuliiriro y'ohutwi 

hw'omuhono muluungi hw'omuundu oyo, neende hu lwaala lusaacha 
lw'omuhono muluungi kw'omuundu oyo, hu lwaala lusaacha lw'ohukulu 
hw'omuhono muluungi kwae. 

29Mani amafuta kaba nikadoong'ereho hu kali mu syaaba syae, omulaamisi oyo 
aba ahoyere ohukabukula mani yaakabaha hu mutwe kw'omuundu oyo, mani 
mu ngira yino yaaba naali ohuholaanga omuduunga kw'ohulabya. 

30Bulaanu aba achia ohubukula ayaane lala hu maguugu ako, oba lala hu 
mabburuuku ako, 

31mani libe esiyaanwa sy'esyonoono, nae eliindi lidoong'ereho, libe esiyaanwa 
sisaambwa syaawa. Mani mu ngira yino, omulaamisi wuno aba ali ohuholaanga 
omuduunga kw'ohulabya. 

32Kano malako niko ak'omuundu oyo oba nabeere neende obulwaae 
bw'ebigeenge, nae otanyala ohunyoola ebiyaanwa bihoyera byeene, 
hulw'omuduunga kuno okw'ohulabiswa. 

Oluumbe lw'ebigeenge oluba mu mayuumba 

33Omwaami haandi yaberesa Musa neende Arooni amalako kano n'aboola ati, 

34Nimwahoole mu loba lya Kanani, liinjia ohubaberesa libe elyeeng'we, mani 
ndeechuhana ndaata oluumbe lw'ebigeenge mu nyuumba yoosi mu loba li 
muchia ohuyira, 

35omuundu oba naali niye omweene enyuumba eyo, ahoyere ohweetusaangayo 
mani achia omweene eyiri omulaamisi mani amuboolera ati, “Siri 
ohumbonehera siti, yinyala ohuba niyirihooyo oluumbe lubi luno mu nyuumba 
yaange.” 

36Mani omulaamisi oyo aba ahoyere ohulagiirira buli siindu siri mu nyuumba 
eyo syoosi situswe erwaanyi, hwaanyale ohuchia yeengire mu nyuumba eyo, hu 
yaanyala ohuchaaka ohweehaliirisa oluumbe lw'ebigeenge olwo; ataali ao, 
ebiindu byoosi ebiba nibiri mu nyuumba eyo yityo, biba bichia ohulaangirirwa 
ohuba nibiri eby'omusiro eyiri abaandu ohweema koti omuduunga kuno lu kuli. 
Ao bulaanu omulaamisi oyo aba afukiirirwa ohuchia yeengira mu nyuumba 
omwo 

37mani yachaaka ohwehaliirisa obulwaae bw'ebigeenge obwo. Mani 
niyeechuhana yaabona ati yiriti hooyo amabboondo kafwaanaho bunyaasi, oba 
ranjaai hooho, nikali ohulichaanga nikeengira mu sida, 

38aba ahoyere ohutula mu nyuumba eyo, mani yaayikalao ohumala endaalo 
chitaanu-na-chibiri. 

39Mani hu ludaalo lweene lwa hataanu-na-habiri, nilwo lu ahoyere 
ohukoboleraangaho mu nyuumba eyo mani haandi achaaka ohuyehaliirisa 
bulai. Oluumbe olwo niluba nilubaambaliiyeho, 

40aba achia ohulaangiriraanga amakina kaba nikaliho amabboondo ako, 
katusweengeyo, mani kasukunweenge abuundu waandi aw'omusiro ali 
erwaanyi w'esiko esyo. 

41Naamala atyo, aba achia ohubonaanga ati, enyaande ch'esida syoosi 
ech'omuukati, chinyubululwa, mani olufu luba niluchia ohutulaho lwoosi lu 
sukunweenge abuundu w'omusiro ali erwaanyi w'esiko esyo. 

42Bulaanu, amakina kaandi mayaaha, niko akaba kachia ohubukulwaanga mani 
kafunyiswa mu bituundu bi kaandi mabi kala mu kaba nikatulire, mani haandi 
beemeo beehoonyere esimiti yiindi enjaaha ohuwoma hu bida ebyo byoosi. 

43Nae obulwaae bw'ebigeenge obwo haandi nibwiichuhana bwatuumbuha 
ehabi liindi mu nyuumba yeene eyo, amakina nikaba nikatusiibweo, haandi 
ebida byoosi nibyali nibyaalakatwa haandi byaomwaho esimiti yiindi enjaaha, 

44omulaamisi oyo haandi aba ahoyere ohukobolaangayo yehaaliirisa ehabi 
liindi. Mani nibuba nibwabaambaliya haandi, enyuumba eyo yoosi yiba yiri 
ey'omusiro eyiri abaandu koti emiduunga lu kiba nikiri. 

45Enyuumba eyo yiba yihoyere ohulikulwaanga yiweera aasi, mani amakina 
kayo, embaao chayo, haandi neende esimiti yayo yoosi, bihoyere 
ohukiingwaanga mani bituswaanga erwaanyi w'esiko esyo, mani bichuhwaanga 
abuundu w'omusiro. 

46Haandi omuundu yeesi ochia yeengira mu nyuumba eyo niiyiba niyisisiiri 
niyeekalwa aba achia ohubechaanga naali ow'omusiro ohwoola engoloobe 
y'oludaalo olwo. 

47Haandi omuundu yeesi ochia mani yaakona mu bweeru bwayo, oba yaliiramo 
ebyohulya, aba ahoyere ohuchia yoosaanga engubo chae choosi pe. 

48Nae, nikali mbwe, omulaamisi niyeecha yaakobola ohwehaliirisa, nae, 
obulwaae bw'ebigeenge buno nabwo bwaahaya ohubonehanaho, enyuumba 
niyimalire ohuwomwaho esimiti, aba achia ohulaangiriraanga enyuumba yino 
ohubechaanga niyiri eyitaali ey'omusiro eyiri abaandu, olwohuba obulwaae 
bw'ebigeenge buno, buba nibumalire ohutusibwao elalira. 

49Mani ohulabya enyuumba yino yiti, omweeneyo aba ahoyere ohubukulaanga 
amayoni kabiri, embaao ch'omuseengese chiindi hooho, omukoye kwa ranjaai, 
haandi neende omululuusa. 

50Aba achia ohwiitiraanga eyoni lala hu sikae sy'eloba esirimo amaachi malafu 
ak'omwaalo kuhulukusa. 

51Aba bulaanu achia ohubukulaanga embaao ch'omuseengese echio, 
omululuusa, olusya lwa ranjaai, alala neende eyoni lisisiiri elamu lira, mani 
abiiniha mu mabaanga k'eyoni liba nilimalire ohwiitwa lira, neende mu maachi 
malafu ako. Naamala atyo, hu bulaanu abukula amabaanga ako mani 
akaanyulaanyusa amahabi kataanu-na-kabiri (7) hu nyuumba eyo. 

52Mani mu ngeri koti yino yiti nilwo lwaaba naachia ohunyala ohulabyaanga 
enyuumba yino niyehoonyera amabaanga k'eyoni elyo, amaachi malafu, eyoni 
elamu, embaao ch'omuseengese, omululuusa, neende olusya lwa ranjaai. 

53Ao bulaanu aba achia ohulehuulaanga eyoni elamu lira libburuha, litula mu 
siko esyo, mani lichia likotera mu mikuunda kyeyanjaala. Mani mu ngeri yino, 
nimwo mwaaba naali ohuholeraanga omuduunga kw'ohulabisaanga, enyuumba 
yino mani yiba yichia bulaanu ohuba enyuumba endafu, ohweema koti 
emiduunga lu kiri. 

54Mani kano niko amalako kadiira hu ndwaae ch'ebigeenge; 

55ebifwiimba, amabubuuto, oba engaha; haandi neende hu obulwaae 
bw'ebigeenge obuba hu engubo, kata neende mu nyuumba. 

56Haandi hu sifwiimba syoosi oba eebute elyaadiihe, kata neende ebboondo 
lyoosi, 

57ohweekesaanga ohumanya niliri ely'omusiro eyiri abaandu, kata neende niliri 
elitaali ely'omusiro eyiri abaandu. Kano niko amalako kadiira hu bulwaae 
bw'ebigeenge. 

Esy’Abaleefi 15 

Ebiindu bitula mu mubiri eby'omusiro 

1Omwaami haandi yaaberesa Musa neende Arooni amalako kano kati, 

2Akachiira abaandu ba Yisiraeli. Omusaacha yeesi n'achaaka ohusulula esiindu 
syoosi nisitulira mu mberi yae, esisulula esyo syoosi siba siri esy'omusiro eyiri 
abaandu, 

3kata neende obutye obwo obwemeeda ohusulula butyo oba nibwiikalira 
bwaamudoong'amo sa. 

4Mani esitaanda syosi si yehalaho, oba yaakonaho, syosi siba siri esy'omusiro 
eyiri abaandu. 

5Haandi omuundu yeesi owegeeng'aho hu sitaanda syae, 

6oba yeehala hu siindu syoosi si musaacha oyo amalire ohwiihalaho, aba 
ahoyere ohuchia yoosa engubo chae choosi, mani omweene yesi yeeyoka bulai, 

nae adoong'a sa n'asisiiri ow'omusiro eyiri abaandu ohwoola engoloobe 
y'oludaalo olwo. 

7Haandi omuundu yeesi owegeeng'aho hu musaacha oyo, oli ohutulamo ebiindu 
byoosi, aba ahoyere ohuchia yoosa engubo chae choosi, haandi omweene 
yeeyoka bulai, nae haandi adoong'a sa naali ow'omusiro eyiri abaandu ohwoola 
engoloobe y'oludaalo olwo. 

8Nae omusaacha oli ohutulamo ebiindu oyo nafuuchaho amate kae hu muundu 
wuundi yeesi oba naali otaali ow'omusiro eyiri abaandu koti emiduunga kiri, 
omuundu yaaba nafuuchireho oyo, aba ahoyere ohuchia yoosa engubo chae 
choosi chabeeremo, haandi omweene yesi yeeyoka bulai, nae haandi yadoong'a 
sa n'asisiiri ow'omusiro eyiri abaandu ohwoola engoloobe y'oludaalo olwo. 

9Esiseero syoosi oba esisaala syoosi si musaacha odaacha ebiindu oyo 
yeehalaho, syosi siba siri esy'omusiro eyiri abaandu ohweema koti emiduunga 
lu kiri. 

10Haandi omuundu yeesi owegeeng'a hu siindu syoosi si musaacha oyo aba 
niyehaaleho yesi adoong'a sa naali ow'omusiro eyiri abaandu hwoola engoloobe 
y'oludaalao olwo. Haandi omuundu yeesi okiinga esiindu syoosi si musaacha 
oyo aba niyehaaleengeho, aba ahoyere ohuchia yoosaanga engubo choosi chi 
alimo echio, mani omweene haandi yeeyoka bulai, haandi yadoong'a sa n'asisiiri 
ow'omusiro eyiri abaandu ohwoola engoloobe y'oludaalo olwo. 

11Nae omusaacha oyo otulamo ebiindu, niyegeeng'a hu muundu wuundi yeesi, 
n'atatangiire mberi yesaaba amahono kae ako, omuundu yi yegeeng'ereho oyo 
aba ahoyere ohuchia yoosa engubo chae choosi chi alimo, haandi yesi yaamala 
yeeyoka bulai, mani haandi yadoong'a sa naali ow'omusiro eyiri abaandu 
ohwoola engoloobe y'oludaalo olwo. 

12Haandi buli syoongo y'eloba yoosi yi musaacha oyo yegeeng'aho, yihoyere 
ohwaatwaanga sa, nae ebbakuli ey'embaao yoosi yi yegeeng'aho nayo yiba 
yihoyere ohwooswaanga sa. 

13Nae omusaacha oyo naamala yawona ohudaacha ohwo, achia 
ohwesimiirisaanga ohumala embaka y'endaalo chitaanu-na-chibiri, hu yoosa 
engubo chae choosi. N'amala atyo, hu achie yeyokeenge mu maachi malafu 
akomu mwaalo kuhulukusa, hu yeemeo anyale ohubechaanga ow'omusiro eyiri 
abaandu ohweema hu miduunga. 

14Nae hu ludaalo lwa hataanu-na-hadatu, aba ahoyere ohuchichaanga mani 
abukula amaguugu kabiri, oba amabburuuku kabiri, mani akaira hu mulyaango 
kw'Eyeema ly'Ohubaao ohw'Omwaami, mani akaberese omulaamisi. 

15Omulaamisi oyo bulaanu achia ohubukulaanga lala mani aliyaana koti 
esiyaanwa sy'esyonoono, nae eliindi aliyaana koti esiyaanwa sy'ohusaamba 

syaawa. Mani mu ngeri yino nimwo mu mulaamisi aba anaba naaholeere 
omuundu wuno, omuduunga kw'ohumulabya koti lu miduunga kiba nikiri. 

16Nae omusaacha oyo n'aba n'abeere n'atuliremo amaanyi k'obusaacha sa, 
omweene aba n'ahoyere ohuchia yeeyoka omubiri kwae kwoosi bulai, mani 
adoong'a sa n'asisiiri ow'omusiro eyiri abaandu ohwoola engoloobe y'oludaalo 
olwo. 

17Haandi buli siindu syoosi si maachi ako kachia kaadoonyaho, esyaholwa 
ohutula mu ngubo, oba ohutula mu seero sa, siba sihoyere ohwooswa bulai, 
mani sidoong'a nisisiisiiri esy'omusiro eyiri abaandu ohwoola engoloobe 
y'oludaalo olwo. 

18Mani luunyuma lw'ohuba alala omusaacha neende omuhasi, boombi bahoyere 
ohuchia beeyokaanga bulai, mani badoong'anga sa nibasisiiri ab'omusiro eyiri 
abaandu ohwoola engoloobe y'oludaalo olwo. 

19Nae omuhasi naaba naali mu ndaalo chae ech'omwoosi, adoong'a sa naali 
ow'omusiro eyiri abaandu ohumala endaalo chitaanu-na-chibiri enaamba. Nae 
buli muundu yeesi omwegeeng'aho, adoong'a sa naali ow'omusiro eyiri abaandu 
ohwoola engoloobe y'oludaalo olwo. 

20Haandi buli siindu syoosi si yeehalaho, oba yeyalisaho, siba sa nisisiiri 
esy'omusiro eyiri abaandu. 

21Mani buli muundu yeesi yi yegeeng'a hu buliri bwae, aba ahoyere 
ohuchichaanga yoosa engubo chae choosi chi abeeremo, haandi omweene achia 
yeeyoka omubiri kwae kwoosi bulai, mani haandi adoong'a sa naali ow'omusiro 
eyiri abaandu ohwoola engoloobe y'oludaalo olwo. 

22Haandi oyo yeesi owegeeng'aho hu siindu syoosi si muhasi oyo aba nabeere 
niyehaaleho, aba ahoyere ohuchichaanga mani yoosa engubo chae, haandi achia 
yeeyokaanga mu maachi malai, mani adoong'a n'asisiiri ow'omusiro eyiri 
abaandu ohwoola engoloobe y'oludaalo olwo. 

23Kata neende bube sa obuliri bwaaba nabeere niyehaaleho, oba esiindu syoosi 
syaaba nabeere niyehaaleho, omuundu oyo naachia yasyegeeng'aho sa, 
adoong'a sa naali ow'omusiro eyiri abaandu ohwoola engoloobe y'oludaalo 
olwo. 

24Nae omusaacha yeesi niyeecha yaaba neende omuhasi oyo, omuhasi oyo 
n'asisiiri mu ndaalo chae ech'omwoosi, omusaacha oyo aba sa amalire 
ohubahwa omusiro okwo neende omuhasi oyo, mani omusaacha oyo yesi 
adoong'a sa naali ow'omusiro endaalo chitaanu-na-chibiri enaamba, nihaandi 
buli buliri bwaaba achia ohweyalisaangaho endaalo echo choosi, buba buchia 
ohubechaanga sa obw'omusiro eyiri abaandu. 

25Nae omuhasi yesi naaba naali neende ohudaachirira hw'amabaanga ohumala 
endaalo nyiingi hooho, erwaanyi w'endaalo chae ch'omwoosi, oba naaba 
nahiinda mu ndaalo chae ch'omwoosi ohuhiraho koti lwabechaanga, aba achia 
ohudoong'aanga sa naali ow'omusiro eyiri abaandu endaalo echo choosi chi aba 
n'asisiiri mu ndaalo chae echio, koti lu aba anabechaanga naali mu ndaalo chae 
cha buli buhya. 

26Mani obuliri bwoosi bu muhasi oyo aba n'akonaangaho, haandi buli siindu 
syoosi syaaba niyehalaangaho naali mu ndaalo chae cha buli buhya echio, byoosi 
biba biri eby'omusiro eyiri abaandu. 

27Haandi buli muundu yeesi oba anachichaanga nabyegeeng'angaho, aba 
anabechaanga ow'omusiro eyiri abaandu, haandi aba anahoyeraanga 
ohuchichaanga niyoosaanga engubo chae, haandi omweene niyeyokaanga bulai; 
haandi aba anadoong'aanga sa ow'omusiro eyiri abaandu ohwolaanga 
engoloobe y'oludaalo olwo. 

28Nae omuhasi oyo niyeecha yaakaduha sa ati, haandi ahoyera ohuliindaanga 
amalaanga endaalo chitaanu-na-chibiri chiwa, hu yeemao yeehola 
ohubechaanga naali otaali ow'omusiro eyiri abaandu. 

29Nae hu ludaalo lwa hataanu-na-hadatu, aba n'ahoyere ohuchia yaabukula 
amaguugu kabiri oba amabburuuku kabiri, mani yaakayirira omulaamisi, hu 
mulyaango kw'Eyeema ly'Ohubaao hw'Omwaami. 

30Mani omulaamisi aba achia ohubukula ayaane lala hu keene ako, mani aliyaane 
koti esiyaanwa sy'esyonoono, mani haandi yeeche abukuleenge eliindi lira mani 
aliyaaneenge koti esiyaanwa sisaambwa syaawa, mani mu ngeri yino, nimwo 
mu mulaamisi aba achia ohuba naali ohuhola omuduunga kw'ohulabiswa eyiri 
omuhasi oyo. 

31Haandi Omwaami yaboolera Musa alabule abaandu ba Yisiraeli ebidiira hu 
misiro kyaabwe, hu bahaye ohubahaanga emisiro Eyeema ly'Ohubaao hwae, 
elyali niliri akatikaati w'ekaambi yaabwe. Olwohuba baba nibali nibemeedaanga 
sa ohuholaanga batyo, bahabereenge nibeetwaanga sa. 

32Mani kano niko amalako kadiira hu musaacha oba naali ohudachaangaho 
esiindu syoosi, oba ohutulaangamo amaachi k'obusaacha, 

33haandi amalako kadiira hu muhasi oba naali mu ndaalo chae ch'omwoosi chia 
buli buhya, haandi neende omusaacha yeesi oba naachia naaba neende omuhasi 
oba naali ow'omusiro eyiri abaandu ohweema koti emiduunga ky'ediini lu kiri. 

Esy’Abaleefi 16 

Oludaalo lw'ohusaasania 

1Omwaami haandi yalomaloma neende Musa luunyuma lw'ohufwa hw'abaana 
babiri b'Arooni abeetwa olwohuba bali nibabwaanire omuliro kutaali 
omwoolerefu eyiri Omwaami. 

2Omwaami yalomaloma n'aboola ati, “Ewe, chia oboolere Arooni mwaanamaao 
oti, nisinabechaanga esiha syeene sihoyere, nisyo syanabodoohaniraangamo 
emukoongo w'epasya niyeengira Abuundu Ahiramo Obwoolerefu, olwohuba ao 
niwo yi ese mboneheraangamo ni ndi mu sireesi esiba humukulu w'esifuuniho 
esiri aakulu w'Esanduuku ly'Endagaano. Nae naatawulira, mani yesi aba achia 
ohwiitwa-bwiitwa.” 

3Haandi kata katyo ahoyere ohuchia yeengira Abuundu Ahiramo Obwoolerefu 
naaba naanyalire ohuleeta esurusi koti esiyaanwa sy'esyonoono, haandi neende 
ekoondi emiiku, koti esiyaanwa sy'ohusaambwa syaawa. 

4Niyamala ohuboola atyo, Omwaami yatusa ebilagiro biloondaho bino: Arooni 
n'asisiiri ohwiingira Abuundu Ahiramo Obwoolerefu, ahoyere mberi 
ohweyokaanga bulai, mani yefwaala ebyefwaalo by'obulaamisi biloondaho 
bino: Ekaanju ly'elaasi, neende esinyaasa sy'elaasi, olusibiro alala neende 
enjuunga. 

5Oluyia lwa Yisiraeli lwoosi luhoyeere ohuberesaanga Arooni embusi chibiri 
ehole, hulw'esiyaanwa sy'esyonoono, haandi neende ekoondi emiiku 
ely'esiyaanwa sisaambwa syaawa. 

6Omweene mani ahoyere ohuyaanaanga eng'oombe esurusi, koti esiyaanwa 
sy'ohumalao esyonoono syae omweene, haandi neende ebyonoono by'edaala 
lyae. 

7Mani bulaanu achia yaabukulaanga embusi chino chibiri, mani achiyireenge hu 
mulyaango kw'Eyeema ly'Ohubaao hw'Omwaami. 

8Mani niyoola eyo, niyo bulaanu yaaba naachia ohuubbiraanga eha, 
niyehoonyera amakina kabiri, lala nga lisaatirweho mbwe, “ey'Omwaami” nae 
eliindi nga lisaatirweho mbwe, “ey'Asaseeli”. 

9Mani bulaanu Arooni ao niwo yaaba achia ohuyaaniraanga embusi yiba 
niyidoolerwe neende eha, yiti ey'Omwaami, mani amala ayiyaana koti 
esiyaanwa sy'esyonoono. 

10Nae embusi yiba niyidoleebwe neende eha ohuba ey'Asaseeli, yiba yichia 
ohuyaanwaanga niyiri enamu eyiri Omwaami, nibamala bayiirusa yichia 
yikotera mu siparara eyiri omusaambwa kw'Asaseeli, hu yinyaleenge 
ohumalaangao ebyonoono by'abaandu abo. 

11Mani Arooni naaba niyoolere ohuyaana eng'oombe esurusi yae ohuba 
esiyaanwa sy'esyonoono syae neende esy'edaala lyae, 

12aba ahoyere ohuchia mani yaabukulaanga esifulya sy'omuliro, esiichuule 
amaanda kali ohwaaduha, kaaba naatusire hu alutaari, haandi neende ebyaaba 
bibiri ebichuule obubbaani bunyuhe, mani abileeteenge byoosi, abiingise 
Abuundu Ahiramo Obwoolerefu. 

13Mani ebweene eyo mu moni w'ohubaao hw'Omwaami, niwo yaaba achia 
ohuteera obubbaani obwohu muliro, mani omwoosi kw'obubbaani okwo nikwo 
okuba kunyale ohukisa esifuuniho sy'Esanduuku ly'Endagaano, hwaanyale 
ohuhaya ohulibonaho, ahaye ohufwiirao. 

14Mani aba achia ohubukulaangaho amabaanga kaandi, ak'eng'oombe esurusi, 
mani niyehoonyera olwaala lulala, anyale ohukanyulaanyusaanga mu moni 
w'esifuuniho esyo, mani haandi amale atyo, achie anyulaanyuse akaandi 
amahabi kataanu-na-kabiri, mu moni w'Esanduuku ly'Endagaano. 

15 Mani naamala atyo, hw'amale yeecheenge yeeta embusi y'esiyaanwa 
sy'esyonoono sy'abaandu, haandi abukuleengeho amabaanga kaandi hu kayo 
ako, mani akaleeta akeengisanga Abuundu Ahiramo Obwoolerefu, haandi 
akaanyulanyuseenge hu sifuuniho esyo, haandi hwaamale achie mu moni 
w'Esanduuku ly'Endagaano, koti lwaaba naaholere hu mabaanga k'eng'oombe 
esurusi yira. 

16Mani mu ngeri yino nimwo mu mulaamisi aba achia ohuba naali ohuholaanga 
omuduunga kw'ohulabyaanga Abuundu Ahiramo Obwoolerefu, ohumalaangao 
omusiro kw'abaandu ba Yisiraeli, haandi alala neende ebyonoono byaabwe 
byoosi. Ahoyere ohuholeraanga Eyeema elyo ati olwohuba lyeteengeha sa 
akatikaati w'ekaambi eyo, eyali niyiri yoosi ey'omusiro, ohweema hu miduunga 
koti lu kiri. 

17Mani ohutula esiha si Arooni yeengiriramo Abuundu Ahiramo Obwoolerefu, 
ohuhola omuduunga kw'ohulabiswa kuno, ohwoolera elalira hu siha 
syatuliramo, abulao omuundu yeesi oba n'ahoyeera ohubechaanga naali mu 
Yeema elyo. Mani bulaanu naaba n'amalire ohweholeraanga omweene 
omuduunga okwo, haandi n'amalire ohuholeraanga edaala lyae, haandi naaba 
n'amalire ohuholeraanga oluyia olwo lwoosi, 

18hu bulaanu aba ahoyera ohutulaanga erwaanyi mani achichaanga eyiri 
alutaari ohuyaana ebiyaanwa bisaambwa byaawa, hu yaaba naanyalire 
ohulilabya bulai koti emiduunga lu kiba nikiri. Ahoyere ohubukulaangaho hu 
mabaanga k'eng'oombe esurusi, haandi neende hu ak'embusi, mani 
akabaheenge koosi hu buli abuundu wookiya ali hu buli soonda chine 
ech'alutaari. 

19Mani naali ohwehoonyera olwaala lulala, ahoyere ohunyulaanyusaangaho 
amabaanga kaandi hu alutaari amahabi kataanu-na-kabiri. Mani mu ngeri yino 



259 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

nimwo mu omulaamisi wuno aba ananyalaanga ohuyoosa ohuyitusaho 
ebyonoono by'abaandu ba Yisiraeli, mani n'ayiholere yaaba enjoolerefu. 

Embusi yohumaliraho omusaango 

20Arooni naaba n'amalire ohuhola omuduunga kw'ohulabya Abuundu Ahiramo 
Obwoolerefu, abuundu w'Eyeema ly'Ohubaao hw'Omwaami, alala neende 
alutaari, bulaanu aba achia ohuyiriraanga Omwaami embusi enamu eyiba 
niyidoleebwe ohubechaanga ey'Asaseeli. 

21Bulaanu aba achia ohutechaanga amahono kae koombi hu mutwe kw'embusi 
eyo, mani ayebwaabireengeho ebyonoono byoosi, haandi neende obujeemu 
bw'abaandu ba Yisiraeli bwoosi, mani hu anyaleenge ohubidwiihaanga hu 
mutwe kw'embusi eyo. Naamala atyo, embusi eyo bulaanu yiba yichia 
ohuteebwaangaho omuundu oba naaloboolwe ohuchia ohuyiirusa yichia 
yikotera mu esiparara. 

22Mani embusi eyo yiba niyichia ohunyala ohukiingaanga ebyonoono 
by'abaandu bano byoosi, mani yinyala ohubiyiriraanga alala neende omuundu 
wuno, mu syaalo sitamenywa hoomo omuundu yeesi. 

23 Bulaanu Arooni aba achia ohumalaanga atyo, mani yeemeo atulaanga ao, mani 
achia yeengiraanga mu Yeema elyo, yefwaalule ebyefwaalo by'obulaamisi 
byaaba nabeere niyefwaalire nateengira Abuundu Ahiramo Obwoolerefu, mani 
achireheenge chiba mu bweene omwo. 

24Bulaanu aba ahoyere ohuchichaanga mani yeeyokera Abuundu Woolerefu ao, 
mani amale yefwaale engubo chae cha buli buhya. Mani naaba n'amalire 
ohuholaanga atyo, aba achia ohutulaanga erwaanyi achia ayaana esiyaanwa 
sisaambwa syaawa, ohumalao ebyonoono byae omweene mberi, haandi neende 
ebyonoono by'abaandu baandi abo. 

25Ahoyere ohuchia yasaambiraanga amasinya k'esisolo sy'esiyaanwa 
sy'esyonoono hu alutaari. 

26Nae omuundu wula oba niyali niye owagooba embusi yira yaachia yaakotera 
mu siparara eyiri Asaseeli, ahoyere ohuba n'amalire ohuchia yoosa engubo chae 
choosi chi yali nachio niyeeyokere bulai omubiri kwoosi, hwaanyale ohwiicha 
yeengira mu kaambi eyo. 

27Esurusi yira alala neende embusi yira echiba nichehoonyerwa ohuba 
esiyaanwa sy'esyonoono, bi mabaanga kabyo kaba niko akaleetwa Abuundu 
Ahiramo Obwoolerefu, ohumalao esyonoono, biba bichia ohukiingwaanga mani 
bituswe erwaanyi w'ekaambi mani bisaambweenge biwa. Amaseero, enyama 
choosi, alala neende amala koosi, bihoyere ohusaambwaanga biwa. 

28Mani omuundu oba niye obisaambire ahoyere ohuchichaanga mani yoosa 
engubo chae choosi chaaba naalimo, mani yeeyokaanga bulai omubiri kwoosi, 
hwaanyale ohukobolaanga ohwiingira mu kaambi eyo haandi. 

Ohuhusa oludaalo lw'ohusaasania 

29 Amalako kaloondaho kano, kahoyeere ohuloondwaanga endaalo choosi 
echiicha. Mani hu ludaalo lw'ehumi, lw'omwoosi kwa hataanu-na-habiri, 
Abaisiraeli, alala neende abateende ababamenyamo bahoyere boosi 
ohusiibaanga haandi nibataholaangaho omulimo kwoosi. 

30Hu ludaalo olwo, omuduunga kuno kuhoyere ohuholwaanga ohubalabyaanga 
nikubatusaho ebyonoono byaabwe byoosi, hu banyale ohuba abalafu ohweema 
hu miduunga kino lu kiri. 

31Oludaalo olwo luhoyeere lube olwoolerefu muno, koti oludaalo lu baandu 
boosi basiiba mani baahaya ohuholaho omulimo kwoosi daawe. Amalako kano 
kahoyeere ohuloondwaanga, endaalo choosi echiicha. 

32Omulaamisi Muhuluundu, owaawulwa bulai koti lu bihoyere, haandi 
owayaanwa ohusihira laatang'ene, niye ohoyere ohuholaanga omuduunga 
kw'ohulabiswa kuno. Mani ahoyere ohubechaanga niyefwaalire ebyefwaalo 
by'obulaamisi byoosi koti lu bidahibwa 

33mani yeemeo achie aholeenge omuduunga kuno ohulabya Abuundu Ahiramo 
Obwoolerefu, kata neende abuundu waandi woosi adoong'ereyo koti 
aw'Eyeema ly'Ohubaao hw'Omwaami, neende alutaari yeene, neende 
abalaamisi boosi, haandi neende abaandu baandi boosi ab'oluyia olwo. 

34Amalako kano kahoyeerwe ohuloondwaanga endaalo choosi echiicha. 
Omuduunga kuno kuhoyere ohuholwaanga ehabi lala buli mwaaka, ohunyala 
ohulabyaanga abaandu ba Yisiraeli, nibamalwaho ebyonoono byaabwe byoosi. 
Musa yesi yaahola sa koti lu Omwaami yali n'alagiire. 

Esy’Abaleefi 17 

Obwoolerefu bw'amabaanga 

1Omwaami yalagira Musa 

2ohuberesa Arooni neende abaana bae, haandi neende abaandu ba Yisiraeli 
boosi, amalako kaloondaho kano. 

3Omuisiraeli yeesi niyeetera Omwaami esiyaanwa sy'eng'oombe esurusi, oba 
esy'ekoondi doto, oba esy'embusi abuundu woosi erwaanyi w'ekaambi yino, 

4mani yaahaya ohuyileeta yeetera ena mulyaango kw'Eyeema ly'Ohubaao 
hw'Omwaami, ohuyiyaana koti esiyaanwa eyiri Omwaami mu moni w'alutaari, 



261 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

ao aba amalire ohuhalaka elako. Aba amalire ohwiidisa amabaanga, mani haba 
saaba naachia ohuyirwa koti mulala hu baandu ba Nasaae. 

5Amahuluundu k'elako lino niko mbwe, abaandu ba Yisiraeli bulaanu 
banahoyerwaanga ohuleetaanga eyiri Omwaami ebisolo byoosi bi bali 
nibanaliirira ohwiitiraanga erwaanyi mu syaalo eyo sa. Bulaanu bahoyere 
ohubileetaanga eyiri omulaamisi ena mulyaango kw'Eyeema, hu bamale 
babiiteenge koti ebiyaanwa by'ohukobosania alala. 

6Bulaanu omulaamisi aba achia ohubukulaanga amabaanga, mani amala 
akawaanya hu nyaande chine choosi ech'alutaari eyiri ena mulyaango 
kw'Eyeema ly'Ohubaao hw'Omwaami, mani hwaamale asaambe amasinya 
koosi, hukahole esaami yisangaasa Omwaami. 

7Abaandu ba Yisiraeli bahoyere bulaanu ohuhaya ohubechaanga abataali 
abeesikwa eyiri Omwaami, nibeeteraanga ebisolo byaabwe byoosi mu siino koti 
ebiyaanwa eyiri emisaambwa ky'embusi sa. Abaandu ba Yisiraeli bahoyere 
ohuloondakanaanga neende ebilagiro bino endaalo choosi echomu moni. 

8Omuisiraeli yeesi, oba omuteende yeesi owamenya mu baandu bano n'ayaanira 
esiyaanwa sy'ohusaamba syaawa, oba esiyaanwa syoosi 

9koti esiyaanwa sy'Omwaami, abuundu woosi ataali hu mulyaango kw'Eyeema 
ly'Ohubaao hw'Omwaami, aba yakaame ohuyirwaanga koti mulala hu abaandu 
ba Nasaae. 

10 Omuisiraeli yeesi, oba omuteende yeesi owamenya mu baandu bano olya 
amabaanga, Omwaami aba achia ohumukaluuhanira mani yaakame 
ohuyirwaanga koti mulala hu baandu bae. 

11Olwohuba obulamu bwa buli siindu silamu buli mu mabaanga, mani sakira, 
Omwaami yalagira ati, amabaanga koosi kahoyeere ohuchuhwaanga hu alutaari, 
hu kanyale ohumalaangao ebyonoono by'abaandu. Mani amabaanga kano, 
akeene akali obulamu niko akanyala ohumalao ebyonoono. 

12Mani sino nisyo esyakera Omwaami yaaba nabooleere abaandu ba Yisiraeli ati, 
kata abeene abo, oba omuteende yeesi owabamenyamo, haba s'ahoyere 
ohulichaangaho enyama yoosi eyiba niyisisiirimo amabaanga. 

13Nae Omuisiraeli yeesi, oba omuteende yeesi owabamenyamo naaba nayiimire 
mani yeeta esisolo syoosi esiba nisiri esilafu ohweema hu miduunga koti lu kiri, 
oba eyoni lyoosi eliba niliri elafu ohweema hu emiduunga koti lu kiri, aba 
ahoyere ohwiidisaanga amabaanga koosi ak'esisolo esyo, oba eyoni elyo, hu loba 
mani amala abbuukaho neende eloba liindi. 

14Olwohuba obulamu bw'esiindu syoosi esilamu, buli mu amabaanga kasyo, 
mani esyo nisyo esyakera Omwaami n'aboolera abaandu ba Yisiraeli ati, abo 
haba sibahoyere ohulichaanga enyama yoosi eyiba niyisisiirimo amabaanga, 

haandi ati, oyo yeesi ohaya mani yaahola sa atyo, aba hu yakaame ohuyirwaanga 
koti mulala hu baandu bae. 

15Mani omuundu yeesi, Omuisiraeli oba omuteende sa, olichaanga enyama 
y'esisolo esiba nisyafwa obulwaae bwa buli ludaalo, oba esiba nisyeetwa neende 
ebisolo biteende, aba ahoyere ohuchichaanga mani yoosa engubo chae bulai 
bweene, haandi amala achia omweene yeeyoka omubiri kwae kwoosi bulai, 
mani yaliinda ohwoola lu bwiire bwiira, hwaanyale ohuba omulafu ohweema hu 
miduunga kiba nikiri. 

16Nae naahaya ohuhola atyo, omweene aba ahoyere ohusaandisibwaanga koti 
lu bihoyera. 

Esy’Abaleefi 18 

Enjirana yitafukiirirwa 

1Omwaami haandi yaboolera Musa 

2ohuchia mani aboolere abaandu ba Yisiraeli ati, “Ese niise Omwaami Nasaae 
weeng'we. 

3Eng'we mutaloondakanaanga neende ebiholwa by'abaandu ba Misiri, ba mwali 
nimwamenyayo hale, oba ebiholwa by'abaandu bali mu syaalo sya Kanani 
daawe, abo ba ndi ohubayiramo bulaanu. 

4Funihireenge amalako kaange, mani muhola bi mba nindagiire. Ese niise 
Omwaami Nasaae weeng'we. 

5Loondakaneenge neende ebiholwa, haandi neende amalako ka mba 
nimbaberesa; ao muba muchia ohuwoniaanga obulamu bweeng'we nimuba 
nimuchia ohuholaanga mutyo. Ese niise Omwaami.” 

6Ao Omwaami yeemao yaatusa amalako kaloondaho kano. Otayiranaangaho 
kata neende omwiiho wao yeesi. 

7Otachalaasaanga lataao, n'oyirana neende maakoo yeesi. Otachalaasaanga kata 
maakoo mweene. 

8Otachalaasaanga lataao n'oyirana kata neende mulala hu bahasi bae baandi. 

9Otayiranaanga neende mboochoo, oba kata neende mboochoo omuhaana wa 
lataao wuundi, kata neende niyahusirwa alala naawe mu nyuumba ndala, oba 
haba. 

10Otayiranaanga neende omwiichuhulu wao; olwohuba esyo siba sichia ohuba 
esihuyemula ewe mweene. 

11Otayiranaanga neende mboochoo, omuhaana wa maao, oba omuhaana wa 
lataao; olwohuba oyo yesi aba naali mboochoo sa mweene. 

12Otayiranaanga neende seengeeo oba hoochaao; oyo aba ali omwiiho wao 
wohubweene neende lataao oba maakoo. 

13Otayiranaanga neende mwaanang'ina maao; olwohuba oyo yesi aba ali koti 
maakoo mweene. 

14Otayiranaanga neende muha hoochao, muha lataao wuundi, olwohuba abo 
boombi bosi baba bali bamaakoo. 

15Otayiranaanga neende muhoomwaana, oyo n'omuhasi w'omwaana wao niye, 

16oba kata neende mulamuuwo. 

17Otayiranaanga neende omuhaana oba omwiichuhulu muhaana w'omuhasi 
yooba ni wayiranaho nae, oba neende omusyaani oba omwiichuhulu musyaani 
w'omusaacha yooba ni wayiranaho nae; abo beeho bao nibo, kuno kwaheehola 
omusaango kw'ohuyirana neende omwiiho. 

18Otadeehyaanga mulamuuwo aba koti mulala hu bahasi bao, omuhasi wao 
mweene nasisiiriwo omulamu, oba otadeeheraanga mulamuuwo aba koti 
omusaacha wao, wamwo mweene n'asisiiri omulamu. 

19 Otayiranaanga neende omuhasi yeesi naaba n'asisiiri mu ndaalo chae, 
olwohuba wuno aba ali omusiro eyiri abaandu koti lu miduunga ky'ediini lu kiri, 
oba otayiranaanga neende omusaacha yeesi naaba naali neende ebidaacha 
nibitulira mu busaacha bwae, olwohuba wuno yesi aba ali omusiro eyiri 
abaandu koti lu muduunga ky'ediini kiri. 

20Otayiranaanga neende omuhasi w'omusaacha wuundi, oba omusaacha 
w'omuhasi wuundi; sino siba sichia ohuhuhola obeeho omusiro. 

21Otalehaanga omwaana wao yeesi achia yehoonyerwa mu hwiinamira nasaae 
Moleki, olwohuba sino siba sichia ohuchalaasa eliita lya Nasaae, Omwaami. 

22Abulao omusaacha ohoyera ohuyirana neende omusaacha wuundi, oba 
omuhasi ohuyirana neende omuhasi wuundi; olwohuba Nasaae yasinyihira 
muno esiholwa esyo. 

23Abulao omusaacha yeesi oba omuhasi yeesi, ohoyere ohuyirana neende 
esisolo syoosi; esibboli sino sikera wabaaho omusiro eyiri abaandu koti lu 
miduunga ky'ediini lu kiri. 

24Muteeholaanga ab'omusiro eyiri abaandu nimuholaho ebiholwa koti bino biti, 
olwohuba yino niyo engeri yi abakafiiri beeholeramo eby'omusiro bino, 
abakafiiri abo abali nibamenya mu syaalo sino eng'we nimuteecha, haandi nibo 
ba Omwaami ali ohwiirusaanga naabatusa muno, hu mweemeo eng'we 
mwiingiremo. 

25Ebiholwa byaabwe bino nibyo ebyahola esyaalo sino syabaamo omusiro kuno, 
mani sakira Omwaami omweene ali ohuboneresaanga esyaalo sino, mani 
naasihola sihayane neende abaandu bano abali nibasimenyamo. 

26Nae eng'we muhoyere ohuchia mani mwaaloondakanaanga neende ebilagiro 
byaange, neende amalako kaange. Ao muba muchia ohunyala ohuhayira elalira 
ohuholaanga kata silala hu biholwa by'emisiro bino, eng'we Abaisiraeli beene, 
oba abateende baba nibabamenyamo 

27(olwohuba eby'emisiro bino nibyo bi baandu bali nibamenya mu syaalo muno 
baholaanga, eng'we nimuteecha, mani baahola esyaalo sino syabiiya siti); 

28mani esyaalo sino haba sisiba nisichia ohuhayana naang'we mwesi, koti lu 
syahayana neende abakafiiri bali nibasimenyamo eng'we nimuteecha. 

29Olwohuba eng'we mumanyire bulai bweene muti, oyo yeesi oholaho kata hu 
siindu silala syoong'ene hu biindu bisinyisa Nasaae bino, anaba hu yakaame 
ohwebalaanga koti mulala hu baandu ba Nasaae. 

30Mani Omwaami yeemao yaboola ati, “Eng'we mani mukanye mu funihire 
amalako kano kaandi ohubaberesa, mani muhaye ohuloondakana neende 
ebiholwa by'abaandu bali nibamenya mu syaalo sino eng'we nimusisiiri 
ohwiichamo. Muteholaanga ab'emisiro kino neende ohuhayaanga ohuholaanga 
kata silala hu biindu bino byoosi. Ese niise Omwaami, Nasaae weeng'we.” 

Esy’Abaleefi 19 

Amalako k'obwoolerefu neende obwadyeeri 

1Haandi Omwaami yaboolera Musa 

2ohuboolera oluyia lwa Yisiraeli luno ati, “Mube aboolerefu, olwohuba ese, 
Omwaami Nasaae weeng'we, ndi omwoolerefu.” 

3Buli mulala hweeng'we ahoyere ohwisaanga oluyaali mu ng'ina neende 
laatang'ene, haandi ahuseenge Sabbaato, koti lu ndagiire. Ese niise Omwaami 
Nasaae weeng'we. 

4  “Mutanjwaang'aanga mani muchia mwenamiraanga ebiloongaloongwe 
daawe; muteeholeraangaho banasaae b'ebichuma mani mumala 
mubeenamiraanga daawe. Ese niise Omwaami, Nasaae weeng'we.” 

5“Nimwiitaanga esisolo syoosi, koti esiyaanwa sy'ohukobola alala, 
loondakaneenge neende amalako ka ndababeresa, mani ao mba njia 
ohusimaanga esiyaanwa syeeng'we esyo. 

6Enyama yasyo yihoyeere ohulibwaanga hu ludaalo lweene lu sisolo esyo siba 
nisiitiirweho, oba neende hu ludaalo luloondaho. Nae enyama yoosi eyiba 

niyidoong'ereho ohwoola oludaalo lwohudatu, yiba yihoyere ohusaambwa 
yaawa, 

7olwohuba yiba yimalire ohuba ey'omusiro ohweema koti emiduunga kiri, nae 
omuundu yeesi nayilya, ese siimba niinjia ohusiima esiyaanwa esyo daawe.” 

8Oyo yeesi oyilyaaho aba anabechaanga n'amalire ohudiirwa omusaango 
kw'ohubukulaanga esiindu si baba nibamalire ohuumberesa koti esya buli 
ludaalo, mani omweene oyo haba saaba naachia ohubukulwa koti mulala hu 
baandu baange. 

9 “Nimuba nimukesa emikuunda kyeeng'we, mutakesaanga emere yiba niyiri hu 
ndulo w'emikuunda ekyo, haandi mutakobolaangayo ohukesa emere yiba 
niyebisiramo daawe.” 

10Mutakobolaanga nimubita mu mikuunda ky'emisabbiibbu ohudooleresa 
emisabbiibbu kiba nikyebisiramo, oba ohudooleresa emisabbiibbu kiba 
nikikwiiremo luunyuma; lehereenge ebyo abaandu abamanani neende 
bawalukeendwa. Ese niise Omwaami, Nasaae weeng'we. 

11  “Mutebaanga, oba mubachirisa, oba mubacha. 

12 Mutaholaanga esisuubise syoosi mu liita lyaange, nimutaamaliriire 
ohusyooseresa daawe; esyo siba sileeta esoni hu liita lyaange. Ese niise 
Omwaami, Nasaae weeng'we.” 

13  “Mutabukulaanga bubi omuundu wuundi, oba ohumwiiba daawe. 
Mutahairaangaho hu musaara kw'omuundu yeesi yi muba nimumupakaase, 
kata sa ohumala esiro silala sy'ong'ene.” 

14 Mutabwaabaanga omuundu mudiimbe, oba ohuteka esiindu syoosi mu moni 
w'omuwofu muti anyale ohwegumulaho. Muunjisemo oluyaali: Ese niise 
Omwaami, Nasaae weeng'we. 

15  “Mutaholaanga obutahoyera mu huheenga emisaango; mutehoonyeraanga 
ohwiiba abamanani, oba ohutichaanga abayiinda daawe. 

16Mutasasaniaanga obubacha obudiira hu omuundu yeesi, haandi omuundu 
yeesi naali hu musaango kuhoyera ohufwa, lomalomeenge nikali mbwe obuloli 
bwao bunyala ohumuhoonya. Ese niise Omwaami.” 

17  “Oteboyeraanga omuundu yeesi, nae fukiirisanianga nae, hu weemeo onyale 
ohuhaya ohuholaanga esyonoono syoosi hulwae. 

18 Otesasusiraanga hu omuundu yeesi, oba ohwemeedaanga sa noomusyuulire, 
nae heeraanga owaasyo koti lu weheera omweene. Ese niise Omwaami.” 



266 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

19 “Lindaanga ebilagiro byaange. Otawochanianga ebisolo bitaali eby'embya 
ndala. Otataakaanga emwo chibiri echikabuhaane mu ndalo ndala daawe. 
Otefwaalaanga engubo chitaali ech'embya ndala.” 

20“Omuhasi omuhalaabani muwaambe naaba omudya w'omusaacha wuundi 
nae haba siyali niyamala ohutuungwa eseende choosi mani yaalehuulwa, mani 
omusaacha wuundi niyeecha yeyalisa nae, boombi baba bachia 
ohubonereswaanga, nae bahaya ohwiitwa daawe, koti lwaaba n'asisiiri 
omuhalaabani muwaambe.” 

21Omusaacha oyo aba achia ohuleeta ekoondi emiiku hu omulyaango 
kw'Eyeema ly'Ohubaao hwaange, koti esiyaanwa sy'ohutuunga ekobi, 

22mani omulaamisi aba achia ohuholera omuduunga kw'ohulabiswa, ohumalao 
esyonoono sy'omusaacha oyo, mani Nasaae aba achia ohumuleheramo. 

23“Nimwahabe nimwiingiire mu loba lya Kanani nimumalire ohutaaka omusaala 
kw'esyaamo syoosi, yireenge esyaamo esyo koti esy'omusiro ohweema hu 
miduunga koti lu kiri, ohumala embaka y'emyaaka kidatu kitaangira. Mu siha 
esyo syoosi, haba simuhoyere ohuba nimusirichaangaho daawe.” 

24Mani mu mwaaka kwa hane, ebyaamo byoosi biba bichia ohuyaanwa eyiri 
Omwaami Nasaae, ohweekesa ohumweebasa hweeng'we yiindi koti lu huli. 

25Nae mu mwaaka kwa hataanu, ao muba munalya ebyaamo ebyo. Nimuhola 
bino byoosi, emisaala kyeeng'we kyoosi kiba kichia ohwaamaho ebyaamo 
bihiraho ao. Ese niise Omwaami, Nasaae weeng'we. 

26  “Mutalichaanga enyama yoosi amabaanga nikasiyisiirimo. Mutaholaangaho 
ebiindu by'amayia. 

27 Mutehehetaanga efwiiri ly'ohuundulo w'emitwe kyeeng'we, kata 
ohuhendeesaho ebirefu byeeng'we 

28oba ohwesaataho, oba ohweheengaanga esalake hu mibiri kyeeng'we ohulira 
abafwiire. Ese niise Omwaami.” 

29  “Mutachalaasaanga abaana bahaana beeng'we, nimubahola ohuba abacheke 
bomu nyuumba cha banasaae b'Abakanani; nimuhola mutyo, munabechaanga 
nimukaluuhana nimuchia eyiri banasaae baandi, mani esyaalo siba sichia 
ohwiichula obucheke. 

30 Liindeenge Sabbato, haandi yiseenge oluyaali mu bituundu bi 
baanyinamiraangamo.” Ese niise Omwaami. 

31  “Mutachichaanga ohweteeba hu baandu beteeba hu myooyo ky'abaandu 
bafwa daawe. Nimuhola mutyo, muba muchia ohuba ab'omusiro eyiri abaandu 
ohweema koti emiduunga lu kiri. Ese niise Omwaami, Nasaae weeng'we.” 

32“Ticheenge abaandu bakofu, haandi mubeseengemo oluyaali. Muuticheenge 
nimuufunihira; Ese niise Omwaami.” 

33 “Mutasaandyaanga abateende bamenya mu loba lyeeng'we daawe. 

34Mubabukuleenge koti lu mwahabukuule Omuisiraeli waasyeeng'we, haandi 
mubaheereenge koti lu mweheera abeene. Mwiichuliseenge muti eng'we mwesi 
mwaliho oluundi abateende mu syaalo sy'e Misiri. Ese niise Omwaami, Nasaae 
weeng'we. 

35  “Muteebaanga omuundu yeesi nimwehoonyera ohukera hw'obubacha, 
ohw'obuleeyi, ohw'obusito, oba ohw'obuungi. 

36Mwehoonyereenge ebipiimiro by'adyeeri, obusito bwadyeeri, neende engera 
yadyeeri. Ese niise Omwaami, Nasaae weeng'we, haandi niise owabatusa mu 
Misiri. 

37Funihireenge amalako kaange koosi, neende ebilagiro byaange byoosi. Ese 
niise Omwaami.” 

Esy’Abaleefi 20 

Ebinyaaso bichiira hu biholwa by'obutawulira 

1Omwaami yaboolera Musa 

2ohuboolera abaandu ba Yisiraeli ati, “Mulala hweeng'we, oba omuteende yeesi 
owabamenyamo, oyanaangayo omwaana wae yeesi, ohuchia ohwehoonyerwa 
mu hwiinamiraanga nasaae Moleki abaandu boosi bahoyere ohumuhubbaanga 
amakina ohwoola lwaafwa. 

3Omuundu yeesi n'aberesa Moleki omwaana wae, mani yaakera Eyeema 
ly'Ohubaao hw'Omwaami lino lyeebaha omusiro eyiri abaandu, mani yachalaasa 
eliita lyaange, mba njia ohumukaluuhaniraanga mani ahaye ohuyirwa koti 
mulala hu baandu baange. 

4Nae omukaanda kw'Abaisiraeli kwoosi nikuhaya ohufwa hu siindu syaaba 
naaholere, mani kwaahaya ohumusaandyaho ohwoola ohumwiita, 

5ese mweene mba njia ohukaluuhanira omuundu oyo alala neende edaala lyae 
lyoosi, haandi neende abo boosi abamweyambaaniaho mu hwemeeda ohuhaya 
ohundeesika mani nibeenamiraanga Moleki. Mani ese haba siimba niinjia 
ohubayira koti abaandu baange daawe. 

6“Omuundu yeesi naachia ohweteeba eyiri abaandu beteeba hu myooyo 
ky'abaandu bamala ohufwa, njia ohumukaluuhaniraanga mani haba siimba 
niinjia ohumuyiraanga koti mulala hu baandu baange. 

7Mweliinde nimuli aboolerefu, olwohuba ese niise Omwaami Nasaae 
oweeng'we. 

8Ticheenge amalako kaange, olwohuba ese niise Omwaami, haandi niise obahola 
mwaaba aboolerefu.” 

9 Omwaami haandi yatusa amalako kano kati. Omuundu yeesi obwaaba 
laatang'ene, oba ng'ina, ahoyere ohwitwaanga; omweene omusaango kuba 
kumuhira. 

10 Omusaacha yeesi n'ayirana neende omuhasi w'Omuisiraeli waasye, omweene 
oyo, alala neende omuhaasi mweene oyo baba bahoyere ohwiitwa. 

11Omusaacha yeesi oweyalisa neende omuhasi wa laatang'ene yeesi, aba 
achalaasa laatang'ene, mani boombi, omusaacha oyo neende omuhasi oyo, baba 
bahoyere ohwiitwa. Omusaango kuba kubahira boombi. 

12Omusaacha niyeyalisa neende muhoomwaana wae, boombi baba bahoyere 
ohwiitwa. Baba baniere omusaango kw'abeeho ohuyirana, mani omusaango 
kuba nikubahira abeene. 

13Omusaacha yeesi naakona neende omusaacha waasye, baba baholere esiindu 
sisinyisa muno, mani boombi baba bahoyere ohwiitwaanga. Omusaango kuba 
kubahira abeene. 

14Omusaacha n'adeehya omuhasi neende ng'ina, badatu boosi baba bahoyere 
ohusaambwa omuliro baafwa hulw'esiindu sisinyisa esyo si baba nibaholere; 
esiindu koti esyo, sisihoyere ohufukiirirwaanga mu eng'we. 

15Omusaacha yeesi naakona neende esisolo syoosi, omweene oyo alala neende 
esisolo esyo, biba byoombi bihoyere ohwiitwa. 

16Omuhasi yeesi naasuda eyiri esisolo mani yeeyalisa nasyo, omuhasi oyo alala 
neende esisolo esyo, byoombi biba bihoyere ohwiitwa. 

17 Omusaacha yeesi n'adeehya mboochoong'ene mweene oba mboochoong'ene 
otaali ow'abebuusi bae beene, baba bechalaasire mu beebulaane abo boosi, 
mani boombi bahoyere ohwiiruswa baatuswa mu beebulaane baabwe abo. 
Omusaacha oyo aba yeyaliise sa neende mboochoong'ene mweene, mani aba 
ahoyere ohufukiirira ohuhola esinyaasyo esyo. 

18Omusaacha niyeyalisa neende omuhasi naali mu ndaalo chae, boombi baba 
bahoyere ohwiiruswa baatula mu beebulaane baabwe, olwohuba baba 
bahalaake amalako kadiira hu hweebaha omusiro mu baandu. 

19 Omusaacha yeesi niyeyalisa neende sengeeng'ene, boombi baba bahoyere 
ohubonereswaanga neende esibonereso sihoyera abeeho baba nibeyaliise alala. 

20Omusaacha yeesi niyeyalisa neende omuhasi wa laatang'ene wuundi, oba 
hoochaang'ene, aba achalaasire laatang'ene oyo, oba hoochaang'ene oyo, mani 

omusaacha oyo alala neende omuhasi oyo, baba baniere omusaango; hu boombi 
huba hubulaho oba naachia ohunyala ohwiibulaho omwaana. 

21Omusaacha n'adeehya omuhasi wa mwaanang'ina, baba bachia ohufwa 
nibataaliho neende omwaana yeesi. Aba aholere esiindu sy'omusiro, mani aba 
achalaasire mwaanang'ina oyo. 

22Omwaami n'aboola ati, “Ticheenge amalako kaange koosi, alala neende 
ebilagiro byaange byoosi, hu munyale ohuhaya ohusirwa neende esyaalo sya 
Kanani, si ndi ohubayira ohubeengisamo. 

23Mutaanulaanga emiduunga ky'abaandu bamenyamo daawe; Ese ndi 
ohwiirusamo abakafiiri abo, hu eng'we munyale ohwiingira mu syaalo esyo. 
Baasinyisa muno neende ebiima byaabwe bibi. 

24Nae ese ndasuubisa eng'we esyaalo sinyali sino, haandi esinyirifu, endi sibe 
omukabo kweeng'we, mani haandi njia ohusibakabira elalira. Ese niise 
Omwaami Nasaae weeng'we, mani ndamala ohubakabula ohubatusa hu byaalo 
biindi. 

25Mani sakira, muhoyere ohuheengao bulai bweene, akatikaati w'ebisolo 
neende amayoni, ebyalabiswa, neende eby'omusiro eyiri abaandu. 
Mutalichaanga ebisolo, kata neende amayoni ak'omusiro eyiri abaandu. Ese mba 
ndamala ohubilaangirira ohuba nibiri eby'omusiro eyiri abaandu, mani ohubilya 
huba huchia ohubahola mwesi mube ab'omusiro. 

26Muhoyere ohuba aboolerefu mani mube abaange syeeng'ene, olwohuba ese 
niise Omwaami, nihaandi ndi omwoolerefu. Ndamala ohubakabula endulo, 
ohubatusa hu byaalo biindi, hu munyale ohuba abaange syeeng'ene. 

27“Omusaacha yeesi oba omuhasi yeesi, oweteebaanga hu myooyo ky'abafwa, 
ahoyere ohuhubbwaanga amakina yaafwa; omuundu yeesi, ohola sino siti 
omusaango kuba kumuhira omweene.” 

Esy’Abaleefi 21 

Obwoolerefu bw'abalaamisi 

1Omwaami yalagira Musa ohuboolera abalaamisi b'Arooni ati, “Abulao 
omulaamisi yeesi ohoyere ohweeholaanga omweene ow'omusiro eyiri abaandu 
daawe, niyeyiingisa mu miholo ky'amasika, omwiiho wae naaba n'afwiire, 

2ohutusaho naaba naali ng'ina, laatang'ene, omwaana musyaani, omwaana 
muhaana, oba mwaanang'ina, 

3oba mboochoong'ene osisiiri ohudeeha owamenya mu nyuumba yae. 

4Haba s'ahoyere ohweehola ow'omusiro hu hufwa hw'abeeho bae b'ebuhwe. 

5  “Abulao omulaamisi yeesi ohoyere ohubekaanga esituundu syoosi 
esy'ohumutwe kwae, oba ohuhehetaanga ebirefu byae oba ohwesalakaanga hu 
mubiri kwae ohweekesa ati ali mu masika daawe. 

6Ahoyere ohuba omwoolerefu, haandi ahoyere ohuhaya ohuchalaasaanga eliita 
lyaange. Oyo niye oyaana ebiyaanwa by'ebyohulya yiindi, mani ahoyere ohuba 
omwoolerefu. 

7Omulaamisi haba s'ahoyere ohudeehya omuhasi oba niyaliho malaaya, oba 
omuhasi wawaamo omubiri, oba omuhasi oba ni yadeeheraho omusaacha 
wuundi; wuno mwoolerefu niye. 

8Abaandu bahoyere ohubukulaanga omulaamisi koti oli omwoolerefu, 
olwohuba oyo niye owuundeeteraanga ebiyaanwa by'ebyohulya yi ndi. Ese niise 
Omwaami; Ndi omwoolerefu, haandi hola abaandu baange bosi baaba 
aboolerefu. 

9Omwaana muhaana w'omulaamisi oweehola ohuba malaaya, aba achalaasa 
laatang'ene; aba ahoyere ohusaambwa yaafwa. 

10“Omulaamisi Muhuluundu aba yamala ohuchuhwaho amafuta hu mutwe 
kwae, mani aba yamala ohwooswa anyale ohwefwalaanga ebifwaalo 
by'obulaamisi, mani haba s'ahoyere ohulehaanga efwiiri lyae nilitaali ekwiise 
daawe, oba ohutaandulaanga engubo chae ohweekesaanga naaba naali mu 
masika daawe. 

11Aba yamala ohuyaanwa yiindi, mani haba saaba n'ahoyere ohweebaha 
omusiro daawe, oba haba saaba n'ahoyere ohubaha omusiro Eyeema lyaange 
elafu, 

12neende ohulitulaangamo haandi n'achia niyengiraanga mu nyuumba chiba 
nichirimo emilaambo, kata neende omulaambo okwo nikuba nikuli okwa 
laatang'ene mweene oba okwa ng'ina mweene. 

13Ahoyere ohudeehya omuhasi osisiirimo omubiri, 

14otaali omufwiirwe, oba owalobaho, haandi otaliho malaaya. Ahoyere 
ohudeehya olimo omubiri yeeng'ene, haandi otula mu baandu bae beene. 

15Ataali ao, abaana bae, ababa nibahoyere ohuba aboolerefu, baba bachia ohuba 
ab'omusiro. Ese niise Omwaami, mani mba nindamala ohumukabula endulo 
ohuba Omulaamisi Muhuluundu.” 

16Omwaami yalagira Musa 

17ohuboolera Arooni ati, “Abulao kata mulala hu beechuhulu bao obaaho 
obufwoolwa bwoosi ochia ohufukiirirwa ohuyaanaanga yiindi esiyaanwa 
sy'ebyohulya daawe. Sino sichia ohuhola endaalo choosi echiicha. 

18Abulao omusaacha yeesi oli neende obufwoolwa bwoosi ochia ohufukiirirwa 
ohuyanaanga esiyaanwa esyo, ‘abulao oyo yeesi oba omuwofu, omulema, 
owanyaasiha esiiso, oba owanyaasiha omubiri kwoosi; 

19abulao oyo yeesi oba niyalema omuhono oba ohukulu; 

20abulao oyo yeesi ow'esigufu, oba owahuunya ohuhula; abulao oyo yeesi oliho 
obulwaae bw'emoni, oba obulwaae bw'esihoba; haandi abulao omulade.’ 

21Abulao omwiichuhulu yeesi ow'Arooni omulaamisi, oliho obufwoolwa 
bw'omubiri bwoosi ochia ohufukiirirwa ohuyaanaanga yiindi esiyaanwa 
sy'esyohulya. 

22Omuundu koti oyo anyala yaalia ebyohulya biba nibiyaanirwe yiindi, 
esiyaanwa sy'ebyohulya byoolerefu, haandi neende kata esiyaanwa sihiramo 
obwoolerefu sy'esyohulya, 

23nae olwohuba ali neende obufwoolwa bwohu mubiri, haba s'ahoyere kata 
ohuusudaho aambi neende epasya, kata ohusudaho aambi neende alutaari eyo. 
Haba s'ahoyere ohubaha omusiro ebiindu byoolerefu bino, olwohuba ese niise 
Omwaami, haandi obihola hu byaaba ebyoolerefu.” 

24Sino mani nisyo si Musa yaboolera Arooni, neende abaana b'Arooni, haandi 
neende abaandu boosi aba Yisiraeli. 

Esy’Abaleefi 22 

Obwoolerefu bw'ebiyaanwa 

1Omwaami yalagira Musa 

2ohuboolera Arooni neende abaana bae ati, “Eng'we haba simuhoyere 
ohuchalaasaanga eliita lyaange daawe, mani yiseenge oluyaali mu biyaanwa 
bilafu bi baandu ba Yisiraeli bayaana yiindi. Ese niise Omwaami.” 

3Nae oyo yeesi hu beechuhulu bao, naaba niyebahire omusiro, mani yaasuda 
aambi neende ebiyaanwa bilafu bi baandu bayaana yiindi, saaba n'ahoyere 
ohuhalaabana hu alutaari eyo. Sino sidiira hu ndaalo choosi echiicha. Ese niise 
Omwaami. 

4“Yibulao kata mulala hu beechuhulu b'Arooni, oba neende obulwaae 
bw'ebigeenge, oba odaacha esiindu syoosi, onyala ohulya hu siindu syoosi hu 
biyaanwa bilafu, ohwoola lu yetusaho omusiro okwo kwoosi. Omulaamisi yeesi 
aba yebahire omusiro n'adiira hu siindu syoosi esy'omusiro koti ohubitira 
muhwegeeng'a hu mulaambo, oba naaba naatulamo amaachi k'obusaacha 

5oba naaba niyegeeng'ere hu sisolo oba omuundu oliho omusiro. 

6Omulaamisi yeesi owebaha omusiro, adoong'a sa naali neende omusiro okwo 
ohwoola engoloobe y'oludaalo olwo, haandi kata katyo, haba saaba n'ahoyere 
ohulyaaho hu biyaanwa bilafu ohwoola lwaaba n'amalire ohweyokaho. 

7Elyuuba nilimala lyaakwa, aba ali owumaho omusiro, mani bulaanu aba anyala 
yaalya hu biyaanwa bilafu, ebihoyere ohuba ebyohulya byae. 

8Haba saaba achia ohulya enyama y'esisolo syoosi esiba nisifwiire oluumbe 
lwabuli buhya, oba esiba nisiitirwe neende ebisolo biteende; yiba yichia 
ohumuhola abe ow'omusiro. Ese niise Omwaami. 

9“Abalaamisi boosi bahoyere ohuloondakanaanga neende amalako ka ndusire. 
Ataali ao, baba bachia ohuba abanieere omusaango, mani bafwe, olwohuba baba 
nibahayire ohuwulira amalako malafu. Ese niise Omwaami, haandi niise okahola 
nikaba amoolerefu. 

10Omuundu wohu mabaanga k'obulaamisi, niye yeeng'ene onyala ohulya hu 
biyaanwa bilafu; abulao omuundu yeesi onyala ohubilya kata sa neende oyo oba 
niyamenya sa neende omulaamisi oba niyapakaswa sa nae. 

11Nae abawaambe b'omulaamisi, abawaambe abakulwa neende eseende chae 
omweene, oba abeebulirwa mu daala lyae, nibo abanyala ohulya hu byohulya bi 
mulaamisi anyoola. 

12Omwaana muhaana w'omulaamisi odeehera omuundu otaali omulaamisi 
haba saanyala ohulyaaho hu biyaanwa bilafu. 

13Nae omuhaana wafwiirwa wamwe, oba owaloba otaali neende omwaana, 
haandi owakobola ohumenya mu daala lya laatang'ene koti owoolwa, aba anyala 
ohulya hu byohulya bi laatang'ene anyoolaanga koti omulaamisi. Ohutusaho 
mulala hu baandu bali mu daala ly'omulaamisi niye onyala ohusilyaaho. 

14“Omuundu yeesi otaali mulala hu baandu bomu daala ly'omulaamisi naalya hu 
biyaanwa bilafu nataachiririire ohuhola atyo, aba ahoyere ohutuunga 
omulaamisi oyo ebyaaka neende byaaba n'aliire, haandi yameedaho ebyaaka 
neende amahumi kabiri hu buli emia eyebyeene ebyo. 

15Abalaamisi haba sibahoyere ohubaha omusiro ebiyaanwa bilafu 

16nibaleha omuundu yeesi otafukiirirwa ohubilya; sino siba sichia ohuleeta 
omusaango haandi neende esinyaaso hu muundu ofwaana atyo. Ese niise 
Omwaami haandi niise oholaanga ebiyaanwa ebyo nibiba ebyoolerefu.” 

17Omwaami yalagira Musa 

18Ohuberesa Arooni neende abaana bae, neende abaandu boosi aba Yisiraeli 
amalako kano kati. Omuisiraeli yeesi, oba omuteende yeesi owamenya mu 
Yisiraeli, naayira esiyaanwa sisaambwa syaawa, oba mu hwooseresa esyeyamo 

syoosi, oba sa koti esiyaanwa syebihaya, esisolo esyo haba sisihoyere ohubaaho 
obufwoolwa bwoosi. 

19Hu sinyale ohufukiirirwa, siba sihoyere ohuba nisiri esisaacha esitaaliho 
obufwoolwa bwoosi. 

20Nooba n'oyaana esisolo syoosi esiriho obufwoolwa, Omwaami haba saaba 
naachia ohusisiima daawe. 

21Omuundu yeesi n'aleeta esiyaanwa sy'ohukobola alala eyiri Omwaami, oba 
niyooseresa esyeyamo syoosi, oba koti esiyaanwa syebihaya sa, esisolo sihoyere 
ohuba nisitaaliho obufwoolwa bwoosi hu sinyale ohufukiirirwa. 

22Otayanaanga eyiri Omwaami esisolo syoosi esiwofu, oba esilema, oba 
esyaheengwaho esiindu syoosi, oba esiriho esifwiimba sidaacha, oba esiri 
neende eseero lyadomoha-domoha, oba amabute. Otayaanaanga esisolo syoosi 
esifwaana sityo hu alutaari koti esiyaanwa sy'ebyohulya daawe. 

23Koti esiyaanwa syebihaya, onyala wayaana esisolo syadoondobana ohuhula, 
oba esyahula bubi, nae haba sisifukiirirwa mu hwooseresa esyeyamo daawe. 

24Otayanaanga eyiri Omwaami, esisolo syoosi esyasaasakwa, oba esyaheengwa, 
oba esyanyubululwa, oba sa esyakusulwaho obusaacha. Sino haba sisifukiirirwa 
mu loba lyeeng'we lino. 

25Otayanaanga esiyaanwa sy'ebyohulya esy'esisolo syoosi esyatula hu muundu 
muteendee. 

26Haandi Omwaami yemeeda ohuboolera Musa ati, 

27Eng'oombe esurusi, oba ekoondi, oba embusi niyiibulwa, yihoyere 
ohulehebwaanga hu ng'ina ohumalaanga endaalo chitaanu-na-chibiri; mani 
ohutula hu ludaalo lwa hataanu-na-hadatu, ohwemeeda mu moni, yiba bulaanu 
yihoyere ohufukiirirwaanga koti esiyaanwa esisaambwa syaawa eyiri 
Omwaami. 

28Otayanaanga eng'oombe edwaasi, alala neende emoosi yayo, oba ekoondi 
edwaasi neende omwaana kwalyo, oba embusi edwaasi alala neende emeeme 
yayo, hu ludaalo lulala. 

29Nooba n'oyaana esiyaanwa sy'ohweebasa eyiri Omwaami, loondakanaanga 
neende amalako koti lu kaboola hwoonyale ohufukiirirwaanga; 

30siricheenge osimalirao oludaalo lweene olwo, n'otalehaho esituundu syasyo 
syoosi ohukona syoola hu ludaalo luloondaho. 

31Omwaami haandi yaboola ati, “Funihireenge amalako kaange; ese niise 
Omwaami. 

32Mutaletaanga ohuchalaasa hu liita lyaange daawe; abaandu boosi ba Yisiraeli 
bahoyere ohweekesaanga bati, ese ndi omwoolerefu. Ese niise Omwaami haandi 
obaholaanga mwesi nimuba aboolerefu; 

33haandi niise owabatusa mu Misiri endi ndeehole Nasaae weeng'we. Ese niise 
Omwaami.” 

Esy’Abaleefi 23 

Ebidyaalo by'esinadiini 

1Omwaami yaberesa Musa 

2amalako kano kati, akadiira hu bidyaalo by'esinadiini, abaandu ba Yisiraeli 
nibahung'aana alala ohwiinamira Nasaae. 

3Muli neende endaalo chisaasaba chi muhoyere ohuholeraangamo emirimo 
kyeeng'we, nae yichuliseenge muti, oludaalo lwa hataanu-na-habiri (7), olwa 
Sabbaato, nilwo oludaalo lw'ohuwuuluuha. Hu ludaalo olwo mutaholeraangaho 
emirimo kyoosi, nae mwehung'aanienge alala ohwiinamiraanga Nasaae. 
Sabbaato y'Omwaami niyo, abuundu woosi yooba niwamenya. 

4Laangirireenge ebidyaalo biloondaho bino mu biha byateebwao. 

Paasaka neende emigaati ky'obusye butaabbaahirwe 
(Hub 28:16-25) 

5 Paasaka yino, yihuswaanga ohwiisa oluyaali mu Omwaami. Yichaaka elyuuba 
nilikwa hu ludaalo lw'ehumi-na-hane olw'omwoosi kutaangira. 

6Hu ludaalo lw'ehumi-na-hataanu, Esidyaalo sy'Emigaati ky'Obusye 
Butaabbaahirwe yichaaka, mani ohumala endaalo chitaanu-na-chibiri, 
simuhoyere ohulichaanga emigaati kiihubburwe mu busye bubbaahirwe daawe. 

7Hu ludaalo lutaangira lw'endaalo chino, muhoyere ohuhung'aanaanga 
ohwiinamiraanga Nasaae, mani simuholaho emirimo kyeeng'we kyoosi ekya 
buli ludaalo daawe. 

8Yanaanga ebiyaanwa byao by'ebyohulya endaalo chitaanu-na-chibiri. Nae hu 
ludaalo lwa hataanu-na-habiri haandi muhoyere ohuhung'aanaanga alala 
ohwiinamiraanga Omwaami Nasaae, nae haba simuhoyere ohuholaho kata 
omulimo kwoosi hu kyeeng'we kya buli ludaalo. 

9Haandi Omwaami yaboolera Musa ati, 

10“Boolera abaandu ba Yisiraeli oti, nimwoola mweengira mu syaalo siinjia 
ohubaberesa, mani mwaanyoola ekesa lyasyo, muba muhoyere ohuleetaanga 
omukaanda kw'ebyaamo bitaangira ebyeekesa lyeeng'we eyiri Omulaamisi. 

11Ahoyere ohubiyira koti esiyaanwa sikabuhaaneho eyiri Omwaami, hu 
munyale ohufukiirirwa. Omulaamisi achia ohubiyiraanga hu ludaalo luloonda 
Sabbaato. 

12Hu ludaalo lumuleeteraho esiyaanwa sy'emere, haandi neende ohuyaana 
esiyaanwa sy'ohusaambwa syaawa, esy'ekoondi doto esaacha ely'omwaaka 
mulala elitaaliho obufwoolwa bwoosi. 

13Alala neende esiyaanwa esyo, muchia ohuyiraanga ekiloguraamu chibiri 
ech'obusye busasaanire neende amafuta k'emiseituuni, hu bibe koti esiyaanwa 
sy'ebyohulya. Esaami y'esiyaanwa sino, yisangaasa muno Omwaami. Haandi 
muhoyere ohuyaanaanga alala neende sino siyaanwa, esiyaanwa sy'elita ndala 
ey'efiini. 

14Mutalichaangaho hu mere njaaha, oba embisi, esaambe, oba eyihubbirwemo 
omugaati, ohwoola nimumalire ohuleeta esiyaanwa sino eyiri Nasaae. Esilagiro 
sino sihoyeerwe ohuloondwaanga neende abeechuhulu beeng'we boosi endaalo 
choosi echiicha mu moni. 

Esidyaalo sy'ekesa 
(Hub 28:26-31) 

15  “Baleenge ejuma chitaanu-na-chibiri enjichufu, ohutula hu ludaalo luloonda 
Sabbaato, lu muba nimuleeteraangaho ebikaanda by'emere, ohuyira eyiri 
Omwaami.” 

16Hu ludaalo lw'amahumi kataanu, oludaalo luloonda Sabbaato ya hataanu-na-
habiri, yireenge eyiri Omwaami esiyaanwa siyaaha siindi esy'emere. 

17Buli daala, lihoyere ohuleetaanga emigaati kibiri mani likiyira eyiri Omwaami, 
koti esiyaanwa sikabuhaaneho. Buli mugaati kuhoyere ohuba nikuholerwe mu 
kiloguraamu chibiri ech'obusye bukandiirwe alala neende eemera, mani 
kuhoyere ohuyirwa eyiri Omwaami koti esiyaanwa sy'emere yitaangira 
ohukeswa. 

18Mani, alala neende emigaati, oluyia lwoosi luhoyeere ohuleeta amakoondi 
amayere kataanu-na-kabiri ak'omwaaka mulala-mulala, eng'oombe esurusi 
ndala, amakoondi amamiiku kabiri, nga buli litula libulaho obufwoolwa bwoosi. 
Bihoyere ohuyaanwa eyiri Omwaami koti esiyaanwa sisaambwa syaawa, haandi 
alala neende esiyaanwa sy'emere, haandi neende esiyaanwa sy'efiini. Esaami 
y'esiyaanwa sino, yisaangaasa muno Omwaami. 

19Haandi yanaanga embusi ehole ndala, koti esiyaanwa sy'esyonoono, alala 
neende amakoondi mayere kabiri amasaacha ak'omwaaka mulala-mulala, koti 
esiyaanwa sy'ohukobola alala. 

20Omulaamisi aba achia ohuyaanayo emigaati ekyo, alala neende amakoondi 
amayere amasaacha kabiri ako koti esiyaanwa esikabuhaaneho eyiri Omwaami 
esy'abalaamisi. Ebiyaanwa bino biti byoolerefu nibyo. 

21Hu ludaalo olwo, mutaholeraangaho emirimo kyeeng'we kya buli ludaalo, nae 
mwehung'anienge alala ohwiinamiraanga Nasaae. Abeechuhulu beeng'we bosi, 
bahoyere ohuloondakanaanga neende esilagiro sino endaalo choosi echiicha, yi 
balibechaanga nibamenyere yoosi. 

22Nimukesa emikuunda kyeeng'we, mutakesaanga emere yohu lwaaho daawe, 
haandi mutakobolaanga enyuma ohukesa emere yiba niyadoong'aangayo; 
muyilehereenge abaandu bamanani neende abateende. Niise Omwaami Nasaae 
weeng'we. 

Esidyaalo sy'omwaaka muyaaha 
(Hub 29:1-6) 

23Hu ludaalo lutaangira, 

24mu mwoosi kutaangira muhoyere ohuhusaanga oludaalo lw'ohuwuuluuha, 
mani mwehung'aanienge alala ohwiinamiraanga Nasaae nimuwuliraanga 
ohuubba hw'eturumbete, 

25Yaaneenge esiyaanwa sy'emere eyiri Omwaami, haandi muhayeenge 
ohuholaho emirimo kyeeng'we kya buli ludaalo kyoosi. 

Oludaalo lw'ohusaasania 
(Hub 29:7-11) 

26 Haandi Omwaami yaboolera Musa ati, 

27“Hu ludaalo lw'ehumi, lw'omwoosi kweene kuno kwa hataanu-na-habiri, 
nilwo oludaalo lw'ohusaasania; luchia ohubechaanga yi muli esiha sy'ohusiiba, 
mani muchia ohwesaandyaanga, mani mu mala muyaana esiyaanwa sy'omuliro 
eyiri Omwaami.” 

28Oludaalo olwo, mutaholaangaho omulimo kwoosi, olwohuba oludaalo olwo 
nilwo oludaalo lw'ohuholeraho omuduunga kw'ohumalao esyonoono. 

29Omuundu yeesi olyaaho esiindu syoosi hu ludaalo olwo, haba saaba achia 
ohuyirwa koti oli mulala hu baandu ba Nasaae. 

30Haandi omuundu yeesi naaholaho omulimo kwoosi hu ludaalo olwo, 
Omwaami mweene niye oba naachia ohumwiita. 

31Esilagiro sino sidiira hu beechuhulu beeng'we boosi, yi baba nibamenya yoosi. 

32Ohutulira elalira elyuuba nilitula, hu ludaalo lwa hataanu-na-hane, ohwoolera 
elalira elyuuba nilikwa, hu ludaalo lw'ehumi, huseenge Sabbaato koti oludaalo 
lukabuhaane lw'ohuwuuluuha, hu lweene olwo, sibulao esiindu syoosi 
esihoyere ohuliibwaho. 

Esidyaalo sy'Ebikaali 
(Hub 29:12-40) 

33 Omwaami yaboolera Musa ati, 

34“Boolera abaandu ba Yisiraeli oti, hu ludaalo lw'ehumi-na-hataanu, 
olw'omwoosi kuno okwa hataanu-na-habiri, haandi ohumala endaalo chitaanu-
na-chibiri, ludaalo lw'Esidyaalo sy'Ebikaali 

35Hu ludaalo lutaangira mu ndaalo chino choosi, mwehung'anienge alala mani 
mwiinamira Nasaae, haandi muhaye ohuluholeraangaho emirimo kyeeng'we 
kya buli ludaalo kyoosi.” 

36Buli ludaalo, ohumala endaalo chitaanu-na-chibiri, muchia ohuyiraanga 
esiyaanwa sy'esyohulya. Ludaalo lw'ohwiinamira Nasaae nilwo, mani simuchia 
huluholeraangaho omulimo kwoosi daawe. 

37(Bino nibyo ebidyaalo by'esinadiini bi munyaliraho ohwiisaanga oluyaali mu 
Omwaami, nimwehung'aania alala hulw'ohwiinamira Nasaae, haandi neende 
ohuyira ebiyaanwa by'ebyaahulya, ebiyaanwa bisaambwa byaawa, ebiyaanwa 
by'emere, eby'ohwewaayo, neende ebiyaanwa by'efiini, koti lu biba 
nibidahibwa buli ludaalo. 

38Ebidyaalo bino bimeedwa sa hu Sabbaato bya buli ludaalo, nihaandi 
ebiyaanwa bino byosi bimeedwa sa hu biyaanwa by'eng'we by'olubeerera, 
neende ebiyaanwa by'eng'we by'ohwooseresa obweyamo bweeng'we, haandi 
neende ebiyaanwa by'ohwewaayo sa, bi muberesaanga Omwaami.) 

39Nimuba nimumalire ohukesa emikuunda kyeeng'we, huseenge esidyaalo sino 
endaalo chitaanu-na-chibiri, ohuchaakira hu ludaalo lw'ehumi-na-hataanu 
lw'omwoosi kwa hataanu-na-habiri. Oludaalo lutaangira luchia ohubechaanga 
oludaalo lw'enjaulo lw'ohuwuuluuha. 

40Hu ludaalo lweene olwo, bukuleengeho hu misaala kyeeng'we, ebyaamo 
bihiramo obulai, haandi bukuleenge amasaga k'emisaasa, haandi neende 
amasaga k'emisaala kyadidya amasaafu, mani mumala muchaaka esidyaalo 
sy'esinadiini sino ohwiisa oluyaali mu Omwaami, Nasaae weeng'we. 

41Muluhuseenge endaalo chitaanu-na-chibiri enaamba. Esilagiro sino sihoyere 
ohuloondwaanga neende abeechuhulu beeng'we endaalo choosi echiicha. 

42Abaandu ba Yisiraeli boosi bachia ohumenyaanga mu bikaali endaalo 
chitaanu-na-chibiri choosi, 

43hu beechuhulu beeng'we beemeo banyale ohumanya bati, Omwaami yahola 
abaandu ba Yisiraeli baamenya mu bikaali-kaali sa bityo, niyabeemirira 
yaabatusa mu Misiri. Oyo niye Omwaami, Nasaae weeng'we. 

44Mani mu ngira yino, Musa yeecha yaaberesa abaandu ba Yisiraeli amalako 
k'ohuloondakiriraanga nibahola ebidyaalo by'esinadiini bino, ohwiisa oluyaali 
mu Omwaami. 

Esy’Abaleefi 24 

Ohuliinda bulai amataara 
(Hut 27:20-21) 

1Omwaami yaboolera Musa 

2ohuberesa amalako kaloondaho kano abaandu ba Yisiraeli: Muleeteenge 
amafuta k'emiseituuni amahaya amalai akahiramo, ak'amataara kali mu Yeema, 
hu kanyale ohwaaduhaanga esiha syoosi. 

3Buli ngoloobe, Arooni ahoyere ohuchichaanga nakaambya, mani naakaleha 
nikaaduhira mu moni w'Omwaami, erwaanyi w'epasya, mu moni w'Esanduuku 
ly'Endagaano eliri Abuundu Ahiramo Obwoolerefu, ohwoola echuli. Esilagiro 
sino sihoyere ohuloondwaanga endaalo choosi echiicha. 

4Arooni niye ochia ohuliindaanga amataara kano akali hu siteeni sy'amataara 
sy'esaabbu haya, haandi niye ohoyere ohubona ati, kaaduhira eyiri Omwaami, 
esiha syoosi. 

Emigaati kiyaanirwe eyiri Nasaae 

5 Bukuleenge ekiloguraamu ehumi-na-chibiri echy'obusye, mani muhubbamo 
emigaati ehumi-na-kibiri. 

6Tekeheenge emigaati mu nyiriri chibiri, emigaati kisaasaba mu buli lunyiriri, 
hu meesa yafuunihwa neende esaabbu njereere, eyiri Omwaami. 

7Techeenge obubbaani buhaya hu buli lunyiriri, koti esilolero sy'esiyaanwa 
sy'ebyohulya eyiri Omwaami, ohubukula abuundu w'emigaati. 

8Buli Sabbaato, endaalo choosi echiicha, emigaati kihoyeerwe ohutebwaanga 
eyiri Omwaami. Kuno kuli omulimo kwa Yisiraeli endaalo choosi pe. 

9Emigaati kino kiba kiri eky'Arooni neende abeechuhulu bae, haandi bachia 
ohukiriraanga Abuundu Woolerefu, olwohuba sino siba siri esituundu 
syoolerefu muno hu byohulya biyaniirwe Omwaami hulw'abalaamisi. 

Esibonereso sy'ohuboneraho esihoyera neende esichiirayo 

10Bulaanu, omwaana w'omuhasi Muisiraeli, yi laatang'ene yali Omumisiri, 
yasiingira yaatula mu baandu ba Yisiraeli; omwaana w'omuhasi Muisiraeli oyo 
neende omusaacha Muisiraeli beecha baasoolanira mu kaambi omwo, 

11mani omwaana w'omuhasi Muisiraeli yafwoola Omwaami, haandi yaabwaaba 
eliita lyae. Mani baamuleeta eyiri Musa. Eliita lya ng'ina lyali Selomiiti, 
omuhaana wa Dibbiri, ow'enono ya Daani. 

12Bamwiikalira baamuliinda, ohwoola lu hudaha hw'Omwaami hulinyalihanira 
ohumanyihana yi bali. 

13Omwaami yaboobera Musa ati, 

14“Bukula omusaacha oyo omutuse erwaanyi w'ekaambi. Buli muundu yeesi 
owali naamuwuliireho n'abwaaba yeeche ate omuhono kwae hu mutwe 
kw'omusaacha oyo, ohweekesa mbwe omusaango kumuhirire, mani oluyia olwo 
lwoosi luhoyeere ohumuhubba amakina ohwoola lwaafwa.” 

15Mani weemeo oboolere abaandu ba Yisiraeli oti, omuundu yeesi obwaaba 
Nasaae ahoyere ohubereswa esibonereso koti lu biba nibihoyera 

16mani yeetwe. Buli Muisiraeli yeesi, oba omuteende yeesi owamenya mu 
Yisiraeli, ofwoola Omwaami, oluyia lwoosi luhoyeere ohumuubba amakina 
ohwoola lu aafwa. 

17  “Buli muundu yeesi owiita, ahoyere ohwiitwa, 

18haandi omuundu yeesi owiita esisolo sy'omuundu wuundi, ahoyere 
ohusikobosao.” Esihuluundu siri mbwe, obulamu hulw'obulamu. 

19“Omuundu yeesi nanyaala omuundu wuundi, esiindu syaaba naaholere 
owaasye oyo nisyo esiba sichia ohumweeholaho. 

20Naaba naahalaake ekuumba, ekuumba lala lyae lyosi liba lichia ohuhalakwa; 
naaba naamuwofuuse emoni ndala, emoni ndala yae yosi yiba yichia 
ohuwofuswa; naaba naamubboongolemo eliino lala, eliino lala hu meeno kae 
liba lichia ohubboongolwamo.” Obunyaalifu bwoosi bwaaba naaholere hu 
muundu wuundi, nibwo obuba nibuchia ohumweeholaho ohumutuunga. 

21Oyo yeesi owiita esisolo syoosi ahoyere ohusikobosao, nae oyo owiita 
omuundu, yesi yeetwa sa. 

22Elako lino lidiira hweeng'we mweesi, hu Baisiraeli neende hu bateende 
ababamenyamo, olwohuba ese niise Omwaami Nasaae weeng'we. 

23Mani Musa niyamala ohuboola atyo eyiri abaandu ba Yisiraeli, babukula 
omuundu oyo mani baamutusa erwaanyi w'ekaambi, mani baamuhubba 
amakina yaafwa. Mu ngira yino, abaandu ba Yisiraeli bahola esiindu si Omwaami 
yali n'alagiire Musa ati siholwe. 

Esy’Abaleefi 25 

Omwaaka kwa hataanu-na-habiri 
(Amal 15:1-11) 

1 Omwaami yalomalomera neende Musa hu Lugulu lwa Sinai n'amulagira 

2ohuberesa abaandu ba Yisiraeli amalako kaloondaho kano kati. Nimwiingira 
mu syaalo si Omwaami ali ohubaberesa, muhoyere ohwisaanga oluyaali mu 
Omwaami, nimutalimaanga emikuunda buli mwaaka kwa hataanu-na-habiri. 

3Munatakaanga emikuunda kyeeng'we, nimwaanjula emisabbiibbu kyeeng'we, 
haandi nimuhung'aanianga ebirime byeeng'we byoosi, hulw'emyaaka 
kisaasaba. 

4Nae omwaaka kwa hataanu-na-habiri, kuhoyere ohubechaanga omwaaka 
kw'eloba ohuwuluuhiraho elalira, haandi omwaaka kwayaanwa eyiri Omwaami. 
Mutatakaanga emikuunda kyeeng'we, kata neende ohwaanjula emisabbiibbu 
kyeeng'we. 

5Kata mutakesaanga emere yiba niyamera eyeene niyitataakirwe, haandi 
mutahung'anianga emisabbiibbu ohutula hu misabbiibbu kitaanjuulwe; kuno 
mwaaka kw'eloba ohuwuluuhiraho elalira. 

6Kata neende eloba elyo niliba nilitalimwaho omwaaka okwo, liba lichia sa 
ohunyala ohubaberesa ebyohulya bimala, bawaambe beeng'we, abasaacha 
bapakasi, abateende bamenya naang'we, 

7ebisolo byeeng'we bituke, haandi neende ebisolo byomu siino ebiri mu siino 
lyeeng'we. Buli siindu siriba nisitusirwe, sihoyere ohuliibwaanga-buliibwa. 

Omwaaka kw'ohukobosa buyaaha 

8Baleenge emyaaka kitaanu-na-kibiri amahabi kataanu-na-kabiri, obuungi 
bw'emyaaka amahumi kane neende kitaanu-na-kine. 

9Mani, hu ludaalo lw'ehumi, omwaaka kwa hataanu-na-habiri, oludaalo 
lw'Ohusaasania, tumeenge omuundu achia yoobba eturumbete mu syaalo 
syeeng'we mwoosi. 

10Mu ngira yino nimwo mu eng'we munabechaanga nimukabuule endulo 
omwaaka kw'amahumi kataanu haandi nimulaangirira obulehuule eyiri 
abamenyi bomu syaalo muno. Mu mwaaka kuno, ebiindu by'abaandu byoosi 
ebiba nibyali nibyakuswa, biba bichia ohukoboswa eyiri abali abeenebyo hale, 
oba abeechuhulu baabwe, haandi buli muundu yeesi oba niyakuswa koti 
omuhalaabani muwaambe, ahoyere ohukobolera ab'edaala lyae. 

11Mutataakaanga emikuunda kyeeng'we, oba ohukesa emere yiba niyahula 
eyeene, oba ohuhung'anianga emisabbiibbu kibataanjula emisaala kyakyo 
daawe. 

12Omwaaka kuno kwoosi kuchia ohubechaanga omulafu yi muli; muchia 
ohuliichaanga bi mikuunda kitusa ekyeene. 

13Mu mwaaka kuno, ebiindu by'abaandu byoosi ebiba nibyakuswa, biba nibichia 
ohukaluswaanga eyiri abaandu bali hale abeenebyo. 

14Mani sakira nooba nookusire eloba Omuisiraeli waasyo, oba nooba 
noomukulireho, mutaholeganaanga mu ngeri yitahoyera daawe. 

15Obukusi buhoyere ohukeraanisibwaanga hu buungi bw'emyaaka ki loba elyo 
liba nilichia ohuba nilyehoonyerwamo ohwiibusa ebimera, omwaaka kuloonda 
hu mwaaka kw'Ohwekobosa Buyaaha. 

16Nibiba mbwe ni emyaaka miingi nikyo ekiba nikisidoong'ereyo, obukusi buba 
buchia ohuba aakulu, nae nikiba mbwe ekidoong'ereyo ni emidiidi sa, obukusi 
buba buchia ohubechaanga aasi, olwohuba esiba nisikuswa oba nisikulwa, ni 
obuungi bw'ebirime bi loba elyo liba nilichia ohunyala ohwiibula. 

17Otebaanga Omuisiraeli waasyo daawe, nae londaanga Omwaami Nasaae wao. 

Esidinyu sy'omwaaka kwa hataanu-na-habiri 

18Funihireenge amalako k'Omwaami koosi, hu munyale ohumenyaanga mu 
muleembe, mu loba muno. 

19Eloba lichia ohwiibusaanga ebirime byalyo, nihaandi ewe ochia 
ohunyoolaanga ebiindu byoosi byooba niwekoomba ohulichaanga, haandi oba 
ochia ohumenyaanga mu muleembe. 

20Nae omuundu wuundi anyala ohuteeba esiba sichia ohubaao esyohulya mu 
mwaaka kwa hataanu-na-habiri, emikuunda kyoosi nikitachia ohutaakwa, 
haandi nibatahung'ania ebirime byoosi. 

21Omwaami aba achia ohuberesa esyaalo ehabi mu mwaaka kwa hasaasaba, hu 
loba linyale ohwiibusa ebyohulya bimala emyaaka kibiri ekilondehana. 

22Mani nimuba nimutaaka emikuunda kyeeng'we mu mwaaka kwa hataanu-na-
hadatu, muba munaba nimusilichaanga sa hu bimuba nimwakesa mu mwaaka 
kwa hasaasaba, haandi muba muchia ohubechaanga neende ebimala ohulya 
ohwoola ebirime bi mutaaka omwaaka okwo byoole ohukeswa. 

Engobosayo y'ebiindu by'abeene 

23Eloba lyeeng'we haba sirihoyere ohukusirwaanga elalira, olwohuba haba 
simuba nimwaliyirira elalira; lya Nasaae nilyo, mani eng'we muli koti abateende 
ababa nibafukiirirwa sa ohuhola nimulyehoonyeraho. 

24Eloba niliba nilikuswa, obunyala bw'omweenelyo wataangira ohulikula 
buhoyere ohuwulirwaanga. 

25Nae Omuisiraeli niyeecha yaamuyiika ohukusa eloba lyae, omwiiho wae wa 
aambi nae muno niye oba n'ahoyeera ohulikula lyaakobola. 

26Omuundu yeesi oba nataaliho neende omwiiho yeesi, ohunyala ohulikula 
lyaamukobolera, aba luunyuma omweene agagayaale, mani n'amalire 
ohunyoola eseende chimala ohulikula lyaamukobolera. 

27Mu ngeri koti eyo, aba ahoyera ohutuungaanga omuundu oba niyalikula 
obuungi bw'eseende chaakana neende emyaaka kiba nikisidoong'ereyo 
ohwoola hu mwaaka okumalirihayo hu Mwaaka kw'Ohukobosera, kwaaba 
naaba n'ahoyere, kata sibe siina n'ahoyere ohwekobosera eloba lyae. 

28Nae nikali mbwe ye haba saali neende eseende chimala ohukula eloba elyo 
mani yaalyekobosera, lidoong'a sa mu bunyala bw'omuundu oyo oba naali niye 
owamukulaho, ohwoolera elalira hu mwaaka kumaliirihayo hu Mwaaka 
kw'Ohukobosera. Mu mwaaka okwo eloba elyo liba lichia ohukoboserwa 
omweenelyo wataangira. 

29Nae omuundu yeesi naakusa enyuumba yae eyiri mu sida syebodoohania, aba 
ali neende ehabi y'ohuyikula yayeekobosera mu mwaaka kutaangira 
omulaamba ohutula hu ludaalo lweene lu yayikusiraho. 

30Nae naaba n'atanyala ohuyikula yaayekobosera mu mwaaka kutaangira okwo, 
aba afwiiriirwe ehabi y'ohuyikula yaamukobolera, mani enyuumba eyo yiba 
yeehola ey'omuundu oyo, haandi ey'elalira yae alala neende abeechuhulu bae; 
haba siyiba niyichia ohukoboswayo mu mwaaka kw'Ohukobosa daawe. 

31Nae enyuumba chiri mu lukoongo luteebodoohaanie neende esida, chihoyere 
chiyirwe koti emikuunda; omweeneyo wataangira, niye oba naali neende ehabi 
y'ohuyikula yaayekobosera, nihaandi chihoyere ohukoboswayo mu Mwaaka 
kw'Ohukobosera. 

32Kata katyo, Abaleefi nabo bali neende edeembe ly'ohukula beekobosera esiha 
syoosi, ebiindu byaabwe mu siko siba nisyababeereswa. 

33Nae enyuumba yoosi mu biko bino byoosi, niyiba niyikusirwe neende 
Omuleefi, nae haba siyikulwa yaakoboswa, yiba yihoyere ohukoboswa mu 
Mwaaka kw'Ohukobosera, olwohuba enyuumba echio, ech'Abaleefi mu biko 
byaabwe, chiri echaabwe ech'elalira, mu baandu ba Yisiraeli. 

34Nae eloba ly'olwaayiro, elyebodoohania ebiko by'Abaleefi, haba sirikuswaho 
daawe; lyosi liri elyaabwe endaalo choosi. 

Ohweyosa ebiindu abaandu bamanani 

35 Nikali mbwe Omuisiraeli waasyo, owamenya aambi naawe yeecha 
yaamanana, mani byaamuhaya ohweyemehao omweene, oba omusaacha oba 
omuhasi, muba muhoyere ohumuberesaanga, koti mwaahaberesaanga 
omuhalaabani mupaangise, hu banyale ohwemeeda ohumenyaanga aambi 
naang'we. 

36Mutabatungyaanga engaanga yoosi daawe, nae funihireenge Nasaae, mani 
muleha Abaisiraeli baasyeeng'we bamenya aambi naang'we. 

37Mutabakanyaanga ohutuungira engaanga hu seende chi muba nimubeeyolere, 
haandi mutaholaangaho engaanga hu byohulya bi mubakusa. 

38Sino silagiro ohutula eyiri Omwaami Nasaae weeng'we, owabatusa mu Misiri 
ohubaberesa esyaalo sya Kanani, haandi ohuba Nasaae weeng'we. 

Ohulehuulwa hw'abawaambe 

39 Nikali mbwe Omuisiraeli waasyo owamenya aambi naawe amanana, ohwoola 
lwahwekusaho omweene koti omuhalaabani omuwaambe, otakanyaanga ahola 
emirimo ky'obuhalaabani buwaambe. 

40Ahoyere amenyeenge naawe, koti omuhalaabani mupaangise, mani 
ahuhalaabanireenge ohwoola hu Mwaaka kw'Ohukobosera. 

41Esiha esyo, omweene oyo, alala neende abaana bae, baba bahoyere 
ohuhutulaho mani baakobola mu daala lyaabwe, haandi hu biindu bya 
bakuukaang'ene. 

42Abaandu ba Yisiraeli bahalaabani bawaambe b'Omwaami nibo, haandi niye 
owabakula ohubatusa mu Misiri; mani haba sibahoyere ohukuswa haandi mu 
buhalaabani buwaambe daawe. 

43Mutabatukaanga neende obwaalaba, nae funihireenge sa Nasaae weeng'we. 

44Nimuba nimudaha abawaambe, munyala mwaachichaanga nimubakulaanga 
ohutula mu byaalo byabebodoohania. 

45Munyala haandi mwaakulaanga abaana b'abateende ababamenyamo. Abaana 
abafwaana batyo abeebulirwa mu loba lyeeng'we banyala beehola baaba 
ebiindu byeeng'we, 

46haandi munyala ohubalehera abasyaani beeng'we koti obusiha, baba 
nibahoyere ohuhalaabanira obulamu bwaabwe bwoosi Kata munyala 
ohubahola abahalaabani bawaambe. Nae eng'we haba simuhoyere ohutuka kata 
mulala hu Baisiraeli baasyeeng'we neende obwaalaba daawe. 

47Nikali mbwe omuteende wuundi owamenya naang'we yeehola omuyiinda, 
nae Omuisiraeli waasyeeng'we nae amanana, mani yeekusa omweene eyiri 
omuteende oyo koti omuhalaabani omuwaambe, oba eyiri hu mulala hu baandu 
b'edaala lyae. 

48Naaba n'amalire ohweekusa, aba asisiiri neende edeembe ly'ohukulwa 
yaakoboswa. Mulala hu bamwaanang'ina 

49oba laatang'ene wuundi oba hoochaang'ene, oba mwaanang'ina wuundi, oba 
mulala hu beeho bae boohubweene muno, aba ahoyere ohumukula 
yaamukobosa; oba omweene naaba naakabanisibwa omusaara okumala, anyala 
omweene yeekula yaaba omulehuule haandi. 

50Ahoyere ohweteeba hu muundu oba niyamukula, mani babale emyaaka 
ohutula esiha si mweene yeekusiraho, ohwoola hu mwaaka kumaliirihayo hu 
Mwaaka kw'Ohukobosera, mani amala ate obukusi bwae ohweema hu musaara 
kuba nikutungwaanga omuundu omuhalaabani mupakase omukule, hwaanyale 
amulehuule. 

51Nikali mbwe yiba niyisisiiriyo emyaaka kiindi emiingi, aba ahoyere ohutuunga 
emyaaka ekyo kyoosi, eseende chihoyere ohumununula. 

52Nae niyiba niyisiidoong'ereyo emyaaka emidiidi sa, ohwoola hu Mwaaka 
kw'Ohukobosera, ahoyere ohubaliirira mani baawuliirisania, 

53koti omuundu oba niyali niyapakaswa ohutuungwaanga buli mwaaka. 
Omuhoongo wae haba saahoyere ohumutuka neende obwaalaba. 

54Nikali mbwe bihaya ohumulehuula mu ngira chino choombi, omweene oyo 
alala neende abaana bae boosi baba bahoyere ohulehuulwa mu mwaaka 
kumaliirihayo hu Mwaaka kw'Ohukobosera. 

55Omuisiraeli haba saanyala ohuba omuhalaabani muwaambe w'endaalo choosi 
daawe, olwohuba abaandu ba Yisiraeli, bahalaabani bawaambe b'Omwaami 
nibo. Yabatusa mu Misiri; mani niye Omwaami, Nasaae waabwe. 

Esy’Abaleefi 26 

Ehabi yitula mu buwulisi 
(Amal 7:12-24; 28:1-14) 

1 Omwaami n'aboola ati, “Mutaholaangaho banasaae baandi, oba ohuloonga 
ebiloongaloongwe, ohweemeha amakina, oba ohubaacha amakina mani 
mwaamala mwabiinamira daawe. Ese niise Omwaami Nasaae Weeng'we.” 

2Holeenge ebidyaalo by'esinadiini, haandi mwiseenge oluyaali abuundu yi mba 
ninyinamirwaangamo. Ese niise Omwaami. 

3  “Nimumenya nimuloondakana neende amalako kaange, mani mwaawulira 
ebilagiro byaange, 

4mba njia ohubaleetera efula mu siha siyihoyeramo, hu bulaanu eloba linyale 
ohwiibula ebirime, haandi emisaala kyaanyala ohwaama ebyaamo.” 

5Ebilime byeeng'we bichia ohuba ebiingi muno, mani nimunabechaanga 
nimusiikesa emere mu siha sy'ohunokeramo emisabbiibbu, haandi 
munabechaanga nimusiinoka emisabbiibbu, mu siha sihoyere ohutaakirwamo 
emere. Muchia ohuba neende ebyo byoosi bi munadahaanga ohulya, haandi 
muchia ohumenya mu muleembe mu loba lyeeng'we. 

6“Njia ohubaberesa omuleembe mu loba lyeeng'we, mani mukoneenge 
nimutatiire omuundu yeesi. Njia ohumalao ebisolo byoosi ebiteende mu syaalo 
esyo, haandi eyo haba siyichia ohubechaangayo ebiita haandi kata nabudiidi. 

7Muchia ohuyiingiraanga abasuku beeng'we esiha syoosi; 

8bataanu hu baandu beeng'we boong'ene, nibo abachia ohunyalaanga 
ohuyiingira abateende emia ndala, nae emia ndala hweeng'we, yichia 
ohunalaanga ohuyiingira abateende elifu ehumi (10,000). 

9Njia ohubaberesa ehabi, haandi mbaberese abaana baangi muno; njia 
ohwooseresa ebidiiraho byoosi ebiri mu ndagaano yi ndahola naang'we. 

10Amakesa keeng'we koosi kachia ohubechaanga mu buungi muno, kanyaleenge 
ohuyiraanga omwaaka omulaamba, nae haandi kata katyo, bichia 
ohubayikaanga ohusukunaanga eyale ebinabechaanga nibidoong'ereho 
ebyeekesa ehale, ohwiikulira obweeyaango ekesa yaaha. 

11Njia ohubamenyaangamo ni ndi mu yeema lyaange elafu, haandi siinjia 
ohubatulaho daawe. 

12Njia ohubechaanga naang'we; njia ohubechaanga Nasaae weeng'we, nae 
eng'we muchia ohuba abaandu baange. 

13Ese Omwaami Nasaae weeng'we, ndabatusa mu Misiri hu munyale 
obutabaaho abawaambe haandi. Ndahalaka amaani kali nikabafwiinyirira aasi, 
mani ndaaleha mwanyala ohukeenda nimusiingiise emitwe kyeeng'we aakulu.” 

Esibonereso sy'obutawulira 
(Amal 28:15-68) 

14 Omwaami n'aboola ati, “Nimutawulira ebilagiro byaange, muchia 
ohusaandisibwa. 

15Nimuhaya ohufunihira amalako kaange, neende ebilagiro byaange, mani 
mwahalaka endagaano yi ndahola naang'we, 

16njia ohubasaandya. Njia ohubaleetera amasira, endwaae chitalereha neende 
emisuuja kichia ohubaofusa emoni mani kyaakera obulamu bweeng'we 
bwaweerera kaala-kaala. Muchia ohutaakaanga emwo yeeng'we, nae siyichia 
hubaholeraangaho esilai syoosi daawe, olwohuba abasuku beeng'we bachia 
ohubayiingiraanga mani baliicheenge bi muba nimwalimaanga byoosi.” 

17Njia ohubakaluuhanira, munyale ohuyiingirwa, haandi abo ababasyuula nibo 
abachia ohubatukaanga; muchia ohukwaamo oluteengo luungi muno, oluchia 
ohukeraanga nimwiiruha sa abeene kata naabulao omuundu yeesi oba 
nabeeruhania. 

18“Nikali mbwe kata bino byoosi nibiba nibimalire ohuhola bityo, eng'we muba 
sa nimutaambulira, mba njia ohwiingiya ohusaanda hweeng'we huno hube 
amahabi kataanu-na-kabiri. 

19Njia ohunyala ohuhalaka esuunga yeeng'we yahayuha eyo; siyichia hubaao 
efula yoosi, haandi eloba lyeeng'we lichia ohwooma muno, ohwooma koti 
esibya. 

20Emirimo kyeeng'we ky'amaani ekyio, sikyicha hubaholeraangaho esilai 
daawe, olwohuba eloba lyeeng'we haba sirichia hunyala ohubeebulira ebirime 
daawe, haandi emisaala kyoosi haba sikichia ohubaamira ebyaamo daawe. 

21“Nimuba nimunaba nimusyemeeda ohunyiingania, mani nimuhaya 
ohuumbulira, haandi ese mba njia ohwiingiya ohusaanda hweeng'we ohwo 
haandi amahabi kataanu-na-kabiri. 

22Njia ohubaleetera ebisolo bilulu muno bibabeemo, mani biite abaana 
beeng'we, bisihirise ebituke byeeng'we byoosi, mani bibaleheho hweeng'we 
abaandu abadiidi muno, emyaanda kyeeng'we kibuleho omuundu yeesi 
okikeenderaho.” 

23“Nikali mbwe kata esibonereso sino syosi nisiba nisimalire ohuwa, haandi 
simunyala mwaambulira daawe, nae mwemeeda sa ohundeekeresa, 

24njia ohubakaluuhanira mani mbasaandye amahabi kataanu-na-kabiri 
obwoomu ohuhiraho hale.” 

25Njia ohubaniaho ebiita, ohubasaandya olw'ohuhaya endagaano yeefwe, mani 
nimuba nimwebuusira mu biko byeeng'we ohweekisa, njia ohuleetamo 
amalwaae katalereha, mani muba muchia ohuyiikwa ohweeyamira abasuku 
beeng'we. 

26Njia ohwaakamia eyitulaanga ebyohulya byeeng'we, ohwoola lu bahasi ehumi 
nibo ababa bachia ohunyalaanga ohudeehera mu ofuna ndala ohuyaana 
emigaati ki baba nibanyala ohudeeha. Bachia ohupiimanira sa, mani nimuba 
nimwahamala ohukirya, muchia ohubechaanga nimusiidoong'ere neende enjala 
yeene liita. 

27“Nae nikali mbwe kata luunyuma lwa bino byoosi ohubaao, eng'we naang'we 
mwemeeda sa ohuhaya ohuumbulira, 

28mani neende etima lyaange lyoosi, ohubakobolaho mani haandi hole esaando 
yeeng'we eyo ohuba yityo amahabi kataanu-na-kabiri obubi ohuhirahoo koti lu 
biba nibyali hale.” 

29Enjala yeeng'we yichia ohuba ey'amaani muno eyirikera kata mwalichaanga 
abaana beeng'we. 

30Njia ohusihirisa ebituundu byeeng'we by'ohwiinamiraangamo ebiri hu bigulu, 
ngwiise aasi alutaari chiniooheserwaangaho obubbaani, mani male sukune 
emilaambo kyeeng'we hu biloongaloongwe byeeng'we byafwa. Mu kusinye 
kuhiramo, 

31njia ohukaluuhania ebiko byeeng'we bibe amakuunda koong'ene, male 
sihirise abandu weeng'we w'ohwiinamiraangamo, mani haandi hae 
ohusimaanga ebiyaanwa byeeng'we byoosi. 

32Njia ohusihirisira elalira eloba lyeeng'we lino, mani abasuku baba 
nibalimenyamo bachia ohwesiinduha amasira kano. 

33Njia ohubaleetaho ebiita, mani male mbasaalaanie muchie mu maloba 
mateende. Eloba lyeeng'we lichia ohujwaang'wa, mani ebiko byeeng'we 
birehwe koti amakuunda. 

34“Mani eloba elyo lichia ohusangaalira Sabbaato chalyo, niliba nilisidoong'ere 
ehaya, nae eng'we nimuli mu maloba k'abasuku beeng'we; mani eloba nalyo 
linyale ohuwuluuhaho, mani lyeehoyere mu Sabbaato chalyo. 

35Nilyahabe nilisidoong'ere niliri ehaya, liba lichia ohuba niliwuluuha, 
ohuwuluuha hu liba litanyala ohunyoola mu Sabbaato cheeng'we nimwali 
nimwalimenyaho. 

36“Njia ohuhola eng'we ababa nibali mu bwiiruhiro, muteenge muno, ohwoola 
lu muliba nimuwuliraho sa ohusakasa hw'esaafu kata lala sa liti omuyaka 
nikuliwuuchaho nikukera emwiiruha sa abeene. Muchia ohwiiruhaanga koti ba 
bali ohwoongaho mu biita, haandi muchia abeene ohukwichaanga sa kata 
omusuku nataali aambi naang'we. 

37Muchia abeene ohwegumulanaangaho sa kata naabulao oyo yeesi oba naali 
ohubeeruhania, haandi muchia ohuhaywa ohulwaanaho neende omusuku yeesi. 

38Muchia ohufwiira mu bwiiruhiro, nimwamirwa obukala neende eloba 
ly'abasuku beeng'we. 

39Abadiidi hweeng'we abachia ohunyala ohuwonao mu loba ly'abasuku 
beeng'we, bosi bachia ohung'aya sa nibachiiririra hulw'ebibi byeeng'we abeene, 
haandi neende hulw'ebibi bya bakuuka yeeng'we. 

40“Nae abeechuhulu beeng'we bachia ohweeyama ebyonoono byaabwe, neende 
ebyonoono bya bakuuka yaabwe, abaanyiinganianga, haandi abahayuhaho, 

41mani nibakera nimbakaluuhanira nimbayira mu bwiiruhiro, mu loba 
ly'abasuku baabwe. Ohwoola lu beechuhulu beeng'we nibeyoloobye nibamalire 
ohutuunga ekobi ly'ebibi byaabwe abeene, neende ohuhayuha, 



288 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

42nilwo lu mba njia ohwiichulisa endagaano yaange neende Yakobbo, haandi 
neende Yisaka, haandi neende Abburahamu, mani njichulise esisuubise syaange 
esy'ohuberesa eloba abaandu baange. 

43Ohutaangira, kata katyo, eloba lino lihoyere ohutuswamo abaandu beenelyo, 
hu linyale ohwehoyera ohuwuluuha hwiichufu, haandi nabo banyale 
ohutuungira elalira ohusaandisibwa ohweema hu huhaya amalako kaange 
neende ebilagiro byaange. 

44Nae kata katyo, nibaba nibasisiiri mu loba ly'abasuku baabwe, siinjia 
hubajwaang'ira elalira, oba ohubasihirisira elalira. Esyo siba sichia ohuba nisita 
enjakamo hu ndagaano yaange nabo, nae kata katyo ese niise Omwaami Nasaae 
waabwe. 

45Njia ohukaluuhania endagaano yi ndahola neende bakuuka yaabwe lu 
ndeekesera ebyaalo byoosi obunyala bwaange, niindusa abaandu baange mu 
Misiri, hu bibe mbwe, ese Omwaami, nyale ohuba Nasaae waabwe.” 

46Kano koosi niko amalako haandi nibyo ebilagiro bi Omwaami yaberesa Musa 
hu Lugulu lwa Sinai hulw'abaandu ba Yisiraeli. 

Esy’Abaleefi 27 

Amalako kadiira hu biyaanwa bichiira Omwaami 

1Omwaami yaberesa Musa 

2amalako kaloondaho kano yeekese abaandu ba Yisiraeli. Omuundu n'amalire 
ohuyaanwa eyiri Omwaami ohwooseresa esyeyamo sikabuhaaneho 
sy'omuundu wuundi, omuundu oyo ahoyere ohulehuulwa nibamalire 
ohumutuungira obuungi bw'eseende obwaaka koti obulomalomwaho buno. 

3Obuungi bw'eseende chihoyera omuundu musaacha oli ow'emyaaka amahumi 
kabiri ohwoolera elalira hu myaaka amahumi kasaasaba, buhoyere ohuba 
ebituundu by'efeesa amahumi kataanu ohweema koti obukusi buba 
nibwafukiirirwa obuyeraaniraho. 

4Nae omuundu oyo naaba naali ow'esihasi, obukusi bumuyeraaniraho buba buli 
ebituundu by'efeesa amahumi kadatu. 

5Nae naaba naali ow'emyaaka ohuchaakira hu myaaka kitaanu ohwoolera 
elalira hu myaaka amahumi kabiri, ow'esisaacha aba achia ohuba ow'ebituundu 
by'efeesa amahumi kabiri, nae ow'esihasi ebituundu ehumi. 

6Nae omuundu naaba naali otulira hu mwoosi mulala ohwoolera elalira hu 
myaaka kitaanu eky'obuhuluundu, obukusi bwae buba ohuchia ohuba buti: 
Ow'esisaacha ebituundu by'efeesa bitaanu, nae ow'esihasi ebituundu by'efeesa 
bidatu. 

7Nae omuundu naaba naali emyaaka amahumi kasaasaba ohwemeeda mu moni, 
obukusi bwae buba buchia ohuba buti: Ow'esisaacha aba achia ohubechaanga 
ebituundu by'efeesa ehumi neende bitaanu, nae ow'esihasi ebituundu by'efeesa 
ehumi. 

8Nae omuundu oyo oba naaholere esyeyamo esyo naaba naali omumanani 
muno, kata otanyala ohunyoola eseende echio, aba achia ohuyirwa eyiri 
omulaamisi, mani omulaamisi amukerehe obukusi buba nibuli obuyeraanu 
hooho, obuchianakana neende ohunyala bw'omuundu oyo hu anyale 
ohutuunga. 

9Nae esyeyamo esyo nisiba nisyali esy'esisolo sifukiirirwa ohuba esiyaanwa 
eyiri Omwaami, buli siyaanwa siba nisyeeyamirwe eyiri Omwaami siba 
nisihoyeere ohuba nisiri esilafu, 

10mani omuundu oba naali niye oholere esyeyamo esyo haba saaba n'ahoyere 
ohuchia haandi yofwaang'aniamo esiyaanwa esyo neende esiindi daawe. Nae 
naahola atyo, ebisolo ebyo byoombi bulaanu biba nibihoyere ohuba 
eby'Omwaami sa. 

11Nae esyeyamo esyo nisiba nisyali nisiri esy'esisolo sy'omusiro esitahoyera 
ohuba esiyaanwa eyiri Omwaami, omuundu oyo aba achia ohuba n'ahoyere 
ohuchia yaabukula esisolo esyo mani yaasiyira mberi eyiri omulaamisi. 

12Mani omulaamisi oyo niye oba naachia ohusikereha obukusi ohweema hu 
bukusi buba nibuhoyera ohuba obwaasyo, mani obwo nibwo obuba buchia 
ohuba obukusi bwasyo bweene. 

13Mani omuundu oba nasireetere bulaanu n'adaha ohusikula simukobolere, aba 
ahoyere ohutuunga obukusi obwo, haandi yeecha yameedaho eseende chiindi 
echiri amahumi kabiri hu buli emia (20/100) y'obukusi obwo. 

14Omuundu yeesi n'ayaana enyuumba yae eyiri Omwaami, omulaamisi niye oba 
n'ahoyere ohuyikereha obukusi bu yiba niyihoyeere ohweema hu bulai oba 
obubi bwaayo, mani obwo nibwo obuba buchia ohuba obukusi bwayo bweene. 

15Mani omuundu oyo oba niye oyaanire enyuumba yae eyo, nae haandi niye 
odaha ohuyinunula yimukobolere, bulaanu aba ahoyere ohuyikula obukusi 
obwo, haandi yameedaho eseende choola amahumi kabiri hu buli emia (20/100) 
y'obukusi obwo. 

16Nae omuundu yeesi n'ayaana esituundu siindi sy'eloba lyae eyiri Omwaami, 
obukusi buba buchia ohukerehwa ohweema hu buungi bw'emwo yiba niyinyala 
ohutaakwa mu situundu sy'eloba esyo, ohukeraania neende ebituundu 
by'efeesa ehumi hu buli ekiloguraamu amahumi kabiri ak'esimera silaangwa 
amabere masuungu. 

17N'ayaana eloba elyo luunyuma lw'Omwaaka kw'Ohukobosera ohuwa sa kuti, 
obukusi bwaalyo bwiichufu bweene nibwo obuba nibunaholerwaho. 

18Nae naaliyaana luunyuma hale hooho, omulaamisi aba achia ohubaliirira 
obuungi bw'eseende ohweema hu myaaka kiba nikinaba nikisiindoong'ereyo 
Omwaaka kw'Ohukobosera hu kweemeo kwoole, mani ahendeeseho obukusi. 

19Mani nikali mbwe omuundu oba niye owayaana omukuunda okwo niye oba 
naadaha ohukukula kumukobolere, omusaacha oyo oba omuhasi oyo aba 
ahoyere ohutuunga obukusi obwo haandi neende ohumeedaho eseende chiba 
nichaaka neende amahumi kabiri hu buli emia (20/100) y'obukusi obwo. 

20Nae nibaba nibakusa omukuunda okwo omuundu wuundi sa, omweenekwo 
naataakula yaakwekobosera ohutula hu Omwaami, ao baba basubire ehabi 
y'ohukukula ohukwekobosera. 

21Mani Omwaaka kw'Ohukobosera nikuloondaho, omukuunda okwo kuba 
kuchia ohweehola okw'Omwaami okw'olubeerera; kuba kuchia ohubechaanga 
okw'abalaamisi boong'ene. 

22Nae omuundu yeesi n'ayaana eyiri Omwaami omukuunda kwaaba niyakula sa, 

23omulaamisi aba niye oba naachia ohubaliirira obukusi bwaako ohweema hu 
buungi bw'emyaaka kiba nikidoong'ereyo ohwoola hu Mwaaka 
kw'Ohukobosera, mani haandi omuundu oyo aba n'ahoyere ohutuunga eseende 
echio ludaalo lweene olwo; eseende echio chiba chiri ech'Omwaami nichio. 

24Omwaaka kw'Ohukobosera nikwoola, omukuunda okwo kuba kuhoyera 
ohukoboserwa owali omweenekwo, oba ab'olwiibulo lwae. 

25Obukusi buno bwoosi buhoyere ohukerehwa ohweema hu bukusi buba 
nibwateebwao. 

26Esyaamberi syoosi esy'esisolo sy'Omwaami nisyo, mani abulao oyo yeesi 
onyala ohumuyaanira esisolo siri sityo, koti esiyaanwa syebihaya daawe. 
Embusi yoosi, ekoondi doto lyoosi, oba emeeme yoosi, byoosi biba biri 
eby'Omwaami nibyo. 

27Nae esyaamberi syoosi esy'esisolo sy'omusiro syoosi, si nyala ohukulwa hu 
bukusi buba nibwafukiirirwa, haandi neende ohumeedaho eseende choola 
amahumi kabiri hu buli emia (20/100) ey'obukusi obwo. Nae nisitakulwa 
syaakoboswa, si nyala ohukuswa oyo yeesi odaha hu bukusi buba 
nibwakerehwa. 

28 Abulao oyo yeesi onyala ohukula yeekobosera esiindu syoosi syaaba 
niyahoyera ohuyaana: Olwohuba esiindu syoosi esiba nisyayaanwa mu mera 
yino yoosi, siba syali nisiri esy'Omwaami olubeerera, mani haandi sisiba 
nisinyala ohwehoonyerwa haandi daawe; sihoyere ohuba nisyamala 

ohusihiriswa, kata neende nisiba nisyali omuundu, esisolo, oba eloba. Sino siba 
nisiri esy'Omwaami endaalo choosi. 

29Kata neende omuundu, oba niyayaanwa buhaya, anyala ohukulwa 
yaakoboswa; aba ohoyera ohwiitwa-bwiitwa. 

30 Silala sy'ehumi (1/10) hu bilime byoosi ebitula mu loba, oba emere, oba 
ebyaamo, byoosi by'Omwaami nibyo. 

31Mani omuundu yeesi naaba naadaha ohubikula yeekobosere aba aboyeere 
ohubikula obukusi bwaabyo bubyakerehwa, haandi neende ohumeedaho 
eseende choola amahumi kabiri hu buli emia (20/100) ey'obukusi obwo. 

32Silala hu buli bisolo ehumi ebituke, sy'Omwaami nisyo. Mani ebisolo byoosi 
nibiba nibibalwa, buli sisolo sy'ehumi siba siri esy'Omwaami. 

33Omweene bisolo bino haba s'ahoyere ohubitekeha, mbwe hu bisolo by'ehumi 
bidoolwa hu bibe ebibiichikani byoong'ene. 

34Kano niko amalako ka Omwaami yalagira Musa, hu Lugulu lwa Sinai ohuchiira 
abaandu ba Yisiraeli. 

Ohubala 

Ohubala 1 

Ohubala abaandu hwataangira ohwa Yisiraeli 

1 Hu ludaalo lutaangira, olw'omwoosi kw'ohubiri, mu mwaaka kw'ohubiri, 
ohutula abaandu ba Yisiraeli nibali nibamalire ohutula mu Misiri, Omwaami 
haandi yalomaloma neende Musa nibali mu Yeema ly'Ohubaao hwae, nibali mu 
siparara sya Sinai. Yaboola ati, 

2“Ewe neende Arooni muhoyere ohubala abaandu ba Yisiraeli, mu nono 
chaabwe, neende mu madaala kaabwe. Hole olukalala lw'ameeta k'abasaacha 
boosi 

3ohutulira hu myaaka amahumi kabiri eky'obuhuluundu, neende ohuniina 
aakulu, mu Yisiraeli yoosi, abo abanyala ohuchia ohulwaana ebiita, ewe neende 
Arooni, muhoyere ohubataaho enaamba, mu buli mukaanda. 

4Ohoyere ohuba neende omusaacha ohutula mu buli nono, nga buli musaacha 
oyo niye oba naali omutwe kw'edaala lya basimwaana. 

5Mani bulaanu, kano niko ameeta k'abasaacha abahoyere 
ohuhuhalaabaniraanga. Ohutula hu Rubbeeni, Elisuuri omwaana wa Sedewuri; 

6ohutula hu Simeoni, Selumieli omwaana wa Surisadai; 

7ohutula hu Yuda, Nahasoni omwaana w'Aminadabbu; 

8ohutula hu Yisakari, Netaneeli omwaana wa Suari; 

9ohutula hu Sebbuluuni, Eliabbu omwaana wa Heloni; 

10ohutula hu basyaani ba Yosefu, ohutula hu Efuraimu, Elisaama omwaana wa 
Amihudi, haandi ohutula hu Manaase, Gamalieli omwaana wa Pedahisuri; 

11ohutula hu Bbenjamini, Abbidaani omwaana wa Gideoni; 

12ohutula hu Daani, Ahieseeri omwaana wa Amisadai; 

13ohutula hu Aseri, Pagieli omwaana wa Okiraani; 

14ohutula hu Gaadi, Eliasafu omwaana wa Dewela 

15ohutula hu Nafutaali, Ahira omwaana wa Enani.” 

16Bano boosi nibo abo abadoolwa ohutula mu mukaanda okwo kwoosi, abali 
nibali abeemirisi b'enono chaabwe ech'obwiibulanwa, haandi abali abeemirisi 
b'enono choosi cha Yisiraeli. 

17Musa neende Arooni babukula abasaacha bano bahukuliihe ameeta, 

18mani hu ludaalo lutaangira lweene, olw'omwoosi kw'ohubiri, bebuusira alala 
koti omukaanda mulala, abali nibeeyandiikisiire mu madaala, ohweema hu 
madaala ka basaabwe, haandi ohweema hu buungi bw'ameeta ohutula hu 
myaaka amahumi kabiri eky'obuhuluundu ohuniina aakulu, buli mwiimirisi, 

19koti sa lu Omwaami yali n'alagiire Musa. Mani eyo mu siparara sya Sinai, niyo 
yi Musa yaandiikira abaandu abo. 

20Abaandu ba Rubbeeni, omwaana waamberi wa Yisiraeli, ohweema hu lwiibulo 
lwaabwe, ohweema hu madaala kaabwe, ohweema hu nyuumba cha basaabwe, 
ohweema hu buungi bw'ameeta, buli mwiimirisi, buli w'esisaacha ohutulira 
elalira hu myaaka amahumi kabiri ey'obuhuluundu, neende ohwemeeda aakulu, 
abo boosi abali nibanyala ohuchia ohulwaana ebiita nibo bano: 

21obuungi bw'abaandu batula mu nono ya Rubbeeni bali elifu amahumi kane 
neende chisaasaba, neende emia chitaanu (46,500). 

22Abaandu ba Simeoni, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

23obuungi bw'abaandu batula mu nono ya Simeoni bwali elifu amahumi kataanu 
neende chitaanu-na-chine, neende emia chidatu (59,300). 

24Abaandu ba Gaadi, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

25obuungi bw'abaandu batula mu nono ya Gaadi bwali, elifu amahumi kane 
neende chitaanu, neende emia chisaasaba neende amahumi kataanu (45,650). 

26Abaandu ba Yuda, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ak'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

27obuungi bw'abaandu batula mu nono ya Yuda bwali, elifu amahumi kataanu-
na-kabiri neende chine, neende emia chisaasaba (74,600). 

28Abaandu ba Yisakari, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 

ak'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo bano: 

29obuungi bw'abaandu batula mu nono ya Yisakari bwali, elifu amahumi 
kataanu neende chine, neende emia chine (54,400). 

30Abaandu ba Sebbuluuni, ohweema hu lwiibulo lwaabwe, ohweema hu 
madaala kaabwe, ohweema hu nyuumba cha basaabwe, ohweema hu buungi 
bw'ameeta, buli mwiimirisi, buli w'esisaacha ohutulira elalira hu myaaka 
amahumi kabiri ey'obuhuluundu, neende ohwemeeda aakulu, abo boosi abali 
nibanyala ohuchia ohulwaana ebiita nibo: 

31obuungi bw'abaandu batula mu nono ya Sebbuluuni bwali, elifu amahumi 
kataanu-na-kabiri, neende emia chine (57,400). 

32Abaandu ba Yosefu, abalaangwa ohuba abaandu ba Efuraimu, ohweema hu 
lwiibulo lwaabwe, ohweema hu madaala kaabwe, ohweema hu nyuumba cha 
basaabwe, ohweema hu buungi bw'ameeta, buli mwiimirisi, buli w'esisaacha 
ohutulira elalira hu myaaka amahumi kabiri ey'obuhuluundu, neende 
ohwemeeda aakulu, abo boosi abali nibanyala ohuchia ohulwaana ebiita nibo: 

33obuungi bw'abaandu batula mu nono ya Efuraimu bwali, elifu amahumi kane, 
neende emia chitaanu (40,500). 

34Abaandu ba Manaase, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

35obuungi bw'abaandu batula mu nono ya Manaase bwali, elifu amahumi kadatu 
neende chibiri, neende emia chibiri (32,200). 

36Abaandu ba Bbenjamini, ohweema hu lwiibulo lwaabwe, ohweema hu 
madaala kaabwe, ohweema hu nyuumba cha basaabwe, ohweema hu buungi 
bw'ameeta, buli mwiimirisi, buli w'esisaacha ohutulira elalira hu myaaka 
amahumi kabiri ey'obuhuluundu, neende ohwemeeda aakulu, abo boosi abali 
nibanyala ohuchia ohulwaana ebiita nibo: 

37obuungi bw'abaandu batula mu nono ya Bbenjamini bwali, elifu amahumi 
kadatu neende chitaanu, neende emia chine (35,400). 

38Abaandu ba Daani, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

39obuungi bw'abaandu batula mu nono ya Daani bwali, elifu amahumi 
kasaasaba neende chibiri, neende emia chitaanu-na-chibiri (62,700). 

40Abaandu ba Aseri, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

41obuungi bw'abaandu batula mu nono ya Aseri bwali, elifu amahumi kane 
neende ndala, neende emia chitaanu (41,500). 

42Abaandu ba Nafutaali, ohweema hu lwiibulo lwaabwe, ohweema hu madaala 
kaabwe, ohweema hu nyuumba cha basaabwe, ohweema hu buungi bw'ameeta, 
buli mwiimirisi, buli w'esisaacha ohutulira elalira hu myaaka amahumi kabiri 
ey'obuhuluundu, neende ohwemeeda aakulu, abo boosi abali nibanyala ohuchia 
ohulwaana ebiita nibo: 

43obuungi bw'abaandu batula mu nono ya Nafutaali bwali, elifu amahumi 
kataanu-na-chidatu, neende emia chine (53,400). 

44Bano nibo abo boosi abanyala ohubalwa, ba Musa neende Arooni babala 
nibahoonyerwaho neende abeemirisi ba Yisiraeli, abasaacha ehumi neende 
babiri, buli otula nga ahihirira enyuumba ya laatang'ene. 

45Mani obuungi bw'abaandu boosi aba Yisiraeli, ohweema hu nyuumba cha 
basaabwe, ohutulira hu myaaka amahumi kabiri neende ohwemeeda aakulu, 
buli musaacha onyala ohuchia yalwaana ebiita mu Yisiraeli 

46obuungi bwoosi ohuyirira alala bali, elifu emia chisaasaba neende chidatu, 
emia chitaanu neende amahumi kataanu (603,550). 

47Nae Abaleefi boosi haba sibabalirwa hu nono chiindi, 

48olwohuba Omwaami yali niyaboolera Musa ati, 

49“Nooba noobala abaandu ababa nibanyala ohuhalaabana mu biita, otayiriramo 
neende enono ya Leefi daawe. 

50Mu bweyaango obwo, bukula Abaleefi boosi obateeho omulimo 
kw'ohuhalaabana mu Yeema ly'Ohubaao hwaange, alala neende ebiindu byoosi 
ebirichiiraho. Nibo abachia ohulikiingaanga alala neende ebiindu byoosi 
ebyahwo, bahalaabanemo, mani boombahe ekaambi yaabwe yilyebodoohanie. 

51Mani buli lu munawuyiaanga ekaambi yeeng'we, Abaleefi nibo 
abanakiingaanga Eyeema elyo mani bachia balyoombahira mu buli abuundu 
ayaaha yi munabechaanga nimwoombahemo ekaambi yeeng'we. Omuundu 
wuundi yeesi ochia ohusudaanga hu Yeema, aneetwaanga. 

52Abaisiraeli badoong'ereyo boosi nibo abachia ohwoombahaanga ekaambi, mu 
buli mukaanda, buli musaacha neende omukaanda kwae, haandi neende 
ebbeendera yae yeeng'ene. 

53Nae Abaleefi nabo bachia ohwoombahaanga ekaambi yaabwe nibebodoohania 
Eyeema elyo ohuliliindaanga, hu abuleo omuundu yeesi onyala ohusuda yi riri 
mani asiingise etima lyaange ohwiihira hu luyia luno lwoosi olwa Yisiraeli.” 

54Mani abaandu ba Yisiraeli boosi bahola buli siindu si Omwaami yali n'alagiire 
Musa. 

Ohubala 2 

Endekeha y'enono mu kaambi 

1Omwaami yaberesa Musa neende Arooni, ebilagiro bino biti. 

2Abaisiraeli niboombaha ekaambi, buli musaacha achia ohubechaanga aasi 
w'eliita ly'omukaanda kwae, haandi neende aasi w'ebbeendera y'enyuumba yae 
yeene. Ekaambi yino yihoyeere ohwoombahwa niyibodoohana Eyeema. 

3Mani abo abahoyeere ohwoombahira ebukwe eyitingaalire ebukwe, bahoyeere 
ohuba nibali hu sikero sy'ekaambi ya Yuda, mu mikaanda kyaabwe, omwiimirisi 
w'abaandu ba Yuda naali Nahasoni omwaana w'Aminadaabbu, 

4amaye kae nga kabalirwe ohwoola elifu amahumi kataanu-na-kabiri neende 
emia chisaasaba (70,600). 

5Abo abahoyere ohwoombaha nibamuloondaho bahoyere ohuba ab'enyuumba 
ya Yisakari, omwiimirisi w'abaandu ba Yisakari naali Netaneeli omwaana wa 
Suari, 

6amaye kae nga kabalibwa ohwoola elifu amahumi kataanu neende chine 
neende emia chine (54,400). 

7Mani ohuloondyaho enyuumba ya Sebbulooni, omwiimirisi w'abaandu ba 
Sabbulooni naali Eliabbu omwaana wa Heloni, 

8amaye kae nga kabalibwa ohwoola elifu amahumi kataanu neende chitaanu-
na-chibiri neende emia chine (57,400). 

9Mani obuungi bwoosi alala obw'abaandu bali mu kaambi ya Yuda, ohweema hu 
mikaanda kyao, buhoyere ohuba elifu emia ndala neende amahumi kataanu-na-
kadatu neende chisaasaba, neende emia chine (186,400). Bano nibo abahoyere 
ohutaangiramo nibakeenda nibahuumba. 

10“Nae ohutulira emwaalo, yihoyeere ohubaayo esikero sy'ekaambi ya Rubbeeni 
mu mikaanda kyayo, omwiimirisi w'abaandu ba Rubbeeni naali Elisuuri 
omwaana wa Sedewuri, 

11amaye kae nikabalibwa ohwoola elifu amahumi kane neende chisaasaba 
neende emia chitaanu (46,500). 

12Nae abo abahoyere ohwoombaha nibamuloondyaho bahoyere ohuba 
ab'enyuumba ya Simeoni, omwiimirisi w'abaandu ba Simeoni naali, Selumieli 
omwaana wa Surisadai, 

13amaye kae nga kabalibwa ohwoola, elifu amahumi kataanu, chitaanu-na-chine 
neende emia chidatu (59,300). 

14Mani ohuloondyaho enyuumba ya Gaadi, omwiimirisi w'abaandu ba Gaadi 
naali Eliasafu omwaana wa Reweli, 

15amaye kae nga kabalwa ohwoola elifu amahumi kane neende chitaanu, emia 
chisaasaba, neende amahumi kataanu (45,650). 

16Obuungi bwoosi obw'ekaambi ya Rubbeeni, mu mikaanda kyaabwe, yihoyeere 
ohuba elifu emia ndala neende amahumi kataanu neende ndala, emia chine 
neende amahumi kataanu (151,450). Bano bahoyere ohuba aboohubiri ohutula. 

17“Mani bulaanu, akatikaati w'emikaanda kibiri kitaangira kino, neende kibiri 
kiheneerehayo, niwo yi Baleefi bachia ohuhuumbiraanga nibakiingire Eyeema 
lino. Buli mukaanda kuchia ohuhumbaanga mu tekeha yikwombahiramo 
ekaambi yakwo, buli kutula nikuli aasi w'ebbeendera yakwo. 

18“Ohutulira emuumbo, yihoyeere ohubaayo esikero sy'ekaambi ya Efuraimu 
mu mikaanda kyaabwe, omwiimirisi w'abaandu ba Efuraimu naali Elisaama 
omwaana w'Amihudi, 

19amaye kae nga kabalwa ohwoola elifu amahumi kane neende emia chitaanu 
(40,500). 

20Mani abamuloondaho bachia ohuba enyuumba ya Manaase, omwiimirisi 
w'abaandu ba Manaase naali Gamalieli omwaana wa Pedahisuri, 

21amaye kae nikabalwa ohwoola elifu amahumi kadatu-na-chibiri neende emia 
chibiri (32,200). 

22Mani ohuloondyaho enyuumba ya Bbenjamini, omwiimirisi w'abaandu ba 
Bbenjamini naali Abbidaani omwaana wa Gideoni, 

23amaye kae nga kabalwa ohwoola elifu amahumi kadatu neende chitaanu 
neende emia chine (35,400). 

24Obuungi bwoosi obw'ekaambi ya Efuraimu, mu mikaanda kyaabwe, bwali 
elifu emia ndala neende chitaanu-na-chidatu, neende emia ndala (108,100). Bano 
bachia ohuba aboohudatu ohuchia ohuhuumba. 

25“Ohutulira emukulu, yihoyeere ohubaayo esikero sy'ekaambi ya Daani, mu 
mikaanda kyayo, omwiimirisi w'abaandu ba Daani naali Ahieseeri, omwaana wa 
Amisadaayi, 

26amaye kae nikabalwa ohwoola elifu amahumi kasaasaba neende chibiri, 
neende emia chitaanu-na-chibiri (62,700). 

27Nae abo abahoyere ohwoombaha nibamuloondaho nibo enyuumba y'Aseri, 
omwiimirisi w'abaandu ba Aseri naali Pagieli omwaana w'Okirani, 

28amaye kae nikabalwa ohwoola elifu amahumi kane neende ndala, neende emia 
chitaanu (41,500). 

29Mani ohuloondaho ni enyuumba ya Nafutaali, omwiimirisi w'abaandu ba 
Nafutaali naali Ahira omwaana wa Enani, 

30amaye kae nikabalwa ohwoola elifu amahumi kataanu neende chidatu neende 
emia chine (53,400). 

31Obuhoongo bwoosi obw'ekaambi ya Daani bwali elifu emia ndala neende 
amahumi kataanu neende chitaanu-na-chibiri, neende emia chisaasaba 
(157,600). Bano nibo abahoyere ohumaliiriha ohutula ohuchia ohuhuumba, koti 
lu buli sikero siri.” 

32Mani obuungi bwoosi alala obw'abaandu ba Yisiraeli abeyandiikisiraanga mu 
mikaanda, buli mukaanda kwoong'ene, bwali obwoola elifu emia chisaasaba 
neende chidatu, neende emia chitaanu neende amahumi kataanu (603,550). 

33Mani koti sa lu Omwaami yali n'alagiire Musa, Abaleefi haba sibabalirwa alala 
neende abaandu ba Yisiraeli baandi. 

34Mani abaandu ba Yisiraeli bahola buli siindu si Omwaami yali n'alagiire Musa. 
Beecha boombaha ekaambi, buli muundu naali aasi w'ebbeendera yae, mani 
nibeecha nibahuumba, buli otula naali mu luyia lwae lweene. 

Ohubala 3 

Abaana b'Arooni 

1Lino nilyo edaala elyali ely'Arooni neende Musa mu siha si Omwaami yeecha 
yaalomalomeramo neende Musa hu Lugulu Sinai. 

2Arooni yali neende abaana bane: Nadabbu, owali omuhuluundu, Abbihu, 
Eliasaari, neende Yitamaari. 

3Bano bachuhwaho amafuta, baawulwa ohuba abalaamisi, 

4nae Nadabbu neende Abbihu beetwa lubayaana omuliro kutaali omwoolerefu 
eyiri Omwaami nibali mu siparara sya Sinai. Haandi sibali nibeebulaho abaana 

daawe, mani Eliasaari neende Yitamaari nibo abahalaabanaanga koti abalaamisi 
mu biha bi Arooni yali n'asisiiri omulamu. 

Abaleefi badoolwa ohuhalaabaniraanga abalaamisi 

5Omwaami yaboolera Musa ati, 

6“Chia otuseyo enono ya Leefi obadoole ohuba abahalaabani b'Arooni 
omulaamisi. 

7Bano nibo abachia ohuholaanga omulimo kwoosi okudahibwa hu Yeema 
ly'Ohubaao hwaange, haandi neende ohuholaanga ebiindu bihoyera abalaamisi, 
haandi neende hulw'omukaanda kw'abaandu kuno kwoosi. 

8Bahoyere ohulindaanga ebiindu byehoonyerwa mu Yeema, haandi 
bahalaabanira Abaisiraeli boosi abadoong'ereyo. 

9Obufunaanibwa bu Baleefi bali nabwo bwoong'ene ni ohuhalaabaniraanga 
Arooni alala neende abaana bae. 

10Ochia ohutoongola Arooni neende abaana bae ohuba nibo abahoyere 
ohuholaanga emirimo kyoosi ekihoyeere obulaamisi; oyo yeesi oteemaho 
ohukiholaanga aba achia ohwiitwaanga.” 

11Omwaami yaboolera Musa ati, 

12 “Bonaho, mbano mbukuule Abaleefi ohubatusa mu baandu ba Yisiraeli, mu 
bweyaango bwa buli mwaana waamberi omwiikula-nda yeesi oli mu baandu ba 
Yisiraeli. Abaleefi bachia ohubechaanga abaandu baange syeeng'ene, 

13olwohuba abaamberi boosi baange nibo; hu ludaalo lu ndeeteraho abaamberi 
boosi mu syaalo sy'e Misiri, ndeeyawulira omweene abaamberi boosi abali mu 
Yisiraeli, ab'abaandu alala neende ab'ebisolo byoosi bichia ohubechaanga 
ebyaange syeeng'ene: Ese niise Omwaami.” 

Ohubalwa hw'Abaleefi 

14Mani mu siparara sya Sinai Omwaami haandi yalagira Musa, 

15ohwandiika Abaleefi ohweema hu njia neende amadaala, haandi 
niyandiikisaanga buli mwaana w'esisyaani ow'omwoosi mulala oba ohuhiraho 
ao obuhuluundu, 

16Musa yahola atyo. 

17Mani bano nibo abali abaana ba Leefi koti lu bali nibalaangwa: Gerisoni neende 
Kohati neende Merari. 

18Haandi kano niko ameeta k'abaana ba Gerisoni ohweema hu madaala kaabwe: 
Libbini neende Simei. 

19Haandi neende abaana ba Kohati ohweema hu madaala kaabwe: Amuramu, 
Yisaari, Hebburoni, neende Wusieli. 

20Haandi abaana ba Merari ohweema hu madaala kaabwe: Mahili neende Musi. 
Kano niko amadaala k'Abaleefi ohweema hu nyuumba cha basaabwe. 

21Enono ya Gerisoni yalimo amadaala ka Libbini neende Simei. 

22Obuungi bw'abaandu b'esisaacha abali omwoosi mulala neende ohuhiraho ao, 
abaandiikwa bali Elifu chitaanu-na-chibiri, neende emia chitaanu (7,500). 

23Enono yino yali niyihoyeere ohwoombaha ekaambi emuumbo emukoongo 
w'Eyeema, 

24alala neende Eliasafu omwaana wa Laeli koti omuhunuufu w'enono. 

25Abo nibo abali nibafunaanibwa neende ebidiira hu Yeema byoosi, 
esifuunihaho syomuukati, esifuunihaho syohumukulu, epasya y'omumwiingira, 

26epasya chisitirira olwaanyi echebodoohania Eyeema neende alutaari, haandi 
neende epasya y'ohumwiingira kwoomulwaanyi. Haandi bano nibo abali 
neende obufunaanibwa bwoosi obw'obuhalaabani budiirana hu biindu bino 
byoosi. 

27Enono ya Kohati yalimo amadaala k'Amuraamu, Yisaari, Hebburoni, neende 
Wusieli. 

28Obuungi bw'abaandu b'esisaacha abali omwoosi mulala neende abahira ao, 
ababalwa bali elifu chitaanu-na-chidatu, neende emia chisaasaba (8,600). 

29Enono yino nilwo lu yali niyihoyeere ohwoombaha ekaambi emwaalo 
w'Eyeema lino, 

30alala neende Elisafani omwaana wa Wusieli koti omuhunuufu w'enono. 

31Bano bali neende obufunaanibwa bw'Esanduuku ly'Endagaano, emeesa, 
esiteeni sy'amataara, alutaari choosi, neende ebyehoonyerwa byoosi bi 
balaamisi beehoonyeraanga mu Abuundu Woolerefu, haandi neende epasya yiri 
mu mulyaangiro kuchia Abuundu Ahiramo Obwoolerefu. Haandi nibo abali 
neende obufunaanibwa budiira hu buhalaabani bwoosi obudiirana hu biindu 
bino byoosi. 

32Omuhunuufu w'Abaleefi boosi yali Eliasaari w'Arooni omulaamisi. Wuno niye 
owali n'afunaanibwa neende abo boosi abali nibahalaabaniraanga Abuundu 
Woolerefu. 

33Enono ya Merari yalimo amadaala ka Mahili neende Musi. 

34Obuungi bw'abaandu b'esisaacha abali omwoosi mulala oba ohuhiraho ao, 
abaandiikiswa bali elifu chisaasaba neende emia chibiri (6,200). 

35Enono yali niyihoyeere ohwoombaha ekaambi yaalwo emukulu w'Eyeema, 
alala neende Surieli omwaana w'Abbihaili koti omuhunuufu w'enono eyo. 

36Bano bali nibabeereswa obufunaanibwa bw'efureemu ch'Eyeema, emiguulo, 
emisiiro, ebyeemero, alala neende ebyohufubihaho byoosi. Bali neende 
obufunaanibwa bw'obuhalaabani bwoosi budiirana hu biindu bino byoosi. 

37Haandi lwosi bali neende obufunaanibwa bw'emisiiro, obweemero, 
ebihoongo, neende emikoye, by'olwaanyi lw'erwaanyi. 

38Musa neende Arooni neende abaana bae boosi abali nibahoyere 
ohwoombahira mu moni w'Eyeema hu lwaande lw'ebukwe. Bano bali neende 
obufunaanibwa bw'ohuholaanga emirimo kyali nikihoyere ohuholwaanga 
Abuundu Woolerefu hulw'abaandu ba Yisiraeli. Oyo yeesi owakesaangaho 
ohukihola yalichiingi nahoyeere ohwiitwaanga sa. 

39Obuungi bwoosi obw'Abaleefi b'esisaacha abali omwoosi mulala, oba 
ohuhiraho ao, ba Musa yaandiikisa ohweema hu njia, ohweema hu silagiro 
sy'Omwaami bwali elifu amahumi kabiri neende chibiri (22,000). 

Abaleefi babukula obweyaango bw'Abasyaani beebulwa abaamberi 

40Omwaami yaboolera Musa ati, “Bala abaandu b'esisaacha boosi abaamberi 
abali mu baandu ba Yisiraeli, ohutulira hu w'omwoosi mulala obuhuluundu 
neende ohuniina aakulu, noobabala neende ameeta kaabwe. 

41Haandi ochia neende ohuumbalira Abaleefi bosi Ese Niise Omwaami mu 
bweyaango bw'abaamberi boosi abali mu baandu ba Yisiraeli, haandi neende 
eng'oombe ch'Abaleefi mu bweyaango bw'ebyaamberi biri mu ng'oombe 
ch'abaandu ba Yisiraeli.” 

42Musa yafukiirira, mani yeecha yaandiikisa abaandu b'esisaacha baamberi 
boosi 

43ab'omwoosi mulala obuhuluundu neende ohuhiraho ao; mani obuungi 
bwaaba elifu amahumi kabiri neende chibiri, neende emia chibiri neende 
amahumi kataanu-na-kabiri neende badatu (22,273). 

44Omwaami haandi yaboolera Musa ati, 

45“Bulaanu, yaanayo Abaleefi babe abaange syeeng'ene, mu bweyaango 
bw'abasyaani Baisiraeli baamberi boosi, haandi omale oyaane ebituke byoosi 
eby'Abaleefi mu bweyaango bw'ebyaamberi byoosi by'ebituke by'Abaisiraeli. 

46Nae koti lu basyaani baamberi Baisiraeli bahira obuungi neende emia chibiri 
neende amahumi kataanu-na-kabiri neende badatu (273), ohoyere 
ohununulaanga niwekoboseraho abasyaani Baisiraeli baandi. 

47Mani hu buli musyaani mulala tungaanga ebituundu bitaanu eby'efeesa, 
ohweema hubikero byateebwao, 

48mani obereseenge eseende chino Arooni neende abaana bae.” 

49Musa yesi yafukiirira mani yaabukula 

50ebituundu by'efeesa elifu ndala, neende emia chidatu neende amahumi 
kasaasaba neende bitaanu (1,365) 

51mani n'abiberesa Arooni neende abaana bae. 

Ohubala 4 

Emirimo kiholwa neende enono y'Abaleefi ba Kohati 

1Omwaami yaboolera Musa 

2ohubala abaandu b'enono y'Esileefi ya Kohati mu nono ndiidi neende mu 
madaala, 

3haandi neende ohwandiika abasaacha boosi abali neende emyaaka akatikaati 
w'emyaaka amahumi kadatu neende amahumi kataanu abahoyera ohuholaanga 
emirimo mu Yeema ly'Ohubaao hw'Omwaami. 

4Obuhalaabani bwaabwe budiira hu biindu byoolerefu bihiramo. 

5Omwaami yaberesa Musa ebilagiro bino biti. Nisiri esiha sy'ohusakuuliramo 
ekaambi, Arooni neende abaana bae bachicheenge mani beengira mu Yeema, 
ohwiisa aasi epasya yiri mu moni w'Esanduuku ly'Endagaano, mani bamala 
bayibwiiha hu sanduuku elyo. 

6Bachia haandi ohubwiihaangaho eseero terere, haandi babaambulaho engubo 
ya bbulu humukulu, mani bamala basosehamo emisiruunga ky'ohukiingira. 

7Bachia ohubaambulaanga engubo ya bbulu hu meesa hulw'emigaati kiba 
nikiyaanirwe eyiri Omwaami, mani hu bamala bataaho ebbakuli, neende 
otubbakuli tw'obubbaani, ebbakuli ch'ebiyaanwa, haandi neende ejaagi 
ch'ebiyaanwa by'efiini. Esiha syoosi emigaati kihoyere ohubechaanga hu meesa 
ohwo. 

8Bahoyere ohubaambulaanga engubo ya ranjaai hu biindu bino, haandi neende 
ohutechaangaho esibwiihaho sy'eseero terere, haandi neende 
ohusosehaangamo emisiruunga kikiinga. 

9Bachia ohubukulaanga engubo ya bbulu mani bayibwiiha hu siteeni 
sy'amataara, neende amataara kahwo keene, magalo, eture, haandi ebikiingiro 
byoosi eby'amafuta k'enaasi. 

10Bachia ohusiboyaanga alala neende ebiindu byasyo byoosi mu seero terere 
elibibwiihaho, mani bamala babigeeng'a hu fureemu yibikiingaanga. 

11Ohuloondyaho, bachia ohubaambulaanga engubo ya bbulu hu alutaari 
y'efeesa, mani bafuunihaho eseero terere, hu bamala basosehamo emisiruunga 
kikiinga. 

12Bachia ohubukulaanga ebyehoonyerwaanga byoosi mu Abuundu Woolerefu, 
babiboe mu ngubo ya bbulu, haandi bafuuniheho eseero terere humukulu 
wabyo, mani bamale babigeeng'e hu fureemu yibikiinga. 

13Bachia ohumalaangaho ekohe liri koti ewula lyoosi hu alutaari ohwo, 
babaambuleho engubo ya papo humukulu. 

14Bachia ohutechaangaho neende ebiindu byoosi ebyehoonyerwaanga mu 
huhalaabanira hu alutaari koti: ebihalaangiro, amalobo, ebitiiyo, alala neende 
ebbeseeni cheene. Hu beemeo bafuuniheho eseero terere, haandi basosehemo 
emisiruunga kikiinga. 

15Mani esiha nisyahoola esy'ohusakuuliramo ekaambi, enono ya Kohati yichia 
ohwiicha ohukiingaanga ebiindu bilafu bino Arooni alala neende abaana bae 
nibanabechaanga nibamalire ohubibwihaho alala neende ebiindu byoosi 
byahwo bichiiraho. Enono ya Kohati haba siyihoyere ohudiiraho hu biindu 
byoolerefu bino daawe, ataali ao baba bachia ohufwichaanga sa. Mani kino nikyo 
emirimo ki nono ya Kohati yihoyeere ohuholaanga buli lu Yeema linabechaanga 
nilikeeswa. 

16Eliasaari omwaana wa Arooni omulaamisi niye ochia ohubechaanga neende 
obufunaanibwa bw'Eyeema lyoosi, haandi neende amafuta k'amataara, 
obubbaani, ebiyaanwa byeemere, amafuta akaawula, haandi neende buli siindu 
syoosi esiri mu Yeema esyamala ohuyaanwa eyiri Omwaami. 

17Omwaami yaboolera Musa neende Arooni ati, 

18“Mutalehaanga enono ya Kohati 

19yiitwa neende ohuyilehaanga yisuda aambi neende ebiindu bihiramo obulafu 
bino. Mani ohukayira sino ohuholehana, Arooni neende abaana bae bahoyere 
ohuchichaanga beengira mukati mani bakaba buli muundu omulimo kwaaba 
nahoyeere ohuholaanga, haandi neende ohubabooleraanga buli muundu 
esiindu syaaba n'ahoyeere ohukiingaanga. 

20Nae Abakooha nibeecha beengira mu Yeema, mani baabonaho sa bati 
abalaamisi nibali ohutekeha ebiindu bilafu bino ohuwuuyiswa, baba bachia sa 
ohufwiirao.” 

Emirimo kiholwa neende enono y'Abaleefi ba Gerisoni 

21Omwaami yaboolera Musa 

22ohubala abaandu ohw'enono y'Esileefi ya Gerisoni, mu njia ndiidi, neende mu 
madaala, 

23haandi neende ohwandiika abasaacha boosi abali neende emyaaka akatikaati 
w'emyaaka amahumi kadatu neende emyaaka amahumi kataanu abahoyere 
ohuhola emirimo mu Yeema ly'Ohubaao hw'Omwaami. 

24Bano baba bachia ohuba neende obufunaanibwa bw'ohukingaanga ebiindu 
bino biti: 

25Eyeema, esiribwiihaho syomukati, esiribwiihaho syohumukulu, esibwiihaho 
sy'eseero terere esy'ohumukulu bweene, epasya yoohumulyaango, 

26epasya choosi, alala neende emikoye ky'olukaka lusita olwaanyi 
lwebodoohania Eyeema neende alutaari, epasya chohu mulyaango kw'alwaanyi, 
alala neende ebiindu byoosi ebyehoonyerwa mu huwambaanianga alala ebiindu 
bino byoosi. Bano nibo abachia ohufukiirirwaanga ohuholaanga emirimo kino 
kyoosi ekidiira hu biindu bino. 

27Musa neende Arooni bachia ohuhoyera ohubonaanga bati Abagerisoni nibo 
boong'ene abanaholaanga emirimo kino kyoosi haandi neende ohukiingaanga 
buli siindu si Arooni neende abaana bae babatuma ohukiinga. 

28Kuno nikwo okunabechaanga omulimo kw'Enono ya Gerisoni mu Yeema: 
bachia ohukuholeraanga aasi wa Yitamaari omwaana w'Arooni omulaamisi. 

Emirimo kiholwa neende enono y'Abaleefi ba Merari 

29Omwaami yaboolera Musa ohubala abaandu b'enono y'Esileefi ya Merari, mu 
njia ndiidi, neende mu madaala, 

30haandi neende ohwandiika abasaacha boosi abali neende emyaaka kiri 
akatikaati w'emyaaka amahumi kadatu neende emyaaka amahumi kataanu 
abahoyera ohuhola emirimo mu Yeema ly'Ohubaao hw'Omwaami. 

31Bano bahoyere ohukiingaanga efureemu choosi, emitaliimbo, emisiiro, alala 
neende obweemero bw'Eyeema, 

32haandi neende emisiiro, obweemero, ebihoongo, alala neende emikoye kyoosi 
ky'esiruwa syeebodoohania Eyeema, neende ebiboya byoosi 
byehoonyerwaanga mu hubiyambaania alala. Buli musaacha achia 
ohufunaanibwa ohukiingaanga ebiindu bikabuhaane bi baba nibamuboleere. 

33Mani kuno nikwo omulimo kw'enono ya Merari mu buhalaabani bwaabwe mu 
Yeema: bachia ohubwooseresaanga nibali aasi w'obwiimirisi bwa Yitamaari 
omwaana w'Arooni omulaamisi. 

Ohubalwa hw'Abaleefi 

34Musa neende Arooni alala neende abeemirisi baandi babala abasyaani 
b'Abakohati, mu madaala kaabwe, haandi neende mu nyuumba cha basaabwe, 

35ohutulira hu bali neende emyaaka amahumi kadatu ky'obuhuluundu 
ohwoolera elalira hu myaaka amahumi kataanu eky'obuhuluundu, buli muundu 
ohoyera ohwiingira mu buhalaabani bw'ohuhola emirimo mu Yeema 
ly'Ohubaao hw'Omwaami; 

36mani obuungi bwaabwe ohweema hu buli daala bweecha bwaaba elifu chibiri 
neende emia chitaanu-na-chibiri neende amahumi kataanu (2,750). 

37Buno nibwo obwali obuungi bw'amadaala k'Esikohati, boosi 
abahalaabanaanga mu Yeema ly'Ohubaao hw'Omwaami, ba Musa neende 
Arooni babala ohweema huhulagira hw'Omwaami neende Musa. 

38Obuungi bw'abaana ba Gerisoni, mu madaala kaabwe, neende mu nyuumba 
cha basaabwe, 

39ohutulira hu myaaka amahumi kadatu eky'obuhuluundu, ohwoolera elalira hu 
myaaka amahumi kataanu eky'obuhuluundu, buli muundu ohoyera ohwiingira 
mu buhalaabani bw'ohuholera mu Yeema ly'Ohubaao hw'Omwaami 

40obuungi bwaabwe mu madaala kaabwe neende amayuumba ka basaabwe 
bwali, elifu chibiri neende emia chisaasaba neende amahumi kadatu (2,630). 

41Buno nibwo obwali obuungi bw'amadaala k'abaana ba Gerisoni, boosi 
abahalaabaniraho mu Yeema ly'Ohubaao hw'Omwaami, ba Musa neende Arooni 
babala ohweema hu silagiro sy'Omwaami. 

42Obuungi bw'amadaala k'abaana ba Merari, mu madaala kaabwe neende mu 
nyuumba cha basaabwe, 

43ohutulira elalira hu myaaka ky'obuhuluundu amahumi kadatu ohwoola hu 
myaaka ky'obuhuluundu amahumi kataanu, buli muundu owali n'ahoyera 
ohwiingira mu buhalaabani bw'ohuhola emirimo mu Yeema ly'Ohubaao 
hw'Omwaami 

44obuungi bwaabwe mu madaala bwali, elifu chidatu neende emia chibiri 
(3,200). 

45Bano nibo ababalwa mu madaala k'abaana ba Merari, ba Musa neende Arooni 
babala ohweema hu silagiro sy'Omwaami ohubitira mu Musa. 

46Abo boosi ababalwa hu Baleefi, ba Musa neende Arooni neende abeemirisi ba 
Yisiraeli babala mu madaala kaabwe neende mu nyuumba cha basaabwe, 

47ohutulira hu myaaka ky'obuhuluundu amahumi kadatu neende emyaaka 
ky'obuhuluundu amahumi kataanu, ekya buli muundu ohoyera ohwiingira 

ohuhola emirimo ky'ohuhalaabana haandi neende ohuhola emirimo 
ky'ohukingaanga ebisito mu Yeema ly'Ohubaao hw'Omwaami, 

48abo abali nibabalwa hu beene abo bali elifu chitaanu-na-chidatu, neende emia 
chitaanu neende amahumi kataanu-na-kadatu (8,580). 

49Ohweema hu silagiro sy'Omwaami ohubitira mu Musa, buli muundu 
yabereswaanga omulimo kwae yeeng'ene okw'ohuhalaabanaanga oba 
ohukiingaanga; mani nilwo sa lu yababalaanga, koti lu Omwaami yali n'alagiire 
Musa. 

Ohubala 5 

Abaandu baliho omusiro 

1Omwaami yaboolera Musa ati, 

2“Lagira abaandu ba Yisiraeli ohwiirusa ohumala mu kaambi buli muundu yeesi 
oli neende obulwaae bubi obw'esihoba, oba oliho hu mubiri kwae esiindu 
sisulula syoosi neende oyo yeesi oliho omusiro ohweema hu hwegeeng'a hu 
mulaambo kwoosi. 

3Tuse erwaanyi, abaandu bano boosi abali ab'omukwoobo ohweema koti 
emiduunga ky'ediini kiri, hu bahaye ohubaha ekaambi yoosi omukwoobo okwo, 
mu ese mweene ndamenya mu baandu baange.” 

4Abaisiraeli bafukiirira mani beerusa abaandu bali batyo boosi baatula mu 
kaambi, koti lu Mwaami yali yababoolera ohuhola. 

Engeri y'ohutuungiramo ebibi biba nibyaholwa 

5 Omwaami yaberesa Musa 

6ebilagiro biloondaho bino hulw'abaandu ba Yisiraeli. Omuundu yeesi niyeehola 
otaali omweesikwa eyiri Omwaami, mani yaaholera owaasye esiindu sihyaamu, 

7ahoyere ohuchia mani yeeyolobya esyonoono syae esyo, mani yoobba efaini 
enjichufu, haandi yameedaho amahumi kabiri kabuli emia y'efaini eyo, eyiri 
omuundu yaaba niyakosera. 

8Nae omuundu yi yakosera naaba niyamala ohufwa, nihaandi abulaho omwiiho 
wae w'aambi owadoong'ao, yi bahoyere ohutuunga efaini eyo, yiba yichia 
ohubeereswa Omwaami hulw'omulaamisi. Efaini yino yiba yemeeda hu koondi 
emiiku eliba nilyehoonyerwa ohuhola omuduunga kw'ohulabiswa omuundu 
oba n'aliho omusaango. 

9Haandi buli siindu sy'obuhoonyi syoosi si Baisiraeli bayaana eyiri Omwaami, 
siba siri esy'omulaamisi yi baba nibasidiisire. 

10Buli mulaamisi yeesi ahoyeere ohubihaanga ebiyaanwa bino ebiba 
nibimudiisirwe. 

Emisaango ky'abahasi bali neende abasaacha bataali abeesikwa 

11Omwaami yalagira Musa ati, 

12“Chia oboolere abaandu ba Yisiraeli oti, omuhasi w'omuundu yeesi naakota 
mani yaamuholera ebiindu bitaali eby'obweesikwa, 

13omusaacha wuundi niyeyalisa nae koti omusaacha wae, mani byaakiswa eyiri 
wamwe yaahaya ohubimanyaho, mani yaahaywa ohufuumbula kata neende 
omweene niyamala ohweebaha omukwoobo okwo, nihaandi abulao omuloli 
yeesi onyala ohumulumirisa, koti lwaaba natadiirwa naali ohusihola, 

14nae omwooyo kw'embaliha nikudiira omusaacha wae oyo, mani yadiirira 
omuhasi wae oyo embaliha aba niyebahire omukwoobo; oba omwooyo 
kw'embaliha nikumudiira, mani yadiirira omuhasi wae oyo embaliha, kata 
neende naaba n'atebaha omukwoobo; 

15omusaacha oyo aba ahoyere ohuyira omuhasi wae oyo eyiri omulaamisi, mani 
yaamuleetera esiyaanwa sihoyera omuhasi oyo, silala sy'ehumi sy'obusye 
bw'amabere masuungu; haba saabuchuhaho amafuta koosi daawe, haandi haba 
sataaho obubbaani bwoosi, olwohuba sino siba siri esiyaanwa sy'emere 
sy'embaliha, esiyaanwa sy'emere sy'esichuliso, ohwebwaaba esiichuliso.” 

16Mani omulaamisi aba achia ohusudya aambi omuhasi oyo, mani ate omuhasi 
oyo mu moni w'Omwaami; 

17mani omulaamisi aba achia ohubukula amaachi moolerefu akali mu sidayiro 
sy'eloba, haandi abukuleho hu lufu luli mu bweeru bw'Eyeema, alusaase mu 
maachi ako. 

18Mani omulaamisi aba achia ohuta omuhasi oyo mu moni w'Omwaami, 
atuumbulule efwiiri ly'omutwe kw'omuhasi oyo, mani ate esiyaanwa sy'emere 
sy'esiichuliso mu mahono kae, esiba nisiri esiyaanwa sy'emere sy'embaliha. 
Mani omulaamisi nae aba achia ohuba n'akiingire amaachi malulu akaleeta 
esibwaabo. 

19Bulaanu, omulaamisi aba achia ohuhola omuhasi oyo afukiirisanie neende 
esichubo sino koti lu silomwalomwa neende omulaamisi siti, “Nooba 
nootayiraane, haba soochia ohuholwaho esyonoono syoosi neende esibwaabo 
si maachi kano kaleeta. 

20Nae nooba noyiraane, 

21Omwaami ahoya yaahola eliita lyao lyaaba esibwaabo mu baandu bao. 
Omwaami ahoya yabwaaba ebituundu by'obuhasi byao byehuuna alala mani 
enda yao yafwiimba. 

22Amaachi kano kahoya keengira mu nda yao, mani kaakera yafwiimba 
yaayiriha nae ebituundu byao by'obutye byehuuna byeekalira.” Mani omuhasi 
oyo aba achia ohukobolamo ati, “Ese fukiirira; Omwaami ahoya yaahola atyo.” 

23Bulaanu omulaamisi aba achia ohwaandiika aasi esibwaabo sino, amale 
yoosere obwaadiike buno neende amaachi nibukwa mu sidayiro sirimo amaachi 
malulu kano. 

24Mberi n'atahola omuhasi wuno yaang'wa amaachi kano, akaba nikachia 
ohumuleetera obuchuuni bululu, 

25omulaamisi aba achia ohutaangiraanga mberi abukula esiyaanwa sy'obusye 
ohutula mu mahono k'omuhasi oyo, mani abukiinge koti obuyaanwayo eyiri 
Omwaami, mani amala abuyira abuta hu alutaari. 

26Bulaanu aba achia ohubukulaho esifuusi sy'obusye buundi, ohuba koti 
esiyaanwa sy'ohuboneraho sa mani asaambire hu alutaari. Mani luunyuma aba 
achia ohuhola omuhasi oyo ang'we amaachi ako. 

27Mani omuhasi oyo n'aba n'ayiraaneho, amaachi ako kaba kachia ohumuleetera 
obuchuuni bululu; enda yae yiba yichia ohufwiimba yiyirihe, ebituundu 
by'obutye byae byosi byehuune biikalire. Eliita lyae liba lichia ohweehola 
ely'esibwaabo mu baandu bae. 

28Nae naaba nataaliho omusaango kwoosi, haba saaba naachia ohuholwaho 
obubi bwoosi daawe, haandi aba achia sa ohunyala ohwiibulaanga bulai. 

29Lino nilyo elako lihola mu biha by'embaliha, nikali mbwe omuhasi oba 
n'asisiiri mu bunyala bw'omusaacha wae achia yahyaama mani yeebaha 
omukwoobo, 

30oba omwooyo kw'embaliha nikuniina omusaacha mani yadiirira omuhasi wae 
embaliha; mani omusaacha oyo aba achia ohuta omuhasi wae oyo mu moni 
w'Omwaami, mani omulaamisi yeemeo ahole omuhasi wuno koti elako lino 
lyoosi lilaka. 

31Wamwe aba achia ohumalibwaho omusaango, nae omuhasi naaba 
nanyoolehana neende omusaango, aba ahoyere ohusaandisibwa koti lu 
bihoyera. 

Ohubala 6 

Amalako k'abaandu beeholeramo Abanasareeti 

1Omwaami yalagira Musa 

2ohuberesa abaandu ba Yisiraeli ebilagiro bino. Abasaacha boosi oba abahasi 
boosi abahola esichubo sikabuhaaneho ohweehola abanasareeti mani 
beyaanayo abeene eyiri Omwaami 

3baba bahoyere ohusira efiini neende amalwa. Haba sibahoyeere ohung'wa 
esyohung'wa syoosi esyaholwa mu misabbiibbu oba ohulya emisabbiibbu 
kyoosi, emibisi oba emyoomu. 

4Nibasisiiri hu sichubo syaabwe koti abanasareeti, sibahoyeere ohulyaaho 
esiindu syoosi esitula mu misabbiibbu, kata sa emwo oba amoola 
k'emisabbiibbu. 

5Nibasisiiri hu sichubo syaabwe koti abanasareeti, sibahoyeere ohubekaangaho 
efwiiri oba ohuhehetaangaho. Baba nibaboywa neende esichubo sy'endaalo 
choosi bati beyaanayo eyiri Omwaami, mani bachia ohuleha efwiiri lyaabwe 
lihula. 

6Endaalo choosi chaaba niyeetusa yeyira eyiri Omwaami haba saaba n'ahoyere 
ohuchichaanga eyiri omulaambo kwoosi daawe. 

7Kata kwahaba okwa laatang'ene, oba okwa ng'ina, oba okwa mwaanang'ina, 
oba okwa mboochoong'ene, kata nibafwa, haba saachia ohwebaha omukwoobo; 
olwohuba ohweyaanayo hwae eyiri Nasaae biri hu mutwe kwae omweene. 

8Nibaba nibali abanasareeti, baba beyaanayo eyiri Omwaami. 

9Nae efwiiri ly'omunasareeti nilibahwa omukwoobo, olwohuba omusaacha oyo 
oba omuhasi oyo ali aambi muno neende omuundu ofwiire esibwaatuhira, baba 
bahoyere ohuliindaanga endaalo chitaanu-na-chibiri hu beebekaho efwiiri 
lyaabwe; hu banyale ohweehola abataaliho omukwoobo ohweema hu 
muduunga koti lu kudaha. 

10Hu ludaalo lwa hataanu-na-hadatu baleete amabburuuku kabiri oba 
amaguugu kabiri eyiri omulaamisi ena mulyaango kw'Eyeema ly'Ohubaao 
hw'Omwaami. 

11Omulaamisii aba achia ohuyaanayo lala koti esiyaanwa sy'esyonoono nae 
eliindi koti esiyaanwa sisaambwa syaakwa ekohe, ohubaholera omuduunga 
kw'ohulabiswa, hulw'ohwegeeng'a hwaabwe hu mulaambo. Hu ludaalo lweene 
olwo, nilwo lu baba nibachia ohulabisiryaho efwiiri lyaabwe 

12neende ohuyaanayo ebiha byaabwe eyiri Omwaami koti abanasareeti. Ebiha 
biba nibyamala ohubitao haba sibiba nibisiibalibwa daawe, olwohuba efwiiri 
lyaabwe liba nilyali nilyalabiswa, liba nilyamala ohubahwaho omukwoobo. Nae 
koti esiyaanwa sy'ohutuunga ekobi, bahoyere ohuleeta ekoondi yere 
ely'omwaaka mulala kwoong'ene. 

13 Mani abanasareeti nibamala ohwooseresa ebichubo byaabwe, baba bachia 
ohuhola omuduunga kuno. Baba banachia ena mulyaango kw'Eyeema 

14bayaane eyiri Omwaami, ebyaayo bidatu ebibulaho obufwoolwa bwoosi 
daawe: ekoondi yere lala ehole ely'omwaaka mulala hulw'esiyaanwa 
sy'ohusaambwa sikwe ekohe, ekoondi yere lala ehasi ely'omwaaka mulala 

hulw'esiyaanwa sy'esyonoono, haandi neende ekoondi emiiku lala 
hulw'esiyaanwa sy'ohukobola alala. 

15Haandi baba bachia ohuyaanayo esimweero esilaamba esy'emigaati 
kideeherwe nikitaalimo emera: emigaati mihomefu ekideeherwe mu busye 
bukaandiirwe alala neende amafuta k'enaasi neende ebibbisikuuti 
ebibahirweengeho amafuta k'enaasi, haandi ohumeedaho neende ebiyaanwa 
bidahibwa eby'emere neende efiini. 

16Omulaamisi aba achia ohuyaana bino byoosi eyiri Omwaami, mani amala 
ayaane esiyaanwa sy'esyonoono, haandi neende esiyaanwa sy'ohusaambwa 
sikwe ekohe. 

17Ahoyere ohuyaana ekoondi emiiku eyiri Omwaami, koti esiyaanwa 
sy'ohukobola alala, haandi asiyaanire alala neende esimweero sy'emigaati; 
haandi hu yeemeo ayaaneyo ebiyaanwa by'emere neende efiini. 

18Nae hu mulyaangiro kweene okw'Eyeema, ao niwo yi munasareeti aba achia 
ohubekeraho efwiiri lyae lyoosi, mani amale alite hu muliro ohuli 
ohusaambirwa esiyaanwa sy'ohukobola alala. 

19Bulaanu, oluliho lw'ekoondi miiku niluba nilumalire ohudeehwa, omulaamisi 
aba achia ohulubukula alute, niluliho omugaati mulala kutabbaahirwe, neende 
bbisikuuti silala ohutula mu simweero, mu mahono k'omunasareeti. 

20Ohuloondyaho, omulaamisi oyo haandi aba achia ohubiyaanayo byoosi eyiri 
Omwaami koti esiyaanwa sy'enjaulo; bino biba biri esiyaanwa silafu 
esy'omulaamisi, ohumeeda hu sigwoogwo neende esinama sy'ekoondi miiku 
elyo, ohweema hu malako ebiba nibiri eby'omulaamisi oyo. Ebyo nibiba 
nibiweere, omunasareeti oyo aba bulaanu anyala ohung'waaho hu fiini. 

21Bino nibyo ebilagiro bidiira hu banasareeti; nae nikali mbwe omunasareeti 
mweene yeeyamire ohuyaana ebihiraho bi sichubo syae siboola siti ahoyere 
ohuyaana, aba ahoyere ohwooseresa esisuubise syaaba naaholere. 

Ehabi y'obulaamisi 

22Omwaami yalagira Musa 

23ohuboolera Arooni neende abaana bae ohwehoonyeraanga emboosi mu 
huberesaanga ehabi abaandu ba Yisiraeli: 

24Omwaami ahoya yaababeresa ehabi, haandi neende ohubaliinda; 

25Omwaami ahoya yaabakwiira esisa haandi yaabaholera eby'esiroonyo; 

26Omwaami ahoya yaabakwiira esisa haandi yaababeresa omuleembe. 

27Mani Omwaami yeecha n'aboola ati, “Nibachia ohutuumbulaanga eliita 
lyaange ohuba ehabi eyiri abaandu ba Yisiraeli, mba njia ohubaberesaanga 
ehabi.” 

Ohubala 7 

Ebiyaanwa by'abeemeresi 

1Hu ludaalo lu Musa yamaliirisira elalira ohwoombaha Eyeema ly'Ohubaao 
hw'Omwaami, yalichuhaho amafuta mani yalyaawula yaaliyaana alala neende 
ebiindu byalyo byoosi, neende alutaari, neende ebichiiraho byoosi, eyiri 
Omwaami. 

2Mani bulaanu, abahoongo b'enono abali nibahola koti abeemirisi mu njia cha 
Yisiraeli, abasaacha beene bala abali nibo ababalaanga abaandu, 

3baleeta ebiyaanwa byaabwe eyiri Omwaami: ebigaari by'eng'oombe bisaasaba 
neende eng'oombe ndaawu ehumi neende chibiri, esigaari silala hu buli 
beemirisi babiri, neende endaawu ndala hu buli mwiimirisi. Mani nibamala 
ohubileeta, 

4Omwaami yaboolera Musa ati, 

5“Ewe bukaanira sa ebiyaanwa bino, byehoonyerweenge mu mulimo kuchia 
ohuholwa hu Yeema lino; biberese Abaleefi ohweema hu buli mulimo ku baba 
nibachia ohuhola.” 

6Musa yabukula ebigaari ebyo alala neende endaawu echio yaabiberesa 
Abaleefi. 

7Yakaba ebigaari bibiri neende endaawu chine Abagerisoni, 

8haandi neende ebigaari bine alala neende endaawu chitaanu-na-chidatu 
Abameraari. Emirimo kyaabwe kino kyoosi kyali eky'ohuholwa aasi 
w'obwiimirisi bwa Yitamaari omwaana wa Arooni. 

9Nae Musa yeecha yaahaya ohukabaho esigaari syoosi kata neende endaawu 
yoosi, Abakohati, olwohuba ebiindu bilafu bi bali nibachia ohuliindaanga byali 
nibihoyere ohukiingirwaanga hu mabeka. 

10Abeemirisi bano haandi baleeta ebiyaanwa biindi eby'ohwehoonyera mu 
huhusa ohuyaanayo hw'alutaari. Mani nibali nibamalire ohweetekeha ohuyira 
ebiyaanwa hu alutaari, 

11Omwaami yaboolera Musa ati, “Baboolere oti buli ludaalo, ohumala esiha 
sy'endaalo ehumi neende chibiri, mulala hu beemirisi ahoyere ohuyiraanga 
ebiyaanwa byae eby'ohuyaanayo alutaari.” 

12Oyo owayaanaho esiyaanwa syae hu ludaalo lutaangira yali Nahasoni 
omwaana w'Aminadabbu, ow'enyuumba ya Yuda; 

13nae esiyaanwa syae syali, olusaani lulala olw'efeesa olw'obusito bwoola sekeli 
emia ndala neende amahumi kadatu (130), ebbeseeni y'efeesa ey'obusito bwoola 
sekeli amahumi kataanu-na-kabiri, ohweema hu sekeli chali mu sanduuku 
ly'emigaati ky'Omwaami, kyoombi kino kyali nikiichuule obusye bunyuhe 
bweene obusasaaniiswe neende amafuta ohuba esiyaanwa sy'emere; 

14endiisi ndala ey'esaabbu ey'obusito bwoola sekeli ehumi, eyichuule 
obubbaani; 

15eng'oombe surusi njere, ekoondi emiiku lala, ekoondi hole yere ely'omwaaka 
mulala okw'obuhuluundu, hulw'esiyaanwa sisaambwa syaakwa ekohe; 

16embusi hole ndala hulw'esiyaanwa sy'esyonoono; 

17haandi neende hulw'esiyaanwa sy'ebiyaanwa by'ohukobola alala, eng'oombe 
ndaawu chibiri, amakoondi mamiiku kabiri, embusi hole chitaanu, haandi 
neende amakoondi mayere mamiiku kataanu ak'omwaaka mulala 
obuhuluundu. Sino syoosi alala nisyo esyali esiyaanwa sya Nahasoni omwaana 
w'Aminadabbu. 

18Hu ludaalo lwa habiri, yali Netaneeli omwaana wa Suari, omwiimirisi wa 
Yisakari, yoobba esiyaanwa; 

19yoobba koti esiyaanwa syae, olusaani lulala olw'efeesa, olw'obusito bwoola 
sekeli emia ndala neende amahumi kadatu (130), ebbeseeni ndala ey'efeesa 
ey'obusito bwoola sekeli amahumi kataanu-na-kabiri, ohweema hu sekeli 
chomu sanduuku ly'emigaati ky'Omwaami, byoombi bino byali nibiichuule 
obusye bunyuhe muno obusasaaniiswe neende amafuta ohuba esiyaanwa 
sy'emere; 

20endiisi ndala ey'esaabbu ey'obusito bwoola sekeli ehumi, niyichuule 
obubbaani; 

21esurusi njere ndala, ekoondi miiku lala, ekoondi lala doto ehole ely'omwaaka 
mulala obuhuluundu, hulw'esiyaanwa sisaambwa syaakwa ekohe; 

22embusi ehole ndala hulw'esiyaanwa sy'esyonoono; 

23neende hulw'esiyaanwa sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, haandi neende 
amakoondi mahole mayere kataanu ak'omwaaka mulala obuhuluundu. Mani 
sino alala nisyo esyali esiyaanwa sya Netaneeli omwaana wa Suari. 

24Hu ludaalo lwa hadatu, yali Eliabbu omwaana wa Heloni, omwiimirisi 
w'abasaacha ba Sebbuluuni: 

25esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu (130), olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, bino byoombi byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

26endiisi ndala ey'esaabbu, ey'obusito bwoola sekeli ehumi, haandi eyichuule 
obubbaani; 

27eng'oombe surusi njere, ekoondi miiku lala, ekoondi doto lala esurusi 
ely'omwaaka mulala obuhuluundu, hulw'esiyaanwa sy'ohusaamba sikwe 
ekohe; 

28embusi hole ndala hulw'esiyaanwa sy'esyonoono; 

29nae haandi hulw'esiyaanwayo sy'ebiyaanwa by'omuleembe, eng'oombe 
ndaawu chibiri, amakoondi mamiiku kataanu, embusi hole chitaanu, haandi 
neende amakoondi mayere mamiiku kataanu, ak'omwaaka mulala 
obuhuluundu. Sino syoosi alala nisyo esyali esiyaanwa sya Eliabbu omwaana wa 
Heloni. 

30Hu ludaalo lwa hane, yali Elisuuri omwaana wa Sedewuri, omwiimirisi 
w'abasaacha ba Rubbeeni: 

31esiyaanwa syae syali esy'olusaani lulala olw'efeesa, lu busito bwalwo bwali 
sekeli emia ndala neende amahumi kadatu (130), ohweema hu sekeli chomu 
sanduuku ly'emigaati ky'Omwaami, byoombi bino byali nibiichuule obusye 
bunyuhe muno obusasaaniiswe neende amafuta ohuba esiyaanwa sy'emere; 

32endiisi ndala ey'esaabbu ey'obusito bwoola sekeli ehumi, eyichuule 
obubbaani; 

33eng'oombe ndala esurusi njere, ekoondi emiiku lala, neende ekoondi yere 
emiiku ely'omwaaka mulala, hulw'esiyaanwa sisaambwa syaakwa ekohe; 

34embusi hole ndala hulw'esiyaanwa sy'esyonoono; 

35haandi hulw'ohuyaanayo ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala okw'obuhuluundu. Mani sino 
nisyo esyali esiyaanwa sya Elisuuri omwaana wa Sedewuri. 

36Hu ludaalo lwa hataanu, yali Selumieli omwaana wa Surisadai, omwiimirisi 
w'abasaacha ba Simeoni 

37esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu (130), olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 

sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

38endiisi ndala ey'esaabbu ey'obusito bwoola sekeli ehumi, eyichuule 
obubbaani; 

39eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

40embusi hole ndala hulw'esiyaanwa sy'esyonoono; 

41haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Selumieli omwaana wa Surisadai. 

42Hu ludaalo lwa hasaasaba, yali Eliasafu omwaana wa Dewela, omwiimirisi 
w'abasaacha ba Gaadi: 

43esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu (130), olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

44endiisi ndala ey'esaabbu ey'obusito bwoola sekeli ehumi, eyichuule 
obubbaani; 

45eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

46embusi hole ndala hulw'esiyaanwa sy'esyonoono; 

47haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Eliasafu omwaana wa Dewela. 

48Hu ludaalo lwa hataanu-na-habiri, yali Elisaama omwaana wa Amihudi, 
omwiimirisi w'abaandu ba Efuraimu: 

49esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu (130), olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

50endiisi ndala ey'esaabbu ey'obusito bwoola sekeli ehumi, eyichuule 
obubbaani; 

51eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

52embusi hole ndala hulw'esiyaanwa sy'esyonoono; 

53haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Elisaama omwaana w'Amihudi. 

54Hu ludaalo lwa hataanu-na-hadatu, yali Gamalieli omwaana wa Pedasuuri, 
omwiimirisi w'abasaacha ba Manaase: 

55esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu (130), olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

56endiisi ndala ey'esaabbu ey'obusito bwoola sekeli ehumi, eyichuule 
obubbaani; 

57eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

58embusi hole ndala hulw'esiyaanwa sy'esyonoono; 

59haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Gamalieli omwaana wa Pedasuuri. 

60Hu ludaalo lwa hataanu-na-hane, yali Abbidaani omwaana wa Gideoni, 
omwiimirisi w'abasaacha ba Bbenjamini: 

61esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu, olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

62endiisi ndala ey'esaabbu ey'obusito bwoola sekeli ehumi, eyichuule 
obubbaani; 

63eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

64embusi hole ndala hulw'esiyaanwa sy'esyonoono; 

65haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Abbidaani omwaana wa Gideoni. 

66Hu ludaalo lw'ehumi, yali Ahieseeri omwaana wa Amisadai, omwiimirisi 
w'abasaacha ba Daani: 

67esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu, olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

68endiisi ndala ey'esaabbu ey'obusito bwoola sekeli ehumi, eyichuule 
obubbaani; 

69eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

70embusi hole ndala hulw'esiyaanwa sy'esyonoono; 

71haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Ahieseeri omwaana w'Amisadai. 

72Hu ludaalo lw'ehumi-na-lulala, yali Pagieli omwaana w'Ochirani, omwiimirisi 
w'abasaacha ba Aseri: 

73esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu, olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

74endiisi ndala ey'esaabbu ey'obusito bwoola sekeli ehumi, eyichuule 
obubbaani; 

75eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

76embusi hole ndala hulw'esiyaanwa sy'esyonoono; 

77haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Pagieli omwaana w'Ochirani. 

78Hu ludaalo lw'ehumi-na-habiri, yali Ahira omwaana wa Enani, omwiimirisi 
w'abasaacha ba Nafutaali: 

79esiyaanwa syae syali, olusaani lulala olw'efeesa, lu busito bwalwo bwali 
bwoola sekeli emia ndala neende amahumi kadatu, olubbeseeni lulala 
olw'efeesa olw'obusito bwoola sekeli amahumi kataanu-na-kabiri, ohweema hu 
sekeli chomu sanduuku ly'emigaati ky'Omwaami, byoombi bino byali 
nibiichuule obusye bunyuhe muno obusasaaniiswe neende amafuta ohuba 
esiyaanwa sy'emere; 

80endiisi ndala ey'esaabbu ey'obusito bwoola sekeli ehumi, eyichuule 
obubbaani; 

81eng'oombe surusi njere, ekoondi miiku lala, ekoondi yere lala ely'omwaaka 
mulala, hulw'esiyaanwa sisaambwa syaakwa ekohe; 

82embusi hole ndala hulw'esiyaanwa sy'esyonoono; 

83haandi hulw'esiyaanwayo sy'ebiyaanwa by'omuleembe, eng'oombe ndaawu 
chibiri, amakoondi mamiiku kataanu, embusi hole chitaanu, neende amakoondi 
mayere mamiiku kataanu ak'omwaaka mulala obuhuluundu. Mani sino nisyo 
esiyaanwa syali esya Ahira omwaana wa Enani. 

84Bulaanu sino syoosi alala nisyo esyali esiyaanwa sy'ohuyaanayo alutaari, hu 
ludaalo lu yachuhirwaho amafuta mani yaawulwa, ohutula hu beemirisi ba 
Yisiraeli: esaani ch'efeesa ehumi neende chibiri, ebbeseeni ch'efeesa ehumi 
neende chibiri, endiisi ch'esaabbu ehumi neende chibiri, 

85buli lusaani lw'efeesa lwakeraanga obusito bwa sekeli emia ndala neende 
amahumi kadatu (130) nae buli lubbeseeni sekeli amahumi kataanu-na-kabiri, 
efeesa yoosi eyachiira hu biindu byehoonyerwa ebyo, yali eyikera obusito bwa 
sekeli elifu chibiri neende emia chine (2,400) ohweema hu sekeli chalichiingi mu 
sanduuku ly'emigaati ky'Omwaami, 

86endiisi ch'esaabbu ehumi-na-chibiri, echiichuule obubbaani, buli ndala 
niyikera obusito bwa sekeli ehumi ohweema hu sekeli chiri mu sanduuku 
ly'emigaati ky'Omwaami, esaabbu yosi eyachiira hu ndiisi echio niyikera obusito 
bwa sekeli emia ndala neende amahumi kabiri (120); 

87eng'oombe choosi ech'esiyaanwa sy'ohusaamba syaakwa ekohe chali ehumi 
neende chibiri, amakoondi mamiiku ehumi neende kabiri, amakoondi mayere 
mamiiku ak'omwaaka mulala obuhuluundu ehumi neende kabiri, alala neende 

ebiyaanwa byako by'emere; haandi neende embusi ehole ehumi neende chibiri 
ech'esiyaanwa sy'esyonoono; 

88haandi neende eng'oombe choosi ech'ebiyaanwa by'omuleembe, chali 
eng'oombe surusi amahumi kabiri neende chine, amakoondi mamiiku kali 
amahumi kasaasaba, embusi ehole chali amahumi kasaasaba, amakoondi 
mayere ak'omwaaka mulala kali amahumi kasaasaba. Sino alala nisyo esyali 
esiyaanwa sy'ohuyaanayo alutaari, niyali niyimalire ohuchuhwaho amafuta 
ohwaawulwa. 

89Musa yeengira mu Yeema ly'Ohubaao hw'Omwaami ohulomaloma neende 
Omwaami, yeecha yaawulira ekono niliri ohumubooleraanga nilitulira aakulu 
w'esisaala sy'esisa esyali humukulu w'Esanduuku ly'Endagaano, nilitulira 
akatikaati wa kerubbimu babiri abo; mani lya alomaloma nae. 

Ohubala 8 

Ohuteengehaanga amataara 

1 Omwaami yaboolera Musa ati, 

2“Boolera Arooni oti naaba nateengeha amataara kataanu-na-kabiri ako hu 
siteeni syako, ahoyere ohukatechaanga mu ngeri yikanya obulafu bwaanyala 
ohwaaduha nibutingaalire mu moni.” 

3Arooni yaawulira mani yaachia yaata amataara nikatingaalire mu moni 
w'esiteeni syako. 

4Ohutulira elalira aakulu bweene ohwoolera elalira aasi bweene, esiteeni 
sy'amataara esyo syali syaholwa mu saabbu enyuhuule, ohweema hu engeri yi 
Omwaami yali niyekeese Musa. 

Ohulabiswa neende ohuyaanwayo hw'Abaleefi 

5Omwaami yaboolera Musa ati, 

6“Kabula Abaleefi obatuse mu baandu baandi badoong'ereo aba Yisiraeli 
obalabye 

7mu ngira yino eyiloondaho yiti: bayaanyeho amaachi k'ohulabisibwa mani 
omale obaboolere ohweebeka emibiri kyaabwe kyoosi, haandi neende ohwoosa 
engubo chaabwe choosi. Ao bulaanu baba bachia ohuba nibatusirweho 
omukwoobo. 

8Bulaanu baba bachia ohubukula eng'oombe surusi njere alala neende 
esiyaanwa sihoyera ohuba esy'emere, esy'obusye obasasaaniiswe neende 
amafuta k'enaasi; mani ewe niiwe oba n'ohoyeere ohubukuliraho esurusi yiindi 
ey'esiyaanwa sy'esyonoono. 

9Mani mala otyo mani olaalihe abaandu ba Yisiraeli boosi beeche beehale alala 
mani ohole Abaleefi beeme mu moni w'Eyeema ly'Ohubaao hwaange. 

10Mani abaandu boosi aba Yisiraeli baba bachia ohuta amahono kaabwe hu 
Baleefi bano, 

11mani Arooni amale atyo mani ayaane Abaleefi bano yi ndi koti esiyaanwa 
sikabuhaaneho ohutula eyiri Abaisiraeli boosi, hu banyale ohuholaanga 
emirimo kyaange. 

12Abaleefi bano bulaanu baba boosi bachia ohubukula amahono kaabwe mani 
bakate hu mitwe ky'esurusi chino chibiri; ndala yiba yihoyeere ohuyaanwa koti 
esiyaanwa sy'esyonoono, nae eyiindi koti esiyaanwa sisaambwa syaakwa 
ekohe, hu banyale ohumalira Abaleefi omuduunga kw'ohulabiswa. 

13“Yaanayo Abaleefi bano koti esiyaanwa sy'enjaulo eyiri ese, mani omale ote 
Arooni neende abaana bae mu bunyala bw'ohubaliinda. 

14Yawulaanga oti Abaleefi mu ngira yino yiti, ohutula hu Baisiraeli baandi 
badoong'ereyo, hu banyale ohuba abaange ese omweene. 

15Nooba noomalire ohulabya neende ohuyaana Abaleefi, bulaanu hu baba 
bachia ohuba abahoyera ohuhola emirimo mu Yeema. 

16Mbekoboseere mu bweyaango bw'abaana baamberi boosi ab'Abaisiraeli, mani 
baange ese syeeng'ene. 

17Nindeeta abaamberi boosi mu Misiri, ndali nimbalabya ohuba abaange, buli 
musyaani muhuluundu wa buli daala ly'Abaisiraeli, haandi neende buli 
syaamberi sya buli sisolo. 

18Nae bulaanu ndi ohuyira Abaleefi mu bweyaango bw'abaamberi b'Abaisiraeli, 

19mani haandi yeemerera Abaleefi bano eyiri Arooni neende abaana baabwe, 
koti esiyaanwa situla eyiri Abaisiraeli, ohuholaanga emirimo mu Yeema 
hulw'abaandu ba Yisiraeli haandi neende ohuhiingakiraanga Abaisiraeli ohutula 
hu masira kahanyalire ohubakwichaagaho, nibaba nibasudire muno aambi 
neende Abuundu Woolerefu ao.” 

20Mani Musa, Arooni, neende abaandu boosi aba Yisiraeli bayaana Abaleefi, koti 
lu Omwaami yalagira Musa. 

21Abaleefi boosi beelabya abeene, boosa engubo chaabwe, mani Arooni 
yaabayaanayo koti esiyaanwa sy'enjaulo eyiri Omwaami. Haandi lwosi yeecha 
yabaholera omuduunga kw'ohulabiswa. 

22Abaandu baandi bosi bahola buli siindu si Omwaami yali n'alagiire Musa 
esidiira hu Baleefi. Abaleefi boola ohuhoyera ohuhola emirimo mu Yeema nibali 
aasi wa Arooni neende abaana bae. 

23Omwaami haandi yaboolera Musa ati, 

24“Ohutulira hu myaaka amahumi kabiri neende kitaanu buli Muleefi ahoyere 
ohuba naanyala ohwooseresaanga obufunaanibwa bwae mu Yeema ly'Ohubaao 
hwaange, 

25nae hu myaaka ky'obuhuluundu amahumi kataanu ahoyera 
ohuwuluusibwaanga. 

26Esyo nisiba nisiweere, aba anyala naadaha ohuchichaanga n'ahoonyaho sa 
Abaleefi baasye mu huhola emirimo kyaabwe mu Yeema, nae haba saaba 
nahoyeere ohuholaanga omulimo kwoosi n'akwemalira yeeng'ene daawe. Yino 
niyo engeri yohoyeremo ohukeraaniaanga emirimo ky'Abaleefi.” 

Ohubala 9 

Paasaka yohubiri 

1 Omwaami yaboolera Musa naali mu siparara sya Sinai mu mwoosi kutaangira 
kw'omwaaka kw'ohubiri luunyuma lw'abaandu ba Yisiraeli nibamalire ohutula 
Misiri. Yaboola ati, 

2“Leha abaandu ba Yisiraeli bahuseenge Paasaka esiha syasyo sihoyera. 

3Mani hu ludaalo lw'ehumi-na-hane lw'omwoosi kuno, engoloobe, muhoyere 
ohuluhusaanga mu siha syayo syeene syateebwao; ohweema hu malako kayo 
koosi, neende ebilagiro byayo byoosi nilwo lu muhoyere ohuhusaanga.” 

4Mani Musa yaboobera abaandu ohuhusaanga Paasaka eyo, 

5mani engoloobe y'oludaalo lw'ehumi-na-hane lw'omwoosi kutaangira 
baholera batyo mu siparara sya Sinai. Abaandu bahola buli siindu koti lu 
Omwaami yali n'alagiire Musa. 

6Nae baliwo abaandu baandi abali nibali neende omukwoobo kw'emiduunga 
olwohuba bali nibadiirireho hu mulaambo, mani sibali nibanyala ohuhusa 
Paasaka hu ludaalo lweene olwo. Bachia eyiri Musa neende Arooni 

7mani baboola bati, “Efwe huliho omukwoobo olwohuba hudiirire hu 
mulaambo, nae lwasiina hwiicha hwaakayirwa ohuyaanira alala neende 
Abaisiraeli baandi esiyaanwa sy'Omwaami?” 

8Musa yabakobolamo ati, “Muliinde ohwoola lu njia ohunyoolera ebilagiro 
ohutula eyiri Omwaami.” 

9Mani Omwaami yaboolera Musa 

10ohuboolera abaandu ba Yisiraeli ati, “Omuundu mulala hweeng'we, oba 
abaana beeng'we baba nibeebahire omukwoobo, ohutulana huhudiira 

omulaambo kwoosi, oba baba nibali eyale mu lukeendo, nae baba nibasiidaha 
ohuhusa Paasaka, 

11oba ofukiirirwa ohuyihusa omwoosi omulaamba nikuba nikusidoong'ereyo 
Paasaka yeene yoole, engoloobe y'oludaalo lw'ehumi-na-hane olw'omwoosi 
kwa habiri. Muyilicheenge neende emigaati kitaalimo emera neende elyaani 
lulu. 

12Mutalehaangaho ebyohulya ebyo bidoong'aangaho ohwoola echuli y'oludaalo 
luloondaho daawe, haandi mutafunakaangaho ekuumba lyoosi ely'esyaayo si 
muba nimulya. Huseenge Paasaka nimweemere hu bilagiro byoosi koti lu biri. 

13Nae oyo yeesi oba naaliho omukwoobo kw'omuduunga kwoosi, nae haba saali 
sa eyale mu lukeendo, mani naahaya sa ohuhusa Paasaka, aba saasiyirwa koti 
mulala hu baandu baange, olwohuba saaba n'aleetere esiyaanwa yiindi esiha 
sisihoyeremo. Mani ahoyere omweene ohusaandisibwa koti esyonoono syae 
esyo sihoyera. 

14“Nae abaandu bateende ababamenyamo nibaba bosi nibadaha ohuhusa 
Paasaka, baba bahoyere ohuyihusa ohuloondakana neende amalako neende 
ebilagiro byoosi biyituka. Elako nasilala lino lidiira hu buli muundu yeesi, oba 
omwiibulanwa oba omuteende.” 

Esireesi sitaali esyadyeeri 
(Hut 40:34-38) 

15Hu ludaalo lu sanduuku ly'emigaati ky'Omwaami lyoombahirwaho, esireesi 
syeecha syaalifuuniha lyoosi, Eyeema ly'Ohubaao hw'Omwaami; nae engoloobe 
niyoola lyadoong'a sa hu sanduuku ohwo nilifwaana koti omuliro kwaaduha 
ohwoola lu bwiire bwahya. 

16Mani byeehola eby'olubeerera; esireesi syalibwihaangaho esideete, nae 
ohubonehana hw'omuliro hwalibwihaangaho esiro. 

17Nae buli lu sireesi syatulaangayo, Abaisiraeli basakuulaanga ekaambi eyo, 
mani boombaha ekaambi abuundu yi siba nisiihire. 

18Abaandu basakuulaanga ekaambi, Omwaami naaba naabalagiire, nihaandi 
koti lu yabechaanga naabalagiire, nilwo lu boombahaanga ekaambi yiindi. 
Esireesi nisyabechaanga nisisiisiiri aakulu w'Eyeema, badoong'aanga sa 
nibamenyere mu kaambi yeene eyo. 

19Esireesi esyo nisyadoong'aanga nisiri aakulu w'Eyeema elyo esiha sileeyi 
muno, bafunihiraanga sa Omwaami mani bahayaanga ohuwuuyaho. 

20Esiha siindi esireesi esyo syadoong'aanga aakulu w'Eyeema elyo hulw'endaalo 
endiidi muno; nae koti sa lu syalichiingi, bahiindaanga nisihiindire, haandi 
baanguyaanga nisyaanguuye, ohweema koti Omwaami aba n'alagiire. 



322 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

21Esiha siindi esireesi esyo syadoong'aangaho ohutula engoloobe ohwoola 
echuli, nibamala basiingira baawaao nisyasiimbuhaanga sa siti. 

22Oba nisyamalaanga endaalo chibiri sa, oba omwoosi, oba omwaaka, kata 
neende ohuhirao, olwohuba esireesi syabechaanga nisisiisiiri aakulu w'Eyeema, 
haba sibawechaangao daawe; nae nisyasiingiraanga sa siti, ni bosi batulaniramo 
ohuwuuya. 

23Boombahaanga ekaambi, haandi bakaangululaanga ekaambi nibeema hu 
hufunihira ebilagiro bi Omwaami yalichiingi naatusire ohubitira mu Musa. 

Ohubala 10 

Eturumbete ch'Efeesa 

1Omwaami yaboolera Musa ati, 

2“Hola eturumbete chibiri ohutula mu feesa nyuhuule ohwehoonyerwaanga mu 
hulaanga abaandu bebuuse alala, haandi neende hulw'ohusakulaanga ekaambi. 

3Ekono leeyi nilyuubba hu turumbete choombi, abaandu boosi baba bahoyere 
ohwebuusira yooli hu mulyaangiro kwiingira mu Yeema ly'Ohubaao hwaange. 

4Nae eturumbete ndala niyihubba yoong'ene sa, mani abeemirisi b'enono 
boong'ene nibo ababa bahoyere ohwebuusira yooli. 

5Nae amakono meembikiti nikaba niko akali ohuubbwa, enono chamenya 
ebukwe nichio echiba chichia ohutulayo. 

6Nae haandi amakono meembikiti nikoobbwa ehabi lya habiri, enono 
ch'emwaalo nichio echiba nichicha ohutulayo. Mani amakono meembikiti niko 
akahoyeere ohuubbwaanga ohusakuula ekaambi, 

7nae ohweenya ohulaanga abaandu boosi bebuuse alala, amakono maleeyi niko 
akahoyeere ohuubbwa. 

8Eturumbete chino chihoyeerwe ohuubbwaanga neende abasyaani b'Arooni 
boong'ene, abalaamisi. “Elako liloondaho lino lihoyere ohuloondwaanga 
endaalo choosi chiri mu moni. 

9Nimuba nimuli ohulwaana ebiita mu syaalo syeeng'we, nimuli ohwehiingaanga 
ohutula neende omusuku weeng'we oba naabaseetere, yubbeenge ahalolero 
heekesa ebiita nimwehoonyera eturumbete chino. Ese Omwaami Nasaae 
weeng'we, mba njia ohubahoonyaanga mbaonia ohutula hu basuku beeng'we. 

10Haandi mu biha by'esangaalo koti esiha sy'Esidyaalo sy'Omwoosi Muyaaha 
haandi neende hu bidyaalo by'ediini biindi muhoyere ohuubbaanga eturumbete 
chino nimuli ohuyaana ebiyaanwa bisaambwa byaakwa ekohe, haandi neende 

hu huyaana ebiyaanwa by'ohuholegana. Mani mba njia ohubahoonyaanga. Ese 
niise Omwaami Nasaae weeng'we.” 

Abaisiraeli bawuuyisa ekaambi 

11Hu ludaalo lw'amahumi kabiri, mu mwoosi kwa habiri, mu mwaaka kwa 
habiri, abaandu nibali nibamalire ohutula mu Misiri, esireesi syalichiingi aakulu 
w'Eyeema ly'Ohubaao hw'Omwaami syeecha syaatulayo, 

12mani Abaisiraeli bachaaka olukeendo lwaabwe ohutula mu sichiimi sya Sinai. 
Esireesi esyo syeecha syabeengaanga ohwoola lu syoola mu siparara sya Parani. 

13Bachaaka ohuhuumbaanga nibaloondakirira esilagiro sy'Omwaami ohubitira 
mu Musa, 

14mani buli siha si bakeendaanga, balichiingi sa mu hola yifwaanana. Abo 
abalichiingi aasi w'ebbeendera y'omukaanda kwali nikwiimirirwa neende 
enono ya Yuda, nibo abataangira ohuchaaka olukeendo, mu buli mikaanda, 
neende Nahasoni omwaana w'Aminadabbu n'ahulira. 

15Netaneeli omwaana wa Suari yali naahulira enono ya Yisakari, 

16nae Eliabbu omwaana wa Heloni naali ohuhulira enono ya Sebbuluuni. 

17Ao bulaanu niwo yi Yeema lyooleraanga lyosi ohukiingwa, mani enono cha 
Gerisoni neende Merari, abali nibo abalikiingire, boosi booleraanga ohuchaaka 
olukeendo. 

18Ohuloondaho, bali abo abali aasi w'ebbeendera y'omukaanda kwahulirwa 
neende enono ya Rubbeeni kwoosi kwoola ohuchaaka olukeendo, mu buli 
mikaanda, neende Elisuuri omwaana wa Sedewuri n'akuhuliire. 

19Selumieli omwaana wa Surisadai niye owali n'ahuliire enono ya Simeoni, 

20neende Eliasafu omwaana wa Dewela owali n'ahuliire enono ya Gaadi. 

21Bulaanu hu nono ya Kohati yitulana hu nono ya Leefi yosi yihoyera 
ohuchaakaanga olukeendo, niyikiingire ebiindu byoolerefu. Mu siha 
sibooleraanga mu kaambi yiloondaho, Eyeema lyalichiingi nga limalire 
ohwoombahwa haandi. 

22Oludaalo lwaloondaho, abo abali aasi w'ebbeendera y'omukaanda 
kweemirirwa neende enono ya Efuraimu bosi bachaakaanga olukeendo, mu 
mikaanda, neende Elisaama omwaana w'Amihudi, naabeemiriire. 

23Gamalieli omwaana wa Pedasuuri yali naahulira enono ya Manaase 

24nae Abbidaani omwaana wa Gideoni yali naahulira enono ya Bbenjamini. 

25Muhumaliiriha, abo abali aasi w'ebbeendera y'Omukaanda kwali 
nikwiimiriirwe neende enono ya Daani, okwali nikuhola koti okuliinda enyuma 

bweene w'emikaanda kyoosi, hu kwosi kwoola ohuchaaka olukeendo, mu 
mikaanda, neende Ahieseeri omwaana wa Amisaada naakuhuliire. 

26Pagieli omwaana wa Ochirani yali n'ahulira enono ya Aseri, 

27nae Ahira omwaana wa Enani naahulira enono ya Nafutaali. 

28Yino mani niyo eyali endekeha y'ohuhuumba, mu mikaanda, buli lu Baisiraeli 
basakuulaanga ekaambi, mani bachaaka olukeendo ohuwuuya. 

29Musa yaboolera muhweeng'ene, Hobbabbu omwaana wa Reweli Omumidia 
ati, “Huli aambi ohuchaaka olukeendo ohuchia abuundu yi Omwaami yaboola 
ati achia ohutuberesa. Yasuubisa ohuhola Yisiraeli yi yiindiyale, mani yicha 
huchie naawe, mani hu hukabaneho naawe obuyiinda bweefwe obwo.” 

30Hobbabbu nae yakobolamo ati, “Haba, ese ngobola engo eyiri eloba lyeefwe 
liibulanwa.” 

31Musa yaboola ati, “noojama otatuleha.” “Omanyire yi hunyala hw'ombaha 
ekaambi mu sichiimi, mani onyala weecha waatweekesa. 

32N'okanya ohwiicha hwaachia naawe, huba huchia ohukabana naawe ehabi 
choosi chi Omwaami achia ohutuberesaanga.” 

Abaandu bachaaka olukeendo 

33Mani abaandu nibatula Sinai, olugulu lwoolerefu olwo, bakeenda ohumala 
endaalo chidatu enaamba. Esanduuku ly'Endagaano lyabataangiriraanga sa mu 
moni ohunyoola obweyaango bu banyala ohwoombahamo ekaambi. 

34Mani koti lu batulaanga mu buli kaambi, esireesi sy'Omwaami esyo, 
syababechaangaho sa aakulu esideete syoosi. 

35 Buli lu Sanduuku ly'Endagaano lyachaakaanga olukeendo, Musa yaboolaaga 
ati, Siingira, Omwaami; sakuula abasuku bao mani odumuule abo abahusyuula. 

36Haandi buli lu lyemaanga, yaboolaanga ati, Kobola, Omwaami, eyiri amadaala 
elifu neende elifu aka Yisiraeli. 

Ohubala 11 

Abuundu wakulihwa Tabbera 

1Abaandu beemao bachaaka ohwekanyiirisira Omwaami hu bidinyu byaabwe. 
Mani Omwaami niyeecha yaabawulira, yanyoolera mani yaatuma omuliro eyiri 
abaandu. Kwabaaduhamo kwaasihirisa olwaande lulala lw'ekaambi. 

2Abaandu balirira Musa nibadaha obuhoonyi; mani Musa yekweeda Omwaami 
yaasimya omuliro. 

3Sakira abuundu ao yakulihwa ati “Tabbera”, olwohuba ao niwo yi muliro 
kw'Omwaami kwabaaduhiramo. 

Musa adoola abeemeresi amahumi kataanu-na-kabiri 

4Waliwo abaandu bateende baandi abali nibakeendera alala neende Abaisiraeli. 
Beecha banyoola esiwonya esihoongo muno esyohulyaho enyama, haandi kata 
Abaisiraeli beene bosi bachaaka ohwekanyiirisa nibaboola bati: 
“Nihwahanyoolaho sa enyama. 

5Mu Misiri hwalichaanga enyama yituyera, ni hutayikulireho daawe. Yichuliseho 
kyukaamba, woondomachi, dania, ebituunguyu, neende ebituunguyu-saumu bi 
hwaliichingi nabyo? 

6Nae bulaanu, amaani keefwe katuweeremo. Abulao esiindu syoosi si muundu 
yahalya daawe kata sa silala, ohutusaho mana bino buli buhya.” 

7 Bulaanu, mana byali ebiindu bifwaana koti obumwo bw'enuuni, nibifwaana 
rachaari ya namuki. 

8Abaandu bali nibakeendaanga sa nibabidoola, nibabisya koti obusye, oba 
nibabisehula mu biswaakiro, mani nibabifukira mu ndamu, mani nibamala 
nibabiholamo ekeeki; mani hu lulimi byalichiingi koti ekeeki chibahubbiire 
amafuta. 

9Nae olume nilwaamaanga mu kaambi, esiro, maana byosi byakwiiraanga 
abweene ao. 

10Musa yawulira abaandu boosi nibeekanyiirisa nibeemere mu mikaanda mu 
milyaango ky'amayeema kaabwe. Yelalihirira muno olwohuba Omwaami yali 
amalire ohubanyoolerera, 

11mani yaboolera Omwaami ati, “Lwasiina wuuholere bubi oti? Lwasiina 
wuusinyihiire oti? Lwasiina waamberesa obunyala bw'ohuliinda abaandu bano 
boosi? 

12Ese siniise owabaloonga, oba owakera beebulwa. Lwasiina ewe odaha ese 
ndeehole omulesi mbaakateenge mu mahono koti abadoto ohwoolera elalira mu 
syaalo si wasuubisa bakuuka yaabwe? 

13Ndahanyoole yeena enyama yinyala ohuyera abaandu bano boosi? Beedinyire 
ohulumirira nibasaba enyama. 

14Ese syeeng'ene haba siinyala huchuunirwa abaandu bano boosi; biihira muno. 

15Nikali mbwe niwemeeda oti, maya kaanjiita-bwiita, haye ohwemeeda 
ohwesimiirisira obwaalaba bwao haandi.” 

16Omwaami yaboolera Musa ati, Laanga abasaacha b'oluyaali amahumi 
kataanu-na-kabiri, abamanyihaane koti abeemirisi b'abaandu, mani obaleete yi 
ndi ena Eyeema ly'Ohubaao hwaange, obaboole bahweeme hu ndulo. 

17Njicha ohwiiha njiche nomanome naawe eyo, mani mbukuleho hu mwooyo ku 
ndahuberesa mbabeerese. 

18Bulaanu boolera abaandu oti, Mweelabye hulwa muchuli; muchia ohunyoola 
enyama y'ohulya. Omwaami awuliire nimuchuunirwa haandi nimuboola muti, 
mwekoombere ohubaaho neende enyama haandi muti mwali bilai muno mu 
syaalo sy'e Misiri ohuhiraho koti lu muli ano. Bulaanu Omwaami achia 
ohubaberesa enyama, muchia ohuyiriira elalira 

19Muchia ohuyilya, ataali hu ludaalo lulala, oba hu ndaalo chibiri, oba chitaanu, 
oba ehumi, oba kata hu ndaalo amahumi kabiri, 

20nae hulw'omwoosi mulaamba, ohwoola lu yirinyalira ohubatula mu matwi 
keeng'we, ohwoola lu muliyisinyihira mwayisalaanga. Sino sichia ohuba sityo 
olwohuba mwahaya Omwaami obalimo ano haandi mwamwekanyiirisira muti 
muba mwahaya ohutula mu Misiri. 

21Musa yaboolera Omwaami ati, “Ese mbano ndi ohwiimiriraanga abaandu elifu 
emia chisaasaba (600,000), naawe oboola oti ochia ohunyala ohubaberesa 
enyama yibaera omwoosi omulaamba? 

22Mani eng'oombe neende amakoondi binyala ohubaao ebinyala ohwiitwa 
byaaera ohubeekusa? Eng'eeni chomu nyaanja choosi mani chahabaera?” 

23“Mani yiriyo esikero sy'obunyala bwaange?” Omwaami yakobolamo ati, “Ochia 
ohubona bi mboolere bino nibichia ohwehoola, oba haba.” 

24Musa yatula erwaanyi yaachia yaboobera abaandu ebiindu bi Omwaami yali 
naaboolere. Yalaaliha abeemeresi amahumi kataanu-na-kabiri mani yaabahola 
beebodoohania Eyeema. 

25Mani Omwaami yeeha aasi naali mu sireesi, yaalomaloma nae. Yabukula hu 
mwooyo ku yali niyaberesa Musa, yaakuberesa abeemirisi abo amahumi 
kataanu-na-kabiri. Mani omwooyo okwo nikwamala ohubeehaho, bachaaka 
ohwaayula koti abanabbi, nae hulw'esiha sidiidi sa. 

26Babiri hu beemirisi amahumi kataanu-na-kabiri, Elidaadi, neende Medadi, bali 
nibadoong'ere mu kaambi nibataatulire erwaanyi bachia eyiri Eyeema. Era yi 
bali nibali mu kaambi, omwooyo okwo kweecha kwaaboolaho, mani bosi 
baachaaka ohwaayula koti abanabbi. 

27Omusyaani muraaga wuundi yeeruha yaatula erwaanyi mani yaachia 
yaboobera Musa bi Elidaadi neende Medadi bali nibahola. 

28Mani Yosua omwaana wa Nuuni owali naali omuhoonyi wa Musa ohutula naali 
omusyaani muraaga, yalomalamera aakulu mani yaboobera Musa ati, 
“Omuhuluundu, ewe baakamie sa.” 

29Musa yakobolamo ati, “Ewe, ebiindu bi ndaha hane wesi bihuchuuna sa? Ese 
ndekoomba endi Omwaami yahahoyere yaakaba mwooyo wae abaandu bae 
boosi mani haandi yaabahola boosi baayulaanga koti abanabbi.” 

30Mani Musa alala neende amahumi kataanu-na-kabiri hu Abaisiraeli baakobola 
engo mu kaambi. 

Omwaami atuma esiindu 

31Abweene ao, Omwaami yatuma omuyaka okwaleeta esiindu ohutula mu 
nyaanja, nichibburuhira aasi atahira emiita ndala ohutula hu loba. Cheecha 
chaakwa mu kaambi mwoosi, neende ohwebodoohania ekaambi eyo, ekilomiita 
enyiingi muno buli lubeka. Chakwa mu kaambi haandi neende ohwebodoohania 
ekilomiita enyiingi muno, ohwoola lu chebuungihanaho chiola esituuli sy'emita 
ndala ohutula hu loba. 

32Mani oludaalo olwo lwoosi, neende esiro esyo syoosi, haandi hwoola oludaalo 
lwaloondaho lwoosi, abaandu bali nibaholaanga sa omulimo kw'ohudoola 
esiindu; abulao omuundu wadoola echiri aasi wa ekiloguraamu elifu ndala. Mani 
baachibakala ohwooma mu kaambi yoosi. 

33Mani enyama nichali nichisisiiriwo esaabi ech'ohulya, Omwaami haandi 
yanyoolerera abaandu abo mani yaabakwiisamo oluumbe lubi. 

34Abuundu ao yakulihwa ati Kibburoti Hatafa (esyeekesa mbwe, “Eng'ani 
ch'Obuluma”), olwohuba ao niwo yi basiiha abaandu bafwa obuluma 
bw'enyama. 

35Nibatula ao, abaandu bawuuya bachia Haserooti, yiboombaha ekaambi yiindi. 

Ohubala 12 

Miriamu abereswa esinyaaso 

1Musa yali niyadeehya omuhasi Mukuusi, mani Miriamu neende Arooni 
nibamufunaana muno hulw'esiholwa sino. 

2Baboola bati, Mani Omwaami alomalomeraanga sa mu Musa yeeng'ene? Efwe 
fwesi haba saanyala ohutulomalomerahoomo? Nae Omwaami hane yaawulira 
ebiindu bi bali nibaboola. 

3(Musa yali omusaacha muloonga, omuloonga muno ohuhira omuundu yeesi 
owali hu syaalo huno.) 

4Abweene ao, Omwaami yaboolera Musa, Arooni, neende Miriamu ati, “Ndaha 
eng'we mweesi badatu mutule mwiiche ena Yeema ly'Ohubaao hwaange.” 
Batula baachia, 

5mani Omwaami yesi yeehera aasi mu siiro y'esireesi, mani yeecha yeema mu 
mulyaangiro kw'Eyeema, yahuuma n'aboola ati, “Arooni! Miriamu!” Mani babiri 
abo nibeetusayo, 

6mani Omwaami n'aboola ati, “Bulaanu eng'we mutekeerese bulai bi njia 
ohulomaloma! Abanabbi nibaba mweeng'we, ese mbeyekesera mu 
huboneherwaanga mani nomanoma nabo mu bilooto. 

7Sikabuhaaneho muno neende ese niinomanoma neende Musa omuhalaabani 
waange; Ndamuhola yaaba otuka abaandu baange boosi, Yisiraeli. 

8Mani nomanomaanga nae, emoni-hu-moni, alafu bweene ataali mu minae 
daawe; yamala neende ohubonaho koti lu ndamera! Mani mwoola mutye 
ohumoonya Musa omuhalaabani waange?” 

9Omwaami yabanyoolerera muno; mani koti lu yali n'awaao, 

10esireesi syatula hu Yeema, mani esihoba sya Miriamu syoosi syafuunihwa 
neende oluumbe lubi mani syaakaluhaana syafwaana rachaari koti ebbaraafu. 
Arooni niyamutingaalaho, mani yabona ati Miriamu afuniihwe neende oluumbe 
lubi olwo, 

11yaboolera Musa ati, “Ndeheremo, Omuhuluundu, otaleha sa efwe 
hwasaandisibwa neende esinyaaso sino daawe, hulw'esyonoono syeefwe si siru 
sino. 

12Otakera yoola ohufwaana koti esiindu syeebulwa nisifwiire, nisiliirwe 
esituundu sy'enyama yasyo yoosi.” 

13Mani Musa yalirira Omwaami ati, “Ewe Nasaae, muwonie!” 

14 Omwaami yakobolamo ati, “Simwaana aba niyamufuucha mu bweeni bwae, 
aba yahadoong'ere mu soni echio endaalo chitaanu-na-chibiri. Mani leha mberi 
yeekalirweho erwaanyi w'ekaambi ohumala ejuma ndala hooho, hu mani 
luunyuma hu anyale ohwiingiswa haandi mukati.” 

15Mani Miriamu yeecha yeekalirwa erwaanyi w'ekaambi endaalo chitaanu-na-
chibiri enaamba, abaandu boosi baahaya ohukeenda ohwoola lu bamukobosa 
mu kaambi. 

16Mani bulaanu batula mu Haserooti baachia boombaha ekaambi mu sichiimi 
sya Parani. 

Ohubala 13 

Abahemeresi 

(Amal 1:19-33) 

1Omwaami yaboolera Musa ati, 

2“Doola mulala hu beemirisi ohutula mu buli nono ehumi neende chibiri echio 
mani omale obatume koti abahemeresi ohuchia ohuseena mu syaalo sya Kanani, 
siinjia ohuberesa Abaisiraeli.” 

3Mani Musa yaabatuma nibatula mu sichiimi sya Parani, ohweema hu silagiro 
sy'Omwaami, boosi nga bali abasaacha bali abeemirisi b'abaandu ba Yisiraeli. 

4Kano niko akali ameeta kaabwe: Ohutula mu nono ya Rubbeeni, yali Samua 
omwaana wa Sakuri; 

5ohutula mu nono ya Simeoni, yali Safati omwaana wa Hoori; 

6ohutula mu nono ya Yuda, yali Kalebbu omwaana wa Yefune; 

7ohutula mu nono ya Yisikari, yali Yigali omwaana wa Yosefu; 

8ohutula mu nono ya Efuraimu, yali Hosea omwaana wa Nuuni; 

9ohutula mu nono ya Bbenjamini, yali Paliti omwaana wa Rafu; 

10ohutula mu nono ya Sebbuluuni, yali Gadieli omwaana wa Soodi; 

11ohutula mu nono ya Yosefu (Esyeekesa mbwe ohutula mu nono ya Manaase), 
yali Gaadi omwaana wa Suusi; 

12ohutula mu nono ya Daani, yali Amieli omwaana wa Gemali; 

13ohutula mu nono ya Aseri, yali Seturi omwaana wa Mikaeli; 

14ohutula mu nono ya Nafutaali, yali Nahibbi omwaana wa Fofusi; 

15ohutula mu nono ya Gaadi, yali Gueli omwaana wa Maachi. 

16Bano nibo abali abahemeresi ba Musa yatuma ohuchia ohuseena eloba elyo. 

17Musa niyabatuma batula baachia, yababoolera ati, “Muchie muniine emukulu 
nimutulira ano mu situundu sy'emwaalo sy'eloba lya Kanani, hu mumale muchie 
mwoole mu syaalo sy'ebigulu esyo. 

18Teeberese mumanye embya y'esyaalo sino koti lu yiri, ni abaandu baanga 
abasimenyamo, haandi koti lu maani kaabwe kaaka. 

19Teeberese mumanye oba eloba elyo lai oba bi, haandi oba abaandu bamenya 
mu biko bitaali ebisitirire, oba mu biko biri mu ngoba. 

20Teeberese mumanye oba eloba gimu haandi oba esyaalo sy'ebichaha. Muhole 
amaani mukaluheho neende ebyaamo byomu syaalo esyo.” (Syali esiha si 
emisabbiibbu kichaakiramo ohweenga.) 

21Abasaacha abo beemao baaniina emukulu baalambuula esyaalo esyo ohutulira 
mu sichiimi sya Siini emwaalo, ohuniinana ohwoola Rehobbu, aambi neende 
Hamati-Pasi esiri emukulu bweene. 

22Bataangira ohuchia beengira mu situundu sy'emwaalo boola mu Hebburoni, 
yi njia cha Ahimani, Sesai, neende Talumai, abeechuhulu b'olwiibulo lwa 
kirahula, kilaangwa mbwe Anakimu, yi bali nibamenya. (Hebburoni 
syafuumbulwa emyaaka kitaanu-na-kibiri ohutaangirira Soani siri mu Misiri.) 

23Boola mu hoondo y'Esikoli, mani eyo baakula esaga lala elyaliho esibulyaata 
sy'emisabbiibbu esisito muno esyadaha abasaacha babiri ohusikiingira hu 
mutubaangiro kuba akati waabwe. Haandi baleetaho neende namulwa neende 
ochiooga. 

24(Abuundu ao yeecha yaakulihwa mbwe “Ehoondo y'Esikoli”, hulw'esaga 
ly'omusabbiibbu li Baisiraeli baakula eyo.) 

25Luunyuma lw'ohulambuula esyaalo esyo endaalo amahumi kane amalaamba, 
abahemeresi abo bakobola engo 

26eyiri Musa, Arooni, neende abaandu boosi aba Yisiraeli nibali mu Kadesi mu 
sichiimi sya Parani. Baboola byoosi bi bali nibabweene, haandi baabeekesa 
ebyaamo bi bali nibakiingire. 

27Baboolera Musa bati, “Hwalaambuulire esyaalo mani hwaabona huti, silai 
nisyo haandi sy'embolela; mani ano mbano aliwo ebyaamo byaasyo biindi. 

28Nae abaandu bamenyayo b'amaani muno, haandi ebiko byaabwe bi bihoongo 
muno haandi biri mu ngoba ndai muno. Haandi obudinyu buhira, hwabweeneyo 
abeechuhulu ba kirahula nibaliyo. 

29Abamaleki nibo abamenya mu situundu syasyo sy'emwaalo; Abahiiti, 
Abayebbusi, neende Abaamoori nabo bamenya mu syaalo sy'ebigulu; nae 
Abakanani nibo abamenya aambi neende Enyaanja ya Mediterania, haandi 
neende hu ndulo w'Omwaalo kwa Yorodaani.” 

30Kalebbu yawuleeresa abaandu bali nibali ohwekanyisaanga Musa, mani 
n'aboola ati, “Efwe huhoyere ohuseeta bulaanu buti mani huyaaye esyaalo sino; 
efwe huli neende amaani kanyala ohubayiingira.” 

31Nae abasaacha bali nibachia neende Kalebbu baboola bati, “Haba, efwe sihuli 
neende amaani katunyalisa ohubaseeta daawe; abaandu bali eyo bali neende 
amaani kahira akeefwe.” 

32Abo bachaaka ohuwonia obubacha mu Baisiraeli obudiira hu syaalo sibali 
nibalaambuulire. Baboolaanga bati, “Esyaalo esyo kata sisinyala hwiibula 
ebyohulya binyala ohuliisa abaandu bamenyayo beene. Buli muundu 
yihwabonaangaho yalichiingi omuleeyi muno, 

33haandi hwabonayo neende kirahula kyeene nikiriyo, ekiichuhulu kya Anaka. 
Hwebonaanga koti amadeede mu moni waakyo, nihaandi nilwo lu 
hwabonehanaanga yi kiri.” 

Ohubala 14 

Abaandu bekanyiirisa 

1Esiro syoosi, abaandu bali sa nibalirira mu bunyoolefu. 

2Bali nibekanyiirisa Musa neende Arooni, nibaboola bati, “Syahabeere esilai 
sihiramo ohufwiira mu Misiri oba kata ano mu sichiimi. 

3Lwasiina Omwaami ali ohutuyira mu syaalo sira? Huchia ohwiitirwa mu biita, 
mani abahasi beefwe neende abaana beefwe bapeeywe sa. Haba sisyahabeere 
esilai sihiramo ohukobola mu Misiri mani?” 

4Mani bachaaka ohuboolanira abeene-na-beene bati, “Lehe hwedoolemo 
omwiimirisi mani hweekobolere mu Misiri!” 

5Mani Musa neende Arooni beenama hu buloba mu moni w'abaandu boosi. 

6Mani Yosua omwaana wa Nuuni neende Kalebbu omwaana wa Yefune, babiri 
hu bahemeresi bala, betaandulaho engubo mu bwelalihirifu buungi 

7baboolera abaandu bati, “Esyaalo sihwalambuulire sibitiirifu obulai. 

8Nikali mbwe Omwaami atusangaaliire, ohwoola aba achia ohutwoosayo, mani 
amale atuberese eloba yiinda elyo, haandi elya embolera. 

9Mutajeemera Omwaami, haandi mutatya daawe abaandu bamenyayo abo. 
Huchia ohubayiingira bwaangu sa. Omwaami ali naafwe haandi amalire 
ohuyiingira banasaae abali nibabaliinda; mani mutatya daawe.” 

10Nae abaandu boosi alala bali badaha ohuchaaka ohubahubba amakina bafwe, 
mani abweene ao, abaandu baabona obulafu bumyeesuha obw'Ohubaao 
hw'Omwaami nibubonehanira aakulu w'Eyeema. 

Musa asabira abaandu 

11Omwaami yaboobera Musa ati, “Abaandu bano bahaakame liina, 
ohujeemeraanga bati? Bahaakame liina ohuhaya ohundeesika, kata neende 
nindahamala ohubaholeramo eby'amayia biingi byakiire ao? 

12Njia ohubasiindihira oluumbe lubi mani mbasihirise sa, nae ewe njia 
ohuhuhola obe laatang'ene luyia luhoongo haandi olw'amaani luhiraho neende 
koti lu bali!” 

13 Nae Musa yaboolera Omwaami ati, “Ewe niiwe owatusa abaandu bano mu 
Misiri niwehoonyera obunyala bwao. Abamisiri nibawulira esiindu syooba 
n'oholere hu baandu bao, 

14baba bachia ohukaniaayira abaandu bamenya mu syaalo sino. Abaandu bano 
mbano bawulire bati ewe Omwaami, oli naafwe haandi bati ewe obonehanaanga 
alafu esireesi syao nisyeema aakulu weefwe, haandi bati otwiimiriraanga mu 
siiro ly'esireesi esideete, nae haandi mu siiro ly'omuliro mu siro. 

15Bulaanu niwiichuhana weeta abaandu bao bano boosi, ebyaalo byoosi ebyali 
nibyamala ohuwuliraho hu fuma yao biba bichia ohuboola 

16biti ewe weetera abaandu bao mu sichiimi olwohuba byali nibihuhaire 
ohubeengisa mu syaalo si wasuubisa ohubaberesa. 

17Mani sakira ewe Omwaami, ese hwekweeda, otweekesere elalira obunyala 
bwao mani ohole si wasuubisa ni waboola oti, 

18 “Ese Omwaami, haba siinyoleswaanga bwaangu, haandi njekesaanga 
obuheeri bubitiirifu neende obweesikwa bubitiirifu mani ndeheramo 
ebyonoono neende obujeemu! Nae kata katyo haba siindi chweeya ohusaandya 
abaana alala neende abeechuhulu ohwoola hu njibulo cha hadatu kata neende 
ebyonoono bya basaabwe. 

19Bulaanu ewe Omwaami, ohweema hu buhunuufu bw'obuheeri bwao 
butakaluuhana, leheramo, hwekweeda, ebyonoono by'abaandu bano, koti sa lu 
wabaleheraangamo ohutulira elalira lu batulira mu Misiri.” 

20Omwaami nae yakobolamo ati, “Njia ohubaleheramo, koti lu osabire. 

21Nae, ndi ohusuubisa endi, niimba nisisiiriwo, haandi ohubaao hwaange nihuba 
nihusichuule mu syaalo muno, 

22abulao kata mulala hu baandu bano olimenyao yoola ohwiingira mu syaalo 
esyo. Mbao mwabweeneho obulafu bw'ohubaao hwaange bumesa-mesana, 
haandi neende eby'amayia bi ndahola mu Misiri, haandi neende mu sichiimi, nae 
kata katyo bateemere obwesimiirifu bwaange amahabi neende amahabi, 
bahayira elalira ohufunihira. 

23Haba sibachia ohunyala ohwiingiraho mu syaalo si ndasuubisa bakuuka 
yaabwe. Abulao kata mulala hu abo abanjeemera ochia ohunyala ohusiingiramo 
daawe. 

24Nae olwohuba mbwe omuhalaabani waange Kalebbu ali neende embaasa 
yikabuhaane, haandi koti lwadoong'ere sa n'asisiiri owumbulira, niye yiinja 
ohwiingisa mu syaalo si yalaambuula, haandi abeechuhulu bae nibo abachia 
ohwekobosaho esyaalo sino 

25si hoondo chasyo Abamaleki neende Abakanani bulaanu buti nibo 
abamenyamo. Kobole enyuma muchuli, mani mumale muchie mwiingire mu 
sichiimi sitiingaalire Omusoma kwa Akabba.” 

Omwaami asaandya abaandu hulw'ohwekanyiirisaanga 

26Omwaami yaboolera Musa neende Arooni ati, 

27Abaandu babi bano bahalehe liina ohundekanyisaanga? Ese malire ohuwulira 
ohwekanyiirisa humala! 

28Bulaanu, chia obakobolemo oti: “Ndeechuba endi ese niimba nisisiiriwo, njia 
ohuhuholera ebyo byosabire. Ese Omwaami, niise olomaloome. 

29Muchia ohufwa mani emilaambo kyeeng'we kisalaanire mu sichiimi sino. 
Olwohuba muundekanyiirisireho, abulao kata mulala hweeng'we oli aakulu 
w'emyaaka amahumi kabiri eky'ohubuhuluundu ochia ohunyala ohwiingira mu 
syaalo esyo. 

30Ndali nindasuubisa ohubakanya muchie mumenye mu bweene omwo, nae 
abulao kata mulala hweeng'we ochia ohunyala, ohutusaho Kalebbu neende 
Yosua. 

31Muboolere mbwe muti abaana beeng'we baba bachia ohupeeywa, nae ese njia 
ohubaleeta beengire mu syaalo si eng'we mwekaana, nihaandi nisyo esichia 
ohuba edaala lyaabwe lyeene. 

32Eng'we muchia ohufwiira ano mu siparara muno. 

33Abaana beeng'we bachia ohuyikaana mu sichiimi muno emyaaka amahumi 
kane emilaamba, nibasaanda hulw'obutaali obweesikwa bweeng'we, ohwoola 
lu oyo omaliirihirayo elalira hweeng'we lu alifwa. 

34Muchia ohusaanda ebinyaaso bitula mu byonoono byeeng'we emyaaka 
amahumi kane emilaamba, omwaaka mulala hu buli ludaalo lulala lu mwayira 
nimulambuulaanga esyaalo esyo. Muchia ohumanyira elalira esitula mu hukera 
ese ndaahuhaya! 

35Ndeechuba endi ohwoola lu njia ohubahola sino, eng'we abaandu babi 
abamanyire ohundeehoba mwanjooma. Ano bweene mu sichiimi, buli mulala 
hweeng'we nimwo mwaacha ohufwiira. Ese Omwaami malire ohulomaloma.” 

36Nae abaandu ba Musa yatuma ohuchia ohulambuula esyaalo, haandi 
abakobola mani baahola okunabuungi kwoosi ohumweng'ulung'uunyaho 
nibaleeta amahuwa mabi, akadiira hu syaalo esyo, 

37abasaacha baleeta emboosi embi echidiira hu syaalo esyo, bafwa oluumbe lubi 
mu moni w'Omwaami. 

38Hu bahemeresi ehumi-na-babiri bala, Yosua neende Kalebbu boong'ene nibo 
abawoniaho. 

Ohuteemaho hwataangira ohuseeta esyaalo esyo 
(Amal 1:41-46) 

39Musa niyaboolera Abaisiraeli ebiindu bi Omwaami yali n'aboolere, balira 
muno ebilulu. 

40Echuli nibuhyeere oludaalo lwaloondaho, batula baateemaho ohuseeta 
esyaalo siri ena bigulu, nibaboola bati, “Bulaanu, efwe huli abeetekefu ohuchia 
abuundu yi Omwaami yatukaniairaangaho. Hufukiirire huti hwonoona.” 

41Nae Musa n'aboola ati, “Lwasiina muli ohujeemera Omwaami bulaanu buti? 
Haba simuchia ohubitamo daawe! 

42Mutachia daawe. Omwaami haba saali alala naang'we, mani abasuku beeng'we 
bachia ohubayiingira. 

43Nimuchia ohuchoomana neende Abamaleki, haandi neende Abakanani, 
eng'we muchia ohufwiira mu biita; Omwaami haba saachia huba naang'we 
daawe, olwohuba mwahaya ohuloonda amalako kae.” 

44Kata katyo nabo benyiira sa ohuchia ohuniina mu syaalo sy'omubigulu, kata 
neende oba sa Esanduuku ly'Endagaano, oba kata Musa owatulaho mu kaambi 
daawe. 

45Abamaleki alala neende Abakanani abali nibamenya omwo babaseeta 
baabayiingira, baabaloondaho ohwoola lu boola Horima. 

Ohubala 15 

Amalako kadiira hu huyaana 

1Omwaami yaberesa Musa 

2ebilagiro biloondaho bino hulw'abaandu ba Yisiraeli ohuloondaanga nibali mu 
syaalo si yali n'achia ohubaberesa. 

3Eng'oombe surusi, ekoondi miiku, ekoondi dwaasi, oba embusi, binyala 
ohuyirwa eyiri Omwaami koti esiyaanwa sisaambwa syaakwa ekohe, oba koti 
esiyaanwa ohwooseresa esichubo syoosi, oba koti esiyaanwa sy'ohweyaanayo 
sa omweene, oba koti esiyaanwa hu muholo kw'esidyaalo kwa buli buhya; 
esaami y'ebiyaanwa y'ebyohulya bino yisangaasa Omwaami. 

4Mani oyo yeesi oleeta esiyaanwa syae aba ahoyere haandi neende ohuyaanira 
Omwaami silala sy'ehumi sy'ekiloguraamu y'obusye bubunyuhe, obusasaanire 
neende elita ndala y'amafuta k'enaasi koti esiyaanwa sy'emere; 

5haandi neende elita ndala y'efiini koti esiyaanwa sy'esyohung'wa byaaba achia 
ohutekehera alala neende esiyaanwa sy'ohusaamba sikwe ekohe esyo, oba 
hulwabuli siyaanwa, buli ekoondi yere. 

6Ekoondi miiku niliri nilyo eliri ohuyaanwa, ekiloguraamu chibiri ech'obusye 
sasaaniiswe neende elita ndala neende esituundu esy'amafuta k'enaasi biba 
bihoyere byosi ohuyirwa koti esiyaanwa sy'emere, 

7alala neende elita ndala neende esituundu esy'efiini. Esaami y'ebiyaanwa bino 
yisangaasa Omwaami. 

8Nae eng'oombe surusi niyo eyiyaanwa eyiri Omwaami koti esiyaanwa 
sisaambwa syaakwa ekohe, oba koti esiyaanwa ohwooseresa esichubo, oba koti 
esiyaanwa sy'ohukobola alala, 

9esiyaanwa sy'emere esy'ekiloguraamu chidatu ech'obusye echisasaaniiswe 
neende elita chibiri ech'amafuta k'enaasi, biba byosi bihoyere ohuleetwa, 

10alala neende elita chibiri ech'efiini. Esaami y'esiyaanwa sino yisangaasa 
Omwaami. 

11Esyo nisyo esichia ohuyaanirwaanga hu buli eng'oombe surusi, ekoondi 
emiiku, ekoondi edwaasi, oba embusi. 

12Nikali mbwe ebyaayo bihira silala nibyo ebichia ohuyaanwa, esiyaanwa 
sichiiraho syoosi siba sihoyeerwe ohumeedwaho koti lu biba nibichiana. 

13Abaisiraeli beebulwa boosi, bahoyere ohuholaanga batyo nibaba nibayira 
esiyaanwa sy'ebyohulya, esaami yisangaasa Omwaami. 

14Nae nikali mbwe esiha siindi syoosi, sibao abateende baba nibabamenyamo, 
oba hulw'esiha sidiidi oba nibamenyera elalira mweeng'we, bosi baheengao 
ohuyaana esiyaanwa sy'esyohulya, esaami yisangaasa Omwaami, bosi bahoyere 
ohuloondakana neende ebilagiro byeene bino. 

15Hulw'endaalo choosi echiicha, amalako keene kano kachia ohuba niko akahola 
hweeng'we neende hu bateende baba nibabamenyamo. Eng'we neende abeene 
abo, mweesi mwaakanirira mu moni w'Omwaami; 

16amalako keene ako, neende ebilagiro byeene ebyo, byoosi bidiira sa 
hweeng'we haandi hu beene abo. 

17Omwaami yaberesa Musa 

18ebilagiro biloondaho bino, hulw'abaandu ba Yisiraeli ohuloondaanga nibali 
mu syaalo si yalola naachia ohubaberesa. 

19Esy'ohulya syoosi esirimirwe ebweene eyo sichia ohuba nisiriibwa, eyiindi hu 
yeene eyo yihoyeere ohukabulwaanga endulo, koti obuhoonyi bw'enjaulo eyiri 
Omwaami. 

20Nimuba nimuhubba emigaati, omugaati kutaangira hu migaati kyaamberi, 
ekitula mu mere njaaha, kuhoyere ohuyirwayo koti obuhoonyi bw'enjaulo eyiri 

Omwaami. Kuno kwosi kuhoyere ohuyirwayo mu ngeri nasilala neende 
obuhoonyi bw'enjaulo bwoyiraanga ohutula hu ngaano njaaha noohubbaka. 

21Hulw'endaalo choosi echiicha mu moni, esiyaanwa sy'enjaulo sino sihoyeere 
ohubeereswaanga Omwaami ohutula hu migaati kyooba n'ohubbaanga. 

22Nae baasaho omuundu wuundi nae n'atachiiririre naahaywa ohwooseresa hu 
malako kaandi hu kano, k'Omwaami yaberesa Musa. 

23Haandi baasaho oti mu ndaalo chiicha mu moni eyo, Abaisiraeli boosi boola 
ohuhaywa ohuholaanga buli siindu si Omwaami yalagira ohubitira mu Musa. 

24Ohudoondobana huno nikali mbwe huleetwa neende obutamanya 
bw'abaandu bano boosi, baba bachia ohuyanaanga eng'oombe surusi koti 
esiyaanwa sisaambwa syaakwa ekohe, esaami yisangaasa Omwaami, alala 
neende esiyaanwa sy'emere sihoyera syeene, haandi neende esiyaanwa 
sy'efiini. Haandi mu humeeda ohwo, baba bahoyere ohuyaana embusi ehole koti 
esiyaanwa sy'esyonoono. 

25Omulaamisi aba ahoyere ohuholera abaandu abo boosi omuduunga 
kw'ohulabya, mani hu banyale ohuleherwamo, olwohuba esisobyo esyo siba 
nisyali esitachiiririirwe daawe, haandi baba bamalire ohuleeta esiyaanwa 
syaabwe sy'esyonoono, koti esiyaanwa sy'ohulabisibwa eyiri Omwaami. 

26Abaandu boosi aba Yisiraeli, neende abateende beene ababa nibabamenyamo, 
boosi baba bachia ohuba nibaleheerwemo, olwohuba buli muundu aba 
niyeyingisa mu sisobyo esyo. 

27 Nikali mbwe omuundu yeeng'ene yonoona n'atachiiririre, aba ahoyere 
ohuyaana embusi enjere ey'omwaaka mulala obuhuluundu, ehasi, ohuba koti 
esiyaanwa sy'esyonoono. 

28Naali hu alutaari bweene, omulaamisi aba achia ohuholerayo omuduunga 
kw'ohulabiswa ohwoosa omuundu oyo ohutula hu syonoono syae, mani amale 
aleherwemo. 

29Esilagiro nasilala syeene esyo, sidiira hu abo boosi abatachiirira ohwonoona, 
kata neende nibaba nibali abeebulanwa, oba abateende bamenyera elalira. 

30Nae omuundu yeesi, ohola esyonoono n'achiiririira, kata neende n'aba ali 
omwiibulanwa, oba omuteende, aba aniere omusaango kw'ohuyira Omwaami 
neende esijaaro, mani aba ahoyere ohwiitwa sa, 

31olwohuba aba ahayire ebiindu bi Omwaami aba n'aboola, nihaandi aba 
amyeenere mani yaahalaka lala hu malako kae. Omweene aba yeleteere ohufwa 
hwae. 

Omusaacha wahaya ohuhusa Sabbaato 

32Oludaalo luundi, Abaisiraeli nibali nibasisiiri mu sichiimi, omusaacha wuundi 
yanyoolwa naali ohuteenya eehwi hu ludaalo lwa Sabbaato. 

33Yayirwa eyiri Musa, Arooni, alala neende abaandu boosi, 

34mani yaaliindwa bulai muno, olwohuba syali nisitamanyihana esy'ohumuhola. 

35Mani Omwaami yaboolera Musa ati, “Omusaacha oyo ahoyere ohuwiitwa sa; 
haandi abaandu boosi bahoyere ohumuhubbaho amakina afwe nibamutusire 
erwaanyi w'ekaambi.” 

36Abaandu boosi baamubukula mani nibamutusa erwaanyi w'ekaambi, mani 
nibamala nibamuhubba amakina naafwa, koti lu Omwaami yali n'alagiire. 

Amalako kadiira hu bifuundiho 

37Omwaami yaalagira Musa 

38ohuboolera abaandu ba Yisiraeli ati: “Hole ebifuundiho hu soonda ch'engubo 
cheeng'we, mani mutecheenge olusya lwa bbulu hu buli sifuundiho. Muchia 
ohuholaanga mutyo endaalo choosi echiicha. 

39Ebifuundiho bino bichia ohuhola koti ebiichuliso, mani buli siha simuchia 
ohubibonaanga muchia ohwiichulisaanga amalako kaange koosi, mani 
mukosereseenge; haba simuchia ohunyala ohukaluuhanaanga nimuundulaho, 
nimuchia nimuloonda sa ebiindu bi mudaha haandi neende bi 
mwekoombaanga. 

40Ebifuundiho bino bichia ohunyala ohubeechulisaanga ohwooseresaanga 
amalako kaange, mani hu munyale ohudoong'anga nimuli abaange syeeng'ene. 

41Ese niise Omwaami, Nasaae weeng'we; ndabatusa mu Misiri hu mbe Nasaae 
weeng'we. Ese niise Omwaami.” 

Ohubala 16 

Obujeemu bwa Koora, Datani, neende Abbiramu 

1 Bulaanu Koora omwaana wa Yisaari, omwaana wa Kohati, omwaana wa Leefi, 
neende Datani neende Abbiramu abaana ba Eliabbu, neende Onu omwaana wa 
Peleti, abaana ba Rubbeeni, 

2babukula abasaacha baandi; baasiingirira mu moni wa Musa, alala neende 
abaandu baandi ba Yisiraeli, abasaacha emia chibiri neende amahumi kataanu 
(250) abeemirisi b'emikaanda, abadoolwa ohutula mu beehaale, abasaacha 
abamanyihana muno. 

3Beecha bebuusa alala mu moni wa Musa neende Arooni, mani baamala baboola 
bati, “Eng'we mubitiriise muno! Abaandu boosi ab'omukaanda kuno ngandi 
b'Omwaami nibo, haandi ngandi Omwaami yesi ali neende efwe fweesi. 

Lwasiina ewe Musa oli ohweniinia muno aakulu w'omukaanda kw'Omwaami 
kuno?” 

4Musa niyawulira ati, yeehubba aasi hu buloba yasaba. 

5Mani yeecha yaboolera Koora neende abaloondi bae ati, “Muchuli echuli, 
Omwaami achia ohutweekesa oyo oli owae wadyeeri; achia ohuleha oyo owae 
wadyeeri, oyo yi yadoola, amusudeho yaali ena alutaari. 

6Hola oti: bala abaandu, Koora alala neende omukaanda kwae kwoosi; 

7bateemo omuliro mani omale obateeho obubbaani mu moni w'Omwaami 
muchuli, mani omusaacha oyo yi Omwaami achia ohudoola oyo niye ochia 
ohuba naali omwoolerefu mweene. Eng'we basyaani ba Leefi, mubitiriise 
muno!” 

8Musa yemeeda sa ohulomaloma neende Koora n'aboola ati, “Tekeerese eng'we 
Abaleefi! 

9Musibona muti siindu sidiidi nisyo ohubona muti Nasaae wa Yisiraeli 
yabaawula yaabatusa hu baandu baandi boosi abadoong'ereyo, hu munyale 
ohumusudaangaho, nimuhola obuhalaabani bweeng'we mu Yeema 
ly'Omwaami, mani haandi nimuhoonya abaandu boosi haandi nimubaholera? 

10Yakera eng'we alala neende Abaleefi baandi mwanyoola esiha siti nae bulaanu 
muli ohweekesamo hu munyale ohunyoola neende obulaamisi bwosi! 

11Nimuba nimweekanyiirisa Arooni, muba muli sa hu Omwaami mweene yi 
eng'we alala neende abaloondi beeng'we muli ohuhayuhaho.” 

12Bulaanu Musa yeecha n'alaanga Datani neende Abbiramu, nabo baboola sa 
bati, “Efwe haba sihuchia hwiicha, kataa! 

13Esyo haba sisihuyera ohubona oti wanyala ohututusa mu loba gimu lya Misiri 
ohwiicha ohutwiitira ano mu sichiimi? Sino syoosi oli ohusibona oti sihuhoyera 
ohutudwiihaho syoosi? 

14Mubwadyeeri bweene ewe haba siwatuleetaho kata mu loba gimu, oba kata sa 
ohutukaba emikuunda, neende emituli ohuba ebyeefwe daawe, haandi bulaanu 
oli ohutubacha-bu-bacha sa. Efwe haba sihucha hwiicha daawe!” 

15Bulaanu Musa yeecha yanyoolera mani yaboobera Omwaami ati, 
“Otafukiiriraangaho esiyaanwa syoosi si basaacha bano baleeta yooli. Ese haba 
singoseraangaho kata mulala hu beene abo daawe; Haba siimbukulaangaho kata 
ndala hu puunda chaabwe daawe.” 

16Musa yeecha yaboolera Koora ati, “Muchuli ewe alala neende abaloondi bao 
emia chibiri neende amahumi kataanu (250) muhoyere ohwiicha mu Yeema 
ly'Ohubaao hw'Omwaami; Arooni yesi achia ohubaayo. 

17Buli mulala hweeng'we achia ohukiinga achie neende esihalaangiro syae, 
amale asiteeho obubbaani, mani abiiyire omweene eyiri alutaari.” 

18Mani buli musaacha yeecha yakiinga esihalaangiro syae, yataaho amaanda 
kaaduha omuliro, haandi neende obubbaani, mani naamala naachia niyeema 
amulyaango w'Eyeema alala neende Musa neende Arooni. 

19Mani Koora yeecha yahung'aania alala abaandu boosi, mani nibeecha nibeema 
nibatingaalire Musa neende Arooni amulyaango w'Eyeema. Abweene ao, 
obulafu bumesa-mesana bw'ohubaao hw'Omwaami, bweecha bwaabonehera 
abaandu boosi, 

20mani Omwaami n'aboolera Musa neende Arooni ati, 

21“Weseendeho weemere eyale neende abaandu bano, mani male mbasihirise 
mu meengisania.” 

22Nae Musa neende Arooni beenama aasi, obweeni bwaabwe nibwegeeng'a hu 
buloba, mani nibamala nibaboola bati, “Ewe Nasaae, ewe niiwe esibuho 
y'obulamu bwoosi. Mani omuundu mulala yeeng'ene niyonoona, nawe oba ochia 
ohunyoolerera omukaanda kw'abaandu abo boosi?” 

23Haandi Omwaami yeecha yaboolera Musa ati, 

24“Boolera abaandu boosi basude eyale neende amayeema kaabwe, Koora, 
Datani, neende Abbiramu.” 

25Mani Musa, naali alala neende abeemirisi b'abaandu ba Yisiraeli, bachia eyiri 
Datani neende Abbiramu. 

26Yaboolera abaandu boosi ati, “Mweyaabe mweemere eyale neende amayeema 
k'abaandu babi bano, haandi mutadiiraho hu siindu syoosi esiba nisiri 
esyaabwe. Ataali ao, mweesi muba muchia ohweyeerwa alala nabo hulw'ebibi 
byaabwe byoosi.” 

27Mani batyo baasuda eyale neende amayeema ka Koora, Datani neende 
Abbiramu. Datani neende Abbiramu bali nibamalire ohutula erwaanyi nibali 
nibeemere aambi neende emilyaango ky'amayeema kaabwe, alala neende 
abahasi baabwe neende abaana baabwe. 

28Musa yeecha yaboolera abaandu boosi ati, “Yino niyo engeri yi muchia 
ohumanyiramo muti hane Omwaami niye owaanduma ohuholaanga ebiindu 
bino byoosi, haandi muti, haba sihwali ohwedoolera hwaange ohwakera 
ndaanyala ohubiholaanga. 

29Nikali mbwe abasaacha bano bafwa oluumbe lwabuli ludaalo, ataali 
esibonereso syoosi ohutula eyiri Nasaae, mani Omwaami aba siniye 
owaanduma. 

30Nae nikali mbwe Omwaami yeecha yaahola esiindu sitawuliirihanaangaho, 
esyaalo syeekuha mani syaabamira sa alala neende ebiindu byaabwe byoosi, 
baanyala ohwiihirira nibali abalamu bachia emakoombe, muba munamanya 
muti hane abasaacha bano bali bahayuhira Omwaami.” 

31Mani niyali hu yahamala sa ati ohulomalomaanga, ni eloba liri mu makulu wa 
Datani neende Abbiramu lyaadihanamo 

32ni lyeemao libamira alala neende amadaala kaabwe, alala neende abaloondi 
boosi aba Koora neende ebiindu byaabwe byoosi. 

33Mani batyo, nibeehirira abalamu kaanga emakoombe, alala neende ebiindu 
byaabwe byoosi. Esyaalo syababwiihaho, mani baamala baahamyuuhao. 

34Abaandu Baisiraeli boosi abali nibali abweene ao heeruha nibawulira amaliro 
kaabwe. Beehuuma bati, “Yiruha! Esyaalo siinyala syaatumira efwe fwesi!” 

35Mani Omwaami yatuma omuliro kwali nikweereba mani nikusaamba 
abasaacha bala emia chibiri neende amahumi kataanu (250) abali nibaleetere 
obubbaani. 

Ebibbaati bikiinga omuliro 

36Mani Omwaami yeecha yaboolera Musa ati, 

37“Boolere Eliasaari omwaana w'Arooni omulaamisi ohumalayo ebibbaati 
bikiinga omuliro bya mugasa, ohutula mu biindu byadoong'ao by'abasaacha bali 
nibayiire, mani mumale musakuule amaanda katule hu bihalaangiro kachie 
abuundu waandi sa, olwohuba ebibbaati ebyo byoolerefu nibyo. 

38Byeehola byaaba ebyoolerefu lu byaleeterwa eyiri alutaari y'Omwaami. Mani 
bukule ebibbaati bikiinga omuliro ebyo mubituse hu basaacha bano abeetwa 
hulw'esyonoono syaabwe, mani mu bitaanye mutusemo otusaani tupaapaadi, 
mani muholemo esifuuniha hu alutaari. Sino sichia ohuba esy'ohulabula eyiri 
abaandu ba Yisiraeli.” 

39Eliasaari omulaamisi yabukula ebibbaati ebyo, yaabona ati byetaanywa 
byaaholwamo otusaani tunyerere muno ohuholamo esibwiiha hu alutaari. 

40Sino syeecha syaaba esilabula Abaisiraeli siti, abulao oyo yeesi otaali 
omwiichuhulu w'Arooni, onyala ohusuda hu alutaari ohusaambira Omwaami 
obubbaani. Ataali ao, aba achia ohusihiriswa koti sa Koora alala neende 
abasaacha bae. Bino byoosi byeehola bityo, koti lu Omwaami yali n'alagiire 
Eliasaari ohubitira mu Musa. 

Arooni awonia abaandu 

41Oludaalo luloondaho abaandu boosi bekanyiirisa Musa neende Arooni mani 
baboola bati, “Eng'we mwiitireho hu baandu b'Omwaami.” 

42Luunyuma lwaabwe ohwebuusa neende ohusaasakalira Musa neende Arooni, 
bakaluuhana bachia eyiri Eyeema mani baabona bati, esireesi syali 
nisiribwiihireho, haandi bati, obulafu bumilamilana obw'ohubaao hw'Omwaami 
bwali nibubonehana. 

43Musa neende Arooni bachia beema mu moni w'Eyeema, 

44mani Omwaami yaboolera Musa ati, 

45“Yemera eyale neende abaandu bano boosi, mani mbasihirisire abweene ao!” 
Boombi mani baguunama neende obweene bwaabwe nibwegeeng'a hu buloba, 

46mani Musa yaboolera Arooni ati, “Bukula esihalaangiro syao, oteemo amaanda 
kaaduha akatula hu alutaari, mani haandi otehooho obubbaani hu maanda ako. 
Mani omale wiiruhe ochie eyiri abaandu mani obaholere omuduunga 
kw'ohulabisibwa. Yanguyaho! Etima ly'Omwaami limalire ohutuunduha mani 
oluumbe lubi lumalire ohuchaaka.” 

47Arooni yamuwulira, mani yaabukula esihalaangiro syae, yeeruha yaachia 
yeengira mu baandu akati abebuusire. Mani niyabona ati hane oluumbe lubi 
lumalire ohuchaaka, yabukula obubbaani mani yaabuta hu maanda mani 
naamala naaholera abaandu omuduunga kw'ohulabisibwa. 

48Sino syaakamisirao oluumbe olwo, mani yadoong'a sa niyeemere akatikaati 
w'abaandu balamu neende abamalire ohufwa. 

49Obuungi bw'abaandu bali nibamalire ohufwa bwali, elifu ehumi neende chine, 
neende emia chitaanu-na-chibiri (14,700), n'otabaliireho neende abo abafwiira 
mu huhayuha hwa Koora. 

50Oluumbe lubi olwo nilwaakama, Arooni yakobola eyiri Musa enamulyaangiro 
kw'Eyeema. 

Ohubala 17 

Endabuhi y'Arooni 

1Omwaami haandi yaboolera Musa ati, 

2“Boolera abaandu ba Yisiraeli bahuberese esaala ehumi neende chibiri, lulala 
ohutulaanga hu buli mwiimirisi wa buli nono. Yandiika eliita lya buli musaacha 
hu lusaala lwae 

3mani haandi wandiike eliita ly'Arooni hu lusaala luhiihirira Leefi. Yiba yichia 
ohubaao buli lusaala lulala hulwabuli mwiimirisi w'enono mulala. 

4Bulaanu chia ochibukule ochiyire ochiingise mu Yeema ly'Ohubaao hwaange, 
mani ochite mu moni w'Esanduuku ly'Endagaano, yi mbukaananiraanga naawe. 

5Mani olusaala lw'omusaacha oyo yi mba nindoolere nilwo oluchia ohusebuha. 
Mani mu ngira yino nimwo yi njia ohwaakamisira ohuhwekanyiirisa huhayiireo 
huno ohw'Abaisiraeli bano.” 

6Musa yaboolera Abaisiraeli, buli mulala hu beemirisi baabwe yeechaanga 
naamuberesa olusaala lulala, hulwabuli enono, choosi choola ehumi neende 
chibiri alala, mani olusaala lw'Arooni lwosi lwateebwa alala nachio. 

7Musa bulaanu yata esaala echio choosi mu Yeema, mu moni w'Esanduuku 
ly'Endagaano. 

8 Hu ludaalo lwaloondaho, Musa niyeengira mu Yeema, yabona ati, olusaala 
lw'Arooni, olwali niluhiihirira enono ya Leefi, nilwo olwali nilusebuuhe. Lwali 
nilumalire ohwaama ebimuli, ebimuli nibimalire ohumuliha, haandi nilumalire 
ohweengya ebyaamo by'alumoondi! 

9Bulaanu Musa yabukula esaala echio choosi, mani nachiekesa Abaisiraeli boosi. 
Boosi mani baabona esyo esyali nisiholehaane, mani buli mwiimirisi 
yaabukulaanga olusaala lwae naalwekobosera. 

10Omwaami bulaanu yaboolera Musa ati, “Bukula olusaala lw'Arooni olwo, 
olukoboseyo olute mu moni w'Esanduuku ly'Endagaano. Luhoyeere ohuliindwa 
lubeeo ohulabulaanga Abaisiraeli bahayuha mbwe bachia ohufwa sa 
ohwekanyiirisa hwaabwe nihutaakama.” 

11Musa yahola sa koti lu Omwaami yalagira. 

12Abaandu ba Yisiraeli baboolera Musa bati, “Ngandi mani eyo niyo enjakamo 
yeefwe! 

13Nikali mbwe oyo yeesi osudaho aambi neende Eyeema aba achia ohufwa sa, 
mani efwe fweesi huli sa koti abamala ohufwa hale!” 

Ohubala 18 

Emirimo ky'Abalaamisi neende Abaleefi 

1Omwaami yaboolera Arooni ati, “Ewe, abaana bao, neende Abaleefi bahoyere 
ohuchuunisibwa hulw'omusaango kwoosi okudiira hu huhalaabanira mu 
Yeema ly'Ohubaao hwaange; nae ni ewe weeng'ene haandi neende abaana bao 
boong'ene, abachia ohuchuunisibwaanga hu musaango kudiira hu buhalaabani 
mu bulaamisi. 

2Muchie muleetemo abeeho beeng'we, enono ya Leefi, ohuholaanga naawe 
emirimo, haandi ohuhuhoonyaanga, nae ewe neende abaana bao nimuba 
mweeng'ene abahalaabanira mu Yeema bweene. 

3Abo baba bahoyere ohwooseresaanga obufunaanibwa bwaabwe yooli, haandi 
neende ohuholaanga bi bahoyere ohuholaanga hu Yeema ebibahoyeere 

ohuholaanga koti abeene, nae haba sibahoyeere ohwegeeng'aangaho hu biindu 
byoolerefu byoosi, ebiri mu Abuundu Woolerefu, oba hu alutaari. Nae nibahaya 
ohuhola batyo, abeene abo, alala neende ewe mweene, muba muchia ohwiitwa. 

4Bahoyere ohuholeraanga alala naawe, nibooseresa bi bahoyere ohuholaanga 
mu buhalaabani bwoosi obwomu Yeema, nae abulao oyo yeesi otahoyera 
ohoyere ohuhola emirimo naawe. 

5Ewe neende abaana bao eng'we mweeng'ene niing'we abahoyere 
ohwooseresaanga bi muhoyere ohuhola mu Abuundu Woolerefu neende hu 
alutaari, hu tima lyaange lihae haandi ohutuunduhira hu baandu ba Yisiraeli. 

6Ese omweene niise odoolere abeeho bao Abaleefi, ohutula mu Baisiraeli boosi 
koti esiyaanwa syao. Bewaayo yiindi, hu banyale ohuholaanga emirimo 
kyaabwe mu Yeema. 

7Nae ewe neende abaana bao mweeng'ene niing'we abahoyere 
ohwooseresaanga emirimo ky'obulaamisi ekidiira hu alutaari, neende esyo 
esiba nisisiiri mu Abuundu Ahiramo Obwoolerefu. Ebiindu bino byoosi biri mu 
bufunaanibwa bweeng'we, olwohuba niing'we baambereese esiyaanwa 
sy'obulaamisi. Mani omuundu yeesi otahoyera niyeecha yaasuda aambi neende 
ebiindu bilafu, aba ahoyere ohwiitwa-bwiitwa.” 

Omukabo kw'Abalaamisi 

8Omwaami haandi yaboolera Arooni ati, “Yichulisa oti ese ndi ohuhuberesaanga 
neende obuhoonyi bwoosi obw'enjaulo obuleeterwe yiindi ebitasaambwa koti 
ebiyaanwa daawe. Ese ndi ohubihuberesa haandi neende abeechuhulu bao koti 
esituundu syabaleherwa endaalo choosi pe. 

9Hu biyaanwa bihiramo obulafu, ebitasaambirwa hu alutaari, ebiloondaho bino 
byoosi byao: ebiyaanwa by'emere, ebiyaanwa by'esyonoono, neende ebiyaanwa 
by'ohutuunga amakobi. Buli siindu esiba nisindeteerwe koti esiyaanwa silafu 
siba siri esyao neende abaana bao. 

10Muhoyere ohuliraanga ebiindu bino byoosi Abuundu Woolerefu, nihaandi ni 
abaandu b'esisaacha boong'ene nibo abahoyere ohubirichaanga: biyireenge 
byoosi sa koti ebyoolerefu. 

11“Mu humeedaho, esy'obuhoonyi sy'enjaulo siindi syoosi, si Baisiraeli baleeta 
yiindi, sichia ohubechaanga esyao. Ndi ohubihubechaanga ewe, abaana bao, 
neende abahaana bao endaalo choosi echiicha. Buli mulala hu b'enyuumba yao 
oli omulafu koti emiduunga kiboola, ahoyere ohubirichaanga. 

12“Ndi ohuhubechaanga ebiindu bihiramo obulai byoosi eby'ebitulamo 
byaamberi bi Baisiraeli baamberesaanga buli mwaaka: amafuta k'enaasi, efiini, 
neende emere. 

13Byoosi byao nibyo. Buli mulala hu b'edaala lyao, omulafu anyala yaabirya. 

14  “Buli siindu mu Yisiraeli esiba nisiyaanirwe yiindi ataaliho esifune siindi 
syoosi, syao nisyo. 

15“Buli mwaana waamberi, oba esyaayo syaamberi, si Baisiraeli bandeetera syao 
nisyo. Nae ohoyere ohufukiirira obukusi bw'ohukula ohwefunyisira buli 
mwaana waamberi, haandi ohoya ohuba n'ofukiirira obukusi bw'ohukula buli 
sisolo syaamberi esiri esy'omusiro ohweema hu miduunga. 

16Abaana bahoyere ohukulwa baakoboswa nibali omwoosi mulala 
okw'obuhuluundu hu bukusi buba nibufukiirisaanie obw'efeesa, ohweema hu 
bukusi bwafukiirirwa alafu. 

17Nae ebyaamberi by'eng'oombe, amakoondi, neende embusi, haba sibihoyere 
ohukulwa byaakoboswa daawe; ebyo byoosi byaange hu bwaange sa, mani 
bihoyeerwe ohuyaanibwa sa. Nyulaanyusaanga amabaanga kabyo hu alutaari, 
haandi osambaanga amasinya kabyo koti esiyaanwa sy'esyohulya, esy'esaami 
yisangaasa. 

18Enyama chibitulamo yoosi yiba yiri eyao niyo, koti sa ebigwoogwo neende 
ebinama byenaadaho by'omuhono muluungi, eby'esiyaanwa sy'enjawulo. 

19“Ndi ohuhuberesaanga ewe, neende abaana bao, neende abahaana bao, ebiha 
byoosi ebiicha, eby'obuhoonyi by'enjaulo bi Baisiraeli bandeetera. Yino 
ndagaano yitahalakwanga daawe, yi holere naawe, neende abeechuhulu bao.” 

20Omwaami yaboolera Arooni ati, “Ewe haba soochia hwakaanaanga ebiindu 
byoosi ebinyala ohusihiranwa, haandi abulao kata esituundu silala esy'eloba lya 
Yisiraeli Omwaami, niise ebyo byoosi byoodaha.” 

Omukabo kw'Abaleefi 

21 Omwaami n'aboola ati, “Ese mbereese Abaleefi buli silala sy'ehumi si baandu 
Baisiraeli baleeta yiindi. Sino sichia ohubechaanga esy'ohutuunga obuhalaabani 
bwaabwe mu huliinda Eyeema ly'Ohubaao hwaange. 

22Abaisiraeli baandi abo bulaanu haba sibahoyeere ohusudaanga sa eyiri 
Eyeema, mani mu ngira yino, baabechaanga nibanyala ohweleetera abeene 
esibonereso sy'ohufwa. 

23Ohutula enyaanga yino neende ohwemeeda mu moni, Abaleefi boong'ene nibo 
abachia ohufukiirirwaanga ohuliindaanga Eyeema elyo, mani babeechaanga 
nibali nibo abaliriho obufunaanibwa. Lino ni elako ly'olubeerera eliridiira 
neende hu beechuhulu bao. Abaleefi haba sibachia ohubeechaanga neende 
ebiindu by'olubeerera mu Yisiraeli muno, 

24olwohuba ese mbabereese koti ebiindu byaabwe, esy'ehumi si Abaisiraeli 
baandeteraanga koti obuhoonyi bw'enjaulo. Mani sakira mbaboleere endi, haba 
sibachia huba neende esiindu syoosi esy'olubeerera daawe, mu Yisiraeli muno.” 

Silala sy'ehumi sy'Abaleefi 

25Omwaami yalagira Musa 

26ohuboolera Abaleefi ati: “Nimunyoola esiyaanwa ohutula hu Baisiraeli si 
Omwaami ababeresa ohuba esyeeng'we, muhoyere ohuleetaanga esy'ehumi 
syasyo eyiri Omwaami koti obuhoonyi bw'enjaulo. 

27Obuhoonyi bw'enjaulo buno buba buchia ohuyirwa koti esyaakanirira neende 
esiyaanwa si mulimi ahola esy'emere njaaha, neende efiini njaaha. 

28Mani mu ngira yino, nimwo mu mwesi muchia ohunyala ohuyaaniramo 
obuhoonyi bw'enjaulo obw'Omwaami, ohutula mu by'ehumi byoosi bi onyoola 
ohutula hu Baisiraeli. Ohoyere ohutusaanga obuhoonyi buno bw'Omwaami, hu 
Arooni omulaamisi. 

29Kabaanga nootusa hu biindu bihiramo obulai mu wesi bi onyoola. 

30Mani nooba noomalire ohuyirayo ebituundu bilai bihiramo, oba onyala 
ohwebiihira ebiba nibidoong'ereo, koti sa lu mulimi abihaanga ebiba 
nibidoong'ereo naaba n'amalire ohuyirayo esiyaanwa syae. 

31Ewe neende amadaala keeng'we, munyala mwaaliira ebiba nibidoong'ereho 
abuundu woosi, olwohuba bino biba biri emisaara kyeeng'we 
hulw'ohuhalaabana mu Yeema. 

32Haba simuba nimuchia ohuba neende omusaango ni mubirya, mwaafwa 
mwaaba nimumalire ohuyira ebituundu bihiramo obulai eyiri Omwaami. Nae 
hahasa oti soochia hubaha omukwoobo ebiyaanwa bilafu by'Abaisiraeli neende 
ohulichaanga hu buli biyaanwa ebituundu bi hiramo obulai nibisisiiri 
ohuyaanwa daawe; noohola otyo, oba ochia ohwiitwa sa.” 

Ohubala 19 

Ekohe ly'eng'oombe ya laando 

1Omwaami yalagira Musa neende Arooni 

2ohuberesa Abaisiraeli ebilagiro biloondaho bino. Leete eyiri Musa neende 
Arooni, eng'oombe ya laando aai eyibulaho obufwoolwa bwoosi, haandi 
eyisisiiri ohwehoonyerwaho ohuhola omulimo kwoosi, 

3bayiberese Eliasaari omulaamisi. Yiba bulaanu yihoyeere ohutusibwa 
erwaanyi w'ekaambi, mani yiitirwe mu moni wae. 

4Bulaanu Eliasaari aba achia ohubukulaho hu mabaanga kayo, mani 
niyehoonyera olwaala lwae, akaanyuse amahabi kataanu-na-kabiri n'alingiisye 
eyiri Eyeema. 

5Esyaayo syoosi, n'oteereho neende eseero lyeene, enyama, amabaanga, neende 
amala, bihoyere ohusaambirwa mu moni w'omulaamisi ohwoola lu bikwa 
ekohe. 

6Mani bulaanu ahoyere ohubukulaho embaao ch'omutuumba, esijuuru 
sy'omululuusa, neende omukoye kwa ranjaai, mani amale abisukune mu muliro. 

7N'amalire atyo, ahoyeere ohuchia yoosa engubo chae mani yeechuhaho 
amaachi ako, huyeengira mu kaambi; nae adoong'a sa n'asisiiri ow'omusiro 
ohwoola engoloobe. 

8Omusaacha oba niye osaambire eng'oombe eyo, yesi aba ahoyere ohwoosa 
engubo chae mani yeechuhaho amaachi ako, mani adoong'a sa naali ow'omusiro 
ohwoola engoloobe. 

9Mani omusaacha wuno naali ow'omusiro, aba niye oba achia ohubuusa alala 
ekohe ly'eng'oombe ya laando elyo, mani amale alikiinge alite abuundu alafu 
koti emiduunga kiboola, erwaanyi w'ekaambi, yirihoyere ohubiihirwa abaandu 
Baisiraeli ohwehoonyeraanga mu hutekeha amaachi kamalaho omusiro koti 
emiduunga kiboola. Omuduunga kuno kuholwaanga ohumalao esyonoono. 

10Omusaacha oba n'abuusire ekohe elyo aba ahoyere ohwoosa engubo chae, nae 
omweene adoong'e sa naali ow'omusiro ohwoola engoloobe. Esilagiro sino 
sichia ohuholaanga ebiha byoosi ebiicha mu moni, byoombi hu Baisiraeli neende 
hu bateende baba nibabamenyamo. 

Ohwegeeng'aho hu omulaambo 

11Oyo yeesi odiira hu mulaambo, aba yeebahire omukwoobo ohumala endaalo 
chitaanu-na-chibiri. 

12Aba ahoyere ohweelabya neende amaachi k'ohulabisibwa hu ludaalo lwa 
hadatu, haandi neende hu ludaalo lwa hataanu-na-habiri, ao hu anyale ohuba 
naali omulafu. Nae n'atelabya hu ndaalo echo choombi, olwa hadatu neende 
olwa hataanu-na-habiri, haba saaba naachia ohuba naali omulafu. 

13Oyo yeesi odiira hu mulaambo mani yaahaya ohwelabya, adoong'a sa naali 
ow'omusiro, olwohuba amaachi k'ohulabisibwa haba sikaba 
nikamweeyanyukuliireho. Bulaanu aba abaha Eyeema ly'Omwaami 
omukwoobo, mani haandi saaba naachia ohuba nasiiyirwa koti mulala hu 
baandu ba Nasaae daawe. 

14Omuundu yeesi n'afwiira mu Yeema, omuundu yeesi oba naali mu yeema 
omwo esiha syeene esy'ohufwiiramo esyo, oba oyo yeesi oliingiramo, yeehola sa 
ow'omusiro hu ndaalo chitaanu-na-chibiri. 

15Buli jaagi, kata neende esyoongo yoosi ebiba nibiri mu yeema omwo, 
ebitafuniihweho, byoosi byeehola sa eby'omusiro. 

16Omuundu yeesi naadiira hu muundu oba niyeeterwe, oba naaba omweene 
n'afwiire sa oluumbe lwabuli nyaanga, naali erwaanyi, oba omuundu yeesi 
niyeecha yadiira hu kuumba oba esiriindwa sa, yeehola ohuba neende omusiro 
ohumala endaalo chitaanu-na-chibiri enaamba. 

17Ohumalaho omusiro okwo, ekohe liindi ohutula hu ng'oombe ya ranjaai eyiba 
niyasaambwa ohumalao esyonoono, nilyo eliba nilichia ohubukulwa, mani 
liteebwe mu ndamu, mani amaachi malai kachuhweho. 

18Muhutaangira hweene, omuundu oba niye oli neende omusiro, ahoyere 
ohubukula omujuuru kw'omululuusa, mani akwiinihe mu maachi, mani amale 
ayaanye hu yeema, neende hu buli siindi syomuukati syoosi, neende abaandu 
boosi ababa nibabeere mu bweene omwo. Mu huloondaho, omuundu oba 
nataaliho omusiro, niye oba naachia ohwaanyukulira amaachi hu musaacha oba 
n'adiirireho hu kuumba oba omubiri kufwiire, oba sa hu siriindwa. 

19Hu ludaalo lwa hadatu, haandi hu ludaalo lwa hataanu-na-habiri, omuundu 
oba naali omulafu, niye oba nahoyeere ohuchia yaayanyukulira amaachi ako hu 
muundu w'omusiro. Hu ludaalo lwa hataanu-na-habiri, niye oba n'ahoyeere 
ohulabya omusaacha oyo, yi, luunyuma lw'ohwoosa engubo chae, haandi 
n'amalire neende ohwechuhaho amaachi ako, yeehola omulafu elyuuba nilikwa. 

20Omuundu yeesi omalire ohweebaha omukwoobo, nae haba saachia yeelabya, 
adoong'a sa naali ow'omusiro, olwohuba amaachi k'ohulabisibwa haba sibakaba 
nikamwaanyukulirwaho daawe. Aba abaha Eyeema ly'Omwaami omukwoobo 
mani haba saaba naachia ohuyirwa koti mulala hu baandu ba Nasaae daawe. 

21Muhoyere ohuloondakana neende elako lino ebiha byoosi ebiicha mu moni. 
Omuundu ohwaanyukulusa amaachi k'ohulabisibwa yesi ahoyere ohwoosa 
engubo chae; haandi omuundu yeesi okadiiramo, yesi adoong'a sa naali 
ow'omusiro ohwoola engoloobe. 

22Buli siindu syoosi si muundu w'omusiro adiiraho syosi siba syeholere 
esy'omusiro, nae haandi oyo yeesi osidiiraho yesi adoong'a sa naali ow'omusiro 
ohwoola engoloobe. 

Ohubala 20 

Ebiindu byeeholehanira Kadesi 
(Hut 17:1-7) 

1Mu mwoosi kwataangira, omukaanda kwoosi okwa Yisiraeli boola hu sichiimi 
sya Siini mani niboombaha ekaambi mu Kadesi. Ao niwo yi Miriamu yafwiira 
mani yasiihwa. 

2 Abuundu yiboombaha ekaambi, yabulao amaachi, mani abaandu bebuusa hu 
Musa neende Arooni 

3mani nibachaaka ohwekanyiirisa bati: “Syahabeere esihiramo obulai, huba 
mbwe fwesi hwafwiira mu moni w'Eyeema alala neende Abaisiraeli baasyeefwe. 

4Lwasiina mwatutusa mwaatuleeta mu sichiimi sino? Mbwe hu efwe hunyale 
ohufwiira sa ano alala neende ebyaayo byeefwe? 

5Lwasiina eng'we mwatutusa mu Misiri ohutuleeta abuundu alalihirifu yakiire 
ano ati, yi siindu syoosi sitahanyala ohumera syaahula? Yibulao emere yoosi, 
emisabbiibbu kyosi kibulao, kata enduli chosi chibulao, naamulwa kyosi kibulao. 
Kata kabulao amaachi kohung'wa daawe” 

6Musa neende Arooni nabo batula hu baandu abo mani baachia beemeraho 
eyale nabo, ena mulyaango kw'Eyeema. Niboola ao baguunama aasi obweeni 
bwaabwe hu buloba, mani obulafu bumesamesa bw'Ohubaao hw'Omwaami 
nihwiicha nihubabonehera. 

7Omwaami yaboolera Musa ati, 

8“Bukula olusaala luli mu moni w'Esanduuku ly'Endagaano, mani ewe neende 
Arooni mumale muchie mwiihase abaandu boosi. Mani ebweene eyo, mu moni 
waabwe boosi, lomalomera olwaanda luli eyo lula, amaachi kachia ohutuunduha 
kalutulemo. Mani mu ngira yino, nimwo mu ochia ohubitira onyale ohutusira 
abaandu amaachi mu lwaanda olwo, abeene bang'we, haandi ebyaayo byaabwe 
byosi bing'we.” 

9Musa yabukula olusaala olwo, koti sa Omwaami yali n'alagiire. 

10Ye neende Arooni, bachia beehasa abaandu abo boosi, mu moni w'olwaanda 
olwo, mani Musa yaboola ati, “Tekeerese, ba nandaulira eng'we! Mubaasa muti 
efwe huhoyera ohunyala ohubafunira amaachi ohutula mu lwaanda luno?” 

11Mani Musa yasiingisa olusaala olwo, yaaluhuya hu olwaanda olwo amahabi 
kabiri, mani omwaalo muhoongo muno okw'amaachi, nikuchaaka ohuhulukusa 
nikutulira omwo, mani abaandu boosi, neende ebyaayo byoosi nibing'wa. 

12Nae Omwaami yasoolania Musa neende Arooni. Yaboola ati, “Olwohuba 
eng'we haba simubeere neende efukiirira yimala ohusiima obunyala bwaange 
bwoolerefu mu moni w'abaandu ba Yisiraeli, haba simuchia ohubeemirira 
ohubeengisa mu syaalo si ndasuubisa ohubaberesa.” 

13Sino syaholehanira mu Meribba, yi Abaisiraeli bekanyiirisira Omwaami, 
haandi yi mweene yabeekesera ati ni omwoolerefu niye. 

Omutuki w'Edomu akayira Abaisiraeli ohubita 

14Musa yatuma bawamwaanda ohutula mu Kadesi bachie eyiri omutuki wa 
Edomu. Bachia baboola bati, “Ehuwa lino litula hu b'enono yao, enyuumba ya 
Yisiraeli. Omanyiire elalira ebidinyu bi hwahanyoola, 

15koti bakuuka yeefwe bachia mu Misiri, yihwamenya emyaaka emiingi muno. 
Abamisiri basaandya muno bakuuka yeefwe, alala neende efwe beene, 

16mani hwaalirira Omwaami weefwe atuhoonye. Yawulira ohulira hweefwe, 
Mani yaatuma malaika, owatwiimirira yaatutusa mu Misiri. Esiha sino, mbano 
huli ano mu Kadesi, esiko siri hu lwaaho lw'obwaami bwao. 

17Tuleheremo otufukiirire ohubita huhalakanie mu syaalo syao. Efwe abeene, 
kata neende ebyaayo byeefwe, haba sihuchia ohutulaho hu ngira huchieho mu 
mikuunda kyao oba mu misabbiibbu kyao, haandi haba sihuchia ohung'waaho 
mu sulo chao daawe. Huchia ohuhayira sa hu ngira ya nahuluungu yoong'ene 
ohwoola lu hulitula mu bwaami bwao.” 

18Nae Abaedomu bakobolamo bati, “Efwe sihubafukiirira ohuhalakania esyaalo 
syeefwe daawe! Mani nimuteemaho, huchia ohutulaniramo ohubaseeta.” 

19Nae abaandu ba Yisiraeli baboola bati, “Efwe huchia ohuhayira sa hu ngira ya 
naahuluungu yoong'ene, mani kata efwe abeene, oba ebisolo byeefwe 
nihung'waaho hu maachi keeng'we, huba huchia ohukatuungira si hudaha 
syoong'ene mani huhalakaniemo sa.” 

20Abaedomu haandi baloondamo bati, “Efwe sihufukiira daawe!” mani 
nibatulaniramo neende eye ly'amaani muno ohuseeta abaandu ba Yisiraeli. 

21Mani olwohuba mbwe Abaedomu sibafukiirira Abaisiraeli ohuhalakania mu 
bwaami bwaabwe, Abaisiraeli baheengao ohukaluuhana ohubitira hu ngira 
yiindi. 

Ohufwa hw'Arooni 

22Omukaanda kwa Yisiraeli kwoosi kwatula mu Kadesi, mani kwaakeenda 
kwoola hu Lugulu lwa Hoori, 

23hu lwaaho lwa Edomu. Abweene ao, Omwaami yaboolera Musa neende Arooni 
ati, 

24“Arooni wuno haba saacha ohunyala ohwiingira mu syaalo si ndasuubisa 
ohuberesa Yisiraeli; achia ohufwa, olwohuba eng'we mweembi, mwahaya 
esilagiro syaange mu Meribba. 

25Bukula Arooni neende Eliasaari omwaana wae obaniinie hu Lugulu Hoori, 

26mani niwoola ebweene eyo, weemeo ofwaalule Arooni ebifwaalo byae 
by'obulaamisi obifwaale Eliasaari. Mani Arooni aba achia ohufwiira abweene ao 
sa.” 

27Musa yaahola koti lu Omwaami yali n'alagiire. Bachia baniina hu Lugulu Hoori 
mu moni w'omukaanda kw'abaandu boosi, 

28mani Musa naamufwaalula engubo ch'obulaamisi, naamala naachifwaasa 
Eliasaari. Mani ebweene eyo hu lugulu ohwo nihwo hu Arooni yafwiira sa, mani 
Musa neende Eliasaari nibamala nibeeha nibakobola. 

29Omukaanda kw'abaandu okwo kwoosi kweecha kwaamanya kuti hane Arooni 
amalire ohufwa, mani bosi baamulira endaalo amahumi kadatu amalaamba. 

Ohubala 21 

Ohuyiingirwa hw'Abakanani 

1 Omutuki Mukanani w'Aradi esituundu sy'emwaalo wa Kanani niyawulira ati 
Abaisiraeli bali nibali ohwiichira hu ngira ya Atarimu, yachia yaabaseeta 
yaabapeeyaho abaandu baandi. 

2Mani Abaisiraeli nibeecha nibahola esichubo eyiri Omwaami bati: 
“Niwahatuhoonye mani hwaayiingira abaandu bano, huchia ohweyaanayo yooli 
alala neende ebiko byaabwe, mani hubasihirise.” 

3Omwaami yabawulira mani yabahoonya ohuyiingira Abakanani. Abaisiraeli 
basihirisira elalira neende ebiko byaabwe, mani nibalaanga abuundu ao bati, 
“Horima.” 

Enjuha yaholwa mu mugasa 

4 Abaisiraeli batula hu Lugulu Hoori, nibaloonda hu ngira yichiira ena Musoma 
kwa Akabba, hu banyale ohwebodoohania obwaami bwa Edomu. Nae nibali hu 
bali hu ngira, abaandu bajoong'a ohwesimiirisa 

5bachaaka ohumoonya Nasaae neende Musa. Bekanyisaanga bati, “Lwasiina 
mwatutusa mu Misiri ohwiicha ohufwiira mu siparara sino, eyibula ebyohulya 
kata sa amaachi? Humalire ohuhaya ohwemeeda nihwesimiirisira ebyohulya 
by'engisa bino!” 

6Omwaami yabasiindihamo enjuha ch'obusiba, Abaisiraeli baangi nibalumwa 
mani nibafwa. 

7Abaandu haandi bachia eyiri Musa baboola bati, “Hwonoonere nihulomaloome 
hu Nasaae, haandi neende nihulomaloome hu ewe. Nae bulaanu, ewe 
wekoongoye eyiri Omwaami amaleo enjuha chino.” Musa yasabira abaandu. 

8Omwaami yaboolera Musa ohuhola enjuha y'esichuma haandi ohuyita hu 
muguulo, hu bulaanu buli muundu owalumwaanga, yachichaanga 
ohwewuunjaho mani awona. 

9Musa yahola enjuha y'omugasa, mani yayaaniha hu muguulo. Buli muundu 
owalumwaangwaho, yachichaanga ohwewuunja hu njuha y'omugasa mani 
awona. 

Ohutula hu lugulu lwa Hoori, ohwoola mu hoondo y'Abamoabbu 

10Abaisiraeli haandi bakeenda nibawaao mani haandi baata ekaambi mu 
Obbooti. 

11Nibatula abuundu ao, baata ekaambi mu mukuunda kwa Abbariimu mu 
sichiimi siri ebukwe w'obwaami bw'Esimoabbu. 

12Mani baata ekaambi mu Hoondo ya Seredi. 

13Ohutula ao, bawuuya mani bachia haandi baata ekaambi hu lwaande 
lw'emukulu lw'Omwaalo Arinooni, okuli mu sichiimi silandaala syeengira mu 
bwaami bw'Esimoori. (Arinooni nilwo olwali olwaaho lwali akatikaati 
w'Abamoabbu neende Abaamoori.) 

14Esyo nisyo esikera Esitabo sy'Ebiita by'Omwaami silomaloma hu “esiko sya 
Wahebbu abuundu wa Sufa, neende ehoondo; Omwaalo Arinooni, 

15neende hu siholomoho hw'ehoondo chilandaala ohwoola mu siko sy'Ari 
haandi nichichiira hu lwaaho lwa Moabbu.” 

16Nibatula ano, bemeeda mu moni mani bachia boola abuundu alaangwa 
“Welesi”, yi Omwaami yaboolera Musa ati, “Hung'aania alala abaandu, mani 
mbaberese amaachi.” 

17Esiha esyo nisyo si baandu ba Yisiraeli beemberamo olweembo luno: “Ewe 
Welesi tusa amaachi kao; Mani hukaheesere olweembo 

18Esulo yayabwa neende abaana b'omwaami Haandi neende abeemirisi 
b'abaandu, Yayabwa neende endabuhi y'obwaami Haandi neende esaala 
chaabwe.” Bakeenda baatula mu sichiimi, boola Matana, 

19ohutula ao, bachia Nahalieli, ohutula Nahalieli bachia Bbamooti, 

20ohutula Bbamooti, bachia mu hoondo yali mu bwaami bw'Abamoabbu, aasi 
w'aakulu wa Lugulu Pisiga, olutingaalire aakulu w'esiparara. 

Ohuyiingirwa hw'omutuki Sihoni neende omutuki Ogu 
(Amal 2:26—3:11) 

21Bulaanu abaandu ba Yisiraeli batuma bawamwaanda eyiri omutuki 
w'Abaamoori Sihooni ohuboola bati: 

22“Tuleheho hubite huhalakanie mu loba lyao. Efwe, kata neende ebyaayo 
byeefwe, haba sihuchia hutulaho huungira, mani huchie hwiingireho mu 
mikuunda, mu mituli, haandi haba sihuchia hung'waaho hu maachi kali mu sulo 
chao daawe; huchia ohuhayira hu ngira ya nahuluungu ohwoola lu huchia ohuba 
nihumalire ohutula mu bwaami bwao.” 

23Nae Sihooni haba siyakanya ohufukiirira abaandu ba Yisiraeli ohubita 
baahalakania mu bwaami bwae. Nae yahung'aania alala amaye kae, mani 
yaamala yaatula yaachia mu Yahasi mu sichiimi mani n'aseeta Abaisiraeli. 

24Nae Abaisiraeli beeta abasuku baangi muno mu biita mani baanyala ohuyaaya 
eloba lyaabwe ohutulira elalira hu Mwaalo kw'Arinooni emukulu wa Yabboko, 
esyekeese siti ohwoola hu Abaamooni, olwohuba olwaaho lw'Esiamooni lwali 
nilwaliindwa neende amaani maangi muno. 

25Mani sakira abaandu ba Yisiraeli banyala ohudiira ebiko by'Abaamoori byoosi, 
n'oyiriramo neende Hesibboni neende ebiko byoosi ebisyebodohaanie, mani 
nibamala nibabimenyamo sa. 

26Hesibboni nisyo esyali esiko sihunuufu esy'omutuki w'Abaamoori Sihooni, 
owali niyalwaania omutuki muhale wa Moabbu mani niyanyala ohudiira eloba 
lyae lyoosi, ohwoolera elalira hu Mwaalo kwa Arinooni. 

27Esyo nisyo esikeraanga abacheresi nibeemba mbwe, “Ewe yicha mu 
Hesibboni, mu siko sya Sihooni! Hweenya huboneho nisinyala ohwoombahwa 
syakoboswao. 

28 Hale mu siko sya Hesibboni sino Eeye lya Sihooni lyasobohayo koti omuliro; 
Lyasihirisa sa esiko sy'Ari mu Moabbu Haandi lyamuheenya ebigulu by'Arinooni 
emukulu. 

29Chibaakaanire eng'we abaandu ba Moabbu! Eng'we mbwe abeenamiri ba 
Kemosi basihiriiswe! Nasaae weeng'we yaleha sa abasaacha beehola 
namweyikami, Nae abahasi beehola abawaambe b'omutuki w'Abaamoori. 

30Nae bulaanu abeechuhulu baabwe bamalire ohusihiriswa, Ohutulira elalira hu 
Hesibboni ohwoolera elalira hu Dibboni, Ohutulira elalira hu Nasimu ohwoolera 
elalira hu Nofa, aambi neende Medeba.” 

31Kata katyo, abaandu ba Yisiraeli banyala ohumenya mu bwaami 
bw'Abaamoori, 

32Musa yaatuma abasaacha bachie babone engira yihira obulai ohuseeteraho 
esiko sya Jaseeri. Abaisiraeli bachia baasidiira alala neende ebiko biindi ebyali 
nibisyebodohaanie, mani nibamala nibeerusamo Abaamoori boosi abali 
nibabimenyamo. 

33Bulaanu Abaisiraeli bakaluuhana badiira engira yichiira Bbasani, nihaandi 
omutuki Ogu owa Bbasani niyeecha nasiingira alala neende eye lyae, 
ohubaseetera Edirei. 

34Omwaami yaboolera Musa ati, “Ewe otamutya daawe. Ese niise ochia ohukera 
mu muyiingire, neende abaandu bae boosi, alala neende eloba lyae lyoosi. Mu 
muhole koti mwahola Sihooni, omutuki Muamoori owali naatukira mu 
Hesibboni.” 

35Kata katyo, Abaisiraeli beeta Ogu, abaana bae, alala neende abaandu bae, 
nibatalehao kata mulala, mani baamala baamenya mu loba lyae. 

Ohubala 22 

Omutuki wa Moabbu alaanga Bbalamu 

1Abaisiraeli bemeeda mu moni mani bachia boombaha ekaambi mu syaalo sya 
Moabbu sikwalaafu esiri ebukwe wa Yorodaani nae esitekehaane neende 
Yeriko. 

2Mani omutuki wa Moabbu, Bbalaki omwaana wa Sipori, yeecha yaawulira bi 
Baisiraeli bali nibaholere Abaamoori, haandi neende koti obuungi 
bw'Abaisiraeli bwali, 

3omweene neende abaandu bae bakwaamo oluteengo. 

4Abamoabbu baboolera abeemirisi b'Abamidia bati, “Esikwamalalu sino hane 
mbano siri aambi bweene ohusihirisa buli siindu sitwebodohaanie, koti esurusi 
yaaya obunyaasi mu lwaayiro.” Mani sakira ewe omutuki Bbalaki 

5tuma bawamwaanda bachie balaange Bbalamu omwaana wa Bbeyore, owali 
naali Petoori, aambi neende Omwaalo Ewufuraate mu syaalo sya Amawu. 
Bamuyirira ehuwa lino ohutula eyiri Bbalaki: “Ese ndaha ewe omanye oti 
esyaalo esilaamba nisyo esyatula mu Misiri; mani abaandu basyo bali 
ohusaalaanira buli abuundu, bali kata neende ohutiisa-tiisa bati banyala kata 
ohuyira eloba lyeefwe lyoosi. 

6Batuhira obuungi, tuleheremo mani wiiche obateeho esibwaabo hulwaange. 
Mani awuundi efwe hwaheecha hwaanyala ohubayiingiraho hwaabeerusa 
baatula mu loba lyeefwe. Ese manyire endi ewe nosabira abaandu ehabi, 
abaandu abo bayinyoolaanga sa, nae noobabwaaba, baberaanga sa aasi 
w'esibwaabo esyo.” 

7Kata katyo, omwiimirisi w'Abamoabbu neende owa Abamidia bakiinga bachia 
neende omutuulu kw'ohutuungira esibwaabo, bachia eyiri Bbalamu, mani 
baamala baamuberesa ehuwa ohutula hu Bbalaki. 

8Bbalamu yababoolera ati, “Koneho ano esiro sino, mani muchuli mba njia 
ohubaboolera esyo syoosi si Omwaami aba achia ohumboolera.” Abeemirisi 
b'Abamoabbu bakanya ohuba neende Bbalamu. 

9Nasaae nae yeecha eyiri Bbalamu mani yaamuteeba ati, “Abasaacha bano nibo 
ba naanu abadoong'ere naawe?” 

10Nae yamukobolamo ati, “Omutuki Bbalaki owa Moabbu niye obatumire 
ohwiicha ohumboolera 

11mbwe abaandu batula mu Misiri basalaaniire mu syaalo sino syoosi. Mbwe ali 
ohudaha ese niise oba mbabwaabire hulwae, hu anyale ohubalwaania abeeruse 
batule baweeo.” 

12Nasaae nae yaboolera Bbalamu ati, “Otachia neende abasaacha bano, haandi 
otabwaabaho abaandu ba Yisiraeli daawe, olwohuba abo baliho ehabi chaange.” 

13Nibwahya echuli, Bbalamu yaachia eyiri bawamwaanda ba Bbalaki 
yababoolera ati, “Eng'we mukobole sa engo weeng'we; Omwaami ahaire 
ohuunganya njie naang'we.” 

14Mani baakobola eyiri Bbalaki, nibamuboolera bati Bbalamu ahaire ohwiicha 
nabo. 

15Bbalaki yatuma abeemirisi baangi muno ohuhiraho bala, abali neende oluyaali 
luhoongo luhiraho olw'abaandi bataangira bala. 

16Bachia eyiri Bbalamu, mani nibamala nibamuberesa ehuwa lino liti ohutula 
eyiri Bbalaki: “Ndeheremo, otakanya esiindu syoosi syaahukaira ohwiicha yi 
ndi! 

17Njia ohuhweebasa lukali muno haandi hole esiindu syoosi sy'ochia ohuboola. 
Ndeheremo wiiche obwaabe abaandu bano hulwaange.” 

18Nae Bbalamu yakobolamo ati, “Ese kata neende Bbalaki niyahambeere efeesa 
yoosi neende esaabbu yoosi ebiri mu dooho lyae, haba sindahanyalire ohuhaya 
ohufunihira esilagiro sy'Omwaami, Nasaae waange, kata neende mu biindu 
bihiramo obudiidi. 

19Nae kata katyo, mudoong'e eno esiro sino, koti lu baandi bala bosi bahola, hu 
nyale ohumanya oba Omwaami n'ali neende esiindu siindi esy'ohumboolera oba 
haba.” 

20Mani esiro esyo, Nasaae yeecha eyiri Bbalamu yamuboolera ati, “Nikali mbwe 
abasaacha bano beechere ano ohuhusaba mbwe ochie nabo, weetekehe ohuchia 
nabo, nae hola esyo syoong'ene siimba nihuboolere.” 

21Nibwahya muchuli, Bbalamu yata esisaala hu suhiri yae, n'achia neende 
abeemirisi b'Abamoabbu. 

Bbalamu neende esuhiri yae 

22Nasaae yanyoolera muno ohubona mbwe Bbalamu yali naali ohuchia koti lu 
Bbalamu yali naniinire hu suhiri yae n'awaao, n'achiaana neende abahalaabani 
bae babiri, malaika w'Omwaami mani yeema mu ngira ohumwikalira engira. 

23Mani esuhiri niyabona malaika oyo niyeemere ao n'adiirire olugaanga, 
yakabuha yaatula hu ngira mani niyimaala mu mikuunda. Bbalamu yahuya 
esuhiri eyo ohwoola lu yayikobosa hu ngira. 

24Bulaanu malaika yachia abuundu yi ngira yinyereerera niyibita akatikaati 
w'endalo chibiri ech'enduli, mani yaliwo esida sy'amakina hu buli lwaande. 

25Esuhiri haandi niyabona malaika wula, yehuluuda hu sida mani yakuuda 
esikala sy'ohukulu hwa Bbalamu hu sida ohwo. Bbalamu haandi yahuya esuhiri 
yae. 

26Haandi ehabi liindi, malaika oyo yasuda mu moni; yachia yeema abuundu 
adiiyu muno eyali n'abula obweyaango bwoosi hu nyaande choombi. 

27Ehabi lino, esuhiri niyeecha yaabona malaika oyo, yakona sa aasi hu buloba. 
Bulaanu Bbalamu yatula mu mbeera, mani n'achaaka ohutoocha esuhiri yae 
neende endabuhi yae. 

28Bulaanu Omwaami yaberesa esuhiri eyo obunyala bw'ohulomaloma, mani 
esuhiri yaboolera Bbalamu yiti, Siina syeene si huholere? Lwasiina wahaahuya 
amahabi kano kadatu koosi? 

29Bbalamu nae yakobolamo ati, “Olwohuba ewe oli ohuuholaanga fwaana koti 
omusiru! Mba mbeere neende olugaanga mba malire ohuhwiita sa.” 

30Esuhiri yosi yamukobolamo yiti, “Ese haba siniise esuhiri yeene yira 
eyahahukiinga obulamu bwao bwoosi.” Bbalamu nae yakobolamo ati, “Haba.” 

31Bulaanu Omwaami yeecha yaakera Bbalamu yaanyala ohubona malaika 
niyeemere abweene ao neende olugaanga lwae; mani Bbalamu yeehubba aasi 
mafumaame neende obweeni bwae hu buloba. 

32Malaika yateeba Bbalamu ati, “Ewe lwasiina wahahuya esuhiri yao otyo 
amahabi kadatu amalaamba? Ese njichire ohwiikala engira yao, olwohuba ewe 
sooba nooli ohuchia olukeendo luno daawe. 

33Nae esuhiri yao yibeere niyimbweene hale, niyikabuheenge amahabi kadatu 
amalaamba. Yiba niyibeere niyitambweene, mba malire ohuhwiita hale, nae 
ohuleha esuhiri enamu.” 

34Bbalamu bulaanu yakobolamo ati, “Ese hane nyonoonere. Haba simbeere 
niimanyire endi hane ewe weemere mu ngira ohuungaira; nae bulaanu nikali 
mbwe obaasa oti sisobyo nisyo ese ohwemeeda neende olukeendo luno, ha 
ngaluuhane ngobole engo.” 

35Nae malaika n'aboola ati, “Ewe chiaana neende abasaacha bano, nae chia 
oboole esyo syoong'ene si njia ohuba nihubooleere.” Mani Bbalamu yemeeda 
ohuchaana neende abasaacha abo. 

Bbalaki abukaanira Bbalamu 

36Bbalaki niyawulira ati Bbalamu yali niyeecha, yatula ohumubukaanira mu Ari, 
esiko sihuluundu esiri hu Mwaalo Arinooni hu lwaaho lwa Moabbu. 

37Bbalaki yamuboolera ati, “Lwasiina ewe haba siweecha nindahulaanga 
olwataangira? Wabaasa oti ese haba siindi neende obunyala bw'ohuhweebasira 
ebiindu biyera?” 

38Bbalamu nae yakobolamo ati, “Ngaandi ese ndeecha, kose haba? Nae kata 
bulaanu buti, bunyala siina bu ese ndi nabwo? Ese nyala ohuboola esyo 
syoong'ene si Nasaae yamboolera ohuboola.” 

39Mani katyo, Bbalamu yaachia neende Bbalaki mu siko sya Husoti, 

40yi Bbalaki yasiinjira eng'oombe neende amakoondi, naakabaho Bbalamu 
enyama chiindi neende abeemirisi baandi bali bachiire alala nae. 

Obunabbi bwa bbalamu butaangira 

41Nibwahya echuli yaloondaho, Bbalaki yabukula Bbalamu mani yamuniinia 
yamwoosa Bbamooti-bbaali, yi Bbalamu ananyala ohubonera esituundu 
sy'abaandu ba Yisiraeli. 

Ohubala 23 

1Bbalamu yaboolera Bbalaki ati, “Nyombahire ano alutaari chitaanu-na-chibiri 
mani wundeetere eng'oombe surusi chosi chitaanu-na-chibiri haandi neende 
amakoondi mamiiku kataanu-na-kabiri.” 

2Bbalaki yahola koti lu yali naboleerwe, mani omweene oyo alala neende 
Bbalamu boombi bayaanira hu buli alutaari eng'oombe surusi ndala, haandi 
neende ekoondi miiku lala. 

3Bulaanu Bbalamu yaboolera Bbalaki ati, “Yema ano aambi neende esiyaanwa 
syao sisaambirwe syaakwa ekohe, naange niinjia ohubona oba Omwaami achia 
ohumbukaana, oba haba. Njia ohuhuboolera buli siindu syaacha 
ohumbwiihulira.” Mani yeeng'ene yaniina yaachia aakulu w'esigulu, 

4mani Nasaae yabukaanana nae. Bbalamu yaboolera Omwaami ati, “Malire 
ohwoombaha alutaari chitaanu-na-chibiri, haandi neende ohuyaana hu buli 
alutaari, eng'oombe surusi ndala neende ekoondi miiku lala.” 

5Omwaami yaboolera Bbalamu sy'ahoyere ohuchia ohuboola, mani 
n'amulehuula akoboleyo eyiri Bbalaki ohumuberesa ehuwa lyae. 

6Kata katyo, Bbalamu yakobolayo yanyoola sa Bbalaki n'asyeemere aambi 
neende esiyaanwa syae sisaambe, alala neende abeemirisi ba Moabbu boosi. 

7Bbalamu bulaanu yachaaka ohutuumbula obunabbi bwae ati: “Bbalaki omutuki 
wa Moabbu yandeetere Ohutula Siria, ohutula muungulu ch'ebukwe Aboolere 
ati, ‘Yiicha wuunomanomereho.’ ‘Bwaaba abaandu ba Yisiraeli’ 

8Nyala endye ohubwaaba abaandu ba Nasaae atabwaabire, ohulomaloma hu 
mudibo Omwaami n'atakulomaloomeho? 

9Ohutula hu nyanda ndeeyi, nyala ndaababona sa; Nyala ohubabaliira ohutulira 
mu bigulu. Syaalo syamenya syoong'ene nisyo; Abeene bamanyire bati bali 
neende ehabi ohuhiraho ebyaalo biindi. 

10Abeechuhulu ba Yisiraeli bali koti olufu Babitiirifu nibo, haba sibabaliha 
daawe. Leha ese maliirise endaalo chaange koti mulala hu baandu ba Nasaae; 
Leha ese fwiire mu muleembe koti omuluungifu.” 

11Ao bulaanu Bbalaki yaboolera Bbalamu ati, “Siina syeene sino si wuholeere? 
Ese huleetere ano ohubwaaba abasuku baange, nae syooli ohuholaanga 
syoong'ene siri mbwe ohuberesaanga ehabi.” 

12Nae yakobolamo ati, “Ese mboola ebyo byoong'ene bi Omwaami aba 
niyamboleere ohuboola.” 

Obunabbi bwa Bbalamu bwoohubiri 

13Bbalaki yaboolera Bbalamu ati, “Ewe yicha ochie naange abuundu waandi, 
yoonyala ohuboneraho Abaisiraeli badiidi boong'ene. Ao niwo abuundu yooba 
noochia ohubabwaabirawo.” 

14Yamuyira mu sipaapi sya Sofimu aakulu w'Oluguru Pisiga. Eyo yosi 
yoombahayo alutaari chitaanu-na-chibiri haandi n'ayaanira hu buli alutaari, 
eng'oombe esurusi, neende ekoondi emiiku. 

15Bulaanu Bbalamu yaboolera Bbalaki ati, “Ewe yiicha weeme ano, aambi 
neende esiyaanwa syao sisaambwa syaakwa ekohe, naange njie mbukaananire 
neende Nasaae era.” 

16Omwaami yabukaanana neende Bbalamu, mani yaamuboolera byaahoyere 
ohuchia ohuboola, yaamala yaamukobosa enyuma eyiri Bbalaki ohumudiisa 
emboosi chae. 

17Kata katyo, yakobolayo, yakaana Bbalaki n'asyeemere aambi neende 
esiyaanwa syae sisaambwa syaakwa ekohe, alala neende abeemirisi ba Moabbu. 
Bbalaki yateeba esiindu si Omwaami yali n'aboolere, 

18mani Bbalamu yeecha yachaaka ohutuumbula obunabbi buno ati: “Ewe yicha, 
Bbalaki omwaana wa Sipori, Mani omale otekeerese bi njia ohuboola. 

19Nasaae haba saali koti abaandu babacha; Haba saali omuundu okaluuhanianga 
ebibaaso byae. Buli siasuubisa, asiholaanga; Alomalomaanga, mani siholehana. 

20Mbeere ndagiriirwe ohuberesa ehabi, Nasaae haandi yamberesa ehabi, ese 
haba siinyala ohukweekobosera. 

21Ese ndi ohubona mu moni endi, obulamu bwa Yisiraeli bwiicha mu moni haba 
sibuchia ohuyireetera ehabi oba ebidinyu. Omwaami Nasaae waabwe ali nabo; 
Balaangiriraanga bati mbwe niye omutuki waabwe. 

22Nasaae yabatusa mu Misiri; mani yabalwaaniliraanga koti eng'oombe ndaawu 
endalu. 

23Yibulao amalesi k'amayia, kata sa amalesi kaloka, akanyala ohwehoonyerwa 
ohulwaania esyaalo sya Yisiraeli. Bulaanu abaandu ohuchaaka 
ohulomalomaanga hu Yisiraeli bati, ‘Bonaho ebiindu bi Nasaae aholere!’ 

24Esyaalo sya Yisiraeli siri koti edalang'i hoongo muno: Haba siyiwuluuha 
niyitaataandula haandi yefwoonyera, Ohwoola lu yimala ohung'wa amabaanga 
k'ebyo bi yiba niyiitire.” 

25Bulaanu Bbalaki yaboolera Bbalamu ati, “Ewe otabwaaba abaandu ba Yisiraeli, 
nae mani otababeresa ehabi!” 

26Nae Bbalamu yamukobolamo ati, “Ese haba sihuboleere endi, ese hoyeere 
ohuhola buli siindu si Omwaami yamboleere?” 

Obunabbi bwa Bbalamu bwoohudatu 

27Bbalaki haandi yaboola ati ewe yicha huchie, mani huyire abuundu waandi. 
Awuundi Nasaae ananyala ohuba n'adaha ohuhufukiirira ohubabwaaba 
hulwaange nimuli eyo. 

28Mani atyo, yabukula Bbalamu yamuyira aakulu woolugulu Peyori olusibiraane 
neende esiparara esyo. 

29Bbalamu nae yaamuboolera ati, “Chia wunyoombahire ano alutaari chitaanu-
na-chibiri mani wundeetere eng'oombe esurusi chitaanu-na-chibiri, haandi 
neende amakoondi mamiiku kataanu-na-kabiri.” 

30Bbalaki haandi yahola koti lu yali n'aboleerwe, haandi n'ayaanira hu buli 
alutaari, eng'oombe surusi ndala, neende ekoondi emiiku lala. 

Ohubala 24 

1Ohwoola esiha sino Bbalamu bulaanu yali n'amalire ohumanya ati Omwaami 
yali n'amudahiise ohuberesa ehabi abaandu ba Yisiraeli, haba siyakobolayo 
ohuchia ohukoonyeresa obulolero daawe, koti lu yaholaanga hale. Yakaluuhana 
yatingaala ena siparara 

2yabonera elalira abaandu ba Yisiraeli nibamenyere nibakabuhaaneengemo 
emikaanda-emikaanda ohweema hu buli nono. Mwooyo wa Nasaae bulaanu 
yamuniina, 

3yatuumbula obunabbi buno buti: “Emboosi cha Bbalamu omwaana wa 
Bbeyore, Emboosi ch'omusaacha onyala ohubona bulai muno, 

4Oyo onyala ohuwulira bi Nasaae alomaloma. Neende emoni chihang'aasire 
mbona mayuula Ohuboneherwa hutula eyri Nasaae w'Obunyala. 

5Amayeema ka Yisiraeli nga manyirifu, 

6Koti enyiriri endeeyi ch'eminaasi Oba koti endalo chohuugenya ly'omwaalo, 
Koti amakaha ka Omwaami yataaka Oba koti emiseengese kiri huundulo 
w'amaachi. 

7Bachia ohunyoola efula embitiirifu Mani bataake emwo yaabwe mu mikuunda 
kirimo omunyiti kumala. Omutuki waabwe achia ohuba omuhunuufu ohuhiraho 
neende Agaga, Haandi obutuki bwae buchia ohubaambaliyisibwa mubuleeyi 
neende mu bubaambali. 

8Nasaae niye owabatusa mu Misiri; Abalwaanira koti eng'oombe ndaawu ndalu. 
Beenyinya abasuku baabwe, Baata amakuumba kaabwe, nibahalaka-halaka 
obuyiingo bwaabwe. 

9 Esyaalo esiri koti edalang'i nwaani; Niyiri ohukona abulao oyo yeesi onyala 
ohwenyiira ohuyisiingisa. Oyo yeesi oberesa Yisiraeli ehabi yesi aba achia 
ohunyoola ehabi, Nae oyo yeesi obwaaba Yisiraiei yesi aba achia ohubwaabwa.” 

10Bbalaki yafuumba ebikoonde neende etima mani yaboolera Bbalamu ati, “Ese 
hulaangire ohwiicha ohubwaaba abasuku baange, nae ewe bulaanu kano 
mahabi kadatu amalaamba n'obaberesaanga sa ehabi. 

11Mani bulaanu siingira oweeo ochie engo wao! Ndali nisuubiise ohuhutuula, 
nae hane mbao Omwaami ahuhaire ohunyoola omutuulu okwo.” 

12Nae Bbalamu yakobolamo ati, “Ese naange ndali nindaboolera bawamwaanda 
ba waandumira endi 

13kata neende niwahabeere noochia ohuumba efeesa yoosi neende esaabbu 
yoosi eyiri mu dooho lyao, kata sindahanyalire ohulekeeresa esilagiro 
sy'Omwaami ndaahola esiindu syoosi esyaange. Njia ohuboola ebyo byoong'ene 
bi Omwaami yamboolera ohuboola.” 

Obunabbi buundi bwa Bbalamu bumaliirihayo 

14Bbalamu yaboolera Bbaraki ati, Ese bulaanu mbano ngobola engo eyiri 
abaandu baange, nae nitawaao, ndi ohuhulabula ebiindu bi, abaandu ba Yisiraeli 
bachia ohuhola abaandu bao mu ndaalo chiicha. 

15Bulaanu yatuumbula obunabbi buloondaho buno buti: “Emboosi cha Bbalamu 
omwaana wa Bbeyori, Emboosi ch'omusaacha onyala ohubona bulai, 

16Oyo onyala ohuwulira bi Nasaae alomaloma Haandi yakaanira amakesi katula 
eyiri oyo owa Aakulu Muno. Neende emoni hang'aase, mbona mayuula 
Ohuboneherwa hutula eyiri Nasaae w'Obunyala. 

17Ndewuunja mu biha biicha, Mani ndaabona esyaalo sya Yisiraeli. Omutuki, oli 
koti eng'ining'ini yimesa, ochia ohwiihala hu butuki mu syaalo esyo. Koti efumo 
lyahabbyoosohe n'atulira mu Yisiraeli. Achia ohuhuya abeemirisi ba Moabbu 
Haandi aseenakire aasi abaandu boosi aba Seeti. 

18Achia ohuyiingirira abasuku bae mu Edomu Mani ahole eloba lyaabwe libe 
elyae, Yisiraeli niyisichiiririra sa niyisiyiingiraanga. 

19Esyaalo sya Yisiraeli sichia ohubaseenakira aasi Mani yimale yimaliirise 
abahabe nibawonao.” 

20Mani niyali n'asisiiri muhuboneherwa, Bbalamu yabona Abamaleki 
yatuumbula obunabbi buno buti: “Amaleki syali nisiri esyaalo sihiramo byoosi 
amaani, Nae muhumaliiriha sichia ohusihiririra elalira.” 

21Niyali naali muhuboneherwa yabona Abakeeni, yaatuumbula obunabbi buno 
buti: “Abuundu yi mwamenya ao w'omuleembe, w'omuleembe koti esiswi 
syateengehwa aakulu hu lwaande lw'olwaanda, 

22Nae kata katyo eng'we Abakeeni muchia ohusihiriswa Asiria nisichia 
ohubapeeya ohuwaao naang'we.” 

23Bbalamu haandi yatuumbula obunabbi buno buti: “Baandu siina bano abali 
ohwebuusira emukulu? 

24Abaseeti bachia ohusyaabala ohutula mu Saipurasi; Bachia ohuyiingira Asiria 
neende Ebberi, Nae abeene abo, mu hukalulirwa, bachia ohusihirira endaalo 
choosi pe.” 

25Bulaanu, Bbalamu niyamala atyo, yeetekeha yaakobolayo engo wae, nae 
Bbalaki yediirira engira yae. 

Ohubala 25 

Abaandu ba Yisiraeli nibali Peyori 

1Abaisiraeli nibali nibateere ekaambi yaabwe mu hoondo y'Akasia, abasaacha 
bachaaka ohuyirana neende abahasi ba Moabbu abali ebweene eyo. 

2Abahasi bano babalangaanga hu bidyaalo by'ebiyaanwa, yi nasaae 
w'Abamoabbu yenamirwaanga. Abaisiraeli balichaanga ebyohulya haandi 
beenamira neende nasaae mweene oyo 

3Bbaali wa Peyori. Omwaami yabanyoolerera 

4yaboolera Musa ati, “Bukula abeemirisi boosi aba Yisiraeli mani, 
nimuunjisiremo oluyaali, mubeete esideete ng'alang'ala, mani ao bulaanu ese 
haba siimba niinjia ohwemeeda ninyoolereere abaandu bano.” 

5Musa yaboolera abahoongo abo ati, “Buli otula hweeng'we achia ohwitaanga 
buli musaacha oli mu nono yae oweehola omwiinamiri wa Bbaali wa Peyori.” 

6Mulala hu Baisiraeli yabukula omuhasi Omumidia yamwiingisa mu yeema lyae 
mu moni wa Musa neende abaandu boosi, nibali ohuliriraanga aambi neende 
omulyaango kw'Eyeema ly'Ohubaao hw'Omwaami. 

7Finehaasi, omwaana wa Eliasaari haandi omwiichuhulu wa Arooni omulaamisi, 
yabona sino, yasiingira mani yaatula mu muhung'aano. Yabukula efumo, 

8mani yaloonda hu musaacha oyo, neende omuhasi oyo, mu yeema mani naabisa 
efumo elyo mu baandu abo boombi. Mu ngira yino yiti, oluumbe lwali niluli 
ohusihirisa Yisiraeli lwaakama, 

9nae lwali nilumalire ohwiita abaandu elifu amahumi kabiri neende chine, 
(24,000). 

10Omwaami yeecha yaboolera Musa ati, 

11Hulw'esiholwa si Finehaasi aholere, sisisiiri omunyoolefu neende abaandu ba 
Yisiraeli. Ahayiire elalira ohwesimiirisira ohwiinamira nasaae wuundi 
ohutusaho ese, mani sakira haba simbasihiriise neende etima lyaange. 

12Sakira omuboolere oti, ndi ohuhola nae endagaano eyichia ohubaao endaalo 
choosi echiicha. 

13Omweene oyo neende abeechuhulu bae bamalire ohwiihaswa koti abalaamisi 
b'olubeerera, olwohuba haba siyesimirisiire owundekeraaniaho, yaleetao 
obuleheri hulw'esyonoono sy'abaandu. 

14Eliita ly'Omuisiraeli weetwa neende omuhasi Mumidia lyali “Simuri” 
omwaana wa Salu, omwiimirisi w'edaala liindi mu nono ya Simeoni. 

15Eliita ly'omuhasi lyali “Kosibbi.” Suuri, laatang'ene, yali omwaami 
w'omukaanda kuundi okw'enono kw'Abamidia. 

16Omwaami yaalagira Musa ati, 

17Seeta Abamidia mani obasihirise, 

18hulw'esyonoono si bahuholera nibahubachirisa nimuli Peyori, neende olwa 
Kosibbi, oweeterwa mu siha sy'oluumbe lwali Peyori. 

Ohubala 26 

Ohubala abaandu hwohubiri 

1 Oluumbe lubi luno nilwawa, Omwaami yaboolera Musa neende Eliasaari 
omwaana wa Arooni ati, 

2“Bala abaandu mu buli madaala, mu baandu bano boosi aba Yisiraeli, abasaacha 
boosi ab'emyaaka amahumi kabiri eky'obuhuluundu abanyala ohuhola 
okw'amaye.” 

3Musa neende Eleasaari omulaamisi baalomaloma nabo mu syaalo sikwalaafu 
sya Moabbu aambi neende Yorodaani mu Yeriko, nibaboola bati, 

4Bala abaandu, ohutulira hu myaaka amahumi kabiri eky'obuhuluundu neende 
ohuchia aakulu koti lu Omwaami alagiire Musa. Abaandu ba Yisiraeli, abatula 
mu syaalo sy'e Misiri bali: 

5Enono ya Rubbeeni (Rubbeeni yali omwaana muhuluundu wa Yakobbo) yalimo 
amadaala kano: Hanoki, Palu, 

6Hesirooni, neende Karimi. 

7Enono ch'Abarubbeeni choosa abasaacha elifu amahumi kane neende chidatu, 
neende emia chitaanu-na-chibiri neende amahumi kadatu (43,730). 

8Abeechuhulu ba Palu bali, Eliabbu 

9neende abaana bae Nemueli, Datani, neende Abbiramu. (Bano Abadatani 
neende Abbiramu abadoolwa neende omukaanda kwoosi okw'Abaisiraeli. 
Balekeeresa Musa neende Arooni mani nibeeyambaania hu baloondi ba Koora 
nibajeemera Omwaami. 

10Eloba lyeekuhao lyabamira, nibafwa neende Koora neende abaloondi bae 
omuliro nikwasihirisa abasaacha emia chibiri neende amahumi kataanu (250); 
beehola esyohuboneraho eyiri abaandu badoong'ao. 

11Nae abaana ba Koora haba sibafwa daawe.) 

12Enono ya Simeoni yalimo amadaala kano: Nemueli, Yamini, Yakini, 

13Seera, neende Sauli. 

14Enono chino chatulamo abasaacha elifu amahumi kabiri neende chibiri, 
neende emia chibiri (22,200). 

15Enono ya Gaadi yalimo amadaala kano: Sefoni, Hagi, Suni, 

16Osini, Eeri, 

17Aroodi, neende Areli. 

18Amadaala kano katulamo abasaacha elifu amahumi kane neende emia 
chitaanu (40,500). 

19Abaana ba Yuda bali, Eri, neende Onaani; nae Eri neende Onaani bafwiira mu 
syaalo sya Kanani. 

20Nae abaana ba Yuda ohuchiira hu madaala kaabwe bali bati: aba Sela, edaala 
ly'Abaseela; aba Peresi, edaala ly'Abaperisia; aba Sera, edaala ly'Abaseera. 

21Nae abaana ba Peresi bali nibo: aba Hesirooni, edaala lya Hesirooni; aba 
Hamuli, edaala ly'Abahamuli. 

22Kano niko akali amadaala ka Yuda ohweema hu buungi bwaabwe, bali elifu 
amahumi kataanu-na-kabiri neende chisaasaba, neende emia chitaanu (76,500). 

23Enono ya Yisakari yalimo amadaala kano: Toola, Puwa, 

24Yasubbu, neende Simirooni. 

25Enono chino chalimo abasaacha elifu amahumi kasaasaba neende chine, 
neende emia chidatu (64,300). 

26Sebbuluuni lwali luti: enono chia Seredi, Eloni, neende Yahaleeli. 

27Enono chino chalimo abasaacha elifu amahumi kasaasaba neende emia 
chitaanu (60,500). 

28Enono cha Yosefu, owali laatang'ene w'abaana babiri, Manaase neende 
Efuraimu. 

29Abaana ba Masase bali bano: aba Makiri, edaala ly'Abamakiri; haandi Makiri 
niye owali laatang'ene Gileadi; aba Gileadi, edaala ly'Abagileadi. 

30Bano nibo abali abaana ba Gileadi: aba Yeseeri, edaala ly'Abaiseeri; aba Heleki, 
edaala ly'Abaheleki; 

31nae aba Asirieli, edaala ly'Abasirieli; neende aba Sekemu, edaala 
ly'Abasekemu; 

32neende aba Semida, edaala ly'Abasemiida; neende aba Hefeeri, edaala 
ly'Abahefeeri. 

33Bulaanu, Selofehaadi omwaana wa Hefeeri, haba siyaliho neende omwaana 
musyaani daawe, ohutusaho abahaana boong'ene bano: Mahila, Nowa, Hogila, 
Milika neende Tirisa. 

34Kano niko amadaala ka Manaase; mani obuungi bwaabwe bwali buyera 
abasaacha elifu amahumi kataanu neende chibiri, neende emia chitaanu-na-
chibiri (52,700). 

35Bano nibo abali abaana ba Efuraimu ohweema hu madaala kaabwe: aba 
Suteela, edaala ly'Abasuteela; aba Bbekeri, edaala ly'Ababbekeeri; aba Tahani, 
edaala ly'Abatahaani. 

36Nae bano nibo abali abaana ba Suteela: aba Eraani, edaala ly'Abaeraani. 

37Kano niko akali amadaala ak'abaana ba Efuraimu ohweema hu buungi 
bwaabwe, abasaacha elifu amahumi kadatu neende chibiri, neende emia 
chitaanu (32,500). Bano nibo abaana ba Yosefu ohweema hu madaala kaabwe. 

38Bano nibo abali abaana ba Bbenjamini ohweema hu madaala kaabwe: aba 
Bbelaite, edaala ly'Ababbela; aba Asibbeeli, edaala ly'Abasibbeeli; aba Ahiramo, 
edaala ly'Abaahiramu; 

39aba Sefufaamu, edaala ly'Abasefufaamu; aba Hufaamu, edaala ly'Abahufaamu. 

40Nae Aridi neende Namani: aba Aridi, edaala ly'Abaaridi; aba Namani, edaala 
ly'Abanamani. 

41Bano nibo abaana ba Bbenjamini ohweema hu madaala kaabwe; mani obuungi 
bwaabwe bwali bwoola, abasaacha elifu amahumi kane neende chitaanu, 
neende emia chisaasaba (45,600). 

42Bano nibo abali abaana ba Daani ohweema hu madaala kaabwe: aba Suhamu, 
edaala ly'Abasuhamu. Kano niko akali amadaala k'abaana ba Daani ohweema hu 
madaala kaabwe. 

43Amadaala k'Abasuhamu koosi, ohweema hu buungi bwaabwe, bali abasaacha, 
elifu amahumi kasaasaba neende chine, neende emia chine (64,400). 

44Abaana ba Aseri ohweema hu madaala kaabwe bali bano: aba Yimina, edaala 
ly'Abaimuna; aba Yisifi, edaala ly'Abaisifi; aba Bberia, edaala ly'Ababberia. 

45Nae abaana ba Bberia bali bati: aba Hebberi, edaala ly'Abahebbeeri; aba 
Malikieli, edaala ly'Abamalikieli. 

46Nae eliita ly'omuhaana w'Aseri lyali Seera. 

47Kano niko amadaala k'abaana ba Aseri ohweema hu buungi bwaabwe bwali, 
abasaacha elifu amahumi kataanu neende chidatu neende emia chine (53,400). 

48Abaana ba Nafutaali ohweema hu madaala kaabwe bali bano: aba Yaseeli, 
edaala ly'Abayaseeli; aba Guni, edaala ly'Abaguuni; 

49aba Yeseri, edaala ly'Abayeseeri; aba Silemu, edaala ly'Abasilemu. 

50Kano niko amadaala ka Nafutaali ohweema hu nyuumba chaabwe; nae 
obuungi bwaabwe bwali bwoola abasaacha elifu amahumi kane neende 
chitaanu, neende emia chine (45,400). 

51Buno nibwo obwali obuungi bw'abaandu ba Yisiraeli, abasaacha elifu emia 
chisaasaba neende ndala, emia chitaanu-na-chibiri neende amahumi kadatu 
(601,730). 

52 Omwaami yaboolera Musa ati, 

53“Kabania eloba lino mu nono chino, ohweema hu buungi bwaabwe. 

54Enono hoongo niyo yoochia ohuberesa obusiha buhoongo, nae hu enono 
ndiidi ochia ohuluberesa obusiha budiidi; buli nono yichia ohukabwa obusiha 
bwaabwo ohweema hu buungi bwaabwe. 

55Nae eloba lichia ohukabanwa neende ohuubba eha; ohweema hu meeta 
k'enono cha bakuuka yaabwe babacha ohusihira. 

56Obusiha bwaabwe buchia ohukabanisibwa neende ohuubba eha akatikaati 
w'oluhoongo neende oludiidi.” 

57Bano nibo abali Abaleefi nibabalwa ohweema hu madaala kaabwe: edaala lya 
Gerisoni, edaala ly'Abagerisooni; aba Kohati, edaala ly'Abakohati; aba Merari, 
edaala ly'Abameraari. 

58Kano niko amadaala kali aka Leefi: edaala ly'Abaliibbu, edaala 
ly'Abahebburooni, edaala ly'Abamahili, edaala ly'Abamusi, edaala ly'Abakoora. 
Nae Kohati yali laatang'ene Amuramu. 

59Eliita ly'omuhasi wa Amuramu lyali, “Yokebbedi”, omuhaana wa Leefi, 
oweebulirwa Leefi mu Misiri; mani niye oweebulira Amiramu Arooni neende 
Musa neende Miriamu mboocho yaabwe. 

60Nae eyiri Arooni, beebula, Nadabbu, Abbihu, Eliasaari neende Yitamaari. 

61Nae Nadabbu neende Abbihu baafwa nibayaana omuliro kutaali omwoolerefu 
eyiri Omwaami. 

62Bano babalirwaho abaandu elifu amahumi kabiri-na-chidatu (23,000), buli 
w'esisaacha ohutula hu mwoosi mulala neende ohuniina aakulu; olwohuba bano 
haba sibali nibabalirwa alala neende abaandu ba Yisiraeli, olwohuba yahubula 
esiindu sy'obusihirano esyohubaberesa mu baandu ba Yisiraeli. 

63Bano mani nibo abo ababalwa neende Musa neende Eliasaari omulaamisi, 
owabala abaandu ba Yisiraeli nibali mu sipaapi sya Moabbu aambi neende 
Yorodaani mu Yeriko. 

64Nae mu bano boosi haba simwalimo omusaacha yeesi owali niyabalibwa 
neende Musa, neende Arooni omulaamisi, owabala abaandu ba Yisiraeli nibali 
mu siparara sya Sinai. 

65Olwohuba Omwaami yali naabalomaloomeho ati, “Abo bachia ohufwiira mu 
siparara.” Haba siyali niyalehwaho omuundu yeesi kata mulala, ohutusaho 
Kalebbu omwaana wa Yefune neende Yosua omwaana wa Nuuni. 

Ohubala 27 

Abahaana ba Selofehaadi 

1Mahila, Nowa, Hogila, Milika, neende Tirisa bali abahaana ba Selofehaadi 
omwaana wa Hefeeri, omwaana wa Gileadi, omwaana wa Makiri, omwaana wa 
Manaase, omwaana wa Yosefu. 

2Beema aambi neende Musa, Eliasaari omulaamisi, abeemirisi, neende 
omukaanda kwoosi okw'abaandu aambi neende omulyaangiro kw'Eyeema 
ly'Ohubaao hw'Omwaami mani baaboola bati, 

3“Efwe seefwe yafwiira mu sichiimi n'atalehereho omwaana musyaani. Haba 
siyali mulala hu baloondi ba Koora, abajeemera Omwaami; yafwa 
hulw'esyonoono syae omweene. 

4Nae olwohuba sa mbwe haba siyaliho neende omwaana musyaani, lwasiina 
eliita lya seefwe likota sa ohutula hu Yisiraeli? Fwesi mutukabireho esihirano 
mubeeho bakuuka yeefwe.” 

5Musa yeecha yaayira omusaango kwaabwe okwo eyiri Omwaami, 

6Omwaami yamuboolera ati, 

7 “Esiindu si bahaana ba Selofehaadi basaba sihoyera; baberesere esihirano mu 
beeho ba laatang'ene. Leha esihirano yae yichie hu beene abo. 

8Boolera abaandu ba Yisiraeli oti omusaacha yeesi naafwa n'atalehereho 
omwaana musyaani, omwaana muhaana wae niye onayiraanga esihirano yae. 

9Naaba nataali neende omwaana muhaana, owa mwaanang'ina niye oba 
naanayisihiraanga. 

10Naaba nataali neende bamwaanang'ina, mani aba mwaang'ina mwaanang'ina 
nibo ababa nibachia ohuyisihiraanga. 

11Naaba nataali neende bamwaanang'ina oba ba laatang'ene baandi, mani 
omwiiho wae w'aambi muno niye oba naachia ohuyiyiraanga mani aba nayo koti 
eyae yeene. Abaandu ba Yisiraeli bahoyere ohuloondakanaanga neende sino 
koti esihoyera esiri mu malako, koti sa ese Omwaami, mbalagiire eng'we.” 

Yosua alobolwa ohukobola mu makulu ka Musa 
(Amal 31:18) 

12 Omwaami yaboolera Musa ati, “Ewe chia oniine aakulu w'Engulu cha 
Abbariimu, mani otingaale aakulu w'eloba li njia ohuberesa Abaisiraeli. 

13Noonaba noomalire ohulibona bulai, ochia ohufwa, koti sa lu Arooni 
mwaanamao yafwa, 

14olwohuba eng'we mweembi mwajeemera ebilagiro byaange nimuli mu 
sichiimi sya Siini. Omukaanda kw'abaandu bano boosi koti lu 
kwandeekanyiirisa nimuli mu Meribba, mwahaya ohufukiirira amaani kaange 

moolerefu mu moni waabwe.” (Meribba niyo esulo yiri mu Kadesi mu sichiimi 
sya Siini). 

15Musa yasaba ati, 

16“Ewe Omwaami Nasaae, ewe omweene bulamu bwoosi, omweene doola, 
hwekweedere, omusaacha onyala ohwiimirira abaandu bano 

17haandi onyala ohubalagira nibali mu biita, hu mukaanda kw'abaandu bao 
kuno kuhaye ohufwaanana koti amakoondi akabulaho omwaayi.” 

18 Omwaami yaboobera Musa ati, “Ewe chia mani obukule Yosua omwaana wa 
Nuuni, omusaacha onyala oyo, ote amahono kao hu mutwe kwae. 

19Muhole yeeme mu moni wa Eliasaari omulaamisi neende abaandu boosi, mani 
abweene ao mu moni waabwe boosi, mulaangirire koti omukerami wao. 

20Muberese hooho hu bunyala bwao, hu mukaanda kwoosi kwa Yisiraeli 
kunyale ohumuwuliraanga. 

21Achia ohwehoonyeraanga Eliasaari omulaamisi, ochia ohumanyaanga 
ohudaha hwaange ohutula hu hwehoonyera Wurimu neende Tumimu. Mani mu 
ngira yino, Eliasaari aba achia ohunyala ohukerakira Yosua alala neende 
omukaanda kwa Yisiraeli kwoosi, mu bulamu bwaabwe bwoosi.” 

22Musa yahola koti lu Omwaami yali n'amulagiire. Yahola Yosua yeema mu moni 
wa Eliasaari omulaamisi neende omukaanda kw'abaandu abo kwoosi. 

23Koti lu Omwaami yali n'alagiire, Musa yata amahono kae hu mutwe kwa Yosua, 
mani n'amulaamira ohumukobola mu makulu. 

Ohubala 28 

Ebiyaanwa byatekehwa mu biha byabyo 
(Hut 29:38-46) 

1Omwaami yalagira Musa 

2ohweekesa Abaisiraeli ohuyiraanga eyiri Nasaae, mu biha byadoolwa 
ebiyaanwa by'ebyohulya ebimusangaasa. 

3Mani bino nibyo ebiyaanwa by'ebyohulya ebihoyeere ohuyirwaanga eyiri 
Omwaami: hulw'esiyaanwa sisaambe sya buli ludaalo ni, amakoondi kabiri 
amayere amasaacha k'omwaaka mulala okw'obuhuluundu, akabulaho 
obufwoolwa bwoosi. 

4Yaanayo ekoondi litaangira echuli, nae elya habiri engoloobe, 

5buli litula alala neende esiyaanwa sy'emere esy'ekiloguraamu ndala ey'obusye, 
osasaanie neende elita ndala y'amafuta k'enaasi kahiramo obulai. 

6Sino nisyo esiyaanwa sya buli buhya esisaambwa syaakwa ekohe, esyataangira 
ohuyaanwa hu Lugulu Sinai koti esiyaanwa sy'ebyohulya, esaami yisangaasa 
eyiri Omwaami. 

7Nae koti esiyaanwa sy'efiini, alala neende ekoondi yere elitaangira, chuhaanga 
hu alutaari elita ndala efiini. 

8Engoloobe, yanaanga ekoondi doto elya habiri, mu ngira nasilala neende 
esiyaanwa sy'echuli, alala neende esiyaanwa sy'efiini syasyo. Esyeene sino syosi 
ni esiyaanwa sy'ebyohulya, esaami yisangaasa Omwaami. 

Esiyaanwa sya Sabbaato 

9Hu ludaalo lwa Sabbaato, yaanaanga amakoondi kabiri amayere masaacha 
ak'omwaaka mulala akataaliho obufwoolwa bwoosi, ekiloguraamu chibiri 
ech'obusye echi sasaaniiswe neende amafuta k'enaasi koti esiyaanwa sy'emere, 
haandi neende esiyaanwa sy'efiini. 

10Esiyaanwa sisaambe sino sihoyeere ohuyaanwaangwa buli ludaalo lwa 
Sabbaato ohumeeda hu siyaanwa sya buli buhya neende siyaanwa sy'efiini 
syahwo. 

Esiyaanwa sy'oludaalo lutaangira mu mwoosi 

11Yiraanga esiyaanwa sisaambe eyiri Omwaami muhuchaaka hwa buli mwoosi: 
eng'oombe surusi njere chibiri, ekoondi emiiku lala, amakoondi mayere 
masaacha kataanu-na-kabiri ak'omwaaka mulala okw'obuhuluundu, byoosi 
ebibulaho obufwoolwa bwoosi. 

12Nae koti esiyaanwa sy'emere, yaanaanga obusye busasaaniiswe neende 
amafuta k'enaasi: alala neende buli ng'oombe surusi ndala, ekiloguraamu 
chidatu ech'obusye; nae alala neende ekoondi emiiku, ekiloguraamu chibiri; 

13nae alala neende buli ekoondi yere, ekiloguraamu ndala. Ebiyaanwa bisaambe 
bino ni, ebiyaanwa by'ebyohulya nibyo, esaami yisangaasa Omwaami. 

14Esiyaanwa sihoyera esy'efiini nisyo elita chibiri ech'efiini neende buli 
ng'oombe surusi, elita ndala neende esituundu, neende buli koondi emiiku, nae 
elita ndala neende buli koondi doto. Sino nisyo esilagiro sy'esiyaanwa sisaambe, 
esy'oludaalo lutaangira olwa buli mwoosi, ohumalaho omwaaka kwoosi. 

15Nae haandi ohumeeda hu siyaanwa sisaambe sya buli ludaalo alala neende 
esiyaanwa sy'efiini syasyo, yanaanga embusi ehole ndala koti esiyaanwa 
sy'esyonoono. 

Ebiyaanwa biba hu Sidyaalo sy'emigaati ky'obusye butaabbaahirwe 
(Lef 23:5-14) 

16 Esidyaalo sya Paasaka ohwiisa oluyaali mu Omwaami kuhoyere 
ohuholwaanga hu ludaalo lw'ehumi-na-hane lw'omwoosi kutaangira. 

17Hu ludaalo lw'ehumi-na-hataanu, omuholo kw'ediini nilwo lu kuchaakiraho 
okuba kuchia ohumala endaalo chitaanu-na-chibiri. 

18Hu ludaalo lutaangira lw'esidyaalo, nilwo lu muhoyere ohwebuusiraho alala 
ohusaba Nasaae, mani aba abulao omulimo kwoosi okuholwa. 

19Yaanayo esiyaanwa sisaambe koti esiyaanwa sy'ebyohulya eyiri Omwaami: 
eng'oombe esurusi chibiri enjere, ekoondi emiiku lala, neende amakoondi 
mayere masaacha kataanu-na-kabiri, ak'omwaaka mulala obuhuluundu, byoosi 
nga haba sibiriho obufwoolwa bwoosi. 

20Yanaanga busiyaanwa sy'emere sihoyera, esy'obusye sasaaniiswe neende 
amafuta k'enaasi: ekiloguraamu chidatu hu buli surusi, ekiloguraamu chibiri 
neende ekoondi miiku lala, 

21neende ekiloguraamu ndala neende buli koondi yere. 

22Haandi, yaanaanga embusi hole ndala koti esiyaanwa sy'esyonoono, mani mu 
ngira yino, oholeenge omuduunga kw'ohulabisibwa hulw'abaandu boosi. 

23Yanaanga bino byoosi ohumeeda hu biyaanwa bisaambe bya buli chuli 
ebyateebwao. 

24Mani mu ngira nasilala yino, ohumala endaalo chitaanu-na-chibiri, yaneenge 
eyiri Omwaami, esiyaanwa sy'ebyohulya, esaami yimusangaasa. Yanaanga sino 
ohumeeda hu biyaanwa bisaambe bya buli ludaalo haandi neende esiyaanwa 
sy'efiini. 

25Nimumala mutyo, bulaanu bukaananeenge alala hu ludaalo lwa hataanu-na-
habiri, muhayeenge ohuholaho omulimo kwoosi daawe. 

Ebiyaanwa bibaao hu sidyaalo sy'Ekesa 
(Lef 23:15-22) 

26 Hu ludaalo lutaangira olw'Esidyaalo sy'Ekesa, nimuyira esiyaanwa sy'emere 
njaaha eyiri Omwaami, muhoyere ohwebusaanga alala ohwekongooya 
Omwaami, mani abulao omulimo kwoosi okuholwa. 

27Yaneenge siyaanwa sisaambe koti esaami yisangaasa Omwaami: eng'oombe 
surusi chibiri enjere, ekoondi emiiku lala, haandi neende amakoondi mayere 
masaacha kataanu-na-kabiri ak'omwaaka mulala okw'obuhuluundu, byoosi 
ebibulaho obufwoolwa. 

28Yanaanga esiyaanwa sy'emere sihoyera esy'obusye busasaaniiswe neende 
amafuta k'enaasi: ekiloguraamu chidatu hu buli surusi, ekiloguraamu chibiri 
neende ekoondi miiku lala, 

29neende ekiloguraamu ndala neende buli koondi yere. 

30Haandi yanaanga embusi hole ndala koti esiyaanwa sy'esyonoono, mani mu 
ngira yino, oba ochia ohuba nooholere omuduunga kw'ohulabisibwa 
hulw'abaandu. 

31Yanaanga bino byoosi, alala neende esiyaanwa sy'efiini, ohumeeda hu 
siyaanwa sisaambe esya buli ludaalo, neende esiyaanwa sy'emere. 

Ohubala 29 

Ebiyaanwa biba hu sidyaalo sy'omwaaka muyaaha 
(Lef 23:23-25) 

1Hu ludaalo lutaangira olw'omwoosi kwa hataanu-na-habiri muhoyere 
ohwebusaanga alala ohwiinamira Nasaae, mani abulao omulimo kwoosi 
okuhoyere ohuholwa. Hu ludaalo olwo, eturumbete chihoyere ohuubbwa. 

2Yireenge esiyaanwa sisaambwa eyiri Omwaami, esaami yimusangaasa: 
eng'oombe surusi njere ndala, ekoondi emiiku lala, neende amakoondi mayere 
kataanu-na-kabiri amayere, amasaacha ak'omwaaka mulala obuhuluundu, bino 
byoosi nibibulaho obufwoolwa bwoosi. 

3Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, 

4neende ekiloguraamu ndala niyichiira hu buli koondi yere. 

5Haandi yaneenge embusi hole ndala koti esiyaanwa sy'esyonoono, mani mu 
ngira yino, muholaanga omuduunga kw'ohulabisibwa hulw'abaandu. 

6Yaneenge bino byoosi ohumeeda hu esiyaanwa sisaambwa sya buli nyaanga 
sy'emere haandi neende esiyaanwa sy'efiini. Ebiyaanwa by'ebyohulya bino, 
nibyo eby'esaami yisangaasa Omwaami. 

Ebiyaanwa biba hu sidyaalo sy'ohusaasania 
(Lef 23:26-32) 

7 Mwebuuseenge ohwiinamira Omwaami hu ludaalo lw'ehumi, mw'omwoosi 
kwa hataanu-na-habiri; mutalichaangaho esyohulya syoosi, haandi 
mutaholaangaho omulimo kwoosi daawe. 

8Yaneenge esiyaanwa sisaambwa eyiri Omwaami, esaami yimusangaasa: 
eng'oombe surusi njere ndala, ekoondi emiiku lala, neende amakoondi mayere 
kataanu-na-kabiri amasaacha ak'omwaaka mulala obuhuluundu, bino byoosi 
nibibulaho obufwoolwa bwoosi. 

9Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, 

10neende ekiloguraamu ndala niyichiira hu buli koondi yere. 

11Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu sidyaalo sy'ohulabisibwa hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

Ebiyaanwa biba hu sidyaalo sy'ebikaali 
(Lef 23:33-44) 

12 Mwebuuseenge ohwiinamira Nasaae hu buli ludaalo lw'ehumi-na-hataanu 
olw'omwoosi kwa hataanu-na-habiri. Huseenge esidyaalo sino ohwiisa oluyaali 
mu Omwaami endaalo chitaanu-na-chibiri enaamba nimutaholaho omulimo 
kwoosi daawe. 

13Hu ludaalo lutaangira luno, yaneenge esiyaanwa sy'ebyohulya eyiri Omwaami, 
esaami yimusangaasa: eng'oombe surusi njere ehumi neende chidatu, 
amakoondi mamiiku kabiri, neende amakoondi mayere masaacha ehumi 
neende kadatu ak'omwaaka mulala obuhuluundu, byoosi bino nibibulaho 
obufwoolwa bwoosi. 

14Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, 

15neende ekiloguraamu ndala niyichiira hu buli koondi yere. 

16Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

17Hu ludaalo lwa habiri yaneenge esurusi njere ehumi neende chibiri, 
amakoondi mamiiku kabiri, neende amakoondi mayere masaacha ehumi 
neende kane ak'omwaaka mulala obuhuluundu, byoosi bino nitaali obufwoolwa 
bwoosi. 

18Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

19Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

20Hu ludaalo lw'ehumi neende lulala, esurusi njere ehumi neende ndala, 
amakoondi mamiiku kabiri, neende amakoondi mayere masaacha ehumi 
neende kane ak'omwaaka mulala obuhuluundu byoosi ebitaaliho obufwoolwa 
bwoosi daawe. 

21Yaneenge esiyaanwa sihoyera esy'emere esy'obusye saasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

22Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

23Hu ludaalo lwa hane, yaneenge eng'oombe surusi njere ehumi, amakoondi 
mamiiku kabiri, neende amakoondi mayere masaacha ehumi neende kane 
ak'omwaami mulala obuhuluundu, bino byoosi nibibulaho obufwoolwa bwoosi. 

24Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

25Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

26Hu ludaalo lwa hataanu, yaneenge eng'oombe surusi njere chitaanu-na-chine, 
amakoondi mamiiku kabiri, neende amakoondi mayere masaacha ehumi 
neende kane ak'omwaaka mulala obuhuluundu, byoosi ebitaaliho obufwoolwa 
bwoosi. 

27Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

28Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

29Hu ludaalo lwa hasaasaba, eng'oombe surusi njere chitaanu-na-chidatu, 
amakoondi mamiiku kabiri, neende amakoondi mayere masaacha ehumi 
neende kane ak'omwaaka mulala obuhuluundu, byoosi ebitaaliho obufwoolwa 
bwoosi. 

30Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 



373 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

31Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

32Hu ludaalo lwa hataanu-na-habiri, eng'oombe surusi njere chitaanu-na-
chidatu, amakoondi mamiiku kabiri, neende amakoondi mayere masaacha 
ehumi neende kane ak'omwaaka mulala obuhuluundu, byoosi ebitaaliho 
obufwoolwa bwoosi. 

33Yaneenge esiyaanwa sihoyera esy'emere esy'obusye saasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

34Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

35Hu ludaalo lwa hataanu-na-hadatu, mwehung'anienge ohwiinamira 
Omwaami, mani muhaye ohuholaho omulimo kuundi kwoosi daawe. 

36Yaneenge esiyaanwa sisaambe koti esiyaanwa sy'ebyohulya eyiri Omwaami, 
esaami yimusangaasa: eng'oombe surusi njere ndala, ekoondi emiiku lala, 
amakoondi mayere masaacha kataanu-na-kabiri ak'omwaaka mulala 
obuhuluundu, byoosi ebibulaho obufwoolwa bwoosi. 

37Yaneenge esiyaanwa sihoyera esy'emere esy'obusye busaasaniiswe neende 
amafuta k'enaasi: ekiloguraamu chidatu ech'obusye echichiira hu ng'oombe 
surusi ndala, ekiloguraamu chibiri hu koondi miiku lala, neende ekiloguraamu 
ndala niyichiira hu buli koondi yere. 

38Haandi yaneenge embusi hole ndala koti esiyaanwa sy'esyonoono, ohumeeda 
hu mbusi yiba niyiyaanirwe mu muduunga kw'ohulabya hulw'abaandu, haandi 
hu esiyaanwa sisaambwa sya buli ludaalo alala neende esiyaanwa sy'efiini. 

39Bino nibyo ebilagiro ebidiira hu biyaanwa bisaambwa, ebiyaanwa by'emere, 
ebiyaanwa by'efiini, neende ebiyaanwa by'ohuholegana bi muhoyere 
ohuyanaanga eyiri Omwaami, mu bidyaalo byeeng'we byateebwao. Bino 
by'ohumeeda hu biyaanwa bi mukabaanga ohwooseresaanga ebichubo oba koti 
sa ebiyaanwa by'ebihaya. 

40Musa yeemao yaaboolera abaandu ba Yisiraeli buli siindu si Omwaami yali 
naamulagiire. 

Ohubala 30 

Amalako kadiira hu hweechuba 

1Musa yaberesa ebilagiro bino biti abeemirisi b'enono ch'Abaisiraeli. 

2Omuundu yeesi niyeechuba ohuberesa Omwaami esiindu nabulebe, oba alayira 
ohwekaya esiindu syoosi, haba s'ahoyeere ohuhalaka esisuubise esyo daawe, 
nae ahoyere ohuholaanga buli siindu syoosi syaaba n'aboolere ohuhola. 

3Omuhaana naaba nasiimenyere mu nyuumba ya laatang'ene, niyeechuba 
ohuberesa Omwaami esiindu syoosi, oba asuubisa ohwekaya ohuhola esiindu 
syoosi, 

4aba ahoyere ohuholaanga buli siindu syaaba niyeechubire oba nasubiise, 
ohutusaho laatang'ene niyeecha yasiyiingania naaba niyeechere yaasiwulira. 

5Nae nikali mbwe laatang'ene niye omukayira ohwooseresa esisuubise esyo 
naaba hu siyahasiwuliraho, haba saaba ahoyera ohusyoseresa daawe. Omwaami 
aba achia ohumuleheramo, olwohuba laatang'ene niye oba naamukayiire 
ohusyooseresa. 

6Omuhasi otadeeha n'ahola esichubo, oba n'achiiririire oba n'adoondobaane sa, 
oba n'asuubisa ohwekaya esiindu syoosi, niyeecha luunyuma haandi yadeeha, 

7aba asiihoyeere sa ohuhola yooseresa esyo syoosi syaaba niyeechuba oba 
niyasuubisa, ohutusaho, wamwe niyeecha yaasiyiingania niyeechere 
yaasiwuliraho. 

8Nae wamwe naamukaira ohusyooseresa esichubo esyo naasiwuliireho, haba 
saaba nasiihoyera ohusyooseresa daawe. Omwaami aba achia ohumuleheramo. 

9Omuhasi mufwiirwe oba omuhasi walehanira elalira neende 
ebyohudeehisania, ahoyere ohwooseresaanga buli sichubo syaahola, haandi 
neende buli sisuubise syaahola ohwekaya esiindu syoosi. 

10Omuhasi wadeeha n'ahola esichubo oba esisuubise ohwekaya esiindu syoosi, 

11aba ahoyere ohwoseeresaanga buli siindu syaaba niyeechuba oba 
niyasuubisa, ohutusaho wamwe niyeecha yaahaya naaba nasiwuliireho. 

12Nae wamwe niyeecha yaamukaana ohwooseresa esichubo esyo naaba 
nasiwuliireho, haba saaba bulaanu ahoyere ohusyooseresa daawe. Omwaami 
aba achia ohumuleheramo olwohuba wamwe niye oba namukaanire 
ohwooseresa esichubo eyo. 

13Wamwe ali neende obufunaanibwa ohwomiisa oba ohufuufuyasa esichubo 
syoosi oba esisuubise syoosi syaaba niyahola. 

14Nae nikali mbwe, oludaalo olulaamba luwa ohutula naaba n'amalire 
ohusiwuliraho, naahayire ohuleeta ohusiyiingania hwae, omuhasi oyo aba 
ahoyere ohuhola yooseresa buli siindu si yechuba oba si yasuubisa ohuhola. 

Wamwe aba amalire ohusiimana neende esichubo esyo neende ohuhaya 
ohusikaanirao n'aba niyasiwulira. 

15Nae n'aba niyeecha ohufuufuyasa esichubo esyo, aba ahoyere ohutuunga 
omutaango kw'ohuhaya ohwooseresa esichubo esyo. 

16Kano niko amalako k'Omwaami yaberesa Musa akadiira hu bichubo biholwa 
neende omuhasi otadeeha nae owamenya mu nyuumba ya laatang'ene, oba 
neende omuhasi otadeeha yeesi. 

Ohubala 31 

Ebiita byoolerefu hu Midia 

1Omwaami yaboolera Musa ati, 

2“Chia osaandye Abamidia hulw'esiholwa sibahola abaandu ba Yisiraeli. 
Noomala otyo, ewe omweene ochia ohufwa.” 

3Mani Musa yeecha yaboolera abaandu ati, “Eng'we mwetekehere ebiita, hu 
muchie museete Midia, mubabonerese hulw'esiholwa sibahola Omwaami. 

4Ohutula hu buli nono ya Yisiraeli tusaho abasaacha elifu ndala obatume bachie 
mu biita.” 

5Mani abasaacha elifu ndala baalobolwa ohutula mu buli nono, boola obuungi 
bw'abasaacha elifu ehumi neende chibiri (12,000) abeetekefu ohulwaana ebiita. 

6Musa yaabatuma bachie mu biita nibemiriirwe neende Finehaasi omwaana wa 
Eliasaari omulaamisi, owali omuliindi w'ebiindu bilafu neende eturumbete 
chitusa esilolero. 

7Baseeta Midia, koti lu Omwaami yali n'alagiire Musa, mani baanyala ohwiita 
abasaacha boosi, 

8n'oyiriiremo neende abatuki bataanu aba Midia: Efi, Rekemu, Suuri, Huuri, 
neende Rebba. Haandi beeteramo neende Bbalamu omwaana wa Bbeyori. 

9Abaandu ba Yisiraeli banyala ohupeeya abahasi Bamidia neende abaana beene, 
baayira neende eng'oombe chaabwe, neende amakoondi kaabwe, bayaaya 
obunyali bwaabwe bwoosi, 

10haandi baamala basaamba ebiko byaabwe byoosi, haandi neende amakaambi 
kaabwe koosi. 

11Beecha mani bakiinga ebiwaambe byoosi bi bali nibapeeyere, noyiriire alala 
ababoye neende ebisolo byoosi, 

12babileeta eyiri Musa neende Eliasaari haandi neende eyiri omukaanda 
kw'abaandu ba Yisiraeli kwoosi, abali nibali mu kaambi eyali syaalo sikwalaafu 
sya Moabbu engereha wa Yorodaani n'otulira Yeriko. 

Eye likobola 

13Musa, Eliasaari, alala neende abeemirisi baandi boosi baatula erwaanyi 
w'ekaambi, ohuchia ohubukaanira eye. 

14Musa yeecha yanyoolerera muno abahoongo b'eye, abahoongo b'ebitaliani 
neende amakaambuni, abakobola ohutula mu biita. 

15Yeecha yaabateeba ati, “Eng'we lwasiina mulehere abahasi boosi nibali 
abalamu? 

16Mwiichulise muti yali omuhasi niye owaloonda ebilagiro bya Bbalamu, mani 
nibali Peyori yeemirira abaandu bahaya ohufukiirira mu Omwaami. Esyo nisyo 
esyeecha syaleeta oluumbe lubi muno ohwiita abaandu b'Omwaami. 

17Mani bulaanu, yite buli mwaana musyaani neende buli muhasi wamala 
ohukonaho neende omusaacha, 

18nae mweelehere abaana bahaana boosi boong'ene neende abahasi boosi abali 
nibataamanyaho eby'abasaacha. 

19Nae bulaanu, eng'we mweesi abeetereho omuundu yeesi, oba abadiirireho hu 
mulaambo kwoosi, muhoyere ohudoong'a erwaanyi w'ekaambi ohumala 
endaalo chitaanu-na-chibiri. Hu ludaalo lwa hadatu, haandi neende hu ludaalo 
lwa hataanu-na-habiri, muhoyere ohwelabyaanga alala neende abahasi 
beeng'we bamupeeyere. 

20Muhoyere haandi ohulabya buli ngubo yoosi neende buli siindu syoosi 
esyaholwa mu seero, obwooya bw'embusi, oba embaao.” 

21Eliasaari omulaamisi yeecha yaboolera abasaacha bali nibakoboole ohutula 
mu biita ati, “Bino nibyo ebilagiro bi Omwaami yaberesa Musa. 

22Esaabbu, efeesa, omugasa, ebichuma, amabbaati, neende leedi, nibyo 
ebihoyeere ohulabiswa neende ohubiswa mu muliro. 

23Nae buli siindu syoosi esitanyala ohuta mu muliro sihoyeere ohulabiswa 
neende amaachi k'ohulabisibwa. 

24Hu ludaalo lwa hataanu-na-habiri muhoyere ohwosaanga engubo cheeng'we; 
ao muba muchia ohubechaanga nimuli abalafu, mani muba muchia ohuba 
nimunyala ohufukiirirwa ohwiingira mu kaambi.” 

Ohukabana ebipeeyerwe 

25Omwaami yaboolera Musa ati, 

26“Ewe neende Eliasaari, alala neende abeemirisi baandi b'omukaanda kuno, 
muhoyere ohubala buli siindu syoosi esyapeeywa, n'oteereho neende abaandu 
baboe boosi neende ebisolo byoosi. 

27Kabulemo ebiindu byoosi ebyapeeywa mu mahabi kabiri akaakanirira, 
esituundu silala sichiire abalwaani, nae esituundu siindi sibe esy'omukaanda 
kuno kwoosi okw'abaandu. 

28Ohutula hu situundu sy'abalwaani, tusaho omusolo kw'Omwaami okwa 
mulala hu buli baboe emia chitaanu, haandi obuungi bwaakana butyo 
obw'eng'oombe, esuhiri, amakoondi neende embusi. 

29Mu biberese Eliasaari omulaamisi koti obuhoonyi bw'enjaulo eyiri Omwaami. 

30Nae ohutula hu situundu esyabereswa abaandu boosi, bukulaanga mulala 
ohutula hu baboe amahumi kataanu, haandi obuungi bwaaka butyo 
obw'eng'oombe, esuhiri, amakoondi, alala neende embusi. Mu biberese Abaleefi 
abali mu buliindi bw'Eyeema ly'Omwaami.” 

31Musa neende Eliasaari baahola sa koti lu Omwaami yali n'alagiire. 

32Bulaanu, ebyapeeywa byali nibidoong'ereho ohutula hu biindu byayaaywa bi 
basaacha balwaani babukulaanga byali: amakoondi elifu emia chisaasaba 
neende amahumi kataanu-na-kabiri neende chitaanu (675,000), 

33eng'oombe elifu amahumi kataanu-na-kabiri neende chibiri (72,000), 

34esuhiri elifu amahumi kasaasaba neende ndala (61,000), 

35nae abaandu elifu amahumi kadatu neende chitaanu (35,000) alala, abahasi 
bali nibatanyaho eby'abasaacha nibatakonaho nabo. 

36Haandi neende esituundu, omukabo kw'abo abali nibachia mu biita, alala mu 
buungi kali amakoondi elifu emia chidatu neende amahumi kadatu neende 
chitaanu-na-chibiri neende emia chitaanu (337,500), 

37nae omukabo kwali okuchiira Omwaami kwali amakoondi emia chisaasaba 
neende amahumi kataanu-na-kabiri neende kataanu (675). 

38Eng'oombe chali elifu amahumi kadatu neende chisaasaba (36,000), echaliho 
neende omukabo kw'Omwaami okw'eng'oombe amahumi kataanu-na-kabiri 
neende chibiri. 

39Esuhiri chali elifu amahumi kadatu neende emia chitaanu (30,500) nichiriho 
neende omukabo kw'Omwaami kw'esuhiri amahumi kasaasaba neende ndala. 

40Abaandu bali elifu ehumi neende chisaasaba (16,000) n'oteereho omukabo 
kw'Omwaami okw'abaandu amahumi kadatu neende babiri. 

41Mani katyo, Musa yeecha yaaberesa Eliasaari omusolo okwo koti obuhoonyi 
bw'enjaulo eyiri Omwaami, koti lu Omwaami yali n'alagiire Musa. 

42Ohutula hu situundu sy'abaandu ba Yisiraeli, si Musa yakabula ohutula hu 
sy'abasaacha bali nibachia mu biita 

43bulaanu esituundu sy'omukabo kw'abaandu kwali nikwoola amakoondi, elifu 
emia chidatu neende amahumi kadatu neende kataanu-na-kabiri neende emia 
chitaanu (337,500), 

44eng'oombe elifu amahumi kadatu neende chisaasaba (36,000), 

45neende esuhiri elifu amahumi kadatu neende emia chitaanu (30,500), 

46neende abaandu elifu ehumi neende chisaasaba (16,000) 

47Ohutula hu mukabo kuno, Musa yeecha yaabukulaanga silala hu buli amahumi 
kataanu ak'abaandu oba ebisolo, mani koti Omwaami yali n'alagiire, 
naaberesaanga Abaleefi abali nibaliindire Eyeema ly'Omwaami. 

48Mani abahoongo bali nibeemiriire eye bachia eyiri Musa 

49mani baboola bati, “Ewe omuhuluundu, hubalire abalwaani boosi abali aasi 
weefwe, nae abulao kata mulala obulaho. 

50Mani huli ohuleeta ebyefwaalo byesaabbu, amaroonge kohumahono, enyolo 
choohu mahono engila chohuunjala, ebitaadi by'ohumatwi, enyolo chomuukosi 
bi buli otula hweefwe yali n'abukuule. Huli ohubiyaanira Omwaami, koti 
omutaango kwobulamu bweefwe, hu anyale ohutuliindaanga.” 

51Musa neende Eliasaari babukula esaabbu eyo yoosi eyali niyiri mu biindu 
byeefwaalwa hu mubiri. 

52Ebyebuusa ohutula hu bahoongo byeecha byaanyala ohuyera obusito bwa 
ekiloguraamu emia chibiri (200). 

53Nae abo boosi abali nibataali abahoongo bahayira hu byayaaywa bi bali 
nibabukuule. 

54Mani Musa neende Eliasaari, baabukula esaabbu eyo, mani nibamala 
nibayiyira mu Yeema, hu Omwaami anyale ohuliinda abaandu ba Yisiraeli boosi. 

Ohubala 32 

Enono chali ebukwe wa Yorodaani 
(Amal 3:12-22) 

1Enono cha Rubbeeni neende Gaadi chali neende ebituke ebiingi muno. Mani 
koti lu chabona obulai bw'eloba lya Yaseeri neende Gileadi koti lu bwali 
hulw'ebyaayo, 

2bachia eyiri Musa, Eliasaari, neende abeemirisi baandi b'omukaanda 
kw'abaandu abo mani baboola bati, 

3“Atarooti, Dibboni, Yaseeri, Nimura, Hesibboni, Eleale, Sebbima, Nebbo, neende 
Bbeoni, 

4eloba li Omwaami yayiingira mu moni wa Yisiraeli, loba lai ly'eng'oombe; 
nihaandi abahalaabani bao bano mbano bali neende eng'oombe enyiingi muno.” 

5Mani tubeerese eloba lino libe elyeefwe, mani ohaye ohutukanya hwaambuha 
Omwaalo kwa Yorodaani mani humenye mu bweene omwo. 

6Musa yakobolamo ati, “Eng'we mudaha ohudoong'a ano muti, Abaisiraeli 
baasyeeng'we nabo nibachia ohulwaana ebiita? 

7Munyala mutye ohusinyisa abaandu ba Yisiraeli ohwaambuha Yorodaani, 
neende ohuchia beengira mu loba li Omwaami yababeresa? 

8Esyo nisyo sa si bakuuka yeeng'we bahola nindabatuma ohutula mu Kadesi 
Bbarinea ohuchia balambuule eloba. 

9Bachia boola mu Hoondo ya Esikoli mani baabona eloba elyo, nae nibakobola 
engo, bachaaka sa ohusema abaandu batachia beengira mu loba elyo, li 
Omwaami yali naababereese. 

10Omwaami yeecha yanyoolera muno ludaalo olwo mani yaahola esisuubise ati: 

11‘Ese ndeechuba endi olwohuba abo bahaya ohudoong'a nibali abeesikwa 
yiindi, mani abulao kata mulala hu basaacha abo onyala ohwiingira mu loba li 
ndasuubisa Abburahamu, Yisaka, neende Yakobbo’ 

12Sino syayirira alala neende buli muundu yeesi, ohutusaho Kalebbu omwaana 
wa Yefune Omukenisi neende Yosua omwaana wa Nuuni; bano nibo abali 
nibadoong'a nibali abeesikwa eyiri Omwaami. 

13Omwaami yeecha yanyoolerera abaandu mani yaabahola badaliima mu 
sichiimi ohumala emyaaka amahumi kane, ohwoola lu lwiibulo olwo lwoosi 
olwamusinyisa ohwoola lu lwafwa lwaawa. 

14Mani bulaanu mbao mu malire ohubukula obweyaango bwa bakuuka 
yeeng'we abo, olwiibulo luyaaha luno olw'abasaacha bonooni, abali abeetekefu 
ohwiisa etima lyaalaba ly'Omwaami hu Yisiraeli ehabi lyoohubiri. 

15Mani nikali mbwe eng'we abaandu ba Rubbeeni neende Gaadi muhaya 
ohumuloonda bulaanu buti, aba achia haandi ohujwaang'a abaandu bano boosi 
mu sichiimi, mani eng'we niing'we ababa nimuchia ohufunaanibwa hu 
husihirira hwaabwe.” 

16Beecha baasuda eyiri Musa mani baboola bati, “Mberi, ewe leha efwe 
hwoombahe ebida by'amakina ano byebodoohanie amakoondi keefwe, haandi 
neende ebiko by'engoba eby'abaandu beefwe batahanyala ohwelwaanaho. 

17Ao bulaanu efwe huba huchia ohunyala ohuchaana neende Abaisiraeli 
baasyeefwe mu biita nihwiimirira mu huseeta ohwoolera elalira lu hulinyalira 
ohubeehasa mu syaalo syahabe esyaabwe. Nae esiha sino siti, abaandu beefwe 
batanyala ohwelwaanaho, bahahoyere ohudoong'a nibasiimenyere ano mu biko 
by'engoba bino, nibewoniisye abaandu bomu syaalo muno. 

18Haba sihuchia ohukobola mu madaala keefwe, ohwoola lu Baisiraeli baandi 
abo bachia ohuba nibamalire bosi ohunyoola eloba libababeresa. 

19Haba sihuchia ohubukulaho ebiindu byaabwe byoosi ebiri engereha wa 
Yorodaani, olwohuba efwe hwamala ohunyoola omukabo kweefwe ano ebukwe 
wa Yorodaani.” 

20Musa nae yakobolamo ati, “Nikali mbwe mubwadyeeri bweene muli 
ohweekesa si muli ohuboolaanga, mani ano bweene mu moni w'Omwaami, 
mweetekehe ohuchia mu biita. 

21Abasaacha beeng'we balwaani boosi bahoyere ohwaambuha Yorodaani, mani 
nibali aasi w'obwiimirisi bw'Omwaami bachie baseete abasuku beefwe, 
ohwoola lu Omwaami achia ohubayiingira 

22mani ayire esyaalo esyo. Esyo nisiwa, ao muba muchia ohunyala ohukobola 
engo, olwohuba ao muba mumalire ohwooseresa obufunaanibwa bweeng'we 
eyiri Omwaami, haandi neende eyiri Abaisiraeli baasyeeng'we. Ao bulaanu 
Omwaami aba achia ohwomiisa ati hane eloba lino eliri ebukwe wa Yorodaani 
ne elyeeng'we. 

23Nae nimutooseresa esisuubise syeeng'we esyo, ese ndi ohubalabula endi, 
muba muchia ohuba nimuli ohwonoona eyiri Omwaami mweene. 
Mutawubanaho kata nabudiidi hu sino; muchia ohubonereswa hulw'esyonoono 
syeeng'we esyo. 

24Mani bulaanu eng'we mbweyoombahire sa ebiko byeeng'we, neende engoba 
hulw'amakoondi keeng'we, nae muhoya mwaahola esiindu simusubiise esyo!” 

25Abasaacha ba Gaadi bano neende abaana ba Rubbeeni nabo baboola bati, 
“Omuhoongo, efwe huchia ohuhola sa koti lwolagiire. 

26Abahasi beefwe neende abaana beefwe, neende eng'oombe cheefwe, neende 
amakoondi keefwe, byoosi bichia ohudoong'a ano mu siko sya Gileadi sino. 

27Nae efwe fweesi huli abeetekefu ohuchia mu biita aasi w'ohulagira 
hw'Omwaami. Huchia ohwaambuha Yorodaani, mani hulwaane, koti sa 
luwaboolere.” 

28 Musa yaberesa ebilagiro bino Eliasaari, Yosua, neende abeemirisi baandi ba 
Yisiraeli: 

29“Abasaacha ba Gaadi neende Rubbeeni nibamala baambuha Yorodaani, 
nibamalire ohweetekehera ebiita ohweema huhulagira hw'Omwaami, nihaandi 
nikali mbwe alala neende obuhoonyi bwaabwe onyala wayiingira esyaalo esyo, 
ao bulaanu oba ochia ohunyala ohubaberesa eloba lya Gileadi libe elyaabwe. 

30Nae nibatanyala ohwaambuha Yorodaani mani bachia mu biita alala naawe, 
baba bachia ohukabana omukabo kwaabwe mu loba lya Kanani, koti sa ewe oba 
ochia ohuhola.” 

31Abasaacha ba Gaadi neende Rubbeeni baakobolamo bati, “Ewe omuhuluundu, 
efwe huchia ohuhola koti lu Omwaami alagiire. 

32Nihuli aasi w'ohulagira hwae, huchia ohwaambuha hwiingire mu loba lya 
Kanani, mani humale huchie mu biita, hu hunyale ohudoong'ya obusiha 
bweefwe eno ebukwe wa Yorodaani.” 

33Kata katyo, Musa yakaba enono cha Gaadi, neende Rubbeeni, haandi neende 
esituundu sy'enyuumba ya Manaase obwaami bwoosi obw'Omutuki Sihooni 
ow'Abaamoori, neende Omutuki Ogu owa Bbasani, n'oyiriiremo neende ebiko 
neende ebyaalo bibyebodohaanie. 

34Enono ya Gaadi yoombaha buyaaha ebiko by'engoba bya Dibboni, Atarooti, 
Aroeri 

35Aturoti Sofani, Yaseeri, Yogubbeha, 

36Bbeti Nimura, neende Bbeti Harani. 

37Enono ya Rubbeeni yoombaha buyaaha Hesibboni, Eleale, Kiriataimu, 

38Nebbo, Bbaali Meyoni (eliita lino mani nilichuuswa), neende Sibbima. Beecha 
baakulihaanga ameeta mayaaha ebiko bi boombahaanga buyaaha. 

39Enono ya Makiri omwaana wa Manaase yeecha yaseeta eloba lya Gileadi, 
yalimenyaho, mani yaamala yeerusamo Abaamoori abali nibalimenyamo. 

40Musa yeecha yakaba Gileadi enono ya Makiri, mani baamala baamenya 
abweene ao. 

41Yairi, ow'enono ya Manaase, yaseeta mani yaamala yadiira engoongo chiindi 
mani naamala naachikuliha ati “Engoongo chia Yairi”. 

42Noobba yesi yaseeta mani yadiira Kenati alala neende engoongo chasyo, mani 
yaamala yaachikuliha ameeta kaandi mbwe “Noobba”, ohutulana hu liita lyae 
omweene. 

Ohubala 33 

Olukeendo lw'ohutula Misiri ohuchia Moabbu 

1Enomanoma yiloondaho yino yibuula ameeta k'ebituundu bi Baisiraeli 
boombahaangamo ekaambi ohutula nibatula mu Misiri mu nono chaabwe aasi 
w'obwiimirisi bwa Musa neende Arooni. 

2Ohweema huhulagira hw'Omwaami, Musa yaandiikaanga eliita ly'esituundu si 
boombahaangamo ekaambi bawuluuhirao. 

3Abaandu ba Yisiraeli batula mu Misiri hu ludaalo lw'ehumi-na-hataanu 
olw'omwoosi kwataangira okw'omwaaka, oludaalo lwaloonda hu ludaalo lwa 
Paasaka yataangira. Nibali aasi w'obuliindi bw'Omwaami, baatula mu siko 
sihunuufu sya Ramesesi. Abamisiri boosi nibababona, 

4nibali ohusihaanga abaana baabwe baamberi ba Omwaami yali niyeetere. Mu 
huhola sino, Omwaami yanyala ohweekesa ati yali neende obunyala ohuhiraho 
banasaae ba Misiri. 

5Abaandu ba Yisiraeli batula mu Ramesesi mani baachia boombaha ekaambi mu 
Sukoti. 

6Ekaambi yaabwe yiloondaho yali mu Etamu huundulo w'esiparara. 

7Ohutula ao, baakobola enyuma boola hu Pi Hahiroti, ebukwe wa Bbaali Sefoni, 
mani baamala boombaha ekaambi aambi neende Migidooli. 

8Beecha baatula mu Pi Hahiroti mani baabita baahalakania Enyaanja ya Ranjaai, 
mani boola mu siparara sya Suuri; nae luunyuma lw'endaalo chidatu 
nibahuumba, boombaha ekaambi mu Mara. 

9Nibatula ao bachia boola Elimu, haandi yiboombaha ekaambi, olwohuba ao 
yaliwo esulo ehumi neende chibiri, haandi neende eminaasi amahumi kataanu-
na-kibiri. 

10Beecha baatula ao mu Elimu, mani bachia boombaha ekaambi aambi neende 
Omusoma kwa Suesi. 

11Haandi ekaambi yaabwe yaloonda hw'eyo yali mu siparara sya Siini. 

12Haandi boombaha ekaambi yiindi mu Dofuka, 

13nae haandi nibatula ao, bachia baata eyiindi mu Alusi. 

14Ohuloondaho beema mu Refidiimu, eyali niyibulaho amaachi koosi, 
ak'ohung'wa. 

15Haandi baatula mu Refidiimu, mani bachia boombaha ekaambi mu sichiimi sya 
Sinai. 

16Haandi baatula mu sichiimi sya Sinai, nibamala bachia boombaha ekaambi mu 
Kibburooti-hatafa. 

17Haandi baatula mu Kibburooti-hatafa, mani bachia boombaha ekaambi mu 
Haserooti. 

18Haandi baatula mu Haserooti, mani bachia boombaha ekaambi mu Ritima. 

19Haandi baatula mu Ritima, mani bachia boombaha ekaambi mu Rimoni-
Pereesi. 

20Haandi baatula mu Rimoni-Peresi, mani bachia boombaha ekaambi mu 
Libbina. 

21Haandi baatula mu Libbina, mani bachia boombaha ekaambi mu Risa. 

22Haandi baatula mu Risa, mani bachia boombaha ekaambi mu Kehelaata. 

23Haandi baatula mu Kehelaata, mani bachia boombaha ekaambi mu Lugulu 
Seferi. 

24Haandi baatula mu Lugulu Seferi, mani bachia boombaha ekaambi mu Harada. 

25Haandi baatula mu Harada, mani bachia boombaha ekaambi mu Makiheloti. 

26Haandi baatula mu Makiheloti, mani bachia boombaha ekaambi mu Tahati. 

27Haandi baatula mu Tahati, mani bachia boombaha ekaambi mu Tera. 

28Haandi baatula mu Tera, mani bachia boombaha ekaambi mu Mitika. 

29Haandi baatula mu Mitika, mani bachia boombaha ekaambi mu Hasimona. 

30Haandi baatula mu Hasimona, mani bachia boombaha ekaambi mu Moserooti. 

31Haandi baatula mu Moserooti, mani bachia boombaha ekaambi mu 
Bbenejakaani. 

32Haandi baatula mu Bbenejakaani, mani bachia boombaha ekaambi mu 
Horihagidagadi. 

33Haandi baatula mu Horihagidagadi, mani bachia boombaha ekaambi mu 
Yotibbata. 

34Haandi baatula mu Yotibbata, mani bachia boombaha ekaambi mu Abburona. 

35Haandi baatula mu Abburona, bachia boombaha ekaambi mu Esionigebberi. 

36Haandi baatula mu Esionigebberi, mani bachia boombaha ekaambi mu 
sichiimi sya Siini (yaani mbwe, Kadesi). 

37Haandi baatula mu Kadesi, bachia boombaha ekaambi mu Lugulu Hoori, 
huundulo w'eloba lya Edomu. 

38 Mani ohweema huhulagira hw'Omwaami, Arooni omulaamisi yaachia yaniina 
hu Lugulu Hoori, mani yafwiirayo, 

39hu mwaaka kwae kw'emia ndala neende amahumi kabiri neende kidatu (123), 
hu ludaalo lutaangira olw'omwoosi kwa hataanu okw'omwaaka kw'amahumi 
kane ohutula Abaisiraeli nibatula mu Misiri. 

40 Mani Omukanani, omutuki Aradi, owali niyamenya mu Negebbu mu loba lya 
Kanani, yaawulira hu hwiicha hw'abaandu ba Yisiraeli. 

41Haandi baatula mu Lugulu Hoori, mani bachia boombaha ekaambi mu 
Salimona. 

42Haandi baatula mu Salimona, mani bachia boombaha ekaambi mu Punoni. 

43Haandi baatula mu Punoni, mani bachia boombaha ekaambi mu Obboti. 

44Haandi baatula mu Obboti, mani bachia boombaha ekaambi mu Abbariimu mu 
bwaami bwa Moabbu. 

45Baatula mu Yiyimu, mani bachia boombaha ekaambi mu Dibbonigaadi. 

46Haandi baatula mu Dibbonigaadi, mani baachia boombaha ekaambi mu 
Alumoni-dibbulataimu. 

47Haandi baatula mu Alumoni-dibbulataimu, bachia boombaha ekaambi 
muungulu cha Abbariimu, notoola mu Nebbo. 

48Haandi baatula muungulu cha Abbariimu, bachia boombaha ekaambi mu 
syaalo syakwalaala sya Moabbu aambi neende Yorodaani mu Yeriko; 

49boombaha ekaambi aambi neende Yorodaani ohutula mu Bbetiyesimooti 
nooli aambi ohwoola mu Abbelisitiimu mu syaalo syakwalaala sya Moabbu. 

Ebilagiiriro byaliwo nibataambuha Yorodaani 

50Mu syaalo syakwalaala sya Moabbu engereha wa Yorodaani ohutula mu 
Yeriko, Omwaami yaaberesa Musa 

51amakerako ka Yisiraeli kaloondaho kano kati: “Nimwaambuha Yorodaani 
nimwiingira mu syaalo sya Kanani, 

52muhoyere ohwiirusa mwaamalamo abaandu basimenyamo boosi. Sihirise 
amakina kaabwe koosi, neende ebiloongaloongwe by'echuma byaabwe byoosi, 
haandi ebituundu byaabwe by'ohwiinamiraangamo byoosi. 

53Mwoombahe mu syaalo omwo mani mumenyemo, olwohuba ese niise oli 
ohusibaberesaanga. 

54Kabaniemo esyaalo esyo ohweema hu njia cheeng'we neende enono 
cheeng'we nimwehoonyera ohuubbaannga eha, nimuberesaanga eloba hoongo 
enono hoongo, nae ediidi enono ndiidi. 

55Nae nimutanyala ohwiirusamo abamenyamo, abo boosi abachia 
ohudoong'amo bachia ohudoong'a nibali abebidinyu muno koti otuwaawa mu 

moni cheeng'we haandi koti amawa muumbafu weeng'we, haandi baba bachia 
ohubalwanianga sa. 

56Nimutabeerusa bawaamo, ese omweene njia ohubasihirisa, koti sa lu ndali 
nindatekeha ohusihirisa abeene abo.” 

Ohubala 34 

Enjaho chikabaniamo eloba 

1Omwaami yaberesa Musa 

2ebilagiro biloondaho bino hulw'abaandu ba Yisiraeli: “Nimwiingira mu Kanani, 
eloba li njia ohubaberesa, enjaho ch'obwaami bweeng'we chichia ohuba chiti. 

3Olwaaho lw'emwaalo luchia ohutulira hu sichiimi sya Siini hu lwaaho lwa 
Edomu. Luchia ohuchaakira ebukwe yi njakamo y'emwaalo w'Enyaanja 
y'omuunyu. 

4Ao mani luba luchia ohukaluuhana nilwiiha emwaalo ahakira ha Akirabbiimu 
mani lwemeede niluchia nilubita mu Siini ohwoolera elalira emwaalo bweene 
mu Kadesi Bbarinea. Ao luchia haandi ohukaluuhana luchaake ohuniina 
emukulu w'emuumbo ohwoola hu Hasaari Adaari, haandi ohwemeeda 
niluchiiririra ohwoola hu Asimooni, 

5yi luba luchia haandi ohukaluuhanira niluchoomere ehoondo yiri hu lwaaho 
lwa Misiri, mani lweemeo lwiiche lwoole hu nyaanja ya Mediterania. 

6“Olwaaho lw'emuumbo nalwo luchia ohuba Enyaanja ya Mediterania. 

7“Olwaaho lw'emukulu nalwo luchia ohuloondakana neende olunyiriri 
ohutulira hu Mediterania ohwoolera elalira hu Lugulu Hoori 

8haandi ohutula abweene ao, ohwoola hu Hamati-Pasi. Luchia ohwemeeda 
ohuchia ohwoola elalira hu Sedadi 

9neende hu Sifurooni, mani luchia ohwaakama hu Hasaari Enaani. 

10“Olwaaho lw'ebukwe nalwo luchia ohuloondakana neende olunyiriri 
ohutulira elalira hu Hasaari Enaani ohwoolera elalira hu Sefamu. 

11Luchia haandi ohutula ao mani lwiihe lwiiche lwoole emwaalo hu Ribbila, 
ebukwe wa Aini, haandi mani lwemeede ohuchia ohwoola hu bigulu biri 
enaagenya ly'ebukwe ly'Enyaanja ya Galilaya, 

12mani haandi lwiihe emwaalo niluchiana neende Omwaalo kwa Yorodaani, 
ohwoolera elalira hu Nyaanja y'omuunyu. “Chino nichio echichia ohuba enjaho 
chine ech'esyaalo syeeng'we.” 

13   Musa yaboolera Abaisiraeli ati, “Lino bulaanu nilyo eloba li muchia 
ohukabanamo nimuubba eha, eloba li Omwaami mweene aleheere enono 
chitaanu-na-chine neende esituundu. 

14Enono chia Rubbeeni neende Gaadi haandi neende olwaande lw'ebukwe lwa 
Manaase, abo bamala ohunyoola omukabo kwaabwe, okwakabanisibwamo 
ohweema hu madaala kaabwe, 

15hu lwaande lw'ebukwe lwa Yorodaani, eyitekehaane neende Yeriko.” 

Abeemirisi abali neende obunyala bw'ohukabaniamo eloba 

16Omwaami haandi yeecha yaboolera Musa ati, 

17“Eliasaari omulaamisi neende Yosua omwaana wa Nuuni nibo abachia 
ohukabaniamo eloba elyo hulw'abaandu boosi. 

18Haandi chia odoola omwiimirisi mulala ohutula mu buli nono oba naachia 
ohubahoonyaho ohulikabaniamo.” 

19Mani kano niko ameeta k'abasaacha abo: Ohutula mu nono ya Yuda, yali 
Kalebbu omwaana wa Yefune. 

20Ohutula mu nono y'abaana ba Simeoni, yali Semueli omwaana w'Amihudi. 

21Ohutula mu nono ya Bbenjamini, yali Elidaadi omwaana wa Kisilooni. 

22Ohutula mu nono y'abaana ba Daani omwiimirisi, yali Bbuuki omwaana wa 
Yogili 

23Ohutula mu basyaani ba Yosefu bali bati: ohutula mu nono y'abaana ba 
Manaase omwiimirisi, yali Hanieli omwaana wa Efodi. 

24Mani haandi ohutual mu nono y'abaana ba Efuraimu omwiimirisi, yali Kemueli 
omwaana wa Sifatani. 

25Ohutula mu nono y'abaana ba Sebbuluuni omwiimirisi, yali Elisafani omwaana 
wa Parininaki. 

26Ohutula mu nono y'abaana ba Yisakari omwiimirisi, yali Palitieli omusyaa wa 
Asaani 

27Haandi ohutula mu nono y'abaana b'Aseri omwiimirisi, yali Ahihudi omwaana 
wa Selomi. 

28Ohutula mu nono y'abaana ba Nafutaali omwiimirisi, yali Pedaheeli omwaana 
wa Amihuudi. 

29Mani bano nibo abasaacha ba Omwaami yalagira ohuba neende obunyala 
ohukabaniamo obusiha bw'eloba ly'abaandu ba Yisiraeli mu syaalo sya Kanani. 

Ohubala 35 

Ebiko bihuluundu ebyabereswa Abaleefi 

1 Mu syaalo sikwalaafu sya Moabbu, niwambuuhe Yorodaani n'otulira Yeriko, 
Omwaami haandi yeecha yaboolera Musa ati, 

2“Boolera Abaisiraeli oti ohweema hu busiha bubanyoolere, bahoyere 
ohukabaho Abaleefi ebiko bihunuufu biindi, bamenyeengemo haandi 
ohwayaanga ebyaayo byaabwe nibabyebodoohania. 

3Ebiko bihunuufu bino bichia ohuba eby'Abaleefi, haandi nimwo mu bachia 
ohumenyaanga. Eloba ly'olwaayiro lichia ohuba ely'eng'oombe chaabwe haandi 
ebisolo byaabwe biindi. 

4Eloba ly'olwaayiro lihoyere ohubaambaliyia nilitula erwaanyi, ohutula hu sida 
sy'esiko sihunuufu emiita emia chine neende amahumi kataanu (450) buli 
lwaande, 

5hu yinyale ohubaayo abuundu yaakanirira akerwa yoosa emiita emia chitaanu-
na-chine (900) hu buli lwaande, esiko sihunuufu esyo nisiri akatikaati. 

6Muhoyere ohuberesa Abaleefi ebiko bihunuufu bisaasaba eby'obwiiruhiro, yi 
muundu yeesi anyala ohwiiruhira nikali mbwe yeetere owaasye n'atechoomere. 
Ohumeeda ohwo, mubaberese haandi ebiko bihunuufu biindi amahumi kane 
neende bibiri 

7alala neende eloba lyaahwo ly'olwaayiro, hu byeemeo binyale ohuhula obuungi 
bw'ebiko amahumi kane neende bitaanu-na-bidatu. 

8Obuungi bw'ebiko by'Esileefi mu buli nono yihoyeere ohukeraaniswa neende 
obuhoongo bw'esiko esyo.” 

Ebiko by'ohwiiruhiramo 
(Amal 19:1-13; Yos 20:1-9) 

9 Omwaami yaboolera Musa 

10ohuboolera abaandu ba Yisiraeli ati: “Nimuchia ohwaambuha Omwaalo 
Yorodaani, mani mumale mwiingire mu syaalo sya Kanani, 

11muhoyere ohudoola ebiko bihunuufu by'obwiiruhiro yi muundu yeesi anyala 
yeeruhira naaba niyeetere owaasye n'atechoomere. 

12Eyo niyo yaaba achia ohuba neende omuleembe ohutula hu beeho b'omuundu 
yaaba niyeetere abanyala baadaha ohumusoola. Abulao omuundu yeesi 
owabirwa omusaanga kw'ohuba naanyala ohuba niyeeta, ohoyere ohwiitwa 
naatayaasirwe mu siina sy'olwiichuule. 

13Mani doole ebiko bihunuufu bisaasaba, 

14bidatu ebiri ebukwe wa Yorodaani, haandi bidatu ebiri mu syaalo sya Kanani. 

15Bino bichia ohwehoonyerwa koti ebiko bihunuufu by'obwiiruhiro 
eby'Abaisiraeli haandi neende abateende bosi ababa nibamenyaho oba 
nibamenyera elalira nabo. Mani oyo yeesi owiita owaasye natachoomere anyala 
yeeruhira mu silala hu biko bihunuufu ebyo. 

16“Nae naaba namuhubbire neende esiindu sy'esichuma, hu yeemao yaafwa, aba 
ali omwiiti; nae omwiiti yeesi ahoyere ohwiitwa sa. 

17Nae naaba naamuhubbire neende ekina niliri mu muhono, ebinyala ohukera 
omuundu yaafwa, mani omuundu oyo yeecha yaafwa, omuhuyire aba ali 
omwiiti; omwiiti yeesi aba ahoyere ohwiitwa sa. 

18Oba naaba naamuhubbire yaakwa neende esyooki syoosi, esy'olubbaao nisi 
mu muhono, esinyala ohukera omuundu yaafwa, mani omuundu oyo yeecha 
yaafwa, omuundu omuhubbire oyo aba ali sa omwiiti; nae omwiiti yeesi ahoyere 
ohwiitwa sa. 

19Mani omwiiho w'ambi bweene w'omuundu weetwa niye oba ali neende 
obunyala bwiita omuundu mwiiti oyo. Namuhoonya mani yamwakaana, aba 
ahoyere ohwiitwa sa. 

20“Omuundu yeesi naaba niyasyuula owaasye yeesi, mani yeecha yamwiita 
naamusiindiha yaakwa aasi oba naamulasiire esiindu syoosi, 

21oba naamuhubbire neende esifuusi sa, aba aliho omusaanga kw'obwiiti sa 
mani aba ahoyere ohwiitwa sa. Omwiiho w'ambi muno hu muundu oba 
niyeeterwe niye oba ali neende obunyala bw'ohwiita omwiiti oyo. Namukoonya 
mani yaamunyoola aba ahoyere ohwiita sa. 

22“Nae nikali mbwe omuundu yeesi yeecha yeeta owaasye n'atachoomere 
yaatasyuulana nae, oba ohubitira mu husiindiha yaakwa sa aasi, oba 
ohumulasira sa esiindu syoosi. 

23Oba bonaho oti, kata natabeere niyewuunjireyo, omuundu yeesi alasa sa ekina 
mani lyeecha lyeeta omuundu yeesi yaaba n'atechoomere ohunyaala, haandi 
otabeereho naali na obusuku bwoosi. 

24Mani emisaango koti ekyo, abaandu boosi bahoyere ohukiheenga nibakwiira 
omuundu oba niye owiitire owaasye, nae haba sibahoyeere ohukwiira omwiiho 
w'omuundu ofwiire oba naadaha ohumusoola. 

25Abaandu boosi baba bahoyere ohuwonia omuundu oba naaliho omusaango 
kw'ohwiita n'atachoomere ohutula hu mwiiho w'omuundu weetwa, mani baba 
haandi bahoyere ohumukobosa mu siko sihunuufu sy'obwiiruhiro yi muundu 
wuno aba naali yi yeeruhira. Ahoyere mani bulaanu ohumenya ebweene eyo 
ohwoola lu muundu oba naali Omulaamisi Muhuluundu esiha esyo afwiira. 

26Nae nikali mbwe omuundu oliho omusaango kw'ohwiita n'atechoomere 
yeecha yaatula mu siko sy'obwiiruhiro syaaba niyeeruhiramo esyo 

27mani haandi nikali mbwe omwiiho w'omuundu weetwa niyeecha 
yaamufuumbula mani yamwiita, ohwiita huno hw'ohusoola haba sihuba nihuli 
obwiiti bweene daawe. 

28Omuundu yeesi oliho omusaango kw'ohwiita n'atechoomere ahoyere 
ohudoong'a sa mu siko sy'obwiiruhiro ohwoola ohufwa hw'Omulaamisi 
Muhuluundu, mani luunyuma lwasino, aba ahoyere ohwekobolera engo wae. 

29Amalako kano kadiira hweeng'we neende hu beechuhulu beeng'we yoosi yi 
muba nimuchia ohumenyaanga. 

30  “Omuundu yeesi ohumabira omusaango kw'obwiiti, ahoyaanga awoseswa 
mani anyoolwa naali neende omusaanga hu yeetwa lwoong'ene luunyuma 
lw'ohunyolaanga Abaloli babiri oba abaangi ohuhiraho ao; obuloli bw'omuundu 
mulala haba sibumala ohulumirisa omuundu hu musaango kw'obwiiti daawe. 

31Omwiiti yeesi ahoyere ohwiitwa sa. Haba saafukiirirwa ohweewonia esiholwa 
sino neende ohutuunga sa eseende choong'ene daawe. 

32Nikali mbwe omuundu yeesi aba niyeeruhiire mu siko sy'obwiiruhiro, 
mutakanyaanga atuunga sa eseende mani anyala ohwekobolera engo daawe, 
ohutusaho lwoong'ene Omulaamisi Muhuluundu naaba n'amalire ohufwa. 

33Nikali mbwe mwoola mwasihola mutyo, muba muchia ohubaha omukwoobo 
esyaalo sino si muba nimumenyeremo. Obwiiti bubaha esyaalo omukwoobo, 
mani ataali ohufwa hw'omwiiti, aba abulao omuduunga kw'ohulabisibwa 
esyaalo esyo si muundu aba niyetiirwemo. 

34Mutabahaanga omukwoobo esyaalo si muba nimwamenyamo daawe, 
olwohuba ese niise Omwaami mani haandi ndamenya mu baandu ba Yisiraeli.” 

Ohubala 36 

Esihirano ya bahasi baba nibadeeha 

1Abeemirisi b'amadaala b'enono ya Gileadi, omwaana wa Makiri, haandi 
omwiichuhulu wa Manaase omwaana wa Yosefu, bachia eyiri Musa alala neende 
abeemirisi baandi. 

2 Baboola bati, “Omwaami yabalagira ohukabaniamo eloba abaandu ba Yisiraeli 
nibeehoonyera ohuubbaannga eha. Haandi yabalagira ohukaba esihirano 
y'omwiiho weefwe Selofehaadi abahaana bae. 

3Nae yichulise muti, nikali mbwe banyala bachia badeehera abasaacha b'oluyia 
luundi, esihirano yaabwe eyo, bulaanu yiba yichia ohuba ey'oluyia olwo, mani 

ngaandi, obuungi bwalyo buba nibwatubeereswa buba buchia ohuduuduyaanga 
sa. 

4Mu Mwaaka kw'Ohukobosera, ebiindu byoosi ebiba nibyakuswa bikoboswayo 
eyiri abeenebyo bataangira ohuba nabyo, esihirano y'abahaana ba Selofehaadi 
yiba yichia ohumeederwa elalira hu nono ya oluyia lu baba nibadeehamo mani 
yiba yimalire ohufwiirwa elalira neende enyuumba yeefwe.” 

5Mani Musa yaaberesa yalagira Abaisiraeli ebilagiro biloondaho bino ohutula 
eyiri Omwaami. Yaboola ati, “Ebiindu bi nono ya Manaase luli ohuboola 
byadyeeri nibyo, 

6mani sakira bulaanu Omwaami aboola ati abahaana ba Selofehaadi bali neende 
edeembe ohudeehera omuundu yeesi yi baba nibadahire, nae ohutusaho mu 
nono yaabwe yoong'ene. 

7Esihirano ya buli Mu Yisiraeli yichia ohudoong'aanga niyiyambaaniiswe hu 
nono yae. 

8Mani buli muhasi yeesi osihira esihirano mu nono y'EsiYisiraeli yoosi aba 
ahoyera ohudeheraanga omusaacha w'enyuumba yeene oluyia olwo. Mani mu 
ngira yino yoong'ene nimwo mu Baisiraeli boosi baba nibachia ohunyala 
ohusihiraanga esihirano y'abaandu baabwe bafwa, 

9mani esihirano eyo yaahaya ohuduuma yaachia yoola yaakwa hu nono yiindi. 
Buli nono yichia ohwemeeda ohubechaanga neende emyaandu kyayo 
yoong'ene.” 

10Mani abahaana ba Selofehaadi bafukiirira mani baahola koti lu Omwaami yali 
n'alagiire Musa; 

11olwohuba Mahila, Tirisa, Hogola, Milika neende Nuwa, boosi abahaana ba 
Selofehaadi, baadeehera abaana ba bamwaanang'ina saabwe. 

12Beecha badeeha mu madaala k'abaana ba Manaase omwaana wa Yosefu, mani 
esihirano yaabwe yadoong'a mu luyia lw'edaala lya saabwe. 

13Mani kano niko amalako, haandi neende ebilagiro bi Omwaami yalagira 
ohubitira mu Musa eyiri abaandu ba Yisiraeli abali nibamenya mu syaalo 
sikwalaafu sya Moabbu, huundulo wa Yorodaani mu Yeriko. 

Amalako Kohubiri 

Amalako Kohubiri 1 

EMANYISA 

1Mu sitabo sino mulimo emboosi chi Musa yaboolera Abaisiraeli nibali mu 
sichiimi, ebukwe w'Omwaalo kwa Yorodaani. Bali nibali mu Hooho ya 
Yorodaani, aambi neende Sufi, akatikaati w'esiko sya Parani hu lwaande lulala, 
nae ebiko bya Tofeeli, Labbani, Haserooti, neende Disahaabbu hu lwaande 
luundi. 

2(Siyirira omuundu endaalo ehumi neende lulala ohukeenda ohutula hu Lugulu 
lwa Sinai ohwoola mu Kadesi Bbarinea, n'obitiire hu ngira y'ebigulu bya 
Edomu.) 

3Hu ludaalo lwataangira mu mwoosi kw'ehumi neende mulala, okw'omwaaka 
kw'amahumi kane ohutula nibatula mu Misiri, Musa yaboolera abaandu buli 
siindu si Omwaami yali niyamulagira ohubaboolera. 

4 Sino syaluwo luunyuma lw'Omwaami n'amalire ohuyiingira Omutuki Sihooni 
omutuki w'Abaamoori, owali n'atuka mu siko sya Hesibboni, neende Omutuki 
Ogu owa Bbasani, owali n'atuka mu biko bya Asitarooti neende Edirei. 

5Syali esiha si baandu bali nibasisiiri ebukwe w'Omwaalo kwa Yorodaani mu 
bwaami bwa Moabbu, yi Musa yachaakira ohutotolera amalako ka Nasaae 
neende enjekesa chae. Yaboola ati, 

6“Nihwali nihuli hu Lugulu lwa Sinai, Omwaami Nasaae weefwe yatuboolera ati, 
‘Eng'we mwahamenya luleeyi muno hu lugulu luno. 

7Sakira sakuule ekaambi mutule ano muweeo. Muchie mu syaalo sy'ebigulu 
esy'Abaamoori haandi mu byaalo biindi bisyebodoohaanie ebyomu Hoondo ya 
Yorodaani, eyiri esyaalo sy'ebigulu neende mu byaalo byomu mahooho, mu 
situundu sy'emwaalo esyo, haandi neende mu bituundu byohu lwaasi 
lw'Enyaanja ya Mediterania. Muchie mu syaalo sya Kanani, neende ohubita 
Engulu cha Lebbanooni, ohwoolera elalira hu mwaalo muhunuufu muno 
Omwaalo kwa Ewufuraate. 

8Ebyaalo bino byoosi nibyo ebyaalo bi ese Omwaami ndasuubisa ohuberesa 
bakuuka yeeng'we, Abburahamu, Yisaka, neende Yakobbo, neende abeechuhulu 
baabwe. Mani muchie mubimenyemo.’” 

Musa adoola abakayi 
(Hut 18:13-27) 

9Musa yaboolera abaandu ati, “Nihwali nihusisiiri hu Lugulu lwa Sinai, 
ndababooleraho endi, ‘Obunyala bw'ohubeemirira buuhira. Ese haba siinyala 
ohubeemirira syeeng'ene daawe. 

10Omwaami Nasaae weeng'we abeengiiye muno, muli koti eng'ining'ini chiri hu 
kulu. 

11Omwaami, Nasaae wa bakuuka yeeng'we, ahoya yemeeda ohubahola 
mweengiya haandi amahabi elifu enaamba obuungi, haandi yaabahola 
mwayiindiyala koti lu yasuubisa. 

12Nae ese syeeng'ene nyala endye ohukiinga omugugu musito kuno 
okw'obunyala bw'ohukayaanga amayiingani keeng'we? 

13Doole abasaacha bakesi, abadiira ebiindu bwaangu, haandi abali neende 
obumanyirifu ohutula mu buli nono, mani njia ohubahola abeemeresi beeng'we.’ 

14Nae eng'we mwaangobolamu nimuboola muti, ‘Silai efwe huhole esiindu 
sy'oboolere.’ 

15Mani ese ndabukula abeemirisi b'enono cheeng'we, abasaacha bakesi haandi 
abamanyirifu, mani ndaabataao ohuba abeemirisi beeng'we, abahulira elifu, 
abahulira emia, abahulira amahumi kataanu, abahulira amahumi, neende 
abahoongo baandi abahulira enono cheeng'we. 

16“Haandi mu biha ebyo, ndalagira abaheengi b'emisaango beeng'we nimboola 
endi, ‘Muwuliraanga obusoolo buli akatikaati w'abaluyia beeng'we, haandi 
muheengeenge omusaango mu buluungifu akatikaati w'omuundu neende 
mwaanang'ina oba neende echa walukeendwa yi muli nae. 

17Mutabechaanga neende ohwehubbira nimuheenga emisaango; muwuliraanga 
emisaango midiidi neende emihoongo mu ngeri nasilala. Mutatichaanga 
omuundu yesi-yeesi ohweema hu mboneha yae, olwohuba Nasaae mweene niye 
omuheengi w'emisaango; nae omusaango kubahira, mukundeeteraanga, mani 
ese nguwulira.’ 

18Haandi mu biha ebyo, ndabalagira ebiindu byoosi bi muhoyere ohuhola.” 

Abahemeresi batumwa ohutula Kadesi Bbarinea 
(Hub 13:1-33) 

19Hweemao hwaatula hu lugulu lwa Sinai, hwaakeenda nihubita mu siparara 
sihoongo esyo haandi esitiisa koti lu mwabona, nihudiirire engira y'esyaalo 
sy'engulu sy'Abaamoori, koti lu Omwaami Nasaae weefwe yatulagira; mani 
nihwoola Kadesi Bbarinea. 

20Ndababoolera endi, “Mwoolere mu syaalo sy'engulu sy'Abaamoori, esyaalo si 
Omwaami Nasaae weefwe ali ohutuberesa. 

21Bone, esyaalo si Omwaami Nasaae weeng'we abeekeese, mani muchie 
musiyire sibe esyeeng'we, koti lu Mwaani Nasaae wa bakuuka yeeng'we 
yababoolera. Mutatya daawe haandi mutawaamo omwooyo.” 

22“Mani eng'we mwesi-mweesi nimusuda aambi naange nimumboolera muti, 
‘Leha mberi hutumehooyo abaandu bataangire bachie batulambuulire esyaalo 
esyo, mani bakobole batuboolere engira yi huhoyere ohubitiraho neende ebiko 
bi hunaanyooleyo.’ 

23“Ndabona endi esyo silai nisyo, mani nindoolamo abasaacha ehumi-na-babiri 
ohubatulamo, buli mulala ohutula mu buli nono. 

24Basiingira baachia mu syaalo sy'engulu esyo, mani boola mu hooho ly'Esikoli 
baalilambuula. 

25Banokayo hu byaamo byomu syaalo esyo baatuleetera, haandi baatuleetera 
emboosi, nibatuboolera bati, ‘Esyaalo si Omwaami Nasaae weefwe ali 
ohutuberesa silai muno.’ 

26  “Nae eng'we mwajeemera amalako k'Omwaami Nasaae weeng'we, 
mwaahaya ohuchia ohusiingiramo. 

27Mweekanyirisiraanga sa mu mayeema keeng'we, nimuboola muti, ‘Olwohuba 
Omwaami yatusyuula, sakira yatutusa mu syaalo sy'e Misiri, mani yaatuta mu 
bunyala bw'Abaamoori, batusihirise. 

28Huchia yeena bweene eyo? Abasyeefwe batumaliremo amaani nibaboola bati: 
Abaandu b'eyo ni rahula nikyo haandi kileeyi muno ohutuhira; ebiko byaabwe 
bihoongo haandi byasitwaho olukaka luleeyi ohwoola hu kulu; haandi bati 
babweeneo abaana ba Anakimu.’ 

29“Mani ndababoolera endi, ‘Mutawaamo amaani haandi mutabatya daawe. 

30Omwaami Nasaae weeng'we achia ohubeemirira haandi omweene niye ochia 
ohubalwaanira, koti sa lu mwabona naabalwaanira mu Misiri, 

31neende mu siparara, yi mubweene Omwaami Nasaae weeng'we naabakiinga, 
koti omuundu yahakiinga omwaana wae, buli yi mwachiiraanga yoosi hu 
lukeendo lweeng'we ohwoola lu mwoolera abuundu ano.’ 

32Nae kata ebiindu ebyo nibyali bityo, eng'we mwahaya ohufukiirira Omwaami 
Nasaae weeng'we, 

33owabeemiriramo ohubakoonyera abuundu yi munyala ohwoombaha 
amayeema keeng'we. Esiro yabechaanga naang'we ohubitira mu muliro 
naabahosera engira yi muhoyere ohuchiiraho, nae esideete yeecheraanga mu 
sireesi. 

Omwaami asaandya Yisiraeli 
(Hub 14:20-45) 

34  “Omwaami yawulira ohwekanyiirisa hweeng'we yaanyoolera, mani 
niyechuba n'aboola ati, 

35‘Abulao omuundu kata mulala ow'oluse lubi luno ochia ohubonaho esyaalo 
silai si ndeechuba ohuberesa bakuuka yeeng'we, 

36ohutusaho Kalebbu omwaana wa Yefune. Oyo niye ochia ohusibona, haandi 
njia ohumuberesa alala neende abaana bae esyaalo si alambuulire, olwohuba 
yawulira Omwaami neende omwooyo kwoosi.’ 

37Haandi hulweeng'we, syesi Omwaami yaanyoolerera, mani yaaboola ati, 
‘Weesi haba s'ocha ohwiingira mu syaalo esyo. 

38Nae Yosua omwaana wa Nuuni, oweemere mu moni wao oyo, achia 
ohusiingiramo. Sakira mugumie omwooyo, olwohuba achia ohwiimirira 
Abaisiraeli abahoonye bayire haandi batuke esyaalo esyo.’ 

39“Haandi abaana beeng'we abo, ba mwaboola muti bachia ohunyakwa, neende 
abaana beeng'we abatoola ohwaawulamo esilai neende esibi, nibo abachia 
ohusiingiramo, mani basiyire sibe esyaabwe. 

40Nae eng'we, mukaluuhane, mani mukeende nimukobola mu siparara 
nimwiihirira ena Enyaanja Njahanyu. 

41“Mwangobolamo nimuboola muti, ‘Hwonoona mu moni w'Omwaami; huchia 
ohuchia hulwaane, koti sa lu Omwaami Nasaae weefwe yatulagira.’ Mani buli 
muundu hweeng'we niyefwaala eby'ohulwaana byae, mani mwabaasa muti 
syaangu nisyo ohuseeta esyaalo sy'engulu esyo. 

42“Nae Omwaami yamboolera ati, Baboolere oti, ‘Batacha oba baalwaana, 
olwohuba ese haba si ndi alala nabo; ataali ao, abasuku beeng'we bachia 
ohubayiingira.’ 

43Ndalomaloma naang'we, nae mwaahaya ohuwulira, mani mwaajeemera 
Omwaami, mwayiinga mwaachia mu syaalo sy'engulu. 

44Mani Abaamoori abali nibamenya mu syaalo sy'engulu esyo, babaseeta 
baaboongaho nibatabuuhe koti lu njuhi chiholaanga, babahuya aasi mu Seyiri 
ohwoolera elalira Haruma. 

45Mwalirira Omwaami abahoonye, nae Omwaami haba siyawulira amaliro 
keeng'we mani naahaya ohubadeebaho.” 

Emyaaka ki bamala nibali mu siparara 

46“Mwadoong'a mu Kadesi endaalo nyiingi muno, ohweema hu biha bi 
mwamalayo.” 

Amalako Kohubiri 2 

1 Mani hwakaluuhana, hwaakeenda nihukobola mu siparara nihuchiira ena 
Nyaanja Njahanyu, koti Omwaami yali niyamboleere. Hwakeenda 
nihwebodoohania olugulu lwa Seyiri ohumala endaalo nyiingi muno. 

2Nae Omwaami niyamboolera ati, 

3“Mumalire embaka hoongo muno nimweebodoohanianga esyaalo sy'engulu 
sino; bulaanu mukaluuhane muchiireho emukulu. 

4Haandi boolera abaandu oti: Muli aambi ohubita mu syaalo sy'abaana 
beeng'we, abeechuhulu b'Esau, abamenya mu Seyiri; bachia ohubatya. Nae 
mwehaliirise bulai, 

5mutachaakaho ebiita nabo; olwohuba haba siinja ohubaberesaho kata 
ahatuundu hadiidi ah'eloba lyaabwe, kata hahaba ahadiidi ahaakana neende 
esisiisiro sy'ohukulu, olwohuba ndamala ohuberesa Esau olugulu lwa Seyiri 
ohuba olwae. 

6Muchia ohwehoonyeraanga eseende ohubakulaho ebyohulya hu munyale 
ohulya; haandi muchia ohubakulaho amaachi kosi, hu munyale ohung'wa. 

7Olwohuba Omwaami Nasaae weeng'we ababereese ehabi mu buli siindu si 
munaahole; amanyire ebidinyu bi mwabitamo nimuli mu siparara sihoongo 
sino; emyaaka amahumi kane kano, Omwaami abeere naang'we; mani 
mwaahaya ohuba neende esiindu si mwekoomba. 

8“Hwakeenda, hwaaleha bamwaanama, abeechuhulu b'Esau abali nibamenya 
mu Seyiri, eyale neende engira ya Arabba eyitula Elaati neende Esiyonigebberi 
hu Nyaanja Y'Omuunyu, haandi hwaakaluuhana emukulu ohwoola hu Moabbu. 
“Hwakaluuhana hwaadiira engira yomu siparara sya Moabbu. 

9Mani Omwaami niyamboolera ati, ‘Mutasaandya abaandu ba Moabbu, oba 
mwaachaakisa ebiita nabo, olwohuba haba siinja ohubaberesa eloba lyaabwe 
libe elyeeng'we, olwohuba ndaliberesa abeechuhulu ba Loti ohuba elyaabwe.’ ” 

10(Hale Abamiimu nibo abali nibamenya mu Ari, abaandu abali kirahula kiingi, 
haandi ekileeyi koti Anakimu; 

11haandi koti Anakimu, bosi bali nibalaangwa bati, Abarefaimu, nae Abamoabbu 
baabalaanga bati, “Abamiimu.” 

12Abaahoori bosi hale bamenyaanga mu Seyiri, nae abeechuhulu b'Esau 
babeerusamo, mani nibasihirisa oluyia lwaabwe, baamenyamo; koti lu 
Abaisiraeli bahola mu syaalo si Omwaami yababeresa ohuba esyaabwe.) 

13“Bulaanu musiingire, mani mwaambuhe ahaalo ha Seredi. Hwaambuha ahaalo 
ha Seredi. 

14Mani ohutula nihutula Kadesi Bbarinea ohwoola lu hwaambuhira ahaalo ha 
Seredi, hwayira embaka y'emyaaka amahumi kadatu neende kitaanu-na-kidatu. 

Abasaacha balwaani boosi ab'endaalo echo basihiriswa baawa mu kaambi koti 
lu Omwaami yali n'abechubiire. 

15Olwohuba mubwadyeeri bweene, Omwaami yabalwaania n'adaha 
ohubasihirisa ohwoola lu yabamalirao elalira mu kaambi. 

16“Nibafwa baawa, 

17Omwaami yamboolera ati, 

18‘Enyaanga yino muchia ohwaambuha olwaaho lwa Moabbu nimubitira Ari; 

19nae nimuli aambi ohwoola hu beechuhulu ba Abaamooni, haba simubayira 
bubi oba mwaachaakisa ebiita nabo, olwohuba haba siinja ohubaberesa eloba 
ly'abeechuhulu ba Abaamooni ohuba elyeeng'we, olwohuba ndaliberesa 
abeechuhulu ba Loti ohuba elyaabwe.’ 

20(Esyaalo esyo syosi silaangwa siti esya Refaimu; Abarefaimu hale nibo 
abamenyaangamo, nae Abaamooni beecha babalangaanga bati, 
“Abasamusumimu.” 

21Bali abaandu b'amaani haandi abaangi muno, haandi bali abaleeyi koti 
Anakimu. Nae Omwaami yabasihirisa, mani Abaamooni nibayira esyaalo 
syaabwe nibasimenyamo koti esyaabwe. 

22Nilwo lu Omwaami yaholera abeechuhulu b'Esau, abamenya mu Seyiri. 
Yasihirisa Abaahoori hu beechuhulu b'Esau banyale ohuyira esyaalo esyo ohuba 
esyaabwe, yi bamenya ohwoola buti. 

23Nae Abaafimu, bamenyaanga mu ngoongo ohwoolera elalira Gasa, 
Abafitoriimu, abatula Kafitoori, babasihirisa mani nibamenya mu loba lyaabwe.) 

24“Siingire, muchaake olukeendo, muchie mu hooho lya Arinooni; bone, mbao 
mbadiisire Sihooni, Omuamoori, omutuki wa Hesibboni, alala neende esyaalo 
syae; muchaake ohusiyira, mumuseete neende ebiita. 

25Enyaanga yino njia ohuchaaka ohuta oluteengo neende obuti mu baandu bali 
hu syaalo syoosi, abachia ohuwulira ebibadiiraho mani bachia ohukwaamo 
oluteengo beyendeherere hulweeng'we. 

Abaisiraeli bayiingira omutuki Sihooni 
(Hub 21:21-30) 

26“Mani ndatuma bawamwaanda ohutula mu siparara sya Kedemooti eyiri 
Sihooni omutuki wa Hesibboni, neende emboosi ch'omuleembe nimboola endi, 

27‘Leha mbite mu syaalo syao; njia ohubita hu ngira yoong'ene, haba siinja 
ohukabuhaho kata hu muhono muluungi oba omukaada. 

28Ebyohulya bi hunaalye neende amaachi ka hunaang'we hunabikula, nae leha 
mbite ningeenda mu syaalo syao, 

29ohwoola lu hunaambuhire Omwaalo kwa Yorodaani, hwiingire mu syaalo si 
Omwaami Nasaae weefwe ali ohutuberesa. Abeechuhulu b'Esau abamenya mu 
Seyiri neende Abamoabbu abamenya mu Ari, batufukiirira ohubita mu situundu 
syaabwe.’ 

30Nae Sihooni omutuki wa Hesibboni haba siyatufukiirira ohubita mu syaalo 
syae; olwohuba Omwaami Nasaae weeng'we yoomia omwooyo kwae, yaahola 
omwooyo kwae ohuba omwoomeranu, hu humale humuyiingire, mani hutuke 
esyaalo si hulimo bulaanu sino. 

31Omwaami yamboolera ati, ‘Bona, mbao njaakire ohubaberesa Sihooni neende 
esyaalo syae, muchaake ohusiyira, mani mumenye mu syaalo syae.’ 

32Mani Sihooni neende abaandu bae boosi nibatulayo ohwiicha ohutulwaanisira 
Yahasi. 

33Nae Omwaami Nasaae weefwe yamuta mu bunyala bweefwe, 
hwaamuyiingira, alala neende abaana bae, n'abaandu bae boosi. 

34Hwaamba ebiko byoosi ebyali ebyae ebiha ebyo, hwaasihirisira elalira buli 
siko, neende abaandu babyo boosi, abasaacha, abahasi, neende abaana; sibulao 
esiindu syadoong'ao. 

35Eng'oombe choong'ene nicho chi hwayira koti ebiindu bipeeye, neende 
ebiindu biindi bi hwapeeya mu biko bi hwaamba. 

36Ohutula Aroeri, esiri hu ndulo w'ehooho lya Arinooni, neende ohutula mu siko 
siri mu hooho, ohwoolera elalira Gileadi, sibulao esiko syatuhayaho 
ohwiingiramo hulw'obuleeyi bw'esida syasyo; Omwaami Nasaae weefwe 
yabitechaanga byoosi mu bunyala bweefwe. 

37Ohutusaho esyaalo sy'abeechuhulu ba Abaamooni, nisyo si mutasuda aambi 
nasyo, eyiri amagenya koosi ak'omwaalo kwa Yabboki neende ebiko byomu 
syaalo sy'ebigulu, neende buli abuundu woosi yi Omwaami Nasaae weefwe 
yatukayiraanga.” 

Amalako Kohubiri 3 

Abaisiraeli bayiingira omutuki Ogu 
(Hub 21:31-35) 

1“Luunyuma, hwadiira engira yicha Bbasani; nae Ogu omutuki owa Bbasani 
yatulayo alala neende abaandu bae ohwiicha ohutulwaanisira Edirei. 

2Nae Omwaami yamboolera ati, ‘Mutamutya; olwohuba malire ohumuta mu 
bunyala bweeng'we alala neende abaandu bae boosi, neende esyaalo syae 
syoosi. Muchia ohumuhola koti lu mwahola Sihooni omutuki w'Abaamoori, 
owali niyamenya Hesibboni.’ 



398 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

3Omwaami Nasaae weefwe mani n'ata Ogu, omutuki wa Bbasani yesi mu 
bunyala bweefwe, alala neende abaandu bae boosi, nihubeeta boosi mani 
naabulao omuundu yeesi owadoong'ao. 

4Hwawaamba ebiko byae byoosi; sibulao esiko syoosi si hutabawaamba. 
Hwawaamba ebiko amahumi kasaasaba, esituundu syoosi esya Arugobu, 
obutuki bwa Ogu mu Bbasani. 

5Ebiko bino byoosi byali nibyasitirirwa neende ebida bileeyi, nibiriho ebiruwa 
neende emisiiro, haandi waluwo engoongo nyiingi muno chi batoombahiraho 
olukaka. 

6Hwabisihirisira elalira koti lu hwahola Sihooni omutuki wa Hesibboni, 
nihusihirisa buli siko syoosi, neende buli muundu: abasaacha, abahasi alala 
neende abaana. 

7Nae eng'oombe chosi neende emyaandu kyomu biko byoosi hwabiyira koti 
ebipeeye. 

8Mani mu biha ebyo, hwayira ebyaalo by'abatuki babiri eby'Abaamoori abali 
nibamenya niwambuuhe omwaalo kwa Yorodaani, ohutulira elalira hu hooho 
lya Arinooni ohwoola hu lugulu lwa Hamoni 

9(Abasidoni balaangaanga olugulu lwa Hamoni bati Sirioni, nae Abaamoori nabo 
balulaangaanga bati Senili). 

10Hwawaamba ebiko byoosi eby'esyaalo sikwalaafu neende Gileadi syoosi alala 
neende Bbasani syoosi, ohwoolera elalira Saleka neende Edirei, ebiko 
by'obwaami bw'Ogu mu Bbasani. 

11(Olwohuba Ogu omutuki wa Bbasani yeeng'ene niye owali n'adoong'ere hu 
baandu bali nibadoong'ere hu Abarefaimu. Bone, esanduuku ly'omulaambo 
kwae lyali esanduuku ly'ekina; esanduuku elyo lyali emiita chine obuleeyi, 
neende aambi w'emiita chibiri obutakalafu; ohuchianakana neende esipiimo sya 
buli ludaalo. Esanduuku elyo lisisiiri mu Rabba esiko sy'Abaamooni.) 

Enono ch'Abaisiraeli echamenya ebukwe wa Yorodaani 
(Hub 32:1-42) 

12“Mu biha bi hwayiriramo esyaalo sino ohusituka, ndaberesa Abarubbeeni 
neende Abagaadi esituundu sichaakira Aroeri, esiri hu lwaaho lw'ehooho lya 
Aroeri, neende esituundu sy'esyaalo sy'ebigulu bya Gileadi alala neende ebiko 
byasyo. 

13Esituundu sya Gileadi sidoong'ereo, alala neende Bbasani syoosi, obwaami 
bwa Ogu, amahuluundu mbwe, esyaalo sya Arigobbu syoosi, ndasiberesa 
esituundu sy'enono ya Manaase. (Esyaalo sya Bbasani syoosi syali nisilaangwa 
siti esyaalo sya Refaimu. 

14Yairi, Omumanaase yayira esituundu sya Arigobu syoosi, amahuluundu mbwe, 
Bbasani, ohutulira elalira hu lwaaho lw'Abagesuuri neende Abamaaka, neende 
engoongo chakulihwa eliita lyae lyeene, mbwe Hafooti-Yairi, koti lu chilaangwa 
ohwoola buti.) 

15Ndaberesa Makiri Gileadi, 

16nae Abarubbeeni neende Abagaadi ndababeresa esituundu ohutula Gileadi 
ohwoolera elalira mu hooho lya Arunooni, neende akatikaati w'ehooho koti 
olwaaho, ohwoolera elalira hu mwaalo kwa Yabboki, olwaaho lwa Abaamooni. 

17Arabba syoosi, nisiri neende Yorodaani koti olwaaho, ohutula Kinereeti 
ohwoola hu nyaanja ya Arabba, Enyaanja Y'omuunyu, eyiri aasi w'ebiihiriro bya 
Pisiga hu lwaande lw'ebukwe. 

18  “Mani ebiha ebyo ndabalagira nimboola endi, ‘Omwaami Nasaae weeng'we 
ababereese esyaalo sino musituke; mani abasaacha balwaani beeng'we boosi 
bachia ohwaambuha omwaalo kwa Yorodaani nibakiingire ebilwaaniso 
byaabwe, beemiriremo bamwaanamao ab'enono chiindi cha Yisiraeli. 

19Nae abahasi beeng'we, abaana beeng'we bayere, neende eng'oombe 
cheeng'we, (Manyire endi muli neende eng'oombe nyiingi) bicha ohudoong'a 
mu biko bi ndababeresa. 

20Muhoonye abaana beeng'we, ohwoola lu bahatukire esyaalo si Omwaami 
Nasaae weeng'we ali ohubaberesa niwambuuhe Yorodaani, mani muchia 
ohukobosa buli muundu ohuchia hu syaalo syae si mbabereese.’ 

21Ebiha ebyo ndalagira Yosua nimboola endi, ‘Obweene neende emoni chao 
ebiindu byoosi bi Omwaami Nasaae weeng'we aholere abatuki babiri bano; 
nilwo sa lu Omwaami achia ohuholaanga buli butuki bu muchia ohuseetaanga. 

22Haba simubatya, olwohuba Omwaami Nasaae weeng'we niye ochia 
ohubalwaaniraanga.’ 

Musa akayirwa ohwiingira mu Kanani 

23  “Ndekweeda Omwaami mu biha ebyo nimboola endi, 

24‘Ewe Omwaami Nasaae, hu wahachaaka ohweekesa omuhalaabani wao 
ebiindu bihuluundu haandi eby'amaani by'ochia ohuhola. Olwohuba abulao 
nasaae oli muukulu oba hu syaalo onyala ohuhola ebiindu by'amaani koti ebyao. 

25Husaba, leha nyambuhe, mboneho esyaalo silai siri niwambuuhe Yorodaani, 
esyaalo silai sy'ebigulu esyo, neende Lebbanooni.’ 

26Nae Omwaami yanyoolerera hulweeng'we, mani yaahaya ohuumbulira; 
haandi Omwaami yamboolera ati, ‘Leha esyo sihumale, otalomalomaho naange 
ebidiira hu siindu sino haandi. 

27Niina aakulu w'olugulu lwa Pisiga, otingaale emukulu neende emuumbo, 
emwaalo neende ebukwe, osibone neende emoni chao, olwohuba haba s'ocha 
ohwaambuha Omwaalo kwa Yorodaani kuno. 

28Nae lagira Yosua haandi omugumye omwooyo, omwomiise, olwohuba niye 
ochia ohwaambuha niyemiriire abaandu bano, haandi niye ochia ohukera 
abaandu bano bayire haandi batuke esyaalo sy'oli ohubona.’ 

29Mani hwadoong'a mu hooho litingaalire Bbetipewoori. 

Amalako Kohubiri 4 

Musa yekweeda Abaisiraeli ohubechaanga abaandu bawulisi 

1“Mani bulaanu, eng'we Abaisiraeli, wulire amalako neende ebilagiro bi 
mbeekesa, mubidiire, hu munyale ohuba abalamu, haandi mwiingire mu syaalo 
si Omwaami Nasaae wa bakuuka yeeng'we ali ohubaberesa. 

2Mutameedaangaho oba muhendeesaho hu mboosi chi mbalagira. Mudiireenge 
ebilagiro by'Omwaami Nasaae weeng'we bi ndi ohubalagira. 

3 Mubweene ebiindu bi Omwaami yahola nihuli Bbaali-Peori; olwohuba 
Omwaami Nasaae weeng'we yasihirisa buli muundu owali niyeenamira Bbaali 
wa Peori; 

4nae eng'we mweesi aboomirira hu Omwaami Nasaae weeng'we musisiiriwo 
abalamu ohwoola buti. 

5Bone, mbao mbeekeese amalako koosi neende ebilagiro byoosi koti lu 
Omwaami Nasaae waange yamboolera. Mubidiireenge nimuli mu syaalo si muli 
ohwiingiramo ohusituka. 

6Mubidiireenge haandi mubyosereseenge; olwohuba esyo nisyo esineekeseenge 
abaandu b'ebyaalo biindi siti muli neende amakesi alala neende ohumanya. 
Nimunawulireenge ebilagiro ebyo byoosi, banaabooleenge bati, ‘Mubwadyeeri 
bweene, abaandu b'amaani bano bakesi haandi bamanyire muno.’ 

7Olwohuba baandu siina beene abali neende nasaae oli aambi nabo koti 
Omwaami Nasaae weefwe ali aambi naafwe, buli lu humusaba? 

8Haandi syaalo siina syeene esiriho neende amalako neende ebilagiro 
ebiluungifu koti amalako ka bateereo enyaanga yino kano? 

9“Ohutusaho, mweehaliirise haandi mweliinde bulai muno, muhaye ohwiibirira 
mu bulamu bweeng'we bwoosi ebiindu bino bi mubweene abeene, haandi 
bitatula mu myooyo kyeeng'we endaalo choosi. Mubyeekesaanga abaana 
beeng'we neende abeechuhulu beeng'we, 

10koti lu mweema mu moni w'Owaami Nasaae weeng'we hu lugulu lwa Sinai, 
mani Omwaami niyamboolera ati, ‘Mbuusire alala abaandu. Ndaha bawulire 

emboosi chi mbaboolera, beeke ohunjisaangamo oluyaali mu bulamu bwaabwe 
bwoosi, haandi banyale ohweekesaanga abaana baabwe ohuhola batyo.’ 

11Mwasuda aambi, mani mweema aasi w'olugulu, olugulu olwo olwali 
nilubwiihirweho esireesi sisito sy'omwoosi mumali neende omuliro kwaaduha 
ohwoola mu kulu. 

12Omwaami yalomaloma naang'we naali akatikaati w'omuliro; mwaawulira 
ekono lyoong'ene nililomaloma, nae haba simwabonaho koti lu afwaana; ataali 
ekono lyae lyoong'ene nilyo elyawuliirihana. 

13Omwaami yabeekesa endagaano yae, yi yabalagira ohuliinda, niko amalako 
ehumi; ka yandiika hu bipaande bibiri eby'amakina. 

14Omwaami yandagira ebiha ebyo ohubeekesa amalako neende ebilagiro, ati 
munyale ohubidiiraanga nimuli mu syaalo syaacha ohubaberesa mwiingiremo 
mani musituke. 

Ohulabulwa hudiira hu hwiinamiraanga banasaae baandi 

15“Mani sakira, abeene mwehaliirise bulai. Koti lu mutabona efwaani yoosi hu 
ludaalo lu Omwaami yalomalomeraho naang'we hu lugulu lwa Sinai n'ali 
akatikaati w'omuliro. 

16Mweliinde muhaye ohudoondobana nimweeholera abeene esiloongaloongwe 
siboneha esy'engeri yoosi, esy'esiindu sisaacha oba esihasi, 

17esy'esisolo syoosi esiri hu syaalo, esy'eyoni ly'embaya lyoosi elibburuha mu 
bbaanga, 

18oba esy'esiindu syoosi esimoola hu loba, oba esy'eng'eeni yoosi eyiri mu 
maachi. 

19Mweliinde muhaye ohutingaala hu kulu, haandi nimubona elyuuba neende 
omwoosi neende eng'ining'ini, neende ebiindu byoosi ebiri mu kulu, 
mutabiinamiraanga oba kata sa mubihalaabanira, ebiindu bi Omwaami Nasaae 
weeng'we yateerao abaandu boosi abali hu syaalo. 

20Nae Omwaami yababukula mani yaabatusa mu buwaambe bw'amaani bu 
mwalimo mu Misiri, mani yaabahola abaandu bae beene koti lu muli buti. 

21 Haandi eng'we mwakera Omwaami yaanyoolera naange, mani yeechuba ati 
ese haba siinjia ohwaambuha Yorodaani, haandi ati, ese haba siihoyera 
ohwiingira mu syaalo silai si Omwaami Nasaae weeng'we ali ohubaberesa 
ohuba esyeeng'we. 

22Olwohuba ese njia ohufwiira mu syaalo sino, haba siihoyera ohuchia 
ndaambuha Yorodaani; nae eng'we muchia ohwaambuha mani muyire haandi 
mutuke esyaalo silai esyo. 

23Mweliinde abeene, mani muhaye ohwiibirira endagaano yi Omwaami Nasaae 
weeng'we yahola naang'we, mani mweeholera esifwaanani sy'engeri yoosi si 
Omwaami Nasaae weeng'we yabakayira ohuhola. 

24Olwohuba Omwaami Nasaae weeng'we ali koti omuliro kwaaduha, haandi 
haba saayiinganisibwa. 

25“Nimwahabe nimunyoolere abaana neende abeechuhulu, haandi 
nimuyiindiire mu syaalo, mutateemaangaho ohweholera esifwaanani syoosi 
mani musiinamira, olwohuba nimwonoona mu moni w'Omwaami Nasaae 
weeng'we, muba muchia ohusiingisa etima lyae. 

26Naanga ekulu neende esyaalo ohwomiisa nyaanga yino mbwe, muchia 
ohusihirira bwaangu ohutula mu syaalo si muli aambi ohwaambuha Yorodaani 
mani musiingiremo musiyire sibe esyeeng'we. Haba simuba muchia 
ohuyiindira, nae muba muchia ohusihirisirwa elalira. 

27Haandi Omwaami aba achia ohubasalaanisirya mu byaalo biindi, mani 
muduuduye muno mu byaalo bi Omwaami aba naabasalaanisiramo. 

28Mani eyo muba muchia ohuhalaabanira banasaae b'embaao neende 
ab'amakina, ebiloongaloongwe bi baandu bahola, ebitabona oba byaawulira, 
oba byaalya, oba byaawunyiirisa. 

29Nae nimuli eyo, muba muchia ohukoonya Omwaami Nasaae weeng'we, mani 
mumunyoole, nimumukoonya neende emyooyo kyeeng'we kyoosi neende 
obulamu bweeng'we bwoosi. 

30Nimunabecheenge mu budinyu, ebiindu bino byoosi nibibakwaaho endaalo 
nichibitireo, munakoboleenge eyiri Omwaami Nasaae weeng'we mani muwulira 
emboosi chae. 

31Olwohuba Omwaami Nasaae weeng'we w'esisa niye; sanaabajwaang'eenge 
oba abasihirisa oba yeebirira endagaano yi yahola neende bakuuka yeeng'we 
naabeechubira. 

32“Olwohuba bulaanu mweteebeho hu biindu byaluwo hale, ebyaliwo eng'we 
nimusisiiri ohubaao, ohutulira elalira hu ludaalo lu Nasaae yaloongeraho 
omuundu hu syaalo, mani muteebe buli abuundu mubone nikali mbwe esiindu 
sy'amaani koti sino nisyabahoo, oba nisyawuliirihanaho. 

33Baluwo hooho abaandu bawulira hooho mbwe ekono lya nasaae hoosi 
lilomaloome ohutula akatikaati w'omuliro, koti lu eng'we mwawulira mani 
badoong'a nibali abalamu? 

34Oba aluwo hooho nasaae yeesi owali naateemereho ohuchia mani yeebukulira 
omweene esyaalo ohutula mu byaalo biindi niyehoonyera ebiteemo, ebiwuukisa 

neende eby'amaani maangi neende amaye, neende omuhono kw'amaani neende 
ebitiisa koti lu Omwaami Nasaae weeng'we yabaholera mu Misiri nimubona? 

35Bino Omwaami yabeekesa hu munyale ohumanya muti, Omwaami niye 
Nasaae; haandi abulao owuundi ohutusaho oyo yeeng'ene. 

36Naali Muukulu, yakera mwaawulira ekono lyae, hu anyale ohubeekesa; haandi 
hu syaalo yakera mwabona omuliro kw'amaani, haandi mwawulira emboosi 
chae nichitula akatikaati w'omuliro. 

37Olwohuba yadaha bakuuka yeeng'we haandi yadoola abeechuhulu baabwe, 
mani omweene neende obunyala bwae bw'amaani yaabatusa ohutula mu Misiri. 

38Nae nimwali nimwemeeda ohuchia mu moni hu lukeendo lweeng'we, 
yabeerusira ebyaalo bihoongo haandi by'amaani ohubahira ohutula mu maloba 
kabyo, hu amale abengiisemo, mani ababerese amaloba kaabwe ohuba 
akeeng'we, ohwoola buti. 

39Mani mumanye sino enyaanga yino, haandi musiliinde mu myooyo kyeeng'we 
muti, Omwaami niye Nasaae Muukulu aakulu neende hu syaalo aasi; abulao 
owuundi. 

40Sakira muliindeenge amalako kae neende ebilagiro byae, bi mbalagiire 
enyaanga yino, hu munyale ohubechaanga bulai, eng'we neende abaana 
beeng'we bahabaloondeho. Muba mwahayiindire mu syaalo si Omwaami 
Nasaae weeng'we ali ohubaberesa sibe esyeeng'we endaalo choosi.” 

Ebiko by'ohwiiruhiraangamo ebyali ebukwe wa Yorodaani 

41 Musa yeemao yaawulamo ebiko bidatu ebiri ebukwe w'omwaalo kwa 
Yorodaani, 

42bi muundu anyala ohwiiruhiramo, oyo owiita owaasye nateechoomere, 
otaabeere neende obusuku nae ohutula hale, yeeruhire mu silala hu biko ebyo, 
anyale ohuwonia obulamu bwae. 

43Ebiko bino byali: Bbeseri, esyaalo sikwalaafu mu siparara esy'Abarubbeeni, 
neende Ramoti mu Gileadi esy'Abagaadi, neende Golani mu Bbasani, 
esy'Abamanaase. 

Emanyisa yidiira hu huberesania amalako ka Nasaae 

44Kano niko amalako ka Musa yaterao Abaisiraeli. 

45Kuno nikwo omulaanga kw'amalako neende ebilagiro bi Musa yaboolera 
Abaisiraeli nibaali nibahatula mu Misiri. 

46Yababeresa nibambuuhe ehooho lya Yorodaani elitingaalire Bbetipewoori, mu 
syaalo sya Sihooni omutuki w'Abaamoori, owali niyamenya Hesibboni, yi Musa 
neende Abaisiraeli bayiingira nibahatula mu syaalo sy'e Misiri. 

47Bawaamba baatuka esyaalo syae neende esyaalo sya Ogu, omutuki wa 
Bbasani, abatuki babiri ab'Abaamoori, abali nibamenya ebukwe wa Yorodaani. 

48Esituundu sino situla Aroeri, esiri hu lwaaho lw'ehooho lya Arinooni, ohwoola 
hu lugulu lwa Sirioni (olwo nilwo olugulu lwa Hamoni), 

49alala neende Arabba syoosi esiri hu lwaande lw'ebukwe wa Yorodaani 
ohwoolera elalira hu Nyaanja ya Arabba, aasi w'ebiihiriro bya Pisiga. 

Amalako Kohubiri 5 

Amalako ehumi 
(Hut 20:1-17) 

1Musa yalaanga Abaisiraeli boosi yaababoolera ati, “Eng'we Abaisiraeli, 
tekeerese, amalako neende ebilagiro bi mbaboolera enyaanga yino. Mubyeeke 
haandi mwehaliirise ohubyooseresaanga. 

2Omwaami Nasaae weefwe yahola naafwe endagaano hu lugulu lwa Sinai. 

3Endagaano yino Omwaami haba siyayihola neende bakuuka yeefwe, nae 
yayihola naafwe fweesi abali ano enyaanga yino. 

4Omwaami yalomaloma naang'we nimubona abeene hu lugulu olwo, naali 
akatikaati w'omuliro. 

5Mu biha ebyo, ese ndali ninyemere akati weeng'we neende Omwaami, 
ohubeekesa bi Omwaami yali n'aboola; olwohuba mwali nimutiire omuliro 
haandi nimuhayire ohuniina hu lugulu. Yaboola ati: 

6“Niise Omwaami Nasaae weeng'we owabatusa mu syaalo sy'e Misiri, yi mwali 
koti abawaambe. 

7“ ‘Mutabechaanga neende banasaae baandi ohumalaho ese. 

8 “ ‘Oteholeraanga omweene esifwaanani sy'esiindu syoosi, oba esifwaanani 
sy'esiindu syoosi esiri Muukulu aakulu, oba esiri hu syaalo aasi, oba esiri mu 
maachi kali aasi w'esyaalo. 

9 Otabiinamiraanga oba obihalaabanira; olwohuba ese Omwaami Nasaae wao 
haba sinyiinganisibwaanga. Saandya abeechuhulu bohudatu neende abohune 
ab'olwiibulo lw'abakuukaao bataandaha. 

10Nae njekesa obuheeri bwaange butaakama eyiri enjibulo elifu ch'abo abaheera 
haandi abadiira amalako kaange. 

11  “ ‘Otehoonyeraanga eliita ly'Omwaami Nasaae wao n'otaali neende echoomo: 
olwohuba Omwaami achia ohusaandya buli muundu wehoonyera eliita lyae 
buhaya. 

12  “ ‘Husaanga oludaalo lwa Sabbaato, oluhusa mu bwoolerefu, koti Omwaami 
Nasaae weeng'we yabalagira. 

13 Muli neende endaalo chisaasaba ech'ohuholeraangamo emirimo, mani 
muholeenge emirimo kyeeng'we kyoosi. 

14Nae hu ludaalo lwahataanu-na-habiri nilwo Sabbaato y'Omwaami Nasaae 
weeng'we. Hu ludaalo olwo otaholaangaho omulimo kwoosi, ewe, oba abaana 
bao basyaani oba abahaana, oba abawaambe bao basaacha, oba abahasi, oba 
eng'oombe endaawu yao, oba esuhiri, oba eng'oombe yao yoosi, oba 
bawalukeendua bali mu daala lyao. Abahalaabani bao abasaacha neende abahasi 
banawuluuhaanga koti lu eng'we muwuluuhaanga. 

15Mwiichuliseenge muti mwesi mwaliho abawaambe mu syaalo sy'e Misiri, 
mani Omwaami Nasaae weeng'we yaabatusayo niyehoonyera obunyala bwae 
buungi neende amaani. Sakira Omwaami Nasaae weeng'we yabalagira 
ohuhusaanga oludaalo lwa Sabbaato. 

16  “ ‘Yiseenge oluyaali mu balaata yeeng'we neende mu bang'ineeng'we, koti lu 
Omwaami Nasaae weeng'we yabalagira; hu munyale ohuyiindira, haandi hu 
biindu binyale ohubachiira bulai mu syaalo si Omwaami Nasaae weeng'we ali 
ohubaberesa. 

17  “ ‘Muteetaanga omuundu. 

18  “ ‘Mutayiranaanga obucheke. 

19  “ ‘Muteebaanga. 

20  “ ‘Mutatusaanga obuloli bw'obubacha hu muundu yeesi. 

21  “ ‘Haandi mutekoombanga omuhasi w'omuundu, oba mwekoomba 
enyuumba yae, endalo yae, omuwaambe wae musaacha oba omuhasi, oba 
eng'oombe endaawu yae, oba esuhiri yae, oba esiindu syoosi syali nasyo.’ 

22  “Emboosi chino choosi, Omwaami yababoolera nimwebuusiire alala hu 
lugulu. Yachilomalomera mu kono ly'aakulu, naali akatikaati w'omuliro, neende 
mu bireesi, neende mu siirima sya titititi; mani n'atameedaho emboosi chiindi. 
Yandiika amalako kano hu bipaande by'amakina bibiri, mani n'abiimberesa. 

Obuti bw'abaandu 
(Hut 20:18-21) 

23“Nae nimwawulira ekono nilitula akatikaati w'esiirima, olugulu nilwaaduha 
omuliro, mwasuda aambi naange, abeemirisi b'enono cheeng'we boosi, neende 
abahuluundu beeng'we. 

24Mwaboola muti, ‘Bona, Omwaami Nasaae weefwe atwekeese oluyaali lwae 
neende amaani kae, haandi huwuliire ekono lyae nilitulira akatikaati w'omuliro! 

Enyaanga yino huwuliire Nasaae n'alomaloma neende omuundu, nae omuundu 
yadoong'a n'asisiiri omulamu. 

25Nae bulaanu, lwasiina hufwe? Olwohuba omuliro kw'amaani kuno kuchia 
ohutusihirisa; haandi nihunaakaluhiremo ohuwulira ekono ly'Omwaami Nasaae 
weefwe ehabi liindi, huchia ohufwa. 

26Olwohuba, wiina mweene owali niyawuliraho ekono lya Nasaae mulamu 
nililomalomera akatikaati w'omuliro, koti lu efwe huwuliire, mani yaadoong'a 
n'aluwo omulamu? 

27Ewe Musa, suda aambi, otekeerese ebyo byoosi bi Omwaami Nasaae weefwe 
aboola; mani okaluhe otuboolere ebyo byoosi bi achia ohuhuboolera. Huchia 
ohubiwulira haandi hubiholereho.’ 

28“Omwaami yawulira emboosi cheeng'we chi mwamboolera; haandi Omwaami 
yamboolera ati, ‘Mbuliire emboosi ch'abaandu bano chi bahuboolere; babeere 
abadyeeri ohulomaloma koti lu baboolere. 

29Mani baba nibali neende ebibaaso biri biti endaalo choosi, ohutya haandi 
ohuliinda ebilagiro byaange byoosi, hu biindu bibachiire bulai alala neende 
abaana baabwe bosi endaalo choosi! 

30Chia obaboolere bakaluhe mu mayeema kaabwe. 

31Nae ewe, yema aambi naange, mani njia ohuhuboolera amalako koosi neende 
ebilagiro byoosi by'ochia ohubeekesa, babyosereseenge nibali mu syaalo si njia 
ohubaberesa basituke.’ 

32Mani sakira mwehaliirise bulai muhole koti lu Omwaami Nasaae weeng'we 
abalagiire; ataali ohukanaakana hwoosi. 

33Muchianakaneenge neende ebyo byoosi bi Omwaami Nasaae weeng'we 
abalagiire, hu munyale ohuyiindira, haandi hu biindu bibachiire bulai, mani hu 
munyale ohuyiindira mu syaalo si muchia ohwiingiramo.” 

Amalako Kohubiri 6 

Amalako mahuluundu 

1“Bulaanu kano niko, amalako neende ohulabula bi Omwaami Nasaae weeng'we 
yandagira ohubeekesa, mubyosereseenge mu syaalo si muli aambi 
ohwiingiramo, sibe esyeeng'we. 

2Mwiiseenge oluyaali mu Omwaami Nasaae weeng'we, eng'we neende abaana 
beeng'we neende abeechuhulu beeng'we, nimuliinda amalako kae neende 
ebilagiro bi mbalagira bino endaalo choosi, hu munyale ohuyiindira muno. 

3Sakira eng'we Abaisiraeli, tekeerese, haandi mwehaliirise ohubyooseresaanga; 
hu biindu bibachiire bulai, haandi hu munyale ohwiingiya koti lu Omwaami 

Nasaae wa bakuuka yeeng'we yabasuubisa, mu loba lai elihulukusa amabeere 
alala neende obuuhi. 

4  “Ewe Yisiraeli, Omwaami Nasaae, niye Omwaami yeeng'ene. 

5 Heeraanga Omwaami Nasaae wao neende omwooyo kwao kwoosi, neende 
obulamu bwao bwoosi, neende amaani kao koosi. 

6 Mani leha emboosi ch'amalako kano koosi ka hulagira enyaanga yino 
kadoong'e mu mwooyo kwao. 

7Okeekesaanga abaana bao bulai, haandi okalomalomaangaho n'oli mu daala 
lyao, neende n'okeenda hu ngira, niweyaliise aasi, oba n'osiingira. 

8Onakeeboyaanga koti esilolero hu mahono kao, haandi okeekeseraanga mu 
bweeni bwao. 

9Okandiikaanga hu milyaangiro ky'enyuumba chao neende hu biruwa byao. 

Ohulabula hudiira hu bujeemu 

10  “Nae Omwaami Nasaae weeng'we niyahaboose mu syaalo si yechubira 
bakuuka yeeng'we, eyiri Abburahamu, Yisaka, neende Yakobbo, ati achia 
ohubaberesa, nimulimo ebiko bihoongo haandi ebilai, bi mutoombaha, 

11neende enyuumba cheechulamo ebiindu bilai, bi mutahalaabanira, neende 
esulo chi mutayaba, neende endalo ch'emisabbiibbu neende emisaala 
ky'emiseituuni, ki mutataaka. Nae nimuba nimuliire mani mweekuta, 

12mwehaliiriseenge muhaya ohwiibiriranga Omwaami, owabatusa mu syaalo 
sy'e Misiri yi mwali koti abawaambe. 

13Mwiseenge oluyaali mu Omwaami Nasaae weeng'we; mumuhalaabanireenge, 
haandi mwechubeenge nimwehoonyera eliita lyae. 

14Muteenamiraanga banasaae baandi, banasaae b'abaandu babeebodoohaanie. 

15Olwohuba Omwaami Nasaae weeng'we haba sayiinganisibwaanga. Ataali ao, 
etima ly'Omwaami Nasaae weeng'we liba lichia ohubaaduhiraho koti omuliro, 
mani abasihirise muwe hu syaalo. 

16  “Mutateemaanga Omwaami Nasaae weeng'we, koti lu mwamuteema nimuli 
Maasa. 

17Muliindeenge bulai ebilagiro by'Omwaami Nasaae weeng'we, neende amalako 
kae neende engeraka chae, bi yabalagira. 

18Muholeenge ebiindu bilai haandi ebihoyera mu moni w'Omwaami, hu biindu 
bibachiire bulai, munyale ohwiingira haandi mutuke esyaalo silai si Omwaami 
yeechuba ohuberesa bakuuka yeeng'we. 

19Omwaami achia ohwiirusamo abasuku beeng'we boosi koti lu yabasuubisa. 

20“Abaana beeng'we nibabateebaanga mu ndaalo chiichayo bati, ‘Amahuluundu 
k'amalako kano neende ebilagiro bino neende engeraka yino bi Omwaami 
Nasaae weefwe abalagiire niko siina?’ 

21Mubaboolereenge muti, ‘Hwali abawaambe b'omutuki wa Misiri mu Misiri; 
nae Omwaami yatutusa mu Misiri neende obunyala bwae bw'amaani. 

22Mani efwe abeene hweeboneraho neende emoni cheefwe obulolero neende 
eby'amayia, eby'amaani haandi ebitiisa bi Omwaami yahola mu Misiri neende 
eyiri omutuki wa Misiri neende abomu nyuumba yae boosi. 

23Nae efwe, Omwaami yatutusayo, hwaanyale ohutuleeta ano mani atuberese 
esyaalo si yechuba ohuberesa bakuuka yeefwe. 

24Mani Omwaami yatulagira ohudiira amalako kano koosi, ohwiisa oluyaali mu 
Omwaami Nasaae weefwe, hulw'obulai bweefwe endaalo choosi, hu hunyale 
ohuyiindira, koti lu huli buti. 

25Haandi sinatubeeranga esiluungifu, nihudiira bulai ebilagiro by'Omwaami 
Nasaae weefwe bino byoosi, koti lu yatulagira.’ ” 

Amalako Kohubiri 7 

Abaandu b'Omwaami beene 
(Hut 34:11-16) 

1  “Omwaami Nasaae wao achia ohuhuleeta mu syaalo si oli ohwiingiramo sibe 
esyao mani osituke, achia ohutusamo enjia nyiingi ch'abaandu basirimo koti: 
Abahiiti, Abagirigasiti, Abahiifi, Abarigaasi, Abaamoori, Abakanani, Abaperisi 
neende Abayebbusi, ebyaalo bitaanu-na-bibiri ebihoongo haandi eby'amaani 
ohubahira. 

2Haandi Omwaami Nasaae wao niyahate abaandu abo mu bunyala bwao, 
obayiingire, ao niwo y'ochia ohubasihirisira elalira. Otaholaanga nabo 
endagaano yoosi, haandi otabakwiiraanga esisa. 

3Otadeehisaniaanga nabo, abaana abahaana bao batadeeheraanga abaana 
baabwe, oba abaana bao badeehya abahaana baabwe. 

4Olwohuba nibabadeehya, bachia ohukaluuhania abaana basyaani beeng'we 
babaanduseho, mani bachaake ohuhalaabanira banasaae baandi; ao niwo yi 
tima ly'Omwaami lichia ohuniinira mani abasihirise bwaangu muno. 

5 Nae ochia ohubahola oti: ochia ohulikula alutaari chaabwe, ofunake-funake 
esiiro chaabwe, oteme-teme ebifwaanani bya Aseriimu baabwe, haandi 
osaambe ebifwaanani byaabwe neende omuliro. 

6  “Olwohuba niing'we abaandu boolerefu eyiri Omwaami Nasaae weeng'we; 
Omwaami Nasaae weeng'we yabadoola ohutula hu njia chiri hu syaalo syoosi 
mube abaandu bae beene. 

7“Omwaami yabaheera haandi yaabadoolamo, sikali mbwe niing'we abali nimuli 
abaangi muno ohuhira abaandu baandi, nae mubwadyeeri bweene niing'we 
abali nimuhiramo obudiidi mu baandu boosi. 

8Nae Omwaami yabaheera, haandi yadaha ohwooseresa esichubo si yechubira 
bakuuka yeeng'we, sakira Omwaami yehoonyeera obunyala bwae ohubatusayo, 
haandi yaabanunula ohutula mu buwaambe yi mwali, neende mu bunyala 
bw'omutuki wa Misiri. 

9 Sakira manye muti Omwaami Nasaae weeng'we niye Nasaae yeeng'ene, niye 
Nasaae w'obwadyeeri haandi owooseresaanga endagaano yae ohuloondakana 
neende obuheeri bwae butaakama eyiri abo abamuheera haandi abadiira 
ebilagiro byae, ohwoola hu njibulo elifu. 

10Nae abo abatamudaha, yahabetuunge n'abasihirisa, haba saacha 
ohuhiindaanga ohusaandya buli muundu otamudaha. 

11Mani sakiraanga mubecheenge abehaliriifu ohwooseresa ebilagiro, neende 
amalako, neende endagaano yi mbalagira enyaanga yino. 

Ehabi chiri mu huloonda amalako 
(Amal 28:1-14) 

12  “Nae nimudiira haandi mwaaloonda amalako kano bulai, Omwaami Nasaae 
weeng'we aba achia ohuliindaanga endagaano yi yahola naang'we neende 
ohubeekesa obuheeri bwae butaakama koti lu yechubira bakuuka yeeng'we. 

13Omwaami achia ohubaheeraanga haandi ababereseenga ehabi, mani 
abeengiya. Achia ohuberesaanga abaana beeng'we ehabi haandi achia 
ohuberesaanga endalo cheeng'we chosi ehabi, mani munyooleenge amadiimwa 
keeng'we neende efiini yeeng'we neende amafuta k'emiseituuni keeng'we. 
Achia ohwiingiyaanga eng'oombe cheeng'we neende emoosi ch'ebyaayo 
byeeng'we, mu syaalo si Omwaami yechubira bakuuka yeeng'we ohubaberesa. 

14Muchia ohubereswaangwa ehabi ohuhiraho ebyaalo biindi. Abulao 
omusaacha oba omuhasi mweeng'we ochia ohubechaanga omukuumba, oba 
eng'oombe cheeng'we ohuhayaanga ohwiibula. 

15Omwaami achia ohumalao buli bulwaae buhaye ohubadiira; haandi kabulao 
amalwaae mabi ak'e Misiri, ka mwali nimumanyire, akachia ohubadiiraanga, 
nae kachia ohudiiraanga abasuku beeng'we. 

16Muchia ohusihirisaanga ebyaalo byoosi bi Omwaami Nasaae weeng'we achia 
ohuta mu bunyala bweeng'we. Mutabikwiiraanga esisa; oba mwahalaabaniraho 
banasaae babyo, olwohuba esyo siba sichia ohubeeholeraanga omuteego. 

17“Mutebooleraanga mu myooyo kyeeng'we muti, ‘Abaandu bano baangi muno 
ohutuhira, sakira haba sihunyala ohubahira amaani hwaabeerusa’ 

18Mutabatichaanga, nae mwiichuliseenge ebiindu bi Omwaami Nasaae 
weeng'we yahola eyiri omutuki wa Misiri neende eyiri Misiri syoosi. 

19Mwiichuliseenge ohuteemwa hw'amaani hu mweeboneraho abeene, 
ebyamayia neende ebiwuukisa neende obunyala buungi bw'amaani, bi 
Omwaami yehoonyera ohubanunula ohutula mu Misiri. Mu ngeri nasilala eyo 
niyo yi Omwaami Nasaae weeng'we achia ohuholaanga buli baandu bamutya. 

20Omwaami Nasaae weeng'we achia ohubakwiisamo oluteengo, ohwoola lu 
yahasihirisire abo abaliba nibadoong'ereo neende abaliba nibabeekisire 
baaweerao elalira. 

21Mutatichaanga, olwohuba Omwaami Nasaae weeng'we ali naang'we, haandi 
niye Nasaae w'amaani haandi otiisa. 

22Omwaami Nasaae weeng'we achia ohutusamo ebyaalo ebyo kala-kaala 
nimwahabe nimwiingiramo; haba simwahabatusemo ehabi lala, hu solo 
ndeende chihae ohwemeeda obuungi mani chaababitiiriraho. 

23Nae Omwaami Nasaae weeng'we achia ohubata mu bunyala bweeng'we, mani 
abakwiisemo oluteengo lw'amaani, ohwoola lu bahasihirisirwe elalira. 

24Haandi achia ohuta abatuki baabwe mu bunyala bweeng'we, mubasihirise 
mani ameeta kaabwe kahaye ohwiichuliswaho haandi hu syaalo syoosi. Abulao 
omuundu yeesi owahabayiinganieho, ohwoola lu mwahabasihirisire. 

25Musaambeenge ebifwaanani bya banasaae baabwe. Mutalaluhaniraanga 
efeesa oba esaabbu yibiriho, haandi mutayibukulaanga, olwohuba esyo sinyala 
ohubeeholera omuteego. Olwohuba esyo sy'omusiro eyiri Omwaami Nasaae 
weeng'we. 

26Mutaleetaanga esy'omusiro mu nyuumba yeeng'we, hu muhaye ohubwaabwa 
koti lu syabwaabwa; olwohuba siindu sibwaabe nisyo.” 

Amalako Kohubiri 8 

Esyaalo silai sy'ohuyira 

1“Muloondeenge bulai ebilagiro bi mbalagira enyaanga yino, hu munyale 
ohuyiindira, mwiingiye, haandi mwiingire mumenye mu syaalo si Omwaami 
yechuba ohuberesa bakuuka yeeng'we. 

2Mwiichuliseenge koti lu Omwaami Nasaae weeng'we yabeemiriramo mu 
siparara emyaaka amahumi kane kino kyoosi, hu anyale ohubaloongoyasa, 
n'abateema ati anyale ohumanya ebiri mu myooyo kyeeng'we, abone nimunyala 
ohuloonda amalako kae kose haba. 

3Yabaloongoyasa yaaleha enjala yaabaluma, mani yaabaliisa mana yi mwali 
nimutaamanyire, kata yi bakuuka yeeng'we bali nibataamanyire, abeekese 
mumanye muti, omuundu saabechaangao omulamu hulw'ebyohulya 
byoong'ene, nae ati omuundu abechaangao omulamu hulw'emboosi choosi chi 
Omwaami aboola. 

4Emyaaka amahumi kane kino, engubo cheeng'we haba sichabataanduhaho, oba 
kata sa amakulu keeng'we ohufwiimbaho. 

5Mwiichulise mu myooyo kyeeng'we muti, koti lu muundu yahakolola omwaana 
wae, nilwo nasilala lu Omwaami Nasaae weeng'we abakolola. 

6Mani muloondeenge amalako k'Omwaami Nasaae weeng'we, 
muloondakaneenge neende by'abalagira haandi mumwiiseengemo oluyaali. 

7Omwaami Nasaae weeng'we ali ohubayira mu syaalo sirimo emyaalo neende 
esulo, neende emyaalo kihulukusa nikitula mu mahooho neende mu bigulu. 

8Esyaalo syaamamo engaano neende amabere masuungu, esirimo 
emisabbiibbu neende emituli neende amapomegiranati, esyaalo sirimo 
emiseituuni neende obuuhi. 

9Esyaalo si munalicheengemo ebyohulya mani bihaya ohubahendeeraho, haba 
simuliba neende esiindu si mwekoomba, esyaalo si makina kasyo katulamo 
ebyuuma, haandi mu bigulu byasyo biyabwamo ebikomo. 

10Mwahalye mani mwiikute, mani mweebaseenge Omwaami Nasaae weeng'we 
hulw'esyaalo silai siyababeresa. 

Ohulabula hudiira hu hwiibiriraanga Omwaami 

11  “Mumanyaanga mwiibirira Omwaami Nasaae weeng'we, muhaya ohuloonda 
ebilagiro bae neende engeraka yae neende amalako kae, ka ndi ohubalagira 
enyaanga yino. 

12Mani nimuba nimumalire ohunyoola ebyohulya bimala haandi mweekuta, 
nimuba nimumalire ohwoombaha enyuumba ndai mani mwamenyamo, 

13haandi eng'oombe cheeng'we neende ebyaayo byeeng'we nibyemeeda, efeesa 
cheeng'we neende esaabbu byeeng'we nibyemeeda, buli siindu si muli nasyo 
nisyemeeda, 

14mutateemaangaho ohweniinia mu myooyo kyeeng'we mani mweebirira 
Omwaami Nasaae weeng'we, owabatusa mu syaalo sy'e Misiri yi mwali koti 
abawaambe. 

15Omwaami wabeemiriramo nimubita mu siparara sihoongo haandi esitiisa 
muno, esyalimo endemo ch'obusiba neende amahala. Nimubita mu siparara 

esyo esyalimo eloba lyoomu, omubula amaachi, oyo owababeresa amaachi 
nikatula mu lwaanda lwoomu. 

16Omwaami oyo owababeresa mana yi bakuuka yeeng'we bali nibatamanya 
ohulya, anyale ohubaloongoyasa haandi ohubateema, hw'amale ababerese 
ebiindu bilai. 

17Mweliinde mani muhaye ohubaasa mu myooyo kyeeng'we muti, ‘Obunyala 
bweefwe neende amaani keefwe nibyo ebitunyaliire ohunyoola obuyiinda 
buno.’ 

18Nae yichuliseenge Omwaami Nasaae weeng'we, olwohuba niye owababeresa 
obunyala bwohunyoola obuyiinda obwo; mani hw'anyale ohwomiisa 
endagaano yi yechubira bakuuka yeeng'we, koti lu aholere enyaanga yino. 

19Nae nimwiibirira Omwaami Nasaae weeng'we mani mwaloonda banasaae 
baandi, haandi mwabahalaabanira mani nimubeenamira, mbalabula 
mubwadyeeri bweene enyaanga yino endi haba simwahahaye ohusihiriswa. 

20Nimwahahaye ohuwulira Omwaami, muchia ohusihirira koti ebyaalo ebyo 
bicha ohusihirisa eng'we nimwoola, olwohuba haba simwawulira ekono 
ly'Omwaami Nasaae weeng'we.” 

Amalako Kohubiri 9 

Obujeemu bw'Abaisiraeli 
(Hut 32:1-35) 

1“Eng'we Abaisiraeli, tekeerese; enyaanga yino muchia ohwaambuha omwaalo 
kwa Yorodaani, mwiingire haandi mutuke ebyaalo bibahira obuhoongo neende 
amaani, ebiko byabyo bihoongo haandi byoombahwaho ebida bileeyi ohwoola 
hu bireesi. 

2Abaandu bomu byaalo ebyo ni rahula nikyo haandi kileeyi kyeene. Nikyo 
abeechuhulu ba Anakimu ba mumanyire, haandi ba mwawuliraho 
nisibalomwalomwaho siti, ‘Wiina mweene onyala ohuyiingania abeechuhulu ba 
Anaki?’ 

3Mani sakira enyaanga yino manye muti oyo onabeemiriramo oli koti omuliro 
kusaamba niye Omwaami Nasaae weeng'we. Omweene niye ochia ohuyiingira 
abaandu abo mani abate mu bunyala bweeng'we nimwahabe nimwiingira mu 
syaalo esyo. Muchia ohubeerusa batule mu syaalo esyo, mubasihirise bwaangu 
muno, koti lu Omwaami yabasuubisa. 

4“Mutaboolaanga mu myooyo kyeeng'we, Omwaami Nasaae weeng'we niyahabe 
naamalire ohutusa abaandu abo bomu syaalo esyo muti, ‘Obuluungifu bweefwe 
nibwo obukerere Omwaami yaatuleeta mani hwaatuka esyaalo sino.’ Ohutusaho 

obubi bw'ebyaalo bino nibwo obunaba nibukerere Omwaami yaatusamo 
abaandu abo eng'we nimuteengiramo. 

5Obuluungifu bweeng'we neende obulai bw'emyooyo kyeeng'we haba sinibyo 
ebinakera mwiingire haandi mutuke ebyaalo bino, nae obubi bw'ebyaalo bino 
nibwo obunakera Omwaami Nasaae weeng'we yeerusemo abaandu abo eng'we 
nimwoola sa muti. Mani Omwaami achia ohwomiisa emboosi yi yechubira 
bakuuka yeeng'we, eyiri Abburahamu, Yisaka, neende Yakobbo. 

6“Mani sakira manyeenge muti Omwaami Nasaae weeng'we s'ali ohubaberesa 
esyaalo silai sino musituke hulw'obuluungifu bweeng'we, olwohuba eng'we 
muli abaandu b'emyooyo myoomu. 

7“Mwiichulise haandi muhaye ohwiibirira koti lu mwakera etima lyadiira 
Omwaami Nasaae weeng'we nimuli mu siparara. Ohutula hu ludaalo lu 
mwatulira mu syaalo sy'e Misiri, mubeere nimwajeemera Omwaami. 

8Kata hu lugulu lwa Sinai, mwanyoolesa Omwaami, mani Omwaami 
n'abanyoolerera muno haandi n'aba omwetekefu ohubasihirisa. 

9Nindaniina hu lugulu ohuchia ohunyoola ebipaande by'amakina, ebipaande 
by'endagaano yi Omwaami yahola naang'we, ndadoong'a hu lugulu endaalo 
amahumi kane neende ebiro amahumi kane nitalyaaho esyohulya syoosi oba 
ohung'waaho amaachi koosi. 

10Omwaami yamberesa ebipaande bibiri eby'amakina bi Nasaae mweene 
yandiika neende omuhono kwae; haandi hu bipaande ohwo hwaliho emboosi 
choosi chi Omwaami yalomaloma naang'we n'ali akatikaati w'omuliro, hu 
ludaalo lu mwali nimwebusiire hu lugulu. 

11Nae endaalo amahumi kane nichawa, Omwaami yamberesa ebipaande bibiri 
eby'amakina, ebipaande by'endagaano. 

12Mani Omwaami niyamboolera ati, ‘Siingira otule ano bwaangu; olwohuba 
abaandu ba watusa Misiri banyasiihe mani nibahola esitahoyera. Bakaluhaane 
bwaangu mani nibatula hu ngira yi ndabalagira; beyitaanyiire abeene 
esifwaanani sy'ebichuma.’ 

13Haandi Omwaami yemeeda ohumboolera ati, ‘Mbweene abaandu bano, mani 
bona, baandu b'emyooyo myoomeranu. 

14Ndehe mbe, nyale ohubasihirisa mani abuleo omuundu yeesi hu syaalo ochia 
ohubeechulisaho. Njia ohweeholera olwiibulo lw'amaani haandi oluhoongo 
muno ohuhira olwaabwe ohutula mweewe.’ 

15“Bulaanu ndeemao ndaakaluuhana ndeehirira nindula hu lugulu, nae olugulu 
lwali nilwaaduha omuliro; nae ebipaande bibiri eby'endagaano byali nibiri mu 
mahono kaange koombi. 

16Nae ndatingaala, mani bone, mwali nimumalire ohwonoona eyiri Omwaami 
Nasaae weeng'we; nimweholeere esifwaanani sy'emoosi y'ebichuma. Mwali 
nimumalire ohukaluuhana bwaangu nimutulire hu ngira yi Omwaami 
yabalagira. 

17Etima lyandiira mani ndaakiinga ebipaande by'amakina ebyo byoombi, 
ndaabihuya aasi byaadiha nimubona. 

18Ndaguunama mu moni w'Omwaami koti lu ndaholaanga mu njaako; ndaamala 
endaalo amahumi kane neende ebiro amahumi kane niitalyaaho esyohulya 
syoosi oba ohung'waaho amaachi koosi, hulw'ebyonoono byoosi bi mwahola, 
nimuhola ebiindu bitahoyera mu moni w'Omwaami, nimumunyoolesa. 

19Olwohuba ndali nindiirire etima ly'egiili li Omwaami yali n'abadiiriire, n'ali 
omwetekefu ohubasihirisa. Nae Omwaami yaambulira ehabi lino lyosi. 

20Omwaami yanyoolerera Arooni muno, yaaba omwetekefu ohumusihirisa; nae 
ndasabira Arooni yesi ebiha byeene ebyo. 

21Mani ndaadiira esiindu sy'ebyonoono syeeng'we esyo, esifwaanani sy'emoosi 
sy'ebichuma si mwali nimuholere, ndaasisukuna mu muliro, mani ndaasisya 
syaanyuhuulwa syaaba koti olufu; mani ndaachuha olufu lwasyo mu mwaalo 
kuhulukusa nikutula hu lugulu. 

22  “Haandi Tabbera yosi, neende Maasa, neende Kibburooti-Hataafa, 
mwanyooleserayo Omwaami. 

23 Omwaami niyabatuma ohutula Kadesi Bbarinea, n'aboola ati, mubukule 
esyaalo si mbabereese ohutuka. Mweemao mwaajeemera amalako k'Omwaami 
Nasaae weeng'we, nae haba simwamweesika oba mwaawulira ekono lyae. 

24Mubeere nimujeemera Omwaami ohutula hu ludaalo lu ndabamanyiraho. 

25“Mani ndaguunama mu moni w'Omwaami endaalo amahumi kane chino 
neende ebiro amahumi kane, olwohuba Omwaami yali niyamboleere ati achia 
ohubasihirisa. 

26Ndekweeda Omwaami nimboola endi, ‘Ewe Omwaami Nasaae, otasihirisa 
abaandu bao, abaandu bao beene, ba wanunula neende obunyala bwao, abaandu 
ba watusa mu Misiri neende amaani kao. 

27Yichulisa abahalaabani bao, Abburahamu, Yisaka, neende Yakobbo. 
Otatingaalaho hu bwoomeranu bw'emyooyo ky'abaandu bano, oba hu 
budoondobanu bwaabwe, oba hu bibi byaabwe. 

28Ataali ao abaandu bomu syaalo si watutusamo baba banaaboole bati, 
“Omwaami haba siyanyala ohuboosa mu syaalo si yabasuubisa, haandi 
olwohuba yabasyuula, sakira yabayira ohubasihirisira mu siparara.” 

29Olwohuba abaandu bano baandu bao nibo haandi bao beene, ba watusa mu 
Misiri neende obunyala bwao buungi neende amaani kao.’ ” 

Amalako Kohubiri 10 

Musa abereswa amalako kaandi haandi 
(Hut 34:1-10) 

1Mu biha ebyo, Omwaami yamboolera ati: Baacha ebipaande bibiri eby'amakina 
by'ohwandiikaho, ebiri koti ebyataangira, mani ohole esanduuku ly'embaao, 
haandi wiiche yi ndi hu lugulu. 

2Njia ohwandiika hu bipaande ebyo emboosi chali hu bipaande byataangira bi 
waata bira, mani ochia ohubita mu sanduuku. 

3Ndahola esanduuku ly'embaao ch'omutuumba. Ndabaacha ebipaande 
by'amakina biri koti ebyataangira, ndaaniina hu lugulu ni ndi neende ebipaande 
bibiri ebyomu mahono kaange. 

4Omwaami mani niyaandiika hu bipaande ebyo, ebiri koti bi yataangira 
ohwandiika, amalako ehumi ka Omwaami yali alomaloome naang'we n'ali mu 
muliro hu ludaalo lu mwebuusira alala nimuli hu lugulu, Omwaami 
n'abiimberesa. 

5Ndakaluuhana, ndeehirira nindula hu lugulu, mani ndaageeng'a ebipaande 
ebyomu sanduuku li ndali niholere; biri omwo koti lu Omwaami yandagira. 

6 (Abaisiraeli bakeenda nibatula hu sulo ch'abaana ba Yaakani ohwoola Mosera. 
Arooni yafwiira eyo, haandi eyo niyo yi bamusiiha. Eliasaari omwaana wae niye 
owamukobola mu makulu koti omulaamisi. 

7Ohutula Mosera, Abaisiraeli bakeenda nibachia Gudigooda, haandi ohutula 
Gudigooda bachia Yotibbata, esyaalo sirimo emyaalo ky'amaachi. 

8 Ebiha ebyo, Omwaami yali niyawuulemo enono ya Leefi ohukiingaanga 
Esanduuku ly'Endagaano y'Omwaami, neende ohweemaanga mu moni 
w'Omwaami nibamuhalaabanira, neende ohuberesaanga abaandu ehabi mu 
liita ly'Omwaami, ohwoola buti. 

9Mani sakira enono ya Leefi yitanyoola omukabo kw'eloba koti abanaluyia 
baabwe baandi, Omwaami niye omukabo kwaabwe, koti lu Omwaami Nasaae 
yasuubisa.) 

10  “Ndadoong'a hu lugulu endaalo amahumi kane neende ebiro amahumi kane, 
koti lu ndahola ehabi lyataangira. Ehabi elyo lyosi, Omwaami yawulira esiindu 
si ndamusaba; mani yaahaya ohubasihirisa. 



416 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11Nae Omwaami yamboolera ati, ‘Siingira wemeede neende olukeendo lwao 
niwiimiriire abaandu bano, banyale ohwiingira mu syaalo si ndeechuba 
ohuberesa bakuuka yaabwe, mani musituke.’ 

Ebiindu bi Nasaae atudahaho 

12“Mani bulaanu, eng'we Abaisiraeli, siina syeene si Omwaami Nasaae weeng'we 
abadahaho, ohutusaho, ohumwiisaangamo oluyaali; neende ohuloondaanga 
amalako kae, ohumuheera neende ohumuhalaabaniraanga neende emyooyo 
kyeeng'we kyoosi neende obulamu bweeng'we bwoosi. 

13Haandi neende ohuloondaanga ebilagiro neende amalako k'Omwaami ka 
mbalagira enyaanga yino hulw'obulai bweeng'we? 

14Bone, ekulu lyoosi yi lyakiire neende aakulu w'ekulu, neende esyaalo neende 
buli siindu sisirimo, by'Omwaami Nasaae weeng'we. 

15Nae Omwaami yachuunirwa bakuuka yeeng'we mani yaabaheera muno, 
yadoola abeechuhulu baabwe mu baandu boosi, ohwoola buti. 

16Mani sakira, muwulireenge Omwaami neende emyooyo kyeeng'we kyoosi 
haandi muhayeenge ohuba abaandu b'emyooyo myoomeranu. 

17Olwohuba Omwaani Nasaae weeng'we w'oluyaali muno ohuhira banasaae 
baandi, haandi niye Omwaami w'abatuki boosi. Omwaami muhunuufu niye, 
w'amaani mweene haandi atiisa muno. Omwaami haba sakwiiraanga omuundu 
yeesi oba akuliirirwa. 

18Aheengeraanga bamulehwa neende abahasi bafwiirwe emisaango 
mubwadyeeri, haandi achuunirwaanga bawalukeendwa, mani ababeresa 
ebyohulya neende eby'ohwefwaala. 

19Sakira muheereenge bawalukeendwa; olwohuba eng'we mwesi mwaliho 
bawalukeendwa mu Misiri. 

20Mwiiseenge oluyaali mu Omwaami Nasaae weeng'we; mumuhalaabanireenge 
haandi mumwomiirireengeho, mani mweechubaanga nimwehoonyera eliita 
lyae. 

21Omwaami niye efuma yeeng'we haandi niye Nasaae weeng'we, niye owahola 
ebiindu by'amaani haandi ebitiisa bino, bi beene mweeboneraho n'ahola. 

22Bakuuka yeeng'we bachia Misiri nibali abaandu amahumi kataanu-na-kabiri; 
nae Omwaami Nasaae weeng'we abaholere mweengiya mwaaba koti 
eng'ining'ini chomu kulu. 

Amalako Kohubiri 11 

Obuhunuufu bw'Omwaami 

1“Sakira heereenge Omwaami Nasaae weeng'we, haandi loondeenge amalako 
kae neende ebilagiro byae neende engeraka yae endaalo choosi. 

2Haandi mumanyeenge enyaanga yino (muti haba si ndi hulomaloma neende 
abaana beeng'we abasisiiri ohuumanya oba abatabonaho ebiindu by'amaani bi 
yahola). Haandi mweeke ebidiira hu Omwaami, Nasaae weeng'we, obunyala 
bwae, amaani kae, neende obuhunuufu bwae, 

3obulolero bwae neende eby'amayia bi yahola mu Misiri, eyiri omutuki wa Misiri 
neende abomu syaalo syae syoosi. 

4Mwabona koti lu yahola eye lya Misiri, neende efaraasi chaabwe neende 
ebigaari byaabwe; koti lu yahola amaachi k'Enyaanja Njahanyu kaabamira nibali 
nibabaloondaho, haandi koti lu Omwaami yabasihirisira elalira ohwoola buti. 

5Mumanyire ebiindu bi Omwaami yabaholera mu siparara, ohwoola lu 
mwoolera abuundu ano. 

6 Haandi mwiichulise bi Omwaami yaholera Datani neende Abbiramu omwaana 
wa Eliabbu, omwaana wa Rubbeeni. Koti lu loba lyeekuhao mani lyaabamira 
boosi, alala neende abomu madaala kaabwe, neende amayeema kaabwe, neende 
buli siindu silamu si bali nasyo. 

7Mubwadyeeri bweene, abeene mweeboneraho ebiindu bihunuufu bi Omwaami 
yahola. 

Ehabi ch'esyaalo sisuubise 

8“Mani sakira muloondeenge amalako ka mbalagira enyaanga yino, hu munyale 
ohubechaanga ab'amaani, haandi muchie mwiingire haandi muyire esyaalo si 
muchia ohutuka. 

9Muchia ohuyiindira mu syaalo si Omwaami yeechuba ohuberesa bakuuka 
yeeng'we neende abeechuhulu baabwe, esyaalo silai haandi esiyiinda, 
esihulukusamo amabeere neende obuuhi. 

10Olwohuba esyaalo si muli aambi ohwiingiramo mani musituke haba sisiri koti 
esyaalo sya Misiri, si mwatulamo, yi mwataakaanga emwo mani mudidiihana 
ohuchichuhiirira, koti lu mwahachuhiirira endalo ch'elyaani. 

11Nae esyaalo si muli ohuchia ohuyira mani musituke, syaalo sy'engulu haandi 
sy'ehooho nisyo, esinyoola amaachi ohutula hu fula yikwa niyitula Muukulu. 

12Esyaalo si Omwaami Nasaae weeng'we adeebaho; buli siha, Omwaami Nasaae 
weeng'we adeeba hu syaalo esyo ebiha byoosi, ohutula omwaaka nikuchaaka 
ohwoola nikuwa. 

13  “Nae nimudiira ebilagiro byaange bi mbalagira enyaanga yino, mani 
mwaheeraanga Omwaami Nasaae weeng'we, haandi mumuhalaabaniraanga 
neende emyooyo kyeeng'we kyoosi neende obulamu bweeng'we bwoosi, 

14mba njia ohukwiisaanga efula mu syaalo syeeng'we mu biha bihoyera, efula 
y'etoocho neende ey'esiruumbi, hu munyale ohubechaanga neende ekesa lai 
neende efiini, neende amafuta. 

15Omwaami aba achia ohuberesaanga ebyaayo byeeng'we obunyaasi, mani 
muba neende ebyohulya bimala. 

16Mweliinde muhaye ohweebacha mu myooyo kyeeng'we, mwaakaluuhana 
ohutula eyiri Omwaami mani mwaachaaka ohuhalaabanira banasaae baandi 
nimubeenamira. 

17Etima ly'Omwaami liba lichia ohubasiingiriraho, mani yeekale ekulu, efula 
yihaye ohukwa, esyaalo syoome, emwo cheeng'we chihaye ohwaama, mani 
musihirire bwaangu ohutula mu syaalo silai si Omwaami ali ohubaberesa. 

18  “Sakira mudireenge emboosi chaange chino mu myooyo kyeeng'we neende 
mu bulamu bweeng'we; muchiboyeenge hu mahono keeng'we haandi 
muchesaateenge hu bweeni bweeng'we. 

19Mucheekeseenge abaana beeng'we, nimuchilomalomaho nimuli mu madaala 
keeng'we, nimukeenda hu ngira, neende nimweyaliise, oba nimusiingira. 

20Muchaandiikeenge hu milyaango ky'enyuumba cheeng'we neende hu biruwa 
by'amadaala keeng'we. 

21Nimuhola mutyo, hu ndaalo cheeng'we neende ech'abaana beeng'we chiba 
chineengiya nimuli mu syaalo si Omwaami yechuba ohuberesa bakuuka 
yeeng'we, ebiha byoosi bi ekulu lyahamale niliri aakulu w'esyaalo. 

22Olwohuba mwahadiire bulai ebilagiro bino byoosi bi mbalagiire endi muhole, 
ohuheeraanga Omwaami Nasaae weeng'we, nimuhola ebyo byoosi by'abalagira 
haandi nimumwoomiiriraho. 

23Nimuhola mutyo, Omwaami aba achia ohwiirusa abaandu baandi abatuse mu 
syaalo esyo, mani musibukule, mutuke esyaalo sihoongo haandi esy'amaani 
ohubahira esyo. 

24Buli abuundu yi munaaseneenge ohukulu, achia ohubechaanga aweeng'we; 
olwaaho lw'eloba lyeeng'we luchia ohutulaanga mu siparara neende 
Lebbanooni haandi ohutulaanga hu mwaalo kwa Ewufuraate, ohwoola hu 
nyaanja Mediterania eyiri emuumbo. 

25Abulao omuundu ochia ohunyalaanga ohubayiingania; olwohuba buli yi 
munaachicheenge, Omwaami achia ohukeraanga abaandu bomu syaalo esyo ni 
babeesamo oluyaali haandi neende ohubatya hwosi, koti lu yabasuubisa. 

26“Bone, mbao mbatereereo ehabi neende esibwaabo. 

27Munanyooleenge ehabi nimudiira amalako k'Omwaami Nasaae weeng'we ka 
mbalagira enyaanga yino. 

28Nae munanyooleenge esibwaabo, nimuhaya ohudiira amalako k'Omwaami 
Nasaae weeng'we, mani mwaakaluuhana nimutula hu malako k'Omwaami ka 
mbalagiire enyaanga yino, mwachaaka ohuloondakana neende banasaae baandi 
ba mutaamanyire. 

29Nae Omwaami Nasaae weeng'we n'abaleeta mu syaalo si muli ohwiingiramo 
mani mwaasiyira syaaba esyeeng'we, muchia ohulaangiriraanga ehabi nimuli 
hu lugulu lwa Gerisimu, nae mulaangirireenge esibwaabo nimuli hu lugulu lwa 
Ebbali. 

30Engulu echo choombi chiri niwambuuhe omwaalo kwa Yorudaani, emuumbo 
w'engira, eyihirira niyichia emuumbo, mu syaalo sy'Abakanani abamenya mu 
Arabba, esiri aambi neende Giligaali, olwaande lw'emisaala myoolerefu cha 
Moore. 

31Olwohuba muli aambi ohwambuha omwaalo kwa Yorudaani, mubukule 
esyaalo si Omwaami Nasaae weeng'we ali ohubaberesa. Nae nimusituka, 
mwaasimenyamo, 

32mwehaliiriseenge bulai mudiiraanga amalako neende ebilagiro bi mbaberesa 
enyaanga yino byoosi. 

Amalako Kohubiri 12 

Abuundu alala woong'ene aohwiinamiraangao Nasaae 

1“Kano niko amalako neende ebilagiro bi muhoyere ohwehaliirisa bulai nimuli 
mu syaalo si Omwaami Nasaae wa bakuuka yeeng'we ababereese ohubukula 
musituke endaalo ch'obulamu bweeng'we bwoosi. 

2Mutahayaanga ohusihirisa abuundu wohwiinamiramo banasaae woosi 
ow'abaandu bomu byaalo bi muchia ohuyira mani mubituke, ebiri hu ngulu 
ndeeyi neende hu bigulu, neende ebiri mu bisina by'emisaala. 

3Muchia ohulikula alutaari chaabwe, munyoonyobole amakutu kaabwe, haandi 
musaambe Aserimu byaabwe neende omuliro. Haandi muteme-temeenge 
ebifwaanani bya banasaae baabwe, mani musihirise ameeta kaabwe mukamale 
mu bituundu ebyo. 

4Muteenamiraanga Omwaami Nasaae weeng'we koti lu baandu bomu syaalo 
esyo beenamiraanga banasaae baabwe. 

5Nae mukoonyeenge abuundu yi Omwaami Nasaae weeng'we achia 
ohudoolamo ohutula mu nono cheeng'we choosi; eyo niyo yi baandu 
banaachicheenge ohwiinamira Omwaami Nasaae weeng'we. 

6Haandi nimuyira ebiyaanwa byeeng'we bisaambwa neende ebiyaanwa 
byeeng'we biindi, neende esituundu silala sy'ehumi, neende ebiyaanwa bi 
mwasuubisa Omwaami, neende eby'ebisolo bitaangira ohutula mu byaayo 
byeeng'we neende eng'oombe cheeng'we. 

7Eyo, mu moni w'Omwaami Nasaae weeng'we, niyo yi munaliiraanga haandi 
musangaalireenge mu ebyo byoosi bi Omwaami Nasaae weeng'we 
anababereseenge ehabi nimuhola. 

8Haba mutaholaanga ebyo byoosi bi muli ohuhola nyaanga yino ohuchianakana 
neende ohudaha hwa buli muundu. 

9Olwohuba musisiiri ohwoola mu syaalo si Omwaami Nasaae weeng'we ali 
ohubaberesa, yi muchia ohumenya mu muleembe. 

10Nae nimwaambuha omwaalo kwa Yorudaani, mani mwaamenya mu syaalo si 
Omwaami Nasaae weeng'we ali ohubaberesa ohuyira sibe esyeeng'we, achia 
ohumalao abasuku beeng'we babeebodoohaanie, mani mumenye mu 
muleembe. 

11Omwaani Nasaae weeng'we achia ohubeekesa abuundu yi yahabe n'adoolere 
ohwiinamirwaangao. Ao niwo yi muchia ohuyiraanga buli siindu si mbalagira: 
ebiyaanwa byeeng'we bisaambwa neende ebiyaanwa byeeng'we biindi, silala 
sy'ehumi syeeng'we neende ebiyaanwa bi muberesa Omwaami neende 
ebiyaanwa byoosi bi mwasuubisa nimweechubira Omwaami. 

12Muchia ohusangaaliraanga ao mu moni w'Omwaami Nasaae weeng'we, 
eng'we neende abaana beeng'we basyaani neende abaana beeng'we bahaana, 
abahalaabani beeng'we basaacha neende abahalaabani beeng'we bahasi, alala 
neende Abaleefi bali mu biko byeeng'we. Olwohuba Abaleefi haba sibali neende 
omukabo kwaabwe kweene kw'eloba. 

13Mweliindeenge muhaya ohuyiraanga ebiyaanwa byeeng'we bisaambwa mu 
buli situundu si mubona; 

14nae mubiyiraanga abuundu yi Omwaami achia ohudoola ohutula hu nono 
ndala mu nono cheeng'we. Ao niwo yi munayaaniraanga ebiyaanwa byeeng'we 
bisaambwa, haandi ao niwo yi munaholeraanga buli siindu si ndi ohubalagira. 

15“Nae munyala ohwiita mani mwaalya enyama y'ebisolo biri mu biko 
byeeng'we koti lu mwekoomba, ohuchianakana neende ehabi yi Omwaami 
Nasaae weeng'we achia ohubaberesa. Mweesi munalicheenge, abalabiiswe 
neende abatalabiiswe nasilala, koti lu mwahalya emboongo oba esijusu. 

16Nae mutalichaanga amalika; mukachuhaanga aasi koti amaachi. 

17Nae buli si muberesa Omwaami koti silala sy'ehumi, mutasiliraanga mu biko 
byeeng'we, kata asyahaba esy'engaano yeeng'we, oba esy'efini yeeng'we, oba 
esy'amafuta keeng'we, kata eng'oombe cheeng'we, oba ebyaayo byeeng'we 
bitaangira ohwiibulwa, oba esiyaanwa sisuubise syeeng'we si mweechuba 
ohuberesa Omwaami, oba esiyaanwa si muyaana nimwedahiire abeene, oba 
ebiyaanwa biindi bi mumuberesa. 

18Nae ebiyaanwa ebyo munabiliiraanga mu moni w'Omwaami Nasaae 
weeng'we nimuli abuundu yi Omwaami Nasaae weeng'we achia ohudoola; 
eng'we neende abaana beeng'we basyaani neende abaana beeng'we bahaana, 
abahalaabani beeng'we basaacha neende abahalaabani bahasi, neende Abaleefi 
bamenya mu biko byeeng'we; muchia ohusangaaliraanga mu moni w'Omwaami 
Nasaae weeng'we mu buli siindu si munaholeenge. 

19Mweliinde muhaye ohwiibiriraanga Abaleefi mu bulamu bweeng'we bwoosi. 

20“Nae Omwaami Nasaae weeng'we niyahameedeho enjaho ch'esyaalo 
syeeng'we koti lu yabasuubisa, mani mwahaboole muti, ‘Njia ohulya enyama,’ 
olwohuba niyo yi mwekoomba ohulya, muchia ohunyala ohulya ohweema hu 
bwekoombi bweeng'we. 

21Nae abuundu yi Omwaami Nasaae weeng'we achia ohudoola 
ohumwiinamiramo naali eyale muno naang'we, munyala ohwiita esisolo syoosi 
ohutula mu ng'oombe cheeng'we oba mu byaayo byeeng'we bi Omwaami aliba 
n'ababereese, koti lu mbalagiire; haandi munyala ohubiliiraanga mu biko 
byeeng'we koti lu muba nimwekoomba. 

22Mweesi, abalabiswa neende abatalabiswa nasilala muchia ohulya koti lu 
mwahalya emboongo oba esijusu. 

23Ohutusaho, mweliinde bulai muhaye ohulichaanga amabaanga; olwohuba 
amabaanga niko obulamu, sakira mutakalichaanga haba. 

24Mutalichaanga amabaanga; nae mukachuheenge aasi koti amaachi. 

25Mutalichaanga amabaanga; hu buli siindu sibachiireenge bulai, eng'we alala 
neende abaana beeng'we ba mwaheebule, nimuhola esilai mu moni 
w'Omwaami. 

26Nae ebiindu byoolerefu bi muli nabyo, neende ebyo bi mwasuubisa 
ohuyaanira Omwaami, munabibukulaanga mani mubiyira abuundu yi 
Omwaami achia ohudoola. 

27Munayaanaanga ebiyaanwa byeeng'we bisaambwa, neende enyama neende 
amabaanga hu alutaari y'Omwaami Nasaae weeng'we. Amabaanga k'ebiyaanwa 

byeeng'we munakachuheenge hu alutaari y'Omwaami Nasaae weeng'we, nae 
munyala ohulya enyama. 

28Muwulireenge bulai emboosi chi mbalagira chino, hu biindu bibachiire bulai, 
eng'we neende abaana beeng'we endaalo choosi, nimuhola ebilai haandi 
ebiluungifu mu moni w'Omwaami Nasaae weeng'we. 

Ohulabula ohudiira hu hwiinamiraanga banasaae baandi 

29“Nae Omwaami Nasaae weeng'we niyahasihirise ebyaalo bi muli aambi 
ohwiingiramo mubiyire mubituke, mani nimumalire ohubituka haandi 
uhabimenyemo. 

30Mweliinde bulai muhaye ohuteemwa mwaloondakana neende emiduunga 
kyaabwe, nibamalire ohusihiriswa nimubona, haandi muteteebaanga ebidiira 
hu banasaae baabwe nimuboola muti, ‘Abaandu bomu byaalo bino 
beenamiraanga batye banasaae baabwe? Mani fwesi huneenamireenge hutyo.’ 

31Muteenamiraanga Omwaami Nasaae weeng'we mutyo; olwohuba buli siindu 
sy'omusiro si Omwaami atadaha nisyo si baholera banasaae baabwe; Kata 
bayaaniraanga banasaae baabwe abaana baabwe basyaani neende abaana 
baabwe bahaana, nibabasaambira hu alutaari chaabwe. 

32  “Buli siindu si mbalagira musiholeenge bulai; haba mutoongeraangaho oba 
mutusaho esiindu syoosi. 

Amalako Kohubiri 13 

1“Nimwiichuhiraanga mwaaba neende omunabbi, oba omuundu otuumbula 
amahuluundu k'ebilooto, babasuubisa obulolero neende eby'amayia, 

2mani obulolero obwo neende eby'amayia by'ababoolera byoolerera abweene, 
haandi n'ababoolera ati, ‘Leha hwiinamire banasaae baandi,’ ba musisiiri 
ohumanya, ‘mani hubahalaabanire.’ 

3Mutatekeeresaanga emboosi ch'omunabbi oyo oba omutuumbuli w'ebilooto 
oyo. Olwohuba Omwaami Nasaae weeng'we ali ohubateema sa, abone nikali 
mbwe mwaheera Omwaami Nasaae weeng'we neende emyooyo kyeeng'we 
kyoosi, neende obulamu bweeng'we bwoosi. 

4Muloondakaneenge neende Omwaami Nasaae weeng'we nimumwiisamo 
oluyaali. Mudiireenge amalako kae haandi muwulireenge ekono lyae, mani 
mumuhalaabanira haandi mumwoomiiriraho. 

5Nae omunabbi oyo oba omutuumbuli w'ebilooto oyo achia ohwiitwa, olwohuba 
aba yekesa abaandu ohujeemera Omwaami Nasaae weeng'we, owabatusa mu 
syaalo sya Misiri, haandi owabanunula ohutula mu buwaambe bu mwalimo, 

mani yaakera mwaaleha engira yi Omwaami Nasaae weeng'we yabalagira 
ohudiiraanga. Sakira ahoyera ohwiitwa, hu mweetuseho esyonoono esyo. 

6“Kata neende mwaanamao, oyo yi mutula mu nda ndala nae, oba omwaana wao 
musyaani, oba omwaana wao muhaana, oba omuhasi wao yi waheera muno, oba 
omwiicha wao mweene, n'ahuseendaseenda mani yaababoolera mu syaama ati, 
‘Lehe huchie huhalaabanire banasaae baandi,’ ba eng'we noomba bakuuka 
yeeng'we bataamanyire, mutakanyaanga haba. 

7Abaandi banyala ohubaseendaseenda ohwiinamiraanga banasaae b'abaandu 
babeebodoohaanie, banyala ohuba nibamenya aambi naang'we oba eyale, 
ohutula hu lwaande lulala lw'esyaalo ohwoola hu luundi. 

8Nae mufukiiriraanga ebyaabwe oba mwaatekeeresa bi baboola, oba 
mwaabakwiira esisa, oba mwaabaleha, oba mwaabakayirira. 

9Nae mubeeteenge, haandi mubecheenge abaamberi ohubahuya, hu baandu 
baandi nibaloondaho ohubahuya. 

10Mubahuyeenge neende amakina olwohuba bateema ohubatusa hu ngira 
w'Omwaami Nasaae weeng'we, oyo owabatusa mu syaalo sya Misiri, yi mwali 
koti abawaambe. 

11Mani Abaisiraeli boosi bahawulire, mani baatya, haandi bahaya ohuholaho 
esiindu sibi muno koti sino. 

12“Nimuwulira mu silala hu biko byeeng'we, si Omwaami Nasaae weeng'we ali 
ohubaberesa ohumenyamo, 

13muti baluwo abaandu beeng'we baandi ababatulireho haandi bamalire 
ohuseendaseenda abaandu bamenya mu siko esyo nibababoolera bati, ‘Lehe 
huchie mani huhalaabanire banasaae baandi,’ ba mutaamanyireho, 

14muba muchia ohwehaliirisa mani mukoonyerese haandi muteeberese neende 
ohwegeenderesa muno, nae bone, nisiri esyadyeeri haandi syamanyihana siti 
esiindu sy'omusiro nisyo esibaholehanemo, 

15mutalehaanga ohwiita abaandu bamenya mu siko esyo neende olugaanga, 
mani musihirisira elalira esiko esyo, alala neende abaandu basyo, neende 
eng'oombe chamwo choosi. 

16Ebiindu byomu siko esyo byoosi mubihung'aanisiraanga alala akatikaati 
w'esipaapi sy'esiko esyo mani musaamba esiko esyo alala neende ebiindu 
byamwo byoosi, koti lu mwahasaambira Omwaami Nasaae weeng'we 
esiyaanwa sisaambe syoosi. Esiko esyo siba sichia ohudoong'a ao koti esituuli 
endaalo choosi, ataali ohwoombahwaho ehabi liindi. 

17Haba mutabukulaangaho esiindu syosi-syoosi hu biindu bi babalagira 
ohusihirisa, hu Omwaami ahaye ohubadiirira etima lyae liingi, nae abakwiire 
esisa, abaleheremo, haandi abeengiye, koti lu yechubira bakuuka yeeng'we. 

18Munaholerwa sa bino nikali mbwe muwulira Omwaami Nasaae weeng'we 
haandi mudiira amalako kae koosi ka mbalagira enyaanga yino, haandi 
nimuhola ebiindu bilai mu moni wae. 

Amalako Kohubiri 14 

Emisiro kitafukiirirwa hu masika 

1 “Eng'we muli abaana b'Omwaami Nasaae weeng'we; haba mutesaandakaanga 
oba mweebeka emitwe nimuli hu masika. 

2Olwohuba muli abaandu boolerefu eyiri Omwaami Nasaae weeng'we, haandi 
Omwaami yabadoola ohuba abaandu bae beene, ohutula mu baandu bali hu 
syaalo syoosi. 

Ebisolo bihoyerwa ohuliibwa neende eby'omusiro 
(Lef 11:1-7) 

3“Mutalichaanga esiindu sy'omusiro. 

4Bino nibyo ebisolo bi muhoyere ohulichaanga: Eng'oombe, amakoondi, embusi, 

5emboongo, ebijusu, amakoondi komu siino, neende embusi chomu siino. 

6Buli sisolo syoosi esiri neende ebirekeyi bibiri, haandi esikaaya obunyaasi bu 
syaayire, mu bisolo byoosi, esyo munyala ohusilya. 

7Nae ebyo ebikaaya obunyaasi nae biri neende ebirekeyi byaambaana, koti 
engamia, ebiduuyu, neende embeba chomu makina, mutabilichaanga olwohuba 
bikaayaanga obunyaasi nae haba sibiri neende ebirekeyi bibiri, haandi haba 
sibyalabisibwa daawe. 

8Nae embiichi, kata ayahaba niyiri neende ebirekeyi bibiri, nae haba 
siyikaayaanga, sakira haba siyalabisibwa yi muli. Mutalichaanga enyama yao, 
oba kata sa ohuyidiiraho niyifwiire. 

9“Nae eng'eeni choosi echiri mu maachi, munyala ohulyaaho sa echiri neende 
amalaha neende amakaamba choong'ene. 

10Nae buli siindu syoosi esitaali neende amalaha neende amakaamba 
mutasilichaanga, olwohuba haba sibyalabisibwa yi muli. 

11“Munyala ohulya buli yoni lyalabisibwa. 

12Nae amayoni kaloondaho kano mutakalichaanga: Eeswi, engosya, ehwaasi, 

13ewuusi, amahirihiihi, wefweeko, adyeedo, embuudombuudo, ebihubbi, 
neende ako koosi akakafwaana. 

14Buli yoni, ngeri ya namung'ona; 

15ewudo, enyaange, ekaambi, neende ako koosi akakafwaana; 

16ehirihiihi diidi neende ehoongo, amayoyo komu maachi 

17neende amang'aang'a, owaang'i neende akaandi akakafwaana; 

18awudu, neende embuudombuudo. 

19Haandi ebikooko buliho embaya bwoosi haba sibwalabisibwa yi muli; mani 
mutabilichaanga daawe. 

20Buli bibburuha byoosi ebyalabisibwa munyala ohubilya. 

21 “Mutalichaanga esiindu sifwiire esyeene, ohumalaho munyala ohusiberesa 
abateende ba mwamenya nabo mu biko byeeng'we, banyale ohusilya, oba 
munyala ohusikusa walukeendwa; olwohuba muli abaandu boolerefu 
ab'Omwaami Nasaae weeng'we. “Mutetaanga mulya omwaana kw'ekoondi oba 
okw'embusi okusinuuna kabeere ka ng'ina haba. 

Amalako kadiira hu huyaana silala sy'ehumi 

22  “Muchia ohutusaanga silala sy'ehumi sya buli siindu si mukesa ohutula mu 
ndalo cheeng'we buli mwaaka. 

23Haandi munachichaanga eyiri Omwaami Nasaae weeng'we, abuundu 
yaanedoolere ohwiinamirwaangao, muchia ohuliiraanga eyo silala sy'ehumi 
sy'engaano yeeng'we, esy'efiini yeeng'we neende esy'amafuta keeng'we, neende 
esy'eng'oombe neende ebyaayo byeeng'we bitaangira ohwiibulwa. Mweeke 
ohwiisaanga oluyaali mu Omwaami Nasaae weeng'we buli siha. 

24Nae olukeendo nilubabitiiriraho obuleeyi, mani mwaahaya ohuleeta silala 
sy'ehumi, olwohuba abuundu yi Omwaami Nasaae weeng'we yedooleere 
ohwiinamirwaangao ali eyale muno naang'we, 

25muba munakusaangamo esiyaanwa esyo mani muyira eseende chituliremo 
echo abuundu yi Omwaami Nasaae weeng'we aba niyedoolera ao. 

26Eseende echo muba munachikulaangamo esiindu si myooyo kyeeng'we 
kyekoomba, koti eng'oombe, amakoondi, oba efiini oba esyohung'wa sy'amaani, 
buli siindu si myooyo kyeeng'we kyekoomba; mani musiyira mu moni 
w'Omwaami Nasaae weeng'we, nimweehoya, eng'we neende abomu nyuumba 
cheeng'we. 

27Nae muteebiriraanga Omuleefi oli mu biko byeeng'we, olwohuba haba saali 
neende omukabo kwae kweene kwoosi oba obusiha bwae bweene. 

28“Nae hu buli njakamo y'emyaaka kidatu, munaleetaanga silala sy'ehumi sya 
buli siindu si mwahanyooleenge mu myaaka kyeene ekyo, mani mubitecheenge 
mu biko byeeng'we. 

29Mani Abaleefi, olwohuba babula omukabo kwaabwe kweene oba obusiha 
bwaabwe bweene, neende bawalukeendwa, neende bamulehwa neende abahasi 
bafwiirwe, abali mu biko byeeng'we, bachia ohubilichaanga beekuta; mani 
Omwaami Nasaae weeng'we anyala ohuberesa eng'we ehabi mu buli siindu si 
muhola. 

Amalako Kohubiri 15 

Omwaaka kwa hataanu-na-habiri 
(Lef 25:1-7) 

1“Buli myaaka kitaanu-na-kibiri nikyahawecheenge, muhoyere 
ohuleheraangamo abaandu ba mubaanja amakobi. 

2Yino niyo engeri yi munaholereengemo: buli muundu onabecheenge neende 
omuundu y'abaanja, anamulehereengemo esiindu si yamweeyosa; haba 
sanabanjeenge owaasye oba mwanaang'ina, olwohuba Omwaami mweene niye 
olagiire ohuleherwamo. 

3Bawalukeendwa, munyala ohubabaanja, nae buli siindu syeeng'we esiri neende 
bamwaanamao, muchia ohubaleheraangamo. 

4Nae abulao omuundu onabecheenge omumanani mweeng'we (olwohuba 
Omwaami achia ohubaberesa ehabi mu syaalo si Omwaami Nasaae weeng'we 
ali ohubaberesa ohuba esyeeng'we). 

5Sino syahabaholerwe sa nikali mbwe mweedinya ohuwuliraanga Omwaami 
Nasaae weeng'we, haandi nimwehaliirisa bulai ohwooseresaanga amalako kano 
koosi, ka ndi ohubalagira enyaanga yino. 

6Olwohuba Omwaami Nasaae weeng'we achia ohubaberesa ehabi, ebyaalo 
biingi binabeyoolaangaho, nae eng'we haba simuchia ohwewolaanga; haandi 
muchia ohutukaanga ebyaalo biingi, nae haba sibichia ohubatukaanga daawe. 

7  “Nae nimunabecheenge neende omuundu mumanani, mulala hu beebulanwa 
beeng'we, oli mu siko syeeng'we syoosi esiri mu syaalo si Omwaami Nasaae 
weeng'we ali ohubaberesa, haba mutamuchuunianga omwooyo oba muhaya 
ohumuhoonya, 

8ohutusaho mumukwiireenge esisa, mani mumweeyosa buli siindu sy'aba 
n'adaha. 

9Mweehalirise bulai muhaye ohubaasa mu myooyo kyeeng'we muti, ‘Omwaaka 
kwa hataanu-na-habiri okwohuleheramo amakobi kuli aambi,’ mani mwaaba 
neende obwaalaba eyiri bamwaanamao, mwaahaya ohumweeyosa esiindu 

syoosi si aba n'adaha. Aba achia ohulirira Omwaami mani aboolobye. Sino siba 
sichia ohubabeera esibi. 

10Mumweyoseenge neende omwooyo mulala, ataali ohulirikana hwoosi, 
olwohuba Omwaami Nasaae weeng'we aba achia ohubaberesa ehabi mu buli 
mulimo kweeng'we neende buli siindu si munaholeenge. 

11 Olwohuba abamanani haba sibahawe hu syaalo, sakira mbalagira endi 
mutahayaanga ohuhoonya abanaluyia beeng'we, abaandu bali mu saando 
neende abamanani bali mu syaalo. 

Engeri y'ohuyiriramo abawaambe 
(Hut 21:1-11) 

12  “Nibabakusaanga Omuibburania waasyeeng'we, omusaacha oba omuhasi, 
achia ohubahalaabaniraanga embaka y'emyaaka kisaasaba, nae mu mwaaka 
kwa hataanu-na-habiri, muchia ohumulehaanga aba omulehuule mani awaao. 

13Nae nimumuleha yaaba omulehuule, mutamulehaanga awaao amahono 
mahaya. 

14Mumubechaanga ebiindu neende omwooyo mukabi nimutusa hu byaayo 
byeeng'we, hu byohulya byeeng'we neende hu fiini yeeng'we, ohuchianakana 
koti lu Omwaami Nasaae weeng'we aba n'ababerese ehabi, mani mwesi 
mumubereseenge. 

15Mwiichuliseenge muti mwesi mwaliho abawaambe mu syaalo sya Misiri, mani 
Omwaami Nasaae weeng'we yabanunula; sakira mbalagira sino enyaanga yino. 

16Nae omuwaambe oyo n'ababoolera ati, ‘Haba siinja ohuhutulaho mbweeo,’ 
olwohuba yahuheera alala neende abomu daala lyao, haandi aholeganaanga 
naawe bulai, 

17oba onamuyiraanga amwiingira w'enyuumba yao, mani omufudula ohutwi. 
Aba achia ohudoong'a naali omuwaambe wao endaalo choosi. Omuwaambe 
muhasi otadaha ohuwaao yesi omuyiraanga mu ngeri nasilala eyo. 

18Lehe ohubaasa muti sidinyu muno ohuleha omuwaambe yaabeera elalira 
omulehuule, olwohuba hulw'embaka y'emyaaka kisaasaba, abeere 
n'ahalaabanira esituundu sy'omusaara kw'omuhalaabani mupaangise. Sakira 
Omwaami Nasaae weeng'we achia ohubaberesa ehabi mu buli siindu si 
munaaholeenge. 

Eng'oombe neende amakoondi byaamberi ohwiibulwa 

19  “Buli bisolo bisaacha bitaangira ohwiibulwa eby'ebyaayo byeeng'we neende 
eng'oombe cheeng'we munabyaawuliraanga Omwaami Nasaae weeng'we. 
Eng'oombe surusi chitaangira ohwiibulwa echo, mutachilimyaanga, haandi 
amakoondi mamiiku kataangira ohwiibulwa ako, mutakabekaanga obwooya. 

20Munaliiraanga ebisolo ebyo mu moni w'Omwaami Nasaae weeng'we buli 
mwaaka abuundu yi Omwaami achia ohudoola. 

21Nae esisolo sinaabecheengeho obufwoolwa, nisiba esilema oba esiwofu, oba 
esiri neende obufwoolwa bw'amaani, haba mutasiyaaniraanga Omwaami 
Nasaae weeng'we. 

22Munasiliireenge mu biko byeeng'we, abalabisibwa neende abatalabisibwa 
nasilala banyala ohusilya koti lu bahalya emboongo oba esijusu. 

23 Ohutusaho mutalichaanga amabaanga kasyo; mukachuheenge hu loba koti lu 
mwahachuha amaachi. 

Amalako Kohubiri 16 

Esidyaalo sya Paasaka 
(Hut 12:1-20) 

1  “Muliindeenge omwoosi kwa Abbiibbu, haandi muholeenge Esidyaalo sya 
Paasaka eyiri Omwaami Nasaae weeng'we; olwohuba mu mwoosi kwa 
Abbiibbu, nikwo ku Omwaami Nasaae weeng'we yabatusiramo mu syaalo sya 
Misiri mu siro. 

2Muchia ohuchichaanga abuundu yi Omwaami yahadoole ohumwiinamiramo, 
mani muyaanire Omwaami esiyaanwa sya Paasaka ohutula mu byaayo 
byeeng'we oba mu ng'oombe cheeng'we. Muchia ohuhola Esidyaalo sya Paasaka 
ohwiisa oluyaali mu Omwaami Nasaae weeng'we. 

3Nimulya Esidyaalo sino, mutasiliiraangaho emigaati mibbaahe. Munamalaanga 
endaalo chitaanu-na-chibiri nimulya emigaati kitaali emibbaahe, koti lu 
mwahola nimutula mu syaalo sya Misiri nimubbibbirihana ohwiiruha. Mani mu 
bulamu bweeng'we bwoosi mwiichuliseenge oludaalo lu mwatuliraho mu 
syaalo sya Misiri. 

4Hulw'embaka y'endaalo chitaanu-na-chibiri, abuleo omuundu yeesi 
hweeng'we onabecheenge neende amamera mu nyuumba yae. Haandi enyama 
y'esisolo siitirwe koti esiyaanwa hu ludaalo lutaangira haba siyinaakoneenge 
ohwoola hu ludaalo luloondaho. 

5Esiyaanwa sy'Esidyaalo sya Paasaka mutasiholeraanga mu silala hu biko 
byeeng'we byoosi bi Omwaami Nasaae weeng'we achia ohubaberesa. 

6Nae musiholereenge abuundu yi Omwaami Nasaae weeng'we achia ohudoola, 
ohwiisa oluyaali mu liita lyae, eyo niyo yimwahayaanire esiyaanwa sya Paasaka, 
engoloobe elyuuba nilikwa, koti lu mwahola mu biha bi mwatuliramo mu Misiri. 

7Munasideheenge mani musiliira abuundu yi Omwaami Nasaae weeng'we achia 
ohudoola; nae echuli nibuhyeere, munakobolaangayo mu mayeema keeng'we. 

8Hulw'embaka y'endaalo chisaasaba, munalichaanga emigaati kitaabbaahirwe; 
nae hu ludaalo lwa hataanu-na-habiri, munebuusaanga ohwiinamira Omwaami 
Nasaae weeng'we; haandi simunaaholeenge emirimo hu ludaalo olwo. 

Esidyaalo sy'ekesa 
(Hut 34:22; Lef 23:15-21) 

9  “Munaabaleenge ejuma chitaanu-na-chibiri ohuchaakira mu biha bi 
mwachaakiraho ohukesa emwo mu ndalo. 

10Mani munaliindeenge Esidyaalo sy'ejuma eyiri Omwaami Nasaae weeng'we 
ohumwiisamo oluyaali neende esiyaanwa si mwedahiire abeene ohuchianakana 
neende ehabi chi Omwaami Nasaae weeng'we ababereese. 

11Haandi munasangaaliraanga mu moni w'Omwaami Nasaae weeng'we, eng'we 
alala neende abaana beeng'we basyaani neende abahaana, neende abahalaabani 
beeng'we basaacha neende abahasi, neende Abaleefi bamenya mu biko 
byeeng'we, neende bawalukeendwa, neende abaana bafwiirwe, alala neende 
abahasi bafwiirwe abali naang'we, abuundu yi Omwaami Nasaae weeng'we 
achia ohudoola, ohumwiinamiramo. 

12Mwiichuliseenge muti mwesi mwalichiingi abawaambe mu Misiri; mani 
mubone muti mudiira amalako kano. 

Esidyaalo sy'ebikaali 
(Lef 23:33-43) 

13  “Munaholeenge Esidyaalo sy'Ebikaali mu ndaalo chitaanu-na-chibiri, 
nimumalire ohubiiha emwo yeeng'we mu byaaki haandi nimumalire ohuhunya 
efiini yeeng'we. 

14Mani musangaalire alala neende abaana beeng'we basyaani neende abahaana, 
neende abahalaabani beeng'we basaacha neende abahasi, Abaleefi neende 
bawalukeendwa, neende abaana bafwiirwe, alala neende abahasi bafwiirwe 
abamenya mu biko byeeng'we. 

15Hulw'embaka y'endaalo chitaanu-na-chibiri, muchia ohuholaanga Esidyaalo 
sino eyiri Omwaami Nasaae weeng'we abuundu yi Omwaami yahadoole; 
olwohuba Omwaami Nasaae weeng'we achia ohubaberesa ehabi mu buli siindu 
si munanyooleenge neende mu buli mulimo ku munaholeenge, hu munyale 
ohusangaalira elalira. 

16“Abasaacha boosi abomu syaalo syeeng'we banachichaanga amahabi kadatu 
buli mwaaka ohwiinamira Omwaami Nasaae weeng'we abuundu yi Omwaami 
yahadoole, mu sidyaalo sya Paasaka, mu sidyaalo sy'Ekesa neende Esidyaalo 
sy'Ebikaali. Haba sibanaachicheenge mu moni w'Omwaami mahono mahaya. 

17Buli muundu anaayaaneenge koti lu anyala ohuchianakana neende ehabi chi 
Omwaami Nasaae weeng'we aba naamubereese. 

Ohuheenga emisaango hwadyeeri 

18“Munadooleenge abakayi neende abahunuufu baandi mu biko byeeng'we 
byoosi bi Omwaami Nasaae weeng'we ali ohubaberesa, ohuchianakana neende 
enono cheeng'we. Bachia ohuheengeraanga abaandu emisaango mu bwadyeeri. 

19Mutabechaanga abaandu babula obwadyeeri oba abakwiira abaandi 
nimuheenga emisaango; haandi mutafukiiriraanga ohulya asowa. Olwohuba 
ohulya asowa huwofusa omuundu mukesi, haandi huhyaamya emboosi 
ch'omuluungifu. 

20Buli ludaalo mwoomiirireenge hu bwadyeeri bwoong'ene, hu munyale 
ohuyiindira haandi mutuke esyaalo si Omwaami Nasaae weeng'we achia 
ohubaberesa. 

21  “Nimuba nimwoombahira Omwaami Nasaae weeng'we alutaari, 
mutataakaanga omusaala kw'ahalolero ha nasaae Asera aambi neende alutaari 
eyo. 

22 Haandi mutoombahaanga omunaara kw'amakina ohwiinamiramo banasaae. 
Omwaami Nasaae weeng'we haba s'abadaha. 

Amalako Kohubiri 17 

1“Mutayaaniraanga Omwaami Nasaae weeng'we eng'oombe oba ekoondi liriho 
obufwoolwa bwoosi oba esiindu syoosi esitaali esilai; olwohuba sy'omusiro 
eyiri Omwaami Nasaae weeng'we. 

2“Niyinabecheengeo omusaacha oba omuhasi mu biko byeeng'we bi Omwaami 
Nasaae weeng'we ali ohubaberesa, owonoona mu moni w'Omwaami Nasaae 
weeng'we, yafunaka endagaano yae, 

3mani yahalaabanira banasaae baandi haandi yabeenamira, oba elyuuba oba 
omwoosi oba ndala hu ng'ining'ini, mani yaayiingania amalako k'Omwaami. 

4Nibababooleraho haandi mwaasiwuliraho; muteebereseenge bulai bweene. 
Nae nisiba esyadyeeri ataali ohweteeba-teebanaho mbwe esiindu sy'omusiro 
siri siti syaholehanaho mu Yisiraeli, 

5mani omusaacha oyo oba omuhasi oyo oholere esiindu sibi esyo, 
mumutusaanga erwaanyi w'ebiruwa byeeng'we, mumuhuya neende amakina 
mumwiita afwa. 

6 Nae, achia ohwiitwaanga n'aliwo obuloli bw'abaandu babiri oba badatu. 
Omuundu yeesi ateetwaanga neende obuloli bw'omuundu mulala yeeng'ene. 

7 Abaloli abo nibo abanataangireenge ohumuhuya amakina k'ohumwiita, hu 
baandu badoong'ereo baandi bosi bamuhuya amakina. Mu ngeri yifwaana yityo, 
niyo yi munetusireengeho esyonoono esyo. 

8“Niyinaabecheengeo emisaango kiindi midinyu ekihira abakayi bomu biko 
byeeng'we ohuheenga, koti okw'ohuyiinganira emyaandu, oba 
okw'ohunyayaala abaandu oba emisaango kidiira hu butemo bw'ohwiita 
omuundu neende ohwiita omuundu ataali echoomo. Ao muba muchia 
ohusiingiraanga muchie abuundu yi Omwaami Nasaae weeng'we achia 
ohudoola. 

9Muba muchia ohuyiraanga omusaango okwo eyiri abalaamisi Baleefi, neende 
eyiri omukayi oli hu mulimo mu ndaalo echo, mani mubeteebaho engeri 
y'ohuheengeramo omusaango, mani bababoolera esyohuhola. 

10Munaholaanga ohuchianakana neende sibabaheengereo nimuli abuundu yi 
Omwaami yahabe n'adoolere. Mweehalirise ohuholaanga nimuchaanakana 
neende ebyo byoosi bibabalagiire. 

11Munafukiirireenge engeraka chi banaabe nibababereese, haandi 
ohuchianakana neende eheenga y'omusaango yi baheengereo. Mufukiirireenge 
ataali ohukaluuhana-kaluuhana hwoosi oba ohwehubbira olwaande lwoosi. 

12Omuundu yeesi onaholeenge esyeejo mani ahaya ohuwulira omulaamisi 
ohalaabanira Omwaami Nasaae weeng'we, oba otawulira omukayi, aba ahoyere 
ohufwa; mani mu ngeri eyo, muba muchia ohumalao esyonoono mu Yisiraeli, 

13Olwo abaandu boosi baba bachia ohuwuliraanga haandi batya, ahaya 
ohubahoo omuundu ohola esyeejo haandi. 

Ebilagiiriro bidiira hu mutuki 

14  “Nimwahoole mu syaalo si Omwaami Nasaae weeng'we sy'ababeresa, 
musituke haandi musimenyemo, mani mumale muboole muti, ‘Hweteereo 
omutuki koti ebyaalo biindi byoosi ebitwebodoohaanie’. 

15Mwehaliiriseenge mberi mubona muti oyo niye yi Omwaami Nasaae 
weeng'we yedooleere. Mutecheengeyo mulala hu banaluyia beeng'we. 
Mutadoolaanga omuteende ohubatuka, oyo otaali omunaluyia weeng'we. 

16Ohutusaho, omutuki haba s'ahoyere ohwenyoolera efaraasi nyiingi, oba 
yaateemaho ohukobosa abaandu mu Misiri hu anyale ohwemeeda ohunyoola 
efaraasi nyiingi, olwohuba Omwaami yababoolera ati, ‘Mutakobolangayo 
haandi.’ 

17Omutuki haba s'ahoyera ohudeehyaanga abahasi baangi, hu mwooyo kwae 
kuhaye ohutula hu Omwaami, haandi saahoyere ohuba omuyiinda muno naali 
neende efeesa neende esaabbu. 

18“Haandi niyeehala hu sisaala sy'obutuki syae, achia ohweyandiikira omweene 
amalako kano mu sitabo n'akatusa hu k'abalaamisi Baleefi. 

19Esitabo esyo sinabecheenge aambi nae ebiha byoosi, haandi anaasisomeenge 
endaalo ch'obulamu bwae bwoosi, hu anyale ohwiisaanga oluyaali mu 
Omwaami Nasaae wae, n'adiira emboosi choosi ech'amalako kano neende 
ebilagiro bino, haandi neende ohubyoseresaanga. 

20Omwooyo kwae kuhaye ohweeninisiraanga hu Baisiraeli baasye, haandi ahaye 
ohwebwaabaanga kata nabudiidi ebilagiro bino, oba yaabaaho neende 
ohwehubbira hwoosi; hu anyale ohuyiindira mu butuki bwae, omweene neende 
abaana bae, mu Yisiraeli. 

Amalako Kohubiri 18 

Omukabo kw'Abalaamisi 

1“Abalaamisi b'enono y'Abaleefi haba sibanabecheenge neende omukabo 
kw'eloba mu Yisiraeli; nae banaalicheenge hu biyaanwa bisaambirwa 
Omwaami, neende hu biyaanwa by'Omwaami biindi ebihoyerwa 
ohumuyaanirwa. 

2 Haba sibanabecheenge neende omukabo kw'eloba koti enono chiindi; 
Omwaami niye onabecheenge omukabo kwaabwe, koti lu yabasuubisa. 

3Mani kuno nikwo okunabecheenge omukabo kw'abalaamisi ohutula eyiri 
abaandu, ohutula eyiri abo abayaana ebiyaanwa, kata yahaba eng'oombe oba 
ekoondi. Banaabereseenge omulaamisi oluliho, esaya choombi neende 
amasoombo. 

4Abalaamisi munaababereseenge ebituundu bitaangira eby'ekesa lyeeng'we, 
eby'efiini yeeng'we neende eby'amafuta keeng'we, neende obwooya bu 
mutaangira ohubeka hu makoondi keeng'we. 

5Omwaami Nasaae weeng'we yabadoola ohutula hu nono choosi, ohweema mu 
moni wae haandi ohuhalaabaniraanga mu liita ly'Omwaami, omulaamisi neende 
abaana bae endaalo choosi. 

6“Buli Muleefi onadaheenge ohutula mu siko syeeng'we syoosi si yamenyamo 
mu Yisiraeli mwoosi, niyekoomba ohuchia abuundu yi Omwaami achia 
ohudoola, 

7achia ohuhalaabaniraanga mu liita ly'Omwaami Nasaae wae, koti Abaleefi 
baasye baandi boosi beema mu moni w'Omwaami. 

8Bananyoolaanga omukabo kw'ebyohulya kwaaka koti okwabaasye, 
n'otameedereho kwananyoleenge ohutula hu banaluyia bae. 

Ohulabula hudiira hu misiro ky'Abakafiiri 

9“Nimwahamale ohwiingira mu syaalo si Omwaami Nasaae weeng'we ali 
ohubaberesa, mutateemangaho ohuloondakana neende emisiro ky'abaandu 
bomu byaalo ebyo. 

10 Leha abuleo mulala hweeng'we onayaanengeyo omwaana wae musyaani oba 
omuhaana koti esiyaanwa sisaambwa oba omuundu yeesi hweeng'we aholaho 
eby'obulakusi neende eby'eloko. 

11 Abuleo omuundu weeboya eyiriisi, oba olaanga emisaambwa ky'abaandu 
bafwa. 

12Olwohuba omuundu ohola ebiindu bifwaana biti, aba ow'omufuto mu moni 
w'Omwaami, haandi Omwaami Nasaae weeng'we s'adaha abaandu bahola 
eby'emisiro bino. Sino nisyo esiri ohukera Omwaami Nasaae weeng'we 
niyeerusa abaandu bomu byaalo ebyo ohutula mu byaalo byaabwe eng'we 
nimubona. 

13Mubecheenge abeesikwa eyiri Omwaami Nasaae weeng'we. 

Esisuubise sy'ohutuma Omunabbi 

14“Ebyaalo bino bi muli aambi ohuyira mani mutuke, biwulirira mu balakusi 
neende abalosi; nae eng'we, Omwaami Nasaae weeng'we haba s'abafukiirira 
ohuholaanga mutyo. 

15  “Omwaami Nasaae weeng'we, yahabatusemo omunabbi oli koti ese, 
omwiibulanwa weeng'we mweene. Oyo niye yi muchia ohuwuliraanga, 

16koti lu mwasaba Omwaami Nasaae weeng'we hu ludaalo lu mwebuusira alala 
hu lugulu lwa Sinai. Mwaboola muti, ‘Leha huhaye ohuwulira ekono 
ly'Omwaami Nasaae weefwe haandi, oba ohubona omuliro kw'amaani kuno 
haandi, ataali ao huba huchia ohufwa.’ 

17Mani Omwaami niyamboolera ati, ‘Esiindu si baboolere esyo syadyeeri nisyo. 

18Njia ohubatusamo omunabbi oli koti ewe ohutula mu banaluyia baabwe; 
haandi njia ohumuberesa emboosi chaange. Achia ohulomalomaanga nabo buli 
siindu simulagira. 

19 Nae buli muundu otahafukiirireenge emboosi chi yahalomalomeenge mu liita 
lyaange, ese mweene niise owahamwoolobye. 

20Nae omunabbi wetuundula omweene ohulomalomaanga mu liita lyaange 
nitamulagiire ohulomaloma, oba olomaloma mu liita lya banasaae baandi, 
omunabbi oyo aba ahoyere ohufwa.’ 

21Nae nimuboola mu myooyo kyeeng'we muti, ‘Hunaamanye hutye emboosi chi 
Omwaami ataalomaloome?’ 

22Omunabbi n'alomaloma mu liita ly'Omwaami, mani bi alomaloma byaahaya 
ohweeholeha oba byaahaya ohwoolerera, emboosi chae echo Omwaami haba 
saaba n'achilomaloome. Omunabbi w'engeri eyo omweene aba yetuliiriise sa, 
sakira haba simuba muhoyera ohumutya daawe. 

Amalako Kohubiri 19 

Ebiko by'ohwiiruhiraangamo 
(Hub 35:9-34; Yos 20:1-9) 

1  “Omwaami Nasaae weeng'we niyahamale ohusihirisa ebyaalo byeene loba li 
Omwaami Nasaae ali ohubaberesa, mani mubituke haandi mumenye mu biko 
byaabwe neende mu nyuumba chaabwe, 

2muchia ohwedooleramo ebiko bidatu mu syaalo si Omwaami Nasaae weeng'we 
ali ohubaberesa ohutuka. 

3Muchia ohutereesa engira, mani mwaawulemo esyaalo si Omwaami Nasaae 
weeng'we ali ohubaberesa ohutuka sibeemo ebituundu bidatu, buli muundu 
onabecheenge niyeetere omuundu n'atachiririire anyale ohwiiruhira mu silala 
hu biko bidatu ebyo ohweewonia. 

4Omwiiti oneruhireenge mu silala hu biko bidatu bino mani awonia obulamu 
bwae, niye onaabecheenge niyeetere omuundu otaali omusuku wae 
n'atachiririire. 

5Esyohuboneraho, omuundu n'achia neende owaasye mu sichaha ohutema 
omusaala, mani eyaywa yae yaasabuha mu mwiini kwayo yaahuya owaasye oli 
aambi nae yaamwiita, omuundu oyo anyala ohwiiruhira mu silala hu biko bidatu 
ebyo mani yaawonia obulamu bwae. 

6Nae esiko nisiba silala syoong'ene, mani olukeendo lwaaba oluleeyi muno 
ohusyoolamo, omwiiho w'omuundu mufu odaha ohwetuunga yaaba neende 
etima yamwongaho n'amukiiya yamudiira yamuhuya mani yaamunyayaala, aba 
yeeta sa omuundu obulaho omusaango. 

7Mani sakira mbalagira endi, muchia ohwaawulamo ebiko bidatu. 

8Nae Omwaami Nasaae weeng'we naatakalasa enjaho ch'esyaalo syeeng'we, 
koti lu yechubira bakuuka yeeng'we, yaababeresa esyaalo syoosi si yasuubisa 
ohubaberesa. 

9Mwehaliirisaanga bulai ohudiira amalako kae, ka mbalagira enyaanga yino, 
nimuheera Omwaami Nasaae weeng'we haandi buli ludaalo mwaaholaanga 
by'adaha. Muchia ohumeeda ebiko bidatu biindi hu biko bidatu ebyo. 

10Muchia ohuhola mutyo hu baandu bataaliho omusaango bahaywe ohwiitwa 
mu syaalo si Omwaami Nasaae weeng'we ali ohubaberesa ohuba esyeeng'we, 
mani omusaango kw'ohwiidisa amabaanga kuhaye ohubabechaangaho. 

11“Nae omuundu nanasyuuleenge owaasye, mani amweliindirira hu ngira, 
amukwaaho, amwiita, mani yeeruhira mu biko bino, 

12ao abeemirisi b'esiko syaabwe baba bachia ohutumaanga abaandu bachia 
bamutusayo, mani bamudiisa mu mahono k'omwiiho w'omufu ohoyera 
ohwetuunga amabaanga k'omuundu yeetwa oyo, mani yeesi yeetwa. 

13Mutakwiiraanga omuundu mwiiti koti oyo esisa, nae mumwiiteenge 
mumumalao ohutula mu Yisiraeli, hu biindu biba binabachiiraanga bulai. 

Enjaho ehale 

14  “Mu busiha bu muchia ohunyoola mu syaalo si Omwaami Nasaae weeng'we 
ali ohubaberesa ohutuka, mumanyaanga muteeyakaangayo amakoonge 
k'enjaho ch'abaasyeeng'we ba musibiraane nabo, akataakwa neende abaandu 
ba hale. 

Ebidiira hu baloli 

15  “Omuloli mulala yeeng'ene haba sanaakereenge omusaango kuhira omuundu 
hulw'esibi, oba hulw'esiindu sibi syoosi si muundu aba naaholere. Omusaango 
kunomiisweenge neende abaloli babiri, oba badatu. 

16Niwiichuhana omuundu yeesi yaabachira owaasye bihaya, 

17abaandu batawuliirisania abo boombi baba banaachicheenge mu moni 
w'Omwaami, mani baheengerwa eyo omusaango eyiri abalaamisi oba abakayi 
banaabecheengeo ebiha ebyo. 

18Abakayi baba bachia ohuteeberesaanga bulai bweene, mani niwiichuhana 
baafuumbula bati aliwo hu abo otusire obuloli bw'obubacha, haandi yaayirisa 
owaasye bihaya, 

19munamubereseenge omuloli w'obubacha chana oyo esinyaaso si waasye oyo 
abeere naachia ohunyoola. Nimuhola mutyo humuba muchia ohweemalaho 
esyonoono esyo. 

20Abaandu baandi baba bachia ohuwuliraanga, mani batya bahaya 
ohuholaangaho esyonoono siri sityo ehabi liindi. 

21 Mutaboneraanga esiindu siri sityo esisa. Esinyaaso siba sinabechaanga mbwe 
obulamu butuungwa neende obulamu, emoni yituungwa neende emoni, eliino 
lituungwa neende eliino, omuhono kutuungwa neende omuhono, haandi mbwe 
ohukulu hutuungwa neende ohukulu. 

Amalako Kohubiri 20 

Ebidiira hu biita 

1“Nimuchia mu biita ohulwaania abasuku beeng'we, mani mwaabona efaraasi 
neende ebigaari neende eye hoongo ohuhira elyeeng'we, mutabatichaanga; 



436 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

olwohuba Omwaami Nasaae weeng'we, owabatusa mu syaalo sya Misiri ali 
naang'we. 

2Nimunaabecheenge aambi ohuchaaka ebiita, omulaamisi aneecheenge mberi 
alomaloma neende ab'amaye beeng'we. 

3Anaababoolereenge ati, ‘Wulire, eng'we Abaisiraeli, enyaanga yino muli aambi 
ohuchaaka ebiita nimulwaania abasuku beeng'we, nae mutawaamo omwooyo 
daawe, mutatya daawe, oba mwaateengerehaho, oba abasuku beeng'we 
batabatiisa daawe. 

4Olwohuba Omwaami Nasaae weeng'we niye ochia ohuba naang'we, niye ochia 
ohulwaania abasuku beeng'we, mani akere muyiingire.’ 

5Abahoongo b'eye lyeeng'we nabo banaateebeenge ab'amaye beeng'we bati, 
‘Ano yahabahoo omuundu obere huyahoombaha sa enyuumba njaaha naasisiiri 
ohuyiingisa? Leha akoboleyo engo wae, olwohuba anyala ohufwiira mu biita 
mani omuundu wuundi yaayiingisa. 

6Haandi bati ano yahabahoo omuundu oli neende endalo y'emisabbiibbu osisiiri 
ohulyaaho ebyaamo byayo? Leha akoboleyo engo wae, olwohuba anyala 
ohufwiira mu biita mani omuundu wuundi yaalya ebyaamo byayo. 

7Haandi bati ano yahabahoo omuundu opataane neende omuhasi, nae asisiiri 
ohumudeehya? Leha akoboleyo engo wae, olwohuba anyala ohufwiira mu biita 
mani omuundu wuundi yaamudeehya.’ 

8Haandi abahoongo b'eye bachia ohwemeeda ohuteebaanga ab'amaye abo bati, 
‘Ano yahabahoo omuundu otiire haandi oweeremo omwooyo? Leha akoboleyo 
engo wae, olwohuba anyala ohukera abaasye bosi baawaamo omwooyo.’ 

9Nae abahoongo b'amaye nibamala ohulomaloma neende ab'amaye, baba 
bachia ohudoolaanga abeemeresi b'amaye hu baba nibadoong'ere. 

10“Nimunaasudeenge aambi neende esiko ohusilwaania, mutangireenge mberi 
ohuberesa abasirimo ehabi y'ohwewaayo. 

11Nibanabakoboleengemo bati bafukiriire ohweyaanayo mani babeekulirao, 
abaandu boosi-boosi abasirimo baba bachia ohuyiikwaangwa ohubaholera 
emirimo neende ohubahalaabanira. 

12Nae nibahaya ohweyaanayo yi muli mani baheengao ohubalwaania, 
munebodohanienge esiko esyo neende amaye keeng'we. 

13Nae Omwaami Nasaae weeng'we nanaafukirireenge ohuwaamba esiko esyo, 
mwiiteenge abasaacha basirimo boosi. 

14Nae abahasi, abaana bayere, eng'oombe neende buli siindu siri mu siko esyo, 
mubiyireenge koti ebipeeye biba ebyeeng'we. Muchia ohusangaaliraanga mu 

biindu bipeeye by'abasuku beeng'we ebyo, bi Omwaami Nasaae weeng'we 
ababereese. 

15Munaholeenge mutyo eyiri ebiko byoosi ebiri eyale muno naang'we, ebitaali 
ebiko byomu byaalo bi muchia ohumenyamo bino. 

16“Nae nimunawaambeenge ebiko biri mu syaalo si Omwaami Nasaae weeng'we 
ali ohubaberesa musituke, mutalehaangao esiindu syoosi siyeera nisisiiri 
esilamu. 

17Nae munasihirisireenge elalira buli baandu: Abahiiti neende Abaamoori, 
Abakanani neende Abaperisi, Abahiifi neende Abayebbusi, koti lu Omwaami 
Nasaae weeng'we abalagiire. 

18Mubeeteenge bahaye ohukeraanga nimuhola ebiindu bibi ohuchianakana 
neende emisiro ky'esifwaabi kyoosi nibahalaabanira banasaae baabwe, mani 
mwonoona eyiri Omwaami Nasaae weeng'we. 

19“Nae nimwebodoohania esiko ohumala embaka hoongo, nimusilwaania hu 
musiwaambe. Mutasihirisaanga emisaala kyasyo nimukyasyaaka neende 
eyaaywa; olwohuba munyala ohuchilyaaho ebyaamo, sakira mutakitemaanga. 
Emisaala kyomu ndalo haba si baandu, sakira mutakisihirisaanga. 

20Nae emisaala kyoosi ki mumanyire muti sikyaamaho ebyaamo, munyala 
ohukisihirisa mani mwaakitema-tema, mwakyoombahira ebiindu bi mudaha 
ohulwaanisira esiko esyo esiri ohubalwaania olwoola lu mwahasiwaambire. 

Amalako Kohubiri 21 

Ebidiira hu misaango ky'obutemo kitayaaswa kyaawa 

1“Niwiichuhana mu syaalo si Omwaami Nasaae weeng'we ali ohubaberesa 
ohusituka, mwanyoolamo omuundu yeeterwe n'ali mu ndalo oba n'akonere hu 
ngira, nae omuundu amwiitire haba samanyihaane, 

2ao abeemeresi beeng'we neende abakayi beeng'we banachichaanga mani 
bapiime obuleeyi ohutula hu mulaambo ohwoola hu biko byebodoohaanieo. 

3Abeemeresi b'esiko sihira ohuba aambi neende omulaambo kw'omuundu 
yeeterwe banaayireenge esurusi njere eyisisiiri ohuholaho omulimo haandi 
eyisisiiri ohuhweesaho ekoombo. 

4Mani abeemeresi b'esiko esyo banaayireenge emoosi eyo mani beehirira mu 
hooho lirimo amaachi kahulukusa, elitalimwaangaho oba lyataakwamo. 
Banaafunakireenge ekosi ly'emoosi eyomu hooho elyo. 

5Nae abalaamisi, abaana ba Leefi bachia ohuchichaanga eyo bosi, olwohuba abo 
nibo ba Omwaami Nasaae weeng'we yadoola ohumuhalaabanira haandi 

ohuberesa ehabi mu liita ly'Omwaami. Nibo abanahengeengeo obusoolo 
bw'abaandu bayiingana neende abalwaanakana. 

6Abeemeresi boosi abomu siko sihiramo ohuba aambi neende omulaambo 
kw'omuundu yeetwa banesaabireenge amahono kaabwe hu ng'oombe yi 
bafunakira ekosi mu hooho. 

7Bachia ohuboolaanga bati, ‘Amahono keefwe haba sikeedisa amabaanga kano, 
haandi haba sihumanyireho owamutemula. 

8Ewe Omwaami, kwiira esisa abaandu bao Abaisiraeli ba wanunula, mani ohaye 
ohubataaho omusaango kw'ohutemula omuundu otaaliho omusaango.’ 

9Mani nimunaholeenge ebyo byoosi bi Omwaami aba naadaha, 
munetusaangaho omusaango kw'obutemo. 

Ebidiira hu bahasi bawaambiirwe mu biita 

10“Nimunachicheenge mu biita ohulwaania abasuku beeng'we, mani Omwaami 
Nasaae weeng'we yaakera mwaayiingira, mani mwaabawaamba, 

11nae mwaabona mu bawaambe abo omuhasi aboneha bulai, mani 
mwamwekoomba, haandi mwaadaha ohumudeehya, 

12muba munaamubukuleenge mumuyira engo weeng'we. Omuhasi w'engeri eyo 
ahoyere ohwebekaangaho efwiiri haandi yeededaho amadete kosi. 

13Ahoyere haandi ohwefwaalulaangaho engubo chi yawaambirwamo, mani 
adoong'a naali mu nyuumba yeeng'we. Anaalireenge laatang'ene neende ng'ina 
ohumala embaka y'omwoosi mulaamba. Naamalire atyo, hu bulaanu muba 
munyala ohuba alala nae, mani yeeholera elalira omuhasi weeng'we. 

14Nae nimubona muti haba saabasangaasa, muba munamulehaanga achia 
yaadaha. Nae mutamukusaangamo eseende, oba mwaamuyira koti 
omuwaambe, olwohuba mwamuloongoyasa. 

Ebidiira hu busihirano bw'omwaana musyaani waamberi 

15“Omusaacha naaba neende abahasi babiri, omuheerwa neende omusyuule, 
mani boombi bamwiibulira abaana, omuheerwa neende omusyuule, nae 
omwaana musyaani otaangira ohwiibulwa yaahaya ohuba omwaana w'omuhasi 
muheerwa, 

16omusaacha oyo naanoleenge ohulaamira abaana bae ebiindu, haba 
saanaholeenge omwaana w'omuhasi muheerwa ohuba owaamberi mu 
bweyaango bw'omwaana waamberi mweene, yi muhasi musyuule yeebula. 

17Ohutusaho anafukirireenge ati omwaana w'omuhasi musyuule niye omwaana 
waamberi, mani aberesa omwaana oyo omukabo kwae amahabi kabiri, 

okw'ebiindu byae byoosi, olwohuba niye omwaana otaangira ohutula mu maani 
kae. Sakira obusiha bw'omwaana waamberi bwae nibwo. 

Ebidiira hu mwaana musyaani mujeemu 

18“Omuundu naanabecheenge neende omwaana wae musyaani w'omutwe 
mwoomu haandi ow'esireka, otawulira laatang'ene oba ng'ina, kata neende 
bahamukolola batye, 

19ao abeebusi bae banaamuyireenge eyiri abeemirisi bomu siko syae, mu siruwa 
sy'esituundu si yamenyamo. 

20Bachia ohubooleraanga abeemirisi b'esiko syae abo bati, ‘Omwaana weefwe 
wuno w'omutwe mwoomu haandi w'esireka niye, mani haba saatuwuliraanga 
daawe. Wokuliira haandi mumeesi niye.’ 

21Abasaacha bomu siko esyo boosi baba bachia ohumuhuyaanga amakina 
bamwiita. Mani buli muundu oba anasiwuliraanga mu Yisiraeli aba 
anaatichaanga. 

Amalako kaandi kadiira hu biindu bitaali nasilala 

22“Omuundu n'anaholeenge esyonoono esikera yeetwa, mani yeetwa 
niyaniihwe hu musaala, 

23mutalehaanga omulaambo kwae kukona hu musaala ohwo esiro syoosi, nae 
mumusiheenge oludaalo lweene olwo, olwohuba omuundu omikirwe aba 
yebwaabwa neende Nasaae. Mutaleetaanga omufuto mu syaalo syeeng'we si 
Omwaami Nasaae weeng'we ali ohubaberesa ohuba esyeeng'we. 

Amalako Kohubiri 22 

1  “Mutabonaanga eng'oombe yo wasyeeng'we oba ekoondi lyae nibikota, mani 
mwaabileha sa byaawaao. Muhoyere ohubikobosaanga eyiri omweenebyo. 

2Nae omweenebyo naataali aambi naang'we, oba nimutaamumanyire, 
mubiyireenge engo weeng'we mani mubiliindira eyo ohwoola lu mweenebyo 
abikoonyera, hu mwaamukobosera. 

3Munaholeenge nasilala mutyo nimunyoola esuhiri yae niyikotere; oba 
nimunyoola engubo yae niyikotere; mutahayaanga ohudeebayo. 

4Mutabonaanga esuhiri yo wasyeeng'we oba esurusi yae niyikwiire hu ngira, 
mani muyibitaho sa muhaya ohuyihoonya. Muhoyere ohuyihoonya yaasiingira. 

5“Abahasi haba sibafukiirirwa ohwefwaala ebyefwaalo by'abasaacha, oba 
abasaacha ohwefwaala eby'efwaalo by'abahasi. Olwohuba esiindu siri sityo 
sy'omusiro nisyo eyiri Omwaami Nasaae weeng'we. 

6“Nimunanyooleenge esiyu sy'eyoni hu musaala kwoosi oba hu loba, nisirimo 
obwaana oba amaki, neende ng'ina nilikonere hu bwaana oba hu maki, 
mutayiraanga eyoni elyo neende obwaana bwaalyo. 

7Munyala ohuyira obwaana nae mwaalehuula ng'ina lyaabburuha lyaawaao, hu 
biba binabachiira bulai haandi muyiindire muno. 

8“Nimwoombahaanga enyuumba njaaha, mutechaanga esichafu hu sirama, hu 
muhayeenge ohuba neende omusaango omuundu niyaanuha yaatula hu sirama 
esyo yaakwa aasi. 

9  “Mutataakaanga esirime siindi mu ndalo yeeng'we y'emisabbiibbu, nimuhola 
mutyo, haba simunafukirirweengwe ohuyira esyaamwo syoosi Abuundu 
Woolerefu, ebyaamo by'esirime si muba ni mwataaka esyo neende ebyaamo 
by'emisabbiibbu chana. 

10Mutalimisiryaanga endaawu neende esuhiri hu koombo lala. 

11Mutefwaalaanga engubo yi basonera obuwuusi bw'obwooya bw'amakoondi 
alala neende obuwuusi buundi. 

12  “Munaasoneenge ebijweenge hu sonda chine ch'engubo cheeng'we chi 
mwefwaala. 

Amalako kadiira hu huba alala hulai hw'abasaacha neende abahasi 

13“Omusaacha n'anadeehyeenge omuhasi, mani yaaba alala nae, nae luunyuma 
yaamwebwaaba, 

14haandi yamutaaho omusaango n'amulomalomaho bubi, yamutaaho eliita bi 
n'amudiisa esoni, n'aboola ati, ‘Ndayira omuhasi wuno, nae nindaba alala nae, 
ndanyoola endi bali nibamala ohumutusamo omubiri,’ 

15laatang'ene neende ng'ina muhaana oyo banaabukuleenge esuuka liriho 
amabaanga li beeyalisaho hu ludaalo lw'ohudeehisania mani baliyira 
balyeekesa abeemeresi b'esiko esyo, abuundu yi baheengeramo emisaango, 
akeekesa kati yali n'asisiiri ohumanyaho eby'abasaacha. 

16Laatang'ene muhaana anaboolereenge abeemeresi ati: Ndaberesa omusaacha 
wuno omuhaana waange amudeehye, nae bulaanu amwebwaabire. 

17Haandi bone, anyaasire eliita lyae n'aboola ati, ‘Haba sindanyoolaho mu 
muhaana wao wuno omubiri.’ Nae bone, lino nilyo esuuka li bakonaho hu 
ludaalo lu badeehisanisiria, elyeekesa liti yaali n'asisiiri ohweeyalisaho neende 
omusaacha yeesi. Baba bachia ohwaalaanga esuuka elyo mu moni w'abeemeresi 
b'esiko esyo, 

18mani abeemeresi abo badiira omusaacha chana oyo bamunaala embooko. 

19Haandi baba bachia ohumutungyaanga ebituundu emia ndala by'efeesa, mani 
baabiberesa laatang'ene muhaana oyo. Olwohuba anyaasire eliita ly'omuhaana 
wa Yisiraeli. Omuhaana oyo haandi aba chia ohuchiiririraanga ohuba omuhasi 
wae ataali ohwiiruswaho yaawaao mu bulamu byae bwoosi. 

20Nae niwiichuhana byaaba ebyadyeeri biti omuhasi oyo yali niyamala 
ohuwaamo omubiri, 

21baba banaamuyireenge mu lwaanyi lwa laatang'ene mani abasaacha bomu 
siko esyo bamuhuyira eyo n'amakina bamwiita, olwohuba yahola esiindu 
sy'esoni mu Yisiraeli. Yahola obucheke n'asisiiri mu nyuumba ya laatang'ene. 
Muholeenge mutyo, humuba muchia ohweetusaangaho esyonoono esyo. 

22“Omusaacha n'anadiirweenge naakona omuhasi w'omusaacha wuundi, 
boombi baba bahoyere ohwiitwa, omusaacha okonere omuhasi oyo, alala 
neende omuhasi yi bakonere mweene, munyale ohweetusaangaho esyonoono 
esyomu Yisiraeli. 

23“Naabaao omuhaana osisiiri ohumanyaho eby'abasaacha, mani omusaacha 
yaamubukaana mu siko yaakona nae, muba muchia ohubatusaanga erwaanyi 
w'esiruwa sy'esiko esyo, mubahuye amakina boombi mubeete bafwe. 

24Boombi banaatusweenge erwaanyi w'esiruwa sy'esiko esyo, mani 
mubahuyireeyo amakina mubeeta. Omuhaana w'engeri eyo anaafwiicheenge 
olwohuba haba si yoobba embuungu koti lu yali n'ali mu siko esyo. Nae 
omusaacha chana nae anaafwiicheenge olwohuba mbwe yakona omuhasi 
w'omusaacha wuundi. Nimuhola mutyo humuba muchia ohweetusaangaho 
omusaango okwo. 

25“Nae omusaacha nanaakwiicheenge hu muhaana wanjuulwe mu siino, mani 
amukona hulw'amaani, ao omusaacha w'engeri eyo yeeng'ene niye oba ahoyera 
ohwiitwa yeeng'ene. 

26Nae haba mutaholaangaho esiindu syoosi hu muhaana yi baba nibakonere 
hulw'amaani oyo olwohuba sibulao esyonoono syoosi si aba naaholere 
esihoyera esibonereso sy'ohwiitwa. Olwohuba omusaango kuno kuli koti 
okw'omuundu oseeta owaasye mani yaamwiita. 

27Olwohuba yamukwaaho neende amaani, nae kata neende omuhaana 
mwanjulwe niyoobba embuungu n'adaha obuhoonyi, abulao omuundu yeesi 
owamwaabina. 

28  “Nae omusaacha nanaakwiicheenge hu muhaana osisiiri ohumanyaho 
eby'abasaacha, yaamukona hulw'amaani, mani babanyoola, 

29ao omusaacha omukwiireho oyo aba anaabecheenge laatang'ene muhaana 
chana oyo ebituundu by'efeesa amahumi kataanu, mani omuhaana oyo amala 

aba omuhasi wae. Haandi olwohuba mbwe yamutusamo omubiri, haba saanyala 
ohumwiirusa yaawaao mu bulamu bwae bwoosi. 

30  “Omusaacha haba saafukiirirwa ohubukula oba yaakona omuhasi wa 
laatang'ene. 

Amalako Kohubiri 23 

Abaandu batafukiirirwa mu muhung'aano kw'abaandu b'Omwaami 

1“Omusaacha yeesi owalooywa oba yi baheengaho obusaacha haba 
saafukiirirwa ohuba mu muhung'aano kw'abaandu b'Omwaami. 

2“Omwaana w'enda y'esiimba haba saafukiirirwa ohwiingira mu muhung'aano 
kw'abaandu b'Omwaami. Kata ohwoola hu lwiibulo lw'ehumi, abeechuhulu bae 
haba sibafukiirirwa ohwiingira mu muhung'aano kw'abaandu b'Omwaami. 

3  “Abulao Omumooni oba Omumoabbu ofukiirirwa ohwiingira mu 
muhung'aano kw'abaandu b'Omwaami, ohwoola hu lwiibulo lw'ehumi. Abulao 
omuundu waabwe ohoyere ohwiingira mu muhung'aano kw'abaandu 
b'Omwaami endaalo choosi. 

4 Olwohuba bahaya ohubaakaanira mani baababeresa ebyohulya neende 
amaachi k'ohung'wa nimwali nimuli hu lukeendo lweeng'we ohutula Misiri. 
Ohumeeda hu esyo, bakuliirira Bbalamu omwaana wa Bbeori ohutula Petoori 
mu syaalo sya Mesopotamia ohubabwaaba. 

5 Nae Omwaami Nasaae weeng'we yahaya ohuwulira ebya Bbalamu. Nae 
Omwaami Nasaae weeng'we mu siha syohubabwaaba, yababeresa ehabi, 
olwohuba Omwaami Nasaae weeng'we yabaheera. 

6Mu bulamu bweeng'we bwoosi, haba mutakoonyaangaho omuleembe nabo oba 
kata mubahoonyaho ohuba bulai. 

7“Mutasoolaniaanga Abaedomu, olwohuba beeho beeng'we nibo; oba Abamisiri, 
olwohuba mwabaaho abawaambe mu syaalo syaabwe. 

8Abeechuhulu baabwe ab'olwiibulo lwohudatu ba baheebule banyala 
ohwiingira mu muhung'aano kw'abaandu b'Omwaami. 

Ohuhola ekaambi ya ab'amaye yibe enyoonjo 

9“Nimuchia ohuseeta abasuku beeng'we nimuli mu kaambi, mwebwaabeenge 
buli siindu sibi. 

10“Niwiichuhana wabao omuundu mweeng'we oloota esiro ati yeyaliise 
n'omuhasi mani yeyinyaalaho amaanyi k'esisaacha, anaatusweenge erwaanyi 
w'ekaambi, abe eyo ahaya ohwiingira mu kaambi. 

11Nae engoloobe niyoola, omweene aba achia ohweyoka, hu bulaanu elyuuba 
nilikwa, anyale ohwiingira mu kaambi. 

12“Munabecheenge neende abuundu erwaanyi w'ekaambi yi munachicheenge 
ohwehoonya esibakala. 

13Munabecheenge neende olusaala lu, nimumala ohwehoonya esibakala 
erwaanyi w'ekaambi, munehonyereenge ohuyaba eliina, mani mubuka eloba 
elyohu bunyaka obwo. 

14Olwohuba Omwaami Nasaae weeng'we ang'alaalaanga mu kaambi yeeng'we 
n'abawonia haandi naakera nimuyiingira abasuku beeng'we. Sakira ekaambi 
yeeng'we yihoyere ohuba enyoonjo, Omwaami ahaye ohubona obunyaka 
bweeng'we, mani abafudatiire. 

Amalako kadiira hu biindu bitaali nasilala 

15“Omuwaambe wiruuhe hu mwaami wae niyeecha yi muli ohumukayirira, 
mutakobosaanga eyiri omwaami wae oyo. 

16Omuwaambe oyo ahoyere ohumenyaanga naang'we abuundu 
yaanedoolereenge omweene mu silala hu biko byeeng'we, syaaba n'adahire 
muno, haandi mutamuyiraanga bubi. 

17 “Saahoyere ohubechaangao mu Yisiraeli omuhasi oba omusaacha ohola 
obucheke bwomu nyuumba ya Nasaae. 

18Mutaleetaanga mu nyuumba y'Omwaami Nasaae weeng'we eseende chi 
muhasi oba omusaacha anyoolere mubucheke. Omusaara kw'embwa kwosi 
mutakuleetaanga eyiri Omwaami ohwooseresa obweyamo bweeng'we. 
Olwohuba bino byoombi by'omusiro eyiri Omwaami Nasaae weeng'we. 

19 “Nimweeyosa abasyeeng'we eseende oba ebyohulya, oba esiindu syoosi 
esiriho engaanga, mutabatusaangaho engaanga. 

20Nae eyiri omuteende, munyala mwaamutusaho engaanga. Eyiri Omuisiraeli 
waasyeeng'we, mutamutusaangaho engaanga; hu Omwaami Nasaae weeng'we 
anyale ohubaberesa ehabi mu buli siindu si muhola mu syaalo si muchia 
ohwiingiramo musituke. 

21  “Nimuhola esyeeyamo eyiri Omwaami Nasaae weeng'we, mutahayaanga 
ohusyoseresa. Olwohuba Omwaami Nasaae weeng'we siyahahaye ohuhuteeba 
ebidiira hu syeeyamo esyo, mani syahahwekaluuhanire syaaba esyonoono yooli. 

22Nae nimuhaya ohweeyama, haba simunabecheenge neende esyonoono syoosi. 

23Mweehalirise bulai mani mwooserese ebyeeyamo byeeng'we bi mwasuubisa 
neende eminwa kyeeng'we. Olwohuba abeene niing'we abeeyama neende 

omwooyo mulala eyiri Omwaami Nasaae weeng'we esyo, si mwasuubisa neende 
eminwa kyeeng'we. 

24“Nimuchichaanga mu ndalo y'emisabbiibbu yo wasyeeng'we, munyala ohulya 
emisabbiibbu kyoosi-kyoosi ki mudaha, nae mutatechaangaho ekiindi mu 
sikiingiro syeeng'we. 

25Nimuchichaanga mu ndalo y'engaano yo wasyeeng'we, munyala sa ohwaakula 
amatwi kayo neende amahono, nae mutakesaanga engaano yae neende engeso. 

Amalako Kohubiri 24 

Ohulehanira elalira neende ohudeehisania ehabi liindi 

1  “Omusaacha n'adeehya omuhasi, nae omuhasi oyo yaahaya ohumusangaasa, 
olwohuba amubweeneho esiindu sitaali silai, omusaacha w'engeri eyo achia 
ohumwaandiikiraanga ebbarwa yohulehanira elalira, amudiisa mu mahono 
mani amwiirusa ohutulira elalira mu daala lyae. 

2Omuhasi oyo naanaatuleenge mu daala lyae, anyala ohuchia yaadeehera 
omusaacha wuundi. 

3Nae niwiichuhana omusaacha wae wohubiri oyo yaafwa oba yaamuhaya, 
omuhasi oyo aba haandi anandiikirweengwe ebbarwa yohulehanira elalira 
adiiswa mu mahono, mani yeeruswa ohutula mu daala omwo. 

4Nibyoola ao omusaacha wae wataangira ohumudeehya, mani yaamwiirusa, 
haba saaba ahoyera ohumudeehya yaaba omuhasi wae haandi. Omuhasi 
w'engeri eyo aba amalire ohunyaaswa; olwohuba ohumudeehya haandi, siba 
siri esy'omusiro eyiri Omwaami. Mutaholaanga esyonoono sifwaana sityo mu 
syaalo si Omwaami Nasaae weeng'we ali ohubaberesa musituke. 

Amalako kadiira hu biindu bitaali nasilala 

5“Omusaacha n'aba hu yahadeehya sa ati, haba s'ahoyeere ohuchia neende 
amaye mu biita, oba yaayirwa ohuhola emirimo ky'amaani kiindi. Ahoyere 
ohulehaangwa aba mu daala lyae ohumala embaka y'omwaaka mulala, 
niyesangaasa neende omweeya wae. 

6“Abulao omuundu onasingeenge olukina oba eesyo; olwohuba siba siri koti 
ohusiinga obulamu bweene. 

7  “Omuundu yeesi okosao Omuisiraeli waasye, mani yaamwehoonyera koti 
omuwaambe, oba yaamukusa, ahoyere ohwiitwaangwa, hu munyala 
ohweetusaho esyonoono esyo. 

8  “Obulwaae bw'ebigeenge nibunaabadiireenge, mwehaliiriseenge bulai muno 
ohwooseresa buli siindu si balaamisi Baleefi bababoolera; koti lu ndabalagira. 
Muhoyere ohuloondakanaanga neende engeraka chi ndababeresa. 

9 Mwiichulise si Omwaami Nasaae weeng'we yahola hu Miriamu nimuli hu 
lukeendo lweeng'we ohutula Misiri. 

10  “Nimuneyoseenge owaasyeeng'we esiindu syoosi, mutachichaanga mu 
nyuumba yae ohumutusaho ebburungeete lyaaba naasiingire. 

11Yemeenge sa erwaanyi, mani omuundu yi weyosere oyo omweene ahuleetera 
esiindu syaaba naasiingire. 

12Nae niwiichuhana byaaba mbwe owaasyeeng'we oyo omumanani niye, 
mutahayiraanga hu siindu syaaba naasiingire ohwoola hu ludaalo luloondaho. 

13Mumukobosereenge engoloobe anyala ohulyebwiiha esiro, niliri 
ebburungeete, mani ahusabira ehabi. Sino sinaabecheenge esiindu siluungifu 
mu moni w'Omwaami Nasaae weeng'we. 

14  “Mutabechaanga abalyaanga eyiri abamanani neende abo abali mu ngisa ba 
mupaangisa, kata ayahaba Omuisiraeli oba mulala hu bawalukeendwa bomu 
syaalo syeeng'we, abamenya mu biko byeeng'we. 

15Munaamubecheenge omusaara kwae buli ludaalo lu ahalaabaniire elyuuba 
nilisisiiri ohukwa (olwohuba mumanani, sakira nikwo kwaaba niyesuubiire). 
Nae niwiichuhana waahiinda ohumuberesa omusaara kwae, aba achia ohulirira 
Omwaami n'ahufwaambya, mani amasika kae ako kakere ebiindu bihuchiire 
bubi. 

16  “Abeebusi sibahoyere ohwiitwaangwa hulw'emisaango ki baana baabwe 
baholere, oba abaana ohwiitwa hulw'emisaango ky'abeebusi baabwe; buli 
muundu aneetweenge ohweema hu byonoono byae. 

17  “Mutadoondobaniaanga eheenga y'omusaango kwa walukeendwa oba okwa 
mulehwa, oba batabasiingiraanga ebyefwaalo by'omuhasi mufwiirwe. 

18Nae mwiichuliseenge muti mwesi mwaliho abawaambe mu syaalo sya Misiri, 
mani Omwaami Nasaae weeng'we yabanunula ohutula eyo; sakira mbalagira 
ohuhola sino. 

19  “Nimukesa emere mu ndalo cheeng'we, mani mweebirira engaano yi 
mukesere mu ndalo, mutakaluhaangayo ohuyitusayo. Engaano eyo 
yinaabecheenge eya bawalukeendwa, bamulehwa, neende abahasi bafwiirwe. 
Mani Omwaami Nasaae weeng'we aba achia ohubaberesaanga ehabi mu buli 
siindu si munaaholeenge. 

20Nimunoka ebyaamo by'emiseituuni kyeeng'we, mutakobolaangayo haandi 
ohunoka hu masaga kadoong'ereho ebyaamo. Ebyaamo bidoong'ereho ebyo 
binaabecheenge ebya bawalukeendwa, bamulehwa neende abahasi bafwiirwe. 

21Nimunoka emisabbiibbu mu ndalo cheeng'we, mutakobolaangayo 
ohudooleresa ekidoong'eremo; kinaabecheenge ekya bawalukeendwa, 
bamulehwa, neende abahasi bafwiirwe. 

22Mwiichulise muti mwesi mwaliho abawaambe mu syaalo sya Misiri; sakira 
mbalagira ohuholaanga sino. 

Amalako Kohubiri 25 

1“Niwiichuhana amayiingani kaabaao akatikaati w'Abaisiraeli babiri, mani 
beecha mu siina ohuheengerwa omusaango, abakayi babaheengera omusaango, 
balehuuleenge omuundu otaaliho omusaango, mani omusaango kuhira 
owuundi. 

2Omuundu yi musaango kuhirire n'ahoyerwa ohunaalwa embooko, omukayi 
anaamwaliseenge aasi mani bamunaalira mu moni wae embooko, 
ohuchianakana neende omusaango kwaaba naaholere. 

3Banyala ohumunaala embooko chitabita amahumi kane, ataali ao, nibamunaala 
embooko chibita amahumi kane, siba sinamudiise esoni mu moni w'abaasye. 

4  “Mutaboyaanga endaawu omunwa niyiwuula engaano. 

Omulimo ku muundu ahoyere ohuholera mwaanang'ina wafwa 

5  “Niwiichuhana abasyaani beebulanwa babiri baamenya mu lwaanyi lulala, 
mani mulala hu nibo yaafwa naatebuuleho omwaana musyaani, omuhasi wae 
haba saahoyere ohudeehera omusaacha wuundi otaali ow'oluyia lwa wamwe 
oba n'afwiire oyo. Mwaanang'ina mufu niye oba n'ahoyeere ohukerama 
omuhasi mufwiirwe oyo, mani amuholere esyo si mwaanang'ina muundu 
ahoyera ohuholera mulamuung'ene. 

6Omwaana musyaani yaanataangireenge ohwiibula, anaakulihweenge eliita lya 
mwaanang'ina wafwa, mani eliita lyae elyo lihaye ohwiibirirwa mu Yisiraeli. 

7 Nae mwaanang'ina mufu n'ahaya ohukerama omuhasi mufwiirwe, omuhasi 
oyo aba anaachicheenge hu siruwa sy'esiko eyiri abeemeresi basyo, mani aboola 
ati, ‘Mwaanang'ina wamwaange ahayire ohuchiiririsa eliita lya mwaanang'ina 
mu Yisiraeli. Ahayire ohuhola esiindu si mwaanang'ina musaacha ahoyere 
ohuholera mulamuung'ene.’ 

8Mani abeemeresi b'esiko banaamulaangeenge balomaloma nae. Nae 
niyemeeda ohuhaya, n'aboola ati, ‘Haba siindaha ohumukerama,’ 

9ao omuhasi mufwiirwe wa mwaanang'ina oyo aba anaachicheenge yaali mu 
moni w'abeemeresi, amufwaalulamo esiraato mu hukulu hulala, amufuucha 
amate mu moni, mani amuboolera ati, ‘Olwo nilwo lu musaacha ohaya 
ohwiibulira mwaanang'ina omusiha ahoyere ohuyirwa.’ 

10Mani edaala lyae mu Yisiraeli linalaangeengwe liti, ‘Edaala ly'omusaacha yi 
bafwaalulamo esiraato mu hukulu.’ 

Amalako kadiira hu biindu bitaali nasilala 

11“Niwiichuhana omusaacha yalwaana neende omusaacha waasye, mani 
omuhasi wa mulala hu nibo yeecha ohwaabina wamwe ohumutusa hu musaacha 
oli ohumuhuya, mani yaakwa hu busaacha bw'omusaacha wuundi oyo, 

12omuhasi oyo aba anaatemweengeho omuhono ataali ohukwiirwa esisa kata 
nabudiidi. 

13  “Mutabechaanga abaliichaki nimwehoonyera ebipiimo bitaali nasilala, silala 
esihoongo nae esiindi esidiidi. 

14Mutabechaanga neende ebikero bitaali nasilala mu nyuumba cheeng'we, silala 
esihoongo nae esiindi sidiidi. 

15Mwehoonyereenge ebipiimo byadyeeri neende ebikero bichuule, hu munyale 
ohuyiindira mu syaalo si Omwaami Nasaae weeng'we ali ohubaberesa. 

16Olwohuba buli baandu bahola ebiindu biri bityo, b'omusiro nibo eyiri 
Omwaami Nasaae weeng'we. 

Esilagiro sy'ohwiita Abameleki 

17  “Mwiichulise bi Bameleki babahola nimuli hu lukeendo lweeng'we nimutula 
Misiri, 

18koti lu babaseeta nimuli hu ngira, nimwali nimujoong'ere haandi 
nimuweeremo amaani, mani nibeeta abo boosi abali badoong'ere enyuma; 
haandi nibahaya ohwiisa oluyaali mu Nasaae. 

19Mani sakira Omwaami Nasaae weeng'we niyahamale ohubawuluusa, abasuku 
beeng'we babeebodoohaanie, mu syaalo si Omwaami Nasaae weeng'we ali 
ohubaberesa musituke. Mwahasihirisire elalira Abameleki abo, bahaye 
ohwiichuliswaho haandi hu syaalo. Mumanyaanga mwiibiriraho ohuhola 
mutyo. 

Amalako Kohubiri 26 

Ebiyaanwa by'ekesa 

1“Nimwiingira mu syaalo si Omwaami Nasaae weeng'we ali ohubaberesa ohuba 
esyeeng'we, mani mwaasimenyamo, 

2mubukuleenge hu byaamo byoosi bi mutaangira ohukesa mu syaalo esyo 
mubita mu sikono, mani muchia abuundu yi Omwaami Nasaae weeng'we achia 
ohudoola ohumwiinamiramo. 

3Muchia ohuchichaanga eyiri omulaamisi onabecheenge hu mulimo ebiha ebyo, 
mani mumuboolera muti: ‘Bulaanu njekesa enyaanga yino eyiri Omwaami 
Nasaae waange endi nyingiire mu syaalo si Omwaami yechuba ohuberesa 
bakuuka yeefwe.’ 

4Omulaamisi achia ohuhutusaangaho esikono mu mahono kao, mani asita aasi 
mu moni w'alutaari y'Omwaami Nasaae weeng'we. 

5“Mani mu moni w'Omwaami Nasaae weeng'we, muchia ohulomaloma emboosi 
chino: Kuuka yaange yali walukeendwa Murameeya, oweehirira yaachia Misiri 
mani naang'alaalira eyo neende abomu daala lyae. Bali abaandu badiidi muno, 
nae eyo bamala beengiya beehola esyaalo sihoongo, esy'amaani, haandi 
esimanyihaane. 

6Abamisiri batuyira bubi, haandi baatusaandya muno, nibatuyiika ohuhola 
emirimo koti abawaambe. 

7Nae hwalirira Omwaami Nasaae wa bakuuka yeefwe, mani yaabona ohusaanda, 
ohudidiihana, neende ohufwiinyirirwa hweefwe. 

8Omwaami yatutusa mu Misiri niyehoonyera obunyala bwae buungi neende 
amaani kae. Yahola ebitiisa biingi, eby'amayia biingi neende ebiwuukisa. 

9Yatuleeta ano haandi yaatuberesa esyaalo silai haandi esiyiinda sino. 

10‘Nae bone, mbano ndeetere ebiindu bi ndaataangiire ohukesa mu loba li ewe 
Omwaami wamberesa.’ Ochia ohutechaanga esikono esyo aasi mu moni 
w'Omwaami Nasaae wao, mani wiinamira Omwaami Nasaae wao. 

11Haandi ochia ohusangaaliraanga mu biindu bilai byoosi bi Omwaami Nasaae 
ahubereese, ewe neende abomu nyuumba yao, neende Abaleefi, neende 
bawalukeendwa booli nabo. 

12  “Buli mwaaka kwohudatu, tuseenge silala sy'ehumi sya buli siindu si mukesa 
musiberesa Abaleefi, bawalukeendwa, bawamulehwa, neende abahasi 
bafwiirwe, bali mu biko byeeng'we byoosi babilya beekuta. 

13Noomala ohuhola otyo hu bulaanu onyala ohuboola nooli mu moni 
w'Omwaami Nasaae wao oti, ‘Malire ohutusa esituundu sy'ebiindu byoolerefu 
mu nyuumba yaange, haandi malire ohusiberesa Abaleefi, bawalukeendwa, 
bawamulehwa, neende abahasi bafwiirwe, ohuchianakana neende ebilagiro 
byao byoosi bi ewe walagira. Sibulao esilagiro syao kata silala sitooseresaanga 
oba siibirira. 

14Sibulao silala sy'ehumi si ndalya ni ndi mu ngisa, oba ndaatusaho esituundu 
syoosi nitaali omulabisibwe, oba ndaasiyaanira abafu. Ndadiira emboosi 
y'Omwaami Nasaae waange, ndaahola buli siindu koti lu walagira. 

15Tingaala aasi nooli mu bwiihalo bwao bwoolerefu, nooli Muukulu, mani 
oberese abaandu bao Abaisiraeli ehabi neende esyaalo silai sy'otubereese; koti 
lu wechubira bakuuka yeefwe, esyaalo silai muno esihulukusa amabeere neende 
obuuhi.’ 

Abaandu b'Omwaami beene 

16“Enyaanga yino Omwaami Nasaae weeng'we abalagira ohwooseresaanga 
amalako kano neende ebilagiro bino. Mani sakira mwehaliirise 
ohukooseresaanga neende emyooyo kyeeng'we kyoosi alala neende obulamu 
bweeng'we bwoosi. 

17Mwomiisire enyaanga yino ebidiira hu Omwaami, muti niye Nasaae weeng'we, 
haandi muti muchia ohumuwuliraanga, muchia ohudiiraanga amalako kae 
neende ebilagiro byae, neende buli siindu syaabalagira. 

18Omwaami yomiisire enyaanga yino ebibadiiraho, koti lu muli abaandu bae 
beene, koti lu yabasuubisa, haandi ati muchia ohudiiraanga ebilagiro byae 
byoosi. 

19Omwaami achia ohubahusa ohuhira ebyaalo biindi byoosi bi yaloonga, mu 
huhukinisibwa haandi mu huhufumisibwa neende mu luyaali. Muchia 
ohubechaanga abaandu boolerefu eyiri Omwaami Nasaae weeng'we, koti lu 
yasuubisa.” 

Amalako Kohubiri 27 

Amalako ka Nasaae akandiikwa hu makina 

1Musa neende abeemeresi ba Yisiraeli balagira abaandu nibababoolera bati, 
“Mudiireenge amalako koosi ka mbalagira enyaanga yino. 

2Haandi hu ludaalo lu mwaambuhiraho omwaalo kwa Yorodaani ohwiingira mu 
syaalo si Omwaami Nasaae weeng'we ali ohubaberesa, muhoyere ohuteengeha 
amakina mahoongo, mani mukawomeho; 

3haandi mukandiikeho emboosi choosi ch'amalako kano. Nimumala 
ohwaambuha mani mweengira mu syaalo silai si Omwaami Nasaae weeng'we 
ali ohubaberesa, esyaalo sihulukusa amabeere neende obuuhi, koti lu Omwaami 
Nasaae wa bakuuka yeeng'we, yabasuubisa, 

4nimuli engereha w'omwaalo kwa Yorodaani, muba mwahateengehe amakina 
ako hu lugulu lwa Ebbali, koti lu mbalagira enyaanga yino, mani mukapulaasite 
bulai. 

5Eyo niyo yi mwahoombahire Omwaami Nasaae weeng'we alutaari y'amakina 
kataaliho ebyuuma. 

6Munoombahira Omwaami Nasaae weeng'we alutaari neende amakina 
malaamba, akataatirwemo. Muchia ohuyaaniraho esiyaanwa sisaambe eyiri 
Omwaami Nasaae weeng'we. 

7Muchia ohuyaaniraangaho ebiyaanwa by'ohusaasania, mani muliiraanga eyo; 
haandi musangaaliraanga mu moni w'Omwaami Nasaae weeng'we. 

8Mwahandiikire elalira bulai bweene hu makina ako emboosi choosi 
ech'amalako kano.” 

9Musa alala neende abalaamisi Baleefi beemao baaboolera Abaisiraeli boosi 
bati, “Tekeerese mani muwulire, eng'we Abaisiraeli: enyaanga yino mweholere 
abaandu b'Omwaami Nasaae weeng'we. 

10Sakira wulireenge ekono ly'Omwaami Nasaae weeng'we, nimudiira ebilagiro 
byae neende amalako kae, ka mbalagira enyaanga yino.” 

Ebibwaabo bitula hu butawulira 

11Musa yalagira abaandu hu ludaalo lweene olwo, n'aboola ati: 

12Nimwahamale ohwaambuha omwaalo kwa Yorodaani, bano nibo abaheeme 
hu lugulu lwa Gerisimu ohuberesa abaandu ehabi: Simeoni, Leefi, Yuda, Yisakari, 
Yosefu, neende Bbenjamini. 

13Haandi bano nibo abaheeme hu lugulu lwa Ebbali ohulaangirira esibwaabo: 
Rubbeeni, Gaadi, Aseri, Sebbulooni, Daani, neende Nafutaali. 

14Nae Abaleefi bahaboolere Abaisiraeli byoosi mu kono ly'aakulu bati: 

15  “Omuundu ohola esifwaanani sisaanguluse oba esibaache, esy'omusiro eyiri 
Omwaami, esiindu siloongaloongwe, mani yasitusayo mu syaama, ahoyere 
ohubwaabwa. Mani abaandu boosi bakobolemo bati, Amiina.” 

16  “Buli muundu oteesa oluyaali mu laatang'ene oba ng'ina, ahoyere 
ohubwaabwa. Mani abaandu boosi bakobolemo bati, Amiina.” 

17  “Buli muundu osiihula ekoonge lyohu lwaaho lw'owaasye, ahoyere 
ohubwaabwa. Mani abaandu boosi bakobolemo bati, Amiina.” 

18  “Buli muundu obachirisa omuwofu mani yaamuta hu ngira yimukosa, 
wohubwaabwa. Mani abaandu boosi bakobolemo bati, Amiina.” 

19  “Buli muundu ohyaamya eheenga y'omusaango eyiri walukeendwa, 
bamulehwa, neende abahasi bafwiirwe, ahoyere ohubwaabwa. Mani abaandu 
boosi bakobolemo bati, Amiina.” 

20  “Buli muundu okona muha laatang'ene, ahoyere ohubwaabwa, olwohuba 
aholere eby'esibboorooro n'omukwoobo neende muha laatang'ene. Mani 
abaandu boosi bakobolemo bati, Amiina.” 

21  “Buli muundu okona esisolo syoosi ahoyere ohubwaabwa. Mani abaandu 
bakobolemo bati, Amiina.” 

22  “Buli muundu okona mboochoong'ene, oba omuhaana wa laatang'ene oba 
omuhaana wa ng'ina, ahoyere ohubwaabwa. Mani abaandu boosi bakobolemo 
bati, Amiina.” 

23  “Buli muundu okona masaalang'ene, ahoyere ohubwaabwa. Mani abaandu 
boosi bakobolemo bati, Amiina.” 

24“Buli muundu otemula owaasye mu bweekisi, ahoyere ohubwaabwa. Mani 
abaandu boosi bakobolemo bati, Amiina.” 

25“Buli muundu olya asowa ohutemula owaasye mu bweekisi, ahoyere 
ohubwaabwa. Mani abaandu boosi bakobolemo bati, Amiina.” 

26  “Buli muundu otadiira amalako kano mani yaakooseresa, ahoyere 
ohubwaabwa. Mani abaandu boosi bakobolemo bati, Amiina.” 

Amalako Kohubiri 28 

Ehabi chinyoolehana mu buwulisi 
(Lef 26:3-13; Amal 7:12-24) 

1  “Nae ni munaawulireenge ekono ly'Omwaami Nasaae weeng'we, mani 
mwadiiraanga ebilagiro byae byoosi bi mbalagira enyaanga yino, Omwaami 
Nasaae weeng'we oyo yaabahole mwaaba esyaalo sihiramo obuhunuufu hu 
syaalo syoosi. 

2Nimuwulira ekono ly'Omwaami Nasaae weeng'we, ehabi chino choosi 
chahababeeho mani mwaachinyoola. 

3Omwaami anaababereseenge ehabi mu biko byeeng'we, haandi 
munabecheenge neende ehabi kata neende mu byaalo weeng'we. 

4Munabecheenge neende ehabi mani mwiibula abaana abaangi, haandi 
ebyaamo by'eloba lyeeng'we binaabecheenge ebiingi. Ehoonge ch'ebyaayo 
byeeng'we, neende eng'oombe cheeng'we bichia ohwemeedaanga, haandi 
amakoondi keeng'we kachia ohwiibulanaanga. 

5Emere yi munalimeenge neende ebyohulya bi munaadeheenge ohuyitulamo 
bicha ohubechaanga eby'ehabi. 

6Munabecheenge neende ehabi nimwiingira haandi munabecheenge neende 
ehabi nimutula erwaanyi. 

7“Omwaami anayiingiraanga abasuku beeng'we babaseeta nimubona. 
Banaadiireenge engira ndala nibeecha ohubaseeta, nae bachia ohwiiruhaanga 
ohubatulaho nibakoterwe engira yabaleeta. 



452 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

8Omwaami Nasaae weeng'we achia ohubabechaanga ehabi mu buli siindu si 
muhola. Achia ohwiichusaanga ebyaaki byeeng'we; haandi anaababecheenge 
ehabi mu syaalo syaali ohubaberesa. 

9Omwaami achia ohubahola mubecheenge abaandu bae boolerefu beene koti lu 
mweene ali omwoleerefu, nimudiira ebilagiro by'Omwaami Nasaae weeng'we, 
haandi nimukeendera mu ngira chae. 

10Abaandu bohu syaalo boosi bachia ohubonaanga koti lu Omwaami 
abasudiisye aambi nae mani babatya muno. 

11Omwaami achia ohwiingiya olwiibulo lweeng'we, olw'abaana neende 
olw'ebyaayo, haandi muchia ohwiitaanga ebyohulya biingi, mu syaalo si 
Omwaami yechubira bakuuka yeeng'we ohubaberesa. 

12Omwaami achia ohubeekulirao esibiihiro sy'ebiindu bilai. Ekulu lichia 
ohukwiisaanga efula mu syaalo syeeng'we mu biha byayo. Haandi mu buli siindu 
si munaaholeenge, Omwaami anaababecheenge ehabi. Muchia ohweyosaanga 
ebyaalo biingi, nae eng'we haba simuchia ohwewolaangaho esiindu hu muundu 
yeesi. 

13Omwaami achia ohubahola mube abeemirisi, ataali abamaliirihayo. 
Munaabecheenge ab'aakulu ataali ab'aasi, nikali mbwe mudiira amalako 
k'Omwaami Nasaae weeng'we, ka mbalagira enyaanga yino, mani mwehaliirisa 
ohukooseresa. 

14Mutateemangaho ohudoondobana mutula hu malako ka mbalagira enyaanga 
yino, mani mwachaaka ohwiinamira banasaae baandi haandi 
mwaabahalaabanira. 

Ebitula mu butawulira 
(Lef 26:14-46) 

15“Nae nimutawulira ekono ly'Omwaami Nasaae weeng'we mani mwehaliirisa 
ohudiira ebilagiro byae neende amalako kae ka mbalagira enyaanga yino, 
ebichubo bino byoosi byahabooleho mani byabadoong'aho. 

16Mwahabwaabwe mu biko byeeng'we, haandi mwahabwaabwe neende mu 
byaalo weeng'we. 

17Ebyohulya bi mwahataakeenge neende bi mwahadeeheenge 
byahabwaabweenge. 

18Olwiibulo lweeng'we, neende ebirime byeeng'we, ehoonge ch'eng'oombe 
cheeng'we, neende amayicho k'embusi cheeng'we, neende amakoondi keeng'we 
binabecheenge ebibwaabe. 

19Munabecheenge ababwaabe nimwiingira haandi nimutula erwaanyi. 

20“Omwaami anabasiindihiraanga ebibwaabo, obudoondobanu neende 
ebidinyu, mu buli siindu si munaaholeenge; ohwoola lu mwahasihirisirwe 
mwaamalwao bwaangu, ohweema hu bibi bi muhola. Olwohuba mweetusire hu 
Omwaami. 

21Omwaami achia ohubasiindihira amalwaae kabeete ohwoola lu yahabamalire 
hu syaalo si muli ohwiingiramo ohusituka. 

22Omwaami anabalwasaanga obulwaae bw'omuyaka, omusuuja, neende 
ebifwiimba. Achia ohubasiindihiraanga esiminyu neende omuyaka kw'amaani 
ohusihirisa ebirime byeeng'we. Ebyo byoosi binabaseetaanga ohwoola lu 
byahabasihirisire byaabamalao. 

23Ekulu linabecheenge koti omugana, mani lihaya ohubakwiisira efula, haandi 
eloba lyeeng'we linoomeenge liba koti esichuma. 

24Mu siha sy'efula, Omwaami anabasiindihiraanga esiifuusye neende olufu 
ohutula Muukulu ohwoola lu byahabasihirisire. 

25“Omwaami yahakere abasuku beeng'we baabayiingira. Munaadiireenge 
engira ndala nimucha ohubaseeta, nae nimuyingiirwe, mwaheruheenge mukota 
engira yabayira. Obutuki buli hu syaalo syoosi bwahaboneenge ebibakwiireho, 
mani butya. 

26Mani nimumalire ohufwa, amayoni kabburuha neende ebisolo biteende 
byahalicheenge emilaambo kyeeng'we abulao omuundu obiirusa. 

27Omwaami achia ohubalwaasaanga amabute koti ka yalwaasa Abamisiri, alala 
neende amakoonjo neende ehwaaku, neende engaha, ebitahaoneenge. 

28Omwaami yahabakwiiseengeho elalu neende obuwofu neende 
obudoondobanu bw'ebibaaso. 

29Mwahadaambakaneenge esideete koti lu muwofu yahadaambakana mu 
siirima, muhaywa ohuhulaa-hulana mu buli siindu si muhola. Muchia 
ohufwiinyirirwaangwa haandi bemeeda sa ohubayaayaanga, mani abuleo 
omuundu obaabina. 

30“Munaaserereenge abahasi, nae abasaacha baandi babadeehya. 
Munoombaheenge enyuumba, nae muhaya ohuchimenyamo. Munataakeenge 
endalo ch'emisabbiibbu, nae muhaywa ohulyaaho ebyaamo byachio. 

31Eng'oombe cheeng'we chinetweengwe nimubona, nae muhaywa ohulyaaho 
enyama chachio. Esuhiri cheeng'we chahabanyuulweengwe, chiyirwa 
nimubona; mani muhaywa ohuchiyabina. Amakoondi keeng'we 
kahaberesweenge abasuku beeng'we, mani abulao omuundu okaabina daawe. 

32Abaana beeng'we basyaani neende abaana beeng'we bahaana 
bahayirweengwe neende abateende koti abawaambe nimubona. Buli ludaalo 

mwahewunjeenge nimudaha bakobole, nae sibulao esiindu si mwahanyaleenge 
ohuhola. 

33Abaandu b'esyaalo siindi si mutaamanyire nibo abahalicheenge ebyohulya bi 
mwahalimeenge nimunyaahana mu loba lyeeng'we. Bachia ohwemeeda 
ohubafwiinyiriraanga nibabalekeeresa sa. 

34Mani ohusaanda hu mwahasaandireengemo hwahabakwiiseengeho elalu. 

35Omwaami yahabadiiseenge obulwaae butawona hu mahuumbo neende hu 
makulu. Ebifwiimba byahabeechuleengeho ohutulira hu makulu ohwoola hu 
mitwe. 

36“Omwaami yahabayireenge, eng'we alala neende omutuki yi 
mwahabecheenge muteereo ohubatuka, mu syaalo si eng'we oba bakuuka 
yeeng'we batamenyaangahoomo, mani muhalaabanireenge banasaae baandi, 
ababaachwa mu misaala neende mu makina. 

37Mwaheeholeenge esy'ohuwukisa, esyolukaado, neende esy'ohwemoonyaho 
eyiri abaandu bomu byaalo bi Omwaami abayiriremo. 

38Mwahayanyeenge emwo nyiingi mu ndalo cheeng'we, nae mwahanyooleenge 
ekesa diidi. Olwohuba esike chahabecheenge nichiliire ebyohulya byeeng'we. 

39Mwahataakeenge endalo ch'emisabbiibbu, muchiaaka bulai, nae haba 
simwahang'wecheengeho efiini yacho oba mulyaaho ebyaamo byacho; 
olwohuba esibuuha syahabecheenge nisichiriire. 

40Mwahataakeenge emiseituuni mu syaalo syeeng'we syoosi, nae haba 
simwahebaheengeho amafuta kachio. Olwohuba ebyaamo byacho 
byahahuhumuheenge byoosi. 

41Mwahebuleenge abaana basyaani neende abahaana, nae haba 
sibahabecheenge abeeng'we. Olwohuba bahayirweengwe koti abawaambe. 

42Emisaala kyeeng'we kyoosi neende ebyaamo byomu syaalo syeeng'we, esike 
chahabilicheenge. 

43Bawalukeendwa bamenya mu syaalo syeeng'we bahemeedeenge ohuhulaa-
hulana, nae eng'we mwahachiirireenge sa ohudoong'a enyuma. 

44Bahabeyoseenge, nae eng'we sibulao esiindu si mwahanyaleenge ohubeeyosa. 
Bachia ohubeemerera, nae eng'we muchia ohuba abamaliirihayo. 

45Ebichubo bino byoosi bichia ohubakwaaho, mani bibadoong'eho ohwoola lu 
mwahasihiriswe mwawerao elalira. Olwohuba haba simwawulira ekono 
ly'Omwaami Nasaae weeng'we, nimudiira ebilagiro byae neende amalako kae, 
ka mbalagira enyaanga yino. 

46Ebichubo ebyo byahabe obulolero neende eby'amayia yi muli, mani 
bibabeeho, eng'we neende abeechuhulu beeng'we, endaalo choosi. 

47“Olwohuba haba simwahalaabanira Omwaami Nasaae weeng'we neende 
omwooyo kwichuule esangaalo neende omwehoyo. Olwohuba mwanyoola 
ebiindu bilai biingi. 

48Sakira abasuku beeng'we, ba Omwaami achia ohubasiindihira babaseete, 
muchia ohubahalaabanira nimulumwa enjala neende obuluwo, ao nimuli 
syeekenye, haandi nimuli mu ngisa ya buli siindu; mani bachia ohubata 
ekoombo mu kosi weeng'we, ohwoola lu bahabasihirisire elalira. 

49Omwaami yahabaleetere abaandu b'esyaalo siindi esy'eyale ohubaseeta, si 
baandu basyo balomaloma olulimi lu mutaamanyire. Bachia ohutula hu njakamo 
y'esyaalo. Bachia ohubakwaaho koti lu eeswi yiseeta mani yaakwa hu mwiinyu. 

50Abasuku beeng'we abo bahabe abaalaba, abatadeeba hu baandu bakofu oba 
bakwiira esisa eyiri abaana bayere. 

51Bachia ohulichaanga ebisolo byeeng'we neende ebyohulya beeng'we bi 
mwalima, ohwoola lu mwahasihirisirwe elalira. Haba sibahabalehereho 
engaano, efiini, oba amafuta, ohumeeda hw'eng'oombe cheeng'we oba ebyaayo 
byeeng'we, ohwoola lu mwahafwe enjala, mani mwasihirira. 

52Bachia ohubaseetaanga mu buli biko byeeng'we, ohwoola lu biko byeeng'we 
bihoongo byoosi ebyasitwa, bi mwali nimwesika, byahasihiriswe mu syaalo 
syeeng'we syoosi. Bachia ohubaseeta mu biko byeeng'we byoosi ebiri mu syaalo 
syeeng'we syoosi si Omwaami Nasaae weeng'we yababeresa. 

53Mani munalicheenge abeechuhulu beeng'we beene, enyama y'abaana 
basyaani beeng'we neende abaana bahaana beeng'we, ba Omwaami Nasaae 
weeng'we yababeresa. Abasuku beeng'we bachia ohubaseeta babafwiinyirire 
muhae ohuba neende esyohulya syoosi. 

54Omusaacha w'emiduunga milai haandi omwibulana w'oluya lw'abatuki, 
anaatingaaleenge bubi bamwaanang'ina neende omuhasi wae yadaha muno, 
neende abaana bae balamu basidoong'ere. 

55Mani ahaye ohubabaaho enyama y'abaana bae bali ohulya, olwohuba sibulao 
esiindu siindi syanaalya mu huseetwa, neende ohufwiinyirwa hw'abasuku 
beeng'we hu munabecheenge nahwo mu biko byeeng'we byoosi. 

56Omuhasi w'emiduunga milai haandi omwehaliirisa muno, otanyalaho kata 
ohuseena ohukulu hwae hu loba olwohuba emiduunga chae milai neende 
oluyaali lwae, anaatingaaleenge bubi wamwe yadaha muno, neende omwaana 
wae musyaani neende omwaana wae muhaana. 

57Abaana bae bayeebula haandi bayalera hu makulu beene nibo bayahalye mu 
bweekisi. Olwohuba yahahaywe esiindu syohulya. Abasuku beeng'we bahaseete 
ebiko byeeng'we mani babafwiinyirire. 

58“Nimutadiireenge bulai emboosi ch'elako lino, echandiikwa mu sitabo sino, 
mani mwakoseresa, haandi nimutatichaanga oluyaali lwae neende eliita 
lyoolerefu ly'Omwaami Nasaae weeng'we, 

59ao Omwaami anabaleeteraanga, eng'we neende ab'olwiibulo lweeng'we 
ohusaanda huungi, ohw'amaani haandi ohutaakama, neende endwaae mbi 
haandi echitawona. 

60Haandi anabaleetaangaho amalwaae ka Misiri koosi, ka mwali nimwatya. 

61Omwaami achia ohubaleeteraanga buli bulwaae bwoosi neende ohusaanda 
hwa buli ngeri ohutaandiikwa mu sitabo sy'amalako sino, ohwoola lu 
mwahasihirisirwe elalira. 

62Kata ayahaba mbwe mwali abaangi muno koti eng'ining'ini chomu kulu, 
abahawoneo mwahabe abadiidi muno hulw'ohutawulira ekono ly'Omwaami 
Nasaae weeng'we. 

63Nae koti lu Omwaami yasangaala ohubaholera ebiindu bilai mani yabeengiya, 
nilwo lu Omwaami yahasangaale n'abasihirisa n'ohubatusao. Muchia ohutuswa 
hu syaalo si muli ohwiingiramo ohusituka. 

64“Omwaami achia ohubasalaania mu baandu boosi, ohutula hu lwaande lulala 
lw'esyaalo ohwoola hu luundi. Mani eyo muchia ohuhalaabanira banasaae 
baandi, ababaachwa mu misaala neende mu makina, ba mwali nimutaamanyaho 
oba bakuuka yeeng'we ohumanyaho. 

65Haandi mu byaalo ebyo, haba simwahasangaalireyo daawe. Simwahabe 
neende obuwuluuhiro bwoosi, nae Omwaami yahababerese omwooyo muti, 
mani muhaye ohubona yi muchia, haandi nimubula esuubi lyoosi. 

66Simwahabeeho neende omuleembe abuundu woosi, haandi mwahabulireho 
elalira neende obumenyo bweeng'we bweene. Esiro neende esideete 
munaabecheenge mu hutya, mani muhaya ohumanya koti lu bulamu bweeng'we 
bunaabe. 

67Echuli munabooleenge muti, ‘Buneere liina!’ Nae engoloobe, munabooleenge 
muti, ‘Bunaahye liina!’ Ebyo munabibooleenge hulw'obuti bw'emyooyo 
kyeeng'we, neende hulw'ebiindu bi muchia ohubonaanga. 

68Mani Omwaami achia ohubakobosayo Misiri mu meeri, olukeendo lu 
ndabasuubisa endi haba simwahaluhole haandi daawe. Nimuli eyo, 
mwahetuseengeo abeene eyiri abasuku beeng'we, abasaacha oba abahasi koti 
abawaambe, nae haba siyahabecheengeo oubakula.” 

Amalako Kohubiri 29 

Endagaano y'Omwaami neende Abaisiraeli mu syaalo sya Moabbu 

1Chino nicho emboosi ch'endagaano yi Omwaami yalagira Musa ohuhola neende 
Abaisiraeli mu syaalo sya Moabbu, eyimeedwa hu ndagaano yi Omwaami yahola 
nabo hu lugulu lwa Sinai. 

2Musa yalaanga Abaisiraeli boosi yaababoolera ati “Mwabona ebiindu byoosi bi 
Omwaami yabaholera mu moni weeng'we nimuli mu syaalo sya Misiri, eyiri 
omutuki wa Misiri neende abahalaabani bae boosi neende eyiri abomu syaalo 
syae boosi. 

3Mwabona neende emoni cheeng'we ohuteemwa hw'amaani, obulolero neende 
ebiwuukisa by'amaani. 

4Nae ohwoola buti, Omwaami ataababeresaho amakesi kamanyirisa, emoni 
chibona, kata sa amatwi kawulira bi mwabitiramo. 

5Omwaami wuno yabeemirira emyaaka amahumi kane mu siparara, ataali 
engubo cheeng'we ohutaanduhaho, oba kata ebiraato byeeng'we 
ohubweerereraho. 

6Simwaliho neende omugaati kwohulya, haandi simwaliho neende efiini 
y'ohung'wa oba esyohung'wa simeesa syoosi, hu munyale ohumanya muti niye 
Nasaae weeng'we. 

7 Nae nimwoola abuundu ano, Sihooni omutuki wa Hesibboni neende Ogu 
omutuki wa Bbasani, batulao beecha ohutuseeta batulwaanie. Nae mani 
nihubayiingira. 

8 Hwayira esyaalo syaabwe, mani hwasikabira Abarubbeeni, Abagaadi, neende 
esituundu sy'Abamanaase. 

9Sakira, muliindeenge bulai emboosi ch'endagaano yino, hu buli siindu si 
muhola sinabachiireenge bulai. 

10“Enyaanga yino eng'we mweesi mweemere mu moni w'Omwaami Nasaae 
weeng'we. Abameresi b'enono cheeng'we, abahuluundu beeng'we, neende 
abahunuufu beeng'we, abaandu ba Yisiraeli boosi. 

11Abaana bayere beeng'we neende abahasi beeng'we, neende bawalukeendwa 
bamenya mu kaambi yeeng'we, abo ababasyaakira eehwi, neende abo 
ababachiira amaachi. 

12Mwiichire ano ohwiingira mu ndagaano yi Omwaami Nasaae weeng'we ali 
ohuhola naang'we enyaanga yino, 

13hu anyale ohubomiisa enyaanga yino koti abaandu bae, haandi anyale ohuba 
Nasaae weeng'we, koti lu yabasuubisa, haandi koti lu yechubira bakuuka 
yeeng'we. Eyiri Abburahamu, Yisaka, neende Yakobbo. 

14Omwaami haba saali ohuhola endagaano y'esichubo yino naang'we abali ano 
mweng'ene. 

15Nae ayihola naafwe fweesi abeemere ano mu moni w'Omwaami Nasaae 
weefwe enyaanga yino, neende abo abataali ano enyaanga yino, abo abasisiiri 
ohwiibulwa. 

16“Mumanyire bulai bweene obulamu bu hwalimo nihuli mu syaalo sya Misiri, 
haandi koti lu hwakeenda nihubita mu byaalo biindi. 

17Haandi mwabona ebiindu by'omukwoobo bi bali nabyo, ebiloongaloongwe 
byaabwe byabaachwa mu misaala neende mu makina, mu feesa neende mu 
saabbu. 

18 Mubone muti abulao mweeng'we omusaacha yeesi, oba omuhasi yeesi, oba 
edaala lyoosi, oba enono yoosi eyeemere ano enyaanga yino okaluuhana yaatula 
hu Omwaami Nasaae weefwe yaachaaka ohuhalaabanira banasaae b'ebyaalo 
ebyo. Oyo yeesi ohola atyo aba achia ohuba koti omusi kulohaho esaga 
ly'obutwa, haandi elulu. 

19Nae oyo owulira emboosi ch'endagaano y'esichubo yino, mani yeniinia mu 
mwooyo kwae, n'aboola ati, ‘Njia ohuba bulai, kata ndahadoong'a neende 
esimyeeni sy'obulamu bwaange.’ Sino siba sinaakere mwaasihiriswa mweesi, 
abalai neende ababi nasilala. 

20Omwaami haba saaba achia ohumukwiira esisa, nae ohutusaho etima 
ly'Omwaami otadaha ohuyiinganisibwa liba lichia ohumwaaduhiraho, mani 
ebichubo biri mu sitabo sino bimukweeho. Omwaami aba achia ohumusihirisa 
amumaleo hu syaalo. 

21Omwaami aba achia ohumuhola esyohuboneraho eyiri enono cha Yisiraeli 
choosi, n'amutaaho ebibwaabo byoosi ohuchianakana neende endagaano 
yaandiikwa mu sitabo sy'amalako sino. 

22Mani mu ndaalo chiichayo, abaana beeng'we baheebuleengwe, neende 
bawalukeenda bahatuleenge mu byaalo by'eyale, baba bahaboneenge 
ohusaanda hw'esyaalo syeeng'we, neende amalwaae k'Omwaami 
yahasikwiiseho. 

23 Bahabone koti lu syaalo esyo syahabe nisisihiriiswe, mani nisyeholere 
oluyoongo neende omuunyu, esiindu syoosi nisitahanyala ohumeramo 
syaahula, haandi si bunyaasi butahanyala ohumeramo. Esyaalo syeeng'we 
syahasihiriswe syaaba koti Sodomu neende Gomora, Aduma neende 
Sebboyimu, bi Omwaami mu tima lyae neende obwaalaba bwae yasihirisa. 

24Ebyaalo byoosi byaheteebeenge nibiboola biti, ‘Lwasiina Omwaami aholere 
esiindu esyo hu syaalo sino? Sifune siina esikerere yaanyoolera atyo?’ 

25Mani abaandu bahakoboleengemo nibaboola bati, ‘Olwohuba mbwe bahalaka 
endagaano y'Omwaami, Nasaae wa bakuuka yaabwe, yi yahola nabo n'abatusa 
mu syaalo sy'e Misiri, 

26mani baahalaabanira banasaae baandi haandi babeenamira, banasaae ba bali 
nibateenamiraangaho hale, ba Nasaae yali yabakaania ohwiinamiraanga. 

27Sakira Omwaami yasinyihira esyaalo sino, mani yaasitaho ebichubo 
byandiikwa mu sitabo sino byoosi. 

28Omwaami mu tima lyae liingi neende mu hunyoolera hwae, yabamalao mu 
syaalo syaabwe, mani yaabasukuna mu syaalo siindi, yi bali ohumenya enyaanga 
yino.’ 

29“Ebiindu byomu ngiso bi Omwaami Nasaae weefwe atatweekesa bidoong'a sa 
ebyae; nae ebiindu bi yatutuumbulira byeefwe nibyo alala neende abaana 
beefwe endaalo choosi, hu hunyale ohudiiraanga emboosi ch'amalako kae.” 

Amalako Kohubiri 30 

Ebihoyerwa ohuholwa hu mukobole eyiri Omwaami neende ohunyoola ehabi 

1“Nae ebiindu bino byoosi, ehabi neende ebibwaabo, bi mbateere mu moni 
weeng'we, nibyahamale ohubakwaaho, mubiichuliseenge mu byaalo byoosi bi 
Omwaami Nasaae weeng'we yahabayire. 

2Mukobole eyiri Omwaami Nasaae weeng'we, eng'we neende abaana beeng'we. 
Mani muwulireenge ekono lyae neende emyooyo kyeeng'we kyoosi, neende 
obulamu bweeng'we bwoosi mu biindu bi mbalagira enyaanga yino bino byoosi. 

3Omwaami Nasaae weeng'we achia ohubakobosera ehabi cheeng'we, haandi 
abakwiire esisa, achia ohubabuusa alala n'abatusa mu byaalo byoosi yi 
Omwaami Nasaae weeng'we yali n'abasalanisiire. 

4Kata mwahaba ni mwasalanisiirwa mu soonda ch'ebyaalo by'eyale, Omwaami 
Nasaae weeng'we achia ohubabuusa alala, mani abakobose haandi. 

5Omwaami Nasaae weeng'we achia ohubaleeta mu syaalo si bakuuka yeeng'we 
batuka, mani mwesi musituke; haandi achia ohukera muhulaahulane muno 
mani mwiingiye ohuhira bakuuka yeeng'we. 

6Omwaami Nasaae weeng'we achia ohubaberesa emyooyo milai, eng'we neende 
abaana beeng'we, mani muheeraanga Omwaami Nasaae weeng'we neende 
emyooyo kyeeng'we kyoosi neende obulamu bweeng'we bwoosi; hu munyale 
ohwemeeda ohumenya mu syaalo esyo. 

7Omwaami Nasaae weeng'we achia ohuta ebibwaabo ebyo byoosi hu basuku 
beeng'we, abo ababasyuula haandi ababayiingania. 

8Muchia ohuwulira ekono ly'Omwaami, haandi mudiire ebilagiro byae byoosi bi 
mbalagira enyaanga yino. 

9Omwaami Nasaae weeng'we achia ohubaberesa ehabi mani muhulaahulane 
mu buli siindu si munaholeenge. Muchia ohwiibula abaana baangi, ebisolo 
byeeng'we byosi bichia ohwiingiya, neende ebirime byeeng'we byosi bicha 
ohwemeeda. Olwohuba Omwaami haandi achia ohusangaala naang'we mani 
ababerese ehabi, koti lu yasangaalira bakuuka yeeng'we. 

10Nimuwulira ekono ly'Omwaami Nasaae weeng'we, nimuliinda ebilagiro byae 
neende amalako kae ebyandiikwa mu sitabo sy'amalako sino, mani nimukobola 
eyiri Omwaami Nasaae weeng'we neende emyooyo kyeeng'we kyoosi, neende 
obulamu bweeng'we bwoosi. 

11“Olwohuba esilagiro si ndi ohubalagira enyaanga yino haba si sidinyu muno, 
haandi haba sisiri eyale muno. 

12Haba sisiri Muukulu, hu mweemeo muboole muti, ‘Wiina onatuchiire Muukulu 
yasituleetera, hu hweemeo husiwulire haandi husidiire?’ 

13Haandi haba sisiri engereha w'enyaanja, hu hweemeo huboole huti, ‘Wiina 
onatwaambuhire enyaanja, mani yaasituleetera, hu hweemeo husiwulire haandi 
husidiire?’ 

14Nae emboosi yiri aambi naang'we, yiri mu munwa kweeng'we haandi neende 
mu mwooyo kweeng'we, hu bulaanu munyale ohuyidiira. 

15“Bone, mbao mbaterereo mu moni weeng'we, obulamu neende esilai, ohufwa 
neende esyonoono. 

16Nimuwulira ebilagiro by'Omwaami Nasaae weeng'we, bi mbalagira enyaanga 
yino, nimuheera omwaami Nasaae weeng'we, nimumuwulira haandi nimudiira 
ebilagiro byae neende amalako kae, engeraka chae, ao muba muchia ohumenya 
haandi muyiindire, Omwaami Nasaae weeng'we achia ohubaberesa ehabi mu 
syaalo si muli ohwiingiramo mani musituke. 

17Nae emyooyo kyeeng'we nikikaluuhana kyatula hu Omwaami, mani mwahaya 
ohumuwulira, mwachaaka ohwiinamira banasaae baandi haandi 
mwabahalaabanira, 

18mbaboolera enyaanga yino endi, muchia ohusihirira. Haba simuchia 
huyiindira mu syaalo si muli aambi ohwaambuha omwaalo kwa Yorodaani mani 
musituke. 

19Bulaanu, enyaanga yino naanga ekulu neende esyaalo ohuba abaloli, endi 
tereo mu moni weeng'we, obulamu neende ohufwa, ehabi neende esibwaabo. 

Mani sakira, doole obulamu, hu eng'we neende abaana beeng'we munyale 
ohuyiindira. 

20Daheenge Omwaami Nasaae weeng'we, mumuwulireenge, haandi 
mumwomiirireengeho; olwohuba niye obulamu bweeng'we neende ohuyiindira 
hweeng'we. Ao mani munayiindireenge mu syaalo si Omwaami yechuba 
ohuberesa bakuuka yeeng'we, Abburahamu, Yisaka neende Yakobbo.” 

Amalako Kohubiri 31 

Yosua yeehaswa ohuba omusiha wa Musa 
(Hub 27:12-23) 

1Musa yemeeda ohulomaloma emboosi chino eyiri Abaisiraeli boosi. 

2 Yababoolera ati, “Enyaanga yino mbano njosere emyaaka emia ndala neende 
amahumi kabiri (120). Haba sisinyala ohubeemerera, haandi Omwaami 
yamboolere ati, ‘Haba s'ocha ohwaambuha omwaalo kwa Yorodaani.’ 

3Omwaami Nasaae weeng'we mweene niye ochia ohubeemerera. Achia 
ohusihirisa ebyaalo ebyo nimubona, mani mubituke. Yosua niye ochia 
ohubemereramo mwaambuhe omwaalo kwa Yorodaani, koti lu Omwaami 
yaboolere. 

4 Omwaami achia ohuyiingira abaandu abo koti lu yayiingira Sihooni neende 
Ogu, abatuki b'Abaamoori, bayasihirisa neende ebyaalo byaabwe. 

5Omwaami achia ohubibaberesa, mani mubihole ohuchianakana neende 
ebilagiro byoosi bi ndi ohubalagira. 

6Mube abagumu haandi abamaliirifu. Mutatya oba mwawaamo omwooyo 
daawe. Olwohuba Omwaami Nasaae weeng'we achia ohubechaanga naang'we; 
haba saachia ohubalehaanga oba abajwaang'a.” 

7Musa yalaanga Yosua, mani n'amuboolera mu moni ch'Abaisiraeli boosi ati, “Ba 
omugumu haandi omumaliirifu; olwohuba niiwe ochia ohwemerera abaandu 
bano ohwiingira mu syaalo si Omwaami yechuba ohuberesa bakuuka yeefwe; 
bachia ohusituka. 

8Omwaami niye ochia ohubeemereraangamo; achia ohubechaanga naang'we, 
haba s'achia ohubalehaanga oba abajwaang'a. Mutatichaanga oba 
mweyendehera daawe.” 

Amalako ka Nasaae kahoyrere ohusomwaanga hu buli w'emyaaka kitaanu-na-
kibiri 

9Musa yandiika amalako kano, mani n'akadiisa abalaamisi Baleefi, 
abakiingaanga Esanduuku ly'Endagaano y'Omwaami, neende abeemirisi boosi 
aba Yisiraeli. 

10Musa yabalagira ati, “Buli myaaka kitaanu-na-kibiri nikinabiteengeo, mu biha 
bi yataao ohuleheraangamo amakobi, mu Esidyaalo sy'Ebikaali, 

11Abaisiraeli boosi nibeecha ohwiinamira Omwaami Nasaae weeng'we abuundu 
yi yahadoole, muchia ohusomaanga amalako kano eyiri Abaisiraeli boosi 
nibawulira. 

12Muhung'anieenge abaandu boosi, abasaacha neende abahasi neende abaana 
bayere, neende bawalukeendwa bamenya mu biko byeeng'we; mani banyale 
ohuwulira haandi beeke ohwiisaanga oluyaali mu Omwaami Nasaae weeng'we, 
neende ohudiiraanga amalako kano koosi. 

13Mu ngeri yino, abaana baabwe abasisiiri ohukamanya bachia ohuwulira mani 
beeke ohwiisaanga oluyaali mu Omwaami Nasaae weeng'we endaalo choosi chi 
munabecheenge mu syaalo si muchia ohutuka nimwaambuuhe omwaalo kwa 
Yorodaani.” 

Ebiindu bi Omwaami yamaliirihayo ohulagira Musa ohwooseresa 

14Omwaami yaboolera Musa ati, “Mbona endi endaalo ch'ohufwa hwao mbano 
chiri aambi ohwoola. Laanga Yosua, omuleete mu Yeema ly'ohubukananiramo, 
mukerakire.” Musa neende Yosua nibeecha abeene mu Yeema 
ly'ohubukananiramo. 

15Omwaami yababonehera mu siiro y'ebireesi; mani omusiiro kw'ebireesi 
nikweema aakulu w'olwiiki lw'Eyeema. 

16Omwaami yaboolera Musa ati, “Bona, oli aambi ohufwa obe alala neende 
bakuuka yao. Nae n'omalire ohufwa, abaandu bano haba sibachia ohuba 
abeesikwa yi ndi haandi bachia ohufunaka endagaano yaange yi ndahola nabo. 
Bahandehe ao mani bachaaka ohwiinamira banasaae bomu syaalo si bali aambi 
ohwiingiramo. 

17Ao mani etima lyaange lichia ohubedihaho mu biha ebyo. Njia ohubebwaaba 
haandi mbeekise, mani bachia ohusihiriswa. Ebidinyu biingi neende ohusaanda 
huungi bichia ohubakwaaho, mani bahaboole mu ndaalo echo bati, ‘Ebidinyu 
bino bitukwiireho olwohuba Nasaae weefwe haba sasisiiri naafwe.’ 

18Nae mubwadyeeri bweene, njia ohubeekisa mu ndaalo echo ohweema hu bibi 
bi bahabe nibaholere. Olwohuba bahabe bakaluhaane nibeenamira banasaae 
baandi. 

19Mani sakira, ewe omweene yandiika olweembo luno, mani olweekese 
Abaisiraeli; lehe balweembe. Olweembo luno luchia ohuba omuloli waange, 
ohusaandya Abaisiraeli abo. 

20Olwohuba nindahabayire mu syaalo silai haandi esiyiinda, esyaalo si 
ndeechuba ohuberesa bakuuka yaabwe. Nae nibahabe nibamalire ohulya mani 

beekuta, haandi baahomera, bahakaluuhane baachia eyiri banasaae baandi 
mani babahalaabanira, nae bahandekeerese mani bahalaka endagaano yaange. 

21Mani ebidinyu neende ohusaanda huungi nibyahabakweeho, olweembo luno 
luchia ohubakobosamo omwooyo koti omuloli (Abeechuhulu baabwe haba si 
bahalwiibirire). Olwohuba manyire ebichiiririrwa byaabwe, kata nisisiiri 
ohubayira mu syaalo si ndeechuba ohubaberesa.” 

22Musa yaandiika olweembo luno hu ludaalo lweene olwo, mani yalweekesa 
Abaisiraeli. 

23  Omwaami yalomaloma neende Yosua omwaana wa Nuuni, naamuboolera ati, 
“Guma omwooyo haandi obe omwomiifu; olwohuba niiwe ochia ohuyira 
Abaisiraeli mu syaalo si ndeechuba ohubaberesa; mani njia ohubechaanga alala 
naawe.” 

24Musa niyali naamalire ohwandiika emboosi ch'amalako kano mu sitabo, 
ohuchimalirao elalira, 

25yaboolera abalaamisi Baleefi abakiingaanga Esanduuku ly'Endagaano 
y'Omwaami ati, 

26“Mubukule esitabo sy'amalako sino, mani musite aambi neende esanduuku 
ly'endagaano y'Omwaami Nasaae weeng'we, sinyale ohuba obuloli buyiingania 
abaandu bae. 

27Olwohuba manyire koti lu bali abajeemu haandi ab'esyeejo. Bona, kata 
nyaanga yino nisisiiri nabo, bamalire ohujeemera Omwaami, nae bahaake yeena 
nimalire ohufwa! 

28Naangire abeemeresi b'enono cheeng'we, neende abahunuufu beeng'we, mani 
nomanome emboosi chino nibawulira. Leha naange ekulu neende esyaalo bibe 
abaloli bibayiingania. 

29Olwohuba manyire endi, nindahafwe, bahehole ababi elalira, haandi balehane 
neende bi mbalagiire ohuhola. Mani mu ndaalo chiicha ebidinyu bichia 
ohubakwichaangaho, olwohuba mwahabecheenge nimwoononere mu moni 
w'Omwaami, nimumunyoleese ohweema hu biindu bibi bi muhola.” 

Olweembo lwa Musa 

30Mani Musa yalomaloma emboosi ch'olweembo luno choosi Abaisiraeli boosi 
nibawulira. 

Amalako Kohubiri 32 

1“Ewe Ekulu, tekeeresa, mani owulire bi mboola; nae leha esyaalo siwulire bi 
nomanoma. 

2Leha bi njekesa bikwe koti efula, enomanoma yaange yidoonye koti olume, koti 
olufuuchakirisi ludoonya hu muboka, haandi koti lu fula yikwa hu misaala 
kiloha. 

3Olwohuba njia ohukinia eliita ly'Omwaami, naangirire obuhunuufu bwa 
Nasaae! 

4“Omwaami niye omukayi weeng'we w'amaani; bi ahola byoosi biluungifu. 
Nasaae mweesikwa niye, haandi muhoyerwa, ahola ebyadyeeri haandi ebilai. 

5Nae abaandu nibo abahola-mbi, haba sibahoyere ohuba abaana bae olwohuba 
ebyonoono byaabwe; lwiibulo ludoondobanu haandi luhyaamu nilwo. 

6Eyo niyo engeri yimuhoyere ohubisiramo Omwaami, eng'we abaandu basiru 
haandi abataali neende amakesi? Haba siniye laata yeeng'we owabaloonga, 
owabahola mani yaabataao mwaaba esyaalo? 

7Yichulise endaalo ehale, baaseho hu myaaka ky'omuleembe kwa hale muno; 
teebe balaata yeeng'we, bachia ohubeekesa; teebe bakuuka yeeng'we ebyaliwo, 
mani bachia ohubaboolera. 

8 Oyo ow'Aakulu Muno niyali akabira ebyaalo eloba lyaabwe, niyali niyawulamo 
abaandu, yabaterao enjaho chaabwe ohuchianakana neende obuungi 
bw'abaana ba Nasaae. 

9Olwohuba Omwaami niye omukabo kw'abaandu bae, abeechuhulu ba Yakobbo 
yabadoola ohuba abaandu bae beene. 

10“Yabanyoola nibang'alaala mu sichiimi, haandi mu siparara syoomu, si 
muyaka kuwuuchamo; mani yabebodoohania, yabaliinda, yabaliinda bulai 
muno. 

11Koti lu eeswi lu yibundaala hu siyu syao, mani yaabbburuhira ali obumwiinyu 
bwao, niyibudiira, yabukiingira hu mbaya chalyo, 

12Omwaami yeeng'ene niye owemerera abaandu bae, mani abulao nasaae 
muteende owamuhoonyaho. 

13Yakera baatuka esyaalo sy'engulu, mani baalya ebyohulya bilimwa mu ndalo. 
Yakera baanuuna obuuhi bwomu lwaanda, haandi eloba ly'ebikina-kina 
lyameramo amafuta k'esing'aari. 

14Basacha amabeere batusamo amafuta, haandi baahama amabeere maangi 
ohutula mu byaayo byaabwe. Batuka amakoondi makinu neende emiiku, 
ebyaayo bya Bbasani neende embusi, neende engaano yihiramo obulai. Banyuha 
omweenge kw'emisabbiibbu kunyunyuula, baang'wa efiini yakwo. 

15“Nae Abaisiraeli beehola abayiinda, mani baajeema; bahomera mani 
ebyohulya byaabatuumbula. Nae batula hu Nasaae wabaloonga, haandi 
baalekeeresa ow'Obunyala, omuwonia waabwe. 

16Ohwiinamira banasaae bateende byakera embaliha yaamudiira; bahola 
esy'omusiro, mani basiingisa etima lyae. 

17 Bayaanira emisaambwa kitaali nasaae ebiyaanwa, banasaae batamanyihaane, 
banasaae bayaaha, abahechao sa, ba bakuuka yaabwe bateenamiraanga. 

18Beebirira ow'Obunyala owabaloonga, mani mweebirira Nasaae wababeresa 
obulamu. 

19“Omwaami yabona sino, mani yanyoolera, olwohuba yebwaaba abaana bae 
basyaani neende abahaana. 

20Mani n'aboola ati: njia ohubeekisa, mani mbone enjakamo yaabwe. Olwohuba 
beeholere olwiibulo lujeemu, abaana babulamo obweesikwa. 

21 Bakera embaliha yaandiira hulw'ebiima byaabwe by'ohwiinamira 
ebiloongaloongwe. Baanyoleese neende ohweesika ebiloongaloongwe 
byaabwe. Mani syesi njia ohubadiirira embaliha ninjuunirwa abaandu bataali 
abaange. Njia ohubanyoolesa nindehoonyera esyaalo sitaali neende amakesi. 

22Olwohuba etima lyaange lyaaduha koti omuliro, mani lisaamba ohwoolera 
elalira aasi w'Emakoombe, ohusihirisa esyaalo neende buli siindu si siriho, mani 
lyaadusa omuliro hu bwaalo bw'engulu. 

23“ ‘Njia ohubabuungihaho ebibi bya buli ngeri; ndahabamalireho obusaale 
bwaange. 

24Bahafwiicheenge enjala neende omusuuja, mani basihiriswe neende omubasu 
kusaamba muno neende esike ch'obutwa. Haandi njia ohusiindiha esolo chomu 
siino chibalye, neende enjuha chaambaaka hu loba chibatemule. 

25Erwaanyi, ebiita byahabeete, nae mu nyuumba obuti bwahabeete, nibisihirisa 
abasyaani baraaga baabwe neende abaana bahaana baabwe bataamanyireho 
eby'abasaacha, abaana basinuuna neende abasaacha bakofu nasilala. 

26Ndahaboolere endi, “Njia ohubasaalanisirya eyale, abuleo omuundu yeesi 
owahabechuliseho.” 

27Nae haba sindanyala ohuleha abasuku baabwe beepaaha, nibaboola bati: 
Hulw'obunyala bw'amaani keefwe hwabayiingira, nae Omwaami siniye oholere 
sino.’ 

28“Olwohuba Abaisiraeli haba sibanyala ohukerakirwa; haandi babulamo 
omuundu otegeera. 

29Baba nibali neende amakesi bahamanyire sino, bahamanyire esikerere 
abasuku baabwe babayiingira. 

30Omuundu mulala yahayingiire atye abaandu elifu ndala, haandi babiri bakera 
abaandu elifu ehumi beeruha, ohutusaho Ow'obunyala obaliinda yaaba 
n'atabetusaho, haandi Omwaami yabajwaang'a? 

31Olwohuba abasuku baabwe bamanyire bati banasaae baabwe bakata nibo, 
haba sibali neende maani koti Nasaae w'Abaisiraeli. 

32Olwohuba emisabbiibbu kyaabwe kitula Sodomu; haandi neende mu ndalo 
cha Gomora; emisabbiibbu kyaabwe kyaamaho ebyaamo by'obutwa, haandi 
ebyaaku byahwo bilulu nibyo. 

33Efiini yaabwe y'obusiba koti obw'endemo, haandi bwaalaba koti ehala. 

34“Omwaami yechulisa ebiindu bi basuku baabwe bahola; biri mu bibaaso byae. 

35 Omwaami niye okayirira esyaalo, haandi niye otuunga, ebiha bichia ohwoola 
basyeeluluhe bakwe aasi; olwohuba oludaalo lw'ohusaanda hwaabwe luli 
aambi, neende olwohubasihirisa lwiicha bwaangu. 

36 Olwohuba Omwaami aliheengerao abaandu bae omusaango mani yakwiira 
esisa eyiri abahalaabani bae, niyahabona ati boosi baweeremo amaani, mani 
omuwaambe neende omulehuule nasilala nibaweeremo elalira amaani. 

37Ao mani Omwaami yahabateebe ati, ‘banasaae baabwe bali yeena, ab'obunyala 
babesikaanga, 

38abalichaanga amasinya k'ebiyaanwa byaabwe, haandi abang'wechaanga efiini 
y'ebiyaanwa byaabwe by'ohung'wa? Lehe beeche mani babahoonye, lehe mani 
babaabine! 

39“ ‘Bulaanu bone muti Niise, kata buti Niise, Nasaae oyo, haandi abulao nasaae 
wuundi ohumalaho ese; Niise owiita haandi Niise oberesa obulamu. Niise 
ofumita haandi Niise owonia; mani abulao onyala ohundusaho esiri mu bunyala 
bwaange. 

40Olwohuba siingisa amahono kaange eyiri Ekulu, mani ndeechuba nimboola 
endi, Koti lu ndi omulamu endaalo choosi, 

41njia ohwakala olugaanga lwaange lumesamesa mani ese omweene heenge 
omusaango. Njia ohwetuunga abasuku baange, haandi njia ohusaandya abo 
abataandaha. 

42Obusaale bwaange bwaheechuleho amabaanga, haandi olugaanga lwaange 
lwahabosyoole emibiri kyaabwe; alala neende amabaanga kabeeterwe neende 
abaambirwe, neende emitwe ky'abeemeresi b'abasuku.’ 

43  “Eng'we ebyaalo, fumie abaandu b'Omwaami; olwohuba yahetuunge 
amabaanga k'abahalaabani bae, mani yaasaandya abo abeeta abahalaabani bae, 
mani yakwiira esisa esyaalo sy'abaandu bae.” 

44Musa neende Yosua omwaana wa Nuuni mani nibalomaloma emboosi 
ch'olweembo luno abaandu bosi banyale ohuluwulira. 

Ebilagiiriro bya Musa bimaliirihayo ohutuswa 

45Musa niyamala ohulomaloma emboosi chino choosi neende Abaisiraeli boosi, 

46yababoolera ati, “Mute hu mwooyo emboosi choosi chi mbekeese nyaanga 
yino. Mucheekese abaana beeng'we, hu banyale ohuteemaangaho ohwooseresa 
ebiindu byoosi ebilagirwa mu malako kano. 

47Olwohuba chino si nicho emboosi ch'ohubayiraho, nae nicho obulamu 
bweeng'we bweene, haandi nicho echahakere mwaayiindira mu syaalo si 
muchia ohutuka nimwaambuuhe omwaalo kwa Yorodaani.” 

48  Omwaami yaboolera Musa hu ludaalo lweene olwo ati, 

49“Cha mu ngulu cha Abbariimu, oniine hu lugulu lwa Nebbo, oluli mu syaalo sya 
Moabbu, olutingaalire Yeriko, mani otingaale esyaalo sya Kanani, si mberesa 
Abaisiraeli ohuba esyaabwe. 

50Ochia ohufwiira hu lugulu olwo koti lu mwaanamao Arooni yafwiira hu lugulu 
lwa Hoori, mani yeyambaania neende bakuuka yaabwe. 

51Olwohuba eng'we mweembi mwahalaka efukiirira naange mu lwichuule 
lw'Abaisiraeli. Nimwali hu maachi ka Meribba, mu sichiimi sya Siini; olwohuba 
haba simwanjisaamo oluyaali koti omwoleerefu mu moni wa Abaisiraeli. 

52Ochia ohubona esyaalo si huli mu moni; nae haba s'ochia ohwiingira mu syaalo 
si ndi ohuberesa Abaisiraeli.” 

Amalako Kohubiri 33 

Musa aberesa ehabi enono cha Yisiraeli 

1Yino niyo ehabi yi Musa omuundu wa Nasaae yaberesa Abaisiraeli n'asisiiri 
ohufwa. 

2Yaboola ati, “Omwaami yatula hu lugulu lwa Sinai, n'asiingira koti elyuuba 
n'atulira Seyiri, mani n'ahosa naali hu lugulu lwa Parani, naali alala neende 
aboolerefu elifu ehumi. Yahosa neende omuliro kwaaduha nikumuli hu muhono 
kwae muluungi. 

3Mubwadyeeri, Omwaami yadaha abaandu bae; abo boosi abamwaawulirwa, 
bali mu mahono kae; abo abawulira emboosi chae; abanyoola engeraka yae. 

4Musa yatuberesa amalako, koti esy'engaanga muno eyiri esyaalo sya Yakobbo. 

5Mani Omwaami yaaba omutuki mu Yesyuruuni, abeemeresi b'abaandu 
nibebuusire alala, enono ch'Abaisiraeli nichiri alala. 

6Musa yaboolera enono ya Rubbeeni ati, “Leha enono ya Rubbeeni yibeeo, mani 
yihaye ohufwa, mani bemeede ohuba abaangi.” 

7Haandi n'alomaloma hu nono ya Yuda ati: “Ewe Omwaami tekeeresa amaliro 
ka Yuda, mani omukaluseo eyiri abaandu bae. Mulwaanire mani omuhoonye, 
haandi mukaye abasuku bae.” 

8  Yalomaloma hu Baleefi n'aboola ati, “Omwaami, beresa Tumimu yao, neende 
Wurimu yao abo abahwiisamo oluyaali, abo bawateemera Maasa, haandi 
bawayingana nabo hu maachi ka Meribba. 

9Abaleefi bahwomiiriraho muno ohuhira hu laata yaabwe neende ng'inaabwe, 
neende bamwaanaang'na, neende abaana baabwe. Olwohuba badiira emboosi 
yao, haandi baliinda endagaano yao. 

10Banekeseenge Yakobbo ebilagiro byao, neende Yisiraeli amalako kao; 
banahunioohesereenge obubbaani y'oli, banayaaneenge ebiyaanwa bisaambwa 
nibiri ebilaamba hu alutaari yao. 

11Ewe Omwaami, baberese ehabi, obahoonye babe ab'amaani, haandi 
wakaanire emirimo kyaabwe. Sihirisa abasuku baabwe boosi, abo abatabadaha 
bahaye ohusiingira haandi.” 

12Ebidiira hu Bbenjamini, yaboola ati, “Bano nibo abaheerwa b'Omwaami, 
banaamenyeenge mu muleembe ali Omwaami; anabaliindeenge buli siha, mani 
anamenyeenge nabo.” 

13Nae ebidiira hu nono ya Yosefu, yaboola ati, “Leha Omwaami aberese esyaalo 
syaabwe ehabi y'ebiyaanwa bilai bitula aakulu Muukulu, haandi ohutula aasi mu 
loba. 

14Leha esyaalo syaabwe sibeemo ehabi y'ebyaamo byeengeswa neende elyuuba, 
haandi neende ebilai mu buli kesa. 

15Lehe engulu chaabwe hale ech'engaanga hoongo, neende ebilai bitula mu 
bigulu by'endaalo choosi. 

16Leha esyaalo syaabwe siichulemo ebiyaanwa bihiramo obulai, ebyabereswa 
ehabi neende Omwaami, owalomaloma n'ali mu sichaha syaaduha omuliro. 
Leha ehabi chino chibe hu nono ya Yosefu, neende hu mutwe kw'oyo owali 
omweemeresi wa bamwaanang'ina. 

17Yosefu ali neende amaani kali koti ak'endaawu, haandi enjika chae chiri koti 
ech'emboko; achia ohuchehoonyera ohusiindiha ebyaalo, ohwoola hu njakamo 
y'esyaalo. Chino nicho elifu ehumi cha Efuraimu, haandi chino nicho amalifu ka 
Manaase.” 

18Nae eyiri enono ya Sebbulooni, yaboola ati, “Eng'we Abasabbulooni, sangaale, 
nimuli hu lukeendo lweeng'we; neende enono ya Yisakari, mu mayeema 
keeng'we. 

19Bahalaange abaandu baandi ohwiicha hu lugulu lwaabwe; eyo niyo yi 
bahayaanire ebiyaanwa bihoyera. Olwohuba banyoola eby'engaanga ohutula 
mu nyaanja neende eby'engaanga byeekisa mu musenye kwohu lwaasi 
ly'enyaanja.” 

20Nae eyiri enono ya Gaadi, yaboola ati, “W'ehabi oyo otakalasa esyaalo sya 
Gaadi! Gaadi syebonderera koti edalang'i, abosyoola omuhono, neende 
esy'engaanga syohu mutwe, 

21Omweene yedooleramo esituundu sihiramo obulai mu syaalo, olwohuba eyo 
niyo yi babiiha omukabo kw'omweemeresi; mani n'ataangirire abeemeresi 
b'abaandu, mani yooseresa ebilagiro neende amalako k'Omwaami ka yaberesa 
Yisiraeli.” 

22Nae eyiri enono ya Daani, yaboola ati, “Daani mwaana kw'edalang'i; 
kuuduumakala nikutula Bbasani.” 

23Nae eyiri enono ya Nafutaali, yaboola ati, “Ewe Nafutaali, weechula ehabi, 
haandi weechula ehabi y'Omwaami, nyoola esyaalo sy'enyaanja neende 
esy'emwaalo.” 

24Nae eyiri enono ya Aseri, yaboola ati, “Leha Aseri anyoole ehabi nyiingi 
ohuhiraho bamwaanang'ina, haandi leha nyinihe ohukulu hwae mu mafuta.” 

25Emilyaango kyasyo kyaheekalwe neende ebichuma neende ebihomo; haandi 
abecheenge ow'amaani obulamu bwae bwoosi. 

26Ewe Yesyurooni, abulao nasaae yeesi oli koti Nasaae, okeendera hu kulu 
niyeecha ohubahoonya, haandi obita mu bbanga naali neende oluyaali luungi. 

27Nasaae otaakama niye obakayirira, emihono kyae kitaakama niko 
ekibakaanira. Haandi asukuna erwaanyi abasuku beeng'we nimubona, mani 
n'aboola ati, “Sihirire.” 

28Mani sakira Abaisiraeli bamenya mu muleembe, abeechuhulu ba Yakobbo 
boong'ene, nibo abanabecheenge mu syaalo sirimo engaano neende efiini; eee, 
yidonywaho olume ohutula Muukulu. 

29Oli ow'ehabi ewe Yisiraeli! Wiina mweene owakana naawe, esyaalo 
syawonisibwa neende Omwaami? Omwaami niye obweyikamo bweeng'we, 
haandi omuhoonyi weeng'we, haandi olugaanga lw'ohuyiingira. Abasuku 
beeng'we baheeche nibabekweeda ohubakwiira esisa; nae mwahabaniineho 
nimubeesa aasi. 

Amalako Kohubiri 34 

Ohufwa hwa Musa 

1Musa yatula mu bipaapi bya Moabbu, mani n'aniina hu lugulu lwa Nebbo, 
aakulu w'olugulu lwa Pisiga, ebukwe wa Yeriko. Naali eyo, Omwaami 
yamweekesa esyaalo syoosi, ohutula Gileadi ohwoola Daani, 

2neende esituundu syoosi esya Nafutaali, neende esyaalo syoosi esya Efuraimu 
neende Manaase, esyaalo sya Yuda syoosi ohwoolera elalira hu nyaanja hoongo 
ya Mediterania; 

3emwaalo w'esituundu sya Yudea; neende esipaapi, elyo nilyo, ehooho ly'esiko 
sya Yeriko, esy'emisaala minaasi, ohwoolera elalira Soyaari. 

4Omwaami mani n'aboolera Musa ati, “Sino nisyo esyaalo si ndeechubira 
Abburahamu, Yisaka neende Yakobbo, endi, ‘Njia ohusiberesa abeechuhulu 
beeng'we.’ Ngerere wasibona neende emoni chao, nae haba s'ochia hwaambuha 
osiingiremo daawe.” 

5Musa, omuhalaabani w'Omwaami yafwiira eyo mu syaalo sya Moabbu, 
ohuchianakana neende emboosi y'Omwaami. 

6Bamusiiha mu hooho mu syaalo sya Moabbu elitingaalire esiko sya 
Bbetipewoori, nae abulao omanyire yi siriindwa syae siri ohwoola buti. 

7Musa yafwa naali neende emyaaka emia ndala neende amahumi kabiri (120); 
kata katyo, yali n'asiibona bulai haandi n'asisiiri ow'amaani. 

8Nae Abaisiraeli balira Musa nibali mu sipaapi sya Moabbu ohumala endaalo 
amahumi kadatu; mani amasika nikeeya. 

9Yosua omwaana wa Nuuni, yali niyechuule amakesi, olwohuba Musa yaali 
n'amalire ohumwiisaho amahono. Abaisiraeli bamuwulira, haandi bahola koti 
Omwaami lu yali niyalagira Musa. 

10Mani ohutula olwo, sabechangahoo omunabbi mu Yisiraeli yi Omwaami 
yamanya mani yalomalomaanga nae emoni-hu-moni koti Musa. 

11Haandi sabechangahoo omunabbi wuundi owahola obulolero neende 
eby'amayia bi Omwaami yatuma Musa ohuhola mu syaalo sy'e Misiri, eyiri 
omutuki wa Misiri neende abahunuufu bae boosi, neende eyiri abaandu bomu 
syaalo syae boosi. 

12Haandi abulao omunabbi wuundi owaholaho eby'amaani ebyo byoosi haandi 
neende ebitiisa koti bi Musa yahola Abaisiraeli boosi nibabona. 

Yosua 

Yosua 1 

Nasaae alagira Yosua ohuchia alwaanie ayiingire Kanani 

1Luunyuma lw'ohufwa hwa Musa omuhalaabani w'Omwaami, Omwaami 
yalomaloma neende Yosua omuhoonyi wa Musa, haandi omwaana wa Nuuni. 

2Yaboola ati, “Omuhalaabani waange Musa mbano afwiire. Mani ewe weetekehe 
bulaanu, ewe alala neende abaandu ba Yisiraeli boosi, mwaambuhe Omwaalo 
kwa Yorodaani mwiingire mu syaalo si ndi ohubaberesa. 

3Koti sa lu ndaboolera Musa, ese malire ohuhuberesa alala neende abaandu 
baange boosi eloba lyoosi li muchia ohunyala ohuhuumbaho. 

4Enjaho cheeng'we chichia ohutulira elalira hu siparara emwaalo ohwoolera 
elalira hu Ngulu cha Lebbanooni emukulu; ohutulira elalira hu mwaalo 
muhunuufu Omwaalo kwa Ewufuraate ebukwe, ohubitirania mu syaalo 
sy'Abahiiti, ohwoolera elalira hu Nyaanja Hoongo ya Mediterania emuumbo. 

5Ewe Yosua, abulao oyo yeesi onanyala ohuhuyiingira n'osisiiri omulamu. Njia 
ohuba naawe koti lu ndabeechaanga neende Musa. Njia ohuba naawe ebiha 
byoosi; haba siinjia ohuhujwaang'aho kata sa nabudiidi. 

6Jiing'a haandi ogume, olwohuba ewe niiwe ochia ohuba omwiimirisi 
w'abaandu bano nibanaba hu beengira ohuyira esyaalo sino si ndasuubisa 
bakuuka yaabwe. 

7Ewe maliirira sa, haandi ogume; haandi mani omale wehaliirise oliinde sa 
Amalako koosi ka Musa omuhalaabani waange yababeresa. 
Mutalekeeresaangaho kata esituundu syako, nimuba muchia ohubitaangamo 
buli yi muchia ohuchichaanga. 

8Yomiseenge ohubona muti esitabo sy'Amalako sisomwa mu hwiinamira 
Nasaae hweeng'we hwoosi. Sisomeenge esideete neende esiro, haandi mubona 
muti mwiisa oluyaali mu buli siindu syandiikwamo. Mani ao muba muchia 
ohubeechaanga abanyali haandi ababitamo mu buli siindu sibahola. 

9Yichulisa oti mbeere hulagiire ohuba omumaliirifu haandi omugumu! 
Otabeechaanga omuti oba omusinyifu, olwohuba ese Omwaami Nasaae wao, ndi 
naawe eyo yoosi y'ochiira.” 

Yosua alagira abaandu 

10Bulaanu Yosua yalagira abeemirisi 

11ohuchia babite mu kaambi yoosi nibaboolera abaandu bati, “Tekeheho 
ebyohulya, olwohuba mu ndaalo chidatu enaamba munaba nimuchiire 

ohwaambuha Omwaalo Yorodaani ohuchia ohuyira esyaalo si Omwaami Nasaae 
weeng'we ali ohubaberesa.” 

12  Yosua yaboolera enono cha Rubbeeni neende Gaadi neende esituundu 
sy'enono ya Manaase ati, 

13“Mwiichulise bulai koti Musa omuhalaabani w'Omwaami, yeecha yi muli mani 
yaababoolera ati, Omwaami Nasaae weeng'we yali n'achia ohubaberesa eloba 
lino eliri hu lwaande lw'ebukwe wa Yorodaani ohuba edaala lyeeng'we. 

14Abahasi beeng'we, abaana beeng'we, alala neende ebituke byeeng'we byoosi, 
muchia ohudoong'a ano, nae ab'amaye beeng'we, abakingiire elalira 
ebilwaaniso nibetekeehe ohuchia ebiita, nibo abachia ohutaangiramo mu moni 
w'Abaisiraeli basyaabwe boosi, ohubahoonya ohulwaana 

15ohwoola lu bananyalira ohuyira eloba liri hu lwaande lw'emuumbo wa 
Yorodaani, li Omwaami Nasaae weeng'we ababereese. Naaba n'amalire 
ohuliinda enono choosi echa Yisiraeli, hu bulaanu muba muchia ohukobolera 
engo abweene ao, mani mwaamala mwaamenya ano mu loba lyeeng'we lyeene 
eliri ebukwe wa Yorodaani, li Musa, omuhalaabani w'Omwaami yababeresa.” 

16Boosi bakobola mu Yosua bati, “Efwe huchia ohuhola buli siindu syoosi 
sy'otuboleere, haandi huchia ohuchichaanga buli yoochia ohututumaanga. 

17Huchia ohuhwisaangamo oluyaali, koti lu hwesaanga oluyaali ebiha byoosi mu 
Musa, mani haandi Omwaami Nasaae wao oyo ahoya yaaba naawe koti sa lu 
yabeechaanga neende Musa! 

18Oyo yeesi ochia ohukanakanaanga obunyala bwao, oba ohuhayaanga ohwiisa 
oluyaali mu buli malako kao, achia ohwitwaangwa sa. Ewe ba omumaliirifu 
haandi omwomiifu!” 

Yosua 2 

Yosua atuma abahemeresi mu Yeriko 

1 Bulaanu Yosua yatuma abahemeresi babiri ohutula mu kaambi eyali mu Akasia 
neende elako ohuchia balambuule bweekisi esyaalo sya Kanani, ohuhirira 
elalira esiko sya Yeriko. Mani niboola hu siko, bachia ohweyalisa mu nyuumba 
y'omuhasi mucheke olaangwa mbwe Rahabbu. 

2Nae omutuki wa Yeriko yawulira ati aliwo Abaisiraeli baandi abeechere esiro 
esyo ohuhemeresa esyaalo esyo, 

3mani yesi yaatuma emboosi eyiri Rahabbu ati: “Abasaacha bali mu nyuumba 
yao eyo, beechere ohuhemeresa esyaalo sino syoosi! Batuse erwaanyi!” 

4Nae hane omuhasi oyo yali n'amalire ohubukula abasaacha abo boombi 
n'abakisire; mani yaaboola ati, “Dyeeri, aliwo abasaacha beechere yiindi, nae ese 
haba simanyireho abuundu yi babeere nibatula daawe; 

5mani esiruwa nisyaabeere nisiri aambi ohwiikalwa, aheerima nihadiira, 
abasaacha abo beechere baatula erwaanyi; mani abuundu yi bachiiriire, ese 
haba siimanyireho daawe; mani mubaloondeho sa bwaangu, muchia 
ohubadiira.” 

6Nae hane omuhasi oyo yali n'amalire ohubabukula neende ohubaniinia aakulu 
hu sirama hale, mani naabakisire mu bihaanja by'engaano bi yali niyatekeha 
bulai hu sirama ohwo. 

7Abasaacha b'omutuki oyo batula mu siko omwo embiro mani esiruwa 
syeekalwao bulai muno. Abasaacha bano beeruhaanga nibakoonya Abaisiraeli 
bahemeresi bala, ohwoolera elalira abuundu yi bbarabbara yihalakanisira mu 
Yorodaani. 

8Hane, abahemeresi bala nibali nibasisiiri ohukona esiro esyomu nyuumba 
omwo, Rahabbu yali naniinire aakulu hu sirama ohwo 

9n'amalire ohubabooleraho ati, “Ese manyire sa bulai bweene endi Omwaami 
amalire ohubaberesa esyaalo sino. Sibonehana bulai bweene siti, buli muundu 
oli mu syaalo muno abatiire lukali muno. 

10 Efwe hwamala hale ohuwulira bulai bweene koti lu Omwaami yahamia 
Enyaanja Njahanyu mu moni weeng'we koti lu mwali nimutula Misiri. Haandi 
oluundi hwamala ohuwulira koti lu mweeta Sihooni, neende Ogu, abatuki 
b'Abaamoori bano babiri ebukwe wa Yorodaani. 

11Efwe fweesi hwatya sa esiha syeene sihwabawuliriraho; eng'we mwamala 
ohutumalamo omwooyo fweesi pe. Omwaami Nasaae weeng'we hane niye 
Nasaae oli Muukulu aakulu, haandi neende ano hu syaalo huno. 

12Mani eng'we bulaanu ndaha muundechubire neende Nasaae mweene oyo 
muti mwesi muchia ohubonera edaala lyaange lyoosi esisa koti lu ese omweene 
syesi mbayirire, mani mwaambaaho ahalolero hanyala ohukera ndaabeesika. 

13Musuubiseho muti muchia ohuumonisiryaho laata neende maama, 
bamboocho, neende bamwaanaama, alala neende amadaala kaabwe koosi! 
Mutaleha sa efwe fweesi hweetwa sa!” 

14Abasaacha bano bamuboolera bati, “Nasaae ahoya yaabukulirao obulamu 
bweefwe, nihuhaya ohuhola koti lu huli ohuboola! N'otachia ohubooleraho 
omuundu yeesi ebiindu bi huholere, huhusuubisa huti Omwaami naatudiisa 
esyaalo sino, huchia ohuhuyira bulai bweene.” 

15Rahabbu wuno yali niyamenya mu nyuumba yali niyoombahirwa mu sida 
sy'esiko, mani yeesera aasi abasaacha bano mu dirisa neende omukoye. 

16Yababaliirira ati, “Bulaanu muchiire mu syaalo sy'ebigulu-gulu esyo, ataali ao, 
abasaacha b'omutuki baba bachia ohubabukaana. Nimwoola eyo mweekisaanga 
mberi hooho endaalo chidatu chiwa, ohwoola lu bakobolera muno. Echo 
nichiweere, hu bulaanu mwechiire olukeendo lweeng'we.” 

17Abasaacha bano boombi bamuboolera bati, “Huchia ohwooseresa esisuubise 
sy'okerere hwasuubisa esyo. 

18Mani sino nisyo syohoyere ohuhola. Nihuchia ohuba nihuseetere esyaalo 
syeeng'we sino, ewe oba onacha oboye omukoye kwa ranjaai kuno hu dirisa li 
watwiisiramo aasi. Mani obukule lataao, maakoo, ba mboochoo, alala neende 
edaala lya lataao lyoosi alala mu nyuumba yao. 

19Omuundu yeesi naatulaho mu nyuumba yao, omusaango kw'ohufwa hwae 
kuba kumuhira omweene, mani efwe haba sihuba huchia ohubaaho omusaango; 
nae omuundu yeesi oli mu nyuumba alala naawe nawumiswaho, mani ao efwe 
huba huchia ohubaaho. 

20Kata katyo, nae niwiichuhana ewe waachia wabooleraho omuundu yeesi 
ebiindu bi hubeere nihuhola, mani sihuba nihuchia fwesi ohwooseresa 
esisuubise syeefwe sy'okerere hwaahuba.” 

21Omuhasi oyo yafukiirira mani yaabaseebula baawaao. Mani nibaba nibamalire 
ohuwaao, yaboya omukoye kwa ranjaai hu dirisa lyae elyo. 

22Abahemeresi bano batula ao, mani baachia mu bigulu eyo beekisayo. 
Abasaacha b'omutuki babakoonyera mu nyaande chiindi chomu syaalo ohumala 
endaalo chidatu enaamba, nae byaabahaya ohubanyoola, mani baamala 
baakobola engo mu Yeriko. 

23Bulaanu abahemeresi bala boombi batulayo mu bigulu omwo, mani beehirira 
aasi baambuha omwaalo okwo, mani baakobola engo eyiri Yosua. Bamuboolera 
byoosi koti lu byeehola, 

24mani baboola bati, “Efwe huli aboomiifu huti hane Omwaami yamala 
ohutuberesa esyaalo esyo syoosi. Abaandu boosi baliyo bamala hale ohututya.” 

Yosua 3 

Abaandu ba Yisiraeli baambuha Yorodaani 

1Nibwahya echuli, Yosua alala neende abaandu ba Yisiraeli boosi, basiingira 
echuli muno, baatula mu kaambi yali mu Akasia, mani baachia hu Yorodaani, 
yiboombaha ekaambi nibaliindire ohukwaambuha. 

2Luunyuma lw'endaalo chidatu, abeemirisi bachaaka ohubita mu kaambi 

3nibaboolera abaandu bati, “Nimubonaho sa abalaamisi nibakiingire Esanduuku 
ly'Endagaano y'Omwaami Nasaae weeng'we, sakuule ekaambi mani muchaake 
ohubaloondaho. 

4Mwali nimutabaaho abuundu ano, mani nibo abachia ohubeekesa engira 
y'ohuchiiraho. Nae haba simuhoyeere ohusuda aambi neende Esanduuku 
ly'Endagaano daawe; mubecheenge koti obweyaango bw'ekilomiita ndala 
enyuma walyo.” 

5Yosua yesi yaboolera abaandu ati, “Mweelabye, olwohuba muchuli Omwaami 
achia ohubaholamo eby'amayia.” 

6Mani niyamala atyo yaboolera abalaamisi bulaanu ohubukula Esanduuku 
ly'Endagaano mani bachaake ohukeenda nalyo nibatangiisemo. Bosi bahola koti 
lu yali n'aboolere. 

7Omwaami yaboolera Yosua ati, “Esiindu siinjia ohuhola enyaanga yino, sichia 
ohukera abaandu ba Yisiraeli boosi bachaake ohuhwiisamo oluyaali koti 
omusaacha muhunuufu muno, haandi bachia ohumanyira elalira bati ese hane 
ndi naawe koti lu ndabeechaanga neende Musa. 

8Boolera abalaamisi bakiingire Esanduuku ly'Endagaano abo oti niboola hu 
mwaalo bweene, bahoyere ohwiingira mani beema mu Yorodaani kweene, 
aambi neende egenya.” 

9Mani Yosua yaboolera abaandu ati, “Mwiiche ano mani mutekeerese bulai bi 
Omwaami Nasaae weeng'we adaha ohuboola. 

10Koti lu muchia ohukeenda nimwiingira mu syaalo omwo, achia ohuba nga yesi 
yeerusamo, Abakanani, Abahiiti, Abahiifi, Abaperisi, Abagirigaasi, Abaamoori, 
neende Abayebbusi. Ao niwo yi munamanyira muti hane Nasaae mulamu 
abalimo 

11Esanduuku ly'Endagaano y'Omwaami w'esyaalo syoosi lichia ohwaambuha 
Yorodaani mu moni weeng'we. 

12Mani bulaanu doolamo abasaacha ehumi neende babiri, mulala ohutula mu 
buli nono ya Yisiraeli. 

13Mani abalaamisi bakiinga Esanduuku ly'Endagaano y'Omwaami, w'esyaalo 
syoosi, bachia ohugeeng'a amakulu kaabwe sa bati mu maachi, Yorodaani 
kuchia ohuleha ohuhulukusa, mani amaachi kehaanga neende omwoombe 
kachia ohwebbiiba alala.” 

14Mani sakira, abaandu nibanaba nibatula mu mayeema kaabwe, ohwaambuha 
hu Yorodaani, neende abalaamisi nibakiingire Esanduuku ly'Endagaano mu 
moni w'abaandu, 

15mani abo abachia ohuba nibakiingire Esanduuku ly'Endagaano nibanoola hu 
Yorodaani, mani amakulu k'abalaamisi bakiingire Esanduuku ly'Endagaano 
keengiraho sa kati mu maachi, (Yorodaani kwali nikwanala ohwiichulaanga 
nikuchuhira aakulu w'egenya amaachi, endaalo cheekesa choosi), 

16amaachi kaakama ohuhulukusa mani kebbiiba alala, ohuchaakira eyale 
emukulu w'omwoombe mu Adamu, esiko siyikihaane neende Saretaani. 
Ohuhulukusa hwiisa amaachi mu mwoombe nikeeha ohwoola mu Enyaanja 
y'Omuunyu hwoosi hwahalihira elalira, mani abaandu baahalakanisira aambi 
neende Yeriko. 

17Mani abaandu nibali nibakeenda nibahalakania hu loba lyoomu, abalaamisi 
bakiingaanga Esanduuku ly'Endagaano y'Omwaami bosi bali nibeemere sa hu 
loba lyoomu akatikaati wa Yorodaani ohwoolera elalira lu abaandu boosi 
bahalakania. 

Yosua 4 

Amakina k'esiichuliso koombahwa 

1Mani esyaalo syoosi nisyali nisimalire ohuhalakania Yorodaani, Omwaami 
yaboolera Yosua ati, 

2“Doola abasaacha ehumi neende babiri, mulala ohutula mu buli nono, 

3mani obalagire ohudoola amakina ehumi neende kabiri ohutula akatikaati wa 
Yorodaani, ohutula abuundu bweene yi balaamisi beemaanga. Baboolere 
bakiinge amakina kano bachie nako mani bakate aasi abuundu yimuchia ohuta 
ekaambi esiro syaleero.” 

4Bulaanu Yosua yalaanga abasaacha ehumi neende babiri ba yali n'adoolere, 

5yaboola ati, “Muchie mwiingire mu Yorodaani mu moni w'Esanduuku 
ly'Endagaano y'Omwaami Nasaae weeng'we. Buli mulala hweeng'we, ahoyere 
ohukiinga ekina lala hu beka, buli litula hulw'enono ya Yisiraeli. 

6Amakina kano kachia ohwiichulisaanga abaandu esiindu si Omwaami aholere. 
Mu biha biicha, abaandu beeng'we nibahabateebeenge amahuluundu k'amakina 
kano yi muli, 

7muba muchia ohubabooleraanga muti, amaachi ka Yorodaani kaakama 
ohuhulukusa Esanduuku ly'Endagaano y'Omwaami lyahalakania omwaalo 
kuno. Amakina kano kachia ebiha byoosi ohwiichulisaanga abaandu ba Yisiraeli 
hu siindu syaholehanira ano.” 

8Abasaacha bano baloondakana neende elako lya Yosua elyo. Koti lu Omwaami 
yali n'alagiire Yosua, babukula amakina ehumi neende kabiri ohutula akatikaati 

wa Yorodaani, buli lala hulw'enono ndala ya Yisiraeli, baakakiinga baakayira 
abuundu w'ohwoombahamo ekaambi, bakatuula abweene ao. 

9Yosua yesi yoombaha amakina ehumi neende kabiri akatikaati wa Yorodaani, 
abuundu yi balaamisi bakiingaanga Esanduuku ly'Endagaano beemaanga. 
(Amakina kano kasisiiri abweene ao ohwoola olwaalero.) 

10Abalaamisi bano beema sa akatikaati wa Yorodaani ohwoola lu buli siindu si 
Omwaami yalagira Yosua ohuboolera abaandu ohuhola syeeholehera. Sino sa 
nisyo si Musa yesi yali niyalagira. Abaandu baalaala muno nibahalakania 
omwaalo kuno. 

11Mani boosi nibali niboolere hu lu koongo luundi, abalaamisi alala neende 
Esanduuku ly'Endagaano y'Omwaami bataangisamo mani beemirira abaandu. 

12Abasaacha b'enono chia Rubbeeni neende Gaadi haandi neende esituundu 
sy'enono ya Manaase, nibeetekeheere ebiita, bataangirira buli muundu yeesi 
ohuhalakania, koti lu Musa yali n'ababoolere ohuhola. 

13Mani mu hubaao hw'Omwaami, aambi abasaacha elifu amahumi kane 
(40,000), abali nibamalire ohwetekehera ebiita baambuha baachia boola hu 
syaalo sikwalaafu esiri aambi neende Yeriko. 

14Esiindu si Omwaami yahola hu ludaalo olwo, syakera abaandu ba Yisiraeli 
baabukula Yosua ohuba omusaacha muhunuufu muno. Bamwiisamo oluyaali 
obulamu bwae bwoosi, koti sa lu bali nibeesa mu Musa. 

15Mani Omwaami haandi yaboolera Yosua 

16ohulagira abalaamisi abali nibakiingire Esanduuku ly'Endagaano ohuniina 
batule mu Yorodaani. 

17Yosua yahola sa atyo, 

18mani abalaamisi nibali hu bahoola hu genya ly'omwaalo, omwaalo kwachaaka 
haandi ohuhulukusa, mani kwaafuuchira aakulu w'amagenya kakwo. 

19Abaandu baambuha Yorodaani hu ludaalo lw'ehumi olw'omwoosi kutaangira 
mani baachia boombaha ekaambi mu Giligaali, ebukwe wa Yeriko. 

20Ao niwo yi Yosua yoombaha amakina ehumi neende kabiri kala akatuswa mu 
Yorodaani. 

21Yaboolera abaandu ba Yisiraeli ati, “Mu biha biicha, abaandu beeng'we 
nibabateeba amahuluundu k'amakina kano, 

22muba munababooleraanga ebidiira hu biha bi Yisiraeli yaambuhiramo 
Yorodaani hu loba lyoomu lyeene. 

23Mubabooleraanga muti, Omwaami Nasaae weeng'we yabahamisira amaachi 
ka Yorodaani ohwoola lu mwali nimumalire ohuhalakaniamo, koti sa lu 
yatuhamisira Enyaanja Njahanyu. 

24Mani ohweema hu siholwa sino, buli muundu yeesi oli hu syaalo achia 
ohumanya obuhunuufu bw'amaani k'Omwaami koti bwaaka, mani mwiise 
oluyaali mu Omwaami Nasaae weeng'we endaalo choosi pe.” 

Yosua 5 

1Abatuki b'Abaamoori boosi, abali emuumbo wa Yorodaani neende abatuki 
b'Abakanani boosi abali hu ndulo w'Enyaanja Hoongo ya Mediterania bawulira 
bati Omwaami yali n'ahamiisye Yorodaani ohwoola lu baandu ba Yisiraeli 
bahalakania. Batya muno mani bawaamo omwooyo hulw'Abaisiraeli. 

Ohuheba hwali Giligaali 

2Omwaami yaboolera Yosua ati, “Hola amahaande ohutula mu saanja 
ch'engaano, mani ohebe Abaisiraeli.” 

3Kata katyo, Yosua yesi yahola koti lu Omwaami yalagira, mani yaahebera 
Abaisiraeli abuundu alaangwa bwe “Olugulu Lwohuheba.” 

4 Sino nisyo esyakera Yosua yaabaheba: abaandu b'esisaacha boosi hu baandu 
batula mu Misiri, abasaacha b'ebiita boosi, bali nibamala ohufwiira hu ngira mu 
siparara nibali nibamalire ohutula mu Misiri. 

5Kata neende abaandu boosi abali nibatula mu Misiri bali nibamala ohuhebwa, 
nae abaandu boosi abeebulirwa hu ngira mu siparara luunyuma lw'ohutula mu 
Misiri haba sibali bahebwa daawe. 

6Olwohuba abaandu ba Yisiraeli bali nibakeenda embaka y'emyaaka amahumi 
kane amalaamba mu siparara, ohwoolera elalira esyaalo syoosi, abasaacha 
b'ebiita abali nibatula mu Misiri, bawa, olwohuba haba sibali nibatekeeresa 
ekono ly'Omwaami; mani yi bali, Omwaami yali niyalaira ati haba saachia 
ohubakanya ohubonaho esyaalo si Omwaami yali niyeechubira bakuuka 
yaabwe ohutuberesa, esyaalo sihulukusa amabeere neende obuuhi. 

7Abaana basyaani b'abaandu bano haba sibali nibahebwa daawe, mani byali 
mbwe ni olwiibulo luyaaha luno nilwo lu Yosua yaheba. 

8Ohuheba nihwawa, esyaalo syoosi syadoong'a sa mu kaambi ohwoola lu bihebe 
byaona. 

9Omwaami yaboolera Yosua ati, “Olwaalero, ese malire ohubamalaho esoni 
ch'ohuba abawaambe mu Misiri.” Mani esyo nisyo esikera abuundu ao 
n'alaangwa mbwe “Giligaali,” ohwoola olwaalero. 

10 Abaisiraeli nibali nibasisiiri mu kaambi mu Giligaali, hu syaalo sikwalaafu siri 
aambi neende Yeriko, bahusa Paasaka engoloobe y'oludaalo lwa ehumi neende 
hane lw'omwoosi okwo. 

11Oludaalo lwaloondaho nilwo olwali ehabi litaangira lyaabwe ohulyaaho hu 
byohulya byalimwa mu Kanani: emere esaambe neende emigaati ekitaali 
emibbaahe. 

12Ao niwo yi mana yaakamira ohukwichaanga niyitula Muukulu, mani 
Abaisiraeli baakama ohubeechaanga nayo. Ohutula esiha esyo ohwemeeda mu 
moni, balichaanga sa ebyohulya byalimwa mu Kanani. 

Yosua neende omusaacha w'olupaanga 

13Haandi Yosua niyali naali aambi neende Yeriko, yeechuhana naabona 
omusaacha niyeemere mu moni wae, n'adiirire olugaanga. Yosua yasuda aambi 
nae mani yamuteeba ati, “Ewe oli mulala hu b'amaye beefwe, kose oli omusuku?” 

14“Kata,” omusaacha oyo haba siyakobolamo daawe. “Ese ndi ano koti 
omuhoongo w'eye ly'Omwaami.” Yosua yeehubba aasi mu hwiinamira mani 
n'aboola ati, “Ese naange ndi sa omuhalaabani wao, omuhuluundu waange. Siina 
syeene syoodaha ese hole?” 

15Mani omuhoongo w'eye ly'Omwaami yamuboolera ati, “Mani ewe 
wefwaalulemo ebiraato byao ebyo; weemere Abuundu Woolerefu.” Mani Yosua 
yahola sa koti lu yali n'amubooleere. 

Yosua 6 

Ohwaambwa hwa Yeriko 

1Ebiruwa bya Yeriko byadoong'aanga sa nibyeikaale, haandi nibiliindirwe 
ohukayira Abaisiraeli ohwiingira mukati. Abulao oyo yeesi owali n'anyalaanga 
ohwiingira kata sa neende ohutulaanga mu siko omwo. 

2Omwaami yaboolera Yosua ati, “Bulaanu buti ndi ohuhudiisa Yeriko mu 
mahono kao, alala neende abatuki basyo boosi haandi neende ab'amaye basyo 
balulu. 

3Mani ewe alala neende ab'amaye bao muhoyere ohuchichaanga nimuhuumba 
nimwebodoohania esiko esyo ehabi lala buli ludaalo hu ndaalo chisaasaba. 

4Nae abalaamisi bataanu-na-babiri, buli otula nga akiingire eturumbete ndala, 
bahoyere ohukeenderaanga mu moni w'Esanduuku ly'Endagaano. Mani hu 
ludaalo lwa hataanu-na-habiri, ewe neende ab'amaye bao, muhoyere ohuchia 
mani mwahuumba nimwebodoohania esiko esyo, amahabi kataanu-na-kabiri, 
abalaamisi nibobbaanga sa eturumbete. 



480 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

5Mani boobba ekono lala eleeyi muno. Nimuliwuliraho sa muti, ni abaandu boosi 
batulaniramo ohuubba olwuungu lulala, mani ebida by'esiko esyo bichia 
ohukwa-bukwa. Ao bulaanu, eye lyao lyoosi liba lichia ohwiingira sikolola-
muhira mu siko.” 

6Yosua yalaanga abalaamisi mani yaababoolera ati, “Bukule Esanduuku 
ly'Endagaano, mani abaandu bataanu-na-babiri hweeng'we bachie emberi 
walyo, nimukiingire eturumbete.” 

7Mani bulaanu, yalagira abaandu ohuchaaka ohuhumbaanga nibebodoohania 
esiko esyo, neende ow'amaye muliindi mulala naali mu moni w'Esanduuku 
ly'Endagaano y'Omwaami. 

8Mani koti lu Yosua yali n'alagiire abaandu ohuhola, abalaamisi bataanu-na-
babiri bala nibakiingire eturumbete chitaanu-na-chibiri ech'enjika 
ch'amakoondi mamiiku emberi w'Omwaami bakeenda nibachia mu moni, 
niboobba eturumbete echio, neende Esanduuku ly'Endagaano y'Omwaami 
nilibaloondaho. 

9Haandi abasaacha bali nibeediisire eby'ohulwaanisa baloonda hu balaamisi 
abali niboobba eturumbete, nae ow'amaye muliindi w'enyuma n'aloonda hu 
Sanduuku ly'Endagaano, eturumbete nachio nichilumiriire sa ohuubba 
obutayeera. 

10Nae Yosua yalagira abaandu ati, “Mutahuumaho, kata sa mwaakera amakono 
keeng'we kaawuliirihanaho daawe, haandi kata sa mutakanyaho emboosi yoosi 
yaatula mu minwa kyeeng'we yaawuliirihanaho daawe, ohwoolera elalira hu 
ludaalo lu njia omweene ohubalagira ohwaayuha; ao niwo yimuchia 
ohwaayuhira.” 

11Mani atyo, yaboolera abasaacha bae ohubukula bayire Esanduuku 
ly'Endagaano y'Omwaami, ohwebodoohania esiko esyo ehabi lala lyoong'ene. 
Mani nibamala batyo bakobola engo mu kaambi mani baabaayo esiro esyo 
syoosi. 

12Yosua yawuuna ohusimuha echuli-chuli, mani abalaamisi baabukula 
Esanduuku ly'Endagaano y'Omwaami. 

13Alala neende abalaamisi bataanu-na-babiri nibakiingire eturumbete chitaanu-
na-chibiri echaholwa mu njika ch'amakoondi mamiiku nichiimiriire Esanduuku 
ly'Endagaano niliwaao, nibalumiriire ohuubbaannga eturumbete obutayeera 
daawe; haandi abasaacha b'amaye nibeesyayire ebilwaaniso nibabeemiriire, 
haandi ow'amaye muliindi w'enyuma nae n'aloonda hu Sanduuku ly'Endagaano 
y'Omwaami, haandi eturumbete nichilumiriire ohuubbaanga obutayeera. 

14Hu ludaalo lwa habiri luno, haandi bahuumba nibebodoohania esiko esyo, 
mani baakobolayo mu kaambi. Baholaanga batyo hu mbaka y'endaalo 
chisaasaba enaamba. 

15Hu ludaalo lwa hataanu-na-habiri, bawuuna ohusiingira echuli-chuli, mani 
nibahuumba nibabodoohana esiko esyo amahabi kataanu-na-kabiri, mu ngira 
nasilala eyo; nae luno nilwo olwali oludaalo lwoong'ene lu bahuumba 
nibabodoohana esiko esyo amahabi kataanu-na-kabiri amalaamba. 

16Mani hu habi lya hataanu-na-habiri ly'ohubodoohana, abalaamisi nibali aambi 
ohuubba eturumbete, Yosua yalagira abaandu ohwehuuma, mani nae n'aboola 
ati, “Ngaandi Omwaami amalire ohubaberesa esiko sino! 

17Esiko syoosi, alala neende buli siindu sirimo syoosi bihoyere ohusihirisirwa 
elalira koti esiyaanwa eyiri Omwaami. Ohutusaho Rahabbu omuhasi mucheke 
wula neende edaala lyaabwe lyoosi nibyo ebichia ohulehwa, olwohuba oyo 
yakisa abahemeresi beefwe. 

18Nae haba simuhoyeere ohupeeyaho esiindu syoosi esihoyere ohusihirisibwa; 
nae nimuhola mutyo, muba muchia ohuleeta ebidinyu neende ohusihirira hu 
kaambi yoosi ey'Abaisiraeli. 

19Esiindu syoosi esyaholwa mu feesa, esaabbu, omugasa, oba esibya sichia 
ohukabulwa endulo hulw'Omwaami. Siba sichia ohuteebwa mu syaaki sy'efuni 
sy'Omwaami.” 

20 Ao, abalaamisi boobba eturumbete. Abaandu nibawulira batyo, bosi boobba 
oluwuungu, mani ebida byaakwa sa ebyeene. Eye lyoosi lyaachia tiiri lyaaniina 
hu sigulu siri mukati w'esiko, baanyala ohusidiira. 

21Nibehoonyera engaanga chaabwe, beeta buli muundu wali mu siko omwo, 
abasaacha neende abahasi, abayere neende abakofu. Haandi beeta neende 
eng'oombe choosi, amakoondi koosi, haandi neende esuhiri choosi. 

22Yosua bulaanu yaboolera abasaacha babiri bala abali nibaholere koti 
abahemeresi ati, “Eng'we muchie mwiingire mu nyuumba y'omuhasi mucheke 
wula, mani mumutuse erwaanyi alala neende edaala lyaabwe lyoosi, 
mumuholere koti lu mwali nimumusubiise.” 

23Mani batyo bachia baatusa Rahabbu alala neende laatang'ene neende ng'ina, 
bamboochoong'ene, alala neende ab'edaala lyaabwe baandi bali 
nibadoong'ereyo. Bababukula boosi alala, edaala lyoosi neende abawaambe 
beene, baabayira eyiri omuleembe aambi neende ekaambi y'Abaisiraeli. 

24Baambya omuliro hu siko esyo syoosi baasisaamba syaweera aasi, alala 
neende ebiindu byali nibisirimo byoosi, ohutusaho ebiindu byali nibyaholwa mu 
saabbu, efeesa, omugasa, neende esibya, bi babukula baayira baabita mu syaaki 
sy'efuni sy'Omwaami. 

25Nae Yosua yawonia obulamu bwa Rahabbu omucheke neende abeeho bae 
boosi, olwohuba yali niyakisa abahemeresi bala babiri ba yali niyatuma mu 
Yeriko ohuchia ohuhemeresa. (Abeechuhulu bae bamenya mu Yisiraeli ohwoola 
olwaalero.) 

26 Esiha syeene esyo, Yosua yatusa ohulabula hw'amaani ati: Oyo yeesi 
oteemaho ohwoombaha esiko sya Yeriko buyaaha, aba achia ohuba aasi 
w'esibwaabo sy'Omwaami. “Oyo yeesi olima omusiingi aba achia ohufwiirwa 
omwaana wae waamberi; Oyo yeesi owoombaha ebiruwa byasyo, aba achia 
ohufwiirwa omwaana wae omaliirihayo.” 

27Omwaami yabeechaanga neende Yosua mani efuma yae yaalaandaala esyaalo 
esyo syoosi. 

Yosua 7 

Ebyonoono by'Akani 

1Elako ly'Omwaami eyiri Yisiraeli ely'obutabukulaho esiindu syoosi esyali nisiri 
esy'ohusihirisibwa ohutula mu Yeriko haba silyeesibwahoomo oluyaali daawe. 
Omusaacha olaangwa mbwe Akani yahaya ohwiisa oluyaali mu lako elyo, mani 
syaakera Omwaami yaanyoolerera Abaisiraeli. (Akani yali omwaana wa Karimi, 
haandi omwiichuhulu wa Sabudi, haandi yali naali ow'enono ya Seera, eyali 
esituundu situla hu nono ya Yuda.) 

2Yosua yatuma abasaacha baandi ohutula mu Yeriko ohuchia mu Ai, esiko syali 
ebukwe wa Bbeteli, aambi neende Bbetafeeni, neende elako ly'ohuchia 
ohulambuula eloba elyo. Nibaba nibamalire ohuhola batyo, 

3baboola eyiri Yosua bati, “Abulao esidahisa buli muundu ohuchia yaseeta Ai. 
Tuma sa abasaacha boola aambi wa elifu chibiri (2,000) oba chidatu (3,000) 
boong'ene. Otayirayo eye lyoosi ebweene eyo ohulwaana daawe; sino haba si 
siko sibaambali muno daawe.” 

4Mani aambi Abaisiraeli elifu chidatu (3,000) boong'ene nibo abachia ohuseeta, 
nae byabahaya byabayiika ohweseenda enyuma. 

5Abasaacha ba Ai, babeeruhania baabatusa hu siruwa sy'esiko ohwoolera elalira 
mu Sebbariimu, haandi baabeetamo abasaacha amahumi kadatu neende 
basaasaba hu ngira yiihirira aasi woolugulu. Mani Abaisiraeli bawaamo 
omwooyo baatya muno. 

6Yosua alala neende abeemirisi baandi ba Yisiraeli betaandulaangaho engubo 
chaabwe mu sasaakisi, beehubbaanga sa aasi mu moni w'Esanduuku 
ly'Endagaano y'Omwaami, mani nibekalaangasaanga sa abweene ao ohwoola 
engoloobe, nibechuhireho olufu hu mitwe kyaabwe, ohweekesa obwelalihirifu 
bwaabwe. 

7Yosua yaboola ati, “Ewe Omwaami w'Obunyala bwoosi! Siina syeene esyakera 
ewe watuleeta engereha wa Yorodaani eno? Ohututuula sa mu mahono 
k'Abaamoori bano? Ohutusihirisa sa mani? Lwasiina sihwadoong'era sa elalira 
hu genya liindi lira elya Yorodaani? 

8Ese ndaaboole siina syeene, ewe Omwaami, bulaanu buti koti lu Abaisiraeli 
bamalire ohweseenda enyuma ohutula hu basuku baabwe? 

9Abakanani boosi alala neende buli muundu wuundi yeesi mu syaalo muno 
achia ohuwulira esiholwa sino. Bulaanu bachia ohutwebodoohania mani 
batwiite batumale! Mani naawe bulaanu oba ochia ohuhola siina syeene 
ohuliinda oluyaali lwao olwo?” 

10Omwaami nae yaboolera Yosua ati, “Ewe siingira weeme! Lwasiina oli 
ohwekalaangasaanga sa aasi oti? 

11Yisiraeli yonoonere! Bahalaake endagaano naange yi ndabalagiire ohuliinda. 
Babukuuleho hu biindu biriho omusaango kw'ohusihiriswa. Babiibire, 
baabibachiraho, mani baabita alala neende ebiindu byaabwe byeene. 

12Sino nisyo esikerere Abaisiraeli baahaya ohuyiingira abasuku baabwe. 
Babeseendere olwohuba abeene babeere bahirirwe omusaango 
kw'ohusihiriswa! Ese haba siinjia ohwemeeda ohuba alala naang'we ohwoola lu 
muchia ohusihirisa ebiindu byoosi bimwalagirwa obutabibukula! 

13Ewe siingira! Labya abaandu obatekehe ohwiicha yi ndi. Baboolere beetekehe 
muchuli, olwohuba ese, Omwaami, Nasaae wa Yisiraeli, ndi neende sino 
esy'ohuboola: ‘Ewe Yisiraeli, oli neende mu bunyala bwao, ebiindu biindi bi 
ndabalagira ohusihirisa! Eng'we haba simunyala ohulwaania abasuku beeng'we 
ohwoola lu muchia ohwemalaho ebiindu bino!’ 

14Sakira ewe chia obaboolere oti echuli-chuli bachia ohuleetwa mu moni, enono 
hu nono. Enono yi njia ohudoolamo yiba haandi yichia ohwiichaanga mu moni, 
edaala hu daala. Haandi edaala li mba niinjia ohudoolamo, liba lichia 
ohwiichaanga mu moni enyuumba hu nyuumba. Haandi enyuumba yi mba 
niinjia ohudoolamo, yiba yichia ohwiichaanga mu moni, omuundu hu muundu. 

15Oyo yeesi oba anadoolwamo, yakaanwa neende ebiindu byakairwa, aba achia 
ohusaambwa bu saambwa omuliro, alala neende edaala lyae lyoosi, haandi 
neende buli siindu syae syoosi. Olwohuba aba aleetere esoni mbitiirifu hu 
Yisiraeli, haandi aba ahalaake endagaano yaange.” 

16Mani nibwahya sa buti echuli yiloondaho, Yosua yaleeta Yisiraeli mu moni, 
enono hu nono, mani enono ya Yuda niyidoolwamo. 

17Haandi yaleeta enono ya Yuda mu moni, edaala hu daala, mani edaala lya Seera 
nilidoolwamo. Haandi yaleeta edaala lya Seera mu moni, enyuumba hu 
nyuumba, mani enyuumba ya Sabudi niyidoolwamo. 

18Haandi yaleeta enyuumba ya Sabudi mu moni mulala hu mulala, mani Akani, 
omwaana wa Karimi haandi omwiichuhulu wa Sabudi, yaadoolwamo. 

19Bulaanu Yosua yamuboolera ati, “Musyaaning'ene, ewe boola obwadyeeri 
bweene ano mu moni w'Omwaami, Nasaae wa Yisiraeli, mani weyame. Ewe 
mboolereho bulaanu buti esiindu syooholere. Otateemaho kata nabudiidi 
ohusiingisa daawe.” 

20Akani yakobolamo ati, “Esyo syadyeeri nisyo.” “Nyonoonere eyiri Omwaami, 
Nasaae wa Yisiraeli, mani sino nisyo esiindu siiholere. 

21Mu biindu byoosi bi hwapeeyere, ndeechere ndaabonamo ekaanju 
ly'Esibbabbilooni enyirifu muno, aambi ekiloguraamu ch'efeesa chibiri, haandi 
neende esimeku sy'esaabbu esikera aambi w'obusito bwoola esituundu 
sy'ekiloguraamu. Ebiindu bino ndaabyekoombere muno mani ndoola 
ohubibukula. Muchia ohubyakaana nibyesiihire mu yeema lyaange, efeesa 
niyisibira aasi bweene hu lwaalo.” 

22Mani katyo, Yosua yatuma abasaacha baandi, abeeruha baachia mu yeema 
elyo, mani baakaana bati ebiindu bino ebyali nibyakairwa, byali nibyasiihwa mu 
bweene omwo, efeesa niyisibiire aasi bweene hu lwaalo. 

23Babitusa byoosi mu yeema, baabikiinga baabiyirira Yosua, neende Abaisiraeli 
boosi, mani nibabyaala mu moni w'Omwaami. 

24Yosua alala neende abaandu ba Yisiraeli boosi, bakwa hu Akani, efeesa, 
ekaanju, neende esituundu sy'esaabbu, alala neende abasyaani neende 
abahaana b'Akani, eng'oombe chae, esuhiri, neende amakoondi, eyeema lyae, 
neende buli siindu siindi esyae syoosi; mani nibabiyira byoosi mu Hoondo 
Y'ebidinyu. 

25Yosua yaboola ati, “Lwasiina ewe oheengereo ohutuleetaho ebidinyu byakiire 
ano biti? Omwaami mweene bulaanu niye ochia ohuleeta ebidinyu yooli!” 
Abaandu boosi bulaanu bahuya Akani amakina yaafwa; haandi baahuya 
amakina mani baasaamba edaala lyae lyoosi, neende obuyiinda bwae bwoosi. 

26Bamubbiibaho esituuli sihoongo muno esy'amakina esisisiiriyo ohwoola 
olwaalero luno. Sino nisyo esikera abuundu ao nasiilaangaangwa mbwe 
“Ehooho ly'Ebidinyu.” Omwaami yalehera ao ohuba neende obwaalaba butyo. 

Yosua 8 

Ohudiirwa neende ohusihiriswa hwa Ai 

1Omwaami yaboolera Yosua ati, “Bukula ab'amaye boosi booli nabo mani ochie 
oniine nabo woole Ai. Otatya daawe, oba wawaamo omwooyo. Ese mweene njia 
ohuhuberesa ohuyiingira omutuki wa Ai; abaandu bae, esiko syae, kata neende 
eloba lyae byoosi bichia ohuba ebyao. 

2Muhoyere ohuchia ohuhola Ai neende omutuki wasyo esiindu koti simwahola 
Yeriko neende omutuki wasyo, nae ehabi lino, muli abalehuule ohwebukulira 
obuyiinda bwasyo, neende ebisolo byasyo. Mani muchie mweetekehere 
ohuseeta esiko esyo, nimusiindusa nimutulira emukoongo wasyo.” 

3Yosua yachia yeetekeha ohuchia Ai alala neende ab'amaye bae boosi. 
Yadoolamo abalwaani bae elifu amahumi kadatu (30,000), mani naabatuma 
nibatula nibachia esiro 

4neende elako lino liti: “Eng'we muchie mani mweekise hu lwaande luundi lula 
olw'esiko, nae eyitaali eyale muno neende esiko daawe; ni mwetekeheere 
ohuseeta. 

5Nae ese omweene alala neende abasaacha ba ndi nabo bano, niifwe abachia 
ohuchooma esiko tiiri. Mani abasaacha ba Ai, nibanaba mbwe hu batutuliraho, 
huchia ohukaluuhana mani hwiiruhe nihukobola engo, koti lu hwahola ehabi 
lyataangira. 

6Abo bachia ohutwoongaho ohwoola lu hunaba nihumalire ohubahweesa 
nihubayirire eyale neende esiko syaabwe esyo. Bachia ohubasaanga bati huli 
ohubeeruhaanga nihubatiire, koti lu hwahola hale. 

7Mani ao niwo yi eng'we muchia ohwekisulira yi munaba nimwekisireenge, 
mani mudiire esiko esyo. Omwaami Nasaae weeng'we achia ohusibaberesa sa. 

8Bulaanu nimunaba nimumalire ohudiira esiko esyo, musitubuleho omuliro, 
koti sa lu Omwaami alagiire. Mani kano niko amalako keeng'we.” 

9Mani katyo, Yosua yabatuma baatula baachia, mani baachia mu bituundu 
byaabwe by'ohweekisamo mani baaliindira ebweene eyo, emuumbo wa Ai, 
akatikaati wa Ai neende Bbeteli. Yosua nae yamala esiro esyomu kaambi sa. 

10Mani echuli-chuli nibwahya, Yosua yasiingira mani yaalaanga ab'amaye bae 
bebuusa alala. Mani ye omweene, alala neende abeemirisi ba Yisiraeli 
babeemirira baabayira mu Ai. 

11Ab'amaye bae alala neende ye omweene, bachia nibachoomere tiiri 
omulyangiro muhuluundu okwiingira mu siko esyo, mani niboombaha ekaambi 
hu lwaande lw'emukulu, ehooho nilibali akatikaati neende Ai. 

12Yabukula aambi abasaacha elifu chitaanu (5,000), mani naabakisa mu 
bituundu by'ohweekisamo ebiri emuumbo w'esiko esyo, akatikaati wa Ai 
neende Bbeteli. 

13Ab'amaye batekehwa bulai koti abachia ohulwaana eye neende ekaambi 
huluundu eyiri emukulu w'esiko nae abasaacha baandi badoong'ereo baayirwa 
emuumbo. Haandi Yosua yamala esiro esyo naali mu hooho. 

14Mani omutuki wa Ai niyoobbya emoni chae hu basaacha ba Yosua, 
yatulaniramo bwaangu. Omweene oyo alala neende abasaacha bae boosi batula 
bachooma mu Hoondo ya Yorodaani, ohuchia ohulwaanira neende Abaisiraeli 
abuundu bweene ala yi baliho hale, nibataamanyireho bati hane nae yali 
niyetekeehe ohuseeta naatulira enyuma daawe. 

15Bulaanu Yosua alala neende abasaacha bae bachaaka ohweehola koti 
abeseenda, mani beeruha nibachoomere esyaalo syooma parara. 

16Hane abasaacha bali mu siko omwo boosi bali nibalaangirwe nibabuusirwe 
alala ohubeeruhania, mani koti lu bali nibaloonda hu Yosua, hane balichiingi 
nibali ohwoolobereraanga ohutula eyiri esiko syaabwe. 

17Buli musaacha yeesi owali mu Ai yali hane naatulire naloondere hu Abaisiraeli, 
hane esiko nasyo nisileherwe nisyahaaha sa, naabula oyo yeesi onyala 
ohusilwanirira. 

18Bulaanu Omwaami yaboolera Yosua ati, “Ewe syoomesa efumo lyao eyiri Ai; 
mbao ndi ohusihuberesa.” Yosua yahola sa koti lu yali nabooleerwe, 

19mani esiha syeene si yali nasiingisiramo omuhono kwae, abasaacha bae 
balichiingi nibeekisire baluya basiingira bwaangu, mani beeruha baachia 
beengira mu siko esyo, mani baasidiira. Abweene ao batubula omuliro hu siko 
esyo. 

20Mani abasaacha ba Ai niboobbaho amahemo enyuma, babona sa omwoosi 
nikuli ohuduuma nikuniina mu miyaka. Bulaanu yali yibulao engeri yoosi 
yibanyala ohweibiramo daawe, olwohuba Abaisiraeli abali niberuuhe 
nibachoomere esyaalo syooma parara bulaanu boosi bakaluuhana mani 
baachaaka ohubaseeta 

21Mani Yosua alala neende abasaacha bae nibabona bati hane abasyaabwe 
baandi bala hane bamalire ohudiira esiko, nihaandi bati syali simalire 
ohutubulwaho omuliro, bakaluuhana mani bachaaka ohwiita abasaacha ba Ai. 

22Bulaanu Abaisiraeli bali nibali mu siko baheengao bosi ohwiiha nibeengira mu 
biita. Mani bulaanu abasaacha ba Ai beechuhana sa nibamalire 
ohubodoohanisibwa neende Abaisiraeli, mani boosi beetwa baawa. Abulao kata 
mulala oweeruhaho daawe, haandi abulao oyo owanyalaho ohuluwonamo 

23ohutusaho omutuki wa Ai yeeng'ene. Oyo niye owadiirwa sa mani yaayirwa 
eyiri Yosua. 

24Abaisiraeli banyala ohwiitira buli muundu wali omusuku waabwe mu syaalo 
syooma parara yi bali nibabaloondereho. Mani haandi baachia beengira mu Ai, 
mani beeta buli oyo yeesi owali naalimo. 

25Mani abaandu baafwa oludaalo olwo lwoong'ene, abasaacha neende abahasi, 
bali elifu ehumi neende chibiri (12,000), abaandu boosi abali nibali mu Ai. 

26Olwohuba Yosua haba siyeesaho aasi omuhono kwae ku yafumitiraanga 
efumo lyae, nataamala ohusihirisa buli muundu yeesi owali niyamenya mu Ai. 

27Bulaanu Abaisiraeli beebukulira ebisolo byoosi, neende efuni yoosi, eyali 
niyipeeyerwe ohutula mu siko esyo, koti sa lu Omwaami yali nabooleere Yosua. 

28Yosua yasaamba Ai yasireha nisiri ekohe. Esiko esyo sisisiiri sityo ohwoola 
nyaanga yino. 

29Yamikira omutuki wa Ai hu musaala mani yaleha omulaambo kwae 
nikudeembera ohwo, ohwoola engoloobe. Mani elyuuba nilyali hu likwa, Yosua 
yatusa elako ati omulaambo kwae okwo kwaanulwe, mani kwasukunwa aasi mu 
siruwa sy'esiko esyo. Bakubbiibaho esituuli sihoongo muno esy'amakina, 
esisisiiriwo ohwoola nyaanga yino. 

Amalako kasomerwa hu Lugulu Ebbali 

30 Bulaanu, Yosua yoombaha hu Lugulu lwa Ebbali alutaari ey'Omwaami, Nasaae 
wa Yisiraeli. 

31Yayihola n'aloondakana neende amalako ka Musa, omuhalaabani 
w'Omwaami, yali niyaberesa Abaisiraeli, koti lu siboolwa mu Malako ka Musa 
siti: “alutaari yaholwa mu makina katabaachwaho neende esibaachiro 
sy'esichuma daawe.” Mani hu bweene ohwo bayaaniraho ebiyaanwa bisaambe 
ebichiira Omwaami, haandi boosi bayirayo ebiyaanwa by'obusaangirani. 

32Abweene ao, nibali neende abeemirisi baabwe nibatingaalire, Yosua yaholera 
hu makina ako obuwanule bw'Amalako ka Musa yali niyaandiika. 

33Mani Abaisiraeli, nibali alala neende abeemirisi baabwe, abahoongo baabwe, 
haandi neende abakayi baabwe, haandi kata alala neende abateende bali 
nibabamenyamo, beema hu nyaande choombi ech'Esanduuku ly'Endagaano 
y'Omwaami, nibatingaalire abalaamisi b'Esileefi abali nibalikiingire. Esituundu 
sy'abaandu abo syeema ni syuubbire omukoongo kwasyo hu Lugulu lwa 
Gerisimu, nae esituundu siindi ni syuubbire omukoongo kwasyo eyiri Lugulu 
Ebbali. Musa Omuhalaabani w'Omwaami yali niyabalagira ohuholaanga batyo 
esiha nisyoolere esy'ohunyoola ehabi. 

34Yosua bulaanu yachaaka ohusoma neende ekono ly'aakulu Amalako koosi, 
n'oteereho neende ehabi neende ebibwaamo, koti lu byali nibyandiikwa mu 
sitabo sy'Amalako esyo. 

35Buli lako hu malako ka Musa, Yosua yalisomera abaandu boosi mu lwiichuule, 
omwali abahasi neende abaana, kata neende abateende bali nibabamenyamo. 

Yosua 9 

Abagibbeoni babachirisa Yosua 

1Ohuyiingiraanga hwa Yisiraeli hwoola hwaamanyihana muno eyiri abatuki 
boosi abali emuumbo wa Yorodaani mu bigulu, mu nandaalira ch'ebigulu, 
haandi neende hu syaalo syakwalaala sya hu lwaasi lw'Enyaanja Hoongo ya 
Mediterania, ohwoolera elalira emukulu wa Lebbanooni; bano nibo abatuki 
b'Abahiiti, Abaamoori, Abakanani, Abaperisi, Abahiifi, neende Abayebbusi. 

2Bano boosi baambaania alala amaye kaabwe ohulwaania Yosua neende 
Abaisiraeli boosi ohuyirira alala. 

3Nae abaandu ba Gibbeoni, abali nibali Abahiifi, nibawulira bi Yosua yali 
naaholere hu Yeriko neende Ai, 

4baheengao ohumubachirisa. Bachia banyoolaho ebyohulya mani badwiiha hu 
suhiri chaabwe neende ebigunia byakofula neende ebikiingiro by'efiini 
byanabwa-nabwa. 

5Befwaala ebikubo byataanduha-taanduha neende akaala byanabwa-nabwa. 
Emigaati ki bali nibakiingire kyoosi kyali ekyooma haandi ekyoobba olukuhu. 

6Mani baachia hu kaambi yali mu Giligaali baboolera Yosua neende Abaisiraeli 
boosi alala bati, “Efwe hutula mu syaalo sy'eyale muno. Bulaanu efwe hudaha 
ewe ohole naafwe endagaano.” 

7 Nae Abaisiraeli baboola bati, “Siina syeene esikera efwe hwaahola endagaano 
naang'we? Awuundi eng'we mwamenya sa aambi naafwe ano.” 

8Nabo baboolera Yosua bati, “Efwe huli mu bunyala bwao sa.” Nae Yosua 
yabateeba ati, “Nae eng'we niing'we naanu? Mutula yeena bweene?” 

9Bulaanu bachaaka ohumukanira olukano luno luti: “Efwe hutula mu syaalo 
sy'eyale muno, omuhuluundu, olwohuba hwawuliraho sa ebidiira hu Omwaami, 
Nasaae wao. Hwawulira buli siindu syoosi si yahola mu Misiri 

10haandi neende bi yaholere hu batuki babiri ab'Abaamoori ebukwe wa 
Yorodaani: Omutuki Sihooni wa Hesibboni, neende Omutuki Ogu wa Bbasani, 
owali niyamenya mu Asitarooti. 

11Mani abeemirisi beefwe, alala neende abaandu boosi abamenya mu syaalo 
syeefwe nibo abatuboolera bati hutekeheho ebyohulya eby'olukeendo ohwiicha 
hubukaanane naawe. Hwaboolerwa ohwiicha huhukwe mu makulu mani 
huhusabe ohole endagaano naafwe. 

12Bonaho emigaati kyeefwe kino. Nihwatula engo nakyo, mani hwachaaka 
olukeendo ohwiicha ohubukaanana naawe, kyali nikisisiiri emibafu. Nae 
bulaanu bonaho! Kyoomeerere haandi kyuubbire olukuhu. 

13Nihwali nihwiichusa ebikiingiro by'efiini by'eseero bino, byali nibisisiiri 
ebiyaaha, nae bulaanu bonaho sa! Bitaanduuhe biweere. Engubo cheefwe 
neende akaala byeefwe byoosi bikofuule biweere ohweema hu hukeenda 
olukeendo luleeyi muno.” 

14Abaisiraeli bafukiiriraho ebyohulya biindi ohutula mu mahono kaabwe, nae 
haba sibachia beteebaho eyiri Omwaami ebidiira hu byohulya bino daawe. 

15Yosua yahola endagaano y'obwiicha neende abaandu ba Gibbeoni mani 
yaabafukiirira bamenye nabo. Abeemirisi b'omukaanda kw'abaandu ba Yisiraeli 
basuubisira elalira bati bachia ohwomiisa endagaano eyo. 

16Nae endaalo chidatu nichabitao endagaano eyo niyimalire ohweehola, 
Abaisiraeli bafuumbula bati hane, abaandu bano bali mubwadyeeri bweene 
nibamenya aambi bweene nabo. 

17Mani sakira abaandu ba Yisiraeli batula olukeendo, nae luunyuma lw'endaalo 
chidatu choong'ene, boola mu biko bi baandu bano bali nibamenyamo: Gibbeoni, 
Kefira, Bberooti, neende Kiriati Yearimu. 

18Nae Abaisiraeli haba sibabeetaho daawe, olwohuba abahuluundu b'oluyia lwa 
Yisiraeli bali nibahola nabo esisuubise sy'elalira mu liita ly'Omwaami, Nasaae 
wa Yisiraeli. Mani abaandu boosi bekanyiirisa eyiri abahuluundu baabwe abo, 
hu siindu sino muno, 

19nabo baakobolamo bati, “Efwe hwamala ohuhola nabo esisuubise sy'elalira 
mu liita ly'Omwaami Nasaae wa Yisiraeli. Mani bulaanu efwe haba sihunyala 
ohubaholaho obusuku bwoosi daawe. 

20Huhoyere ohubaleha baabaao abalamu hulw'esisuubise syeefwe esyo; 
nihutabaleha baabaao, Nasaae mweene niye oba n'achia ohusaandya efwe 
beene. 

21Mani lehe babeeo abalamu sa, nae bahoyere ohutwasyakiraanga eehwi 
neende ohutuchiraanga amaachi.” Mani sino nisyo si beemirisi baheengao. 

22Bulaanu Yosua yalagira abaandu ba Gibbeoni ohuleetwa yaali, mani 
yaabateeba ati, “Eng'we lwasiina mwatubachirisa mutyo, mani mwaatuboolera 
mbwe muti, mwali nimutula mu syaalo sy'eyale muno, nihane mwamenya sa 
aambi ano muti? 

23Mani olwohuba mwahola sino siti, Nasaae amalire ohubaheengera omusaango 
luweere. Abaandu beeng'we bachia ohubeechaanga abawaambe endaalo choosi 
pe, nibasyakaanga sa eehwi, neende ohuchichaanga sa amaachi ebyomu 
nyuumba ya Nasaae waange.” 

24Nabo bakobolamo bati, “Omuhuluundu, efwe hwasihola hutyo olwohuba 
hwali nihumanyire huti hane byali ebyadyeeri mbwe Omwaami Nasaae wao yali 
niyalagira Musa omuhalaabani wae ohubaberesa esyaalo sino syoosi, haandi 

neende ohwiita abaandu bali nibasimenyamo koti lu mwemeeda ohuyira 
esyaalo. Mani efwe hwasihola olwohuba hwali hwabatya muno; efwe mani hwali 
hwatya ohukosa obulamu bweefwe. 

25Nae bulaanu mbano huli mu bunyala bwao; mani ewe tuhole sa esiindu syoosi 
syooba n'obaasa oti nisyo esihoyera.” 

26Mani sino nisyo esiindu si Yosua yahola: yabaliinda mani yaahaya ohukanya 
abaandu ba Yisiraeli ohubeeta daawe. 

27Nae esiha syeene esyo, yabahola baaba abawaambe, ohwasakaanga eehwi 
neende ohuchichaanga amaachi eby'abaandu ba Yisiraeli, haandi neende hulwa 
alutaari y'Omwaami. Mani ohwoola enyaanga yino, baholaanga sa emirimo kino 
abuundu yi Omwaami aba niyadoola ohwiinamirwaangao. 

Yosua 10 

Abaamoori bayiingirwa 

1Adonisedeki, omutuki wa Yerusalemu, yawulira ati Yosua yali n'amalire 
ohudiira haandi neende ohusihirisira elalira Ai, nihaandi ati yali niyeetere 
neende omutuki wasyo, koti sa lu yali naaholere hu Yeriko neende omutuki 
wasyo. Haandi yaawulira ati abaandu ba Gibbeoni bali nibachiire nibaholere 
neende Abaisiraeli obwiicha bw'ohutaao omuleembe, haandi hane bali 
nibamala neende ohuchaaka ohumenyaangamo. 

2Abaandu ba Yerusalemu besiinduhira muno esiholwa sino olwohuba Gibbeoni 
syali esitabaafu syaaka neende ebiko biindi byali neende omutuki; kata syali 
nisiri esitabaafu ohuhira neende Ai, haandi abasaacha basyo bali abalwaani 
bamanyirifu muno. 

3Mani sakira Adonisedeki yatuma emboosi chiloondaho chino eyiri omutuki 
Hohamu wa Hebburoni, omutuki Piramu wa Yarumuuti, omutuki Yafia wa 
Lakisi, neende omutuki Debbiri wa Egilooni: 

4“Mwiiche muu hoonye seete Gibbeoni, olwohuba abaandu basyo bamalire 
ohutaao omuleembe neende Yosua neende Abaisiraeli.” 

5Mani abatuki bataanu b'Abaamoori bano, abatuki ba Yerusalemu, Hebburoni, 
Yarimuuti, Lakisi, neende Egilooni, baambaania alala amaani kaabwe, mani 
baachia bebodoohania Gibbeoni, mani baasiseeta. 

6Nae abasaacha ba Gibbeoni bosi batuma emboosi eyiri Yosua naali mu kaambi 
mu Giligaali bati: “Otatujwaang'a haba daawe, omuhuluundu! Yicha bwaangu 
otuhoonye! abatuki b'Abaamoori boosi abali mu syaalo sy'ebigulu mbano 
babuusire alala amaye kaabwe mani batuseetere!” 

7Mani Yosua alala neende eye lyae lyoosi, n'oyiriiremo alala neende abalwaani 
bahiramo obulai, bachaakiraniramo olukeendo ohutula mu Giligaali. 

8Omwaami yaboolera Yosua ati, “Mutabatya daawe. Ese omweene malire hale 
ohubaberesa obuyiingiri. Abulao kata mulala hu bo onanyala ohusiingira yeeme 
abalwaanise daawe.” 

9Mani esiro syoosi, Yosua alala neende eye lyae bali nibali sa ohuhumbaanga 
ohutula Giligaali nibachia mu Gibbeoni, mani baahola ohuseeta hw'ohusiindusa 
eyiri Abaamoori. 

10Mani Omwaami yahola Abaamoori bakwaamo oluteengo ni boobbya sa bati 
emoni chaabwe hu ye lya Yisiraeli. Abaisiraeli babasiinjira mu Gibbeoni lukali 
muno, mani baabeeruhania baabeehirisa hu ngira yoohulugulu lwa Bbeeti 
Horooni, nibeedinyiisye sa ohulwaana ohwoola lu boola aasi bweene emwaalo 
wa Aseka neende Makeda. 

11Mani koti lu Abaamoori bali nibeeruha nibeehirira hu ngira eyo, nibatula hu 
ye ly'Abaisiraeli, Omwaami yesi yahola emikina ky'efula mihoongo muno 
kyaabakwichaangaho nikitula aakulu ohwoolera elalira lu boola mu Aseka. Mani 
abahira obuungi hu bo beetwaanga neende amakina k'efula ako ohuhiraho 
abeetwa neende Abaisiraeli beene. 

12Mani hu ludaalo lu Omwaami yabereseraho abasaacha ba Yisiraeli ohuyiingira 
Abaamoori, Yosua yalomaloma neende Omwaami. Mu moni w'Abaisiraeli boosi, 
yaboola ati, “Ewe elyuuba, yema wedungeerere hu Gibbeoni; Ewe omwoosi, 
yema hu Hoondo y'Aijalooni.” 

13 Elyuuba lyeema lyeedungeeresa nae omwoosi haba sikwasudaho kata 
nabudiidi ohwoola lu esyaalo esyo syayiingirira abasuku basyo. Bino 
byandiikwa mu Esitabo sya Yasaari. Elyuuba lyeema lyeedungeeresa akatikaati 
w'ekulu mani lyaahaya ohwihirira oludaalo lwoosi. 

14Haba sisyali hoo, haandi si lwali hoo, oludaalo lu fwaana koti olwo, Omwaami 
ni yeesaho oluyaali mu muundu sa. Omwaami yalwaanira Yisiraeli! 

15Luunyuma lwasino, Yosua alala neende eye lyae bakobolayo engo waabwe mu 
kaambi yali mu Giligaali. 

Yosua yoola ohuwaamba abatuki bataanu b'Abaamoori 

16Abatuki bataanu bala Abaamoori, kata katyo, bali nibanyalire ohweeyiba mani 
nibali ohweekisaanga mu ng'uungu ya Makeda. 

17Nae omuundu wuundi yababona, mani Yosua yaboolerwa abuundu yi bali 
nibeekisire. 

18Yaboola sa ati, “Eng'we muchie sa mani musiindikisire ekina hoongo muno mu 
moni w'omulyaango kwiingira mu ng'uungu eyo. Mani muteeo ab'eye baliindi 
abweene ao, 

19nae eng'we abeene mutadoong'ayo daawe. Mwemeede sa nimuloonda 
abasuku, mani mubaseete nimubatulira emukoongo; mutabakanyaho 
baakobola boola engo mu biko byaabwe daawe! Omwaami Nasaae weeng'we 
mbao amalire ohubaberesa ohubayiingira.” 

20Yosua alala neende abasaacha ba Yisiraeli banyala ohubasiinja muno, kata 
neende abaandi nibanyoolaanga obweyikamo mukati w'ebida by'ebiko 
byaabwe, mani baahaya ohwiitwa. 

21Nibamala batyo, abasaacha ba Yosua bakobolera nibali abweene mu kaambi 
yali mu Makeda. Abulao kata omuundu mulala mu syaalo omwo owali naanyala 
ohwenyiira ohulomalomaho hu Abaisiraeli. 

22Yosua yaboola ati, “Muchie mwiikuleo omulyaango kuchia mu ng'uungu 
omwo, mani mutusemo abatuki abo bataanu mani mubaleete ano yiindi.” 

23Eng'uungu eyo yeekulwao, mani abatuki ba Yerusalemu, Hebburoni, 
Yarimuuti, Lakisi, neende Egilooni batuswa erwaanyi 

24bayirwa eyiri Yosua. Yosua bulaanu yalaanga abasaacha boosi ba Yisiraeli 
beecha yaali, yalagira abahoongo bali nibachiire nae mu biita beecha yaali mani 
baaseena amakulu kaabwe hu makosi k'abatuki abo. Bahola batyo. 

25Yosua yaboolera abahoongo bae abo ati, “Mutatya, haandi mutawaamo 
omwooyo. Mwomiire sa haandi mugume olwohuba sino nisyo si Omwaami 
achia ohuhola hu basuku beeng'we boosi.” 

26Mani Yosua yeeta abatuki abo mani yaabaaniha hu misaala kitaanu, hu 
milaambo kyaabwe kyadoong'a nikideemba ohwoola engoloobe. 

27Elyuuba nilyali nilikwa, Yosua yatusa elako, mani emilaambo kyaabwe 
kyaanulwa kyeeswa aasi, mani kyaamala kyaasukunwa mu ng'uungu yeene eyo 
yi bali nibeekisiremo hale. Amakina mahoongo kateebwa hu mulyaango 
kwiingira mu ng'uungu eyo, mani kasisiiri ohwo ohwoola buti. 

Yosua yemeeda sa ohuwaamba esyaalo sy'Abaamoori 

28Yosua yaseeta mani yaadiira Makeda neende omutuki wasyo ludaalo olwo 
lweene. Yeeta buli muundu yeesi owali mu siko esyo; abulao owalehwa naali 
omulamu. Yahola hu mutuki wa Makeda esiindu si yali naaholere hu omutuki 
wa Yeriko. 

29Mani luunyuma lwasino ohuwa, Yosua alala neende eye lyae bemeeda ohutula 
Makeda boola Libbina mani baasiseeta. 

30Omwaami haandi lwosi yaberesa Yisiraeli ohuhira esiko sino neende omutuki 
wasyo. Haba sibabisiraho omuundu yeesi daawe, nae beeta buli muundu walimo 
yeesi. Bahola hu mutuki oyo esiindu sibali nibahola hu mutuki wa Yeriko. 

31Mani luunyuma lwasino ohuwa, Yosua alala neende eye lyae bachaaka 
olukeendo ohutula mu Libbina, ohuchia mu Lakisi, basibodoohana baasiseeta. 

32Omwaami haandi lwosi yaberesa Abaisiraeli ohuyiingira hu Lakisi, hu ludaalo 
lwa habiri lw'ebiita. Koti lu bali nibahola Libbina, haba sibabisiraho omuundu 
yeesi, nae beeta buli muundu owali mu siko esyo. 

33Omutuki Horamu wa Geseri yeecha eyiri Lakisi ohunyoola obuhoonyi, 

34Ohuloondaho, Yosua alala neende eye lyae bachaaka olukeendo ohutula mu 
Lakisi ohuchia Egilooni, mani baasyeebodoohania mani baamala baasiseeta. 

35Basidiira hu ludaalo lweene olwo, mani beeta buli muundu wasirimo, koti sa 
lu bali nibaholere mu Lakisi. 

36Luunyuma lwasino ohuwa, Yosua alala neende eye lyae bachaaka olukeendo 
ohutula mu Egilooni ohuniina mu bigulu ohwoola mu Hebburoni, baasiseeta, 

37mani basidiira. Beeta omutuki wasyo alala neende buli muundu yeesi owuundi 
owali mu siko esyo, haandi neende abali mu biko byali aambi ao. Yosua 
yaheengera esiko esyo omusaango ohusihirisirwa elalira, koti sa lu yali 
naaholere mu Egilooni. Abulao omuundu wasirimo owalehwa n'asisiiri 
omulamu daawe. 

38Bulaanu Yosua neende eye lyae, bakaluuhana baakobola enyuma eyiri Debbiri, 
mani baasiseeta. 

39Yasidiira, alala neende omutuki wasyo, haandi neende ebiko byoosi ebyali 
nibisisibiraane. Beeta buli muundu yeesi owali mu biko ebyo byoosi. Yosua 
yahola mu Debbiri neende hu mutuki wasyo esiindu si yahola mu Hebburoni, 
haandi neende mu Libbina neende omutuki wasyo. 

40Yosua yadiira esyaalo syoosi. Yayiingira abatuki bomu syaalo syoomubigulu, 
ebiihiriro by'ebukwe byoosi, haandi neende mu nandaalira w'ebigulu 
by'emuumbo byoosi, haandi kata neende ebyo byoosi ebyohu syaalo syoomu 
esiri emwaalo. Haba siyabisirahooyo omuundu yeesi daawe; buli muundu yeesi 
yeetwa sa. Sino nisyo esiindu si Omwaami Nasaae wa Yisiraeli yali n'alagiire. 

41Obulwaani bwa Yosua bwamutusa Kadesi Bbarinea emwaalo, mani 
bwamwoosa mu Gasa aambi neende eegenya ly'enyaanja, n'oyiriramo neende 
esyaalo syoosi esya Goseni, haandi neende ohwoolera elalira emukulu bweene 
mu Gibbeoni. 

42Yosua yayiingira abatuki bano boosi haandi neende obwaami bwaabwe mu 
huseeta hulala hwoong'ene olwohuba Omwaami, Nasaae wa Yisiraeli, niye owali 
naali ohulwaaniraanga Yisiraeli. 

43Bino byoosi nibyawa, Yosua neende eye lyae bakobolayo engo mu kaambi yali 
mu Giligaali. 

Yosua 11 

Yosua yoola ohuyiingira Yabbini neende abahoonyi bae 

1Amayaaha ka Yisiraeli ohuyiingiraanga nikoolera Omutuki Yabbini wa Hasoori, 
yatuma emboosi eyiri Omutuki Yobbabbu wa Madooni, neende abatuki ba 
Simirooni neende Akisafu, 

2haandi neende eyiri abatuki bali mu syaalo sy'ebigulu esiri emukulu, mu 
Hoondo Yorodaani emwaalo w'Enyaanja Galilaaya mu nandaalira ch'ebigulu, 
haandi neende hu lwaasi lw'enyaanja aambi neende Doori. 

3Haandi yatuma emboosi yachiira Abakanani abali hu nyaande choombi echa 
Yorodaani, eyiri Abaamoori, Abahiiti, Abaperisi, haandi neende Abayebbusi 
abali mu syaalo sy'ebigulu, haandi kata neende eyiri Abahiifi abali nibamenya 
mu nandaalira y'Olugulu lwa Hamoni oluli mu syaalo sya Misipa. 

4Abo boosi beecha alala neende ab'amaye baabwe boosi, eye lyalimo obuungi 
bw'abasaacha obwaaka neende emoni ch'omusenye echiri hu lwaasi 
lw'enyaanja. Haandi bali neende efaraasi enyiingi muno neende ebigaari 
byaachio byoosi ebiingi muno. 

5Mani abatuki bano boosi bata alala amaye kaabwe, mani bebuusa alala baahola 
ekaambi mu esa ya Meromu ohulwaania Yisiraeli. 

6Nae Omwaami yaboolera Yosua ati, “Ewe otabatya daawe. Mu biha nga bino 
muchuli, ndaba ese omweene malire ohubeeta boosi nimbateere mu mahono ka 
Yisiraeli. Eng'we bulaanu munaholaanga sa okw'ohudataasa efaraasi chaabwe 
neende ohusambaanga ebigaari byaabwe.” 

7Mani Yosua alala neende abasaacha bae boosi babaseetera nibabasiindusa mu 
esa ya Meromu. 

8Omwaami haandi yaberesa Abaisiraeli ohubayiingira; Abaisiraeli baseeta mani 
baabeerusa ohuboosa emukulu mu Misirefooti Maimu neende Sidoni, haandi 
neende ohwoolera elalira ebukwe mu hooho lya Misifa. Ohulwaana 
hwachiiririra sa mu moni ohwoola lu yabulirao omusuku kata mulala 
owadoong'ao omulamu. 

9Yosua haandi yabahola koti lu Omwaami yali n'alagiire: yanyala ohudataasa 
efaraasi chaabwe, neende ohusaamba ebigaari byaabwe byoosi. 



495 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

10Bulaanu Yosua yakaluuhana yaakobola enyuma, yadiira Hasoori mani yeeta 
neende omutuki wasyo. (Esiha syeene esyo, Hasoori syali nisyo esyaalo 
sihiramo amaani mu byaalo ebyo byoosi.) 

11Beeta buli muundu yeesi wali naali omwo; abulao omuundu yeesi owadoong'a 
naali omulamu, mani haandi esiko esyo syaasaambwa neende omuliro. 

12Yosua yadiira ebiko bino byoosi alala neende abatuki babyo, haandi yetaanga 
buli muundu yeesi, koti sa lu Musa, omuhalaabani w'Omwaami, yali niyalagira. 

13Kata katyo, Abaisiraeli haba sibasaambaho esiko syoosi esyoombahwa hu 
biswa, ohutusaho Hasoori, si Yosua mweene yasaamba. 

14Abaandu ba Yisiraeli bapeyaanga buli siindu sy'ebbei syoosi alala neende 
ebisolo ohutula mu biko bino, mani nibamala nibabyebukulira abeene. Nae 
betaanga buli muundu yeesi; abulao oyo yeesi owalehwaangao omulamu. 

15Omwaami yali yamala hale ohuberesa Musa omuhalaabani wae amalako kae, 
nibyo bi Musa yesi yali niyaberesa Yosua, mani haandi Yosua yesi yali 
niyabiisamo oluyaali. Yaholaanga buli siindu si Omwaami yali niyalagira Musa. 

Esyaalo syoola ohuwaambwa neende Yosua 

16Mubwadyeeri bweene, Yosua yadiira esyaalo syoosi, esyaalo sy'ebigulu syoosi 
neende enandaalira ch'ebigulu choosi, emukulu yoosi neende emwaalo yoosi, 
esyaalo sya Goseni syoosi, neende esyaalo syali nisyooma muno esiri emwaalo 
wasyo, haandi kata neende Ehooho lya Yorodaani lyeene. 

17Esyaalo esyo syali nisitulira hu Lugulu lwa Halaki, oluli emwaalo aambi 
neende Edomu, ohwoolera elalira kata neende Bbaaligaadi esiri emukulu, mu 
hooho lya Lebbanooni eliri emwaalo wa Lugulu lwa Hamoni. 

18Yosua yalwaania abatuki babyo boosi hulw'embaka ndeeyi muno, nae kata 
katyo yaamala yaanyala ohubabadiira mani yaabasiinja yaabeeta boosi. 

19Esiko syaholaho endagaano y'endaalo choosi neende abaandu ba Yisiraeli 
syali Gibbeoni, yi Bahiifi baandi bali nibamenya. Abadoong'ereyo boosi 
bayiingirwaanga sa nibalwaanire ebiita. 

20Omwaami yabahola baheengao ohulwaania Abaisiraeli, hu banyale 
ohuheengerwa omusaango kw'ohusihirisirwa elalira, mani boosi beetwe ataali 
ohukwiirwa esisa syoosi. Sino nisyo esiindu si Omwaami yali niyalagira Musa 
ohuhola. 

21Mu esiha syeene esyo Yosua yachia yaasihirisa olwiibulo lwa kirahula 
kilaangwa mbwe Anaaki ekyali nikyamenya mu syaalo sy'ebigulu mu 
Hebburoni, Debbiri, Anaabbu, haandi neende mu syaalo sy'ebigulu syoosi esya 
Yuda neende Yisiraeli. Yosua yabasihirisira elalira alala neende ebiko byaabwe 
byoosi. 

22Abulao kata Anaaki kata kulala okwalehwao nikuli okulamu mu syaalo sya 
Yisiraeli syoosi; ohutusaho kidiidi sa kiti, nikyo ekyadoong'ao, haandi kata katyo 
kyadoong'a mu Gasa, Gaati, neende mu Asidoodi. 

23Yosua yanyalirwa ohudiira-budiira esyaalo syoosi, koti sa lu Omwaami yali 
niyalagira Musa. Yosua yamala atyo, yaasidiisa Abaisiraeli koti esyaabwe 
syeene, yaasikabaniamo mu bituundu biingi, buli situundu nga asiba enono 
ndala. Mani ao abaandu bawuluuhaho ohulwaanaanga ebiita. 

Yosua 12 

Abatuki bayiingirwa neende Musa 

1  Bulaanu, abaandu ba Yisiraeli bali nibamalire ohuyiingira esyaalo syali 
ebukwe wa Yorodaani, mani haandi nibamala ohusimenyamo, ohutulira elalira 
hu Hoondo ya Arunooni ohwoolera elalira hu Hoondo ya Yorodaani, haandi 
neende ohwoolera elalira emukulu hu Lugulu lwa Hamoni. Ohwoolera ano, bali 
nibamalire ohuyiingira abatuki babiri abalaamba. 

2Omutuki mulala yali n'alaangwa mbwe, Sihooni omutuki w'Abaamoori owali 
yamenya e Hesibboni. Obwaami bwae bwali nibwayiriramo esituundu sya 
Gileadi: ohutulira elalira hu Aroeri (hu busoonjo bw'Ehooho lya Arinooni) 
haandi neende ohutulira elalira hu siko syali akatikaati w'ehooho elyo, 
ohwoolera elalira hu Mwaalo kwa Yabbooki, olwaaho lwa Abaamooni; 

3haandi nibwayiriramo neende Ehooho lya Yorodaani ohutulira elalira hu 
Nyaanja Galilaaya emwaalo, ohwoolera elalira hu Bbetiyesimooti (ebukwe 
w'Enyaanja y'Omuunyu) haandi ohwemeeda ohuchiiririra nibuchoomere mu 
nandaalira w'oLugulu lwa Pisiga. 

4Haandi bali nibayiingira Omutuki Ogu wa Bbasani, owali mulala hu Abarefaimu 
badoong'ao; wuno yali naatuka Asitarooti neende Edirei. 

5Obwaami bwae bwali nibuyiriramo Olugulu lwa Hamoni, Saleka, haandi 
neende Bbasani yoosi ohwoolera elalira hu enjaho cha Gesuuri neende Maaka, 
haandi neende esituundu siindi sya Gileadi, ohwoolera elalira hu bwaami 
bw'Omutuki Sihooni wa Hesibboni. 

6  Mani abatuki bano boombi, bali nibalwaaniswa neende Musa naali alala 
neende abaandu ba Yisiraeli mani niyabamala ohubayiingira. Musa, 
omuhalaabani w'Omwaami, yali niyamala ohuberesa eloba lyaabwe lyoosi 
enono cha Rubbeeni neende Gaadi, haandi neende esituundu sy'enono ya 
Manaase, libe elyaabwe ly'obusihirano. 

Abatuki ba Musa yalwaania yayiingira 

7Mani, Yosua alala neende abaandu ba Yisiraeli bali nibamalire ohulwaania 
haandi neende ohuyiingira abatuki boosi abali nibali mu syaalo sy'emuumbo wa 

Yorodaani, ohutulira elalira hu Bbaligaadi mu hooho lya Lebbanooni, ohwoolera 
elalira hu Lugulu lwa Halaki emwaalo bweene aambi neende Edomu. Yosua 
bulaanu yaheengao ohukabaniamo esyaalo sino mu nono cha Yisiraeli, mani 
yaachikaba syaaba koti omukabo kwaabwe kw'endaalo choosi. 

8Obuhoongo bw'esyaalo sino bwali nibuyiriramo neende esyaalo sy'ebigulu-
gulu esyo, enandaalira ch'emuumbo w'engulu echio, obwiihiriro bw'ebukwe 
bw'engulu, haandi alala neende esyaalo syooma kurururu esiri emwaalo 
bweene. Esyaalo sino syoosi syali nisyalichiingi obumenyo bw'abaandu Bahiiti, 
Abaamoori, Abakanani, Abaperisi, Abahiifi, haandi neende Abayebbusi. 

9Abaandu ba Yisiraeli balwaania bayiingira abatuki b'ebiko biloondaho bino 
biti: Yeriko, Ai (aambi neende Bbeteli), 

10Yerusalemu, Hebburoni, 

11Yarimuuti, Lakisi, 

12Egiloni, Geseri, 

13Debbiri, Gedeeri, 

14Harima, Aradi, 

15Libbina, Adulaami, 

16Makeda, Bbeteli, 

17Tapua, Hefeeri, 

18Afeki, Lasarooni, 

19Madooni, Hasoori, 

20Simirooni, Akasafu, 

21Tanaki, Megido, 

22Kedesi, Yikineyamu (mu Karimeeli), 

23Doori (hu lwaasi lw'enyaanja), Goimu (mu Galilaaya), 

24mani neende Tirisa boosi alala, abatuki amahumi kadatu neende mulala. 

Yosua 13 

Esyaalo syali nisisidoong'ere ohuwaambwa 

1Esiha sino bulaanu, Yosua yali n'amalire ohukofula muno. Nae Omwaami 
yamuboolera ati, “Ewe bulaanu mbano omalire ohukofula, nae yisisiiriyo 
esyaalo esihoongo muno esisidaha ohudiirwa koti: 

2esyaalo syoosi esya Filisitia neende esya Gesuuri, 

3haandi neende esyaalo syoosi esya Afiimu ohwoolera elalira emwaalo bweene. 
(Esyaalo ohutulira elalira hu mwaalo kwa Sihoori, hu lwaaho lwa Misiri, 
ohwoolera elalira emukulu bweene hu lwaaho lwa Ekironi esyali nisibukulwa 
ohuba ey'Abakanani; abatuki b'Abafilisiti nibo abali nibamenya mu Gasa, 
Asidoodi, Asikelooni, Gaati, neende mu Ekironi.) 

4Yisiiriyo esyaalo sy'Abakanani, neende esy'Abameara (esyali nisiri 
esy'Abasidooni), esyoolera elalira hu Afeki, hu lwaaho lw'Abaamoori; 

5esyaalo sy'Abagebbali; Lebbanooni yoosi ohwoolera elalira ebukwe bweene, 
ohutulira elalira hu Bbaligaadi, esiri emwaalo woolugulu lwa Hamoni, haandi 
ohwoolera elalira hu Hamati Paasi. 

6 Obuhoongo bw'esyaalo sino buyiriramo alala neende esyaalo syoosi 
esy'Abasidooni, abali nibamenya mu syaalo sy'ebigulu-gulu akatikaati w'Engulu 
chia Lebbanooni, neende ohwoolera elalira hu Misirefooti Maimu. Ese njia 
ohwiirusiramo elalira abaandu bano boosi koti lu baandu ba Yisiraeli 
banabeechaanga nibamaala. Nae ewe mani ohoyere ohunyala ohukabaniamo 
esyaalo esyomu Abaisiraeli, koti sa lundahulagira ohuhola. 

7Mani bulaanu buti, chia okabaniemo esyaalo sino mu nono chitaanu-na-chine 
chiindi chira, haandi esituundu sy'enono ya Manaase, hu bosi banyale ohuba 
neende eloba lyaabwe hu bwaabwe.” 

Ohukabanamo esituundu sy'esyaalo siri ebukwe wa Yorodaani 

8  Enono cha Rubbeeni neende Gaadi, haandi neende esituundu siindi sira 
esy'enono ya Manaase chali nichamala ohunyoola hu loba li Musa, omuhalaabani 
w'Omwaami yali niyamala ohubaberesa hale; eloba elyo lyali niliri hu lwaande 
lw'ebukwe lw'Omwaalo Yorodaani. 

9Esyaalo syaabwe esyo syali nisibaambaliya ohwoola hu Aroeri (hu busoonjo 
bw'Ehooho lya Arinooni) nae esiko nisiri akatikaati w'ehooho elyo, haandi syali 
nisiyiriramo neende esyaalo sy'esipaapi syoosi ohutulira elalira hu Medeba 
neende ohwoolera elalira hu Dibboni. 

10Esyaalo esyo syali nisyabaambaliya ohwoolera elalira hu lwaaho 
lw'Abaamooni, haandi luyiriramo neende ebiko byoosi ebyali nibitukwa neende 
omutuki Sihooni Omuamoori, owali n'atukiraanga Hesibboni. 

11Syali nisiyiriramo alala neende Gileadi, esituundu sy'esyaalo sya Gesuuri 
neende esyaalo sya Maaka, Olugulu lwa Hamoni lwoosi, haandi neende Bbasani 
yoosi ohwoolera elalira hu Saleka. 

12Haandi syali nisiyiriramo alala neende obwaami bwa Ogu, owamaliirihayo hu 
Bbarefaimu, owali niyatukiraanga Asitarooti neende Edirei. Musa yali niyamala 
ohulwaania haandi niyayiingira abaandu bano boosi, haandi niyamala 
ohubeerusa ohubatusa mu syaalo muno. 

13Kata katyo, Abaisiraeli bano haba sibali nibanyala ohwiirusa ohumaliramo 
elalira Abagesuri, alala neende Abamaaka; bano badoong'a sa nibamenya mu 
Yisiraeli bweene. 

14 Nae Musa yali n'asisiiri ohuberesaho enono ya Leefi eloba lyoosi. Koti lu 
Omwaami yali niyaboolera Musa ati, abo bali nibachia ohunyoola hu omukaabo 
kwaabwe abeene, okutula hu biyaanwa bisaambwa hu alutaari nibiyaaniirwe 
Omwaami, Nasaae wa Yisiraeli. 

Esituundu sy'esyaalo syali nisyakabwa Rubbeeni 

15Bulaanu Musa yali n'amalire ohukabaho esituundu sy'eloba elyo amadaala 
kaandi ak'enono ya Rubbeeni ohuba omukabo kwaabwe abeene. 

16Mani esyaalo syaabwe syali nisyalaandaala ohwoolera elalira hu Aroeri (hu 
busoonjo bw'Ehooho lya Arinooni) nae esiko nisiri akatikaati w'ehooho elyo, 
haandi nisiyiriramo neende esyaalo sy'esipaapi syoosi esyebodoohania Medeba. 

17Syayiriramo neende Hesibboni haandi neende ebiko byoosi ebyali nibiri hu 
syaalo sy'esipaapi esyo koti: Dibboni, Bbamooti, Bbaali, Bbeeti Bbalimeoni, 

18Yahasi, Kedemooti, Mefaati, 

19Kiriataimu, Sibbima, Sereeti, Sadaari esiri hu lugulu luli mu hooho omwo, 

20Bbetipeore, enyaande chiihirira ech'Olugulu lwa Pisiga, haande neende 
Bbetiyesimooti. 

21Haandi syali nisiyiriramo neende ebiko byoosi ebyali hu syaalo sy'esipaapi 
ohwo, haandi neende obwaami bwoosi obw'omutuki Sihooni Omuamoori, 
owatukiraangaho Hesibboni. Musa yali niyamulwaania ohumuyiingira, alala 
neende abatuki baandi aba Midia koti: Efi, Rekemu, Suuri, Huuri, neende Rebba. 
Abo boosi bali nibatukiraho Omutuki Sihooni esyaalo esyo. 

22Mu baandu b'abaandu ba Yiriraeli banyala ohwiita mwalimo omulakusi 
wuundi olaangwa mbwe Bbalamu, omwaana wa Bbeyori. 

23Yorodaani kwali nikwo olwaaho lw'emuumbo olw'enono ya Rubbeeni. Mani 
bino nibyo ebyali ebiko bihunuufu, haandi neende ebidiidi ebyali nibyabereswa 
amadaala k'enono ya Rubbeeni koti omukabo kwaabwe kweene. 

Esituundu sy'esyaalo syali nisyakabwa enono ya Gaadi 

24Musa haandi yali niyamala ohukabaho esituundu siindi esy'eloba elyo 
amadaala kaandi ak'enono ya Gaadi ohuba omukabo kwaabwe kweene. 

25Mani esituundu sy'esyaalo esyali nisiri esyaabwe syali nisirimo Yaseeri 
neende ebiko byoosi ebya Gileadi, esituundu sy'eloba ly'Abaamooni ohwoolera 
elalira hu Aroeri, esiri ebukwe wa Rabba; 

26mani eloba lyaabwe lyali nililandaala ohutulira elalira hu Hesibboni, 
ohwoolera elalira hu Ramaati Misipe neende hu Bbetoniimu, haandi ohutulira 
elalira hu Mahanaimu ohwoolera elalira hu lwaaho lwa Lodebbari. 

27Nae mu Hoondo ya Yorodaani, lyali niliyiriramo neende Bbeeti Haraamu, Bbeti 
Nimura, Sukooti, neende Safoni, obwaami budoong'ereyo bwoosi obw'Omutuki 
Sihooni wa Hesibboni. Nae olwaaho lwaabwe lw'emuumbo, kwali nikwo 
Omwaalo Yorodaani, ohwoolera elalira hu Nyaanja Galilaaya. 

28Mani bino nibyo ebiko bihunuufu alala neende ebidiidi ebyali nibyabereswa 
amadaala k'enono ya Gaadi ohuba omukabo kwaabwe kw'elalira. 

Esituundu sy'esyaalo syali nisyakabwa Manaase w'ebukwe 

29Musa yali niyamala ohukabaniamo esituundu sy'eloba siindi mu madaala 
k'esituundu siindi sy'enono ya Manaase ohuba omukabo kwaabwe kw'elalira. 

30Mani esituundu sy'esyaalo syali esyaabwe syali nisyalambaala ohwoola hu 
Mahanaimu haandi syali nisiyiriramo Bbasani yoosi, obwaami bwoosi obwa 
Ogu, haandi omutuki Bbasani yesi, haandi alala neende engoongo amahumi 
kasaasaba choosi ohutula huchia Yairi mu Bbasani. 

31Syali nisiyiriramo neende esituundu esilaamba esya Gileadi, haandi neende 
Asitarooti neende Edirei, esiko sihunuufu esy'obwaami bwa Ogu mu Bbasani. 
Esituundu sy'esyaalo sino syoosi syali nisyabereswa esituundu silaamba 
sy'amadaala katula hu lwiibulo lwa Makiri omwaana wa Manaase. 

32Mani yino niyo engeri yi Musa yakabanisiryamo eloba lyali ebukwe wa Yeriko 
neende Yorodaani, niyaba naali mu syaalo sikwalaafu sya Moabbu. 

33 Nae kata katyo, Musa haba siyali niyakabaho eloba lyoosi enono ya Leefi 
daawe. Yali sa niyababoolera ati, mbwe omukabo kwaabwe kwali nikuli 
omukabo kutula hu biyaanwa bi bereswa Omwaami Nasaae wa Yisiraeli. 

Yosua 14 

Ohukabaniamo hw'esituundu sy'esyaalo sy'emuumbo wa Yorodaani 

1Olukano luloondaho luno lukana koti esyaalo sya Kanani esy'emuumbo wa 
Yorodaani syakabanisibwamo mu baandu ba Yisiraeli. Eliasaari omulaamisi, 
Yosua omwaana wa Nuuni, alala neende abeemirisi b'amadaala k'enono cha 
Yisiraeli basikabaniamo mu baandu baabwe. 

2 Mani koti sa lu Omwaami yali niyalagira Musa, ebituundu by'ebyaalo bitaanu-
na-bine neende esituundu, eby'enono chali nichiri emuumbo wa Yorodaani 
byakabwaanga mu hwehoonyera ohuubba eha bati: 

3 Musa yali niyamala hale ohuberesa enono chibiri neende esituundu eloba lyali 
niliri engereha wa Yorodaani; nae haba siyali niyaberesaho omukabo kwoosi 
enono y'Abaleefi daawe. 

4Olwohuba abaandu ba Yosefu bali nibali nono chibiri choong'ene, nga nicho 
Manaase neende Efuraimu; nihaandi abulao esituundu syoosi esyali nisichia 
ohubereswa Abaleefi hu loba elyo, nae ebiko byoong'ene bi baba nibamenyamo, 
alala neende amaloba kaabwe k'enjayiro ch'ebyaayo byaabwe haandi neende 
ohulimamo ebyohulya byaabwe. 

5Mani abaandu ba Yisiraeli bakabaniamo eloba elyo koti lu Omwaami yali 
niyalagira Musa. 

Hebburoni siberesebwa Kalebbu 

6  Olwoola, abaandu baandi ohutula mu nono ya Yuda beecha eyiri Yosua mu 
Giligaali. Mulala hu bo, olaangwa mbwe Kalebbu omwaana wa Yefune 
Omukenisi, yamuboolera ati, “Ngaandi ewe omanyire bulai bweene ebiindu bi 
Omwaami yaboolera Musa omuundu wa Nasaae, mu Kadesi Bbarinea ebidiira 
hweewe neende hweese. 

7 Ese ndali ni ndi emyaaka amahumi kane eky'obuhuluundu, Musa 
omuhalaabani w'Omwaami niyaanduma ohutula mu Kadesi Bbarinea ohuchia 
ohuhemeresa mu loba lino. Ese ndamuleetera obwadyeeri bweene koti lu bwali 
nibufwaana. 

8Kata katyo, nae abasaacha bali naange, beecha bachaaka ohutiihirisa sa 
abaandu beefwe. Nae ese mubwadyeeri bweene ndeesa oluyaali mu Omwaami 
Nasaae waange. 

9 Mani olwohuba mbwe ese ndahola endyo, Musa yasuubisa ati, ese neende 
abaana baange huchia mubwaadyeeri bweene ohunyoola omukabo kweefwe hu 
bweefwe, hu loba li ndali omweene nindaseenaho neende amakulu kaange. 

10Nae bulaanu ewe bonaho. Emyaaka amahumi kane amalaamba kahamala 
ohubitao ohutula Omwaami n'aboolera atyo Musa. Ebiha ebyo nibyo bi Yisiraeli 
yali niyiri ohuhalakanisiramo mu siparara, koti lu Omwaami yali niyasuubisa, 
yaniinda ndabaao omulamu ohutula esiha esyo. Bulaanu ewe siingisa emoni 
chao wundewuunje wuumanyirise bulai! Ese bulaanu mbano ndi neende 
emyaaka amahumi kataanu-na-kadatu neende kitaanu eky'obuhuluundu 

11nihaandi mbano ese sisiiri sa neende amaani enyaanga yino koti lu ndali esiha 
sira si Musa yandumiramo. Sisiiri sa neende amaani akanyala ohukera ndaachia 
ndalwaana ebiita, oba ndaahola esiindu siindi syoosi. 

12Mani bulaanu, ewe ngabe esyaalo sy'ebigulu-gulu esyo, si Omwaami 
yaasuubisa hu ludaalo olwo, lu basaacha baange ba ndali nabo alala neende ese 
omweene hwaboolera bi hwali nihubweene. Hwahuboolera esiha esyo huti, 

olwiibulo lwa kirahula kyali nikilaangwa mbwe Anaaki, kyali nikiliyo 
nikyamenya mu biko bihoongo muno haandi ebyoombahirwaho ebida. Mani 
awuundi Omwaami anyala ohuba n'achia ohuba naange mani syesi ndaanyala 
ohuchia ndaakiiruhania ndaakimala mu biko ebyo, koti sa lu Omwaami mweene 
yali n'aboolere.” 

13Yosua yaberesa Kalebbu omwaana wa Yefune ehabi, mani yaamuberesa esiko 
sya Hebburoni ohuba esyae sy'elalira. 

14Mani neende buti, Hebburoni sisisiiri sa esiko sy'abeechuhulu ba Kalebbu 
omwaana wa Yefune Omukenisi, olwohuba neende obweesikwa obuungi yeesa 
oluyaali mu Omwaami, Nasaae wa Yisiraeli. 

15Bino nibisisiiri ohuba bityo, Hebburoni syali nisilaangwa mbwe esiko sya 
Aribba. (Aribba yali niye owali omuhunuufu ohiramo mu baandu b'Anaaki.) 
Bulaanu omuleembe kwabaao muno mu syaalo esyo. 

Yosua 15 

Esituundu sy'esyaalo esyakabwa Yuda 

1Amadaala k'enono ya Yuda kosi kanyoola esituundu siindi hu loba elyo koti lu 
bilomwalomwaho ano biti: Eloba lyaabwe lyali nilyoolera elalira emwaalo hu 
busoonjo bw'emwaalo obw'sichiimi sya Siini, hu lwaaho lwa Edomu. 

2Mani olwaaho lw'emwaalo luno lweeruha ohutulira hu busoonjo bw'emwaalo 
bweene obw'Enyaanja y'Omuunyu, 

3niluchoomere emwaalo ohutulira hu ahakira ha Akirabbiimu, mani ohuchia 
ohwoola hu Siini. Haandi lwali nilwiiruha nilwiihirira emwaalo wa Kadesi 
Bbarinea, nilubita hu Hesirooni, mani nilumala niluchia nilwoola hu Adaari, 
haandi nilukaluuhana niluchooma hu Karika, 

4mani niluchiiririra ohwoola lu lwoola hu Asimooni, mani haandi niluchaaka 
ohuloonda ahaalo hali hu lwaaho lwa Misiri ohwoola hu Nyaanja Hoongo ya 
Mediterania, yi lwaaho olwo lwaakamira. Mani olwo nilwo olwali olwaaho 
lw'emwaalo lwa Yuda ayakiriire. 

5Nae olwaaho lw'ebukwe lwali nilwo Enyaanja y'Omuunyu, ohwoolera elalira 
emukulu eyiri yi Yorodaani kuyikwiisiramo. Nae olwaaho lw'emukulu lwali 
niluchaakira abweene ao, 

6mani nilusuda niluniina emukulu ohwoolera elalira hu Bbeeti Hogila, haandi 
niluniina emukulu hu lwaanda lutingaalire Ehooho lya Yorodaani. Lwaniina 
lwoola hu Kina lya Bbohani (Bbohani yali omwaana wa Rubbeeni), 

7ohutulira hu Hoondo Ly'ebidinyu ohuniina ohwoola hu Debbiri, mani 
nilukaluuhana niluniina emukulu niluchooma Giligaali, esitingaalire Adumiimu 
Paasi, hu lwaande lw'emwaalo lw'ehooho elyo. Haandi lwemeeda 

ohuchianakana ohwoola lu lwoola hu bidiba bya Enisemeesi, lwaachia lwoola 
hu Enirogeeli, 

8mani lwaniina lwaahalakania Ehooho lya Hinoomu hu lwaande lw'emwaalo 
lw'olugulu yi siko sy'Abayebbusi esya Yerusalemu syali nisiri. Olwaaho luno 
haandi lwemeeda ohuniina ohwoola lu lwoola aakulu bweene woolugulu luno, 
hu lwaande lw'emuumbo w'Ehooho lya Hinoomu, enabusoonjo bw'emukulu 
bweene hu Hoondo ya Refaimu. 

9Haandi ohutula abweene ano, olwaaho luno lwemeeda ohuchiiririra ohwoola 
lu lwoola hu Bidiba bya Nefitoa mani haandi lwaambuha lwabitulamo lwaachia 
lwoola hu biko biri aambi neende Esigulu sya Efirooni. Nilwoola abweene ano, 
haandi lwakaluuhana mani lwachooma Bbalaa (oba Kiriati Yearimu), 

10yi lwehuyuungirisira mani lwachiira emuumbo wa Bbaala niluchoomere 
esyaalo sy'ebigulu-gulu esya Edomu, haandi niluchiira hu lwaande lw'emukulu 
lwa Lugulu lwa Yearimu (oba Kesaloni), haandi nilumala nilwiihirira ohwoola 
hu Bbeeti Semeesi, haandi niluchiiririra ohwoola lu lubita Timuna. 

11Olwaaho luno nilwamala lutyo, lwaciha ohwoola hu sigulu esiri emukulu wa 
Ekironi, nilukaluuhana mani niluchooma Sikerooni, ohubita hu Lugulu lwa 
Bbaala, haandi nilwoola hu Yamunia. Lwaakamira ao bulaanu hu Nyaanja 
Hoongo Mediterania, 

12yehola yaaba niyo olwaaho lw'emuumbo. Mani mu katikaati w'enjaho chino 
choosi, nimwo omwali nimwamenyamo abaandu b'amadaala k'enono ya Yuda. 

Kalebbu ayiingira Hebburoni neende Debbiri 
(Bak 1:11-15) 

13 Koti sa lu Omwaami yali n'alagiire Yosua, esituundu siindi sy'eloba lya Yuda 
lyabereswa Kalebbu omwaana wa Yefune, ohutula mu nono ya Yuda. Mani 
yanyoola Hebburoni, esiko syali nisiri esy'Arabba laatang'ene Anaka. 

14Kalebbu bulaanu yanyala ohwiirusamo abeechuhulu ba Anaka baatula mu 
siko esyo, enono cha Sesai, Ahimaani, neende Talimai. 

15Mani niyatula ao, yachia yaaseeta abaandu abali nibamenya mu Debbiri. 
(Esiko sino hale syalangaangwa mbwe Kiriati Seferi.) 

16Kalebbu yaboola ati, “Ese njia ohuyaana omuhaana waange Akisa mu elya, 
achie adeehere omusaacha ochia ohunyala ohuwaamba Kiriati Seferi.” 

17Mani Otinieli, omwaana wa Kenaasi mwanaang'ina Kalebbu niye owawaamba 
esiko esyo, mani Kalebbu yaamuberesa Akisa omuhaana wae yamudeehera. 

18Mani, hu ludaalo lw'obweeya, Otinieli yasaba omuhaana oyo asabe laatang'ene 
omukuunda. Mani omuhaana oyo yeeha yaatula hu suhiri yae, mani Kalebbu 
yamuteeba esiindu si yali n'adaha. 

19Omuhaana oyo yamukobolamo ati, “Ese ndaha amadiba k'amaachi. Eloba 
liwumbereese, liri mu syaalo syoomu parara.” Mani Kalebbu niyawulira atyo, 
haandi yamuberesa esidobolyo sy'amaachi sy'emukulu haandi neende 
esy'emwaalo. 

Ebiko bya Yuda 

20Lino nilyo eloba li madaala k'enono ya Yuda kanyoola ohuba elyako 
ely'endaalo choosi. 

21Ebiko bisibira emwaalo bweene nibyo ebyali ebyaabwe, ebyo ebyali aambi 
neende olwaaho lwa Edomu, byali nibyo Kabbuseeli, Edeeri, Yaguuri, 

22Kiina, Dimoona, Adaada, 

23Kedesi, Hasoori, Yitinani, 

24Siifu, Telema, Bbealooti, 

25Hasorihadata, Kerioti Hesironi, (oba Hasoori) 

26Amaamu, Sema, Molada, 

27Hasarigada, Hesimoni, Bbetipeleti, 

28Hasari Suali, Bberisebba, Bbisotia, 

29Bbala, Yimu, Esemu, 

30Elitolaadi, Kesili, Harima, 

31Sikilaagi, Madimaana, Sanisaana, 

32Lebbaoti, Silihimu, Aini, neende Rimoni: byoosi alala byali ebiko amahumi 
kabiri neende bitaanu-na-bine ebilaamba, haandi alala neende ebiko bidiidi 
biindi ebyalichiingi nibibyebodoohaanie. 

33Ebiko byali nibiri mu nandaalira w'engulu byali, Esitaoli, Soora, Asina, 

34Sanoa, Enganiimu, Tapua, Enaamu, 

35Yarimuuti, Adulaami, Soko, Aseka, 

36Saraimu, Aditaimu, Gedera, neende Gederotaimu: bino byali ebiko ehumi 
neende bine, alala neende ebiko bidiidi biindi ebyali nibibyebodoohaanie. 

37Haandi yaliyo ebiko biindi koti, Senaani, Hadaasa, Migidaligaadi, 

38Dileani, Misipa, Yokiteeli, 

39Lakisi, Bbosikaati, Egilooni, 

40Kabbooni, Lahimamu, Kitilisi, 

41Gederooti, Bbetidagoni, Naama, neende Makeda: bino byali ebiko ehumi 
neende bisaasaba ebilaamba, alala neende ebiko bidiidi biindi ebyalichiingi 
nibibyebodoohaanie. 

42Haandi yaliyo ebiindi koti, Libbina, Eteeri, Asaani, 

43Yifita, Asina, Nesibbu, 

44Keila, Akisibbu, neende Maresa: bino byali ebiko bitaanu-na-bine, haandi 
n'omeedereho neende ebiko bidiidi biindi ebyalichiingi nibyabyebodoohaanie. 

45Haandi yaliyo Ekironi neende ebiko bidiidi byasyo, haandi neende engoongo 
chahwo, 

46haandi neende ebiko byoosi, alala neende ebiko bidiidi biindi ebyali nibiri 
aambi neende Asidoodi, ohutula Ekironi ohwoolera elalira hu Nyaanja Hoongo 
ya Mediterania. 

47Haandi yaliyo Asidoodi neende Gasa, alala neende ebiko bidiidi biindi neende 
engoongo chiindi, ohwoolera elalira haalo hadiidi ahali hu lwaaho lwa Misiri 
neende olwaasi lw'Enyaanja Hoongo ya Mediterania. 

48Nae mu syaalo sy'ebigulu-gulu mwalimo ebiko koti, Samiri, Yatiiri, Soko, 

49Daana, Kiriati Sefeeri (oba Debbiri), 

50Anabbu, Esitemo, Aniimu, 

51Goseni, Holooni, neende Giilo: bino byoosi alala byali ebiko ehumi neende 
silala, haandi neende ebiindi bidiidi ebyali nibibyebodoohaanire. 

52Haandi byaliyo ebiindi koti, Arabbu, Duuma, Esaani, 

53Yaniimu, Bbeeti Tapua, Afeeka, 

54Humita, Hebburoni, neende Siori: bino byali ebiko bitaanu-na-bine, haandi 
neende ebidiidi biindi ebyali nibibyebodoohaanienge. 

55Haandi byaliyo ebiindi koti, Maoni, Karimeeli, Sifu, Yuuta, 

56Yesireeli, Yokideamu Sanoa, 

57Kaini, Gibbeya, neende Timuna: bino byali ebiko ehumi ebilaamba, haandi 
n'oyiriireho neende ebidiidi-diidi ebyalichiingi nibibyebodoohaanienge. 

58Haandi neende ebiindi koti, Halihuli, Bbetisuuri, Gedoori, 

59Maarati, Bbetanooti, neende Elitekoni: bino byali ebiko bisaasaba ebilaamba, 
haandi n'oteereho neende ebiko bidiidi-diidi biindi ebyali 
nibyabyebodoohaanie. 

60Haandi ebiindi byali koti, Kiriati Bbaali (oba Kiriati Yearimu) neende Rabba: 
bino byali ebiko bibiri byoong'ene haandi n'omeedereho neende ebiko biindi 
bidiidi-diidi ebyali nibibyebodoohaanie. 

61Haandi mu siparara mwosi mwalimo ebiko koti, Bbeeti Arabba, Midiini, 
Sekaka, 

62Nibbisani, Esiko Sy'omuunyu, neende Engedi: bino byosi byali nibiri ebiko 
bisaasaba, haandi n'omeedereho neende ebiko bidiidi-diidi biindi ebyalichiingi 
nibibyebodoohaanie. 

63 Nae kata katyo abaandu ba Yuda haba sibanyala ohwiirusa Abayebbusi boosi 
bawaamo, abali nibamenya mu Yerusalemu. Abayebbusi bali sa nibasidoong'ere 
nibamenyamo alala neende abaandu ba Yuda. 

Yosua 16 

Esituundu sy'esyaalo esyakabwa Efuraimu neende Manaase emuumbo 

1Olwaaho lw'emwaalo lw'eloba lyakabwa abeechuhulu ba Yosefu lwali 
niluchaakira ohutulira hu Yorodaani aambi neende Yeriko, hu busoonjo 
bw'ebukwe w'amadiba ka Yeriko, mani nilumala niluchiiririra nilwiingira mu 
siparara. Lwatulira mu Yeriko mani niluchaanakana niluniinakana mu syaalo 
sy'engulu ohwoolera elalira hu Bbeteli. 

2Ohutulira Bbeteli, lwachaanakana lwoola hu Lusi, nilubita-bubita ohwoola 
Atarooti Adaari, yi Abariiki bali nibamenya. 

3Haandi mani lwachiira emuumbo ohwoolera elalira mu syaalo sy'Abafuleeti, 
ohwoolera elalira hu syaalo sya Bbeeti Horooni Sy'aasi. Haandi lwemeeda sa 
ohuchiiririra ohutula ao ohuchia ohwoola hu Geseri mani lwaakamira hu 
Nyaanja Hoongo ya Mediterania. 

4Mani abeechuhulu ba Yosefu, enono ya Efuraimu neende Manaase Muumbo, 
banyoola eloba lino liti ohuba elyaabwe hu bwaabwe. 

Efuraimu 

5Mani sino nisyo esituundu sy'esyaalo sy'amadaala k'Abaefuraimu: olwaaho 
lwaabwe lweeruha nilutulira hu Atarooti Adaari niluchoomere ebukwe 
ohwoolera elalira hu Bbeeti Horooni Sy'akulu, 

6haandi ohutulira abweene ao, ohwoolera elalira hu Nyaanja Hoongo y 
Mediterania. Mikimetati syali nisiri emukulu waabwe. Ebukwe w'ebweene eyo, 
niyo yi lwaaho luno lweekodera niluchooma hu tanaati Silo, mani nilumala 
niluchia nilusibitiraho hu muhono kw'ebukwe niluchia Janoa. 

7Mani haandi lweehirira nilutula hu Janoa, niluchiira hu Atarooti neende Naara, 
ohwoolera elalira hu Yeriko haandi ohwaakamira hu Yorodaani bweene. 

8Olwaaho luno haandi lwachiira emuumbo ohutulira Tapua ohuchiira ena haalo 
hadiidi ha Kaana, mani nilumala nilwaakamira hu Nyaanja Hoongo ya 
Mediterania. Mani lino nilyo eloba lyabereswa amadaala k'enono ya Efuraimu 
ohuba elyaabwe hu bwaabwe, 

9haandi n'omeedaho neende ebiko bidiidi-diidi, haandi neende engoongo 
chiindi echali nichiri muukatikaati w'enjaho chino chiti echia Manaase, nae 
ebyabereswa Abaefuraimu. 

10Nae haba sibanyala ohwiirusa Abakanani boosi ohutula mu Geseri, mani 
Abakanani bachaaka sa ohumenyaanga mu Baefuraimu, ohwoolera elalira buti, 
nae bayiikwa ohubahalaabanaangamo koti abaandu bawaambe sa. 

Yosua 17 

Manaase sy'emuumbo 

1Esituundu siindi ohutula hu loba lyali emuumbo wa Yorodaani lyali 
nilyabereswa amadaala kaandi ak'abeechuhulu ohutula hu Manaase omwaana 
wa Yosefu muhuluundu. Makiri, laatang'ene Gileadi, yali omwaana wa Manaase 
muhuluundu haandi omulwaani w'ebiita mululu, mani Gileadi neende Bbasani, 
ebyali ebukwe wa Yorodaani, byali nibyamubereswa. 

2Nae eloba lyali emuumbo wa Yorodaani lyali nilyabereswa amadaala kaandi 
kadoong'ereyo aka Manaase kano kati: Abbieseeri, Heleki, Asirieli, Sekemu, 
Hefeeri, neende Semiida. Bano bati nibo abali abeechuhulu b'esisaacha ba 
Manaase omwaana wa Yosefu, haandi nibo abalichiingi abahoongo b'amaadala 
ako. 

3Selofehaadi, omwaana wa Manaase, haba siyaliho neende omwaana musyaani 
daawe, nae abahaana boong'ene. Mani ameeta kaabwe kali kano kati, Mahila, 
Nowa, Hogila, Milika, neende Tirisa. 

4 Mani bano boosi bachia eyiri Eliasaari omulaamisi haandi neende eyiri Yosua 
omwaana wa Nuuni, haandi neende eyiri abeemirisi, mani nibamala nibaboola 
bati, “Omwaami yali niyalagira Musa ohuberesa efwe, haandi neende abeeho 
beefwe b'esisaacha, esituundu sy'eloba fwesi hubeeho neende esyeefwe hu 
bweefwe.” Mani, koti sa lu Omwaami yali n'alagiire, bosi babereswaho eloba 
alala neende abeeho baabwe b'esisaacha bosi. 

5Mani sino nisyo esyakera Manaase n'anyoola emikabo ehumi ohumeeda hu 
Gileadi neende Bbasani hu lwaande lw'ebukwe lwa Yorodaani, 

6koti lu beechuhulu bae b'esihasi haandi neende ab'esisaacha bali boosi alala 
nibabereeswe eloba. Mani eloba lya Gileadi lyabereswa abeechuhulu baandi 
badoong'ereyo aba Manaase. 

7Esituundu sy'eloba lyali elya Manaase, lyali lyaira ohutulira hu Aseri, 
ohwoolera elalira hu Mikimetati, ebukwe wa Sekemu. Mani olwaaho lwali 
nilwiihirira emwaalo ohuyiriramo neende abaandu ba Etapua. 

8Mani eloba lyali nilyebodoohania Tapua, lyali elya Manaase, nae esiko sya 
Tapua, esyali hu lwaaho, syali nisiri esy'abeechuhulu ba Efuraimu. 

9Olwaaho luno bulaanu lweemao haandi lweehirira lwoola hu haalo Kaana. Mani 
ebiko ebyali emwaalo w'ahaalo aho, byali nibiri ebya Efuraimu, kata neende 
nibyali nibiri mu situundu sy'eloba lya Manaase. Olwaaho lwa Manaase lwali 
niluloondehana alala neende olwaande lw'emukulu olw'ahaalo aho, haandi 
nilwaakamira hu Nyaanja Hoongo ya Mediterania bweene. 

10Efuraimu yali naali emwaalo, nae Manaase yali naali emukulu, nae Enyaanja 
Hoongo ya Mediterania niyihola koti olwaaho lwaabwe lw'emuumbo. Aseri 
nasyo syali nisiri emukulu w'emuumbo, nae Yisakari nisiri emukulu w'ebukwe. 

11Nae muukatikaati w'ebituundu by'eloba lya Yisakari neende Aseri, Manaase 
yali naalimo neende Bbeeti Saani neende Ibbuleamu, alala neende ebiko bidiidi-
diidi byali nibibyebodoohaanie, alala neende Doori (esyali nisiri hu lwaasi 
lw'enyaanja bweene), Endoori, Tanaaki, Megido, haandi alala neende ebiko 
bidiidi-diidi byali nibibyebodoohaanie. 

12Abaandu ba Manaase, kata katyo, haba sibali nibanyala ohwiirusa 
ohumaliramo elalira abaandu bali nibamenyaanga mu biko ebyo daawe, mani 
Abakanani bemeeda sa ohumenyaanga omwo. 

13Kata neende Abaisiraeli nibaba neende amaani maangi muno, haba sibanyala 
ohwirusira elalira Abakanani boosi baabamalamo, nae banyalaanga sa 
ohubayiika baabaholeraanga sa emirimo. 

Efuraimu neende Manaase emuumbo basaba eloba liindi 

14Bulaanu, abeechuhulu ba Yosefu baboolera Yosua bati, “Lwasiina ewe 
watuberesa sa esituundu silala syoong'ene esy'eloba ohuba elyeefwe hu 
bweefwe? Bulaanu efwe mbano hwingiiye huli abaangi muno olwohuba 
Omwaami niye otunyaliire ohwiingiya.” 

15Yosua nae yabakobolamo ati, “Mani nikali mbwe eng'we mwiingiiye muli 
abaangi muno, nae esyaalo sy'ebigulu-gulu sya Efuraimu esyo nasyo 
sibaduduuye, mani munyala mwaachia mu bichaha ebyo, mani mweebetera 
abeene obulimo, mu loba ly'Abaperisi neende Abarefaimu.” 

16Nabo bamukobolamo bati, “Bwadyeeri nibwo, esyaalo sy'ebigulu-gulu esyo 
haba sisituyera bulaanu, nae Abakanani bali mu syaalo sikwalaafu, bali neende 
ebigaari by'efaraasi eby'ebichuma, boosi abo abamenya mu Bbeeti Saani neende 
ebiko bidiidi-diidi bibyebodoohaanie, haandi neende abo abamenya mu Hoondo 
ya Yesireeli.” 

17Yosua nae yaboolera enono cha Efuraimu neende echia Manaase emuumbo ati, 
“Mubwadyeeri bweene, mbao mwiingiiye muli abaangi muno, nihaandi mbao 
muli neende amaani maangi muno. Mani mubwadyeeri bweene mbao haba 
simuhoyeere ohuba neende omukabo mulala sa kwoong'ene. 

18Mani esyaalo sy'engulu syosi sichia ohuba esyeeng'we. Kata syahaba bulaanu 
buti nisiri esichaha, muchie musibete mani musyebukulire ohutula hu lwaande 
lulala ohwoolera elalira hu lwaande luundi. Nae Abakanani koti lu mumanyire 
sa, eng'we muchia ohubeerusa mubatusemo, kata bahaba nibali neende ebigaari 
by'efaraasi by'ebichuma, oba kata bahaba nibali abaandu b'amaani muno.” 

Yosua 18 

Ohukabaniamo eloba lyali nilidoong'ereo lyoosi 

1Mani, nibali nibamalire ohuwaamba eloba lyoosi, omukaanda kw'abaandu ba 
Yisiraeli kwoosi kwebuusa alala mu Silo mani kwaamala kwoombaha Eyeema 
ly'Ohubaao hw'Omwaami. 

2Nae kata katyo, yali yiriyo enono chitaanu-na-chibiri enaamba echali 
nichisisiiri ohubereswa emikabo kyaabwe ky'eloba. 

3Mani sakira, Yosua yaboolera abaandu boosi aba Yisiraeli ati, “Eng'we 
mwahaliinde ohwoola liina nimutaachia mweengira mani mwayaaya eloba li 
Omwaami, Nasaae wa bakuuka yeeng'we, yamala ohubaberesa? 

4Lehe ndoole abasaacha badatu-badatu ohutula mu buli nono. Mani ese njia 
ohubatuma bachie baweere mu syaalo sino syoosi, mani bachie babalihe 
obuhoongo bw'eloba lyoosi libahadahire ohuyira libe elyaabwe hu bwaabwe. 
Mani nibamala batyo hu beemeo bakobole yiindi. 

5Eloba elyo lichia ohukabanisibwamo mu bituundu bitaanu-na-bibiri mu ngeri 
yino yiti; Yuda sichia ohudoong'a mu situundu sisirimo emwaalo, nae Yosefu mu 
situundu siri emukulu. 

6Mani muchie mwandiike buli siindu sidiira hu bituundu bino bitaanu-na-bibiri 
mani mubindeetere ano. Ao bulaanu niwo yi ese njia ohuchaakira ohuubba eha 
ohubeteebera hu Omwaami. 

7Nae Abaleefi, kata katyo, haba sibachia ohunyoola omukabo kwoosi hu loba 
lino koti eng'we mweesi abadoong'ereo, olwohuba omukabo kwaabwe nikwo 
ohuholaanga koti abalaamisi b'Omwaami. Nihaandi chana, ngaandi enono cha 
Gaadi, Rubbeeni, neende Manaase Bukwe, bamala hale ohunyoola eloba 
lyaabwe ebukwe wa Yorodaani, li Musa, omuhalaabani w'Omwaami 
yababeresa.” 

8Mani abasaacha abo betaaho olukeendo lwaabwe olwo, ohuchia ohubaliha 
eloba lyoosi koti lu Yosua yali naababereese amakerako kano kati ati: “Eng'we 



510 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

muchie mu syaalo esyo syoosi, mani mulibalihe lyoosi, muungoboleho ano. Mani 
nilwo lu njia ohweema ano bweene mu Silo, mani mbeteebere hu Omwaami 
niimbitira mu huubba eha.” 

9Mani katyo, abasaacha abo bachia basalaanira mu syaalo omwo, mani 
baandiika buli siindu syoosi engeri yibali nibachia ohusikabanisiramo mu 
bituundu bitaanu-na-bibiri, haandi nibahola olunyaali lw'ebiko bidiidi-diidi. 
Mani nibamala batyo bakobolayo eyiri Yosua mu kaambi yali Silo. 

10Bulaanu, Yosua yachaaka ohuubba eha ohubeteebera hu Omwaami, mani 
naanyala ohuberesa buli enono ya Yisiraeli eyali niyidoong'ere, esituundu 
sy'eloba elyo, silala-silala. 

Esituundu sy'eloba syakabwa Bbenjamini 

11Esituundu sy'eloba syali nisiri esy'amadaala k'enono ya Bbenjamini nisyo 
esyali esyaamberi ohukabwa. Mani eloba lyaabwe lyali niliri akatikaati w'enono 
cha Yuda neende echa Yosefu. 

12Mani sakira emukulu, olwaaho lwaabwe lwachaakira hu Yorodaani, mani 
nilumala niluniinakana neende obwiihiriro bw'olugulu emukulu wa Yeriko, 
haandi neende niluchiira emuumbo niluhalakania mu syaalo sy'engulu, 
ohwoolera elalira hu siparara sya Bbetafeeni. 

13Olwaaho mani lweehirira emwaalo hu lwaande lwa Luusi (syosi esilaangwa 
siti Bbeteli), ohwoola sa Atarooti Adaari, hu lugulu emwaalo wa Bbeeti Horooni 
Sy'aasi. 

14Bulaanu olwaaho olwo lwachaaka ohuchiira olubeka luundi, nilukaluuhana 
niluchiira emwaalo n'otulira hu lwaande lw'emuumbo olw'olugulu luno, mani 
haandi niluchooma Kiriati Bbaali (oba Kiriati Yearimu), esyali nisiri esy'enono 
ya Yuda. Mani luno nilwo olwali olwaaho lw'emuumbo. 

15Nae olwaaho lw'emwaalo lwachaakira hu busoonjo bwa Kiriati Yearimu, 
niluchiira eyiri Ebidobolyo by'amaachi bya Nefitoa. 

16Bulaanu, haandi lweehwiihirira niluchiira mu nandaalira woolugulu 
lutingaalire emukulu w'ehooho lya Refaimu. Haandi ao lweeha emwaalo 
lwaahalakania Ehooho lya Hinoomu, emwaalo w'olwaanda lwa Yebbusi, 
niluchoomere Enirogeeli. 

17Ao bulaanu haandi lwakaluuhana lwatingaala emukulu eyiri Enisemeesi, mani 
haandi lwaamala lwachiira Gelilooti, eyitingaalaane neende Adumiimu Paasi. 
Olwaaho luno lweeha lwoola hu Ekina lya Bbohani (Bbohani yali omwaana wa 
Rubbeeni) 

18mani lwaamala lwaabita emukulu w'olwaanda lutingaalire Ehooho lya 
Yorodaani. Haandi bulaanu ao lweeha lweengirira elalira mu hooho bweene, 

19nilubitira emukulu w'olwaanda lwa Bbeeti Hogila, mani nilwaakamira 
abuundu yi mwaalo kukwiisira mu Enyaanja y'Omuunyu, yi Mwaalo Yorodaani 
kukukwiisiramo. Mani luno lutyo nilwo olwali olwaaho lw'emwaalo. 

20Bulaanu Yorodaani nikwo okwali olwaaho lw'ebukwe. Mani chino chityo 
nichio echali enjaho ch'eloba li madaala k'enono ya Bbenjamini kanyoola ohuba 
elyako ly'elalira. 

21Nae ebiko byali nibiri eby'amadaala k'enono ya Bbenjamini byali nibyo bino 
mbwe, Yeriko, Bbeeti Hogila, Emeki-kesiisi, 

22Bbeeti Araabba, Semaraimu, Bbeteli, 

23Afiimu, Paara, Ofira, 

24Kefaramooni, Ofini, neende Gebba: bino byali ebiko ehumi neende bibiri 
ebilaamba, haandi n'omeedereho neende ebiko bidiidi-diidi ebyalichiingi 
nibibyebodoohaanie. 

25Haandi ebiko biindi byali mbwe, Gibbeoni, Rama, Bberooti, 

26Misipa, Kefira, Moosa, 

27Rekemu Yiripeeli, Taraala, 

28Sela, Haelefu, Yebbusi (oba Yerusalemu), Gibbeya, neende Kiraati Yearimu: 
bino byali ebiko ehumi neende bine ebilaamba, haandi n'omeedereho neende 
ebiko bidiidi-diidi ebyalichiingi nibibyehodoohaanie. Mani lino nilyo eloba li 
madaala k'enono ya Bbenjamini kanyoola koti elyaabwe hu bwaabwe. 

Yosua 19 

Esituundu sy'esyaalo syakabwa Simeoni 

1Ohukaba hwaloondaho hwali ohw'amadaala k'enono ya Simeoni. Obuhoongo 
bw'esituundu sino bwalandaala bweengira mu loba lyali nilyabereswa enono ya 
Yuda. 

2Syali siyiriramo neende Bberisebba, Seebba, Molada, 

3Hasaari Suali, Bbaala, Eseemu, 

4Elitolaadi, Bbetuuli, Horima, 

5Sikilaagi, Bbeeti Marikabboti, Hasarisusa, 

6Bbeeti Lebbaoti, neende Saruheeni: bino byoosi alala byali ebiko ehumi neende 
bidatu, haandi ohumeendaho neende ebiko bidiidi-diidi biindi ebyalichiingi 
nibibyebodoohaanie. 

7Haandi yaliyo ebiko biindi koti, Ayini, Eni-Rimoni, Eteri, neende Asani: bino 
alala byali ebiko bine ebilaamba, haandi ohumeedaho neende ebidiidi-diidi 
biindi ebyalichiingi nibibyebodoohaanie. 

8Esituundu sino syayiriraangamo alala neende ebiko biindi bidiidi-diidi 
ebyalichiingi nibibyebodoohaanie ohwoolera elalira hu Bbalati Bbeeri (oba 
Rama), emwaalo bweene. Mani lino lityo nilyo elyali eloba li madaala k'enono ya 
Simeoni kanyoola ohuba elyaabwe hu bwaabwe. 

9Nae koti omukabo kwa Yuda kwali nikuli omutabaafu ohuhiraho koti lu kwali 
nikweenyeha ohuba, esituundu siindi syakwo syameedwa hu sy'enono ya 
Simeoni. 

Esituundu sy'esyaalo esyakabwa Sebbuluuni 

10Omukabo kwa hadatu kwali okw'amadaala k'enono ya Sebbuluuni. Mani eloba 
libanyoola lyali nililandaala nilyoola hu Saridi. 

11Mani ohutulira ebweene eyo, olwaaho lwachooma emuumbo ohwoola hu 
Mareali, haandi lwaaba niludiiraho hu Dabbeseeti, haandi neende hu haalo hali 
ebukwe wa Yokineyamu. 

12Nae hu lwaande luundi olwa Saridi, olwaaho olwo lwachiira ebukwe, 
ohwoolera elalira hu lwaaho lwa Kisiloti Tabbori, mani haandi lwaamala 
lwaachia hu Dabberaati, haandi lwaniina ohwoola hu Yafia. 

13Haandi luchiiririra sa niluchoomere ebukwe nilutulire ebweene eyo, ohwoola 
lu lwoola Gaatiheferi, haandi neende hu Etikasiini, haandi nilukabuha 
niluchooma yi Neya siri, yi lubita sa niluchia nilwoola hu Rimoni. 

14Emukulu nayo, olwaaho luno lwakabuha lwachooma Hanatoni, mani 
nilwaakamira hu Hoondo lya Yifitaheli. 

15Eloba lino lyayiriramo neende Katati, Nahalaali, Simirooni, Yidaala, neende 
Bbetilehemu: bino biko byoosi alala byali ebiko ehumi neende bibiri, haandi 
ohumeedaho neende ebiko bidiidi-diidi biindi ebyalichiingi 
nibibyebodoohaanie. 

16Ebiko bihunuufu bino alala neende ebiko bidiidi-diidi byabyo byoosi, byali 
nibiri mu loba li madaala k'enono ya Sebbuluuni kanyoola ohuba elyako hu 
bwaako. 

Esituundu sy'esyaalo esyakabwa Yisakari 

17Omukabo kwa hane kwali okw'amadaala k'enono ya Yisakari. 

18Obuhoongo bwalyo bwali nibuyiriramo ebiko koti, Yesireeli, Kesulooti, 
Suneemu, 

19Hafaraimu, Sioni, Anaharaati, 

20Rabbiti, Kisioni, Ebbesi, 

21Remeti, Enganiimu, Enihaada, neende Bbeetipaseesi. 

22Olwaaho luno lwosi lwali nilwegeeng'aho hu Tabbori, Sahasuma, neende hu 
Bbeeti Semesi, mani nilwaakamira hu Yorodaani bweene. Lwali niluyiriramo 
neende ebiko ehumi neende bisaasaba, haandi alala neende ebiko biindi bidiidi-
diidi ebyalichiingi nibibyebodoohaanie. 

23Mani ebiko bihunuufu bino, alala neende ebiko bidiidi-diidi byabyo bino 
byoosi, byalichiingi nibiri mu loba li madaala k'enono ya Yisakari kanyoola 
ohuba elyako hu bwaako. 

Esituundu sy'esyaalo esyakabwa Aseri 

24Omukabo kwa hataanu kwali okw'amadaala k'enono ya Aseri. 

25Obuhoongo bwalyo bwali nibuyiriramo ebiko koti, Helikaati, Hali, Bbeteni, 
Akisafu, 

26Alaamu Meleki, Amaadi, neende Misali. Emuumbo walyo lyali nilyegeeng'a hu 
Karimeeli neende Sihori Libbinaati. 

27Nae koti lu lwali nilweekoda niluchooma ebukwe, olwaaho luno lwachia 
lwoola Bbetidagoni, nilwegeeng'a hu Sebbuluuni neende Hoondo ya Yifitaheli 
hu ngira niluchiira emukulu ohwoola hu Bbetemeeki neende Neyeli. Lwali 
nilwemeeda sa ohuniina emukulu ohwoola lu lwoola Kabbuuli, 

28Ebburooni, Rehobbu, Hamooni neende Kaana, ohwoolera elalira hu Sidoni. 

29Olwaaho olwo bulaanu lwakabuha lwachiira eyiri Rama, mani nilumala 
nilwoolera elalira hu siko sy'olukoba esya Tiiro; ao haandi lwakabuha 
lwachooma hu Hoosa, mani lwaakamira hu Nyaanja Hoongo ya Mediterania. 
Lwayiriramo neende Mahalabbu, Akisibbu, 

30Wuma, Afeki, neende Rehobbu: ebiko bino byoosi alala byali nibiri amahumi 
kabiri neende bibiri, haandi n'oyiriiremo alala neende ebiko bidiidi-diidi 
ebyalichiingi nibibyebodoohaanie. 

31Mani ebiko bihunuufu bino alala neende ebidiidi-diidi byaabyo, byoosi byali 
nibiri mu loba li madaala k'enono ya Aseri kanyoola ohuba elyako hu bwaako. 

Esituundu sy'esyaalo esyakabwa Nafutaali 

32Omukabo kwa hasaasaba kwali okw'amadaala k'enono ya Nafutaali. 

33Olwaaho lwalyo lwali niluchiiririra ohutulira hu Helefu ohwoola hu 
mutuumba kuli mu Sananiimu, haandi lwaachiiririra ohwoola hu Adami 
Nekebbu, haandi neende hu Yamunia, haandi ohwoolera elalira hu Lakumu, 
mani lwaamala lwaakamira hu Yorodaani bweene. 

34Ebweene eyo niyo yi lwaaho olwo lwakabuhira mani lwaachooma emuumbo 
niluchia eyiri Asinooti Tabboori, ebweene eyo haandi yi lwatulira mani 
lwachiira eyiri Hukooki, nilwegeeng'a hu Sebbuluuni emwaalo bweene, Aseri 
nisidoong'a emuumbo, nae Yorodaani niyidoong'a ebukwe. 

35Ebiko byali nibyakedeerana engoba byali nibyo bino mbwe, Sidiimu, Seri, 
Hamaati, Rakati, Kinereeti, 

36Adama, Rama, Hasoori, 

37Kedesi, Edirei, Enihasoori, 

38Yirooni, Migidaleeli, Horeemu, Bbeetanaati, neende Bbeeti Semeesi: ebiko 
bino byoosi alala byali ebiko ehumi neende bitaanu-na-bine, haandi 
n'omeedereho neende ebiko bidiidi-diidi ebyalichiingi nibibyebodoohaanie. 

39Mani ebiko bihunuufu bino alala neende ebiko bidiidi-diidi byabyo bino boosi 
alala, byalichiingi nibiri mu loba li madaala k'enono ya Nafutaali lwanyoola 
ohuba elyako hu bwaako. 

Esituundu sy'esyaalo esyakabwa Daani 

40Omukabo kwali okwa hataanu-na-habiri, kwali okw'amadaala k'enono ya 
Daani. 

41Obuhoongo bwalyo bwali nibuyiriramo ebiko koti, Soora, Esitaoli, Yirisemesi, 

42Salibbini, Aijalooni, Yitiala, 

43Eloni, Timuna, Ekironi, 

44Eliteeke, Gibbetooni, Bbalaati, 

45Yehuudi, Bbenebberaaki, Gatirimoni, 

46Mejarikoni, neende Rakoni, kata haandi neende esituundu sy'eloba syali 
nisyebodoohania Yopa. 

47Mani abaandu ba Daani nibakosa eloba lyaabwe, bachia Laisi mani baasiseeta. 
Basiwaamba, mani beeta abaandu basyo, nibasiyira ohuba esyaabwe hu 
bwaabwe. Bamenya mu bweene omwo, mani baakaluuhania eliita ly'esiko esyo 
ohutula hu Laisi, lyaaba Daani, nibasikuliha ohuloondakana neende eliita lya 
Daani kuuka yaabwe. 

48Ebiko bihunuufu bino alala neende ebiko bidiidi-diidi byaabyo byoosi alala 
byali mu loba li madaala k'enono ya Daani kanyoola ohuba elyako hu bwaako. 

Omukabo kumaliiriha okw'eloba 

49Mani abaandu ba Yisiraeli nibamaliirisa ohukabaniamo eloba elyo, baberesa 
Yosua omwaana wa Nuuni esituundu siindi syoohu loba elyo, lyosi libe koti elyae 
sa hulwae. 

50Koti sa lu Omwaami yali n'alagiire, bamuberesa esiko si yali omweene 
naasabire: Sino syali nisyo, Timunaati Seera, esyali nisiri mu syaalo sy'engulu 
sya Efuraimu. Omweene yoombaha esiko esyo buyaaha, mani yaamenya mu 
bweene omwo. 

51Nae Eliasaari omulaamisi, Yosua omwaana wa Nuuni, alala neende abeemirisi 
b'amadaala k'enono ya Yisiraeli bakabaanga ebituundu by'eloba bino 
nibehoonyera ohuubbaannga eha nibali Silo, hu mulyaango kw'Eyeema 
ly'Ohubaao hw'Omwaami. Mani ohubitira mu ngira yeene yino, bamaliirisa 
ohukabaniamo eloba elyo. 

Yosua 20 

Ebiko by'ohwiiruhiraangamo 

1  Bulaanu haandi Omwaami yaboolera Yosua 

2ohuboolera abaandu ba Yisiraeli ati, “Doole ebiko by'obwiiruhiro bi ndaboolera 
Musa ohubaboolera. 

3Nabaao mbwe mulala hweeng'we yeechuhana niyeetere owuundi 
naatechoomere, aba anachichaanga ebweene eyo mani yeewonia oyo oba 
nakiiya ohumwesooleraho. 

4Muba muchia ohwiiruhiraanga mu siko silala hu byeene bino, ohuchichaanga 
abuundu w'ohuheengeraangamo emisaango, hu mulyaango kw'esiko bweene, 
mani mubooleraanga abeemirisi ebinabeechaanga nibikwiireo. Mani abo baba 
bachia ohubalehaanga nimwiingira mu siko esyo, haandi bababeresaanga 
abuundu w'ohumenyaangao, hu munyaleenge ohuwonisira obulamu 
bweeng'we ao. 

5Nae nikali mbwe abaao oyo yeesi oba nakiiya ohusoola ahuloondaangaho 
ebweene eyo, abaandu boomu siko omwo, haba sibaba nibahoyere 
ohuhulehulaanga ahubukula daawe. Baba bahoyere mu ngeri choosi 
ohuhukayiriraanga olwohuba oba oli niweeta omuundu oyo n'otechoomere, 
ataali ohweema hu tima lyooba niwali nalyo daawe. 

6Oba ohoyere ohudoong'aanga noomenyere mu siko omwo ohwoola lwooliba 
noomalire ohuwoseswa mu lwichuule, oba ohwoola lu muundu oba naaliba 
naali Omulaamisi Muhuluundu esiha esyo lwaaliba n'afwiire. Ao bulaanu 
hw'oliba n'onyoolere edeembe ly'ohukobolayo engo mu siko syao syeene, yooba 
niweeruha nootulamo.” 

7Mani sakira, hu lwaande lw'emuumbo olwa Yorodaani, bahoyere ohukabulayo 
Kedesi esiri mu Galilaaya, mu syaalo sy'ebigulu-gulu esya Nafutaali; Sekemu, 
esiri mu syaalo sy'ebigulu-gulu esya Efuraimu; haandi neende Hebburoni, esiri 
mu syaalo sy'ebigulu-gulu esya Yuda. 

8Ebukwe wa Yorodaani, hu siparara sy'esyaalo sy'esipaapi ebukwe wa Yeriko, 
badoola Bbeseeri esiri mu situundu sy'eloba lya Rubbeeni; Ramoti mu Gileadi, 
mu situundu sy'eloba lya Gaadi; mani haandi neende Golani esiri mu Bbasani, 
mu situundu sy'eloba lya Manaase. 

9Mani bino nibyo ebyali ebiko by'obwiiruhiro, ebyadoolerwa abaandu ba 
Yisiraeli boosi, haandi kata neende hulwabuli muundu mukeni yeesi 
owalichiingi niyabamenyaangamo. Buli oyo yeesi owetaanga omuundu yeesi 
natechoomere, yalichiingi naanyala ohunyoola ohukayirwa ebweene eyo, 
ohutula hu muundu yeesi oba naamukiiya ohumwesooleraho; abaandu 
bafwaana batyo haba sibabeechaanga nibanyala ohwiitwa sa batyo ohutusaho 
mberi nibatangiire baabawosesa bulai mu lwichuule. 

Yosua 21 

Ebiko by'Abaleefi 

1Abeemirisi b'amadaala k'Abaleefi bachia eyiri Eliasaari omulaamisi, Yosua 
omwaana wa Nuuni, neende abahoongo b'amadaala k'enono choosi echia 
Yisiraeli. 

2 Mani eyo mu Silo, mu loba lya Kanani, bababoolera bati, “Omwaami yalagira 
naabitira mu Musa ati efwe huhoyere ohubereswa ebiko bi humenyamo, haandi 
neende eloba ly'olwaayiro eliba nilibyebodohaanie, libe ely'ebituke byeefwe.” 

3Mani sakira ohuchianakana neende elako ly'Omwaami, abaandu ba Yisiraeli 
bakanya ohuberesa Abaleefi ebiko biindi, haandi neende amaloba k'enjayiro, 
ohutula hu situundu sy'esyaalo syaabwe abeene. 

4Mani amadaala k'enono y'Abaleefi eya Kohati, nibo abali abaamberi 
ohubereswa ebiko. Nae amadaala akali nikatula hu Arooni omulaamisi, 
babereswa ebiko ehumi neende bidatu ebilaamba ohutula hu bituundu 
by'ebyaalo bya Yuda, Simeoni, neende Bbenjamini. 

5Nae enono chidoong'ereyo echia Kohati nachio chabereswa ebiko ehumi 
ebilaamba ohutula hu bituundu by'ebyaalo bya Efuraimu, Daani, neende 
Manaase Emuumbo. 

6Nae enono ya Gerisoni yabereswa ebiko ehumi neende bidatu ebilaamba, 
ohutula hu bituundu by'ebyaalo bya Yisakari, Aseri, Nafutaali, neende Manaase 
Bukwe. 

7Mani amadaala k'enono ya Merari kabereswa ebiko ehumi neende bibiri 
ebilaamba ohutula hu bituundu by'ebyaalo bya Rubbeeni, Gaadi, neende 
Sebbuluuni. 

8Mani nibehoonyera ohuubbaannga eha, abaandu ba Yisiraeli bakabaanga ebiko 
bino alala neende amaloba k'enjayiro kahwo, eyiri Abaleefi, koti lu Omwaami 
yali niyalagira ohubitira mu Musa. 

9Mani kano niko ameeta k'ebiko ebyo ohutulira elalira hu bituundu by'ebyaalo 
bya Yuda neende Simeoni, ebyakabwa 

10abeechuhulu ba Arooni abali ab'enono ya Kohati, eyatulana hu Leefi. Omukabo 
kwaabwe nikwo okwali okwaamberi ohuholwa. 

11Mani babereswa esiko sya Aribba (Aribba yali laatang'ene Anaaki), bulaanu 
buti esilaangwa mbwe Hebburoni, esiri mu syaalo sy'ebigulu-gulu esya Yuda, 
alala neende eloba ly'olwaayiro lisyebodohaanie. 

12Kata katyo, emikuunda ky'esiko esyo, kata neende eky'ebiko bidiidi-diidi 
byasyo, byali nibyamala ohubereswa Kalebbu omwaana wa Yefune ohuba ekyae 
hu bwae. 

13Haandi ohumeeda hu Hebburoni, (esyali esiko silala hu biko by'obwiiruhiro), 
ebiko biindi biloondaho bino byosi byabereswa abeechuhulu ba Arooni 
omulaamisi: Libbina, 

14Yatiiri, Esitemoa, 

15Holooni, Debbiri, 

16Aini, Yuuta, neende Bbeeti Semeesi, alala neende amaloba k'enjayiro kahwo: 
bino byali ebiko bitaanu-na-bine ohutula hu enono cha Yuda neende Simeoni. 

17Nae ohutula hu situundu sy'esyaalo sya Bbenjamini, babereswa ebiko bine 
ebilaamba: Gibbeoni, Gebba, 

18Anatooti, neende Alimooni, alala neende amaloba k'enjayiro kahwo. 

19Bino alala byoosi byali ebiko ehumi neende bidatu ebilaamba, alala neende 
amaloba k'enjayiro kahwo, ebyabereswa abalaamisi, abali abeechuhulu ba 
Arooni. 

20Amadaala kaandi akali ak'enono y'Abaleefi eya Kohati babereswa ebiko biindi 
ohutula hu situundu sy'esyaalo sya Efuraimu. 

21Bano babereswa ebiko bine ebilaamba: Sekemu, alala neende amaloba 
k'enjayiro kahwo, esyali mu syaalo sy'ebigulu-gulu esya Efuraimu (esyali silala 
hu biko by'obwiiruhiro), Geseri, 

22Kibbusaimu, neende Bbeeti Horooni, alala neende amaloba k'enjayiro kahwo. 

23Ohutula hu situundu sy'esyaalo sya Daani, babereswa ebiko bine ebilaamba: 
Eliteeke, Gibbetooni, 

24Aijalooni, neende Gatirimoni, alala neende amaloba k'enjayiro kahwo. 

25Ohutula hu situndu sy'esyaalo sya Manaase Emuumbo, babereswa ebiko bibiri 
ebilaamba: Tanaki neende Gatirimoni, alala neende amaloba k'enjayiro kahwo. 

26Amadaala kano ak'enono ya Kohati, kanyoola ebiko ehumi ebilaamba alala 
byoosi, haandi alala neende amaloba k'enjayiro kahwo. 

27Nae omukaanda kuundi okw'abaandu ba Leefi, enono ya Gerisoni, kwanyoola 
ohutula hu situundu sy'esyaalo sya Manaase Bukwe ebiko bibiri ebilaamba: 
Golani mu Bbasani (esyali silala hu biko by'obwiiruhiro) neende Bbesiteera, 
alala neende amaloba k'enjayiro kahwo. 

28Nae ohutula hu situundu sy'esyaalo sya Yisakari, banyoola ebiko bine 
ebilaamba: Kisioni, Dabberaati, 

29Yarimuuti, neende Enganiimu, alala neende amaloba k'enjayiro kahwo. 

30Nae ohutula hu situundu sy'esyaalo sya Aseri, banyoola ebiko bine ebilaamba: 
Misali, Abbudoni, 

31Helikaati, neende Rehobbu, alala neende amaloba k'enjayiro kahwo. 

32Nae ohutula hu situundu sy'esyaalo sya Nafutaali, banyoola ebiko bidatu 
ebilaamba: Kedesi mu Galilaaya, alala neende amaloba k'enjayiro kahwo (esyali 
silala hu biko by'obwiiruhiro), Hamootidori, neende Karitaani, alala neende 
amaloba k'enjayiro kahwo. 

33Amadaala kataali nasilala ak'enono ya Gerisoni kosi kanyoola obuungi 
bw'ebiko ehumi neende bidatu ebilaamba, alala neende amaloba k'enjayiro 
kahwo. 

34Nae Abaleefi badoong'ereyo boosi, enono ya Omumerari, banyoola ohutula hu 
situundu sy'esyaalo sya Sebbuluuni ebiko bine ebilaamba: Yokineyamu, Kariita, 

35Dimina, neende Nahalaali, alala neende amaloba k'enjayiro kahwo. 

36Nae ohutula hu situundu sy'esyaalo sya Rubbeeni, banyoola ebiko bine 
ebilaamba: Bbeseeri, Yahasi, 

37Kedemooti, neende Mefaati, alala neende amaloba k'enjayiro kahwo. 

38Nae ohutula hu enono ya Gaadi, banyoola ebiko bine ebilaamba: Ramoti mu 
Gileadi, alala neende amaloba k'enjayiro kahwo (sino syali silala hu biko 
by'obwiiruhiro), Mahanaimu, 

39Hesibboni, neende Yaseeri, alala neende amaloba k'enjayiro kahwo. 

40Mani sakira enono ya Omumerari yabereswa alala obuungi bw'ebiko ehumi 
neende bibiri ebilaamba. 

41Mani ebiko by'Abaleefi ebyali mu baandu ba Yisiraeli boosi byali ebiko 
amahumi kane neende bitaanu-na-bidatu ebilaamba. 

42Haandi buli siko hu biko bino syalichiingi neende amaloba k'enjayiro kahwo 
nikabyebodoohania. 

Yisiraeli yenyoolera esyaalo 

43Mani mu ngira eyo yityo, niyo yi Omwaami yanyaliramo ohuberesa Yisiraeli 
yoosi esyaalo si yali niyasuubisa nachwiichwiisa bakuuka yaabwe ati ohwoola 
achia ohubaberesa. Mani nibali nibahamala ohusinyoola syoosi, boombaha, 
mani baasimenyamo. 

44Omwaami yababeresa omuleembe mu syaalo esyo syoosi, koti sa lu yali 
niyasuubisa bakuuka yaabwe hale. Abulao kata mulala hu basuku baabwe boosi 
owanyala ohubeema mu moni, olwohuba Omwaami yali niyaberesa Abaisiraeli 
obuyiingiri hu basuku baabwe boosi. 

45Omwaami yooseresa buli sisuubise si yali niyahola eyiri abaandu ba Yisiraeli. 

Yosua 22 

Yosua akobosa engo enono ch'ebukwe choosi 

1Bulaanu, Yosua yalaanga yabuusa alala abaandu boosi ab'enono cha Rubbeeni, 
Gaadi, neende Manaase Ebukwe. 

2 Yababoolera ati, “Mbao mumalire ohuhola buli siindu syoosi si Musa 
omuhalaabani w'Omwaami yabalagira ohuhola, haandi mwiisire oluyaali mu 
malako kaange koosi. 

3Ebiha bino byoosi, eng'we haba simujwaang'reho Abaisiraeli baasyeeng'we 
daawe. Mubeere sa nimuli abehaliirifu ohubona muti mwiisa oluyaali mu 
malako k'Omwaami, Nasaae weeng'we. 

4Mani bulaanu, koti sa lu yali nasubiise, Omwaami Nasaae weeng'we amalire 
ohuberesa Abaisiraeli baasyeeng'we omuleembe. Mani bulaanu, mukoboleyo 
engo mu loba li mwedoolera abeene, eloba liri hu lwaande lw'ebukwe wa 
Yorodaani, li Musa omuhalaabani w'Omwaami yababeresa. 

5Mweehaliirise mubone muti, munyala ohwisaanga oluyaali mu malako ka Musa 
yabalagira mbwe: heeraanga Omwaami Nasaae wao, holaanga byaadaha, 
yisaanga oluyaali mu malako kae, beechaanga omweesikwa yaali, haandi 
muhalaabanireenge neende omwooyo kwao kwoosi, neende obulamu bwao 
bwoosi.” 

6Yosua yababeresa ehabi, mani yaabaseebula baawaao; baachichaanga mu 
mako kaabwe. 

7Nae bulaanu eyiri esituundu siindi esy'enono ya Manaase, Musa yali n'amalire 
ohubaberesa omukabo kwaabwe mu Bbasani; nae eyiri olwaande luundi, Yosua 
yesi yali n'amalire ohubaberesa omukabo kwaabwe okwali nikusibiraane 

neende abeebule baabwe, abali nibali mu loba lyali emuumbo wa Yorodaani. 
Mani Yosua niyoola ohubaseebula baweeo bachie mu mako kaabwe, n'amalire 
ohubaberesa ehabi, 

8yababoolera ati, “Eng'we bulaanu muweeo mukobole engo mu mako keeng'we 
neende emyaandu mibitiirifu kyeeng'we ekyo, haandi neende eng'oombe 
nyiingi, haandi neende efeesa, neende esaabbu, neende emigasa, neende ebibya, 
haandi neende ebyefwaalo biingi muno; nae mukabanaangaho ebiindu bi 
mwapeeya ebyali eby'abasuku beeng'we, neende abeebule beeng'we.” 

9Mani abaandu b'enono cha Rubbeeni, Gaadi, neende Manaase Ebukwe baawaao 
baakobola engo waabwe. Baleha abaandu ba Yisiraeli baandi badoong'ereo mu 
Silo, mu loba lya Kanani, mani nibatula olukeendo ohuchia eyiri eloba lyaabwe 
hu bwaabwe, elyali eloba lya Gileadi, li bali nibayaaya koti sa lu Omwaami yali 
naabalagiire ohubitira mu Musa. 

Alutaari yali hu ndulo wa Yorodaani 

10Mani enono cha Rubbeeni, Gaadi, haandi neende Manaase Ebukwe nichoola 
mu Gelilooti, nibasisiiri hu lwaande lw'emuumbo lwa Yorodaani, boombaha 
alutaari emaambali, haandi ey'esiroonyo, aambi neende omwaalo. 

11Nae abaandu baandi ba Yisiraeli abadoong'ereyo baboolerwa bati, “Eng'we 
mutekeerese! Abaandu b'enono cha Rubbeeni, Gaadi, neende Manaase Ebukwe, 
mbao bamalire ohwoombaha alutaari mu Gelilooti, hu lwaande lweefwe lwa 
Yorodaani!” 

12Mani abaandu ba Yisiraeli nibawulira sino, omukaanda kwaabwe kwoosi 
kwebuusira alala mu Silo, ohuchia ohuchaaka ebiita enono neende chali nichiri 
ebukwe. 

13Mani abaandu ba Yisiraeli batuma Finehaasi, omwaana wa Eliasaari 
omulaamisi, achie eyiri abaandu b'enono cha Rubbeeni, Gaadi, neende Manaase 
Ebukwe mu loba lya Gileadi. 

14Abasaacha bahunuufu ehumi bosi bachiana neende Finehaasi, buli musaacha 
mulala ohutula mu buli daala lala ely'enono ch'emuumbo, haandi nga buli 
mulala oyo niye omwiimirisi w'edaala lala mu nono echio choosi. 

15Bachia boola mu loba lya Gileadi, eyiri abaandu ba Rubbeeni, Gaadi, neende 
Manaase Bukwe, 

16mani baachaaka ohulomalomera omukaanda kwoosi okw'abaandu 
b'Omwaami, nibababoolera bati, “Eng'we lwasiina mwaholere esiindu sibi 
syakiire ano siti eyiri Nasaae wa Yisiraeli? Mbano eng'we muhayuhiire 
Omwaami mani mweeyombahira alutaari yeeng'we abeene! Eng'we hane mbao 
haba simusimuloonda haba daawe! 

17 Nae muhoya mwechulisaho esyonoono syeefwe koti lu hwali nihuli mu 
Peyori, Omwaami yaboneresa abaandu bae beene, niyehoonyera oluumbe lubi? 
Eng'we haba simunyalaho ohubona muti, efwe husisaandaanga sa hulw'esibi 
esyo! Mubaasa muti, esyonoono esyo haba sisyali nisimala ohutweekesa esomo? 

18Eng'we ngamuli, muhayiriire sa muti haba simuchia hwemeeda 
ohumulondaanga haandi? Mani nikali mbwe muheengereo ohujeemera 
Omwaami olwaaleero, omweene aba achia ohunyoolerera buli muundu yeesi oli 
mu Yisiraeli muchuli. 

19Mani bulaanu, nikali mbwe eloba lyeeng'we haba sirihoyera 
ohwiinamiraangamo, mwaambuhe mwiiche mu loba ly'Omwaami, eyiri Eyeema 
lyae. Mwiiche mani mutusabeho eloba diidi li huli nalyo. Nae mutatemaangaho 
ohujeemera Omwaami daawe, oba ohutukoonyaangamo abahayuha abali 
mweefwe beene, nimubitira mu hwoombaha alutaari ohumeeda hu alutaari 
y'Omwaami Nasaae weefwe. 

20Mwiichuliseho koti Akani omwaana wa Seera yahaya ohwiisa oluyaali mu lako 
lidiira hu biindu byasirwa bisihiriswe; omukaanda kwoosi okw'abaandu ba 
Yisiraeli kwabonereswa hulweesiindu esyo syoong'ene siti. Akani haba siniye 
yeeng'ene owafwa hulw'esibi syae esyo daawe.” 

21Nae abaandu b'enono cha Rubbeeni, Gaadi, neende Manaase Ebukwe bakobola 
mu beemirisi b'amadaala k'enono ch'emuumbo bati: 

22“Ow'Obunyala Bwoosi niye Nasaae! Oyo niye Omwaami! Ow'Obunyala Bwoosi 
niye Nasaae! Oyo niye Omwaami! Oyo amanyire esikerere efwe hwaahola 
esiholwa sino, nihaandi efwe fwesi hudaha eng'we mwesi musimanye! Mani 
nikali mbwe efwe huhayuuhe mani hwaahaya ohuta obweesike bweefwe mu 
Omwaami, lehe hutemeeda ohuba nihuli abalamu daawe! 

23Nikali mbwe efwe huhayuhiire Omwaami, mani hweyoombahira abeene 
alutaari yeefwe, ohusaambiraangaho ebiyaanwa, oba ohwehoonyeraanga 
hulw'ebiyaanwa by'emere oba ebiyaanwa by'ohuholegana, leha Omwaami 
mweene mani atubonerese. 

24Poo! Efwe hwaasiholere olwohuba efwe hwali nihutiire huti, mu bwiicha eyo, 
abeechuhulu beeng'we bahoole baatubooleraanga bati, ‘Mwahaholeereho 
siindu siina syeene Omwaami, Nasaae wa Yisiraeli? 

25Oyo niye owataao Yorodaani ohuba olwaaho akatikaati weefwe, neende 
eng'we abaandu ba Rubbeeni neende Gaadi. Eng'we mubulaho esiindu syoosi 
simwahaholeere Omwaami daawe.’ Mani abeechuhulu beeng'we baheemere ao, 
mani baakera abeechuhulu beefwe baakama ohwiinamiraanga Omwaami. 

26Mani sakira efwe hwoombaha alutaari, obutasaambiraangaho ebiyaanwa, oba 
obutatusiraangaho ebiyaanwa, 

27nae mu bweyaango bweebyo byoosi, sibe koti esyeekesa eyiri abaandu 
beefwe, haandi kata neende abeeng'we, kata neende eyiri enjibulo enyiingi 
echiriloonda hweefwe, mbwe efwe mubwadyeeri bweene hwiinamiraanga 
Omwaami mu moni w'Eyeema lyae lyoolerefu, neende ebiyaanwa byeefwe 
ohusaambwaanga, haandi neende biyaanwa sa haandi neende ebiyaanwa 
by'ohuholeganaanga. Sino haandi syali sichia ohunyala ohukaira abeechuhulu 
beeng'we ohubolaanga bati, ebyeefwe bino haba sibidiira hooho hu Omwaami 
daawe. 

28Esibaaso syeefwe syali mbwe, esiindu sino siti nisiryoola ohukwaao, 
abeechuhulu beefwe bahanyale ohuboolaanga bati, ‘Boneho! Bakuuka yeefwe 
banyala ohuhola alutaari eyiri sa koti alutaari y'Omwaami. Nae haba siyali 
eyohusaambiraangaho ebiyaanwa, oba ohuyaaniraangaho sa ebiyaanwa, nae 
ohuba koti elyeeko eyiri abaandu beefwe neende abeeng'we.’ 

29Efwe haba sihwahanyalire kata nabudiidi ohujeemera Omwaami, oba 
ohwaakama ohumuloondaanga bulaanu, nihwoombaha alutaari 
ohusaambiraangaho ebiyaanwa oba hulw'ebiyaanwa by'emere oba ebiyaanwa 
biindi. Efwe haba sihwahanyalire ohwoombahaho alutaari yiindi yoosi 
ohutusaho alutaari y'Omwaami Nasaae weefwe oweema mu moni w'Eyeema 
ly'Ohubaao hwae.” 

30Mani Finehaasi omulaamisi alala neende abasaacha bahunuufu bomu 
mukaanda kw'abaandu ba Yisiraeli ehumi abali nae bala, abali abeemirisi 
b'amadaala k'enono ch'emuumbo, nibawulira bi baandu b'enono cha Rubbeeni, 
Gaadi neende Manaase Ebukwe baboolaanga, batya muno. 

31Finehaasi, omwaana wa Eliasaari omulaamisi, yababoolera ati, “Efwe bulaanu 
humanyire elalira huti hane Omwaami ali naafwe. Eng'we hane mbao haba 
simumuhayuhiire, mani mbao munyalire ohuwonia abaandu ba Yisiraeli boosi 
ohutulana hu sibonereso sy'Omwaami.” 

32Mani bulaanu Finehaasi alala neende abeemirisi abo batulana hu baandu ba 
Rubbeeni neende Gaadi, abali mu loba lya Gileadi, mani nibamala nibawaao 
nibakobola engo mu Kanani, eyiri abaandu ba Yisiraeli, ohubakobosera 
amakaluso. 

33Abaisiraeli boosi beekuta emboosi echio mani baamala baafumia Nasaae. 
Balehera ao ohwemeeda ohulomalomaanga hu huchia ohulwaana ebiita 
ohunyaasa eloba li baandu ba Rubbeeni neende Gaadi bali nibamenyeremo. 

34Abaandu ba Rubbeeni neende Gaadi baboola bati, “Alutaari yino niyo obuloli 
eyiri efwe fweesi mbwe, Omwaami niye Nasaae mweene.” Mani baikuliha bati, 
“Buloli.” 

Yosua 23 

Enomanoma ya Yosua eyiseebula 

1Luunyuma hale muno, Omwaami yaberesa Yisiraeli obuliindi ohutulana hu 
basuku baabwe abali nibabebodoohania. Nae esiha esyo Yosua yali n'akofuule 
muno, 

2mani yalaanga Yisiraeli yoosi, abahuluundu, abeemirisi, abakayi, alala neende 
abahoongo b'abaandu, mani yaababoolera ati, “Ese bulaanu mbano ndi omukofu 
muno. 

3Nae eng'we mweesi mbao mwanyala ohubona buli siindu syoosi si Omwaami 
Nasaae weeng'we yaholaanga ebyaalo biindi bino byoosi, hulweeng'we. 
Omwaami Nasaae weeng'we wuno abereenge n'abalwaanirira muno. 

4Nae ese mbao ndamala ohukaba buli omukabo kwa buli enono yeeng'we, eloba 
lyali ely'ebyaalo biindi bino ebisiiriwo, haandi kata neende ely'ebyaalo biindi 
byoosi bi ndali nindamala ohuyiingira, ohutulira elalira hu Omwaalo Yorodaani 
ebukwe bweene, ohwoolera elalira hu Nyaanja Hoongo ya Mediterania 
emuumbo bweene. 

5Omwaami Nasaae weeng'we wuno, haandi niye ochia ohuhola abaandu bano 
beseende enyuma babatuleho, haandi niye ochia ohubeerusaanga nibachiiririra 
eng'we nimubayinduula. Mani munanyala ohweebukulira eloba lyaabwe elyo, 
koti sa Omwaami Nasaae weeng'we yali niyabasuubisa. 

6Mani sakira eng'we muhoyere ohwehaliirisa mwaabona muti mwiisa oluyaali, 
haandi nga muhola buli siindu esyandiikwa mu ‘esitabo sy'Amalako sya Musa’. 
Mutalekeeresaangaho esituundu syoosi syasyo daawe, 

7mani ao niwo yimuchia ohunyalira ohuholeganaanga neende abaandu bano 
ababadoong'amo, oba sa ohutuumbulaangaho ameeta ka banasaae baabwe mu 
minwa kyeeng'we, oba ohwehoonyeraangaho ameeta ako muhweechuba, oba 
kata ohwiinamiraangaho banasaae abo oba kata ohwisaanga oluyaali banasaae 
abo. 

8Mubweyaango bweebyo, eng'we muhoyere ohubeechaanga abeesikwa eyiri 
Omwaami, koti sa lu mubereenge ohwoola enyaanga yino. 

9Olwohuba Omwaami wuno yamala ohwiirusaanga ebyaalo bihunuufu muno, 
haandi eby'amaani muno naabitusayo, nae eng'we nimubiyinduula nimusuda, 
mani sakira abulao oyo yeesi owanyalaho ohubeema mu moni kata nabudiidi. 

10Siri mbwe, omuundu mulala yeesi mweeng'we ananyalaanga ohwiirusa 
abasaacha elifu ndala enaamba, olwohuba Omwaami Nasaae weeng'we niye oli 
ohubalwaaniraanga, koti sa lu mweene yasuubisa. 

11Mani, eng'we muhoyere ohwehaliirisaanga, mubona muti muheeraanga 
Omwaami Nasaae weeng'we oyo. 

12Olwohuba nikali mbwe muchia ohuba ba nandaawulira, mani mweemao 
mweyambaania hu byaalo biindi ebisiibadoong'eremo ebyo, mani mwoola 
ohudeehisaniaanga nabo, 

13muhoyere musimanye muti, Omwaami Nasaae weeng'we wuno, aba haba 
saacha haandi ohwiirusaanga ebyaalo bino naabitusayo, nae eng'we 
nimuyinduula nimwiingiramo daawe. Ataali ao, abo baba bachia bulaanu 
ohubeechaanga ab'amasira yi eng'we muli, haandi koti omuteego, oba koti 
obuko, haandi ohubeechaanga abachuunia koti olubbariki lw'ohumukoongo, 
oba koti amawa mu moni cheeng'we. Haandi bino biba bichia ohuba sa bityo 
ohwoola lu alibulao odoong'ere hweeng'we omulamu mu loba lai lino li 
Omwaami Nasaae weeng'we yamala ohubaberesa. 

14“Nae bulaanu ese esiha mbano syahanjola esy'ohufwiiramo. Buli mulala 
hweeng'we amanyire sa mu mwooyo kwae, haandi neende mu bulamu bwae ati, 
Omwaami Nasaae weeng'we yamala ohubaberesa ebiindu bilai byoosi bi yali 
niyabasuubisa. Buli sisuubise si yahola, yasyooseresa bulai bweene; abulao kata 
silala hu byo esyahaya ohwoolerera daawe. 

15Nae kata katyo, koti lu mweene yooseresa buli sisuubise siyabaholeraanga, 
haandi nilwo sa lu yesi haandi achia ohubaleetaho buli matiichasi kae. 

16Nimutooseresaanga endagaano yi Omwaami Nasaae weeng'we yabalagira 
ohwooseresaanga, haandi nimuhalaabaniraanga haandi mwenamiraanga 
banasaae baandi, mani mu tima lyae liingi, aba achia yeesi ohubaboneresaanga, 
mani bwaangu bweene, aba abulao kata mulala hweeng'we oba anadoong'angao 
omulamu mu loba lai lino li yamala ohubaberesa.” 

Yosua 24 

Yosua alomalomera mu Sekemu eyiri abaandu 

1Yosua haandi yabuusira mu Sekemu enono choosi echa Yisiraeli. Yalaanga 
abahuluundu, abeemirisi, abakayi, haandi neende abahoongo ba Yisiraeli, mani 
beecha eyiri Nasaae. 

2Yosua yaboolera abaandu boosi ati, “Sino nisyo esiindu si Omwaami, Nasaae wa 
Yisiraeli, adaha ohuboola: ‘Hale, bakuuka yeeng'we bali nibamenya hu lwaande 
luundi lula olw'Omwaalo kwa Ewufuraate, mani nibeenamiraanga banasaae 
baandi sa. Mulala hu bakuuka yeeng'we abo yali olaangwa mbwe, Tera, 
laatang'ene Abburahamu neende Nahori. 

3Mani ese ndabukula Abburahamu, kuuka yeeng'we, mani ndaamutusa mu loba 
engereha wa Ewufuraate, mani niimala niimuyira niimulambuusa mu loba 
lyoosi elya Kanani. Haandi ndaamuberesa abeechuhulu abaangi muno. 
Ndamuberesa Yisaka, 

4mani haandi eyiri Yisaka ndaamuberesa Yakobbo neende Esau. Haandi 
ndaaberesa Esau esyaalo sy'ebigulu-gulu esya Edomu ohuba esyae hu bwae, nae 
Yakobbo kuuka yeeng'we wuundi, alala neende abaana bae boosi beeha baachia 
boola Misiri. 

5Luunyuma haandi ndatuma Musa neende Arooni, mani ndaakwiisa obudinyu 
buungi muno hu Misiri. Nae omweene ndabeemirira, ndaabatusamo; 

6ndaatusa bakuuka yeeng'we mu Misiri, mani Abamisiri baabakoniaho embiro 
neende ebigaari by'efaraasi, neende ebilwaaniso biindi. Nae bakuuka yeeng'we 
niboola hu Nyaanja Enjahanyu 

7banjubbira wuuwi bati mbahoonye, mani ndaata esiirima syaaba akatikaati 
waabwe neende Abamisiri. Haandi ndahola enyaanja yaahulukusa niyifuuniha 
Abamisiri mani nibafwiiramo. Mumanyire bulai bweene si ndahola hu Misiri. “ 
‘Eng'we mwoola mwaamenya mu siparara esiha esireeyi muno. 

8 Nae luunyuma ndabatusayo, ndaabaleeta ndaaboosa mu loba ly'Abaamoori, 
abali nibamenya hu lwaande lw'ebukwe wa Yorodaani. Babalwaania, nae ese 
mweene ndaaberesa eng'we ohuyiingira mwaabayiingira. Mwanyala ohuyira 
eloba lyaabwe, mani naange ndaabasihirisa sa koti lumwalichiingi 
nimubayiinduula nimwiingiramo. 

9 Bulaanu omutuki wa Moabbu, Bbalaki omwaana wa Sipoori, yesi yabalwaania. 
Yayira emboosi eyiri Bbalamu omwaana wa Bbeyori mani yamusaba abateeho 
esibwaabo. 

10Nae ese ndahaya ohumutekeeresa, mani nae yaababeresaanga sa ehabi, mani 
mu ngira yino ndabawonia ndaabakaya hu Bbalaki. 

11Eng'we bulaanu mwanyala ohwaambuha Yorodaani, mani mwoola Yeriko. 
Abasaacha ba Yeriko bosi bateemaho ohubalwaania, koti lu Abaamoori bosi 
bahola, kata neende Abaperisi, Abakanani, Abahiiti, Abagirigaasi, Abahiifi, kata 
neende Abayebbusi. Nae kata katyo, ese ndaberesa eng'we obuyiingiri 
mwayiingira abo boosi pe. 

12Koti lu mwali nimuyinduula nimwiingira, ese ndabataamo oluteengo, hu 
nyemeo nyale ohwiirusa neende ohutusamo abatuki Abaamoori. Engaanga 
cheeng'we neende obuyiingo bweeng'we haba sibyaliho neende omulimo 
kwoosi okw'ohuhola kutyo poo. 

13Ese ndababeresa eloba li mwali nimutaholeraho omulimo kwoosi daawe, 
neende ebiko bi mutoombahaho daawe. Esiha sino mbao mumenyere omwo, 
haandi muli ohulya enduli alala neende emisabbiibbu bi mutataakaho daawe, 
neende ochyooga yi mutataakaho daawe.’ 

14“Mani bulaanu” Yosua yemeeda ohulomaloma ati, “yiseenge oluyaali mu 
Omwaami, haandi mumuhalaabanireenge elalira neende obweesikwa. 

Mweemalemo banasaae ba bakuuka yeeng'we beenamiraanga nibali mu 
Mesopotamia neende mu Misiri, mani muhalaabanireenge Omwaami yeeng'ene. 

15Nae nikali mbwe eng'we haba simudaha ohumuhalaabaniraanga, mani 
heengeo enyaanga yino oyo yi muba nimucha ohuhalaabaniraanga, oba 
banasaae ba bakuuka yeeng'we beenamiraanga mu Mesopotamia, oba banasaae 
b'Abaamoori, abeene eloba li mumenyeremo bulaanu buti. Nae ese hulwaange, 
neende hulw'edaala lyaange, huchia ohuhalaabaniraanga Omwaami oyo.” 

16Abaandu nabo bakobolamo bati, “Efwe haba sihulilehana neende Omwaami 
daawe, hwahalaabaniraanga banasaae baandi sa! 

17Omwaami Nasaae weefwe wuno, niye owatusa bakuuka yeefwe, haandi kata 
neende efwe fwesi ohutula mu buwaambe mu Misiri, haandi efwe abeene 
hweeboneraho neende emoni cheefwe cheene, eby'amayia bi yaholaanga. 
Omweene wuno yatuliinda neende omuleembe buli yoosi yi hwachiraanga mu 
byaalo byoosi bihwahalakaniangamo. 

18Mani koti lu hwali nihuli ohwiingira mu loba lino, Omwaami waachana wuno 
niye owerusaanga naamala muno Abaamoori boosi abali nibamenyaanga ano 
bweene. Mani sakira efwe haandi fweesi huchia ohuhalaabaniraanga sa 
Omwaami wuno; olwohuba wuno niye Nasaae weefwe yeeng'ene.” 

19Yosua haandi yaboolera abaandu bano ati, “Nae eng'we sa, binyala byaabahaya 
ohunyala ohuhalaabaniraanga Omwaami wuno. Olwohuba wuno ni Nasaae 
mwoolerefu, mani haba sanakanya ohuleheramo ebyonoono byeeng'we ebyo. 
Haandi Nasaae wuno haba siyesimiirisiraanga embaliha ohuba neende 
abamuyiingania baandi daawe, 

20mani haandi nimwiicha mwaamutulaho, mani mwaachia mwaahalaabanira 
banasaae bakeni sa, aba achia yesi ohubakaluuhanaho mani abasaandye. Aba 
achia ohubasihirisa sa, kata yahaba niyabeechaanga omulai yi muli hale.” 

21Haandi abaandu baboolera Yosua bati, “Haba! Efwe huchia sa 
ohuhalaabaniraanga Omwaami wuno yeeng'ene.” 

22Yosua yesi haandi yababoolera ati, “Eng'we mbao niing'we abaloli beeng'we 
abeene, hu mboosi yino mbwe, abeene niing'we abaheengereo 
ohuhalaabaniraanga Omwaami wuno yeeng'ene.” “Eee,” abeene bano 
bakobolamo batyo, haandi bameedaho bati, “efwe niifwe abaloli beefwe 
abeene.” 

23Yesi yemeeda ohubahada ati, “Mani nikali katyo, mweemalemo banasaae 
bakeni abo boosi ba muli nabo,” haandi yameedaho ati, “hu mani mumale 
mweeyamire obutiiririrwa bweeng'we eyiri Omwaami wuno, oli niye Nasaae wa 
Yisiraeli yeeng'ene.” 

24Mani abaandu bulaanu baboolera Yosua bati, “Efwe huchia 
ohuhalaabaniraanga Omwaami Nasaae weefwe wuno yeeng'ene. Efwe huchia 
ohwisaanga oluyaali mu malako kae koosi.” 

25Mani ao, Yosua yaholera abaandu endagaano hu ludaalo olwo, haandi nibali 
mu Sekemu bweene omwo, niyo yi yababeresera amalako neende ebilagiro 
eby'ohuloondakiriraanga. 

26Yosua yandiika amalako kano mu sitabo sy'Amalako ka Nasaae. Mani haandi 
yaabukula okukina kuhoongo muno, yaakuta mu sisina sy'omutuumba mu 
alutaari y'Omwaami bweene. 

27Haandi yaboolera abaandu boosi ati, “Ekina lino bulaanu nilyo elichia ohuba 
omuloli weefwe fweesi. Mbano liwuliire emboosi choosi chi Omwaami 
atuboleereenge. Sakira nilyo elichia ohuba omuloli wae hweeng'we, ohubakaira 
ohujeemera Nasaae weeng'we wuno.” 

28Bulaanu Yosua yaseebula abaandu boosi baawaao, mani buli muundu yeesi 
yekoboleraanga mu situundu sy'eloba syalichiingi esyaabwe. 

Yosua neende Eliasaari boombi bafwa 

29Ebyo nibyawa, Yosua omuhalaabani w'Omwaami, haandi omwaana wa Nuuni, 
yafwa niyoosere emyaaka ky'obuhuluundu emia ndala neende ehumi (110). 

30Bamusiiha mu loba lyae lyeene mu Timunaati Seera mu syaalo sy'ebigulu-gulu 
esya Efuraimu esyali emukulu woolugulu lwa Gaasi. 

31Yosua niyalichiingi nasisiiriwo omulamu, abaandu ba Yisiraeli boosi 
bahalaabaniraanga sa Omwaami mulala oyo, haandi, luunyuma lwae ohufwa, 
bemeeda sa ohuholaanga batyo, abeemirisi baandi bosi abalichiingi 
nibeeboneraho abeene neende emoni chaabwe buli siindu si Omwaami 
yaholeraanga Yisiraeli nibalichiingi nibasisiiriwo abalamu. 

32 Nae, omubiri kwa Yosefu, ku baandu ba Yisiraeli bali nibakiinga beecha nakwo 
ohutula mu Misiri, kwali kwasiihwa mu Sekemu, mu situundu sy'eloba li 
Yakobbo yali niyakula ebituundu by'efeesa emia ndala ohutula hu basyaani ba 
Hamori, laatang'ene Sekemu. Mani eloba elyo lyali nilyasihirwaanga neende 
abeechuhulu balichiingi aba Yosefu. 

33Eliasaari, omwaana wa Arooni, yesi yafwa mani yaasiihwa mu Gibbeya, esiko 
sidiidi syali nisiri mu syaalo sy'ebigulu-gulu esya Efuraimu, haandi esyali 
nisyakabwa omwaana wae olaangwa mbwe Finehaasi. 

Abakayi 

Abakayi 1 

Enono cha Yuda neende Simeoni chiwaamba Adonibbeseki 

1Luunyuma lw'ohufwa hwa Yosua, abaandu ba Yisiraeli bateeba Omwaami bati, 
“Nono siina cheene hu nono cheefwe chino echihoyere ohuba echichia 
ohutaangira ohuseeta Abakanani?” 

2Nae Omwaami yabakobolamo ati, “Enono ya Yuda niyo eyichia ohutaangira 
ohuseeta. Ese njia ohubaberesa obunyala banyale ohuwaamba esyaalo sino.” 

3Mani abaandu ba Yuda beemao baboolera abaandu ba Simeoni bati, “Eng'we 
mweesi mwiiche huchie naang'we mu situundu sy'esyaalo situbereeswe mani 
huhoonyane ohulwaania Abakanani. Mani ao huba huchia ohunyala ohuchia 
naang'we mani hwiingire mu situundu sy'esyaalo sibabereeswe.” Mani ao, 
enono cha Simeoni 

4neende Yuda, cheemao chaatula chachaana nabo mu biita. Omwaami yeemao 
yaababeresa amaani mani baanyala ohuwaamba Abakanani haandi neende 
Abaperisi, mani olwo baanyala ohuyiingira abasaacha elifu ehumi (10,000) nibali 
Bbeseki. 

5Beecha baanyoola Adonibbeseki ebweene eyo, mani baamulwaanisirayo. 

6Adonibbeseki yeecha yeeruha, nabo bamwoongaho sa, bamudiira, mani 
baamuheenga enjala chae ch'amahono, neende ech'amakulu. 

7Adonibbeseki yaboola ati, “Abatuki amahumi kataanu-na-kabiri, 
abaheengwaho enjala chaabwe esaacha ech'amakulu neende ech'amahono 
beechere badoolaanga ebihuuhumuha aasi w'emeesa yaange. Nasaae nguno 
bulaanu buti yesi yeechere yaahola sa koti lu ndahola abo.” Yayirwa mu 
Yerusalemu yi yeecha yafwiira. 

Enono ya Yuda yiyiingira Yerusalemu neende Hebburoni. 

8Abaandu ba Yuda baseeta Yerusalemu mani nibamala nibayiyaamba. Beeta 
abaandu balimo boosi mani nibayitaaho omuliro. 

9Nibamala batyo, bemeeda sa neende ohulwaania Abakanani abali nibamenya 
mu syaalo sy'ebigulu-gulu, mu nandaalira w'ebigulu ebyo, haandi baamala 
baachia mu syaalo syooma kurururu, ohwoola emwaalo bweene. 

10Bahuumba nibachoomere Abakanani abali nibamenya mu siko sya Hebburoni, 
esyalichiingi nisilaangwa Kiriati Aribba. Niboola omwo, bayiingira enono cha 
Sesai, Ahimaani, neende Talimai. 

Otinieli ayiingira esiko sya Debbiri 
(Yos 15:13-19) 

11Ohutula ao, abasaacha ba Yuda bahuumba nibachoomere esiko sya Debbiri, 
esiha esyo esiko esyo esyali nisilaangwa mbwe Kiriati Seferi. 

12Nae mulala hu nibo, owali n'alaangwa mbwe Kalebbu, yeecha yaboola ati, “Ese 
njia ohukaba omuhaana waange olaangwa mbwe Akasa adeehere omusaacha 
oyo yeesi ochia ohunyala ohuwaamba Kiriati Seferi.” 

13Otinieli, omwaana wa mwaanang'ina Kalebbu omuyere olaangwa Kenasi, niye 
owanyala ohuwaamba esiko esyo, mani Kalebbu yesi yaamuberesa omuhaana 
wae oyo Akisa yaamudeehera. 

14Hu ludaalo lw'obugole bwaabwe, Otinieli yekweeda omuhaana oyo, asabe 
laatang'ene omukuunda. Yeeha ohutula hu suhiri yae, mani Kalebbu 
yaamuteeba esiindu si yali naadaha. 

15Mani omuhaana oyo yaamukobolamo ati, “Ese ndahaho amadiba k'amaachi. 
Eloba li ewe waamberesa, liri mu syaalo syooma kurururu.” Mani Kalebbu 
yaamuberesa amadiba k'aakulu neende aka aasi. 

Obuyiingiri bw'enono cha Yuda neende Bbenjamini 

16Abeechuhulu ba Muhweeng'ene Musa, owali Omukeeni, bachiana neende 
abaandu ba Yuda ohutula Yeriko, esiko syali esy'eminaasi, mani baachia 
beengira mu syaalo sikuumba syeene esyali emwaalo wa Aradi mu Yuda. 
Niboola eyo, bamenya mu bweene omwo, mu baandu Abamaleki. 

17Abaandu ba Yuda bosi alala neende aba Simeoni bachia balwaania mani 
baanyala ohuyiingira Abakanani abali nibamenya mu siko sya Sefati. Basitaaho 
esibwaabo, nibasisihirisa, mani nibeemao nibasikuliha Horima. 

18Yuda syabukula Gasa syosi alala neende esituundu sy'esyaalo syahwo, haandi 
neende Asikelooni, alala neende esituundu sy'esyaalo syahwo, haandi neende 
Ekironi, alala neende esituundu sy'esyaalo syahwo. 

19Haandi Omwaami yali sa neende Yuda, mani yaanyala ohubukula esyaalo 
sy'ebigulu-gulu syosi, nae haba siyanyala ohwiirusamo abaandu bali nibamenya 
mu syaalo syahwo sikwalaafu, olwohuba abo bali nibali neende ebigaari 
by'ebichuma. 

20Mani koti sa lu Musa yali niyalagira, Hebburoni syeecha syaabereswa Kalebbu, 
owanyala ohwiirusamo enono chidatu enaamba echali nichitulana hu Anaka. 

21Nae abaandu bali ab'enono ya Bbenjamini haba sibanyala ohwiirusa 
Abaebbusi bali nibamenya mu Yerusalemu bawaamo, mani Abaebbusi bemeeda 
sa ohumenyaangamo alala neende abaandu ba Bbenjamini ohutula hu ludaalo 
olwo. 

Enono cha Efuraimu neende Manaase chiyiingira Bbeteli 

22Enono cha Efuraimu neende Manaase cheemao chaatula mani chaachia 
ohuseeta esiko sihoongo sya Bbeteli esiha esyo esyali nisilaangwa mbwe Lusi. 
Omwaami yachia nabo yaabahoonya. 

23Enono ya Yosefu niyo eyatuma abaandu bachie bahemerese Bbeteli esyo. 

24Abahemeresi bano babona omuundu wuundi naatula mu siko omwo, mani 
baamusaba bati, “Ewe tuboolereho engeri yi hunyala ohwiingirira mu siko 
muno, mani haba sihuba nihuchia ohuhuholaho obubi bwoosi daawe.” 

25Mani omuundu oyo yeecha yabeekesa, mani abaandu ba Efuraimu neende 
Manaase, baachia beeta buli muundu yeesi owali niyamenya mu siko omwo, 
ohutusaho omusaacha wuno alala neende edaala lyae lyoosi. 

26Luunyuma lw'ebyo, omusaacha wuno yaachia mu loba ly'Abahiiti, mani 
yoombaha esiko ebweene eyo yasikuliha Lusi, elisisiiri eliita lyasyo ohwola 
enyaanga yino. 

Abaandu abateeruswa neende Abaisiraeli 

27 Enono ya Manaase haba siyeerusa yaamala abaandu boosi abali nibamenya 
mu biko bya Bbeeti Saani, Tanaaki, Doori, Ibbuleamu, Megido, haandi neende 
mu biko bidiidi-diidi ebyali nibisibiraneenge nabyo; Abakanani baandi 
bemeedaanga sa ohumenyaanga mu bweene omwo. 

28Abaisiraeli nibeecha bemeeda ohuba neende amaani maangi muno, baanyala 
ohuyikaanga Abakanani ohubaholeraanga sa emirimo, nae kata katyo haba 
sibaabeerusaanga nibabamaliramo elalira boosi daawe. 

29 Enono ya Efuraimu yosi haba siyeerusa Abakanani boosi abali 
nibamenyaanga mu siko sya Geseri, mani katyo, Abakanani bano bosi 
bemeedaanga sa ohumenyaanga mu bweene omwo nabo. 

30Enono ya Sebbuluuni yosi haba siyeerusa abaandu balichiingi nibamenya mu 
biko bya, Kiturooni neende Nahalaali, mani katyo, Abakanani bemeedaanga sa 
ohumenyaanga mu bweene omwo alala nabo, nae nibayikwaanga 
ohubaholeraanga sa emirimo. 

31Enono ya Aseri yosi haba siyeerusa abaandu balichiingi nibamenyaanga mu 
biko bya, Ako, Sidoni, Ahalabbu, Akisibbu, Helibba, Afeki, neende Rehobbu. 

32Abaandu ba Aseri bamenyaanga sa alala neende Abakanani buli nyaanga, koti 
lu bali nibateeruswa baatula boosi. 

33Enono ya Nafutaali yosi haba siyeerusa abaandu balichiingi nibamenya mu 
biko bya, Bbeeti, Semeesi, neende Bbetanaati. Abaandu ba Nafutaali 
bamenyaanga sa alala neende Abakanani ba buli nyaanga, nae nibabayikaanga 
sa ohubaholeraanga emirimo byoong'ene. 

34Abaamoori nabo bayikaanga abaandu b'enono ya Daani ohuchia mu syaalo 
sy'ebigulu-gulu mani baabakayira baahaya ohwiiha aasi eno mu syaalo 
sy'esipaapi. 

35Abaamoori bemeeda sa ohumenyaanga mu Aijalooni, Salibbiimu, neende 
Lugulu lwa Heresi, nae enono chia Efuraimu neende Manaase, babahayisira sa 
mu bunyala bwaabwe, haandi baanyala ohubayikaanga nibabaholeraanga sa 
emirimo. 

36Nae emukulu wa Sela, olwaaho lw'Abaedomu lwali niluhalakanianga 
Akirabbiimu Paasi. 

Abakayi 2 

Malaika w'Omwaami owali mu Bbochimu 

1Malaika w'Omwaami yeemao yaatula Giligaali mani yaachia mu Bbochimu 
n'aboola Abaisiraeli ati, “Ese ndabatusa mu Misiri mani ndaabaleeta mu syaalo 
si ndasuubisa bakuuka yeeng'we. Ese mweene ndaboola endi, ‘Siinjia huhalaka 
endagaano yaange naang'we. 

2Haandi endi eng'we haba simuhoyere ohuchia mwaaholaho endagaano yiindi 
neende abaandu bamenya mu syaalo sino. Endi eng'we haandi muhoyere 
ohuchia mani mwaakwiisa alutaari chaabwe choosi.’ Nae eng'we haba 
simwaholaho kata nabudiidi esiindu syoosi sindababoola ohuhola daawe. 
Eng'we naang'we mwahola sa biitadaha muhole! 

3Mani sakira bulaanu ese mbaboolera endi, haba siinjia haandi ohwiirusaanga 
abaandu bano nimunabeechaanga nimubayinduula daawe. Bachia sa ohuba 
abasuku beeng'we, haandi eng'we niing'we abachia ohuteemwaanga neende 
ohwiinamiraanga banasaae baabwe.” 

4Mani malaika niyamala ohuboola bino, abaandu ba Yisiraeli boosi batuunduha 
sa ohulira, 

5mani sakira abuundu ao alaangwa Bbochimu. Ebweene eyo niyo yibayaanira 
ebiyaanwa eyiri Omwaami. 

Ohufwa hwa Yosua 

6Bulaanu Yosua yeemao yaseebula abaandu ba Yisiraeli boosi beweerao, mani 
buli muundu yechiira ohwebukulira buli mukabo kw'eloba kwalichiingi okwae. 

7Yosua niyali nasisiiriwo omulamu, abaandu ba Yisiraeli bahalaabaniraanga sa 
Omwaami, haandi kata neende luunyuma lwae ohufwa, bemeeda sa 
ohuholaanga batyo abeemirisi balichiingi nibasisiiriwo abalamu abali 
nibeeboneraho neende emoni chaabwe abeene ebiindu bihunuufu bi Omwaami 
yali niyaholeraanga Yisiraeli. 

8Yosua, omuhalaabani w'Omwaami, haandi omwaana wa Nuuni yeemao yaafwa 
naali neende obuhuluundu bw'emyaaka emia ndala neende ehumi (110). 

9Yasiihwa mu situundu sy'eloba syae mu Timunaati Seera mu syaalo sy'ebigulu-
gulu esya Efuraimu, emukulu wa Lugulu lwa Gaasi. 

10Olwiibulo olwo lwoosi lweecha lwaafwa lwaawa, mani olwiibulo lwaloondaho 
nalwo lweecha lweebirira Omwaami, haandi ebiindu byoosi bi yali niyaholera 
Yisiraeli. 

Yisiraeli yaakama ohwiinamiraanga Omwaami 

11Ao olwoola, abaandu ba Yisiraeli beemao bachaaka ohwonoonaanga eyiri 
Omwaami, nibachaaka ohuhalaabaniraanga ba Bbaali. 

12Baakamira elalira ohwiinamiraanga Omwaami, Nasaae owa bakuuka yaabwe, 
Nasaae owabatusa mu Misiri, nae bachaaka ohwiinamiraanga banasaae baandi, 
banasaae b'abaandu bali nibabebodoohaanie. Babakwiiraanga aasi, mani 
banyoolesa Omwaami. 

13Baakamira elalira ohwiinamiraanga Omwaami, mani bachaaka 
ohuhalaabaniraanga ba Bbaali neende ba Asitarooti. 

14Mani sakira Omwaami yeemao yaaba omwaalaba eyiri Abaisiraeli, mani 
yaaleha abapeeyi babasetaanga haandi nibabanyaka. Yaleha abasuku boosi abali 
nibabebodoohania, baanyala ohubayiingira, mani Abaisiraeli boola ohuhayirwa 
elalira engeri y'ohweliindiramo. 

15Buli siha balichiingi sa bulaanu nga bakwa mu biita, olwohuba Omwaami yali 
niyabatulaho, koti sa lu yali niyaboola hale ati aba achia ohuhola. Beecha boola 
mu sibeera sihoongo muno. 

16Mani sakira bulaanu Omwaami yeecha yaaberesaanga Abaisiraeli abeemirisi 
abanyala ohubawoniaanga ohutula hu bapeeyi. 

17Nae Abaisiraeli haba sibanyala kata ohufwaayo hu beemirisi baabwe abo 
daawe. Yisiraeli yali niyimalire ohweholera elalira eyiteesikiha eyiri Omwaami, 
niyinamiraanga bulaanu banasaae baandi sa. Bakuuka yaabwe bali nibeesa 
oluyaali mu bilagiro by'Omwaami, nae olwiibulo luyaaha luno, lwaleha bwaangu 
muno ohuholaanga lutyo. 

18Mani buli lu Omwaami yaberesaanga Abaisiraeli omwiimirisi, Omwaami 
yateemaangaho muno ohubona ati ahoonya omwiimirisi oyo mani yanyalaanga 
ohuwoniaanga abaandu abo ohutula hu basuku baabwe, esiha esyo syoosi si 
mwiimirisi oyo aba nasisiiriwo naali omulamu. Omwaami yabonaanga ati 
abakwiira esisa olwohuba balichiingi nibeesisiiha nibali mu husaanda hwaabwe 
neende ohwiihalwaho hwaabwe. 

19Nae omwiimirisi niyafwichaanga, abaandu beekoboleraangayo sa mu ngira 
chaabwe ehale chira, mani nibeyira bubi ohuhiraho olwiibulo luba nilwabita. 
Bahalaabaniraanga, haandi nibeenamiraanga banasaae baandi, haandi 
nibemeeda sa neende esyeejo mu ngira chaabwe embi echo. 

20Mani Omwaami yeechaanga anyoolerera muno Yisiraeli mani aboola ati, 
“Ngandi mbano olwiibulo luno lwoosi lumalire ohuhalaka endagaano yi ndali 
nindalagira bakuuka yaabwe ohwooseresaanga. Mani koti lu bahaire 
ohuumbulira, 

21siinjia hwemeeda ohwiirusaanga omusuku waabwe yeesi, owali niyadoong'a 
mu syaalo omwo ohwoola koti Yosua yoola ohufwa. 

22Njia ohwehoonyeraanga abeene bano ohumanya Abaisiraeli bano nikali mbwe 
bananyalaanga ohuloondakana neende engira chaange koti bakuuka yaabwe 
baholaanga, oba haba daawe.” 

23Mani sakira Omwaami yeemao yaaleha enono chiindi chino chosi chaadoong'a 
mu syaalo sy'abaandu ba Yisiraeli sino; Haba siyahoonya Yosua yaanyala 
ohubayiingira daawe, haandi kata siyabeerusa baatulayo bwaangu luunyuma 
lw'ohufwa hwa Yosua. 

Abakayi 3 

Enono chadoong'a mu Kanani 

1Mani sakira Omwaami yeemao yaalehaho enono chiindi chadoong'a mu syaalo 
sya Kanani, ohuteemaanga Abaisiraeli bali nibatalwaanaho ebiita byali mu 
Kanani. 

2Yahola atyo hwaanyale ohweekesa buli lwiibulo lw'Abaisiraeli, ebidiira hu 
biita, ohuhirira elalira abo abali nibatalwaanaho ebiita hale. 

3Mani enono chali nichalehwa mu syaalo omwo chali, enono ch'ebiko bitaanu 
echa Abafilisiti, Abakanani boosi, Abasidoni, neende Abahiifi abali nibamenya 
mu Ngulu cha Lebbanooni, ohutula hu Lugulu lwa Bbaali Hamoni, ohwoola hu 
Hamati Paasi. 

4Enono chino nichio echali nichichia ohubeechaanga ebiteemo eyiri Yisiraeli, 
ohumanya Abaisiraeli nibanyala boola ohwisaanga oluyaali mu bilagiro bi 
Omwaami yali niyaberesa bakuuka yaabwe ohubitira mu Musa, oba haba daawe. 

5Mani sakira abaandu ba Yisiraeli boola ohumenya mu Abakanani, Abahiiti, 
Abaamoori, Abaperisi, Abahiifi, haandi neende Abaebbusi. 

6Beemao bachaaka ohudeehisanianga nabo neende ohwiinamiraanga banasaae 
baabwe. 

Otinieli 

7Abaandu ba Yisiraeli bano haandi boola beebirira Omwaami owali Nasaae 
waabwe; bonoona mu moni wae, mani bachaaka ohwiinamiraanga 
ebiloongaloongwe bya Bbaali neende Asera. 

8Mani Omwaami yesi yanyoolerera muno Yisiraeli yoola ohuleha Omutuki 
Kusani Risataimu owa Mesopotamia ohwiicha ohubayiingira. Baba aasi wae 
hulw'embaka y'emyaaka kitaanu-na-kidatu. 

9Mani ao, Abaisiraeli boobba wuuwi eyiri Omwaami, mani yesi yaatuma 
omuundu wuundi ohwiicha ohubanunula. Omundu wuundi wuno yali niye 
Otinieli, omwaana wa mwaanang'ina Kalebbu omuyere owali n'alaangwa 
Kenasi. 

10Mwooyo w'Omwaami yamwiihaho, mani yeehola ohuba omwiimirisi wa 
Yisiraeli. Otinieli wuno yaatula yaachia mu biita, mani Omwaami yesi 
yaamuhoonya yayiingira omutuki wa Mesopotamia. 

11Mani omuleembe kwabaao mu syaalo sya Kanani esyo ohumala embaka 
y'emyaaka amahumi kane, ohwoola lu Otinieli yesi yaafwa. 

Ehudi 

12Abaandu ba Yisiraeli haandi beemao bonoona mu moni w'Omwaami. Mani 
ohweema hu sino, Omwaami yaahola Omutuki Egilooni owa Moabbu ohuba 
ow'amaani maangi muno ohuhiraho Yisiraeli yoosi ayaakiriire. 

13Egilooni yeyambaania hu Abaamooni neende Abamaleki; bano boosi mani 
balwaania Yisiraeli baanyala ohuyiyiingira, baamba Yeriko, esiko syali 
syamanyihana koti esy'emisaala minaasi. 

14Mani Abaisiraeli haandi baaba aasi wa Egilooni ohumala embaka y'emyaaka 
ehumi neende kitaanu-na-kidatu. 

15Haandi Abaisiraeli beemao boobba wuuwi eyiri Omwaami, mani yesi yeecha 
yaatuma omuundu wuundi haandi ohwiicha ohubanunula. Omundu wuundi 
wuno yali niye Ehudi, omusaacha wali ow'esikaada, owali omwaana wa Gera, 
ohutula mu nono ya Bbenjamini. Mani abaandu ba Yisiraeli baatuma Ehudi 
wuno ohuchia eyiri Omutuki Egilooni owa Moabbu, namukingiire ebiyaanwa 
biingi. 

16Nae Ehudi wuno hane yali niyamala hale ohweyitaanyira olugaanga luliho 
obwooki enyaande choombi, olwali niluli seetimiita amahumi kataanu obuleeyi. 
Yali niyaluboya hu lwaande lw'omuhono muluungi mu ngubo chae chi yali 
niyefwaalaanga. 

17Bulaanu ao, Ehudi yesi naakanya ohuyirira Egilooni ebiyaanwa ebyo, owali 
naali okusaacha kuhomefu muno. 

18Mani Ehudi niyali n'amalire ohumudiisa ebiyaanwa ebyo, Egilooni yaboolera 
abasaacha bali nibakiingireenge ebiyaanwa ebyo ohuwaao ohukobola engo 
waabwe. 

19Nae Ehudi mweene yeemao yaakodohera abuundu w'amakina mabaache, 
aambi neende Giligaali, mani yaakobola eyiri Egilooni, yaamuboolera ati, “Ewe 
ow'Obunyala bwoosi, ese ndiho neende emboosi yao y'engiso ohuhuboolera.” 
Mani omutuki oyo yeemao yaalagira abahalaabani bae ati, “Eng'we mutule 
erwaanyi mutuleheho hube fweembi fweeng'ene!” Mani boosi baatula, bawaao 
baabaleha boong'ene. 

20Koti lu mutuki oyo yali niyehaale ao yeeng'ene mu siseenge syae sinyifu esiri 
hu sirama, Ehudi yasuda yaali, yaamuboolera ati, “Ese mbano ndi neende 
emboosi yao eyitula eyiri Nasaae.” Omutuki oyo yasiingira yi yali niyehaale. 

21Ehudi yehoonyera omuhono kwae mukaada okwo, mani yaatusa olugaanga 
lwae, olwali hu lwaande lw'omuhono muluungi, yalufumita mu nda y'omutuki 
oyo. 

22Olugaanga olwo lwoosi lwaamuhamiramo, esilaalo syeene neende olugaanga 
lweene byoosi, mani amasinya nikalubwiihaho. Ehudi haba siyaluchomola mu 
nda y'omutuki oyo daawe, mani lwaafudulira emukoongo, akatikaati mu makulu 
kae. 

23Ao bulaanu Ehudi yatula mu siseenge omwo, niyeekalira enyuma wae enjiki, 
mani n'achifuungao, 

24niyeweerao. Abahalaabani nibakobolayo, baabona enjiki nichiri enjikale sa, 
babaasa bati omutuki waabwe yali sa naali mukati naali ohwewuluusanga. 

25Baliindaho esiha si bali nibamanyire bati nisyo si bahoyere ohuliinda, mani 
nibabona bati haba siyali niyeekulao olwiiki, bachia baabukula olufuunguo mani 
abeene baalwiikulao. Mani ao batyo nilwo lu mwaami waabwe yali naali, 
n'alambaalire mu bweeru n'afwiire. 

26Ehudi yanyala ohweyiba yawaao nibali nibasiliindireenge. Yachia yaabitira 
eyiri amakina mabaache, naamala niyeeruhira mu Seyira. 

27Mani niyoola eyo, mu syaalo sy'ebigulu-gulu, esya Efuraimu, yoobba 
eturumbete n'alaanga abaandu ba Yisiraeli batule bachie ohulwaana ebiita; 
mani yabeemirira yabeehirisa aasi w'ebigulu ebyo. 

28Yababoolera ati, “Eng'we munoondeho sa! Omwaami amalire ohubaberesa 
ehabi ohuyiingira abasuku beeng'we, Abamoabbu.” Mani bosi baloonda sa 
Ehudi, nibeehirira aasi ohwoola lu bachia baanyala ohuwaamba abuundu yi 
Abamoabbu bali nibachia ohwaambuhira Yorodaani; mani haba sibakanya kata 
mulala yeeng'ene ohwaambuha daawe. 

29Mani hu ludaalo olwo lwoong'ene, Abaisiraeli baanyala ohwiita aambi elifu 
ehumi (10,000) ech'abanamaye bahiramo obulai Abamoabbu; abulao kata 
mulala hu nibo owawonamo daawe. 

30Hu ludaalo olwo Abaisiraeli banyaliraho ohuyiingira Moabbu, mani 
omuleembe kwabaao mu syaalo syaabwe ohumala embaka y'emyaaka amahumi 
kataanu-na-kadatu. 

Samiga 

31Bulaanu, omutuki waloondaho yali niye Samiga omwaana wa Anaati. Wuno 
yesi yanyala ohununula Yisiraeli, nae yahola atyo naabitira mu hwiita Abafilisiti 
emia chisaasaba (600) enaamba niyehoonyera sa olubbariki lulimya endaawu. 

Abakayi 4 

Debboora neende Bbaraki 

1Ehudi niyamala ohufwa, abaandu ba Yisiraeli haandi bonoona mu moni 
w'Omwaami. 

2Mani Omwaami yesi haandi yaabaleha bayiingirwa neende Yabbini, omutuki 
Mukanani owali naatukira mu siko sya Hasoori. Omuhoongo w'eye lyae yali 
Siseera, owali niyamenya mu Haroseeti-sya-Abateende. 

3Yabbini yali neende ebigaari by'ebichuma by'efaraasi emia chitaanu-na-chine 
(900), mani yaanyala ohutuka abaandu ba Yisiraeli neende obwaalaba neende 
esirifu hulw'emyaaka amahumi kabiri. Mani haandi abaandu ba Yisiraeli 
boobbera Omwaami wuuwi yeeche abahoonye. 

4Nae bulaanu, Debboora, omuhasi wa Lapidoti, yali naali nabbi, n'aholaanga koti 
omukayi w'Abaisiraeli esiha syeene esyo. 

5Yeehalaanga mu siiniha sy'omusaala munaasi akatikaati wa Rama neende 
Bbeteli mu syaalo sy'ebigulu-gulu esya Efuraimu, mani abaandu ba Yisiraeli 
nibeechaanga ebweene eyo ohukerakwa. 

6Mani ludaalo luundi yeemao yalaanga Bbaraki omwaana wa Abbinoamu 
ohutula mu siko sya Kedesi esiri mu Nafutaali mani yaamuboolera ati, 
“Omwaami, Nasaae wa Yisiraeli, ahubereese esilagiro sino ati: ‘Chia mani 
obukule abasaacha elifu ehumi (10,000) ohutula mu nono cha Nafutaali neende 
Sebbuluuni mani obeemirire bachie hu Lugulu lwa Tibboori. 

7Ese mbao njia ohuleeta Siseera, omuhoongo w'eye lya Yabbini, ahulwaanisire 
hu Mwaalo Kisoni. Achia ohuba neende ebigaari haandi neende abanamaye, nae 
ese njia ohuhuhoonya onyale ohumuyiingira.’ ” 

8Mani Bbaraki yaakobolamo ati, “Ese njia ohuchia nikali mbwe wesi ochia 
ohukanya ohuchia naange, nae ewe n'otachia naange, syeesi haba siimba niinjia 
ohuchia daawe.” 

9Debboora nae yamukobolamo ati, “Ebyo byoosi bilai sa, ese njia ohuchia naawe, 
nae ewe haba soochia hunyoolaho ahasiimo hoosi daawe hu huyiingira, 
olwohuba Omwaami aba achia ohudiisa Siseera mu mahono k'omuhasi.” Mani 
Debboora yaatulaniramo ohuchia Kedesi naali alala neende Bbaraki. 

10Bbaraki yeemao yalaanga enono cha Sebbuluuni neende Nafutaali choosi 
chaachia mu Kedesi, mani abasaacha elifu ehumi (10,000) abo boosi 
baamuloondaho. Debboora yesi yachiana nae alala. 

11Nae esiha syeene esyo, Hebberi Omukeeni yali n'amalire ohwoombaha 
eyeema lyae aambi neende Kedesi, haandi aambi neende omutuumba okwali 
abuundu alaangwa mbwe Sananiimu. Yali n'amalire ohweyaaba ohutulaho hu 
Abakeeni baandi, abali abeechuhulu ba Hobbaabbu, owali mboochoong'ene 
omuhasi wa Musa. 

12Mani Siseera niyamanya ati hane Bbaraki yali n'amalire ohuniina ohuchia hu 
Lugulu lwa Tabboori, 

13yaatusayo ebigaari byae bira emia chitaanu-na-chine (900), alala neende 
abasaacha bae boosi, mani naabatusa mu Haroseeti-esya-Abateende ohuchia hu 
Mwaalo Kisoni. 

14Bulaanu Debboora yeemao yaboolera Bbaraki ati, “Ewe chia buchia! Omwaami 
niye ohwimiriire! Leero luno, Omwaami amalire ohuhuhoonya ohuyiingira 
Siseera.” Mani katyo, Bbaraki yetaaho ohwiihirira ohutula hu Lugulu lwa 
Tabboori alala neende abasaacha bae bala elifu ehumi (10,000). 

15Mani koti lu Bbaraki yali n'aseeta neende eye lyae, Omwaami nae yata 
obudoondobanu mu Siseera alala neende ebigaari byae byoosi haandi neende 
abasaacha bae boosi. Siseera yeeha hu faraasi yae mani yeyiruhira niyeweerao 
neende amakulu sa. 

16Bbaraki nae yoonga hu bigaari neende eye lyeene ohwoola hu Haroseeti-esya-
Abateende, mani eye lyoosi elya Siseera lyeetwa lyoosi lyaawa pe. Abulao kata 
omusaacha mulala yeeng'ene owadoong'aho daawe. 

17Siseera yeeruha ohwoola lu yoola hu yeema lya Yaeli, omuhasi wa Hebberi 
Omukeeni, olwohuba Omutuki Yabbini owa Hasoori yali neende omuleembe 
neende edaala lya Hebberi. 

18Yaeli yatula erwaanyi mani yaachia yaamubukaanira yaamala yaamuboolera 
ati, “Ewe omuhuluundu yingira sa mukati; yingira sa mu yeema lyaange. Otatya 
daawe.” Mani yeengira mukati, mani yaamukisa emukoongo w'epasya. 

19Nae yaboolera omuhasi oyo ati, “Ewe nookanya, ndaireho amaachi ng'weeho; 
obuluwo buunjita.” Omuhasi oyo yeekulao esikiingiro sy'eseero sy'amabeere, 
mani naamubaaho nang'waaho, haandi naamala naamukisa. 

20Haandi Siseera yaboolera omuhasi oyo ati, “Ewe yema sa hu mulyaango 
kw'eyeema elyo, mani omuundu yeesi niyeecha yaahuteeba omuundu yeesi 
naali ano, ewe kaana sa oti haba.” 

21Siseera yali n'ajoong'ere muno endoolo echeemonye nichimuyira. Mani Yaeli 
yaabukula enyuundo, alala neende esihoongo sy'eyeema, mani niyeboonderera 
kaala niyoola yaali, namwiitirao naamuhomamo esihoongo sy'eyeema 
ohuchaakira hu lwaande luundi lw'omutwe ohutulira hu lwaande luundi haandi 
syaafudula olwaande olwo mani syeengira syaanda aasi mu loba. 

22Mani Bbaraki niyeecha nakoonyaanga Siseera, Yaeli yatula ohumubukaanira, 
mani yaamuboolera ati, “Ewe yicha sa ano obone! Njia ohuhweekesa omusaacha 
yooli ohukoonyaanga.” Mani yeengirana neende Yaeli, bakaana Siseera 
n'alambaalire hu loba, n'amalire ohufwa hale, naali neende esihoongo 
sy'eyeema nisimubitire mu mutwe, nisiyaandire mu loba. 

23Hu ludaalo lweene olwo, nilwo lu Nasaae yanyalira ohuhoonyera Abaisiraeli 
ohuyiingira Yabbini, omutuki Mukanani. 

24Mani bamufwiinyiriraanga muno ohwoola lu bamusihirisira elalira. 

Abakayi 5 

Olweembo lwa Debboora neende Bbaraki 

1Hu ludaalo olwo, Debboora neende Bbaraki omwaana wa Abbinoamu beemba 
olweembo luno bati: 

2Omwaami afumisibwe! Abaisiraeli bamaliirira ohulwaana; Abaandu 
beyamaanga neende esangaalo. 

3Tekeerese, eng'we abatuki! Muwuliirise, eng'we abeemirisi! Njia ohweemba, 
haandi hubbe olweembo ninyembera Nasaae wa Yisiraeli, Omwaami. 

4Ewe Omwaami, niwatula hu ngulu cha Seyiri, niwatula mu situundu sy'esyaalo 
sya Edomu, esyaalo syadengaana, haandi efula yaakwa ohutula muukulu. Eee, 
amaachi kabbwomooha aasi ohutula mu maleesi. 

5 Engulu chahinaakiriha mu moni w'Omwaami wa Sinai, mu moni w'Omwaami, 
Nasaae wa Yisiraeli. 

6Mu ndaalo cha Samiga omwaana wa Anaati, mu ndaalo cha Yaeli, enyaali 
ch'abachurusi chaakama ohuhalakanianga mu syaalo sino, haandi abachurusi 
beehoonyeraanga engira ch'emukutu. 

7Ebiko bya Yisiraeli byadoong'a nibidaangaalire, ewe Debboora; byadoong'a 
ebihaya ohwoola lu ewe weecha, weecha koti ng'ina Yisiraeli. 

8Mani ebiita byakwaao mu syaalo Abaisiraeli nibali nibedoleere banasaae 
bayaaha. Hu basaacha elifu amahumi kane (40,000) abali mu Yisiraeli, simwali 
hoomo owakiingaho engabo kata sa efumo? 

9Omwooyo kwaange kwadoong'a sa hu bahoongo b'eye lya Yisiraeli, neende hu 
baandu beyamaanga ebihaya. Omwaami afumisibwe! 

10Musilomalomeho bulai, eng'we abasolera hu suhiri charachaari, nimwihaale 
hu biseero, neende eng'we, abakeendaanga neende amakulu buli yi muchiira. 

11Tekeerese! Oluyoka lw'emikaanda kyebodoohaanie esulo ekyeemberana 
ohuyiingira hw'Omwaami, ohuyiingira hw'abaandu ba Yisiraeli! Abaandu 
b'Omwaami nibasiikuhayo ohuhuumba nibeehirira nibayiindikana ohutula mu 
biko byaabwe. 

12Yimiriramo, ewe Debboora, yimiriramo nihuwaao! Yimiriramo nihuwaao! 
Yembaanga olweembo! Yimiriramo nihuwaao! Chia emberi, ewe Bbaraki 
omwaana wa Abbinoamu, yimiriramo abawaambe bao n'obatusayo! 

13Mani abo abali abeesikwa beetusayo beecha eyiri abeemirisi baabwe; abaandu 
b'Omwaami beleeta yaali nibali abeetekefu ohulwaana. 

14Beleeta nibatula mu Efuraimu nibeehirira mu hooho, enyuma w'enono ya 
Bbenjamini neende abaandu bayo. Abahoongo b'eye nabo beehirira nibatula mu 
Makiri, abahunuufu abo nibeehirira nibatula mu Sebbuluuni. 

15Nae abeemirisi ba Yisakari beechera alala neende Debboora; eee, Yisakari 
yeecha haandi Bbaraki yesi yeecheraho, mani boombi beecha bamuloondaho 
beengirana nae mu hooho bweene. Nae enono ya Rubbeeni yakabuhanamo; 
mani byaabahaya ohuheengao bosi nibanyala ohwiicha. 

16Lwasiina beehalaka enyuma neende amakoondi? Ohutekeeresaanga sa koti lu 
baayi balaanga ebyaayo kose? Eee, enono ya Rubbeeni yakabuhanamo; mani 
bosi byaabahaya ohuheengao ohwiicha. 

17Enono ya Gaadi nayo yeehalaka sa yadoong'a ebukwe wa Yorodaani, nae 
enono ya Daani yehalaka sa yadoong'era aambi neende emeeri. Enono ya Aseri 
nayo yadoong'a sa niyamenya hu lwaasi lw'enyaanja; badoong'a sa hu sikobero 
bweene. 

18Nae abaandu ba Sebbuluuni neende Nafutaali beyaana obulamu bwaabwe 
baachia hu sipaapi sy'ebiita. 

19Hu Tanaki, hu ndulo wa ahaalo ha Megido, abatuki beeyiha beecha balwaana; 
abatuki ba Kanani balwaana; nae sibayiraho kata efeesa yoosi daawe. 



540 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

20Eng'ining'ini chalwaanira muukulu; nichakeendaanga nichihalakania ekulu, 
chalwaania Siseera. 

21Ehulukusi ya Kisoni yabeeya yaachia nabo Omwaalo kwa Kisoni 
okw'ehulukusi yeene. Ese naange njia ohuhuumba sa, ohuhuumba ninjianakana, 
neende amaani maangi! 

22Mani efaraasi chosi nichiicha nichisola, ebirekeyi byachio nibihubba embiindo 
hu loba. 

23Malaika w'Omwaami nae yaboola ati, “Ewe bwaaba Merosi,” “ewe bwaaba, 
esibwaabo sibe hu abo boosi abamenya omwo. Olwohuba haba sibeecha 
ohuhoonyaho Omwaami daawe, sibeecha koti abanamaye ohumulwaanirira 
daawe.” 

24Yaeli, omuhasi w'ehabi ohiramo mu Yisiraeli, omuhasi wa Hebberi Omukeeni 
omuhasi ohiramo ehabi mu bamenya mu mayeema. 

25Siseera yasaba amaachi, nae yaamuberesa amabeere; yamuleetera amafuta 
mu bbakuli enyirifu muno. 

26Yadiira esihoongo sy'eyeema mu muhono mulala, nae enyuundo y'omuhomi 
mu muhono kuundi; yayuunda Siseera yaamusasakula esyaanganga; 
yamudomola omutwe yaakutusira ebuleka. 

27Yehirira kaala neende amahuumbo, mani yaakwa aasi, yalaambaala mu 
makulu k'omuhasi. Mu makulu k'omuhasi hala, Siseera yeeha kaala hu 
mahuumbo kae mani yaakwa aasi; yakwa yoola hu buloba bweene, yaafwiirao. 

28Ng'ina Siseera yaleengeesera mu dirisa; yadaangaalira emukoongo w'epasya. 
Yeteeba ati, “Lwasiina leero luno esigaari syae sihiindire ohukobola?” “Esuhiri 
chae leero nga cheng'oyaniisye ohukobola?” 

29Abeecha bae bahiramo obukesi bamuteebaanga, haandi omweene 
yekobolaangamo sa amahabi neende amahabi, 

30“Mbaasa bali sa hu hukabula ebiindi bi bibapeeyere, mani baakabana, omuhasi 
mulala-mulala oba abahasi babiri-babiri, hu buli musaacha mulwaani mulala, 
engubo ch'ebbei nachio cha Siseera, emiyaadi mikohobe nakio kichiira omutuki 
muhasi.” 

31Mani abasuku bao boosi bahoya baafwa sa batyo, ewe Omwaami, nae abeecha 
bao bahoya baaduhaanga sa koti elyuuba litula! Mani omuleembe kweecha 
kwaabaao mu syaalo omwo ohumala embaka y'emyaaka amahumi kane. 

Abakayi 6 

Gidioni 

1Haandi ehabi liindi, abaandu ba Yisiraeli beemao bonoona mu moni 
w'Omwaami, mani yesi yaaleha abaandu b'obutuki bwa Midia, baabatuka 
hulw'embaka y'emyaaka kitaanu-na-kibiri. 

2Abamidia bali ab'amaani ohuhiraho Yisiraeli, mani abaandu ba Yisiraeli 
baabeekisa baachia mu ng'uungu, neende mu bituundu biindi ebyalichiingi 
eby'omuleembe mu ngulu. 

3Mani buli lu Baisiraeli bataakaanga ebirime byaabwe, Abamidia beecheraanga 
alala neende Abameleki, neende enono chiindi chomu syaalo sy'esiparara mani 
baabaseeta. 

4Beechaanga mani boombaha ekaambi hu loba ohwo, mani basihirisa ebitaake 
byoosi ohwoola hu situundu sy'esyaalo siri aambi neende Gasa. Bapeyaanga 
amakoondi koosi, eng'oombe, neende esuhiri, mani baaleha Abaisiraeli nga 
babula esiindu syoosi esy'ohwehoonyera mu bulamu. 

5Beechaanga neende ebituke byaabwe neende amayeema ebiingi biri koti esike. 
Abeene abo, kata neende engamia chaabwe byalichiingi ebiingi bitabaliha. 
Beechaanga mani banyaasa esyaalo syoosi, 

6mani Yisiraeli yiba nga siyiri neende esiindu syoosi si yahanyala ohubaholaho. 

7Mani abaandu ba Yisiraeli haandi beecha boobba wuuwi eyiri Omwaami 
abahoonye, abaonie Abamidia, 

8mani yesi haandi yaabatumira omunabbi wuundi owabaleetera emboosi yino 
yiti ohutula hu Omwaami, Nasaae wa Yisiraeli: “Ese niise owabatusa mu 
buhalaabani buwaambe mu Misiri. 

9Ndabanunula ohutula hu Bamisiri neende hu baandu babalwaanianga nimuli 
ano bweene, mu syaalo muno. Ndabeerusaanga, eng'we koti lu mwayiingiraanga 
nimuyiinduula nimwiingira mani mala mbaberesa esyaalo syali esyaabwe esyo. 

10Ese ndaboolera eng'we endi ese niise Omwaami Nasaae weeng'we, haandi 
endi eng'we mutenamiraangaho banasaae ba Abaamoori, abeene syaalo si 
mumenyeremo bulaanu. Nae eng'we haba simwambuliraho daawe.” 

11Mani malaika w'Omwaami yeemao yeecha hu lukoongo lwa Ofura, yeehala 
aasi mu siiniha sy'omutuumba okwali okwa Yoasi, omusaacha w'enono ya 
Abbieseeri. Gidioni omwaana wae yali n'ali ohuhoonjaanga engaano bweekisi 
naali mu sihunyiro sy'efini, hu Bamidia bahaye ohumubona. 

12Malaika w'Omwaami yeecha yaamubonehera ebweene eyo yaboola ati, 
“Omwaami ali naawe, ewe omusaacha mululu, haandi ow'amaani!” 

13Mani Gidioni yaamuboolera ati, “Niwahaanganya ndateebaho, ewe 
omuhuluundu, lwasiina mani bino byoosi bitweholehaaneho nikali mbwe ewe 
Omwaami oli sa naafwe? Siina syeene esyakwa hu biindu biwukisa, bi bakuuka 

yeefwe batubooleraanga, bi ewe Omwaami wabaholeraanga hale, koti lu 
wabatusa mu Misiri? Efwe siri mbwe Omwaami yamala ohututa sa mu mahono 
k'Abamidia ohutuhola koti lu badaha.” 

14Ao bulaanu Omwaami yeemao yaamulagira n'aboola ati, “Ewe mani chia 
neende amaani kao maangi ako mani onyale ohununula Yisiraeli ohutula hu 
Bamidia. Ese omweene mbao ndi ohuhutumaanga.” 

15Gidioni nae yamukobolamo ati, “Nae ewe Omwaami, ese syeeng'ene nyala 
endye ohununula Yisiraeli? Enono yaange niyo eyihiramo obukata mu nono 
yoosi eya Manaase, haandi ese niise omuhayahaya ohiramo mu nyuumba 
yeefwe.” 

16Nae Omwaami yaamukobolamo ati, “Ewe onyala sa ohusihola olwohuba ese 
syeesi njia ohuhuhoonya. Mani ochia ohusaasaka Abamidia bwaangu bweene 
koti lu bahaba nibali sa omusaacha mulala yeeng'ene.” 

17Haandi Gidioni yamukobolamo ati, “Nikali mbwe wusangaaliire, njekeseho 
esilolero esyomiisa mbwe ewe niiwe Omwaami mweene. 

18Nookanya mani, otawaao niitahuleetera esiyaanwa sy'esyohulya.” Omwaami 
yamukobolamo n'aboola ati, “Ese njia ohudoong'a sa ano ohwoola lu 
onakobola.” 

19Mani Gidioni yeengira mu nyuumba yae, yadeeha embusi njere, mani 
yehoonyera esideru sy'obusye, ohukaandamo emigaati kitabbaahirwe. 
Yaabukula enyama eyo mani yaayita mu simweero, neende omunyu mu 
nuungiro, mani yaabileetera malaika w'Omwaami oyo mu siiniha 
sy'omutuumba, mani yaamuberesa. 

20Malaika oyo yeecha yaamuboolera ati, “Mani geeng'a enyama eyo neende 
emigaati ekyo hu lwaanda luno, mani omale obichuheho omuunyu.” Gidioni 
yaahola sa atyo. 

21Mani malaika w'Omwaami oyo yaakolola omuhono kwae yadiira hu nyama, 
neende hu migaati neende obusoonjo bw'olusaala lu yali n'adiirire. Omuliro 
kwabbabbuluha nikutulira mu lwaanda olwo mani kwasaamba enyama eyo 
neende emigaati ekyo. Mani malaika niyamala atyo, yaakotao sa. 

22Gidioni yesi bulaanu ao yeemao yaamanyira elalira ati hane oyo yali 
nabereenge malaika mweene w'Omwaami, omuundu yi yali n'abweneenge, 
yalomaloma n'ateengereha ati, “Ewe Omwaami w'Obunyala bwoosi! Mbao ese 
mweene mbweene malaika wao emoni-hu-moni!” 

23Nae Omwaami haandi yaamuboolera ati, “Omuleembe kwoong'ene sa. Otatya 
daawe. Haba soochia hufwa daawe.” 

24Mani Gidioni yoombahira Omwaami alutaari abweene ao, yayilaanga, 
“Omwaami Muleembe nikwo.” (Eyisyeemere mu Ofura, esiko sy'enono ya 
Abbieseeri ohwoola buti.) 

25Mani esiro syeene esyo, Omwaami yaboolera Gidioni ati, “Ewe chia obukule 
esurusi ya lataao, haandi neende esurusi yiindi ey'emyaaka kitaanu-na-kibiri, 
mani omale okwiise alutaari ya lataao eyo eya Bbaali, wiiche oteme omaleyo 
esilolero sy'Aseri nasaae muhasi oyo, esiri endulo wayo. 

26Mala otyo mani woombahire Omwaami Nasaae wao alutaari ndai muno, hu 
sifuumi syeene esyo. Ochie obukule esurusi yiindi eyo oyisaambireho yoosi 
enaamba koti esiyaanwa, niwehoonyera esilolero sy'Asera sy'otemere 
syaawaayo esyo koti eehwi.” 

27Gidioni yabukula hu bahalaabani bae abaandu ehumi abalaamba, yaachia 
yaahola sa koti lu Omwaami yali n'amuboleere. Kata katyo yatya muno abaandu 
bomu daala lyae lyeene alala neende abaandu baandi bali nibamenya mu siko 
omwo ohumubona n'ahola atyo esideete ng'alang'ala, yahola esiholwa esyo 
esiro mu siirima. 

28Abaandu bali nibamenya mu siko omwo nibasimuha echuli nibuhyeere, 
besiinduha ohubona bati, ngaandi alutaari yali eya Bbaali, haandi esilolero syali 
esy'Aseera byoombi byali nibimalire ohulikulwa, haandi neende eng'oombe 
esurusi yohubiri yira yali niyimalire ohusaambirwa hu alutaari yali yosi 
niyimalire ohwoombahwa abweene ao. 

29Beteebanaho sa abeene-na-beene bati, “Wiina mweene oholere esiholwa 
sino?” Bemeeda ohuhemeresa ohwoola lu boola ohumanya bati hane, yali naali 
niye Gidioni omwaana wa Yoasi, owali naaholere atyo. 

30Mani baachia eyiri Yoasi, bamuboolera bati, “Ewe tusa omwaana wao 
erwaanyi eno, humwiite bulaanu buti! Alikule alutaari ya Bbaali, haandi amalire 
ohutema-tema yakwiisa esilolero sy'Asera esibeechaanga endulo wayo.” 

31Nae Yoasi yaboolera sa abaandu abo boosi abali nibamuchoomere ati, “Eng'we 
muli ohuyiinganiraanga Bbaali, kose? Muli ohumukwiraanga, kose? Mani oyo 
yeesi oli ohumuyiinganiraanga, buchia ohuhya muchuli n'amalire ohwiitwa. 
Nikali mbwe Bbaali ali nasaae niye, mani lehe omweene yelwaaneho. Ngandi 
alutaari yae niyo eyikwiisirwe aasi.” 

32Mani ohutula hu ludaalo olwo ohwemeeda mu moni, Gidioni yalaangwaanga 
sa mbwe Yerubbaali, olwohuba Yoasi yaboola ati, “Lehe Bbaali mweene 
yelwaaneho; olwohuba alutaari yakwiiswa yali niyiri eyae.” 

33Bulaanu Abamidia boosi, Abamaleki boosi, alala neende enono chiindi choosi 
echomu syaalo sy'esiparara, chehung'aania alala, mani baambuha Yorodaani, 
boombaha ekaambi mu Hooho lya Yesireeli. 

34Mwooyo w'Omwaami yeecha yaniina Gidioni, yoobba eturumbete ohulaanga 
abasaacha b'enono ya Abbieseeri ohwiicha ohumuloondaho enyuma. 

35Yatuma bawamwaanda baachia basalaanira mu situundu sy'esyaalo 
sy'ebituundu byoombi bya Manaase babalaange bosi beeche bamuloondeho 
emukoongo. Yatuma bawamwaanda baachia eyiri enono cha Aseri, Sebbuluuni, 
neende Nafutaali, mani boosi beecha bamweyambaaniaho. 

36Gidioni yaboolera Nasaae ati, “Ewe mbao oboola oti oheengereo 
ohwehoonyera ese ohuwonia Yisiraeli yoosi. 

37Esyo silai sa, mani mbano ndi ohuta obwooya bw'ekoondi buundi hooho hu 
loba yi hwobbakiraanga engaano. Nikali mbwe nibuhya echuli muchuli olume 
luchia ohuba nilwaamire hu bwooya bw'ekoondi buno bwoong'ene, nae 
nilutaamire hu loba, ao niwo yi ese njia ohumanyira elalira endi hane ewe ochia 
ohundehoonyera ohununula Yisiraeli.” 

38Mani esyo nisyo sa esyaholehana sityo. Muchuli, Gidioni yasimuha, yasiingira 
echuli muno yachia yadiinya obwooya bw'ekoondi bula yadiinyululamo olume 
luyera ohwiichusa ebbakuli enaamba ey'amaachi. 

39Bulaanu Gidioni yeemao yaboolera Nasaae ati, “Ewe otaanyoolerera daawe; 
ndeheho haandi mbooleho emboosi ndala yiti yoong'ene. Ndeheho holeho 
esiteemo siindi silala syoong'ene nindehoonyera haandi obwooya bw'ekoondi 
buno. Mani hu luno, hola obwooya buno bube obubalakafu bweene muchuli, nae 
hu loba hube nihudyeeka olume.” 

40Haandi mu siro syeene esyo, Nasaae yahola sa esiindu si Gidioni yali 
n'aboolere. Echuli nibwahya, obwooya bw'ekoondi obwo bwali nibuli 
obubalakafu bweene, nae hu loba hwali nihudyeeka-budyeeka olume. 

Abakayi 7 

Gidioni ayiingira Abamidia 

1Ludaalo luundi Gidioni neende abasaacha bae boosi basiingira echuli muno 
mani baachia boombaha ekaambi hu ndulo w'Ediba lya Harodi. Nae ekaambi 
y'Abamidia yali yiri mu hooho eliri emukulu waabwe aambi neende Esigulu sya 
Moore. 

2Omwaami yeemao yaboolera Gidioni ati, “Abasaacha ba wiichire nabo 
babitiirifu muno batahanyala ohuhoonya baanyala ohuyiingira Abamidia. 
Olwohuba baba bachia ohubaasa bati abeene nibo abanyalire ohuyiingira sa 
hulw'obuungi bwaabwe hu bwaabwe, mani bahaye ohusiima ese kata nabudiidi. 

3Ewe chia olaangirire eyiri abaandu abo oti, ‘Oyo yeesi olihoomo obuti, ahoyere 
ohukobola engo omweene, mani efwe hundoong'e nihuli hu Lugulu lwa Gileadi 

huno.’ ” Mani ao, abaandu elifu amahumi kabiri-na-chibiri (22,000) nibakobola 
engo, nae abaandu elifu ehumi (10,000) nabo nibadoong'a. 

4Haandi Omwaami yeemao yaboolera Gidioni ati, “Ewe osisiiri sa neende 
abaandu ababitiirifu obuungi. Mani babukule boosi obayire hu mwaalo, eyo niyo 
yi njia ohuhubaloboleramo haandi. Nimwoola eyo, nindahubooleraanga endi 
omuundu lebe niye oba achie nawe, oyo niye onanyalaanga ohuchia nawe. Nae 
nihuboolera endi omusaacha lebe haba s'ahoyere ohuchia nawe, oyo haba s'aba 
nanaachie nawe daawe.” 

5Gidioni yabukula abasaacha abo boosi yaachia nabo eyiri omwaalo, mani 
Omwaami yamuboolera ati, “Kabula buli oyo yeesi ohoomberera amaachi 
neende olulimi lwae koti embwa, omutuse eyiri oyo yeesi osigama hu 
mahuumbo kae mani yaang'wa-bung'wa amaangi.” 

6Abasaacha boola emia chidatu (300) boong'ene nibo abanyala ohudaulaanga 
amaachi mu mahono kaabwe hu banyala ohuhoomberera neende olulimi; nae 
abadoong'ereo boosi basigamaanga sa hu mahuumbo kaabwe, hu bang'we 
amaachi maangi. 

7Omwaami yeemao yaboolera Gidioni ati, “Ese njia ohuhuwonia, mani nyale 
ohuhuhoonya oyiingire Abamidia nindehoonyera abasaacha bano emia chidatu 
(300) boong'ene abahombereere amaachi neende enimi chaabwe sa koti 
embwa. Mani boolera abasaacha baandi badoong'ereo boosi ohukobola engo.” 

8Gidioni yaseebula Abaisiraeli boosi badoong'ereo baakobolayo engo, 
ohutusaho emia chidatu (300) bala, ni abadoong'a alala neende ebilwaaniso 
byaabwe byoosi haandi alala neende eturumbete cheene. Ekaambi y'Abamidia 
nayo yali aasi waabwe, niyiri mu hooho sa. 

9Mani esiro syeene esyo, Omwaami yeemao yalagira Gidioni ati, “Ewe siingira 
oseete ekaambi eyo; Njia ohuhoonya oyiyiingire. 

10Nae nooba notiire ohuseeta, chia sa eyiri ekaambi eyo, ewe omweene neende 
Puura, omuhalaabani wao oyo. 

11Muchia ohunyala ohutekeeresa muwulire ebyo byoosi bi bali ohuteesa, hu 
mani onyoole obwomiifu bw'ohuseeta.” Gidioni alala neende Puura 
omuhalaabani wae beehirira baachia boola hu lwaaho bweene lw'ekaambi 
y'omusuku eyo. 

12Mani Abamidia, Abamaleki, alala neende abasaacha b'enono chomu siparara, 
bali nibaandakalaale mu hooho nibali koti eyiicho ly'esike, haandi bali neende 
engamia enyiingi chiri koti emoni ch'omusenye kuli hu lwaasi lw'enyaanja. 

13Gidioni niyoolayo, yawulira omusaacha wuundi n'akaniaayiraanga owaasye 
esilooto si yali nalootere. Yali n'aboolaanga ati, “Ese ndootere endi omugaati 
mulala kw'obusye bwa ‘amabere masuungu,’ kuserengeete sa nikwiicha mu 

kaambi yeefwe yino, nikutwooma eyeema. Eyeema elyo lyaakwa mani 
lyalambaala aasi hu buloba.” 

14Owaasye oyo nae naamukobolamo ati, “Olwo mbaasa sa bulai bweene endi lu 
beere olugaanga lw'Omuisiraeli lweene, Gidioni omwaana wa Yoasi! Sisinyala 
ohuba nisyeekesa esiindu siindi daawe! Mbao Nasaae amalire ohumuberesa 
amaani ohuyiingira Midia yoosi, alala neende eye lyeefwe lyoosi!” 

15Gidioni niyawuliraho atyo, esilooto sy'omusaacha oyo, neende koti 
amahuluundu kasyo kali, yakwa hu mahuumbo mani niyeenamira Omwaami 
abweene ao. Mani yaatula ao, yaakobolayo engo mu kaambi y'Abaisiraeli 
yaamala yaboola ati, “Eng'we siingire! Omwaami nguno ali ohubaberesa ehabi 
ohuyiingira eye ly'Abamidia!” 

16Yeecha yaabukula abasaacha bae emia chidatu (300) abo boosi yabakabulamo 
emikaanda kidatu mani naakaba buli muundu eturumbete ndala-ndala, neende 
enjaagi yirimo emuli ch'omuliro. 

17Yeemao yaababoolera ati, “Ese ninjola sa endi hu lwaaho lw'ekaambi, eng'we 
muundewunjaanga bulai mani muholaanga sa buli siindu si mba niihola. 

18Mani omukaanda kwaange neende ese mweene ni huubba eturumbete, mani 
mwesi muba muchia ohuchaaka ohuubba echeeng'we nimweebodoohaanie 
ekaambi mani nimwehuuma muti, ‘Hulw'Omwaami neende hulwa Gidioni!’ ” 

19Bulaanu, Gidioni alala neende abasaacha bae bala emia ndala beecha boola hu 
lwaaho bweene lw'ekaambi obwiire nibuli aambi ohwoola esiro akatikaati, 
omuliindi niyahamala ohukaluuhanisibwa. Mani beyiinga ohuubba eturumbete 
chaabwe, haandi nibaatirao enjaagi chaabwe chi bali nibakiingire, 

20nae emikaanda kiindi kibiri kira kyosi nikiicha nikihola nasilala koti bano bali 
nibaholere. Boosi bulaanu nibeecha nibadiirira emuli chaabwe echio mu mihono 
mikaada, nae eturumbete nichiba mu mihono miluungi, mani nibeecha ni 
bahuuma bati, “Era mbao, olugaanga lw'Omwaami, neende olugaanga lwa 
Gidioni!” 

21Buli muundu yeema sa abuundu yi yalichiingi nibebodoohaanie ekaambi, nae 
eye lyoosi ely'omusuku niliiruha niliwaao nilyuubba wuuwi. 

22Mani abasaacha ba Gidioni nibali nibobbaanga eturumbete chaabwe, 
Omwaami nae yahola abalwaani basuku abo baseetana abeene-na-abeene 
neende engaanga. Beeruha nibachoomere Saretaani, ohwoola hu Bbeeti Siita, 
haandi ohwoola hu siko sya Abbeli-Mehola aambi neende Tabbati. 

23Bulaanu abasaacha ohutula mu nono cha Nafutaali, Aseri, neende ebituundu 
byoombi ebya Manaase beemao balaangwa baalobolwamo mani baloonda 
embiro hu Bamidia. 

24Gidioni mweene yesi yatuma bawamwaanda bae baachia mani basalaanira mu 
syaalo sy'ebigulu-gulu sya Efuraimu ohulangaanga abaandu nibababooleraanga 
bati, “Eng'we mutule mwiihirire mwiiche mulwaanie Abamidia. Mwiikalire 
Omwaalo kwa Yorodaani kwoosi, neende emyaalo midiidi-diidi ohwoola hu 
Bbeetibbaara, mukaire Abamidia ohukyaambuha!” Abaandu ba Efuraimu 
baabalaanga baababuusa alala, mani beekalira Omwaalo kwa Yorodaani, alala 
neende emyaalo midiidi-diidi kiindi kyoosi ohwoola hu Bbeetibbaara. 

25Baanyala ohuwaamba abaami Bamidia babiri, Orebbu neende Seebbu; beetera 
Orebbu hu Lwaanda lwa Orebbu, nae Seebbu bamwiitira hu Esihunyiro Sy'Efiini 
sya Seebbu. Bemeeda sa ohwoonga hu Bamidia nae abaandi nabo nibakiinga 
nibaleeta emitwe kya baabwe Orebbu neende Seebbu eyiri Gidioni, owali 
bulaanu naali ebukwe wa Yorodaani. 

Abakayi 8 

Ohuyiingirwa hw'Abamidia humaliirihayo 

1Bulaanu abaandu ba Efuraimu beemao baboolera Gidioni bati, “Lwasiina ewe 
haba siwatulaangaho niwali n'ochia ohulwaania Abamidia? Lwasiina watuyira 
otyo?” Bekanyiirisa neende etima muno hu mboosi yino. 

2Nae yaababoolera ati, “Ese esiindu si ndali niinyala ohuhola syali esidiidi muno 
n'okeraania neende bi eng'we mwahola mweesi. Kata sa ebiindu bihiramo 
obudiidi bi baandu ba Efuraimu eng'we mwahola, bihirira elalira eyale muno 
ebiindu bi nono yaange yoosi yahola. 

3Kata neende nibiri mbwe ohubitira mu bunyala bwa Nasaae, eng'we mwanyala 
ohwiita abaami babiri ab'Abamidia, aba Orebbu neende Sebbu. Naange siina 
syeene esihoongo si holere esihiraho hu esyo n'obikeraania?” Mani niyamala 
ohuboola atyo, etima lulu lyabawuchuluhaho, mani baakama ohunyoolera 
muno. 

4Nae esiha syeene esyo, Gidioni alala neende abasaacha bae bala emia chidatu 
(300) enaamba, bali nibamalire ohwiicha ohwoola hu Mwaalo kwa Yorodaani, 
haandi nibamalire ohukwaambuha. Bali nibajoong'ere muno, nae bali 
nibasyoongere sa hu basuku baabwe abo. 

5Niboola mu Sukoti, Gidioni yaboolera abasaacha bomu siko omwo ati, 
“Nimufukiriira, mu bereseho abasaacha baange bano emigaati balyeeho. 
Bajoong'ere muno, nae ese syongere sa hu Sebba neende Salimuuna, abatuki ba 
Abamidia.” 

6Nae abeemirisi ba Sukoti baboola bati, “Siina syeene esikera efwe hwaaberesa 
eye lyao esyohulya syoosi? Ewe mbao kata otaanyalaho ohuwaambaho Sebba 
neende Salimuuna kata nabudiidi.” 

7Gidioni nae yabakobolamo ati, “Byoosi bilai sa! Mani Omwaami nanamala 
ohuumberesa Sebba neende Salimuuna boombi mu mahono kaange, njia 
ohukobola ano mani mbaalise mbahubbe embooko haandi mbanaale esaala 
ch'amawa neende amakaha ebitula mu syaalo sy'esiparara esyo!” 

8Gidioni yemeeda ohuchia mu moni ohwoola lu yoola mu Penueli haandi 
yaasaba atyo abaandu b'ebweene eyo, nae haandi abaandu ba Penueli abo bosi 
baakobolamo sa koti lu baandu ba Sukooti bosi bakobolamo. 

9Mani haandi yesi yaabakobolamo n'aboola ati, “Ese manyire endi njia ohunyala 
ohukobola ni ndi omulamu abweene, mani niinjia ohuhola endyo, njia ohulikula 
omunara kweeng'we kuno kuweere aasi!” 

10Hane, Sebba neende Salimuuna bali nibali mu Karikoori alala neende amaye 
kaabwe. Hu ye ly'abaandu bomu siparara lyoosi, abasaacha elifu ehumi neende 
chitaanu (15,000) boong'ene nibo abali nibadoong'ereo abalamu; abanamaye 
elifu emia ndala neende amahumi kabiri (120,000), bali nibamalire ohwiitwa. 

11Gidioni bulaanu yaloondera hu ngira yiri hu ndulo w'esyaalo sy'esiparara, 
ebukwe wa Nobba neende Yogibbeeha, mani yaseeta eye elyo lyoosi alala 
masiindusa. 

12Abatuki babiri bala ab'Abamidia, Sebba neende Salimuuna, beecha baanyala 
ohwiiruha bawaao, nae kata katyo Gidioni yabaloondaho sa, ohwoola lu 
yabakaana mani yabaamba, yaakera eye elyo lyoosi lyakwaamo oluteengo. 

13Gidioni niyali naakobola naatula mu biita, naabitira hu ngira ya Obubitiro bwa 
Hereesi, 

14haandi yaamba omwaana muraaga ohutula mu Sukooti, mani yamwiihasa aasi 
yachaaka ohumuhemeresa. Omusyaani muraaga oyo nae yaandiikira sa Gidioni 
ameeta amahumi kataanu-na-kabiri neende kataanu-na-kabiri ak'abasaacha 
bahunuufu abali nibamenya mu Sukooti. 

15Mani Gidioni yeemao yaachia eyiri abasaacha ba Sukooti, yaboola ati, “Mani 
eng'we mwiichulisa bulai bweene koti lu mwahaya ohuhoonyaho? Mwaboola 
muti mbwe eng'we haba simunyala mwaaberesa abasaacha baange bali 
nibajoong'ere muno ebyohulya baalya, mbwe olwohuba ndali nitaanyala 
ohuwaamba Sebba neende Salimuuna. Eee, mbano bulaanu bali ano!” 

16Yatusayo esaala ch'amawa neende amakaha ohutula mu syaalo sy'esiparara 
esyo, mani n'achaaka ohuchehoonyera ohusaandya abeemirisi ba Sukooti. 

17Haandi yaalikula omunara kwali mu Penueli kwosi kwaweera aasi, mani 
yaamala yeeta abasaacha bomu siko omwo boosi. 

18Bulaanu haandi, Gidioni yeemao yaateeba Sebba neende Salimuuna ati, 
“Abasaacha ba mweetera mu Taboori bali yeena?” Nabo bamukobolamo bati, 

“Bali sa nibafwaanana neende ewe, buli otula hu nibo yali ni yanyirira koti 
omwaana w'omutuki.” 

19Gidioni nae yaboola ati, “Ngandi abo boosi bali bamwaanama, abaana ba 
maama mweene. Mani ndi ohweeyama endi, muba nimutabeeta, ese syeesi haba 
siimba niinjia ohubeeta daawe.” 

20Bulaanu yaboolera Yeteeri, omwaana wae muhuluundu ati, “Ewe, chia mu 
moni, mubeete-bwiita!” Nae omwaana wae oyo yaahaya ohusoolayo olugaanga 
lwae. Yakanaakana hoomo, olwohuba yali n'asisiiri omwaana muyeere sa. 

21Sebba neende Salimuuna abeene baboolera Gidioni bati, “Ewe omweene yicha 
sa, ewe omweene niiwe oba otwiite sa. Sibukulaanga omuundu musaacha 
ohuhola omulimo kw'esisaacha.” Gidioni yabeeta, yaamala yaabukula 
ebyesyaayo byali nibyasyaaywa mu makosi k'engamia chaabwe. 

22Esyo nisyawa sityo, Abaisiraeli baboolera Gidioni bati, “Ngandi ewe niiwe oba 
obe omutuki weefwe, ewe alala neende abeechuhulu bao abaliicha enyuma wao. 
Olwohuba onyalire ohutuwonia Abamidia.” 

23Gidioni nae yaabakobolamo ati, “Ese haba siniise ochia ohuba omutuki 
weeng'we daawe, kata sa omwaana waange yeesi. Omwaami niye ochia ohuba 
omutuki weeng'we yeeng'ene.” 

24Haandi yemeeda ohulomaloma n'aboola ati, “Eng'we muleheho mbeteebeho 
esiindu silala syoong'ene.” Buli mulala hweeng'we yamberese ebitaadi bi 
yabukula. (Abamidia bano, koti sa abaandu b'esiparara baandi, befwaalaanga 
ebitaadi by'esaabbu.) 

25Nae abaandu abo bamukobolamo bati, “Efwe huchia ohusangaala muno 
ohubihuberesa ngandi.” Beecha babaambula engubo, mani buli muundu yeesi 
yatechaanga hu bweene ohwo ebitaadi bi yalichiingi n'abukuule. 

26Mani ebitaadi by'esaabbu bi Gidioni yanyoola byali nibiri neende obusito 
buhira ekiloguraamu amahumi kabiri, nae haandi bino byali n'otateereho 
ebyesyaayo biindi koti ebyomu makosi, ebyomu mahono, engubo chifwaana 
koti sambaraao chi batuki ba Midia befwaalaanga, kata neende n'otateereho 
ebyomu makosi k'engamia chaabwe. 

27Gidioni yahola esiloongaloongwe sy'esaabbu, mani naasita mu Ofura, esiko 
syae syeengo. Abaisiraeli boosi beeruha Nasaae mani bachia beenamira 
esiloongaloongwe esyo. Esiholwa sino syeemao hane syaaba sa koti olukiriikiri 
lwa Gidioni neende ab'enyuumba yae boosi. 

28Midia syayiingirwa neende Abaisiraeli mani syaakama ohubeechaanga 
esitiisa-tiisa Yisiraeli haandi. Esyaalo syeemao bulaanu syabaamo omuleembe 
ohumala emyaaka amahumi kane amalaamba, ohwoola lu Gidioni yoola yaafwa. 

Ohufwa hwa Gidioni 

29Bulaanu, Gidioni yeemao yaakobola engo wae, mani yaamenya ebweene eyo. 

30Yali neende abasyaani amahumi kataanu-na-kabiri, olwohuba yali neende 
abahasi baangi muno. 

31Haandi yali neende omuhasi w'erwaanyi wuundi owali niyamenya mu 
Sekemu; owamwiibulira omwaana, yi yaakuliha ati Abbimeleki. 

32Gidioni wuno, omwaana wa Yoasi yaafwa naali neende emyaaka miingi muno 
eky'obuhuluundu, mani yasiihwa mu ng'ani ya Yoasi laatang'ene, mu Ofura, 
esiko sy'enono ya Abbieseeri. 

33Haandi luunyuma lw'ohufwa hwa Gidioni, abaandu ba Yisiraeli beemao 
baahaya ohweesikaanga Nasaae, mani haandi bachaaka ohwiinamiraanga ba 
Bbaali. Boola ohweholera Bbaali w'Endagaano ohuba nasaae waabwe, 

34mani baalehera elalira ohuhalaabaniraanga Omwaami wali Nasaae wabwe, 
owali ni yabawonia abasuku baangi muno boosi, abali nibabebodoohania. 

35Kata haba si basiimaho kata nabudiidi edaala lya Gidioni, hulw'ebiindu bilai 
byoosi bi yali niyaholera Yisiraeli. 

Abakayi 9 

Abbimeleki 

1Abbimeleki omwaana wa Gidioni yachia mu siko sya Sekemu, yi beeho ba ng'ina 
boosi bali nibamenya, mani yaababoolera 

2bateebeho abasaacha bali mu Sekemu bati, “Eng'we siina syeene simwahahirire 
ohudaha? Ohubona muti abaana ba Gidioni boosi amahumi kataanu-na-kabiri 
ohubatuka, kose mulala yeeng'ene niye oba abatuke? Nae mwiichulisaanga 
muti, Abbimeleki niye amabaanga keeng'we keene haandi omubiri kweeng'we 
kweene.” 

3Abeeho ba ng'ina abo bosi bamuboolera neende abasaacha ba Sekemu ebidiira 
hu mboosi yino, mani abasaacha ba Sekemu nibeemao nibaheengao ohuloonda 
hu Abbimeleki olwohuba yali naali niye omwiiho waabwe mweene. 

4Abasaacha bano beecha baamuberesa ebituundu by'efeesa amahumi kataanu-
na-kabiri ohutula mu nyuumba ya nasaae Bbaali w'Endagaano, mani 
yehoonyera eseende chino ohupaangisa omukaanda kw'abaandu b'esimyeeni 
neende amawuundu ohuchia nae. 

5Bulaanu yaachia ena nyuumba ya laatang'ene eyiri Ofura, mani niyoola 
ebweene eyo, yeetera aakulu w'ekina lala lyoong'ene bamwaanang'ina abo 
amahumi kataanu-na-kabiri boosi, abali abaana ba Gidioni. Nae Yotamu, 
omwaana wa Gidioni owali naahiramo obuyere, yeekisa mani yawona ohwiitwa. 

6Abasaacha ba Sekemu neende Bbetimiilo bosi basiingira bebuusa alala baachia 
ena mutuumba mwoolerefu okwali nikuli mu Sekemu, mani nibeehasira 
abweene ao Abbimeleki ohuba omutuki. 

7Yonatani niyawulira atyo, yachia yeema aakulu w'Olugulu lwa Gerisimu 
yabehuuma n'aboola ati, “Eng'we muutekeereseho, eng'we abasaacha ba 
Sekemu, awuundi Nasaae anyala yaabawuliraho!” 

8Olwoola, emisaala kyeecha kyaadaha ohwedoolera omutuki wakyo. Kyeecha 
kyaboolera omuseituuni kiti, “Ewe kanya mani obe omutuki weefwe.” 

9Omusaala museituuni okwo nakwo kwaakobolamo kuti, Ese hu nyemeo nyale 
ohubatuka, bichia ohunjiika njakame ohutusaanga amafuta kaange, 
akehoonyerwaanga ohuta oluyaali mu banasaae baandi neende abaandu. 

10Bulaanu emisaala kyeemao kyaboolera omusaala mutuli kiti, “Ewe yicha obe 
omutuki weefwe.” 

11Nae omutuli okwo kwaakobolamo kuti, “Ese hu nyemeo nyale ohubatuka, 
bichia ohunjiika njakame ohwamaanga ebyaamo byaange bilai binyunyuula 
bino.” 

12Bulaanu emisaala kyeecha kyaachia eyiri omusabbiibbu kyakuboolera kiti, 
“Ewe yicha obe omutuki weefwe.” 

13Nae omusabbiibbu kwosi kwakikobolamo kuti, “Ese hu nyemeo nyale 
ohubatuka, bichia ohunjiika njakame ohuholaanga efiini yaange yino, 
eyikeraanga banasaae neende abaandu nibasangaala.” 

14Bulaanu emisaala ekyo kyoosi kyeemao kyaachia eyiri omusaala kw'oryaang'i 
okw'amawa mani nikiboola kuti, “Ewe yicha obe omutuki weefwe.” 

15Nae omusaala kw'oryaang'i kwaakikobolamo kuti, “Nikali mbwe ni 
obwadyeeri mbwe eng'we mudahira elalira ohuuhola mbe omutuki weeng'we, 
mani mweesi mwiiche mweeyikame omubasu mu siiniha syaange sino. 
N'otahola otyo, omuliro kuchia ohubbabuluha nikutula mu masaga kaange 
k'amawa kano kusaambe emituumba kya Lebbanooni.” 

16“Bulaanu buti,” Yotaamu yemeeda ohulomaloma n'aboola ati, “eng'we mwali 
sa nimuholera mubwadyeeri bweene, nimwali nimwiihasa Abbimeleki ohuba 
omutuki? Eng'we mwali nimwiisa oluyaali mu biindu bi Gidioni yeechulisa, mani 
mwoola ohuyira edaala lyae bulai, koti lu biholwa byae byali nibihoyera? 

17Mwiichulise muti laata yaange mweene yesi yabalwaanira. Yayaanayo 
obulamu bwae hu yaanyala ohubawonia ohutula hu Bamidia. 

18Nae eng'we mbano endaalo chino mbao mumalire ohukaluuhana hu daala lya 
laata. Mwiichire mweetera abaana bae boosi, abasaacha bahuluundu amahumi 
kataanu-na-kabiri, hu kina lala liti, haandi olwohuba sa mbwe Abbimeleki, 



552 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

omwaana wae yi yanyoola mu muhalaabani wae muhasi, oli omwiiho 
hweeng'we, mani sakira munyalire sa ohumuhola ohuba omutuki wa Sekemu. 

19Bulaanu, nikali mbwe esiindu simuholere Gidioni neende edaala lyae 
olwaalero luno nisiri esyadyeeri haandi esihoyera syeene, mani eng'we 
musangaalire Abbimeleki mani yesi ahoya yesi yabasangaalira atyo. 

20Nae nikataali katyo, omuliro kuhoya kwatubuha nikutula mu Abbimeleki mani 
nikuchia nikusaamba abasaacha ba Sekemu neende Bbetimiilo boosi. Omuliro 
kuhoya kwatubuha nikutula mu basaacha ba Sekemu neende Bbetimiilo mani 
kwaachia kwasaamba Abbimeleki yaaya yaawa.” 

21Olwohuba yesi yali n'atiire Abbimeleki mwaanang'ina, Yonatamu yeecha 
yeeruha yawaao yaachia yaamenya Bbeeri. 

22Abbimeleki yatuka Yisiraeli hulw'embaka y'emyaaka kidatu kyoong'ene. 

23Mani Nasaae yaahola Abbimeleki, alala neende abasaacha ba Sekemu 
bachaaka ohuyiimana abeene-na-beene, mani baahayana neende Abbimeleki. 

24Sino syaholehana sityo, hu bulaanu Abbimeleki, alala neende abasaacha ba 
Sekemu, abamuchuuba ohwiita abaana ba Gidioni amahumi kataanu-na-kabiri 
amalaamba, banyale ohutuunga obutemo bwaabwe obwo. 

25Mani abasaacha ba Sekemu beecha baateka abasaacha ohweboonderera 
Abbimeleki aakulu w'engulu, mani baanyala ohuyaayanga buli muundu yeesi 
owabitaanga hu ngira yaabwe eyo. Abbimeleki yeecha yaboolerwa ebidiira hu 
bino byoosi. 

26Gaali omwaana wa Ebbedi yamala yeecha mu Sekemu, alala neende 
bamwaanang'ina, abasaacha ba Sekemu baamutaamo obweesikwa bwaabwe. 

27Boosi batula erwaanyi baachia mu ndaalo ch'ebyaamo chaabwe, mani 
baanoka emisabbiibbu mani nibakihunyamo efiini, mani nibahola esidyaalo. 
Beengira mu nyuumba ya nasaae wabwe, mani baang'weera mu bweene omwo, 
haandi baaliira mu bweene omwo nibakachulira hu Abbimeleki. 

28Gaali bulaanu yeemao yaboola ati, “Efwe abasaacha ba Sekemu huli abasaacha 
ba mbya siina? Lwasiina hwafukiirira sa ohuhalaabaniraanga Abbimeleki? 
Abbimeleki mweene wuno nae chana niye naanu? Omusyaani sa wa Gidioni 
wuno! Mani Sebbuuli yeesi yaafukiirira ohulagirwaanga nae, nae efwe siina 
syeene esikera ni humuhalaabaniraanga sa?” Mwahahoyere mwesaanga 
oluyaali mu Hamoori kuuka yeeng'we yeeng'ene, olwohuba oyo niye 
owatoongola enono yeeng'we yino! 

29Mani mba mbwe ni niise omwiimirisi w'abaandu bano, mba ndamala 
ohumalao Abbimeleki hale bweene! Mba ndahamuboleere sa endi, “Ewe meeda 
amaani mu eye lyao lino, mani otule erwaanyi olwaane!” 

30Sebbuuli, omwimirisi w'esiko esyo, yeemao yanyoolera muno niyawulira bi 
Gaali yali n'aboolere. 

31Yeemao yaatuma bawamwaanda ohuchia eyiri Abbimeleki mu Aruma; 
ohuchia ohuboola bati, “Gaali, omwaana wa Ebbedi alala neende 
bamwaanang'ina mbano beechere mu Sekemu, mani haba sibachia ohuhukanya 
ewe wiiche wiingire mu siko muno daawe. 

32Bulaanu ewe alala neende abasaacha bao mweesi, muhoyere ohukeenda esiro 
mweecha mweekisa mu mikuunda. 

33Siingire muchuli echuli, elyuuba nilitula, mani museete esiko sino masiindusa. 
Mani ao, Gaali alala neende abasaacha bae nibanaba nibatulayo ohubachooma, 
musiingire mweesi mani mubahubbire elalira neende buli siindu syoosi si 
munaba nimuli nasyo!” 

34Abbimeleki alala neende abasaacha bae boosi baaholera hu endekeha yaabwe 
eyo esiro, mani beekisa erwaanyi wa Sekemu mu mikaanda kine. 

35Abbimeleki neende abasaacha bae nibeecha baabona Gaali naatula erwaanyi, 
niyeecha niyeema mu siruwa sy'esiko esyo, basiingiraniramo mani beekisula 
ohutula mu bituundu bi bali nibeekisiremo. 

36Gaali mani niyababona yaboolera Sebbuuli ati, “Ewe lingaalaho obone! Aliwo 
abasaacha abali ohwihirira nibeechera eno nibatulira aakulu w'engulu chira!” 
Sebbuuli nae yakobolamo ati, “Abo haba si basaacha nibo daawe.” Haandi 
yameedaho ati, “Ebyo biiniha sa nibyo ebiri hu ngulu.” 

37Haandi Gaali yaloondamo ohuboola ati, “Ewe lingaalaho obone! Aliwo 
abaandu bali ohwiihirira hu lwaanda lw'olugulu, nae haandi omukaanda mulala 
nakwo ohwiichira hu ngira yitulira ena mutuumba okwa abalakusi!” 

38Bulaanu Sebbuuli yamuboolera ati, “Ewe, ohwefumia hwao huungi ohwo huli 
yeena bulaanu? Ewe niiwe omweene owatebereenge esifune syeene sikera efwe 
nihwewaayo ohuhalaabaniraanga omusaacha wuno Abbimeleki. Bano nibo 
abasaacha ba wacheherereenge. Tula bulaanu ochie obalwaanie.” 

39Gaali yemirira abasaacha ba Sekemu mani baatula baachia balwaania 
Abbimeleki. 

40Abbimeleki niye owataangira ohuchooma Gaali, Gaali yeruha. Abaandu 
abaangi muno banyaaliha, ohwoola hu siruwa sy'esiko bweene. 

41Abbimeleki bulaanu yeecha yaamenya mu Aruma, nae Sebbuuli yeerusa Gaali 
alala neende bamwaanang'ina boosi baatula mu Sekemu, mani byaabahaya 
ohumenyaho mu bweene omwo. 

42Oludaalo lwaloondaho, Abbimeleki yafuumbula yamanya ati hane abaandu ba 
Sekemu bali ni batekehaanga ohutula erwaanyi ohuchia mu mikuunda, 



554 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

43mani yabukula abasaacha bae, yaabakabulamo emikaanda kidatu emilaamba, 
baachia beekisa mu mikuunda omwo, baliindirira sa. Mani niyabonaho abaandu 
nibali ohutulaanga erwaanyi w'esiko esyo, yaakisuha yi yali niyeekisire mani 
yachaakaniramo ohubeeta. 

44Nae Abbimeleki neende omukaanda kwae bayuyuuhana ohuchia mu moni 
ohuliinda esiruwa siingira mu siko, emikaanda kibiri kiindi kira kyali nakyo 
nikiseeta abaandu bali nibali mu mikuunda, mani nibabeeta boosi pe. 

45Ohulwaana ohwo hwachiiririra ohumalaho oludaalo olwo lwoosi. Abbimeleki 
yaanyala ohuwaamba esiko esyo, yeta abaandu bali nibasimenyamo, yaasilikula 
syaweera aasi, mani yabwiiha hu loba neende omuunyu muhaya. 

46Mani abasaacha bali abahoongo mu lukoba lwa Sekemu nibawulira hu sino, 
beecha beeruha baachia bakoonya obweyikamo mu buliindi bw'amaani 
bw'enyuumba ya nasaae Bbaali w'Endagaano. 

47Abbimeleki haandi yaboolerwa ati abaandu abo bali nibebuusiire omwo, 

48yaniina yaachia hu Lugulu lwa Salimoni alala neende abasaacha bae. Niyoola 
eyo, yabukula eyaywa, naatema omusi mulala okw'omusaala, mani naamala 
nakwedwiiha hu beka lyae. Yeecha bulaanu yaboolera abasaacha bae abo bosi 
baanguyeho bachie bahole koti lu mweene yali naaholere. 

49Mani ao, buli muundu yasiingiraniramo, yaachia naatema omusi kw'omusaala 
mulala-mulala; mani nibamala boosi nibaloonda hu Abbimeleki, mani nibachia 
nibabuusa alala oluhanya lw'ehwi hu buliindi bw'amaani obwo. Bulaanu 
balutubulaho omuliro, abaandu boosi nibali mukati, mani abaandu boosi 
ab'omulukoba omwo baafwa boosi, aambi abasaacha neende abahasi elifu ndala 
(1,000) enaamba. 

50Bulaanu Abbimeleki yatula ao, yaachia mu Tebbeesi, yaamala 
yasyebodoohania, mani yaasiwaamba. 

51Eyo yaliyo niyiriyo omunara kw'amaani muno, mani buli musaacha, kata sa 
omuhasi yeesi owalichiingi mu siko omwo, haandi n'oyirira alala neende 
abeemirisi boosi, beeruhiraanga hu bweene ohwo. Beikaliraanga mu bweene 
omwo mani bamala baniina aakulu bachia hu sirama bweene. 

52Abbimeleki niyeecha ohuseeta omunara okwo, yachia mu mulyaango kwakwo 
okwo, ati atubule omuliro hu munara okwo. 

53Nae omuhasi yeecha yasukuma olukina olulaamba nilwiihira hu mutwe kwae, 
mani nilunyoonyobola esyaanganga syae. 

54Yaanguyaho yalaangaa omusaacha muraaga wali namukingiire ebilwaaniso 
byae, mani n'amuboolera ati, “Ewe yaanguyaho mani osoboleyo olugaanga lwao 

olwo omale wuunjite.” Omusaacha muraaga oyo yeecha yaamubisamo 
olugaanga olwo yafwirao. 

55Abaisiraeli beecha baabona bati hane Abbimeleki amalire ohufwa, boosi 
batula sa ao, mani baakobolayo engo waabwe. 

56Mani bityo, nilwo lu Nasaae yanyala ohutuunga Abbimeleki hulw'obutemo bu 
yahola hu laatang'ene koti lu yeeta bamwaanang'ina amahumi kataanu-na-
kabiri. 

57Nasaae haandi yahola abasaacha ba Sekemu basaanda hulw'obubi bwaabwe 
obwo, koti sa lu Yotamu, omwaana wa Gidioni, yaboola ati abo bachia ohuba 
ludaalo lu babebwaabira. 

Abakayi 10 

Toola 

1Luunyuma lw'ohufwa hw'Abbimeleki, Toola omwaana wa Puwa, haandi 
omwiichuhulu wa Doodo, yatulayo yaachia yaanunula Yisiraeli. Yali naatula hu 
nono ya Yisakari, mani yali niyamenya mu Samiri mu syaalo sy'ebigulu-gulu 
esya Efuraimu. 

2Yanyala ohuba omutuki wa Yisiraeli hu mbaka y'emyaaka amahumi kabiri 
neende kidatu. Yafwa, mani yasiihwa mu Samiri. 

Yairi 

3Toola niyatulayo, Yairi niye oweechao naatula mu Gileadi. Yeemao yaanyala 
ohwiimirira Yisiraeli ohumala emyaaka amahumi kabiri neende kibiri. 

4Wuno yali neende abasyaani amahumi kadatu abakeenderaanga hu suhiri 
amahumi kadatu. Bano boosi banyala ohuba neende ebiko bihunuufu byosi 
amahumi kadatu mu syaalo sya Gileadi, ebisiilaangwa ohwoola leero mbwe 
engoongo cha Yairi. 

5Yairi wuno yesi yaafwa, mani yaasiihwa mu Kamoni. 

Yefuta 

6Haandi ehabi liindi, Yisiraeli yeemao yonoonera Omwaami, niyibitira mu 
hwiinamiraanga ba Bbaali neende ba Asitarooti, haandi neende banasaae ba 
Siria, aba Sidoni, aba Moabbu, Abaamooni, haandi neende Abafilisiti. Beecha 
baajwaang'a Omwaami, mani baakama ohumwiinamiraanga. 

7Mani Omwaami yesi yanyoolerera Abaisiraeli abo, mani yaaleha Abafilisiti 
neende Abaamooni baabayiingira. 

8Mani hulw'embaka y'emyaaka ehumi neende kitaanu-na-kidatu, abo banyala 
ohufwiinyirira haandi neende ohusandyaanga Abaisiraeli boosi abali 

nibamenya mu syaalo sy'Abaamoori ebukwe w'Omwaalo kwa Yorodaani mu 
Gileadi. 

9Abaamooni kata haandi bosi beemao baanyala ohwaambuhaanga Yorodaani 
nibachichaanga ohulwaania enono cha Yuda, Bbenjamini, kata sa neende 
Efuraimu. Yisiraeli yaaba mu sibeera siingi muno. 

10Mani ao, Abaisiraeli haandi beecha baanyala ohuubbira Omwaami wuuwi 
nibaboola bati, “Efwe abeene niifwe abonoona mu moni wao, olwohuba niifwe 
abahutulaho, ewe Nasaae weefwe, mani hwaachia hweenamiraanga ba Bbaali.” 

11Nae Omwaami yabakobolamo ati: “Abamisiri, Abaamoori, Abaamooni, 
Abafilisiti, 

12Abasidoni Abamaleki, neende Abaamooni, boosi beechaanga boola 
ohubafwiinyiriraanga hale, mani eng'we ni mwichaanga ni muundiriraanga. 
Mani ese ndahayaho ohubawoniaanga mbatusa hu beene abo? 

13Nae kata katyo, eng'we abeene niing'we abandulaangaho, muuchaaka 
ohwiinamiraanga banasaae baandi, mani ese leero luno, haba siinjia ohukanya 
ohubanunula haandi daawe. 

14Eng'we muchie sa mulirire banasaae ba mwedoolera abeene abo. Lehe abeene 
abo babanunuleenge buli lu munakwiichaanga mu bidinyu byoosi.” 

15Nae abaandu ba Yisiraeli mani beemao baboolera Omwaami bati, “Efwe 
abeene niifwe abonoona. Ewe onyala ohutuhola esiindu syoosi sy'oba n'odaha, 
nae kanya, otuwonie haandi luno.” 

16Mani beetusamo banasaae baabwe bakeni abo, mani bachaaka 
ohwiinamiraanga Omwaami; mani yesi yachuunwa muno neende esibeera sya 
Yisiraeli. 

17Bulaanu eye ly'Abaamooni lyeetekeha ohulwaana ebiita, mani niliicha ni 
lyoombaha ekaambi mu Gileadi. Abaandu ba Yisiraeli bosi beemao beebuusa 
alala mani beecha bosi boombaha ekaambi mu Misipa mu Gileadi. 

18Nibali ebweene eyo, niyo yi baandu sa, haandi neende abeemirisi b'enono cha 
Yisiraeli bachaaka ohweteebanaho abeene-na-beene bati, “Wiina mweene 
onaanyale ohutwiimirira ni hulwaania Abaamooni bano? Oyo yeesi onanyala 
ohuhola atyo, niye oba anaba omwiimirisi wa buli muundu yeesi mu Gileadi 
muno.” 

Abakayi 11 

1Yefuta, owali omunamaye w'amaundu ohutula Gileadi, yali omwaana 
w'omuhasi mucheke. Nae laatang'ene owali alaangwa Gileadi 

2yali neende abaana baandi neende omuhasi wali owae mweene, mani boosi 
nibahula, bayiika Yefuta ohutula mu lwaanyi lwaabwe. Beecha baamuboolera 
bati, “Ewe haba soochia ohunyala ohuyiraho esiindu syoosi esya seefwe wuno 
daawe; ewe oli omwaana w'omuhasi wuundi sa.” 

3Yefuta yeemao yeeruha yatula hu bamwaanang'ina abo, mani yachia yaamenya 
mu loba lya Tobbu. Mani niyali naali ebweene eyo, yeecha yanyala ohweleetaho 
omukaanda kw'abasaacha bataali neende obuhoonyi mu syaalo, mani 
yabechaanga sa n'akeendanaanga nabo sa alala. 

4Mani byali luunyuma muno, Abaamooni lu beecha baheengao ohulwaana ebiita 
neende Yisiraeli. 

5Mani sino ni syakwaao, abeemirisi ba Gileadi beecha bachia ohukobosa Yefuta 
engo, atule mu loba lya Tobbu. 

6Mani beecha baamuboolera bati, “Ewe yicha mani otwiimirire, hu hunyale 
ohuchia ohulwaania Abaamooni.” 

7Nae Yefuta yabakobolamo ati, “Eng'we mwaasyula hale muno, ohwoola lu 
mwaanjika ndaatula mu daala lya laata yaange. Lwasiina bulaanu mwiicha yi 
ndi, mbwe nimuli mu bidinyu byoong'ene?” 

8Nabo baboolera Yefuta bati, “Efwe esiha sino huli ohukaluuhana y'oli olwohuba 
hwenya ewe ochie naafwe alala mani hunyale ohulwaania Abaamooni, mani 
haandi hw'onyale ohwiimirira abaandu boosi aba Gileadi.” 

9Yefuta nae yababoolera ati, “Mani nikali mbwe eng'we mudaha ohuungobosa 
engo mbwe njiche nwaanie Abaamooni, mani niwiichuhana Omwaami yaanyala 
ohuhoonya yaanyalira ohuyiingira, mani ese njia ohuba lwosi omutuki 
weeng'we.” 

10Nabo bamukobolamo bati, “Efwe fweesi hufukiirira sa. Omwaami mweene oyo 
niye omuloli weefwe.” 

11Mani katyo, Yefuta yeecha yachiana neende abeemirisi ba Gileadi, mani 
abaandu baamuhola ohuba omutuki waabwe, haandi omwiimirisi waabwe. 
Yefuta yatuumbula ehola yino naali mu Misipa mu moni w'Omwaami. 

12Mani bulaanu Yefuta yeemao yaatuma bawamwaanda ohuchia eyiri omutuki 
wa Abaamooni ohuboola bati, “Obusoolo bwao naafwe bweema hu siina syeene? 
Lwasiina osetere esyaalo syeefwe sino?” 

13Omutuki w'Abaamooni nae yakobola mu bawamwaanda ba Yefuta ati, 
“Abaisiraeli nibatula mu Misiri, beecha ano mani banjaayaho eloba lyaange 
ohutulira elalira hu Mwaalo Arinooni, ohwoola hu Mwaalo Yabboki, haandi hu 
Mwaalo Yorodaani. Mani bulaanu, muhoyere ohuliingalusira kwa deembe.” 

14Haandi Yefuta yakobosayo bawamwaanda bae eyiri omutuki w'Abaamooni 

15neende esikobolamo sino siti: “Haba sisiri esyadyeeri mbwe, Yisiraeli 
yang'uula eloba lya Moabbu, kata sa eloba lya Abaamooni. 

16Ohutusaho esiindu syaholehana syali siti: Abaisiraeli nibatula Misiri, 
baahalakania esyaalo sy'esiparara sy'Omusoma kwa Akabba, mani boola mu 
Kadesi. 

17 Mani batuma bawamwaanda eyiri omutuki wa Edomu ohumusaba obunyala 
bw'ohuhalakania mu loba lyae. Mani katyo, nilwo lu Abaisiraeli beecha banyala 
ohwiicha ohumenya mu Kadesi. 

18 Mani beemao haandi bemeeda ohuhalakania esiparara, ni beebodoohania 
eloba lya Edomu, haandi neende eloba ly'ebukwe wa Moabbu, hu luwaande 
luundi lula olw'Omwaalo kwa Arinooni. Bulaanu beemao boombaha ekaambi 
abweene ao, nae haba si baambuha Arinooni okwo olwohuba okwo nikwo 
okwali olwaaho lwa Moabbu. 

19 Mani Abaisiraeli baatuma bawamwaanda ohuchia eyiri Sihooni, omutuki 
Omuamori owa Hesibboni, ohumusaba obunyala ohuhalakania mu situundu 
sy'esyaalo syae nibachia mu loba lyaabwe lyeene. 

20Nae Sihooni siyakanya Abaisiraeli ohuhola batyo daawe. Yabuusa eye lyae 
lyoosi alala, mani yaachia yoombaha ekaambi mu Yahasi, mani yaseeta Yisiraeli. 

21Nae Omwaami, Nasaae w'Abaisiraeli, yanyala ohuberesa Abaisiraeli amaani 
baanyala ohuyiingira Sihooni neende eye lyae lyoosi. Ao niwo yi Abaisiraeli 
banyalira ohuwaamba esyaalo syoosi esy'Abaamoori abali nibamenya mu 
syaalo esyo. 

22Baamenya mu syaalo syoosi esy'Abaamoori ohutulira elalira hu Arinooni 
emwaalo bweene, ohwoola hu Yabboki emukulu bweene, haandi ohutulira hu 
siparara ebukwe, ohwoola hu Yorodaani emuumbo bweene. 

23Mani ao, Omwaami Nasaae wa Yisiraeli, niwo yi yanyalira ohwiirusamo 
Abaamoori hulw'Abaisiraeli abaandu bae. 

24Bulaanu ewe odaha ohuteemaho ohulyekobosaho, kose? Ewe onyala sa 
ohwedoong'esera ebyo byoosi bi Kemosi nasaae wao yahuberesa. Nae efwe 
huchia ohwedoong'esera buli siindu si Omwaami Nasaae weefwe, yeebukulira 
ohutuberesa. 

25 Ewe obaasa oti, ohira Bbalaki omwaana wa Sipori, omutuki wa Moabbu? Oyo 
haba siyanyala hutiisa-tiisa Yisiraeli kata nabudiidi, kose? Oyo mani yalwaanaho 
naafwe ebiita byeene? 

26Hulw'embaka y'emyaaka emia chidatu (300) emilaamba, Yisiraeli yali niyiri 
mu Hesibboni neende mu Aroeri, kata neende ebiko bidiidi-diidi byoosi ebyali 
nibibyebodoohanie ao, haandi kata neende ebiko byali nibyoombahwa hu 

magenya k'Omwaalo kwa Arinooni. Lwasiina ewe haba siwanyalaho 
ohubyekobosera esiha sino syoosi? 

27Haba daawe, ese haba sihuholereho esiindu sibi syoosi. Ewe niiwe oli 
ohuholaanga esyonoono nooli ohusiingisaangaho ebiita. Mani Omwaami niye 
omukayi mweene. Oyo niye ochia ohuheengao enyaanga yino esichia ohubaao 
akatikaati w'Abaisiraeli neende Abaamooni.” 

28Nae omutuki w'Abaamooni haba siyadeeba hu mboosi chino echitula eyiri 
Yefuta kata nabudiidi. 

29Ao mani Mwooyo w'Omwaami yeemao yeeha hu Yefuta. Yabita mu Gileadi 
neende mu Manaase mani n'akobola mu Misipa esyomu Gileadi, haandi yatula 
mu Misipa esyomu Gileadi, mani n'achia ohwoola mu Abaamooni. 

30Yefuta yasuubisa Omwaami ati, “Noochia ohunyalira ohuyiingira Abaamooni, 

31mba njia ohuhusaambira omuundu yeesi ochia ohuba owaamberi ohutula mu 
nyuumba yaange ohuumbukaanira, niimba nindula ohuyiingira ebiita bino. Njia 
ohuyaana omuundu oyo yooli ohuba esiyaanwa syaange.” 

32Mani Yefuta yaambuha omwaalo yaachia ohulwaania Abaamooni mani 
Omwaami yesi yamuhoonya yayiingira ebiita. 

33Yabahubba ohutulira elalira hu Aroeri, ohwoola hu situundu siri aambi neende 
Miniiti, ebiko amahumi kabiri byoosi ohuyirira alala, haandi ohwoolera elalira 
hu Abbeli Keramiimu. Eyo yaliyo ohwiitana ohubitiirifu, mani Abaamooni boola 
bayiingirwa neende Yisiraeli. 

Omuhaana wa Yefuta 

34Mani Yefuta niyali naafunya engo mu Misipa, eyo yaliyo omuhaana wae owali 
naatula erwaanyi ohwiicha ohumubukaanira, naahina haandi n'ali 
ohuubbaannga manyaanga. Omuhaana oyo niye owali n'ali omwaana wae 
yeeng'ene. 

35 Mani niyamuhubbyaho sa ati emoni, yataandula engubo chae choosi 
chaamuwaaho mu sibeera mani n'amala n'aboola ati, “Eee, omuhaana waange! 
Oli ohunjuuna muno mu mwooyo kwaange! Syahaba sitye siti ni ewe oli 
ohunjuuna mu omwooyo kwaange oti? Ese ndamala ohwechubira Omwaami 
hale, mani haba siinyala ndaahaya ohusyooseresa daawe!” 

36Omuhaana wae nae yamuboolera ati, “Ewe bbaabba, nikali mbwe wamala 
ohwechubira Omwaami, hola sa hweese esiindu syooba ni waboola oti ochia 
ohuuhola, koti lu Omwaami ali niye ohunyaliire ohwetuunga hu basuku bao, 
Abaamooni.” 

37Nae haandi yeemao yaasaba laatang'ene ati, “Laata, ewe taangira 
wuuholereho esiindu silala syoong'ene mberi. Ndeheho mbeo hulw'embaka 

y'emyoosi kibiri kiti kyoong'ene, nyale ohuchia neende abeecha baange 
ohung'alaalaho mu ngulu eyo, hu nyale ohwelira ohufwa nisisiiri ohumanyaho 
omusaacha.” 

38Yamukanya ohuchia, mani yaamulehuula achie abeeyo hulw'embaka 
y'emyoosi kibiri emilaamba. Omweene oyo alala neende abeecha bae bachia 
baniina beengira mu ngulu bweene omwo mani baalirira eyo koti lu yali naachia 
ohufwa natadeeha, haandi nateebulaho omwaana yeesi. 

39Mani luunyuma lw'emyoosi kibiri ekyo, yakobola eyiri laatang'ene. Yesi 
bulaanu yaahola esyo si yali niyalaka Omwaami wae, mani omuhaana oyo 
yaafwa n'asisiiri ohumanyaho omusaacha yeesi. Mani yino enjaako y'omunyira 
kuno okuli mu Yisiraeli 

40mbwe abahasi Baisiraeli bahoyera buli mwaaka ohutulaanga bachia erwaanyi 
eyo mani bamalayo endaalo chine enaamba ohuliraanga omuhaana wa Yefuta 
owa Gileadi. 

Abakayi 12 

Yefuta neende Abaefuraimu 

1Abaandu ba Efuraimu beecha beetekeha ohuchia ohulwaana ebiita; mani 
baambuha omwaalo kwa Yorodaani, mani baachia mu Safoni baaboolera Yefuta 
bati, “Lwasiina ewe wahalakania olwaaho, wachia walwaana neende 
Abaamooni n'otatulaangireho hwaachia naawe? Mani bulaanu efwe huchia 
ohuhusaambiraho sa enyuumba yino!” 

2Nae Yefuta yababoolera ati, “Ese neende abaandu baange, hwali n'obusoolo 
bululu neende Abaamooni. Mubwadyeeri bweene ese ndalaangaho eng'we, nae 
eng'we haba simwanyala ohwiicha ohutununula ohutula hu baandu abo daawe. 

3Mani ese nindabona endi hane eng'we haba simuchia hwiicha, ese omweene 
ndeyaanayo obulamu bwaange, mani ndahalakania olwaaho olwo ohuchia 
ohubalwaania, mani Omwaami yesi yahoonya yaamba obunyala ndabayiingira. 
Mani lwasiina eng'we mwiicha ohunwaania bulaanu?” 

4Mani Yefuta yeemao yachia yabuusa alala abasaacha boosi aba Gileadi, mani 
beecha balwaania abaandu ba Efuraimu, baabayiingira. (Abaefuraimu bali 
nibaboolere bati, “Eng'we Abagileadi abali mu Efuraimu neende mu Manaase, 
muli sa abeeruha hale ohutula mu Efuraimu!”) 

5Hu banyale ohukayira Abaefuraimu ohweiba, Abagileadi banyala ohuwaamba 
ebituundu bi mwaalo kwa Yorodaani kunyala ohwaambuhibwamo. Mani 
Omuefuraimu yeesi niyalichiingi n'adaha ohweiba, byamuyikaanga 
ataangireenge mberi ohusaba obunyala bw'ohwaambuha, mani ao, abasaacha 

ba Gileadi niwo yibecheraanga nibamuteeba bati, “Ewe oli Omuefuraimu, kose?” 
Nae ni yabolaanga ati, “Haba,” 

6ao niwo yi bamuyiikiraanga ohuboola ati, “Sibboleeti,” olwohuba haba si 
yalichiingi n'anyala ohutuumbula emboosi eyo bulai. Mani ao niwo yi 
banyaliraanga ohumukwaaho, nibamwiitira abweene ao hu bwaambuhiro 
bw'Omwaalo kwa Yorodaani. Esiha esyo, Abaefuraimu elifu amahumi kane 
(40,000) beetwa batyo. 

7Yefuta yeemao yaanyala ohwiimirira Yisiraeli hulw'embaka y'emyaaka 
kisaasaba. Mani yeemao yesi yaafwa, yasiihwa mu siko sy'enadaala lyae mu 
Gileadi. 

Yibbisani, Eloni, neende Abbidoni 

8Luunyuma lwa Yefuta, Yibbisani ohutula mu Bbetilehemu yeemirira Yisiraeli. 

9Wuno yali neende abasyaani amahumi kadatu, haandi neende abahaana 
amahumi kadatu. Yeecha yaakaba abaana bae bahaana boosi mu malya 
erwaanyi w'enono yae haandi yaleetera abaana bae basyaani ohudeehya, 
abahaana bayere amahumi kadatu ohutula mu njia ch'erwaanyi. Yibbusaani 
yanyala ohwiimirira Yisiraeli hulw'embaka y'emyaaka kitaanu-na-kibiri 
emilaamba, 

10mani yesi yeemao yaafwa, yaasiihwa mu Bbetilehemu. 

11Luunyuma lwa Yibbusaani neende Eloni ohutula mu Sebbuluuni yeecha 
yemirira Yisiraeli hulw'embaka y'emyaaka ehumi. 

12Mani yesi yaafwa, mani yasiihwa mu Aijalooni mu situundu sy'esyaalo sya 
Sebbuluuni. 

13Haandi luunyuma lwa Eloni, Abbudoni omwaana wa Hileeli ohutula mu 
Piratoni yeecha yeemirira Yisiraeli. 

14Wuno yali neende abasyaani amahumi kane, neende abeechuhulu amahumi 
kadatu, abeerusaanga esuhiri amahumi kataanu-na-kabiri. Abbudoni yeemirira 
Yisiraeli hulw'embaka y'emyaaka kitaanu-na-kidatu, 

15mani yesi yaafwa yasiihwa. 

Abakayi 13 

Ohwiibulwa hwa Samusooni 

1Haandi Abaisiraeli beemao bonoona mu moni w'Omwaami, mani yesi yaleha 
Abafilisiti baabatuka ohumala embaka y'emyaaka amahumi kane. 

2Nae mu ndaalo cheene echio yaliyo omusaacha wuundi owali n'alaangwa 
Manoa, ohutula mu siko sya Soora. Omusaacha wuno yali mulala hu baandu 
b'enono ya Daani. Nae omuhasi wae yali naali omukuumba. 

3Mani malaika w'Omwaami yeecha yamubonehera yaamuboolera ati, “Ewe 
obechaanga nooli omukuumba, nae bulaanu oli aambi ohuyera enda mani 
wiibule omwaana musyaani. 

4Mani weliinda otang'wechaangaho efiini yoosi oba kata amalwa koosi, oba 
ohulichaangaho ebyohulya by'omusiro daawe; 

5 mani luunyuma lw'omwaana wao oyo ohwiibulwa, haandi omanyaanga 
otamubekaangaho efwiiri lyae elyo, olwohuba ohutulira elalira hu ludaalo lu 
yeebulirwaho, achia ohuba niyayaanwayo eyiri Nasaae ohuba Omunasareeti. 
Wuno niye ochia ohuchaakisa omulimo kw'ohununula Abaisiraeli ohutula hu 
Abafilisiti.” 

6Mani omuhasi oyo yaboolera wamwe ati, “Omuundu wa Nasaae yanjichireho, 
n'ali neende amatiichasi koti aka malaika wa Nasaae. Ese haba simuteebereho 
abuundu y'abeere n'atula, haandi yesi haba si yamboolereho eliita lyae daawe. 

7Nae yamboleere ati, mbwe ese njia ohuyera enda njibule omwaana musyaani. 
Haandi yamboleere ati, hae ohung'waaho efiini yoosi, oba kata amalwa koosi, ati 
haandi hae ohulyaaho ebyohulya byoosi ebyakairwa ohuliibwaanga, olwohuba 
omwaana musyaani oyo ahoyere ohuyaanwayo eyiri Nasaae koti omunasareeti 
obulamu bwae bwoosi.” 

8Bulaanu Manoa yaasaba eyiri Omwaami n'aboola ati, “Nookanya, ewe 
Omwaami, leha omuundu wa Nasaae oyo yotumire, atukobolere haandi 
atuboolere esiindu si huhoyere ohuholera omwaana oyo naaba n'amalire 
ohwiibulwa.” 

9Nasaae yesi yahola sa koti lu Manoa yali naasabire, mani malaika wae yakobola 
eyiri omuhasi oyo niyali niyehaale mu mukuunda. Nae Manoa wamwe haba 
siyali n'ali nae. 

10Mani omuhasi oyo yeeruha bwaangu mani yaachia yaamuboolera ati, “Ewe 
bonaho! Omuundu wula owecha yiindi ludaalo lula haandi mbano 
yahambonehera.” 

11Manoa yaaluluha mani yasiingira yaloonda omuhasi wae. Yachia yasuda eyiri 
omuundu oyo mani yamuteeba ati, “Mani, ewe niiwe omuundu walomalomaho 
neende omuhasi waange wuno, kose?” Nae yamukobolamo ati, “Eee.” 

12Bulaanu Manoa yeecha yaboola ati, “Mani bulaanu, ehuwa lyao elyo 
nilyaheebere mbwe hu lyoolereere, omwaana oyo aba achia ohuhola siina 
syeene? Bulamu bufwaana butye bu mwaana oyo aba achia ohuba nabwo?” 

13Malaika w'Omwaami nae yakobolamo ati, “Omuhasi wao wuno ahoyere 
ohwehaliirisa yaabona ati ohola buli sindu si muboleere. 

14Haba s'ahoyere ohulyaaho esiindu syoosi esitula hu misabbiibbu cheeng'we; 
haba s'ahoyere ohung'waaho efiini yoosi, kata neende amalwa koosi daawe, oba 
kata ohulyaaho esyohulya syoosi esy'omusiro. Ahoyere ohuhola buli sindu si 
muboleere.” 

15Mani Manoa yaboolera malaika w'Omwaami oyo ati, “Nookanya, leha efwe hu 
huhayireho, mani huhwiitire embusi njere.” 

16Malaika w'Omwaami oyo bulaanu yaboolera Manoa ati, “Eng'we 
nimuuhayiraho, haba siimba ndalya ebyohulya byeeng'we ebyo; nae nimudaha 
ohutekeha hooyo esiyaanwa sy'ohusaambwa, mani muba muchia ohusiyaana 
eyiri Omwaami.” (Olwohuba Manoa yali n'asisiiri ohumanya ati, oyo yali naali 
malaika w'Omwaami.) 

17Mani Manoa yesi yaakobolamo ati, “Ewe mani tuboolereho sa eliita lyao, hu 
efwe hunyale ohuhwisaamo oluyaali, amahuwa kao kano nikaba nikachia 
ohwoolerera abweene.” 

18Mani malaika yeecha yateeba ati, “Siina syeene esikera mwaadaha ohumanya 
eliita lyaange? Eliita lyaange liita eliwukisaanga.” 

19Mani Manoa yaakanya ohubukula embusi enjere, alala neende emere ndiidi 
hooho, mani yaabiyaanira hu alutaari y'olwaanda eyiri Omwaami omuholi 
w'ebiwukisa. 

20Mani omuliro nikweecha kwaanyala ohwekolola nikutula hu alutaari eyo 
nikuniina muukulu, malaika w'Omwaami oyo yaniinira aakulu mu muliro okwo, 
Manoa neende omuhasi wae nibateereho emoni; mani nibakwa aasi 
mafumaame hu buloba. 

21Mani malaika w'Omwaami naahamyuuhao mu moni wa Manoa neende 
omuhasi wae. Abweene ao, Manoa naanyala ohumanyira elalira ati oyo hane yali 
n'ali malaika w'Omwaami. 

22Manoa yaboolera omuhasi wae ati, “Efwe hane hwoolere ohufwiira elalira, 
olwohuba mbano humalire ohubona Nasaae neende emoni cheefwe cheene!” 

23Nae omuhasi wae yakobolamo ati, “Olwohuba Omwaami naaba n'adahire 
ohutwiita, haba s'aba n'afukiriire ebiyaanwa byeefwe; haba s'aba niyahanyalire 
ohutweekesa bino byoosi daawe, oba naaba natuboleere amahuwa kafwaana 
kati ebiha bino.” 

24Omuhasi oyo yeemao yeebula omwaana musyaani mani yamukuliha eliita, 
Samusoni. Omwaana oyo yanyala ohuhula, mani Omwaami yaamuberesa ehabi 
choosi. 

25Amaani k'Omwaami keecha kachaaka ohumwomiisa niyali n'ali akatikaati wa 
Soora neende Esitaoli mu Kaambi ya Daani. 

Abakayi 14 

Samusooni neende omuhasi watula mu Timuna 

1Ludaalo luundi, Samusoni yatula yaachia yeehirira mu Timuna, yi yabonana 
neende omuhasi Mufilisiti muraaga. 

2Niyakobolayo engo, yaboolera laatang'ene neende ng'ina ati, “Aliwo omuhasi 
Mufilisiti wuundi emwaalo eyomu Timuna yi moni chaange chihayiireho. Mani 
muchie mumuundeteere; ndaha ohumudeehya.” 

3Nae laatang'ene neende ng'ina bamuteeba bati, “Siina syeene esikera watula 
ano, wachia eyiri Abafilisiti bakafiiri abo, ohubatusamo omuhasi? Ewe haba 
soonyala ohunyoola omuhasi yeesi ohutula mu nono yeefwe yeene yino, mu 
baandu beefwe beene bano?” Nae Samusoni yaboolera laatang'ene ati, “Oyo niye 
yi ese ndaha sa eng'we mumundeetere. Ese oyo niye yiindaha.” 

4Abeebusi bae abo haba sibali nibamanyire bati hane yali naali Omwaami niye 
owali n'ali ohwiimiriraanga Samusoni ohuhola esiindu sino siti, olwohuba 
Omwaami hane yali naali ohukoonyaanga ehabi alwaanie Abafilisiti abo. 
Olwohuba esiha syeene sino, Abafilisiti nibo abali nibali ohutukaanga Yisiraeli 
yoosi. 

5Mani Samusoni yeemao yaatula ao, yeehirira yaachia yaahalakania mu 
mikuunda ky'emifini ekyali nikiri eyo, yi yeecha yawulirira edalang'i njere 
niyiwuuchuha. 

6Abweene ao, amaani k'Omwaami nikamwiihaho, mani nikakera Samusoni 
naaba neende amaani maangi muno, akamunyalisa ohudiira edalang'i eyo mani 
yaanyala ohuyitaandulamo neende amahono kae koong'ene, koti sa lu 
yahataandulamo embusi emeeme. Nae haba siyeecha yabooleraho abeebusi bae 
esiindu si yali n'aholere daawe. 

7Haandi yatula yachia yaserera omuhaana oyo, mani yemeeda sa ohumusiima. 

8Endaalo endiidi nichali nichimalire ohubitao, Samusoni yakobolayo yaanyala 
ohudeehya omuhaana oyo. Nae nibali hu ngira, nibeecha engo, Samusoni 
yatulaho hu ngira mani yakodohaho mu siino ohuchia ohwewuunjaho edalang'i 
yi yali niyeetere, mani yesiinduha muno, ohwakaana olwiisi lw'enjuhi, haandi 
neende obuuhi bweene nibiri mu dalang'i yafwa eyo. 

9Yachaaka sa ohuyooya obuuhi obwo, mani naabuta mu mahono kae, 
yabulichaanga n'akeenda hu ngira. Niyamala atyo yasiingira yachia eyiri 
laatang'ene neende ng'ina, mani bosi yababeresaho obuuhi buundi. Bosi 

baabulya, nae Samusoni haba siyababooleraho ati hane yali n'abahuule obuuhi 
obwo ohutula mu mulaambo kw'edalang'i. 

10Simwaana yesi yasiingira yaachia mu nyuumba ewaabwe omuhaana oyo, mani 
Samusoni yaanyala ohukabulira ebweene eyo esidyaalo. Kuno nikwo okwali 
omunalo okwalichiingi mu basyaani. 

11Abafilisiti nibamuhubbyaho sa emoni bati, bamutumira abasyaani amahumi 
kadatu amalaamba ohumenya nae. 

12Samusoni yababoolera ati, “Eng'we leheho mboobbereho omunae; mani 
nimuchia ohunyala ohuumboolera amahuluundu kakwo mu ndaalo chitaanu-
na-chibiri ech'esidyaalo sino, mani mwaakamanya, njia ohubaberesa 
ebyefwaalo by'elaasi amahumi kadatu amalaamba, haandi neende eby'efwaalo 
by'ebidyaalo byosi amahumi kadatu; 

13nae nibibahaya ohumboolera amahuluundu kakwo, eng'we bulaanu niing'we 
ababa nimuchia ohuumberesa eby'efwaalo by'elaasi amahumi kadatu 
amalaamba, haandi neende eby'efwaalo by'ebidyaalo bitio amahumi kadatu.” 
Mani bosi nibamuboolera bati, “Ewe hubba-bu-hubba omunae okwo, hu 
kuwulire.” 

14Mani yaababoolera ati, “Mu simira-baandu, mwatulamo esiindu siriibwa; Mu 
siindu sy'amaani, mwatulamo esiindu sinyunyuula.” Luunyuma lw'endaalo 
chidatu ohuwa, bali nibasisiiri ohufuumbula amahuluundu k'omunae okwo. 

15Mani hu ludaalo lwa hane, beecha eyiri omuhasi wa Samusoni mani 
bamuboolera bati, “Hemeresaho wamwo oyo, onyale ohutubooleraho 
amahuluundu k'omunae kuno. Nae nootahola otyo, efwe huchia ohutubula 
omuliro hu nyuumba ya lataao, mani hwiiche huhubukule huhusaambiremo. 
Eng'we mweembi hane, mutulaangire hwiiche hu munyale ohutunyaka da?” 

16Mani omuhasi wa Samusoni yesi yeemao yaachia yaali nahuhumula amasika 
mani n'aboola ati, “Ewe hane haba si waheera daawe! Ewe hane waasyuula-
busyuula sa! Ewe ochiire mani woobbera abeecha baange omunae mani kata 
waahaya ohumbooleraho amahuluundu kakwo!” Nae yaboola ati, “Eng'we 
boneho sa, ese haba kata sindabooleraho kata laata yaange, kata neende maama 
yesi. Siina syeene esikera ese ndaahutuumbulira?” 

17Yalirira esiindu sino embaka y'endaalo chitaanu-na-chibiri, Nae hu ludaalo 
lweene nilwo lu yeecheraho mani yaanyala ohutuumbuliraho omuhasi wae 
amahuluundu k'omunae okwo, olwohuba yali namwesisiinieho luleeyi. Mani 
omuhasi oyo yeecha yaaba niye owatuumbulira Abafilisiti bano. 

18Mani sakira hu ludaalo lwa hataanu-na-habiri, Samusoni niyali nateengira mu 
siseenge sy'ohukonamo, abasaacha bomu siko omwo beecha baamuboolera 
bati, “Siindu siina syeene esinyala syaaba esinyunyuula ohuhiraho obuuhi? 
Siindu siina syeene esinyala ohuba neende amaani ohuhiraho edalang'i?” Nae 

Samusoni yaakobolamo ati, “Tabula eng'we mwaaba mbwe niing'we 
abalimyaanga eng'oombe chaange edwaasi, haba simwahabeere nimumalire 
ohufuumbula esikobolwamo syeene bulaanu buti.” 

19Abweene ao, amaani k'Omwaami keecha kamwiihaho, mani kaamuhola yaaba 
neende amaani maangi muno, mani niyeehirira naachia mu Asikelooni, yi 
yeetera abasaacha amahumi kadatu yeeng'ene, mani haandi yaamala 
yaabafwaalulamo eby'efwaalo byaabwe byoosi, mani naamala n'achia naakaba 
omutuulu kwaabwe, okw'eby'efwaalo by'elaasi, abasaacha bali nibanyalire 
ohutuumbula amahuluundu k'omunae okwo. Esyo nisyawa, yakobolayo engo, 
naabira etima ohweema hu siindu syali nisiholehaane, 

20mani omuhasi wae oyo yaabereswa omusaacha wali omusibirisa wae mu 
bugole bwae. 

Abakayi 15 

1Ebiha nibyabitao hoo, Samusoni haandi yatula yaachia ohukeniya omuhasi wali 
owae oyo mu ndaalo ch'ekesa ly'engaano, mani naamuyirira ahabusi hameeme. 
Yachia yaboolera laatang'ene muhasi wali owae oyo ati, “Ese ndaha ohuchia 
mani nyingire mu siseenge sy'omuhasi waange oyo?” Nae muhweeng'ene oyo 
haba si yamukanya ohuchia yengiramo daawe. 

2Mani yaboolera Samusoni ati, “Mubwadyeeri bweene, ese mbasaanga sa endi 
ewe wamala hale ohumusyuula byawa, mani ese ndeecha ndaamukaba 
omwiicha wao mweene oyo. Nae kata katyo, mwanaang'ina muyere ali neende 
esiiso ohumuhiraho. Mani ewe onyala wachia sa wamwekobosaho.” 

3Nae Samusoni yaboola sa ati, “Hu luno, ese haba siinjia hufunaanibwa esiindu 
siinja ohuba niihola Abafilisiti bano daawe!” 

4Mani Samusoni yadiira amabbwe emia chidatu (300). Yabukula buli amabbwe 
kabiri, kabiri, yakaboyaania emihira n'akaambania mani yaasosehaanga emuli 
enyomu mu buli sifuundiho. 

5Mani naatubusa omuliro hu muli echio, mani n'alehuula amabbwe ako 
nikawaao embiro nikachoomere mu mikuunda ky'engaano eky'Abafilisiti. Mani 
mu ngeri yino, yasaamba ataali engaano choong'ene echali nichikeserwe, nae 
neende engaano chali nichisyeemere nichisisiiri mu mikuunda. Emiseituuni 
kyoosi kyaya kyaakwa ekohe. 

6Mani Abafilisiti bachaaka ohuteebana ohumanya omuundu wali n'aholere 
esiindu sisiindusa siti, mani bafuumbula bati hane yali naali Samusoni niye 
owali naasiholere atyo, olwohuba muhweeng'ene wae, omusaacha wali naatula 
mu siko sya Timuna, yali naali niye owabukula owali omuhasi wa Samusoni, 
mani yaamukaba omwiicha wa Samusoni, haandi owali omusibirisa mu bugole 

bwae. Mani Abafilisiti baachia basaamba omuhasi oyo yaafwa, haandi baachia 
basaamba enyuumba ya laatang'ene yosi yaaya yaba ekohe. 

7Mani Samusoni bulaanu yaababoolera ati, “Hane yino niyo ehola yeeng'we! 
Mani ese haba sinjia huyeera ohwoola lu njia ohunyala ohubetuunga!” 

8Yabaseeta neende egiili mani yaanyala ohubeetamo abaandu abaangi muno. 
Haandi yachia yaamenya mu ng'uungu yali mu liina ly'olwaanda lwa Etamu. 

Samusooni yoola ohuyiingira Abafilisiti 

9Bulaanu Abafilisiti beemao boombaha ekaambi mu Yuda, mani bosi baseeta 
esiko sya Lehi. 

10Abasaacha bali mu Yuda baabateeba bati, “Eng'we siina syeene esikera 
nimwiicha ni mutuseeta?” Nabo baabakobolamo sa bati, “Efwe hwiichire 
ohudiira Samusoni yeeng'ene mani huchie nae koti omuwaambe, hu hunyale 
ohumuhola koti luyatuhola.” 

11Mani abasaacha ba Yuda bano, abasaacha elifu chidatu (3,000) beeruha mani 
baachia beekisa mu liina ly'olwaanda luno olwali mu Taamu, mani baboolera 
Samusoni bati, “Ewe, haba soomanyireho oti, Abafilisiti bano nibo abatuki 
beefwe hane? Mani tuboolereho esiindu syeene esyakera ewe woola ohutuhola 
otyo?” Nae yabakobolamo ati, “Ese ndabahola sa koti lu bali nibataangiire 
ohuhola ese mweene mberi.” 

12Nabo bamuboolera sa bati, “efwe hwiichire ohuhuboya, hunyale ohuhubadiisa 
mu mahono kaabwe.” Samusoni nae yaboola ati, “Eng'we mani muutuumbulire 
alafu muti eng'we abeene haba sineeng'we abachia ohuunjita daawe.” 

13Nabo baboola bati, “Byabweene ebyo, efwe huchia sa ohuhuboya, mani humale 
huhute mu bunyala bwaabwe. Efwe beene haba si huchia ohuhwiita daawe.” 
Kata katyo, beecha baamuboya neende emikoye miyaaha kibiri emilaamba, 
mani bamutusa mu liina ly'olwaanda olwo. 

14Mani niyeecha yoola mu Lehi, Abafilisiti bakisuhayo beecha nibeeruha 
nibamuchoomere, nibamuubbiraho esihu. Mani esiha syeene esyo, amaani 
k'Omwaami nikeecha nikamwomiisa, mani naanyala ohuhalaka sa emikoye 
ekyo, ekyali nikimuli hu mahono, koti sa ekyali kimamuulwe neende omuliro. 

15Mani n'adoola ekuumba ly'olusaya lw'esuhiri, eyali niyifwiire sa endaalo echo. 
Yeyeneeresa yanyala ohuludoola, mani yanyala ohulwiitira abasaacha elifu 
ndala (1,000) enaamba. 

16Mani ao Samusoni yataamo ohweemba olweembo luno luti, “Neende ekuumba 
ly'olusaya lw'esuhiri sa, ndeeta abasaacha elifu ndala (1,000); Neende sa 
ekuumba ly'olusaya lw'esuhiri, ndababuunjiha ebituuli n'ebituuli.” 

17Niyamala atyo bulaanu yasukuna eyale ekuumba ly'olusaya elyo. Mani 
abuundu yi biindu bino byaholehanira yaakulihwa, Ramaati Lehi. 

18Bulaanu Samusoni yachaaka ohuwulira obuluwo nibumuluma, mani yalirira 
Omwaami n'aboola ati, “Ewe niiwe owumbereese ohuyiingira hw'amaani huno; 
nae bulaanu mbano ndi koti ochia ohufwa sa obuluwo, mani maambwe njirwe 
neende Abafilisiti bakafiiri bano?” 

19Mani, Nasaae yaanyala ohudomola eliina hu buloba, abweene ao mu Lehi, mani 
amaachi kachaaka ohufududusiramo. Samusoni yanyala ohukang'wa, mani 
yachaaka ohweeulira bulai muno. Mani esulo eyo yakulihwa Hakoore; yisisiiri 
mu Lehi, abweene ao ohwoola neende buti. 

20Samusoni yeecha yaanyala ohwiimirira Yisiraeli ohumala embaka y'emyaaka 
amahumi kabiri, nae Abafilisiti nabo nibali sa nibatuka esyaalo syoong'ene. 

Abakayi 16 

Samusoni naali mu Gasa 

1Ludaalo luundi, Samusoni yachia mu siko sy'Abafilisiti esya Gasa, yi yachia 
mani yanyoola omuhasi mucheke wuundi, yaamala yeeyalisa nae. 

2Abaandu ba Gasa bosi beecha baamanya bati hane, Samusoni yali n'ali mu 
bweene omwo, mani beecha beebodoohania abuundu ao baamuliindirira esiro 
syoosi, nibali mu siruwa sy'esiko esyo. Bakona esiro esyo syoosi nibanyisaanie, 
nibebaasaho bati, “Efwe huchia ohuliinda sa ohwoola lu bunahya, mani humale 
humwiite.” 

3Nae Samusoni yakonaho sa mu buliri ohwoola esiro akati byoong'ene. Mani 
yasiingira yaachia hu mulyaango kw'esiruwa mani yaakukinguula aakulu 
neende enjiki cheene, neende emisiruunga kyahwo kyoosi neende ebifuuli 
byeene nibiriho. Yabyedwiiha huubeka mani yasiingira yabibedyaa-bedya 
yabiyira yaabisukuna eyale muno, aakulu w'olugulu lutingaalire Hebburoni. 

Samusoni neende Delila 

4Sino nisyawa sityo, Samusoni haandi yadiira obwiicha neende omuhasi wuundi 
owali n'alaangwa mbwe Delila, owali niyamenya mu Hooho lya Soreki. 

5Mani abatuki Abafilisiti bataanu nibeecha nibebuusa alala nibachia yi ali mani 
nibamuboolera bati, “Kaadiirisaho Samusoni oyo anyale ohuhuboolera 
esikeraanga naaba neende amaani maangi kakiire ao katyo, haandi neende koti 
lu hunyala hwamuyiingira, mani hwanyala ohumuboya omudacho, hwaamuhola 
yaahaya ohubaamo amaani maangi katyo. Buli mulala hweefwe, aba achia 
ohuhuberesaanga ebituundu emia ehumi neende ndala (1,100) echa efeesa.” 

6Kata katyo, Delila yaboolera Samusoni ati, “Nookanya, mboolereho sa esiindu 
sikeranga n'oba neende amaani maangi kakiire ao katyo. Omundu yeesi naaba 

naadahire ohunyala ohuhuboya omudacho mani waawa amaani kao ako, ahola 
atye?” 

7Nae Samusoni yamukobolamo ati, “Nibaamboya neende eesya njaaha kitaanu-
na-kibiri eky'obuyiingo echitooma, mba njia ohweehola omukata koti lu buli 
muundu lwaali.” 

8Abatuki Abafilisiti bano baleetera Delila emikoye miyaaha chitaanu-na-chibiri 
ech'obuyiingo, ekyali nikitoomere, mani yaamuboya yaamukakadya. 

9Omuhasi wuno yali n'atekeehe abasaacha baandi nibaliindiriire sa mu siseenge 
siindi, mani n'achaaka ohuhuumula n'aboola ati, “Ewe Samusoni! Abafilisiti 
mbao bali ohwiicha!” Nae niyaamumuha mu ndoolo yanyala sa ohuhalaka-
halakamo eesya echio koti obuwuusi bwahadonyoha omuliro 
nikubwegeeng'ereho. Mani kata katyo, haandi sibanyala ohufuumbula 
esyamubeechaanga amaani ako katyo. 

10Haandi Delila yakobola eyiri Samusoni, mani yamuboolera ati, “Ewe bonaho, 
koti lu wuuholaanga nifwaana koti omuundu musiru wakiire ano, koti lu 
ohayaanga ohumboolera obwadyeeri bweene. Mani ewe omweene, hola 
obukanye, wumboolere koti lu muundu anyala ohuhuboya omudacho.” 

11Mani haandi Samusoni yaamuboolera ati, “Nibaamboya neende emikoye 
miyaaha ekitehoonyerwaho, mba njia ohweehola mbe omukata koti lu buli 
muundu yeesi lwali.” 

12Delila yaachia yanyoola emikoye miyaaha kyeene, mani yaamuboyera. Mani 
niyehuuma haandi n'aboola ati, “Ewe Samusoni! Abafilisiti mbao beecha!” 
Abasaacha abo bali nibeliindiriire sa mu siseenge siindi. Nae niyasimuha, 
yahalaka-halakamo emikoye ekyo niyeemala hu mahono kae koti yahahalaka-
halakamo obuwuusi sa. 

13Delila haandi yaboolera Samusoni ati, “Ewe, okera nimboneha koti omusiru 
mweene, ohayire ohumboolera obwadyeeri bweene. Ewe mboolere koti 
omuundu yeesi yahanyala ohuhuboya omudacho.” 

14Delila haandi yamudeemberesa yaakona, yaabukula emikoye ky'efwiiri lya 
Samusoni yaakiluha alala yaakiboya hu sihoongo, yaamala yehuumula n'aboola 
ati, “Ewe Samusoni! Abafilisiti mbao beecha!” Nae niyaamumuha mu ndoolo 
yanyala ohung'uulula efwiiri lyae ohutula hu sihoongo esyo. 

15Delila haandi yaboolera Samusoni ati, “Ewe wahepaahaanga otye oti 
waaheera, noteekesaho oti waaheera? Wahaahola ndaabonehana ohuba 
omusiru amahabi kadatu amalaamba, nae haandi kata bulaanu buti, otoola 
ohumboolera esikeraanga syeene nooba neende amaani kakiire ao katyo.” 

16Omuhasi oyo yalumirira sa atyo ohumutebaanga buli ludaalo. Samusoni 
yalwaala muno omwooyo neende okusinye kw'ohumunyasaanga niyeeboyere 
hu siindu silala sino 

17ohwoola lu yamutuumbulira obwadyeeri bweene. Yamuboolera ati, “Efwiiri 
lyange lino haba siribekwaangaho daawe. Ndayaanwa eyiri Nasaae ohuba 
Omunasareeti, ohutulira elalira nindali omudoto. Mani efwiiri lyange lino 
nilibekwaho, mba njia ohuwaamo amaani kaange kano, mani ndeehole sa 
omukata koti omuundu yeesi.” 

18Delila niyeemao yaamanya ati hane amalire ohumutuumbulira obwadyeeri 
bweene, yatuma ehuwa eyiri abatuki Abafilisiti bala, n'aboola ati, “Eng'we, 
koboleho eno ehabi liindi. Wuno nguno amalire ohunduumbulira obwadyeeri 
bweene leero.” Mani abatuki abo baakobola nibakingire eseende chira. 

19Delila yaanyala ohudeemberesera Samusoni hu mataango kae, mani endoolo 
chaayira Samusoni, mani Delila yalaanga omusaacha mulala, oweecha yaanyala 
ohumubekaho enyiriri chitaanu-na-chibiri ech'efwiiri lyae elyo. Delila yachaaka 
ohumusaandya, olwohuba yali n'amalire ohuwaamo amaani kae koosi. 

20Delila yehuuma n'aboola ati, “Ewe Samusoni! Abafilisiti mbao bali ohwiicha!” 
Samusoni haandi yaamumuha mu ndoolo chae echio mani yachaaka ohubaasa 
mu mwooyo kwae ati, “Ngandi ese njia sa ohwesiingirira mani ndeboolole 
ndeweereo, koti buli nyaanga.” Nae haba siyali n'amanyire ati Omwaami wae 
yali n'amalire hale ohumutulaho. 

21Abafilisiti beecha baanyala ohumuwaamba, bamudomolamo emoni chae. 
Nibamala batyo, bamuyira mu Gasa, mani baamuboya neende eminyororo 
ky'omugasa, haandi baamala baamuta hu lukina aholeenge n'abodoohania 
olukina lusya obusye olwali mu jeela. 

22Nae kata katyo, efwiiri lyae lira lyeecha lyachaaka ohwehulira ni lyefunyirao 
abweene. 

Ohufwa hwa Samusoni 

23Abatuki Abafilisiti bano bulaanu beehung'aania alala ohwesaangasa neende 
ohuyaana ebiyaanwa bihunuufu bihaya eyiri nasaae waabwe olaangwa Dagoni. 
Beemba bati, “Nasaae weefwe atudiisire Samusoni omusuku weefwe.” 

24Mani abaandu baandi nibamuubbyaho emoni chaabwe, bemeeda sa 
ohukiniaanga nasaae waabwe oyo; nibaboola bati, “Nasaae weefwe wuno niye 
sa onyalire ohutudiisa mu mahono keefwe omusuku weefwe wuno, obereenge 
omusihirisi w'esyaalo syeefwe sino, haandi owatwiitamo abaandu baangi 
muno.” 

25Mani emyooyo kyaabwe nikyamala ohusangaala kityo, haandi beecha baboola 
bati, “Eng'we mutulaangireho Samusoni yeeche ano, atubayireho otubayo.” 

Mani balaanga Samusoni yatula mu jeela, mani yachaaka ohubabayira mu moni 
waabwe. Bamuhola yeema akatikaati w'emisiiro ky'enyuumba eyo. 

26Samusoni yamoonyesera ahaana hasyaani hali nihamudiirire oluhuuchiro ati, 
“Ewe njire ndegeeng'eho hu misiiro kiyambaniaanga enyuumba yino yoosi alala. 
Ese ndaha sa ohukyegeeng'aho.” 

27Enyuumba eyo yali niyichuule muno abaandu, abasaacha neende abahasi 
sidubaanie. Abatuki b'Abafilisiti bala bataanu boosi bali nibali mu bweene 
omwo, mani alala bali abaandu aambi abasaacha elifu chidatu (3,000) enaamba, 
haandi n'omeedereho abahasi bosi, abali nibali hu sirama ohwo, nibeechere 
ohwehoyera Samusoni naabasaangasa. 

28Samusoni ya laamira mu mwooyo kwae ati, “Ewe Omwaami w'Obunyala 
bwoosi, nookanya njichulise hooho; n'okanya, ewe Nasaae waange, 
ngobosereho sa amaani kaange kala ehabi liindi lala lino lyoong'ene, hu nyale 
ohwehoonyera ehabi lala lino lyoong'ene li njia ohuhuba, nyale ohwetuunga hu 
Abafilisiti bano abweene, hu lw'ohuundomolamo emoni chaange chino chibiri.” 

29Kata katyo, Samusoni mani yadiira emisiiro kibiri ekyali nikiri akatikaati 
w'enyuumba eyo. Mani n'ahola koti owesiirira omuhono mulala-mulala hu buli 
mu siiro, yaahola koti okisiindiha endulo 

30mani niyehuuma n'aboola ati, “Leha ese fwe neende Abafilisiti bano!” Mani 
yasiindiha neende amaani kae koosi, mani esyoombahe esyo nisichaaka 
ohukwa, mani nisikwa hu batuki bala bataanu boosi, neende abaandu baandi 
boosi abali nibasirimo. Samusoni hu ludaalo lu yafwiiraho, yeeta abaandu 
baangi muno ohuhiraho abo boosi bayeeta n'asisiiri omulamu. 

31Mani, bamwaanang'ina boosi, alala neende abaandu boosi badoong'ereo abali 
abomu daala waabwe, beehirira ohweenda omubiri kwae. Bamubukula 
baamukobosa engo, mani baamusiiha akatikaati wa Soora neende Esitaoli, mu 
ng'ani ya Manoa laatang'ene. Yali ni yahaba omwiimirisi wa Yisiraeli 
hulw'embaka y'emyaaka amahumi kabiri. 

Abakayi 17 

Ebiloongaloongwe bya Miika 

1Mu ndaalo echio, yaliwo omusaacha wuundi olaangwa mbwe Miika, owali 
yamenya mu syaalo sy'ebigulu-gulu esya Efuraimu. 

2Ludaalo luundi, yeecha yaboolera ng'ina ati, “Omuundu niyahwiibaho 
ebituundu elifu neende emia ndala (1,100), eby'efeesa byao ebyo, wabwaaba 
omunyaka oyo. Ese omweene ndahuwulira n'ohola otyo. Mani, wewuunjeho, ese 
niise oli neende eseende echo. Ese niise owali nindachibukula.” Nae ng'ina 

yamukobolamo ati, “Mani Omwaami ahoya yahuberesa ehabi, ewe mwaana 
waange!” 

3Miika yakalusira ng'ina eseende echio, mani ng'ina haandi yaboola ati, 
“Ohukaira esibwaabo sino ohukwa hu mwaana waange wuno, ese omweene 
bulaanu mbano nyaanayo efeesa yino yeene eyiri Omwaami. Yichie 
yehoonyerwe mu huhola esifwaanani sy'embaao, esyaomwaho efeesa.” Mani 
Miika yaboola ati, “Ese bulaanu njia sa ohuhukobosera efeesa yino yoosi.” 

4Mani ao, Miika yanyala ohukobosera ng'ina efeesa eyo yoosi. Ng'ina oyo, mani 
yaabukulaho ebituundu by'efeesa emia chibiri (200), mani yaabidiisa 
omwiitaanyi, owanyala ohubiholamo esifwaanani, nasibaachire ohutula mu 
mbaao sa, haandi naasiwomereho efeesa. Esifwaanani esyo, syaleetwa 
syateebwa mu nyuumba yeene ya Miika. 

5Mani omusaacha wuno Miika, yebukanira abuundu wae yeeng'ene 
ow'ohwiinamiraanga nasaae wae. Haandi yameedaho banasaae baandi neende 
engubo ehiiha, mani naamala niyeehasa mulala hu basyaani bae ohuba 
omulaamisi wae. 

6Esiha syeene esyo, yali n'abulao omutuki yeesi, mu Yisiraeli yoosi; buli muundu 
yeesi yeholeraanga sa ebyo byaaba omweene n'adaha. 

7Haandi esiha syeene esyo, yali niyiriyo Omuleefi muyere, owali niyamenyaanga 
mu siko sya Bbetilehemu mu Yuda. 

8Omuleefi wuno yeecha yaatula mu Bbetilehemu, yaachia ohukoonya abuundu 
waandi yaanyala yaamenya. Mani niyali n'ali hu lukeendo lwae olwo, yanyala 
ohweduuya hu nyuumba ya Miika mu syaalo sy'ebigulu-gulu esya Efuraimu. 

9Miika yamuteeba ati, “Ewe otula yeena bweene?” Nae yaamukobolamo ati, “Ese 
ndi sa Omuleefi ohutula mu Bbetilehemu sya Yuda. Ndi ohukoonyaanga 
abuundu yinyala ndaamenya.” 

10Miika haandi yamuboolera ati, “Mani yicha omenye naange. Yicha haandi obe 
omukeraki waange, haandi omulaamisi waange, naange mba njia 
ohuhukabaanga ebituundu ehumi eby'efeesa hu buli mwaaka, engubo chiindi, 
alala neende ebyohulya byao byoosi.” 

11Omuleefi muyere oyo yaafukiirira ohuchia amenye neende Miika, haandi 
ohweehola abe omwaana wae mweene. 

12Mani Miika yaamudoola ohuba omulaamisi wae yeeng'ene sa, yaamenyaanga 
mu daala lya Miika lyeene. 

13Haandi Miika yaboola ati, “Eee, bulaanu koti luundi neende Omuleefi oli 
omulaamisi waange, bulaanu njia ohumanyira elalira endi Omwaami achia 
ohuhola ebiindu bichaake ohunjiraanga bulai.” 

Abakayi 18 

Miika neende enono ya Daani 

1Endaalo echio, yali n'abulao omutuki yeesi mu Yisiraeli. Esiha esyo, enono ya 
Daani, yali niyikonyaanga sa esituundu sy'esyaalo siyinyala syaabukula 
syaanyala ohumenyamo sa olwohuba bali nibasisiiri ohubereswaho esituundu 
sy'eloba syoosi ohuba esyaabwe, mu nono cha Yisiraeli choosi koti lu chali 
nichaakiriire. 

2Mani katyo, abaandu ba Daani bano badoolamo abasaacha bataanu ohutula mu 
madaala koosi mu nono eyo, mani nibamala batyo, baabatuma ohutula mu biko 
bya Soora neende Esitaoli, neende ebilagiro ohuchia balambuule esyaalo esyo 
mani basihemerese. Mani niboola mu syaalo sy'ebigulu-gulu sya Efuraimu, 
bachia beehala mu nyuumba ya Miika. 

3Mani nibali nibasiiri ebweene eyo, beehaliirisa etuumbula y'emboosi 
y'Omuleefi muyere oyo, mani baasuda yali bamuteeba bati, “Siindu siina syeene 
syooli ohuholaanga ano? Wiina mweene owahuleeta ano?” 

4Nae yaabakobolamo ati, “Ese, aliwo endekeha yiindi nayo neende Miika, 
owungabanianga hulw'ohumuhalaabaniraanga koti omulaamisi wae.” 

5Nabo bamuboolera bati, “Mani nooba nookanya, teebaho Nasaae nikali mbwe 
efwe huchia ohubitamo hu lukeendo lweefwe luno.” 

6Nae omulaamisi wuno yabakobolamo ati, “Eng'we haba simuliho neende 
esiindu syoosi esihoyere ohubelalihirisa daawe. Omwaami niye obaliindire hu 
lukeendo lweeng'we luno.” 

7Mani abasaacha abo bataanu, baatula ao, baachia mu siko sya Laisi. Beemao 
baabona koti lu baandu bali ebweene eyo bamenyaanga mu buliindi buli koti 
obw'Abasidoni. Bali abaandu b'omuleembe, abayenjeefu, abataali neende 
amayiingi koosi neende omuundu yeesi; haandi bali neende buli siindu sibali 
nibadaha. Bali nibamenya eyale muno ohutula eyiri Abasidoni, haandi haba 
sibaliho neende eholegana yoosi neende abaandu baandi boosi daawe. 

8Mani abasaacha bataanu abo nibakobolayo mu Soora neende mu Esitaoli, mani 
abaandu baabateeba ebiindu bi bali nibanyalire ohubonayo. 

9Nabo baabakobolamo bati, “Eng'we mwiiche sa. Lehe huchie huseete-buseeta 
Laisi. Hwachiire hwaanyala ohulambuula esyaalo esyo, hwaabona huti, silai 
muno! Mani muchie-buchia, mani mwiingire musiwaambe! 

10Nimuchia mwaanyala ohwoola ebweene eyo, muchia ohweboneraho abeene 
muti abaandu abo haba saaliwo esiindu syoosi sibabaasirisiramo daawe. Syaalo 
sihoongo muno nisyo; sirimo buli siindu syoosi si muundu yahekoombere, nae 
Nasaae mbao amalire ohusibaberesa.” 

11Mani abasaacha emia chisaasaba (600) ohutula mu nono ya Daani, beecha 
baatula mu Soora neende Esitaoli, nibeetekeehe ohulwaana ebiita. 

12Baniina baachia, mani baata ekaambi emuumbo wa Kiriati Yearimu mu Yuda. 
Mani esyo nisyo esikera abuundu ao nasiilaangwa Ekaambi ya Daani. 

13Haandi beecha baatula ao mani bemeeda ohuchianakana neende esyaalo 
ohwoola lu boola hu nyuumba ya Miika eyali mu syaalo sy'ebigulu-gulu esya 
Efuraimu. 

14Mani bulaanu abasaacha bataanu bala abali ni bachiayo ohuhemeresa esyaalo 
syali nisyebodoohania Laisi beemao baaboolera abasyaabwe abo bati, “Mani 
eng'we mumanyireho muti abuundu ano mu nyuumba ndala hu chino mulimo 
esiloongaloongwe syabaachwa mu mbaao haandi esyaomwaho efeesa? Haandi 
mulimo neende ebiloongaloongwe biindi, haandi kata neende engubo ehiiha? 
Mani aliwo hooho esiindu si mubaasa muti hunyala ohuholaho?” 

15Mani bachia beengira mu nyuumba ya Miika, yi Muleefi muyere wula yali 
niyamenyamo, mani baateeba Omuleefi oyo koti obulamu bwae bwali ni 
bumuchiira. 

16Nae esiha syeene esyo, Abadaani abanamaye bala emia chisaasaba (600), abali 
nibetekeheere ohulwaana ebiita, bali nibeemere hu siruwa nibeliindiriire sa 
ohulwaana. 

17Abahemeresi bala bataanu, beemao baachia bachooma enyuumba eyo, mani 
nibamala nibabukula esiloongaloongwe sy'embaao esyo, esyali nisyaomwaho 
efeesa, alala neende ebiloongaloongwe biindi bira, haandi engubo hiiha yira 
yosi, nae omulaamisi n'asisiiri ena siruwa n'ali alala neende abasaacha bala emia 
chisaasaba (600) abali neende ebilwaaniso. 

18Mani abasaacha abo beecha beengira mu nyuumba ya Miika, mani 
baabukulamo ebiindu byoolerefu ebyo, omulaamisi oyo mani yaabateeba ati, 
“Eng'we, siindu siina syeene esyo si muli ohuhola?” 

19Nabo bamuboolera bati, “Ewe nyita chi. Otalomalomaho emboosi yoosi. Yicha 
huchie nawe mani obe omulaamisi weefwe, haandi omukeraki weefwe. Ewe 
haba s'obaasa oti wahahoyere ohuba omulaamisi w'oluyia lwa Yisiraeli lwoosi 
ohuhiraho ohuba omulaamisi w'edaala ly'omuundu mulala yeeng'ene?” 

20Sino syeecha syasangaasa muno omulaamisi oyo, mani yeecha yaabukula 
ebiindu byoolerefu ebyo yachiana nabo yawaao. 

21Beecha baakaluuhana bachaaka olukeendo luwaao, neende abaana baabwe, 
ebituke byaabwe byoosi, haandi alala neende ebiindu byaabwe byoosi 
nibibemisiiremo. 

22Mani bano nibaba nibahamala ohwooloberera neende olukeendo lwaabwe 
ohutula hu nyuumba eyo, ao niwo yi Miika yeechera mani yalaangira abaandu 

bali nibasibiraane nae ohutula bachie balwaane ebiita. Bachia baloonda hu 
Abadaani mani baabaakaana 

23mani bachaaka ohubaayuhiraho. Abadaani bano bosi bakaluuhana mani 
bateeba Miika bati, “Siina syeene sino? Esidiiyiha sino syoosi syasiina syeene?” 

24Miika nae yabakobolamo ati, “Naang'we mudaha mutye, ‘Sidinyu siina 
syeene?’” Eng'we mwiicha sa ano nimubukula omulaamisi waange alala neende 
banasaae bandeeholera omweene, nimumala mweehumbira mweweerao sa, 
siindu siina siimba nindoong'iisye enyuma? 

25Abadaani nabo bamuboolera sa bati, “Ewe syahabeere esilai sihiramo 
obutalomalomaho esiindu syoosi, ohutusaho nooba noodaha oti abasaacha bano 
boosi basinyiihe mani bahuseete bahulwaanie. Ngandi ewe mweene alala 
neende edaala lyao lyoosi muba muchia ohufwa muwe sa ebihaya.” 

26Mani Abadaani bano nibemeeda sa ohuwaao. Miika bulaanu yesi yabona ati 
hane abasaacha bano boosi bali nibali ab'amaani amaangi ohumuhira, mani 
omweene yeekaluuhanira yekobolerayo engo wae. 

27Mani batyo, nibanyala ohuwaao neende ebiindu bi Miika omweene yali 
niyeholeere, alala neende omulaamisi wali naali owae hu bwae. Abadaani bano 
baachia mani baseeta Laisi, esiko esyo esyali esy'abaandu b'omuleembe haandi 
abayenjeefu, mani babeeta neende engaanga, haandi baamala basaamba esiko 
esyo syoosi neende omuliro. 

28Mani yali n'abulao oyo yeesi owali naanyala ohubawonia olwohuba syali siri 
eyale muno neende Sidoni, haandi bali haba sibaholeganaangaho neende 
omuundu wuundi yeesi. Syali nisiri mu hooho lyali elya Bbeetirehobbu. Mani 
boombaha buyaaha esiko esyo baasimenyamo. 

29Bakaluuhania eliita lyasyo ohutula hu Laisi lyaaba Daani, ohweema hu Daani 
kuuka yaabwe, owali omwaana wa Yakobbo. 

30Bulaanu Abadaani bano beemao boombaha esiloongaloongwe esyo, mbwe 
sibe nisyo si bahoyere ohwiinamiraanga, mani Yonatani, omwaana wa Gerisoni 
haandi omwiichuhulu wa Musa, yaaba niye owaholaanga koti omulaamisi 
w'Abadaani, mani abeechuhulu bae nibo bosi abaholaanga koti abalaamisi 
baabwe, ohwoola esiha si baandu abo beecha baawaambwa, mani baachia 
ohumenya mu buwaambe. 

31Mani esiloongaloongwe sya Miika sino nasyo syadoong'a sa abweene ao esiha 
syoosi si Yeema li Nasaae yenamirwaangamo lyadoong'a niliri mu Silo. 

Abakayi 19 

Omuleefi neende omuhasi wae w'erwaanyi 

1Mu ndaalo echio, Yisiraeli ni syali nisitaaba neende omutuki mwiihase, yaliwo 
Omuleefi wali niyamenya ematyeelo mu syaalo sy'ebigulu-gulu esya Efuraimu. 
Oyo yeemao yadeehya omuhasi ohutula mu Bbetilehemu mu Yuda ohuba 
omuhasi wae w'erwaanyi. 

2Nae omuhasi oyo yamunyoolerera, mani yaaloba yaakobolayo ena daala wa 
laatang'ene mu Bbetilehemu, mani yehalayo ohumala embaka y'emyoosi kine 
emilaamba. 

3Ao bulaanu wamwe yaheengao ohumuloondaho achie amuserere anyale 
ohumukobolaho. Yabukula omuhalaabani wae mulala, alala neende esuhiri 
chibiri mani yachaayo. Niyoolayo, omuhasi oyo yeekesa Omuleefi oyo ati 
yeengire mu nyuumba bweene. Mani laatang'ene niyeecha yamuubbyaho sa 
emoni ati, yamuheesa neende amaofu muno. 

4Simwaana oyo yamwekweeda ati adoong'e sa ebweene eyo, mani yesi 
yaakanya ohwiihala nabo hulw'embaka y'endaalo chidatu. Omuleefi oyo neende 
omuhasi oyo boombi baliraanga sa alala ebyohulya haandi bakonaanga alala. 

5Mani echuli-chuli y'oludaalo lwali olwae lwohune ohumala eyo, bewuunira 
ohusiingira nibeetekeha ohuwaao. Nae laatang'ene muhasi oyo yaboolera 
omuleefi oyo ati, “Liindaho mberi olyeeho esiindu hu mumale muweeo. Ao oba 
ochia ohweulira bulai ohuhirahoo, hu munyale luunyuma ohuwaao.” 

6Mani katyo abasaacha abo boombi beemao beehala alala mani baalya, haandi 
baamala baang'wa. Nibamala batyo, laatang'ene muhasi oyo yamuboolera ati, 
“Ewe nookanya, kona sa haandi ano mani wemeede sa ohwesangasaanga.” 

7Nae Omuleefi oyo yeecha yasiingira sa ati aweo, nae laatang'ene muhasi wae 
oyo yemeeda sa ohumwekweeda ati adoong'e sa, mani yeesi yeemao yaakanya 
sa, yeeyalisa eyo oludaalo luundi. 

8Mani nibwahya echuli-chuli y'oludaalo lwa hataanu, yasiingira yachaaka 
okukeendo lw'ohuwaao, nae haandi laatang'ene muhasi wae oyo yaboola ati, 
“Haandi kanya olyeeho esiindu mberi. Liindaho siyalale mberi.” Haandi 
abasaacha abo boombi baakanya badoong'a baliira alala. 

9Mani omusaacha oyo, omuhasi oyo, alala neende omuhasi w'erwaanyi oyo, 
beemao haandi bachaaka olukeendo ohuwaao, nae haandi saabwe oyo yaboola 
ati, “Boneho, ngaandi mbano bumalire ohwiira hane; munyala sa haandi 
mweeyalisa ehabi liindi. Ngandi bwiicha ohwiira sa bwaangu; doong'e ano 
mwemeede ohwesangaasa sa. Mani muchuli munyala mwawuuna ohusiingira, 
mani mwetaaho olukeendo lweeng'we mwaakobola engo.” 

10Nae Omuleefi oyo yahaya ohukona ehabi liindi ao; yasiingira sa yaamala 
yeweerao, yakeenda ohwoola lu yoola abuundu atiingaalire Yebbusi (mbwe 

Yerusalemu). Yali asisiiri sa neende esuhiri chae chibiri chira echakingaanga 
ebiindu byae, naali neende omuhasi w'erwaanyi wae oyo. 

11Mani nibali nibasuda ohwoola aambi neende Yebbusi, oludaalo lwali 
nilumalire ohuweerera elalira, mani omuhalaabani oyo yaboolera omwaami 
wae oyo ati, “Ewe bulaanu, yicha hukabuhe hwiingire mu siko sino 
esy'Abayebbusi, mani hunyalirwe ohukona mu bweene omwo.” 

12Nae omwaami wae yaamuboolera ati, “Efwe haba sihuchia ohukabuha 
hwiingire mu siko sy'abaandu bateende abo, abataali balala hu baandu ba 
Yisiraeli daawe; nae huchia ohwemeeda mu moni, ohwoola lu huchia ohwoola 
mu Gibbeya.” 

13Nae yaboolera omuhalaabani wae oyo ati, “Ewe yicha sa, mani husude 
abuundu ano, mani hunyale ohukona mu Gibbeya, oba mu Rama.” 

14Mani katyo, beecha baabita aambi neende Yebbusi, mani bemeeda ohukeenda 
nibawaao sa. Elyuuba lyali nilimalire ohukwa, nibanyala ohwoola mu Gibbeya 
mu situundu sy'esyaalo sy'enono ya Bbenjamini. 

15Mani bakabuha baatula hu ngira, mani baachia bati bakone mu bweene omwo. 
Beecha baanyala ohwiingira mu siko omwo, mani baachia beehala mu sipaapi 
siwuluuhirwaangamo esy'omusiko omwo, nae abulao omuundu yeesi 
oweyaanayo obubasangaalira bachie engo wae bakoneyo esiro esyo daawe. 

16Mani nibali bali abweene ao, omusaacha mukofu wuundi yaba koti obitira 
aambi ao owali n'ali koti owiinuha n'amalire omulimo kw'oludaalo olulaamba 
mu mukuunda okwo. Nae yali niyamenyaanga mu syaalo sy'ebigulu-gulu esya 
Efuraimu, nae esiha sino yali niyamenya mu Gibbeya. (Abaandu baandi bali 
nibamenya mu siko omwo bali nibatulaanga mu nono ya Bbenjamini.) 

17Omusaacha mukofu wuno yeecha yamanyiirisa abaandu bakeesi bali nibali mu 
sipaapi muno mani yaabateeba ati, “Eng'we mutula yeena bweene? Nae muchia 
yeena bweene?” 

18Omuleefi wuno nae yamukobolamo ati, “Efwe hubereenge nihuli mu 
Bbetilehemu mu Yuda, nae bulaanu huli hu lukeendo lweefwe hukobola engo 
weefwe, emwaalo bweene mu syaalo sy'ebigulu-gulu sya Efuraimu. Nae abulao 
omuundu yeesi onyalire ohukanya ohutukonia kata esiro silala syoong'ene, 

19kata neende nihuli neende enyaasi neende ehaanja by'esuhiri cheefwe abeene, 
haandi neende emigaati alala neende efiini, eby'omuhasi waange, naange 
neende omuhalaabani waange mweene. Huli neende buli siindu syoosi 
esy'ohwehoonyera fweesi.” 

20Nae omusaacha mukofu oyo yaboola ati, “Ese naange mbasangaalira engo 
waange! Njia ohubaliinda bulai; mani haba simuhoyere ohumala esiro syoosi mu 
sipaapi syomu siko muno sino sa.” 



578 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

21Yababukula yaabayira engo wae, mani yaanyala ohuliisa esuhiri chaabwe 
echio, choosi. Abakeni bae abo nabo beecha baanyala ohweyosaho amakulu, 
baamala baalya neende ebyohulya byeene. 

22 Bulaanu bali nibali ohwesangasaanga, abaandu bali nibanala obuyiranaanga 
ohutula mu siko bweene omwo, nibabafuduhaho, nibamalire ohwebodoohania 
enyuumba eyo yoosi, mani nibachaaka ohuhong'oonda hu lwiiki. Babooleraanga 
omusaacha mukofu oyo bati, “Tusa erwaanyi bwaangu omusaacha wiichire 
nawe oyo! Hudaha ohumukona!” 

23Nae omusaacha mukofu oyo yaatula sa erwaanyi mani yaababoolera ati, “Haba 
bbe, beecha baange nibo! Muhole obukanye! Mutahola esiindu sibi syakiire ao 
sityo, esiindu sy'omukwoobo esyo! Omusaacha wuno mukeni waange niye. 

24Mani boneho! Omuhasi wae w'erwaanyi nguno ali ano alala neende omuhaana 
waange otamanyireho eby'abasaacha. Leha njie mbatuse erwaanyi 
bambaleetere, mubakone. Mubahole koti lu mudaha abeene. Nae mutaholaho 
omusaacha wuno esiindu sibi syakiire ao sityo!” 

25Nae abasaacha abo haba sibamutekeeresaho kata nabudiidi. Mani Omuleefi 
oyo yeecha yaatusa omuhasi wae w'erwaanyi oyo mani yaababeresa. Beecha 
mani baakwa hu muhasi oyo, bamusaandya esiro syoosi, baahaya ohuleheraho 
ohwoola lu bwahyeera elalira echuli. 

26Mani mu mabwiibwi, omuhasi oyo yaakwa aasi mu mulyaango kw'omusaacha 
mukofu oyo, abuundu yi mwaami wae yali naali. Mani yaba abweene ao ohwoola 
lu lyuuba lyaatula. 

27Mani wamwe oyo yasiingira echuli eyo, mani yeekulao olwiiki ohuwaao, 
yakaana omuhasi wae w'erwaanyi oyo naakonere mu moni w'enyuumba eyo, 
amahono kae nikadiirire hu lwiiki. 

28Yaboola ati, “Ewe siingira weeme. Leha sa huweeo.” Nae haba siyawuliraho 
omuundu yeesi n'amukobolamo. Yakiinga omubiri kw'omuhasi wae w'erwaanyi 
okwo, yaakwaalisa hu mukoongo kw'esuhiri yae ndala, yaachaaka olukeendo 
lukobola engo wae. 

29Niyoola engo, yaachia yeengira mu nyuumba yae, yaabukula ehaande. 
Yabukula omubiri kw'omuhasi wae w'erwaanyi okwo, mani 
yaakudonyadonyamo ebituundu ehumi neende bibiri, mani yaakaba buli 
situundu silala, buli nono y'enono ehumi neende chibiri echa Yisiraeli. 

30Mani buli muundu wabonaangaho esituundu esyo yaboolaanga sa ati, “Efwe 
haba sihuwuliraangaho esiholwa sifwaana siti daawe! Abulao esiholwa 
sifwaanaho siti esyaholehanaho ohutula Abaisiraeli nibatula mu Misiri! Mani 
huhoyere ohuholaho esiindu fweesi hu siholwa sino! Nae hunaahole siholwa 
siina syeene?” 

Abakayi 20 

Yisiraeli yeetekehera ebiita 

1Abaandu boosi aba Yisiraeli, ohutulira elalira hu Daani emukulu bweene, 
ohwoola hu Bberisebba emwaalo bweene, haandi ohutulira elalira hu syaalo sya 
Gileadi ebukwe bweene, bakobolamo omulaanga okwo. Bebuusa alala koti 
esitole silala mu moni w'Omwaami mu Misipa. 

2Abeemirisi b'enono choosi echa Yisiraeli chaliwo muluhung'aano luno 
olw'abaandu ba Nasaae, mani boola abanamaye bakeenda neende amakulu, 
elifu emia chine (400,000). 

3Esiha syeene sino, abaandu ba Bbenjamini bosi beecha baawulira bati, 
Abaisiraeli baandi basyaabwe boosi bali nibahung'aniire mu Misipa. Mani 
Abaisiraeli bano beteeba bati, “Ewe tuboolereho, obusuku buno bweecha 
bwoola ohuholehana buti butye?” 

4Mani Omuleefi mweene omuhasi w'erwaanyi owoola yeetwa yaakobolamo ati, 
“Omuhasi w'erwaanyi waange wuno alala naange, hwachia mu Gibbeya mu 
syaalo sya Bbenjamini ohukonayo. 

5Abasaacha ba Gibbeya bebuusa alala baanjichira ohuumbukula, 
beebodoohania enyuumba yi ndalimo esiro esyo. Bali nibaanjichiire ohuunjita-
bwiita; nae, baakwa hu omuhasi w'erwaanyi waange oyo, mani boola 
ohumwiita.” 

6Mani ese omweene ndabukula omubiri kw'omuhasi waange w'erwaanyi, mani 
ndaakudonya-donyamo ebituundu, mani ndaakaba buli situundu silala buli 
nono ndala hu nono ehumi neende chibiri echa Yisiraeli. Mani abaandu bano 
batuholamo esiindu sy'omukwoobo muno, haandi esyonoono sibitiirifu. 

7Eng'we mweesi abali ano, muli Abaisiraeli beene liita. Mani siindu siina syeene 
si efwe hunyala hwaahola esichiira hu siholwa sino? 

8Abaandu abo boosi mani baaluuluha basiingira beema mani baboolera alala 
bati, “Abulao omuundu kata mulala hu efwe, oba owamenya mu yeema sa oba 
mu nyuumba enyoombahe, ochia ohukobolayo engo wae daawe. 

9Mani sino nisyo esiindu sihuchia ohuhola: huchia ohuubba eha mani hunyale 
ohudoola abasaacha ababa bachia ohuseeta Gibbeya. 

10Silala sy'ehumi esy'abasaacha bali mu Yisiraeli bachia ohuubba ebyohulya 
by'eye, nae abadoong'ereo boosi nibo abachia ohusaandya Gibbeya 
hulw'esiholwa sy'omufuto syakiire ano siti, sibaaholere mu Yisiraeli.” 

11Mani abasaacha boosi mu Yisiraeli beemao beehung'aania alala neende 
esichiiririrwa silala syoong'ene, ohuseeta esiko esyo. 

12Enono ch'Esiyisiraeli cheemao chaatuma bawamwaanda ohuchia 
ohusalaanira mu syaalo sy'enono ya Bbenjamini syoosi ohuboolaanga bati, 
“Butemo siina buno bu eng'we mwoola ohuhola? 

13Mani bulaanu mukisuleyo muyaaneyo abasaacha abakosoobania enjirana 
boosi abali mu Gibbeya, hunyale ohubeeta, hu humale esyonoono sino hu 
Yisiraeli.” Nae abaandu ba Bbenjamini nabo haba sibadeebayo hooho hu 
Baisiraeli basyaabwe abo daawe. 

14Ohutula mu biko byoosi ebya Bbenjamini, abaandu boosi beeyiha baatulayo 
beecha mu Gibbeya ohulwaania abaandu ba Yisiraeli. 

15Beecha bahung'aania abanamaye elifu amahumi kabiri neende chisaasaba 
(26,000), ohutula mu biko ebyo ludaalo olwo. 

16Haandi ohumeeda ohwo, abaandu ba Gibbeya banyala ohuhung'aania 
abanamaye badoolwa nibeehaliiriswa, emia chitaanu-na-chibiri (700), 
abemihono mikaada. Buli mulala hu beene bano yali omusaacha onyala yaalasa 
ekina neende omuruuta, yaanyala ohuhuya olufwiiri lulala lwoong'ene yaahaya 
ohusuba daawe. 

17Haandi nootabaliireho enono ya Bbenjamini, enono cha Abaisiraeli cheemao 
chaahung'aania alala ab'amaye bahahaswa elifu emia chine enaamba (400,000). 

Ebiita by'ohulwaania Ababbenjamini 

18Abaisiraeli beemao baachia abuundu wohwiinamiraangamo Nasaae mu 
Bbeteli, mani baanyala ohuteeberayo Nasaae bati, “Nono siina yeene eyihoyeere 
ohutaangira ohuseeta Ababbenjamini?” Nae Omwaami yabakobolamo ati, 
“Ngaandi ni enono ya Yuda sa.” 

19Mani nibwahya muchuli, Abaisiraeli batula mani baachia boombaha ekaambi 
yaabwe aambi neende esiko sya Gibbeya. 

20Bali nibachiire ohuseeta eye lya Bbenjamini, mani baatekeha abanamaye 
abuundu alingalaane neende esiko esyo. 

21Mani eye lya Bbenjamini lyeecha lyaatula mu siko omwo, mani kata oludaalo 
nilwali nilutaawa, bali nibamalire ohwiita abalwaani Baisiraeli elifu amahumi 
kabiri (20,000). 

22Nae kata katyo, abasaacha ba Yisiraeli, baanyala ohwomiira, haandi baanyala 
ohuta esilwaaniro abuundu bweene ao, yi bali nibateere oludaalo lwachaaka. 

23Haandi abaandu ba Yisiraeli bachia mani baalirira mu moni w'Omwaami 
ohwoola elyuuba lu lyakwa; mani haandi beteeba eyiri Omwaami bati, “Mani 
haandi hunyala hwaachia aambi neende abaana beefwe bano Ababbenjamini 
mbwe hulwaane nabo ehabi liindi, kose?” Haandi Omwaami yabakobolamo sa 
n'aboola ati, “Eng'we muchie-buchia mubalwaanie.” 

24Mani abaandu ba Yisiraeli baseeta ehabi lyohubiri eye ly'Ababbenjamini. 

25Haandi ehabi lyohubiri, Ababbenjamini batula mu Gibbeya, nae hu luno 
baanyala ohwiita abalwaani bahahaswa Abaisiraeli elifu ehumi neende 
chitaanu-na-chidatu (18,000). 

26Mani haandi abaandu ba Yisiraeli baachia baniina ohwoola mu Bbeteli mani 
baalirira ebweene eyo. Bachia mani beehala mu moni w'Omwaami mani 
baahaya ohulya ohwoola lu bwiire bweera. Beecha baanyala ohuyaanayo 
ebiyaanwa by'ohukobola alala, haandi basaamba ebiyaanwa biindi 
ebilaambiriire bino byoosi nga babiholera mu moni w'Omwaami bweene sa. 

27Mani haandi abaandu ba Yisiraeli beteebaho haandi eyiri Omwaami 
(olwohuba endaalo echio, Esanduuku ly'Endagaano lya Nasaae lyali niliri 
ebweene eyo, 

28Finehaasi omwaana wa Eliasaari, omwaana wa Arooni, yali niye owali 
n'ahalaabaniraanga mu moni walyo mu ndaalo echio), mani n'aboola ati, 
“Haandi efwe hunyala hwaachia ehabi liindi hwalwaania abaana beefwe bano 
Ababbenjamini, kose hwaakamire ao?” Nae Omwaami yaboola ati, “Eng'we 
muchie-buchia; olwohuba muchuli, njia ohuyaana abeene abo mu mahono 
keeng'we.” 

29Mani Abaisiraeli baanyala ohukisa abalwaani baandi aambi neende Gibbeya. 

30Mani haandi hu ludaalo lwa hadatu lw'ohulwaaniraho, batula baachia 
ohuseeta eye lya Bbenjamini, mani baatekeha abalwaani baabwe bulai abuundu 
atingaalire Gibbeya, koti lu baholaanga sa buli lu bachichaanga. 

31Ababbenjamini haandi batula mani baachia ohulwaana, mani baayirwa eyale 
muno ohutula mu siko syaabwe. Mani koti sa lu baholaanga, bachaaka ohwiitira 
Abaisiraeli baandi mu syaalo sy'esipaapi, hu ngira yichia mu Bbeteli, haandi hu 
ngira yichia mu Gibbeya. Beeta Abaisiraeli amahumi kadatu boong'ene. 

32Haandi Ababbenjamini bano beemao bachaaka ohuboola bati, “Ngandi haandi 
hunyalire sa ohubayiingira koti buli ludaalo.” Hane nae Abaisiraeli bali 
nibatekeehe ohweseenda mani banyale ohuhweesa Ababbenjamini ohubatusa 
mu siko syaabwe banyale ohubayira hu makira sa. 

33Mani eye ehuluundu lya Abaisiraeli nilyeecha mani lyehweesa lyaakobolayo 
enyuma mani lyaanyala ohwebuusira alala haandi mu Bbalitamari, abasaacha 
bali nibeekisire nibebodoohaanie Gibbeya baaluuluha mani beekisula beeruha 
nibatula yi bali nibeekisireenge mu syaalo sy'enyaanda esibodoohaanie esiko 
esyo. 

34Mani abasaacha beene elifu ehumi (10,000) abali nibadoolerwe ohutula mu 
Yisiraeli yoosi, bachia baaseeta Gibbeya, mani ohulwaana hwoomerana muno. 



582 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Ababbenjamini haba sibeecha bamanyaho bati hane bali nibali aambi 
ohusihiriswa. 

35Omwaami yaberesa Abaisiraeli ohuyiingira mani bayiingira eye lyoosi elya 
Bbenjamini. Abaisiraeli hu luno banyala ohwiita abasuku baabwe bano elifu 
amahumi kabiri neende chitaanu (25,000), 

36mani Ababbenjamini boomiisa bati hane bali nibamalire ohuyiingirwa hale. 

Engeri yi Abaisiraeli bayiingiriramo 

Esituundu sihuluundu sy'eye ly'Abaisiraeli lyaanyala ohweseenda ohutula hu 
Ababbenjamini olwohuba bali nibeesikire abasaacha balwaani ba bali 
nibamalire ohukisa nibamalire ohwebodoohania Gibbeya. 

37Mani abasaacha bano nibo abaanguya ohwiiruha bwaangu nibachoomere mu 
Gibbeya; mani baachia baanyala ohusalaanira mu siko omwo baanyala ohwiita 
buli muundu yeesi owali naalimo. 

38Eye ly'Abaisiraeli ehuluundu neende abasaacha bali nibeekisire, beecha 
bataao ahalolero. Mani nibeecha baabona esireesi sihoongo esy'omwoosi 
nikuniooha nikuniina aakulu nikutulira mu siko omwo, 

39Abaisiraeli bali nibali mu sipaapi sy'ohulwaaniramo bali nibahoyere 
ohukaluuhana. Ohwoola esiha esyo, Ababbenjamini bali nibamalire ohwiita 
Abaisiraeli bala amahumi kadatu. Bachaaka ohweboola mbwe, “Ngandi haandi 
hane mbao humalire ohubayiingira sa koti endaalo chiindi ch'enyuma.” 

40Abweene ao niwo yi halolero aho haabonehera; esireesi sy'omwoosi 
syachaaka ohuniooha nisidumuuha nisiniina aakulu nisitulira mu siko omwo. 
Ababbenjamini nibatingaala enyuma, mani besiinduha ohubona mbwe esiko 
syaabwe syoosi syeduhuulireho omuliro siya. 

41Mani ao Abaisiraeli boosi nibeecha nibakaluuhana, mani Ababbenjamini 
baakwa sa mu luteengo, olwohuba bamanya sa mbwe bali aambi ohusihiriswa. 

42Bosi beecha bachaaka ohweseenda ohutula eyiri Abaisiraeli, mani nibachaaka 
ohwiiruha nibachoomere mu syaalo sy'esipaapi, nae haba sibanyala ohweonia 
daawe. Badiiywa akatikaati w'eye ehuluundu neende abasaacha bali nibamalire 
ohusaamba esiko nibeeruha nibatuliremo nibeecha ohwaabina eye ehuluundu, 
mani baasihirisirwa abweene ao. 

43Abaisiraeli beemao baabona bati hane omusuku waabwe yali n'amalire 
ohudiiswa, baahaya ohweema, mani bemeeda sa ohuboongaho ohwoola 
abuundu w'ebukwe bweene ewa Gibbeya, nibabeeta nibachianakana nabo. 

44Elifu ehumi neende chitaanu-na-chidatu (18,000) echa abalwaani bahiramo 
obulai ab'Ababbenjamini boosi beetwa. 

45Abaandu badoong'ao bakaluuhanaanga mani nibamala nibeeruhaanga 
nibachoomere esyaalo sy'esipaapi sy'Olwaanda lwa Rimoni. Elifu chitaanu 
(5,000) beeterwa hu makira ako sa. Abaisiraeli bemeeda sa ohwoongaanga hu 
baandi bali nibadoong'ere ohwoola lu babosaanga mu Gidomu, haandi 
nibamalire ohubeetamo abalwaani elifu chibiri enaamba (2,000). 

46Ohuyirira alala, abalwaani balulu bahaya, elifu amahumi kabiri neende 
chitaanu (25,000). Ababbenjamini nibo abeetwa hu ludaalo luno lwoong'ene. 

47Nae abasaacha emia chisaasaba (600) boong'ene nibo abanyala ohwiiruhira 
mu syaalo sy'esipaapi sy'Olwaanda lwa Rimooni, mani baanyala ohuwonamo, 
baamenya ebweene eyo ohumala embaka y'emyoosi kine emilaamba. 

48Abaisiraeli beemao baakaluuhanira Ababbenjamini bali nibadoong'ereo 
baabeeta boosi, abasaacha, abahasi, neende abaana beene, neende ebisolo 
byeene byosi. Basaamba buli siko syoosi syali mu situundu esyo. 

Abakayi 21 

Abahasi bahoyere ohudeehera abasaacha b'enono ya Bbenjamini 

1Mani Abaisiraeli nibeecha bahung'aanira mu Misipa, bali nibamala 
ohuchwichwiisa esisuubise eyiri Omwaami bati: “Abulao oyo yeesi mweefwe 
ochia ohukanyaanga Omusaacha Mubbenjamini yeesi ohudeehyaanga 
omuhaana weefwe yeesi.” 

2Mani ao abaandu ba Yisiraeli bachia mu Bbeteli mani beehala ebweene eyo mu 
moni wa Nasaae ohwoola engoloobe. Balichiingi ebweene eyo nibalira 
nibehuuma neende esasaakisi ely'amaani bati: 

3“Ewe Omwaami Nasaae wa Yisiraeli, lwasiina sino syeechere syakwaao siti? 
Lwasiina enono ya Bbenjamini yiri aambi ohusihirira ohuwa mu Yisiraeli?” 

4Mani mu mabwiibwi nibwahya echuli, abaandu basiingira mani baachia 
boombaha alutaari abweene ao. Bayaana ebiyaanwa by'ohukobola alala, haandi 
basaambaanga ebiyaanwa biindi bilaambiriire. 

5Beteebaanga bati, “Eng'we mani yirihooyo omukaanda kwoosi ohutula mu 
nono choosi echa Yisiraeli okuta nyalire ohuchia muluhung'aano lwali mu moni 
w'Omwaami mu Misipa, kose?” (Bali nibamala ohweechuba bati, oyo yeesi otaali 
naanyalire ohuchia mu Misipa, achia ohwiitwa-bwiitwa.) 

6Nae abaandu ba Yisiraeli beecha bakwiira esisa Ababbenjamini abaana baabwe 
mani baboola bati, “Nyaanga yino Yisiraeli yinyalire ohufwiirwa enono yaabwe 
yiindi, ohutula hu nono chalwo chiindi echo. 

7Hunaahole siina syeene hu hwaanyala ohufunira abasaacha ba Bbenjamini 
badoong'a abahasi ohudeehya? Efwe mbao hwamala ohuchwichwiisa 

esisuubise eyiri Omwaami huti haba sihuchia hukanya ohubaberesaho 
omuhaana weefwe yeesi ohudeehya.” 

8Mani nibateeba ohumanya niyali naaliwo omukaanda kwoosi okutula mu nono 
cha Yisiraeli choosi, okutanyala ohuchia muluhung'aano lwali mu Misipa, 
bafuumbula bati hane yali abulao oyo yeesi ohutula mu nono ya Yabbesi mu 
Gileadi owali nataanyalire ohubonehana hooyo; 

9ohweema hu muhunu kw'eye, yali naabulao kata mulala ohutula hu Yabbesi 
owali niyanyala ohwiiruhirira omulaanga okwo daawe. 

10Mani omuhung'aano okwo kwatuma abasaacha baabwe bahiramo obululu, 
elifu ehumi neende chibiri (12,000), neende ebilagiro bino biti, “Chie mani 
mwiite buli muundu yeesi oli mu Yabbesi, noyiriramo alala neende abahasi 
boosi neende abaana beene boosi. 

11Mwiite abaandu b'esisaacha boosi, haandi neende buli muhasi yeesi owamala 
ohumanya eby'abasaacha.” 

12Mani bachia banyoolayo abahaana bayere abali nibataamanyaho 
eby'abasaacha emia chine (400), abali nibamenya mu Abayabbesi, mani 
baabaleeta mu kaambi mu Silo, esiri mu syaalo sya Kanani. 

13Mani omuhung'aano okwo kwoosi kwatuma emboosi eyiri Ababbenjamini 
abali nibamenya mu Lwaanda Rimoni, mani baasaba baakamie ebiita ebyo. 

14Ababbenjamini beemao bosi bafukiirira mani baakobola engo, mani 
Abaisiraeli basyaabwe bala baanyala ohubaberesa abahaana bayere abo ohutula 
mu Abayebbusi ba bali nibateeta. Nae haba sibali nibabamala boosi daawe. 

15Haandi abaandu beecha bakwiira esisa Ababbenjamini olwohuba Omwaami 
yali n'amalire ohuhalaka obulala bw'enono cha Yisiraeli. 

16Mani abeemirisi b'oluhung'aano olwo beecha baboola bati, “Yibulayo abahasi 
abaandi mu nono ya Bbenjamini yoosi. Hunaahole siina syeene hu hunyale 
ohunyoolera abahasi abasaacha badoong'ere bano? 

17Yisiraeli haba siyihoyere ohukosaho kata enono ndala hu nono chayo ehumi 
neende chibiri chino. Huhoyere ohunyoola engira yi hunyala hwaholeramo 
enono ya Bbenjamini yaanyala ohubaao, 

18nae haba sihunyala hwabakanya ohudeehya abahaana beefwe daawe, 
olwohuba hwamala ohutaao esibwaabo hu oyo yeesi okanya Omubbenjamini 
ohudeehya omuhaana yeesi hu bahaana beefwe boosi.” 

19Mani beecha baanyala ohwiichulisa bati, “Esidyaalo sya buli mwaaka 
okw'Omwaami mu Silo syali nisiri aambi ohwoola.” (Silo yali niyiri emukulu wa 
Bbeteli, haandi niyiri emwaalo bweene wa Lebbona, nae haandi ebukwe 
w'engira yiri akatikaati wa Bbeteli neende Sekemu.) 

20Baboolera Ababbenjamini bati bachie beekise mu ndalo ch'emisabbiibbu 

21mani babe meeso. Mani abahaana bayere ba Silo nibaba nibatula erwaanyi 
ohuhina mu siha sy'esidyaalo esyo, muba muchia ohwekisula mutule mu 
mikuunda omwo. Mani buli mulala hweeng'we anyale ohwehweesera neende 
amaani kae omuhasi ohutula mu bahaana abo, mani anyale ohukobola nae engo 
waabwe mu syaalo sya Bbenjamini. 

22Mani basaabwe oba bamboocho yaabwe nibeecha beecha yi muli, muba 
muchia ohubabooleraanga sa muti, “Mukanye sa humenye naang'we, olwohuba 
efwe haba sihwabahweesa nihuli mu biita naang'we ohuba abahasi beefwe 
daawe. Haandi koti lu mutatubereese eng'we abeene, haba simuba nimuliho 
omusaango okw'ohuhalaka esisuubise syeeng'we daawe.” 

23Mani abasaacha Ababbenjamini beemao baanyala ohuholaanga batyo sa; buli 
mulala hu nibo yedooleraanga omuhasi ohutulaanga mu bahaana bayere abo, 
abalichiingi nibali ohuhinaanga mu Silo, nibabakiingaanga nibawaao nabo. Mani 
batyo beemao baanyala ohukobolaanga mu syaalo sy'ewaabwe, mani 
boombahaanga ebiko byaabwe buyaaha, haandi bachaaka ohubimenyaangamo. 

24Haandi esiha syeene esyo, Abaisiraeli bali nibadoong'ereo bosi bawechaangao, 
mani buli muundu yaanyala ohwekoboleraanga ena enono yae, neende edaala 
lyae, haandi hu sihirano yae. 

25 Yali n'abulao omutuki mwiihase yeesi mu Yisiraeli esiha sino siti. Buli otula 
yaholaanga sa esiindu syamusangasaanga. 

Ruusi 

Ruusi 1 

Elimeleki neende edaala lyae bawuuyira Moabbu 

1Hale, mu ndaalo chi Abakayi bali nibatuka, esiminyu syakwaao mu syaalo 
omwo, mani omusaacha wuundi owa Bbetilehemu mu Yuda yaachia 
ohumenyaho mu syaalo sya Moabbu, omweene oyo neende omuhasi wae alala 
neende abaana bae babiri. 

2Eliita ly'omusaacha oyo lyali Elimeleki, nae eliita ly'omuhasi wae lyali Naomi, 
nae ameeta k'abaana bae babiri abo kali Mahiloni neende Kilioni. Bano boosi bali 
Abaefuraate ohutula mu Bbetilehemu mu Yuda. Bachia mu syaalo sya Moabbu 
mani babaaho ebweene eyo. 

3Nae Elimeleki niyafwa, Naomi yadoong'a yeeng'ene neende abaana bae abo 
babiri, 

4mani badeehya abahasi Abamoabbu, Oripa neende Ruusi. Nae emyaaka aambi 
ehumi nikyaawa, 

5Mahaloni neende Kilioni boombi bafwa, mani Naomi haandi yadoong'a 
yeeng'ene, naabula omusaacha haandi naabula abaana bae abo. 

Naomi neende Ruusi bakobolayo mu Bbetilehemu 

6Ebiha nibyabitao hooho, Naomi yaulira ati Omwaami yali naabereese abaandu 
bae ehabi, naababereese ekesa lai; yeetekeha atule mu Moabbu, alala neende 
bah'abaana bae boombi abo. 

7Boosi bachaaka olukeendo alala ohukobolayo mu Yuda, nae nibaba nibali hu 
ngira 

8Naomi yababoolera ati, “Eng'we mukoboleyo engo weeng'we, mwiihale neende 
bang'ineeng'we. Omwaami ahoya yaababeera omulai yi muli, koti lu eng'we 
mwesi mwabeere abalai yi ndi, haandi neende eyiri abo boosi abafwa. 

9Haandi Omwaami ahoya yaabanyalira buli mulala hu eng'we yaanyala 
ohudeeha haandi mani yaaba neende edaala.” Mani katyo, Naomi 
yaabakwichaanga mu birifu naabaseebula. Nae boombi batuunduha sa ohulira 

10nibamubolera bati, “haba! Efwe hwiicha ohuchia sa naawe eyiri abeeho bao.” 

11“Eng'we muhoyere ohukobolaanga engo weeng'we, eng'we bahaana baange,” 
Naomi nae yabakolamo atyo. “Siina syeene esikera eng'we mwaadaha sa 
ohuchia naange? Eng'we mubaasa muti ese nyala haandi ndeebula abaana 
baandi bamunyala mwadeehera? 

12Eng'we mukobole sa engo weeng'we, olwohuba ese ndakofula ndawaayo 
ohunyala ohudeeha haandi. Nae kata neende ese omweene niinjola ndabaasa 

endi esuubi lisiirimo, mani ndaachia ndadeeha esiro syaleero sino, mani 
ndaanyala ohwiibula abasyaani, 

13mani eng'we mwahanyala ohuliinda baahula? Mani sino syoong'ene 
syahabakaira ohuchia mani mwadeehera abasaacha baandi? Haba, bahaana 
baange, eng'we mumanyire sa muti esyo haba sisinyaliha daawe. Ese Omwaami 
yamala ohuungaluuhaniraho, mani ndewulira mbelalihiriire muno.” 

14Haandi beemao bachaaka ohulira sa. Orifa yeecha yaakwa mu sirifu sya 
masaalang'ene ohumuseebula mani niyeweerao naakobolayo engo waabwe, 
nae Ruusi yadoong'a sa niyomeere hu masaalang'ene oyo. 

15Mani katyo, Naome yaamuboolera ati, “Ewe Ruusi, mwaalihwaao oyo amalire 
ohwekobolerayo eyiri abeeho bae, haandi neende nasaae wae. Mani ewe wesi, 
muloondeho sa.” 

16Nae Ruusi yakobolamo ati, “Ewe otemeeda ohuusabaanga oti hutuleho! Ewe 
ndehe sa njie naawe. Eyo yoosi yooba noochia, ese syeesi niyo yiimba niinjia 
ohuchia; eyo yoosi yoochia ohumenya, ese syeesi niyo yi njia ohumenya. Abeeho 
bao bachia ohuba abeeho baange, haandi Nasaae wao, niye ochia ohuba Nasaae 
waange. 

17Eyo yoosi yoochia ohufwiira, niyo eyo yi syeesi njia ohufwiira, haandi eyo niyo 
yi njia ohusiihwa. Esibonereso sihiramo obubi sy'Omwaami sihoya syaaba hu 
ese, niinjia ndaaleha esiindu syoosi ohumalaho ohufwa hwoong'ene, syaanyala 
ohuungabuhania naawe!” 

18Naomi niyabona ati hane Ruusi yali naamaliriire ohuchia nae, yaalehera ao 
ohuboolaho esiindu siindi syoosi. 

19Mani bemeeda ohukeenda ohwoola lu boola mu Bbetilehemu. Mani niboola, 
esiko syoosi syesiinduha, mani abahasi abali mu bweene omwo bachaaka 
ohuuka nibaboola bati, “Bwadyeeri nibwo mbwe wuno niye Naomi mweene?” 

20“Eng'we mutanaangaho muti Naomi,” nae yeecha yaabakobolamo atyo; 
“Munaange sa muti Mara olwohuba Nasaae w'Obunyala yahola obulamu 
bwaange bwahahaata. 

21Olwohuba ese koti lu ndatula ano, ndali neende ebiindu ebibitiirifu, nae 
Omwaami yaangobosa ano engo ni ndi omuhaya. Siina syeene esikera eng'we 
nimunaanga muti Naomi, Omwaami w'Obunyala niyamala ohuheengera 
omusaango yandeetera ebidinyu?” 

22Yino niyo engeri yi Naomi yakoboleramo engo naatula mu Moabbu alala 
neende Ruusi, muhoomwaana wae owali naali Omumoabbu. Niboola mu 
Bbetilehemu, ekesa lya emere lyali hulyahachaaka sa liti. 

Ruusi 2 

Ruusi aholera emirimo mu mukuunda kwa Bboasi 

1Naomi yali neende omwiiho wae owali n'alaangwa mbwe Bboasi, owali 
omuyinda, haandi owamanyihana muno, owali naali owomulwanyi lwa 
Elimeleki owali wamwe. 

2Mani ludaalo luundi, Ruusi yeecha yaboolera Naomi ati, “Lehaho ese njieho mu 
mikuunda ohudooleresa emere yi bakesi baleha enyuma. Ndi omwomiifu endi 
ohwoola njia ohunyoolaho oyo yeesi ochia ohuunganya ati holere alala nae.” 
Naomi nae yaakobolamo ati, “Ewe wechiire sa, muhaanang'ene.” 

3Mani Ruusi yatula yaachia mu mikuunda, yaanyala ohukeenderaanga enyuma 
w'abapakasi, nadooleresaanga emitwe ky'emere kibalehaanga enyuma. 
Syeehola mbwe, hane yali naali mu mukuunda okwali okwa Bboasi. 

4Mani luunyuma hooho, Bboasi mweene yeecha yoola ao naatula mu 
Bbetilehemu, mani naheesa abapakasi abo. Yabaheesa ati, “Omwaami abe 
naang'we!” Nabo baamukobolamo bati, “Omwaami ahuberese omukisa!” 

5Bboasi yateeba omusaacha wali naabahulira ati, “Omuhasi muyere oyo niye 
naanu?” 

6Omusaacha oyo nae yakobolamo ati, “Niye omukeni owakobola naatula 
Moabbu neende Naomi. 

7Yaasabire ati mukanye alondeenge hu bapakasi, nadooleresa emere. Mani 
aholere sa atyo ohutula echuli yeene, nae bulaanu buti hu yahaleheraho ati 
awuluuheho esiha esidiidi mu siiniha omwo.” 

8Mani Bboasi yaboolera Ruusi ati, “Lehaho ese hukerakireho budiidi. 
Otadooleresaanga emere abuundu woosi ohutusaho mu mukuunda kuno 
kwoong'ene. Holera alala neende abahasi bano ano; 

9Tingalaanga obone eyo yoosi yi baba nibachia ohukesa, mani odoong'e sa nabo. 
Ese mbano malire ohulagira abasaacha baange, obutahudyaabuhira daawe. 
Nihaandi buli lu owulira obuluwo nibuhuluma, chichaanga mani ong'wa ohutula 
mu syoongo chi baba nibamalire ohwiichusa.” 

10Ruusi yakwa aasi, obweeni bwae nibwegeeng'a hu buloba, n'aboolera Bboasi 
ati, “Siina syeene esikera ewe niwunjuunira sa muno otyo? Siina syeene esikera 
niwuumbonera esisa syakiire ao ese omukeni-bukeni?” 

11Bboasi nae yakobolamo ati, “Ese ndamala ohuwulira buli siindu syoosi si 
waholeraho masaalao, ohutula wamwo naafwa. Ese manyire koti lu waleha 
lataao neende maao, neende esyaalo syao syeene, haandi neende koti lu weecha 
wachaaka ohumenya neende abaandu botaali niwamanyanaho nabo hale. 

12Omwaami mani ahoya yaahulweeya hulw'ebyo byoosi bi waholaanga. Ewe 
ohoya wanyoola omukabo ohutula eyiri Omwaami Nasaae wa Yisiraeli, yi 
weechaho oti ahuliinde!” 

13Ruusi nae yakobolamo ati, “Ewe niiwe owungwiriire esisa muno, ewe 
omuhuluundu. Okerere ese ndeewulira bulai muno, koti lu wunomanomeere 
neende obuloonga bweene, kata neende ese ni ndi otaakanaho neende kata 
mulala hu bapakasi bao bano.” 

14Mani esiha syohulya, Bboasi yaboolera Ruusi ati, “Ewe yicha ano obukule 
omugaati, okudoonge mu muunyu.” Mani yaachia yeehala neende abapakasi, 
Bboasi yaamugaamira emere yimamirwe neende omuliro. Ruusi yaalya 
ohwoola lu yeekuta, yaalehaho esisaasa. 

15Yasiingira ohuchia yemeede ohudooleresa, Bboasi yalagira abapakasi bae ati, 
“Eng'we mumulehe adoolerese kata ohwoolera elalira yi mikaanda kiri, 
mutamubooleraho esiindu syoosi ohumukaania. 

16Haandi ohumeeda ohwo, hweseenge nimumalamo emitwe kiindi eky'emere 
ohutula mu mikaanda kiindi nimumulehera akiinge ayire.” 

17Ruusi yadooleresa emere mu mukuunda okwo ohwoola engoloobe, niyali 
n'amalire ohuyihoonja bulai, yakaana ati hane yoosere aambi ekiloguraamu 
amahumi kabiri-na-chitaanu. 

18Yakiinga emere eyo yaayiyira mu siko mani yeekesaho masaalang'ene 
obuungi bw'emere yaanyalire ohudooleresa. Yaamuberesa ebyohulya 
by'esisaasa ebyali nibidoong'ere hu sideru sibali nibaliire esideete. 

19Naomi yaamuteeba ati, “Yena bweene yi ewe odoolereseenge emere yino yoosi 
leero? Mu mukuunda kwa naanu mweene ku oholereengemo leero? Nasaae 
ahoya yaaberesa omukisa omusaacha oyo ochaakire ohuhwekoomba!” Mani 
Ruusi yaboolera Naomi ati abereenge n'aholera mu mukuunda okw'omusaacha 
wuundi olaangwa mbwe Bboasi. 

20 Omwaami ahoya yaaberesa Bboasi ehabi! Naomi yawuka atyo. “Omwaami 
yamenyera ohwooseresaanga ebisuubise byae eyiri abalamu neende abafwa.” 
Haandi yemeeda ohuboola ati, “Omusaacha oyo mwiiho weefwe mweene, oli 
mulala hu abo abali neende obufunaanibwa bw'ohutulindaanga.” 

21Ruusi yaboola ati, “Haandi ohuhiraho ao, yeechere yamboolera ohwemeeda 
ohudooleresaanga emere alala neende abapakasi bae ohwoolera elalira lu 
baliswaanisira ekesa lyoosi.” 

22Naomi yaboolera Ruusi ati, “Eee, muhaanang'ene, sichia ohuhubeera esilai 
sihiramo, ohuholeraanga alala neende abahasi bali mu mukuunda kwa Bboasi. 
Olwohuba onyala wachaaka ohudyaabuhirwa nikali mbwe ochia mu mukuunda 
kw'omuundu wuundi.” 

23Sakira Ruusi yachia yaholeraanga alala nabo, n'adooleresaanga ekesa 
ohwoolera elalira lu emere yoosi, haandi neende engaano yoosi byali nibimalire 
ohukeswa. Mani haandi yemeeda ohumenyaanga sa neende masaalang'ene oyo. 

Ruusi 3 

Ruusi anyoola omusaacha 

1Luunyuma haandi hooho, Naomi yaboolera Ruusi ati, “Ese hoyeere 
ohuhunyoolera omusaacha ohudeehya, hu weesi onyale ohunyoola edaala lyao 
hu bwao. 

2Yichulisa oti, omusaacha wuno Bboasi, omweene bahalaabani bahasi 
bawaholereenge nabo, mwiiho weefwe mweene. Mani bulaanu tekeeresa bulai 
bweene. Engoloobe ya nyaanga yino, achia ohuba naali ohuhubbakaanga 
amabere masuungu. 

3Weeyoke bulai bweene, weebahe amafuta k'esing'aari, mani wefwaale engubo 
chao chihiramo obulai. Noomala otyo, wiiche ochie yaali ohuubbakiraanga, nae 
otakanya yaamanya nooli ebweene eyo, ohwoolera elalira naanaba n'amalire 
ohulya, haandi neende ohung'wa. 

4Wehaliirisaanga omanyira elalira abuundu yaaba naachia ohweyalisira, 
endoolo nichimalire ohumuyira, ewe chia yaali mani obwiihule ebyebwiiho byae 
mani weeyalisire enamakulu wae. Omweene aba achia ohuhuboolera esiindu 
syooba ohole.” 

5Ruusi yakobolamo ati, “Ese njia ohuhola sa buli siindu si oboola.” 

6Ruusi yachia abuundu w'ohubbakiraangamo, naahola koti lu masaalang'ene 
yali n'amuboleere. 

7Mani Bboasi niyali n'amalire ohulya, neende ohung'wa, mani yachaaka 
ohwewulira bulai. Yaachia eyiri esituuli sya amabere masuungu, mani yaakona 
aasi yeyalisa endoolo. Ruusi yeeyiba kaala yaachia yabwiihula ebyebwiiho byae, 
niyeyalisa aasi enamakulu wae. 

8Mu siro bweene, Bboasi yeecha yaamumuha yasiingira, yeekaluuhania, mani 
yesiinduha ohunyoola omuhasi naakonere enamakulu wae. 

9“Niiwe naanu?” Yateeba olwohuba ewe oli omwiiho woohubweene, ewe niiwe 
ohoyera ohuniinda. Mani sakira ewe ndeehye budeehya. 

10“Omwaami ahuberese ehabi,” Bboasi yamuboolera. “Ewe mbao oli 
ohweekesera elalira obutiiririrwa bw'olwaanyi luno, mu siindu esyo syooli 
ohuhola bulaanu, ohuhiraho haandi mu ebyo byoosi biwaaholeraanga masaalao. 
Ewe oba awuundi wachia wachaaka ohukoonya omusyaani muyere, kata 
omuyinda, kata omumanani, nae ewe haba s'oholere otyo daawe. 

11Mani bulaanu ewe Ruusi otelalihirira daawe. Ese njia ohuhola buli siindu 
syoosi syoochia ohusaba; koti sa buli muundu yeesi mu siko muno amalire 
ohumanya, ewe oli omuhasi omuyenjeefu mweene. 

12Syadyeeri syeene mbwe ese ndi omwiiho wohubweene, haandi niise oli 
neende obunyala hweewe, nae yiriyo omusaacha owuuhiraho ohuba aambi 
naawe. 

13Doong'a ano esiro sino syoosi, mani echuli bweene, huchia ohuteeberesa 
humanye nikali mbwe, oba nikataali mbwe, niye ochia ohubukula 
obufunaanibwa hu ewe. Nikaba katyo, siba siri esilai muno; nisitaba sityo, mani 
ese mweene ndeechubira Omwaami mulamu endi, ese niise oba niinjia 
ohuhubukula mbe neende obunyala hweewe. Nae bulaanu buti, ewe kona sa ao 
mani oliinde ohwoola lu buchia ohuhya echuli.” 

14Mani Ruusi yakona enamakulu wae eyo, nae yeeyina ohusiingira bwaangu 
obulafu nibuteecha bu muundu yeesi atanyala ohumuboneramo, olwohuba 
Bboasi mweene haba siyali naadaha omuundu yeesi ohumanya ati Ruusi 
abeereho abuundu ao. 

15Bboasi yaamuboolera ati, “Ewe wefwaalulemo engubo yao eyo mani wiiche 
oyibaambule erwaanyi eno.” Yesi yaahola sa atyo, mani Bboasi yaachuhaho 
aambi ekiloguraamu amahumi kataanu amalaamba aka amabere masuungu, 
naamala naamuhoonya ohwedwiiha hu beka lyae. Ruusi naakobola nabyo mu 
siko. 

16Mani yoola engo, masaalang'ene yamuteeba ati, “Ewe muhaanang'ene, 
bihuchiriire bitye?” Ruusi yaamuboolera buli siindu si Bboasi yali namuholeere. 

17Haandi yameedaho ati, “Yamboleere ati ese haba sihoyeere ohukobola yooli 
mahono mahaya, sakira yambereese amabere masuungu kano koosi.” 

18Naomi nae yaamuboolera ati, Mani bulaanu ewe Ruusi, wesimiirise sa, 
ohwoola lu ochia ohubona koti lu bino byoosi bichia ohuba. Bboasi haba saachia 
ohuyeera enyaanga yino, ohwoola lwaachia ohwooseresa bino byoosi. 

Ruusi 4 

Bboasi adeehya Ruusi 

1Bboasi bulaanu yasiingira yaacha abuundu w'emihung'aano, ena siruwa 
sy'esiko esyo, mani yeehala ebweene eyo. Nae, omwiiho wohubweene wa 
Elimeleki, omusaacha yi Bboasi yali naalomaloomeho, yasuda aambi, Bboasi 
yaamulaanga n'aboola ati, “Ewe yicha eno, mwiicha waange, wiihale aasi.” Yesi 
yeehala aasi. 

2Bboasi yadoola ehumi hu beemirisi bomu siko omwo, yaabasaba beeche bosi 
beehale abweene ao. Nibaba nibamalire ohwiihala, 

3Bboasi yaboolera abeeho bae ati, “Bulaanu koti lu Naomi yakoboole ohutula mu 
Moabbu, adaha ohukusa omukuunda kwali okwa Elimeleki, omwiiho weefwe, 

4nae ese mbaasa endi eng'we mwesi muhoyere ohusimanyaho. Mani bulaanu, 
nikali mbwe ewe okudaha, kukulire mu moni w'abasaacha beehaale ano bano. 
Nae nikali mbwe ewe haba sookudaha, boola sa otyo, olwohuba obunyala 
bw'ohukukula butaangira ohuba obwao, hubweemao bweecha yiindi.” 
Omusaacha oyo nae yaboola ati, “Ese niise ochia ohukukula.” 

5Bboasi yaboola ati, “Otyo! Nikali mbwe niiwe ochia ohukula omukuunda okwo 
ohutula hu Naomi, wesi oba ochia ohukuliraho neende Ruusi yeesi, omuhasi 
mufwiirwe Omumoabbu wuno, hu bulaanu, omukuunda kunyale ohudoong'a 
mu lwaanyi lw'omusaacha wafwa.” 

6Omusaacha wuno haandi yaboola ati, “Nisiba sityo, ese njia ohulehuulira 
obunyala bwaange obwohukula omukuunda okwo, olwohuba siba sichia 
ohweekesa siti, abaana baange beene, sibaba nibachia ohunyala ohukusihira 
daawe. Ewe maya akakukula omweene; ese biihirira ohulehana nakwo sa.” 

7 Bulaanu, mu ndaalo echio, ohwomiisa ohukulaana, oba ohukulaasania ebiindu, 
kwali omunyira okw'omukusi, ohwefwaalulamo esiraato syae, mani 
yaasiberesa omukuli. Mu ngira yino, Abaisiraeli beekesaanga bati emboosi 
chalichiingi nichimalire ohuchwichwiiswa. 

8Mani, omusaacha oyo yaboolera Bboasi ati, “Ewe niiwe oba okukule,” 
yefwaalulamo esiraato syae, yaasiberesa Bboasi. 

9Bulaanu Bboasi yaboola ati, “Eng'we mweesi mbao muli abaloli enyaanga yino 
muti ese niise omukuunda okulire ohutula hu Naomi, buli siindu syoosi, esyali 
esya Elimeleki, haandi neende esy'abaana bae boombi, Kilioni neende Mahiloni. 

10Haandi ohumeeda ohwo, Ruusi Omumoabbu, omufwiirwe wa Mahiloni, yesi 
yeehola omuhasi waange. Sino siba sichia ohuliindira ebiindu by'omuundu 
wafwa mu lwaanyi lwae, mani olwaanyi lwae hu lunyale ohuchiiririra mu 
baandu bae, haandi neende mu siko sy'engo wae. Eng'we mbano niing'we abali 
abaloli, hu ludaalo luno.” 

11 Mani abeemirisi abo alala neende abaandu baandi baliwo baboola bati, “Eee, 
efwe huli abaloli. Omwaami ahoya yaahola omuhasi wao oyo yaaba koti Rakeeli 
neende Leya, abeebulira Yakobbo abaana abaangi muno. Ewe wesi ohoya 
weehola omuyinda mu nono ya Efuraimu, haandi waamanyihana mu 
Bbetilehemu ayakiire. 

12Abaana ba Omwaami achia ohuhuberesa ohubitira mu muhasi muyere wuno, 
bosi bahoya baahola olwaanyi lwao lwaaba koti olwaanyi lwa Peresi, omwaana 
wa Yuda neende Tamari.” 

Bboasi neende abeechuhulu bae 



593 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

13Mani Bboasi yaabukula Ruusi yaamuyira engo wae ohuba omuhasi wae. 
Omwaami yaamuberesa ehabi, yaayera enda, yeebula omwaana musyaani. 

14Abahasi baandi baboolera Naomi bati, “Omwaami afume! Ahuberese 
omwiichuhulu musyaani enyaanga yino ohuhuliinda. Omusyaani oyo ahoya 
yaamanyihana mu Yisiraeli mwoosi! 

15Muhoomwaana wao oyo yahuheera muno, haandi yahahuholera ebiindu 
biingi muno, ohuhira abaana bataanu-na-babiri abalaamba. Haandi bulaanu buti 
yahamala ohuhuberesa omwiichuhulu musyaani, ochia ohuhuleetera obulamu 
buyaaha, haandi amale ahuberese obuliindi mu ndaalo chao ch'obukofu.” 

16Naomi yesi yabukula omwaana oyo, yaamuta hu mataango kae, mani yeehola 
omulesi wae. 

17Abahasi bali nibabasibirana beecha mani baakuliha omwaana oyo bati, 
Obbedi. Bachia baabooleraanga buli muundu bati, “Eng'we, Naomi yebuule 
omwaana musyaani!” Mani Obbedi oyo niye owaba laatang'ene Yese, owali 
laatang'ene Daudi. 

18Luno nilwo olwiibulo, ohutulana hu Peresi, ohwoola hu Daudi: Peresi yali 
laatang'ene Hesirooni, 

19Hesirooni laatang'ene Raamu, Raamu laatang'ene Aminaadabbu, 

20Aminaadabbu laatang'ene Nahasoni, Nahasoni laatang'ene Salimoni, 

21Salimoni laatang'ene Bboasi, Bboasi laatang'ene Obbedi, 

22Obbedi laatang'ene Yese, neende Yese laatang'ene Daudi. 

  



594 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

1 Samueli 

1 Samueli 1 

Elikana neende abomu daala lyae elyali mu Silo 

1Yaluwo omusaacha wuundi olaangwa Elikana, ohutula mu nono ya Efuraimu, 
owali niyamenya mu siko sya Rama mu syaalo sy'ebigulu sya Efuraimu. Yali 
omwaana wa Yerohaamu, Yerohaamu yali omwaana wa Elihu, Elihu yali 
omwaana wa Tohu, Tohu yali omwaana wa Sufu. 

2Elikana yali neende abahasi babiri, Hana neende Penina. Penina yali neende 
abaana, nae Hana yali omukuumba. 

3Buli mwaaka, Elikana yatulaanga Rama naachia Silo ohwiinamira Nasaae, 
neende ohuyaaniraanga Omwaami w'Obunyala ebiyaanwa. Hofini neende 
Finehaasi, abaana ba Elikana babiri, nibo abali abalaamisi b'Omwaami Silo. 

4Buli siha si Elikana yayaanaanga ebiyaanwa byae, yaberesaanga omuhasi wae 
Penina omukabo, haandi yaberesaanga abaana bae bahaana neende abasyaani 
emikabo. 

5Nae kata Elikana kata neende niyali yaheera Hana muno, yamuberesaanga sa 
omukabo mulala kwoong'ene, olwohuba Omwaami yali niyamuhola 
omukuumba. 

6Penina mwaalihwang'ene Hana, yaholaanga ebiindu bya munyoolesaanga 
haandi ebyamudiisaanga engisa, olwohuba Omwaami yali niyamuhola 
omukuumba. 

7Sino syeholaanga sityo buli mwaaka. Buli lu bachichaanga mu nyuumba 
y'Omwaami, Penina yanyoolesaanga Hana muno. Sakira Hana yaliraanga 
amasika, mani bi muhayaanga kata ohulyaaho esiindu syoosi. 

8Nae Elikana, wamwe yamuteebaanga ati, “Hana, siina syeene esikeraanga 
noolira oti, haandi lwasiina ohayire olya? Lwasiina omwooyo kwao kubulamo 
esangaalo? Ese haba si ndi neende obuhoonyi yooli ohuhira abaana basyaani 
ehumi?” 

Hana neende Eli 

9Ludaalo luundi, nibali nibamalire ohulya neende ohung'wa mu nyuumba 
y'Omwaami Silo, Hana yasiingira. Engisa nyiingi yali niyimudiirire, mani 
naalaama eyiri Omwaami n'alira muno. 

10Eli, omulaamisi yali niyehaale hu sisaala, aambi neende omulyaango 
kw'enyuumba y'Omwaami eyo. Hana wuno yali niyeelalihirira muno mani 
naalaamanga eyiri Omwaami haandi n'alira muno. 

11 Hana yeemao yeeyama n'asuubisa ati, “Omwaami ow'Obunyala, ndewuunje, 
ese omuhalaabani wao! Bona ebidinyu byaange mani wuunjichulise! 
Otaanjibiririra elalira daawe! Niwuumba omwaana musyaani, husuubisa endi 
njia ohumuyaanayo yooli obulamu bwae bwoosi, haandi haba saacha 
ohubekwaho efwiiri lyae daawe.” 

12Hana yemeeda ohulaama eyiri Omwaami ohumala embaka ndeeyi muno, mani 
Eli niyeehaliirisa bulai omunwa kwae. 

13Hana yali nalaamiraanga mu mwooyo; omunwa kwae nikuli 
ohuhinaakiriraanga sa, ekono lyae nilitatuumbuha daawe. Mani Eli naabaasa ati, 
awuundi yali naameerere, 

14mani naamuboolera ati, “Wahameere ohwoola li? Lehera ao ohung'wa obeeho 
omwaaywe!” 

15Nae yakobolamo ati, “Haba daawe, ese haba simeerere, omwaami waange. Ese 
haba sing'weereho kata nabudiidi! Ese ndi neende engisa nyiingi muno, ndi 
ohulaamaanga, ninjekesa Omwaami ebidinyu byaange. 

16Otabaasa oti ndi omuhasi okoterwe esiindu si hola. Mu bidinyu neende etima 
lyaange bibitiiriire, nibyo ebikerere niinomanoma ohwoola buti.” 

17Eli yeemao yaamukaluhamo ati, “Waao neende omuleembe, haandi leha 
Nasaae wa Yisiraeli ahuberese esiindu sy'omusabire.” 

18Nae Hana yamukobolamo ati, “Weebale ohuusabira ehabi.” Mani Hana 
niyeweraayo, naalya ebyohulya, niyaakama ohwelalihiraanga. 

Ohwiibulwa neende ohuyaanwayo hwa Samueli 

19Nibwahya echuli, Elikana alala neende abomu daala lyae basimuha, beenamira 
Omwaami, mani baakobolayo engo waabwe, boola mu nyuumba yaabwe Rama. 
Elikana yeemao yaaba neende omuhasi wae Hana, mani Omwaami yeechulisa 
Hana. 

20Hana yanyoola amabaanga, yeebula omwaana musyaani. Yamukuliha ati, 
Samueli, olwohuba yaboola ati, “Ndamusaba Omwaami.” 

21Esiha haandi syoola Elikana alala neende abomu daala lyae ohuchia Silo, 
ohuyaanira Omwaami esiyaanwa sya buli mwaaka, neende ohwooseresa 
esiyaanwa syae si yeyama. 

22Nae ehabi lino, Hana haba siyacha nabo daawe. Yaboolera wamwe ati, “Niisisa 
sa omwaana wuno ohunuuna endi, njia ohumuyira mu nyuumba y'Omwaami, 
yaacha ohumenyaanga endaalo ch'obulamu bwae choosi.” 

23Elikana yakobolamo ati, “Esyo siri abweene, ewe hola sa sy'obaasa oti 
sihoyera; doong'a ango ohwoola lwaalisirira ohunuuna. Leha Omwaami yomiise 
esisuubise si wahola esyo.” Mani Hana naadoong'a ango, ohulera omwaana wae. 

24Niyali niyahamusisa sa ati ohunuuna, yamuyira Silo, alala neende ewuunwa 
y'emyaaka kidatu, ekiloguraamu ehumi ech'obusye, neende esikiingiro 
sy'eseero esichuule efiini. Yayira Samueli n'asisiiri omuyere atyo, mu nyuumba 
y'Omwaami Silo. 

25Beemao beeta esurusi eyo, mani nibayira omwaana oyo eyiri Eli. 

26Hana yaboolera Eli ati, “Husaba huteebeho omwaami waange. Mani 
wuunjichulisa? Niise omuhasi weemaanga ano mu moni wao, niinaama eyiri 
Omwaami. 

27Wuno niye omwaana yi ndasaba Omwaami, mani naawulira ohusaba 
hwaange, niyamberesa si ndali nimusabire. 

28Mani sakira syesi ndi ohumuyaanayo eyiri Omwaami. Mu bulamu bwaye 
bwoosi, achia ohuba ow'Omwaami.” Mani nibeenamira Omwaami eyo. 

1 Samueli 2 

Esaala ya Hana 

1 Hana yasaba ati: “Omwaami yechuuse omwooyo kwaange esangaalo; ndi 
omusangaafu muno hulw'ebiindu bi yaholeere! Syesi njeheho abasuku baange; 
nga ndi omusangaafu koti lu Nasaae yahoonyere! 

2“Abulao oyo yeesi oli omwoolerefu koti Omwaami wuno; abulao oyo yeesi 
ofwaana nae, abulao omuliindi koti Nasaae weefwe wuno. 

3Yakamya ohwepaahira aakulu hwao ohwo; nyisa emboosi ch'ohwepaaha chao 
echo. Olwohuba Omwaami niye Nasaae omanyire, haandi niye oheengao buli 
siindu si baandu bahola. 

4Obuyiingo bw'ab'amaye b'amaani bufunaakwe, nae abakata bemeeda 
ohunyoola amaani. 

5Abaandu balichaanga bulai hale nibeekuta, bulaanu bapakasa hu banyoole 
ebyohulya, nae abalumwaanga enjala bulaanu haba sibasiilumwa daawe. 
Omuhasi mukuumba yebuule abaana bataanu-na-babiri, nae owali niyeebula 
abaana baangi, yibulao yi yadoong'isa daawe. 

6Omwaami yeeta haandi yakobosao obulamu; ayira abaandu mu syaalo 
sy'emakoombe haandi yabalamusa. 

7Akera abaandu baandi baaba abamanani, nae yaberesa abaandi obuyiinda; 
aloongoyasa abaandi baandi haandi yakera abaandi baaba abahunuufu. 

8Asiingisa abamanani naabatusa mu lufu haandi yaaniinia abali mu ngisa 
yaabatusa mu ngisa yaabwe. Abahola bakeendera alala neende abaana b'abatuki 
haandi yabata mu bwiihalo bw'oluyaali. Olwaalo lw'esyaalo lwosi lw'Omwaami; 
ohwo nihwo hu yoombahira esyaalo. 

9“Akayiriraanga obulamu bw'abaandu bamweesika, nae abonooni 
bahamyuuhira mu siirima; omuundu haba s'ayiingiraanga hulw'amaani kae 
keene. 

10Abasuku b'Omwaami bachia ohusihirira; achia ohubaaduluhiraho n'ali 
muukulu. Omwaami niye ochia ohuheengera esyaalo syoosi omusaango; niye 
ochia ohuberesa omutuki amaani, haandi niye okera omutuki yi yadoola 
yayiingira.” 

11Elikana mani naakobolayo engo mu Rama, nae omwaana Samueli naadoong'a 
mu Silo naahalaabanira Omwaami, omulaamisi Eli naamuliindire. 

Abaana ba Eli 

12Abaana basyaani ba Eli bali abaandu batahoyera. Sibadeebaanga hu Omwaami 
daawe. 

13Haandi sibadeebaangaho kata neende hu biindu bi balaamisi badahaanga 
ohubona abaandu nibabihola. Mu sifwo sy'esyo, omuundu niyayaanaanga 
esiyaanwa, omuhalaabani w'omulaamisi yechaanga neende ewuma y'amasaga 
kadatu. Enyama niyalichiingi niyisideehwa, 

14yafumitaanga ewuma eyomu nuungiro, mani esyo syoosi si wuuma 
yatusaanga mu nuungiro, syalichiingi esy'omulaamisi. Abaisiraeli boosi 
abeechaanga mu Silo ohuyaana ebiyaanwa bayirwaanga nasilala batyo. 

15Ohumeeda ohwo, kata neende amasinya nikali nikatatuswaho kasaambwe, 
omuhalaabani w'omulaamisi yeechaanga mani naaboolera oyo oli 
ohuyanaangayo esiyaanwa esyo ati, “Mberese mberi enyama y'omulaamisi 
y'ohusaamba; haba s'acha ohufukiirira enyama ndeehe ohutula hweewe, 
ohutusaho enyama mbisi yoong'ene.” 

16Nae omuundu niyakobolaangamo ati, “Leha huhole ebiindu koti lu bihoyera, 
hutaangire husaambe amasinya mberi; hu weemeo obukule ebyo by'odaha,” nae 
omuhalaabani w'omulaamisi aboola ati, “Haba! Yimberese sa bulaanu! N'ohaya 
ohuumberesa, njia ohuhunyuula neende amaani.” 

17Esibi sy'abaana ba Eli sino, syaali esibitiirifu muno ohuba esyonoono mu moni 
w'Omwaami, olwohuba babukulaanga ebiyaanwa bichiira Omwaami 
nibabimalamo oluyaali luli lutyo. 

Samueli naali mu Silo 

18Ao mani Samueli niyemeeda ohuhalaabanira Omwaami n'asisiiri omuyere, 
yefwaalaanga ekaanju lafu ely'elaasi. 

19Buli mwaaka ng'ina yamunabiraanga ekaanju diidi, mani naamuyiriraanga 
buli lu yachanaanga neende wamwe nibachia ohuyaana esiyaanwa sya buli 
mwaaka. 

20Mani Eli yaberesaanga Elikana neende omuhasi wae ehabi, haandi 
yabooleraanga Elikana ati, “Leha Omwaami ahuberese abaana baandi ohubitira 
mu muhasi wuno, ohwiichusao obweyaango bwa wuno yi mwamudiisa.” Ebyo 
nibyawechaanga, bakobolaangayo engo waabwe. 

21Omwaami yaberesa Hana ehabi, mani niyeebula abaana basyaani baandi 
badatu, neende abaana bahaana babiri. Nae omuraga Samueli yahula naali mu 
buhalaabani bw'Omwaami. 

Eli neende abaana bae 

22Ao Eli yali naakofuule muno. Yemeeda ohuwulira buli siindu si basyaani bae 
bali nibaholaanga Abaisiraeli, haandi koti lu bali nibakonaanga neende abahasi 
baholaanga hu mulyaango kwiingira mu Yeema ly'Ohubukaananiraangamo 
Omwaami. 

23Mani naabateeba ati, “Lwasiina muhola ebiindu biri biti? Buli muundu ali 
ohumboolera ebiindu bibi bi muli ohuholaanga. 

24Lehere ao, baana baange! Sino siindu si tiisa muno si baandu b'Omwaami bano 
bali ohulomalomaangaho! 

25Omuundu yeesi niyonoonera owuundi, Nasaae mweene niye ochia 
ohumulwaanirira; nae wiina mweene onyala ohulwaanirira omuundu wonoona 
eyiri Omwaami?” Nae haba sibatekeeresaanga saabwe, olwohuba Omwaami yali 
naaheengereo ohubeeta. 

26 Omuraga Samueli yemeeda ohuhula neende ohunyoola ohudahwa eyiri 
Omwaami neende eyiri abaandu. 

Obunabbi bubi budiira hu daala lya Eli 

27Omunabbi wuundi yeecha eyiri Eli neende emboosi ohutula eyiri Omwaami 
yiti: “Kuukao Arooni neende edaala lyae bali abawaambe b'omutuki wa Misiri, 
ese mweene mani nindeyekesa yi bali. 

28Ohutula mu nono choosi cha Yisiraeli, ndadoolamo edaala lyae ohubeechaanga 
abalaamisi baange, ohuhalaabaniraanga hu alutaari, ohunioohesaanga 
obubbaani, haandi ohwefwaalaanga engubo yilaangwa yiti 
efodi,  ohundeteebaangaho. Haandi ndababeresa obunyala bw'ohuyiraanga 
omukabo hu biyaanwa bisaambirwa hu alutaari. 

29Lwasiina, mani, muhondyoola mutyo neende esiwonya ebiyaanwa neende 
ebibereswayo biindusaanga hu baandu baange? Lwasiina, ewe Eli, wiisa oluyaali 
mu basyaani bao ohuhiraho koti lu wuunjisamo, n'obaleha nibehomesera mu 
hulya ebituundu bihiramo obulai eby'ebiyaanwa bi baandu baange 
baanyaanira? 

30Ese, Omwaami Nasaae wa Yisiraeli, ndasuubisa hale endi edaala lyao, haandi 
neende oluya lwao luchia ohuhalaabaniraanga koti abalaamisi esiha syoosi. Nae 
bulaanu ndi ohuboola endi, haba sisiidaha endyo daawe! Njia ohwiisaanga 
oluyaali mwaabo abanjisamo oluyaali, nae njia ohusinyihira abo abaandekeresa. 

31Tekeeresa, esiha sichia ohwoola, si njia ohwiita abaana bayere boosi abali mu 
daala lyao, neende mu nono yao, mani abuleo omuundu yeesi mu daala lyao 
oyiindira yoola ohukofula. 

32Ao ochia ohutingaalaanga neende ehiinda ebilai bi ndahaholere abaandu 
baandi ba Yisiraeli, nae abulao owomu daala lyao olihula yoola ohukofula 
daawe. 

33Nae njia ohuhola mulala hu beechuhulu bao adoong'eo, mani ahalaabanire koti 
omulaamisi. Nae oyo achia ohuwofula, ahaye ohuba neende esuubi lyoosi, 
haandi abeechuhulu bao baandi boosi bachia ofwichaanga nibali abamanani. 

34Mani abaana basyaani bao, Hofini neende Finehaasi boombi nibafwa hu 
ludaalo lulala, sino sichia ohuhweekesa siti buli siindu syoosi si mboolere sichia 
ohwoolerera abweene. 

35Njia ohwedoolera omulaamisi ochia ohuba omweesikwa yi ndi, haandi ochia 
ohuholaanga buli siindu syoosi si ndaha ahole. Njia ohumuberesa abeechuhulu, 
abachia ohuhalaabaniraanga mu moni w'omutuki waange mudoole. 

36Omwiichuhulu wao yesi ochia ohunyala ohuwonao achia ohuchia eyiri 
omulaamisi oyo mani amusabe eseende neende ebyohulya, haandi achia 
ohumweekongooya afukiirirwe ohuhoonya abalaamisi, hu anyale ohunyoola 
esiindu syohulya.” 

1 Samueli 3 

Omwaami abonehera Samueli 

1Ao omwaana Samueli yali ahalaabanira Omwaami naali aasi w'obunyala bwa 
Eli. Mu ndaalo echo, Omwaami siyaheera ohulomaloma neende abaandu oba 
ohubabonehera. 

2Mani mu siro siindi, Eli owali naatabona bulai olwohuba emoni chae chali 
aambi ohuwofula, yali niyeyaliise mu siseenge syae syeene. 

3Samueli nae yali naakonere Abuundu Woolerefu, yi Esanduuku ly'Endagaano 
lyali. Obwiire bwali nibutamuuhana, etaara nilisyaaduha 

4Omwaami yalaanga Samueli. Samueli yakobolamo ati, “Ndiwo omuhuluundu!” 

5Mani niyeeruha n'achia eyiri Eli n'aboola ati, “Mbano nduwo, olwohuba 
wunaangire.” Eli naakobolamo ati, “Haba sihulaangire daawe; kobolerayo 
weyalise.” Samueli naakobolerayo mani niyeyalisa. 

6Haandi Omwaami naalaanga Samueli ehabi liindi. Samueli yali n'asisiiri 
ohumanya ati Omwaami niye owali naamulaanga, olwohuba Omwaami yali 
n'asisiiri ohulomaloma nae. Samueli mani naasimuha n'achia eyiri Eli, n'aboola 
ati, “Mbano nduwo, olwohuba wuunangire.” Nae Eli yakobolamo ati, “Mwaana 
waange, haba sihulaangire daawe, kobolayo weyalise.” 

7Bulaanu Samueli yali n'asisiiri ohumanya Omwaami haandi Omwaami yali 
n'asisiiri ohulomalomaho neende Samueli daawe. 

8Omwaami haandi naalaanga Samueli ehabi lyohudatu; Samueli yasiingira mani 
naachia eyiri Eli, n'aboola ati, “Wuunaangire, mani mbano nduwo.” Eli bulaanu 
naamanya ati Omwaami niye owali naalaangaanga omwaana wuno, 

9mani naaboolera Samueli ati, “Kobolayo weyalise, nae naahulaanga haandi, 
boola oti, ‘Omwaami lomaloma, omuhalaabani wao awulira.’ ” Samueli mani 
n'akobolayo niyeyalisa. 

10Omwaami yeecha mani niyeema ao, mani naalaanga koti lu yali naaholere hale 
ati, “Samueli! Samueli!” Samueli naakobolamo ati, “Lomaloma, omuhalaabani 
wao awulira.” 

11Omwaami yaboolera Samueli ati, “Njia ohuhola esiindu hu baandu ba Yisiraeli 
bano, esy'amatiichasi si buli muundu ochia ohusiwulira yahawukeho sa. 

12Hu ludaalo olwo, njia ohwooseresa ebyo byoosi bi ndalomaloma ebidiira hu 
bomu nyuumba ya Eli, ohutulira elalira hu njaako ohwoolera hu njakamo. 

13Ndamala ohumuboolera endi njia ohusaandya abomu nyuumba yae endaalo 
choosi pe, olwohuba abaana bae baanomanomaho ebiindu bibi. Eli yali 
n'amanyire sino, nae naahaya ohubaakamia. 

14Mani maliriire ohulaangirira eyiri abomu nyuumba ya Eli endi sibulao 
esiyaanwa syoosi oba esisaambwa syoosi esichia ohumalao ebiholwa bituunga 
esyonoono syamatiichasi sino.” 

15Samueli yadoong'a mu buliri ohwoola lu bwahya echuli; mani naasiingira 
niyeekulao emilyaango ky'enyuumba y'Omwaami. Yali naatiire ohuboolera Eli 
ebidiira hu ohuboneherwa huno. 

16Nae Eli yeecha yamulaanga ati, “Samueli, mwaana waange!” Samueli 
yamukobolamo ati, “Ndiwo, omuhuluundu.” 

17Eli yamuteeba ati, “Omwaami ahubooleere siina? Otaangisaho esiindu syoosi 
daawe. Nasaae achia ohuhusaandya muno n'otamboola buli siindu.” 

18Mani Samueli naaboolera Eli buli siindu syoosi; haba siyamukisaho esiindu 
syoosi daawe. Eli yaboola ati, “Omwaami niye; leha ahole koti lu asiima.” 

19Samueli mani naahula, haandi Omwaami naaba alala nae. Omwaami 
naatakanya emboosi chae kata ndala yoong'ene ohuhaya ohwoolerera. 

20Ao mani abaandu boosi ba Yisiraeli, ohutula hu lwaande lw'esyaalo lulala 
ohwoola hu luundi, bamanya bati Samueli yali omunabbi w'Omwaami wadyeeri. 

21Omwaami yemeeda ohumubonehera mu Silo, yi yali niyabonehera Samueli 
haandi naalomaloma nae. Mani Samuel buli si yalomalomaanga, Abaisiraeli 
boosi basiwuliraanga. 

1 Samueli 4 

Ohuwaambwa hw'Esanduuku ly'Endagaano 

1Ao mani Abafilisiti nibehung'aania alala nibachaaka ebiita ohulwaania 
Abaisiraeli. Abaisiraeli bosi nibatula ohuchia ohubalwaania. Abaisiraeli 
niboombaha ekaambi yaabwe Ebbeneesa nae Abafilisiti nabo nibaba mu Afeki. 

2Abafilisiti bataangira ohuseeta, mani luunyuma lw'ohulwaana hululu muno, 
mani nibayiingira Abaisiraeli, babeetamo abasaacha aambi elifu chine (4,000) 
hu sipaapi sy'ebiita. 

3Nae Abawonao nibakobola mu kaambi, abeemirisi ba Yisiraeli baboola bati, 
“Lwasiina leero Omwaami afukiriire Abafilisiti batuyiingira? Leha huchie Silo 
hutuseyo Esanduuku ly'Endagaano y'Omwaami, hulileete yi huli, libe alala 
naafwe, lituwonie abasuku beefwe.” 

4Mani nibatuma bawamwaanda baachia Silo, ohuleeta Esanduuku ly'Endagaano 
y'Omwaami w'Obunyala, owihala aakulu hu bakerubbi. Mani abaana aba Eli 
boombi, Hofuni neende Finehaasi, bosi nibeechera alala neende abo abaleeta 
Esanduuku ly'Endagaano y'Omwaami. 

5Ao Esanduuku ly'Endagaano y'Omwaami nilyoola ango, Abaisiraeli boosi 
boobba oluwuungu lw'esangaalo olwadengaania esyaalo syoosi. 

6Abafilisiti nibawulira oluwuungu lwadengaania esyaalo olwo, beteeba bati, 
“Oluwuungu lwakiire ao oludengaania esyaalo lutyo oluli mu kaambi 
y'Abaibburania, lweekesa siina?” Nae nibamanya bati Esanduuku ly'Endagaano 
y'Omwaami lyali nilyoolere mu kaambi y'Abaibburania, 

7batya muno mani nibaboola bati, “Yiluwo nasaae owichire mu kaambi yaabwe! 
Chitwakaanire! Esiindu siri koti sino sisiiri ohutweholeraho daawe. 

8Wiina onyala ohutuwonia banasaae b'amaani abo? Abo nibo banasaae 
abasiinjira Abamisiri mu siparara! 

9Mugume, eng'we Abafilisiti! Mulwaane koti abasaacha, ataali ao, huchia ohuba 
abawaambe b'Abaibburania, koti sa lu balichiingi abawaambe beefwe. Mani 
lwaane koti abasaacha!” 

10Abafilisiti balwaana neende amaani muno mani nibayiingira Abaisiraeli, 
abachaaka ohwiiruha embiro nibakobola engo waabwe. Ohwiitana hwali 
ohubitiirifu: Abaisiraeli elifu amahumi kadatu (30,000) nibeetwa. 

11Esanduuku ly'Endagaano ya Nasaae lyawaambwa, mani abaana ba Eli, Hofuni 
neende Finehaasi boombi nibeetwa. 

Ohufwa hwa Eli 

12Omusaacha owomu nono ya Bbenjamini yatula mu sipaapi sy'ebiita mani 
niyeeruha ohwoola Silo hu ludaalo lweene olwo. Mani ohweekesa esibeera si 
yali nasyo, yataandula engubo chae haandi niyeebaha edosi hu mutwe kwae. 

13Eli, owali niyeelalihiriire muno n'abaasa hu Esanduuku ly'Endagaano. Eli yali 
niyehaale hu sisaala syae endulo w'engira naahomoolere emoni. Omusaacha 
wuno yasalaania emboosi chino mu siko syoosi, buli muundu yeesi naatia mani 
naatuunduha ohulira. 

14Eli yawulira oluwuungu olwo mani naateeba ati, “Oluyoka lwakiire ano 
lwasiina.?” Omusaacha oyo yalalaho bwaangu ohuchia eyiri Eli ohumuboolera. 

15(Eli yali niyoosa emyaaka amahumi kataanu-na-kane neende chitaanu-na-
chidatu, naali aambi ohuwofulira elalira.) 

16Omusaacha wuno yaboola ati, “Ndeyibire ohutula mu biita, mani njiruuheyo 
enyaanga yino.” Eli mani n'amuteeba ati, “Mwaana waange, siina esikwiireo?” 

17Wamwaanda wuno yakobolamo ati, “Abaisiraeli nibo aberuuhe Abafilisiti; 
mani abaandu baangi muno beeterwe. Haandi ebyo nibiri ao, abaana bao 
boombi, Hofuni neende Finehaasi beeterwe, haandi Esanduuku ly'Endagaano ya 
Nasaae liwaambirwe!” 

18Omusaacha oyo niyalomaloma ebidiira hu Esanduuku ly'Endagaano sa ati, Eli 
yakuha hu sisaala syae, naakwiira omukoongo aambi neende esiruwa. Yali 
niyakofula muno, haandi niyahomera lukali mani ohukwa ohwo nihumufunaka 
ekosi naafwiirao. Yali omweemeresi mu Yisiraeli ohumala emyaaka amahumi 
kane. 

Ohufwa hw'omuhasi mufwiirwe wa Finehaasi 

19Muhoomwaana wa Eli, omuhasi wa Finehaasi, yali aasito, haandi yali 
niyoosere endaalo chae ch'ohweetusaho. Mani niyawulira ati Esanduuku 
ly'Endagaano ya Nasaae limalire ohuwaambwa, haandi ati muhweeng'ene alala 
neende wamwe boombi bosi bamalire ohufwa, yachaakaniramo ohulumwa 
mani niyeetusaho. 

20Nae niyali aambi ohufwa, abahasi bali nibamwiibusa bamuboolera bati, 
“Guma! Mbao wibuule omwaana musyaani!” Nae haba siyadeebayo daawe, 
haandi siyakobolamo kata nabudiidi. 

21Mani naakuliha omwaana oyo ati, Yikabbodi, n'aboola ati, “Oluyaali lwa 
Nasaae lumalire ohutula hu Yisiraeli.” Yakeraania ohuwaambwa hw'Esanduuku 
ly'Endagaano neende ohufwa hwa Muhweeng'ene alala neende wamwe. 

22“Oluyaali lwa Nasaae lutulire hu Yisiraeli,” yaboola ati, “olwohuba Esanduuku 
ly'Endagaano ya Nasaae liwaambirwe.” 

1 Samueli 5 

Esanduuku ly'Endagaano niliri mu Abafilisiti 

1Luunyuma lw'Abafilisiti ohuwaamba Esanduuku ly'Endagaano, balikiinga 
balitusa mu Ebbeneesa baliyira mu siko syaabwe sya Asidoodi. 

2Baliyira mani nibalita mu nyuumba ya nasaae waabwe olaangwa Dagoni, 
nibalita aambi neende esifwaanani siloongaloongwe sya nasaae oyo. 

3Nibwahya oludaalo luloondaho echuli muno, abaandu ba Asidoodi banyoola 
esiloongaloongwe sya Dagoni syali nisikwiire mafumaame hu loba mu moni 
w'Esanduuku ly'Endagaano y'Omwaami. Ao mani nibasiingisa Dagoni 
nibakobosa mu bweyaango bwasyo. 

4Haandi echulichuli y'oludaalo luloondaho, banyoola bati esiloongaloongwe 
esyo haandi syali nisikwiire aasi mu moni w'Esanduuku ly'Endagaano. Ehabi 
lino, omutwe kwasyo neende amahono kasyo koombi kali nikafuniiheho nikali 
aasi w'omulyaango; omubiri kwong'eene nikudoong'ere omulaamba. 

5(Mani sakira kata buti, abalaamisi ba Dagoni, neende abo boosi abamwiinamira 
boosi mu Asidoodi beengira mu lwangaacha nae haba sibaseena mu mulyaango 
wakwo.) 

6Omwaami yasaandya muno abaandu bomu Asidoodi mani yaabakwiisamo 
oluteengo. Yabasaandya neende abaandu bomu bituundu bibebodoohaanie 
bafwiimba amabubuuto. 

7Nibabona ebyali nibiholehana, baboola bati, “Nasaae wa Yisiraeli wuno niye 
owali abasaandya haandi naasaandya Dagoni nasaae weefwe. Haba sihuchia 
huleha Esanduuku ly'Endagaano lino lyemeede ohuba ano daawe.” 

8Ao mani nibatuma bawamwaanda haandi nibalaanga alala abatuki b'Abafilisiti 
bataanu boosi mani nibabateeba bati, “Huhole hutye Esanduuku ly'Endagaano 
ya Nasaae w'Abaisiraeli lino?” Mani nibabakobolamo bati, “Esanduuku 
ly'Endagaano ya Nasaae w'Abaisiraeli muliyire Gaati.” Mani nibaliyira Gaati, 
esyali esiko siindi sy'Abafilisiti. 

9Nae nilyoola Gaati, Omwaami haandi yasaandya esiko esyo syosi, mani 
yakwiisayo oluteengo luungi muno. Yabasaandya neende amabubuuto akatula 
hu buli muundu yeesi owali mu siko omwo, abayere alala neende abahuluundu 
nasilala. 

10Ao mani Esanduuku ly'Endagaano ya Nasaae w'Abaisiraeli nibaliyira Ekironi, 
esiko siindi esy'Abafilisiti. Nae nilyoolayo, abaandu bomu siko esyo boobba 
wuuwi bati, “Batuleetere Esanduuku ly'Endagaano ya Nasaae w'Abaisiraeli ano 
ohutwiita fweesi!” 

11Mani haandi nibalaanga abatuki b'Abafilisiti mani nibababoolera bati, 
“Mukoboseyo Esanduuku ly'Endagaano ly'Abaisiraeli mu bwiihalo bwaalyo 
bweene, hu lihaye ohutwiita fweesi neende abomu madaala keefwe.” Oluteengo 
lwakwaao mu siko omwo mwoosi olwohuba Nasaae yali naali ohubasaandya 
muno. 

12Kata neende abo abatafwa batulaanga amabubuuto mani abaandu nibalirira 
banasaae baabwe ohubahoonya. 

1 Samueli 6 

Ohukoboswa hw'Esanduuku ly'Endagaano 

1Esanduuku ly'Endagaano y'Omwaami lyamala embaka y'emyoosi kitaanu-na-
kibiri (7) niliri mu syaalo sya Abafilisiti. 

2Ao mani Abafilisiti nibalaanga abalaamisi alala neende abalakusi mani 
nibabateeba bati, “Huhole hutye Esanduuku ly'Endagaano y'Omwaami lino? 
Nihulikobosayo mu bwiihalo bwaalyo bweene, hunalikoboseyo neende siina?” 

3Bakobolamo bati, “Nimunaba nimukobosayo Esanduuku ly'Endagaano ya 
Nasaae w'Abaisiraeli, haba simuchia hulikobosayo bihaya. Muchia 
ohulikobosayo neende esiyaanwa. Mu ngira yino, ao niwo yi muchia 
ohuwonisirwamo, haandi ao niwo yi muchia ohufuumbulira esifune sikera 
niyemeeda ohubasaandya.” 

4Abaandu mani nibateeba bati, “Hunayirire Nasaae siyaanwa siina?” 
Bakobolamo bati, “Ebiloongaloongwe by'esaabbu by'amabubuuto bitaanu, 
neende eby'esaabbu ebiri koti embeba bitaanu, buli siloongaloonge situla eyiri 
buli mutuki w'Abafilisiti. Olwohuba buli ndwaae yatumwa hu buli muundu 
neende hu batuki bataanu abo. 

5Muhoyere ohuhola ebiloongaloongwe bifwaanana neende amabubuuto neende 
embeba olwohuba nibyo ebyanyaasa esyaalo syeeng'we. Haandi mwiseenge 
oluyaali mu Nasaae wa Yisiraeli. Awuundi achia ohwaakamira ao ohubasaandya, 
ohusaandya banasaae beeng'we, neende ohusaandya esyaalo syeeng'we. 

6Siina syeene esikera nimwoomya emyooyo koti lu Abamisiri neende abatuki 
baabwe boomya emyooyo kyaabwe? Mutebirira koti lu Nasaae yabasiruwasa 
ohwoola lu baleha Abaisiraeli baatula mu syaalo sy'e Misiri. 

7Mani sakira mutekehe esigaari siyaaha neende eng'oombe edwaasi chibiri 
echitaaboywahooho ekoombo. Muchiboyeho esigaari, nae emoosi chaachio 
muchituseho mani muchikoboseyo engo. 

8Mubukule Esanduuku ly'Endagaano y'Omwaami, mulite mu sigaari esyo, mute 
mu sanduuku liri endulo waalyo ebiloongaloongwe by'esaabbu bi muli 
ohuyirira koti esiyaanwa sy'ohutuunga ebyonoono byeeng'we. Musiindihe 
esigaari esyo mani musilehe esyeene siweeo. 

9Musyewuunje mubone koti lu siwaao. Nisichiira ena siko sya Bbeeti Semeesi, 
sino syeekesa siti Nasaae w'Abaisiraeli niye owatutumira amasira mabi kano. 
Nae nisitaba sityo, huchia ohumanya huti ebinyaaso byatwoolaho, byatukwaaho 
bukwaaho.” 

10Mani abasaacha abo nibahola koti lu bababoolera. Babukula eng'oombe 
chibiri, nibachiboya hu sigaari esyo, mani nibeekalira emoosi chaachio mu 
hoonge. 

11Mani nibata Esanduuku ly'Endagaano mu sigaari esyo, alala neende 
esaanduku lyali nilirimo ebiloongaloongwe by'esaabbu bifwaana koti embeba 
neende amabubuuto. 

12Eng'oombe echo mani nichachaaka olukeendo luchia Bbeeti Semeesi, 
nichitakotaho engira daawe. Chachia nichaana. Abatuki Abafilisiti bataanu 
bachiloondaho ohwoola hulwaaho lwa Bbeeti Semesi. 

13Abaandu ba Bbeeti Semesi bali mu hooho nibakesa engaano yaabwe. 
Nibewuunja aakulu, nae bona, babona Esanduuku ly'Endagaano elyo. 
Basangaala muno ohulibona. 

14Esigaari esyo syeecha mu mukuunda kw'omusaacha olaangwa Yosua, owali 
niyamenya mu Bbeeti Semesi, mani nisyeema abweene ao aambi neende 
olwaanda luhoongo muno. Abaandu nibasyaaka esigaari sy'embaao esyo, 
haandi nibeeta eng'oombe chibiri echo, mani nibachiyaanayo eyiri Omwaami 
koti esiyaanwa sisaambwa. 

15Abaleefi mani nibakiinga Esanduuku ly'Endagaano y'Omwaami alala neende 
esaanduku lyalimo ebiloongaloongwe by'esaabbu ebyo, nibabitusa hu sigaari, 

mani nibabita hu lwaanda luhoongo olwo. Ao abaandu ba Bbeeti Semesi 
nibayaanira Omwaami ebiyaanwa bisaambwa neende ebiyaanwa biindi. 

16Abatuki Abafilisiti bataanu abo bababona nibahola sino, mani nibakobolayo 
Ekironi ludaalo lweene olwo. 

17Abafilisiti bayira ebiloongaloongwe bitaanu by'esaabbu bifwaana koti 
amabubuuto eyiri Omwaami koti esiyaanwa sy'ohutuunga ebyonoono byaabwe, 
buli situla hulw'ebiko bya Asidoodi, Gasa, Asikeloni, Gaati, neende Ekironi. 

18Haandi bayira ebiloongaloongwe by'esaabbu bifwaana koti embeba, buli 
situla hulw'ebiko byali nibitukwa neende abatuki Abafilisiti bataanu, ebiko 
by'engoba neende engoongo chitasitwa neende ebida. Olwaanda luhoongo lwali 
mu mukuunda kwa Yosua wa Bbeeti Semesi, hu bata Esanduuku ly'Endagaano 
y'Omwaami, lusisiiriyo ohwoola buti ohwomiisa ebiindu byaholehana. 

19Ao Omwaami mani niyeeta abasaacha ba Bbeeti Semesi amahumi kataanu-na-
kabiri (70) olwohuba batingaala mukati w'Esanduuku ly'Endagaano elyo. 
Abaandu balira muno olwohuba Omwaami yabeetamo abaandu baangi muno. 

Esanduuku ly'Endagaano niliri Kiriati Yearimu 

20Ao abasaacha ba Bbeeti Semesi nibaboola bati, “Wiina onyala ohweema mu 
moni w'Omwaami, Nasaae wuno omwoolerefu? Haandi anaache owa wiina 
naatutulireho?” 

21Mani niyatuma bawamwaanda ohuchia eyiri abaandu ba Kiriati Yearimu 
bababoolere bati, “Abafilisiti ohukobosa Esanduuku ly'Endagaano y'Omwaami. 
Mwiiche muchie mulibukule.” 

1 Samueli 7 

1 Ao mani abaandu ba Kiriati Yearimu nibabukula Esanduuku ly'Endagaano 
y'Omwaami, nibalingisa mu nyuumba y'omusaacha olaangwa Abbinadabbu, 
owali niyamenya hu lugulu. Baawula omwaana wae Eliasaari ohuliliindaanga. 

Samueli atuka Yisiraeli 

2Esanduuku ly'Endagaano y'Omwaami lyaba mu Kiriati Yearimu ohumala 
embaka ndeeyi muno; kyali emyaaka aambi amahumi kabiri (20). Mu siha sino, 
Abaisiraeli boosi balirira Omwaami abahoonye. 

3Samueli yaboolera Abaisiraeli ati, “Nimuchia ohukaluuhana mukobole eyiri 
Omwaami neende emyooyo kyeeng'we kyoosi, muhoyere mberi ohweetusaho 
banasaae bateende boosi alala neende ebiloongaloongwe bya nasaae muhasi 
olaangwa Asitarooti. Mweweeyo elalira eyiri Omwaami mani 
mumwiinamireenge yeeng'ene. Ao achia ohubanunula ohutula mu bunyala 
bw'Abafilisiti.” 

4Mani Abaisiraeli nibeemalaho ebiloongaloongwe byaabwe bya Bbaali neende 
ebya Asitarooti, mani nibeenamira Omwaami yeeng'ene. 

5Ao mani Samueli naalaanga Abaisiraeli boosi bachie beebusiire alala abuundu 
mbwe Misipa, n'aboola ati, “Njia ohubasabira eyiri Omwaami.” 

6Mani boosi nibebuusira Misipa. Badaya amaachi mani nibakachuha aasi ohuba 
koti esiyaanwa eyiri Omwaami haandi nibasiiba oludaalo olwo lwoosi. Baboola 
bati, “Efwe hwonoona eyiri Omwaami.” (Eyo Misipa niyo yi Samueli yakaira 
obusoolo bwali mu Baisiraeli.) 

7Abafilisiti nibawulira bati Abaisiraeli bali nibebuusiire Misipa, abatuki 
b'Abafilisiti bataanu nibeecha neende abasaacha baabwe ohuseeta Abaisiraeli. 
Abaisiraeli basiwulira mani nibatya. 

8Baboolera Samueli bati, “Wemeede ohutusabira eyiri Omwaami Nasaae 
weefwe atuwonie Abafilisiti bano.” 

9Samueli yeeta ekoondi doto mani naalisaamba ohuba koti esiyaanwa 
sisaambwa syoosi eyiri Omwaami. Ao mani Samueli naasaba Omwaami 
ohuhoonya Abaisiraeli, Omwaami mani naakobolamo ohusaba hwae. 

10Samueli niyali n'ayaana esiyaanwa sisaambwa esyo, Abafilisiti basuda mu 
moni ohuseeta balwaanie Abaisiraeli; nae abweene ao, Omwaami mani 
niyaduluhira Abafilisiti mu kono ly'aakulu ohutula muukulu. Abafilisiti 
nibateng'eng'ana olw'obuti mani nibeeruha Abaisiraeli. 

11Abaisiraeli bahuumba ohutula Misipa niboonga hu Abafilisiti ohwoola 
Bbetikaari, bachia nibabeeta. 

12Ao Samueli yabukula ekina, naalyoombaha akatikaati wa Misipa neende Seeni, 
naalikuliha ati, “Ekina ly'Obuhoonyi”. Mani n'aboola ati, “Omwaami 
atuhoonyere hu lukeendo lwoosi” 

13Mani Abafilisiti nibayiingirwa, Omwaami naabakayira ohuseetaanga 
esituundu sy'Abaisiraeli esiha syoosi si Samueli yali naali omulamu. 

14Ebiko byoosi bi Abafilisiti bali nibawaamba akatikaati wa Ekironi neende Gaati 
byakoboserwa Abaisiraeli. Ao mani Abaisiraeli nibakoboserwa ebituundu 
byaabwe byoosi ohutula hu Abafilisiti. Haandi niyibaao omuleembe akatikaati 
w'Abaisiraeli neende Abakanani. 

15Samueli yatuka Yisiraeli endaalo choosi ech'obulamu bwae. 

16Buli mwaaka yachichaanga Bbeteli, neende Giligaali, neende Misipa. 
Yakayiraanga obusoolo bw'Abaisiraeli mu bituundu ebyo. 

17Mani yakobolaangayo engo wae, abuundu mbwe Rama, olwohuba mu ngo wae 
niyo haandi yi yahalaabaniraanga koti omukayi. Samueli yoombaha Rama 
alutaari y'Omwaami. 

1 Samueli 8 

Abaisiraeli basaba Nasaae ababe omutuki 

1Samueli niyakofula, yahola abaana basyaani bae ohuba abakayi mu Yisiraeli. 

2Eliita ly'omwaana muhuluundu lyali Yoeli, nae omuyere yali Abbija. Bano bali 
abakayi mu Bberisebba. 

3Nae haba sibaloondakana neende esyohuboneraho sya laata yaabwe daawe; 
nae badahaanga muno ohunyoola eseende, mani nibafukiiriraanga asowa 
haandi nibataheengaanga emisaango mubwadyeeri daawe. 

4Mani abeemeresi ba Yisiraeli boosi nibebuusa alala, nibachia eyiri Samueli 
abuundu mbwe Rama, 

5nibamuboolera bati, “Bona, oli ohukofula nae abaana bao haba sibaloondakana 
neende esyohuboneraho syao daawe. Maya akatudoolera omutuki 
ohututukaanga, fwesi hube neende omutuki, koti ebyaalo biindi.” 

6Esiindu sy'ohusaba omutuki syanyoolesa Samueli, Samueli mani niyekongooya 
eyiri Omwaami. 

7Omwaami yaboolera Samueli ati, “Tekeeresa ebyo byoosi bi baandu 
bahuboolera. Olwohuba haba sibahayire ewe, nae niise yi bahayire ohuba 
omutuki waabwe. 

8Olwohuba ohutulira elalira lu ndabatusa Misiri ohwoola buti, bangaluuhanaho 
mani nibeenamira banasaae baandi. Bulaanu bali ohuhuhola koti lu babeere 
nibaaholaanga. 

9Mani sakira, ewe bawulire, nae balabule bulai bweene haandi obaboolere 
engeri yi batuki baabwe bachia ohubayiiriramo.” 

10Samueli mani naaboolera abaandu bali nibamusaba ababerese omutuki buli 
siindu si Omwaami yali naamuboleere. 

11Samueli yababoolera ati, “Yino niyo engeri yi mutuki weeng'we achia 
ohubayiramo: abaana beeng'we basyaani achia ohubeengisa mu maye, abaandi 
bachia ohuhalaabanira mu bigaari byae by'ebiita; abaandi bachia ohwiirusa 
efaraasi chae, abaandi bachia ohulwaanira hu loba, nibeemiriire ebigaari byae. 

12Achia ohuhola abaandi babe abeemeresi b'emikaanda ky'abasaacha balwaani 
elifu ndala, abaandi ab'abasaacha amahumi kataanu. Abaana basyaani beeng'we 
nibo abachia ohumulimiraanga emikuunda kyae, ohukesaanga ebirime byae, 

ohumwiitaanyiraanga ebilwaaniso byae, haandi neende ebiindu bihola hu 
bigaari by'amaye byae. 

13Abaana bahaana beeng'we nibo abachia ohumuholeraanga amafuta 
k'ebing'aari, ohumudeeheraanga ebyohulya neende ohumuubbiraanga 
emigaati. 

14Achia ohubang'ulaanga emikuunda kyeeng'we kihiramo obulai, emikuunda 
ky'emisabbiibbu neende eky'emiseituuni, mani akikabaanga abahoongo bae 
baandi. 

15Achia ohubukulaanga buli silala sy'ehumi sy'emere yeeng'we neende 
ey'emisabbiibbu kyeeng'we ohubeechaanga eby'abahoongo bomu dooho lyae 
neende abahoongo abaandi. 

16Achia ohubukulaanga abahalaabani beeng'we neende ebyaayo byeeng'we 
bihiramo obulai, neende esuhiri, mani naabihola byoosi ohumuholeraanga 
emirimo kyae. 

17Achia ohubukulaanga buli silala sy'ehumi sy'ebyaayo byeeng'we. Haandi 
eng'we beene muchia ohweehola abawaambe bae. 

18Esiha esyo nisyahoole, muchia ohwekanyiirisa muno omutuki weeng'we, oyo 
yi eng'we abeene mwadoola. Nae Omwaami haba saachia huwulira 
ohwekanyiirisa hweeng'we daawe.” 

19Nae abaandu nibahaya ohuwulira ebya Samueli daawe, mani nibaboola bati, 
“Haba! Efwe hudaha omutuki. 

20Hudaha fwesi hube koti ebyaalo biindi, hube neende omutuki weefwe otutuka 
haandi otwimirira nihuchia mu biita haandi alwaaneenge ebiita byeefwe.” 

21Samueli yatekeeresa buli siindu si baandu baboola, mani n'achia naabiboolera 
Omwaami. 

22Omwaami yakobolamo ati, “Hola bi badaha, obateereo omutuki.” Ao mani 
Samueli naaboolera Abaisiraeli boosi ohukobolayo engo waabwe. 

1 Samueli 9 

Saulo abukaanana neende Samueli 

1Yaluwo omusaacha muyiinda haandi omanyihaane, olaangwa Kisi ohutula mu 
nono ya Bbenjamini. Kisi yali omwaana wa Abbieli. Abbieli yali omwaana wa 
Serori, Serori yali omwaana wa Bbekorati, ow'enyuumba ya Afia. 

2Kisi yali neende omwaana omusyaani olaangwa Saulo, owali omuundu 
oboneha bulai haandi naali omuraaga. Saulo yali omuleeyi muno ohuhira 
Abaisiraeli badoong'ereo boosi, haandi naabahira boosi ohuboneha bulai. 

3Ao mani esuhiri chiindi cha Kisi chakota, mani Kisi naaboolera Saulo ati, 
“Bukula mulala hu bahalaabani b'oli nabo ochie okoonye esuhiri echo.” 

4Mani nibachia nibabita mu syaalo sy'ebigulu esya Efuraimu, haandi naabita 
neende mu syaalo sya Salisa, nae haba sibachinyoola. Mani nibabita mu syaalo 
sy'ebigulu sy'Efuraimu haandi nibabita mu situundu sya Salimu, nae esuhiri 
haba sibachinyoolayo daawe. Ao mani nibabita mu situundu sya Bbenjamini, 
nae haba sibachinyoola daawe. 

5Nae nibeecha mu situundu sya Suufi, Saulo yaboolera omuhalaabani wae ati, 
“Leha hukoboleyo engo, ataali ao, laata achia ohwaakama ohubaasa hu suhiri 
achaake ohwelalihirira ebidiira hweefwe.” 

6Omuhalaabani oyo yakobolamo ati, “Liindaho mberi! Mu siko muno mulimo 
omusaacha mwoolerefu, owiiswamo oluyaali muno olwohuba buli siindu 
sy'aboola syoolerera abweene. Leha huchie yi ali, awuundi anyala ohutuboolera 
abuundu yi hunyala ohwakaana esuhiri echo.” 

7Saulo yateeba omuhalaabani wae ati, “Nihuchia yi ali, hunamuberesa siina 
syeene? Ebikiingiro byeefwe biweeremo ebyohulya, haandi hubula esiindi 
syoosi si hunyala ohumuberesa. Huliho neende siina syeene?” 

8Omuhalaabani oyo yakobolamo ati, “Ese ndi neende etoongolo ly'efeesa ediidi 
lala. Nyala ndaamuberesa elyo, mani achia ohutuboolera abuundu yi hunyala 
ohuchinyoola.” 

9Saulo yakobolamo ati, “Oteesere bulai! Leha huchie.” Ao mani nibachia yi 
musaacha mwoolerefu yamenya. 

10Nibali hu baniina esigulu ohuchia mu siko esyo, babukaanana neende 
abahaana nibachia hu mwaalo. 

11Bateeba abahaana bano bati, “Omuboni ali mu siko?” (Ebiha ebyo, omunabbi 
yali naalaangwa omuboni, mani omuundu yeesi owadahaanga ohweteeba hu 
Nasaae, bamubooleraanga bati, “Leha huchie eyiri omuboni.”) 

12Abahaana babakobolamo bati, “Eee alimo, haandi nguyo ali sa mu moni 
weeng'we. Nimwaalalaho, muchia ohumunyoola. Nimwiingira mu siko sa muti, 
muchia ohumunyoola. Yoolere mu siko enyaanga yino, olwohuba abaandu bali 
ohuchia ohuyaana ebiyaanwa hu alutaari hu sigulu. 

13Abaandu balaange haba sibachia ohuchaaka ohulya n'asisiiri ohwoolayo, 
olwohuba ahoyere mberi ohuberesa ebiyaanwa ehabi. Nimuchia buti, muchia 
ohumunyoola n'asisiiri ohuchia hu sigulu ohulya.” 

14Mani Saulo neende omuhalaabani wae bemeeda ohuchia mu siko, mani nibali 
hu beengira sa bati, babona Samueli naatula niyeecha yi bali, naali ohuchia 
abuundu wohwiinamiramo. 

15Bulaanu nilusidoong'ereyo oludaalo lulala Saulo yeeche, Omwaami yali 
naaboolere Samueli ati, 

16“Muchuli, esiha koti siti, njia ohuhutumira omusaacha ohutula mu nono ya 
Bbenjamini. Onamuchuheho amafuta abe omwimirisi w'abaandu baange, 
Abaisiraeli. Niye ochia ohubanunula ohutula mu bunyala bw'Abafilisiti. 
Mbweene ohusaanda hw'abaandu baange, haandi mbuliire amaliro kaabwe 
nibadaha obuhoonyi.” 

17Samueli niyabona Saulo, Omwaami yamuboolera ati, “Wuno niye omusaacha 
yi hubolereengeho. Oyo niye ochia ohutuka abaandu baange.” 

18Saulo yachia eyiri Samueli, owali niyeemere aambi neende esiruwa, mani 
n'amuteeba ati, “Mboolereho, ‘omuboni’ yamenya yeena?” 

19Samueli yamukobolamo ati, “Niise omuboni. Nyimiriremo huchie abuundu 
wohwiinamiramo. Eng'we mweembi muhoyere ohulya naange enyaanga yino. 
Muchuli echuli, njia ohubakobolamo buli siteebo syeeng'we, mani mbaseebule 
muweeo. 

20Nae ebidiira hu suhiri chali nichikotere endaalo chidatu chibitireo, 
mutachelalihirira daawe; bamalire ohuchakaana. Nae wiina mweene yi 
Abaisiraeli badaha muno? Niye ewe, ewe neende edaala lya lataao lyoosi.” 

21Saulo yakobolamo ati, “Ese ndi ow'enono ya Bbenjamini, enono yihiramo 
obudiidi mu Yisiraeli, haandi edaala lyeefwe nilyo elihiramo obudiidi mu nono 
yino. Siina syeene esikera n'olomaloma naange otyo?” 

22Ao mani Samueli naayira Saulo neende omuhalaabani wae, naabengisa mu 
siseenge sihoongo, naabehasa mu bwiihalo bwomu moni w'emeesa alala neende 
abakeni balaange, abali boola aambi amahumi kadatu. 

23Samueli yaboolera omudeehi ati, “Leeta enyama yi hubereese, yi huboolere 
ohukabula oyibiihe.” 

24Mani omudeehi oyo naaleeta esinama neende oluliho, naayita mu moni wa 
Saulo. Samueli naaboolera Saulo ati, “Yino niyo enyama yi ndahubiihira. Yirye. 
Olwohuba njikabuule mani nihubiihira oyirye bulaanu neende abakeni ba 
naangire.” Mani Saulo n'aliira alala neende Samueli hu ludaalo olwo. 

25Beehirira ohuchia mu siko nibatula abuundu wohwiinamiramo Samueli 
naakaniaya neende Saulo nibali aakulu hu nyuumba, 

26mani niyeyalisa eyo. 

Samueli achuha amafuta hu Saulo ohumuhola omutuki 

Mani obwiire nibuhya mu mabwiibwi, Samueli yalaanga Saulo aakulu hu 
nyuumba, n'aboola ati, “Simuha, leha huseebule weweereo.” Saulo naasimuha, 
mani nibatula boombi, omweene neende Samueli. 

27Mani niboola hu ndulo w'esiko esyo, Samueli yaboolera Saulo ati, “Boolera 
omuhalaabani oyo abiteo, atwiimiriremo.” Omuhalaabani oyo niyabitao, 
Samueli yemeeda ohuboola ati, “Ewe yemaho ano budiidi, hweekesa si Nasaae 
aboolere.” 

1 Samueli 10 

1Ao mani Samueli n'abukula enjaagi y'amafuta k'omuseituuni, naakachuha hu 
mutwe kwa Saulo, naamukwa mu sirifu, mani n'aboola ati, “Omwaami 
ahuchuhaho amafuta ohuba omutuki w'abaandu bae Abaisiraeli. Ochia ohutuka 
abaandu bae, haandi obakairire ohubawonia abasuku baabwe boosi. Sino nisyo 
esilolero y'oli esyomiisa siti Omwaami niye ohudoolere ohuba omutuki 
w'abaandu bae. 

2Nyaanga yino, n'onaba n'otula yi ndi, ochia ohubukaanana abasaacha babiri 
nibali aambi neende eng'ani ya Rakeeli abuundu mbwe Selisa mu situundu sya 
Bbenjamini. Bachia ohuhuboolera bati, esuhiri ch'oli ohukoonya chinyoolehana, 
mani lataao ahaye ohwemeeda ohwelalihira hu bichidiiraho, nae yelalihire 
ebihudiiraho, mani yemeede ohuteebaanga ati, ‘Ndaahole endye ebidiira hu 
mwaana waange?’ 

3Ochia ohutulao mani wemeedeyo mu moni ohwoola lu onoole hu musaala 
mwoolerefu, okuli Tabori, yi ochia ohubukaanana neende abasaacha badatu 
abali hu lukeendo lwaabwe ohuchia ohuyaana esiyaanwa eyiri Nasaae abuundu 
mbwe Bbeteli. Mulala hu abo achia ohuba naayira embusi njere chidatu, 
owuundi naayira emigaati kidatu, nae owuundi naayira esikiingiro sy'eseero 
esichuule efiini. 

4Bachia ohuhuheesa mani bahuyaanire emigaati kibiri, ky'ohoyere ohufukiirira 
ohukibukula. 

5Bachia ohuchia hu Sigulu sya Nasaae esiri mu Gibbeya, yi kaambi y'Abafilisiti 
yiri. Hu siruwa sy'esiko esyo, ochia ohubukaanana omukaanda kw'abanabbi 
nikwiihirira nikutula hu alutaari hu sigulu, nikuubba obuhana, eng'oma, 
amalere, neende endoongo. Bachia ohuba nibahina haandi nibayokera. 

6Abweene ao, mwooyo w'Omwaami achia ohuhwiihaho, mani ochia 
ohubeyaambaniaho mu huhina hwaabwe hw'ediini neende mu huyokera, mani 
wehole omuundu okabuhaane. 

7Ebiindu bino nibiholehana, hola buli siindu si Nasaae ahwiimirira ohuhola. 

8Ochia ohundaangiriramo ohuchia Gilgaali yi njia ohuhubukaana huyaaneyo 
ebiyaanwa bisaambwa neende ohuyaana ebiyaanwa by'ohusaasania. Ochia 
ohuliindirayo embaka y'endaalo chitaanu-na-chibiri, hu njiche hweekese 
esy'ohuhola.” 

9Ao Saulo niyakaluuhana ohuseebula Samueli, Nasaae naakaluuhania omwooyo 
kwa Saulo. Mani buli siindu si Samueli yamuboolere nisyoolerera hu ludaalo 
olwo. 

10Saulo neende omuhalaabani wae niboola Gibbeya, omukaanda kw'abanabbi 
kwabukaanana nae. Abweene ao, Mwooyo wa Nasaae naamwiichaho neende 
amaani, mani yeyambaania mu huhina hw'ediini hwaabwe neende ohuyokera. 

11Abaandu bali nibamumanya hale nibamubona naali ohuhola esiindu sino 
beteebanaho bati, “Siina syeene sino esikwiire hu mwaana wa Kisi? Bulaanu 
Saulo yesi yeholere mulala hu banabbi kose?” 

12Omusaacha wuundi owamenya mu situundu esyo naateeba ati, “Nae abanabbi 
baandi bano, obaasa oti laata yaabwe nibo ba wiina?” Yino niyo engeri yi 
nomanoma yino yichaakira yiti, “Saulo yesi yeholere omunabbi?” 

13Saulo niyamala amahina k'ediini kae neende ohuyokera, yachia eyiri alutaari 
hu sigulu. 

14Mwanaang'ina laatang'ene Saulo niyamubona, alala neende omuhalaabani 
wae, yabateeba ati, “Mubeere muchiire yeena?” Saulo yakobolamo ati, “Hubeere 
nihuchiire ohukoonya esuhiri. Mani nihuhayiswe ohuchinyoola, huchiire 
ohubona Samueli.” 

15Mwanaang'ina laatang'ene Saulo yateeba ati, “Nae yababoolera siina?” 

16Saulo yakobolamo ati, “Atuboleere ati ebisolo ebyo binyoolehaane.” Nae 
ebidiira hu hweehola omutuki, Saulo haba siyaboolera mwanaang'ina 
laatang'ene oyo bi Samueli yali n'aboolere ebimudiiraho ohuba omutuki. 

Saulo yeekomerwa ohuba omutuki 

17Samueli yalaanga abaandu. Yababuusa alala hu muholo kw'esinadiini Misipa. 

18Yababoolera ati, “Omwaami, Nasaae wa Yisiraeli aboola ati, ‘Ndabatusa mu 
Misiri haandi ndaabanunula ohubatusa hu Abamisiri haandi neende hu baandu 
baandi boosi abali nibabafwiinyirira. 

19Niise Nasaae weeng'we, oyo owabanunula ohutula mu husaanda hweeng'we 
neende mu bidinyu byeeng'we byoosi. Nae enyaanga yino muundebwaabire 
haandi muusabire mbaberese omutuki. Mani bulaanu mwebuuse alala, mu moni 
w'Omwaami, nimuli mu njia cheeng'we, neende mu nono cheeng'we.’ ” 

20Ao mani Samueli naalaanga buli nono ohwiicha mu moni, mani Omwaami 
n'adoolamo enono ya Bbenjamini. 

21Samueli n'asuudya aambi nae enono ya Bbenjamini, mani enyuumba ya Matiri 
niyidoolwamo. Ao Samueli n'asuudya aambi nae ab'edaala lya Matiri. Saulo 
omwaana wa Kisi naadoolwamo. Bamukoonya, nae nibahaya ohumunyoola. 

22Bateeba Omwaami bati, “Aluwo omuundu wuundi osisiiri ohwoola ano?” 
Omwaami yakobolamo ati, “Saulo ngula ali era, yekisire mu biindu.” 

23Mani nibeeruha nibachia ohumutusayo. Saulo niyeema mu baandu, buli 
muundu yabona ati abahira boosi obuleeyi. 

24Samueli yaboolera abaandu abo ati, “Wuno niye ali yi Omwaami adoolere! 
Abulao omuundu wuundi yeesi mweefwe owaakana nae.” Abaandu boosi 
behuuma bati “Omutuki ayiindire!” 

25Samueli bulaanu naachaaka ohunyonyola abaandu ebidiira hu butuki koti lu 
biri mani naabyandiika mu sitabo, naasita Abuundu Woolerefu. Samueli mani 
naaseebula buli muundu ewaabwe. 

26Saulo yesi yakobolayo engo wae abuundu mbwe Gibbeya. Abasaacha baandi 
ab'obunyala buungi muno, ba Nasaae yali niyadiira hu myooyo kyaabwe, bosi 
bachia nae. 

27Nae abaandu baandi, ababula obuhoonyi bwoosi bachaaka ohuteeba bati, 
“Omusaacha wuno mani anyala ohutuholera esiindu silai syoosi?” Mani 
nibamulekeeresa haandi nibahaya ohumuleeteraho esiyaanwa syoosi. 

1 Samueli 11 

Saulo ayiingira Abaamooni 

1Luunyuma lw'embaka y'omwoosi mulala, Omutuki Nahasi Omwaamooni 
yemirira eye lyae ohuseeta esiko sya Yabbesi esiri mu situundu sya Gileadi mani 
naamala naasyebodoohania. Abasaacha bomu Yabbesi baboolera Nahasi bati, 
“Hola naafwe endagaano, mani huchia ohufukiirira obe omutuki weefwe.” 

2Nahasi yakobolamo ati, “Njia ohuhola naang'we endagaano nimufukiirira 
esiindu silala: Nimufukiirira ohubatusa mu buli muundu emoni yae yohu 
muhono muluungi, mani nyaambye esoni hu Yisiraeli syoosi.” 

3Abeemirisi ba Yabbesi baboola bati, “Tubereseho endaalo chitaanu-na-chibiri 
mberi hunyale ohusalaania emboosi yino mu syaalo sya Yisiraeli syoosi. 
Nihutanyoola omuundu yeesi ochia ohutununula, ao huchia ohweyaanayo y'oli.” 

4Bawamwaanda boola Gibbeya, yi Saulo yali niyamenya, mani nibaboolera 
abaandu emboosi echo. Ao mani abaandu boosi nibatuunduha ohulira 
nibakwiiremo oluteengo. 

5Saulo yali sa hwakobola naatula mu mikuunda n'ali neende endaawu chae, 
mani naateeba ati, “Siina syeene esikwiireo? Lwasiina buli muundu ali ohulira?” 
Bamuboolera emboosi chi bawamwaanda bali nibaleetere ohutula Yabbesi. 

6Saulo niyawulira sino, mwooyo wa Nasaae yamuniina, mani yachaaka etima 
liingi nilimudiira. 

7Yabukula endaawu chibiri, mani naachidonyoladonyolamo ebituundu, 
naabiberesa bawamwaanda ebituundu ebyo babiyire buli abuundu mu Yisiraeli 
nibaboolera abaandu bati: “Oyo yeesi onahaya ohuloonda hu Saulo neende 
Samueli ohuchia mu biita, eng'oombe eyeeyi chae ohudonyoladonyolwamo koti 
chino!” Abaandu ba Yisiraeli batya muno esiindu si Omwaami anyala ohuhola, 
mani boosi ataali odoong'a yeesi, nibaba silala. 

8Saulo yababuusira abuundu mbwe Bbeseki: bali elifu emia chidatu (300,000) 
ohutula mu Yisiraeli, neende elifu amahumi kadatu (30,000) ohutula mu Yuda. 

9Baboolera bawamwaanda batula Yabbesi bati, “Muboolere abaandu beeng'we 
muti, nichitoola esaa chisaasaba ch'esideete, bachia ohununulwa.” Abaandu 
bomu Yabbesi nibanyoola emboosi chino, basangaala muno 

10mani nibaboolera Nahasi bati, “Muchuli efwe huchia ohweyaanayo yi muli, 
mani mutuholeho esyo syoosi si mudaha.” 

11Esiro esyo, Saulo yakabulamo abasaacha bae mu bikaanda kidatu. Mani echuli 
mu mabwiibwi nibwahya, hu ludaalo luloondaho beengira mu kaambi 
y'abasuku, mani nibaseeta Abaamooni. Ohwoola esideete akati, bali 
nibabasiinjire boosi. Abawonao mani nibasalaana, buli muundu naadiira engira 
yae yeeng'ene. 

12Mani abaandu ba Yisiraeli nibaboolera Samueli bati, “Abaandu baboolere bati 
Saulo haba s'ahoyere ohuba omutuki bali yeena? Baleete, hubeete!” 

13Nae Saulo n'aboola ati, “Abulao omuundu yeesi ochia enyaanga yino, 
olwohuba luno nilwo oludaalo lu Omwaami anunuliireho Yisiraeli.” 

14Mani Samueli naababoolera ati, “Lehe fweesi huchie Giligaali mani haandi 
hulaangirire Saulo koti omutuki weefwe.” 

15Mani boosi nibachia Giligaali, mani nibali eyo Abuundu Woolerefu, 
balaangirira bati Saulo niye omutuki. Bayaana ebiyaanwa by'ohusaasania. 
Haandi Saulo alala neende abaandu boosi ba Yisiraeli bahusa omuholo okwo. 

1 Samueli 12 

Samueli alomaloma eyiri abaandu 

1Ao Samueli naaboolera Abaisiraeli ati, “Holere ebiindu byoosi bi mumboolere 
ohuhola. Mbabereese omutuki onabatukeenge. 

2Mani bulaanu muli nae abeemirireenge. Nae ese, mbano ngofuule, ndimo 
embuchi, haandi abaana baange basyaani bali naang'we. Mbereenge omwimirisi 
weeng'we ohutula mu buraaga bwaange ohwoola buti. 

3Mbano ndi ano. Nikali mbwe ndaholaho esiindu syoosi esitahoyera, mu 
mbabire bulaanu buti mu moni w'Omwaami, neende mu moni w'omutuki yi 

y'adoolere. Wiina mweene yi ndanyakaho eng'oombe yae? Oba wiina mweene 
yi ndanyakaho esuhiri yae? Oba wiina mweene yi ndeebaho? Wiina mweene yi 
ndafwiinyiriraho? Ni siruwo esiindu hu bino si ndahola, njia ohubakoboserao.” 

4Abaandu bakobolamo bati, “Bbe, ewe haba siwatwibaho daawe, haba si 
wanyuulaho omuundu yesi esiindu syoosi daawe.” 

5Samueli yakobolamo ati, “Omwaami neende omutuki y'adoolere nibo abaloli 
baange enyaanga yino bati mbulaho elalira omusaango kwoosi.” Nabo 
nibakobolamo bati, “Eee, Omwaami niye omuloli weefwe fwesi.” 

6 Samueli yemeeda ohuboola ati, “Omwaami niye owadoola Musa neende 
Arooni, haandi niye owatusa bakuuka yeeng'we ohutula mu syaalo sy'e Misiri. 

7Bulaanu, mani mweeme yi muli, mani njia ohubaabira mu moni w'Omwaami 
niimbeechulisa ebiholwa by'amaani byoosi bi Omwaami yahola ohubawonia 
alala neende bakuuka yeeng'we. 

8Yakobbo neende edaala lyae nibachia Misiri, mani Abamisiri babafwiinyirira; 
bakuuka yeeng'we balirira Omwaami ohubahoonya, mani n'atuma Musa neende 
Arooni, ababatusa Misiri babeehasa mu syaalo sino. 

9Nae abaandu beebirira Omwaami Nasaae waabwe, mani Nasaae naaleha 
Abafilisiti neende abatuki b'Abamoabbu neende Sisera, omuhoongo w'eye 
ly'esiko sya Hasoori, ohulwaania bakuuka yeeng'we, mani nibabayiingira. 

10Balirira Omwaami abahoonye nibaboola bati, ‘Hwonoona, olwohuba 
hwakaluuhana hwaahutulaho, ewe Omwaami, mani nihwiinamira 
ebiloongaloongwe bya Bbaali neende Asitarooti. Tununule otutuse hu basuku 
beefwe, mani huchia ohuhwiinamiraanga!’ 

11Mani Omwaami n'atuma Gidioni, Bbaraka, Yefuta, neende ese owamalirihayo. 
Buli mulala hweefwe, yabanunula ohubatusa hu basuku beeng'we, mani 
nimumenya mu muleembe. 

12Nae nimwabona muti Omutuki Nahasi wa Abaamooni yali aambi ohubaseeta, 
mwebwaaba Omwaami ohubeechaanga omutuki weeng'we mani 
nimumboolera muti, ‘Hudaha omutuki ohututuka.’ 

13“Mani bulaanu, omutuki yi mudoolere nguno. Mwamusaba haandi nguno 
Omwaami abamubereese. 

14Nimuneseenge mu Omwaami oluyaali, mani mwamuhalabaanira, 
mwamuwulira, haandi mwadiira ebilagiro byae, haandi eng'we neende omutuki 
weeng'we nimuloonda Omwaami Nasaae weeng'we, buli siinda si 
munaaholeenge sinabachireenge bulai. 

15Nae nimuhaya ohuwulira Omwaami, mani mwaahaya ohudiira amalako kae, 
Omwaami achia ohubalwaania, eng'we neende omutuki weeng'we. 

16Mani mweeme yi muli, muchia ohubona ebiindu bihunuufu bi Omwaami achia 
ohuhola. 

17Esiha sino sy'esiminyu nisyo, kose? Nae njia ohusaba Omwaami aleete 
ohwaduluhana, haandi akwiise efula. Bino nibikwaao, ao niwo yi muchia 
ohumanyira muti mwonoona muno mu moni w'Omwaami nimwamusaba ababe 
omutuki.” 

18Ao mani Samueli naasaba Omwaami. Omwaami mani naaleeta 
ohwaaduluhana, haandi naakwiisa efula. Mani abaandu boosi nibatya muno 
Omwaami neende Samueli, 

19mani nibaboolera Samueli bati, “N'okanya, ewe omuhuluundu, tusabire eyiri 
Omwaami Nasaae wao, huhaye ohufwa. Bulaanu humanyire huti hu bibi 
byeefwe biindi byoosi, hwameedaho sino, esy'ohwesabira omutuki.” 

20Samueli yakobolamo ati, “Mutatya daawe. Muholere esiindu sibi syakiire ao 
sityo, nae mutakaluuhana mani mwaleha ohuloondaanga Omwaami, nae 
mumuhalaabanireenge neende emyooyo kyeeng'we kyoosi. 

21Mutaloonderaanga banasaae batali abadyeeri; haba sibanyala 
ohubahoonyaho kata nabudiidi oba baabawonia daawe, olwohuba haba sibali 
abadyeeri daawe. 

22Omwaami aholere esisuubise simaliirifu sino, haba saachia ohubajwaang'a 
daawe, olwohuba ohuheengao ohubahola mube abaandu bae beene. 

23Nae ese hulwaange, Omwaami ahoya yaahaya ohukanya, ndonoona mu moni 
wae, ninjakamira ano ohubasabiraanga. Nae njia ohubeekesaanga esilai haandi 
esihoyeera eng'we ohuhola. 

24Yiseenge oluyaali mu Omwaami, haandi mumuhalaabaniraanga koti lu 
bihoyera neende emyooyo kyeeng'we kyoosi. Yichuliseenge ebiindu bihunuufu 
bi yabaholera. 

25Nae nimwemeeda ohwonoona, eng'we neende omutuki weeng'we, muchia 
ohusihiriswa.” 

1 Samueli 13 

Ebiita hu Abafilisiti 

1Saulo naachaaka ohutuka, yali neende emyaaka …  eky'obuhuluundu. Yatuka 
Yisiraeli hulw'embaka y'emyaaka kibiri. 

2Saulo yadoolamo abasaacha elifu chidatu (3,000). Hu abo, yabechaanga neende 
abasaacha elifu chibiri (2,000) abuundu mbwe Mikimasi neende mu syaalo 
sy'ebigulu sya Bbeteli. Abasaacha elifu ndala (1,000) babechaanga neende 
omwaana wae Yonatani Gibbeya mu situundu sy'enono ya Bbenjamini. 

Abasaacha badoong'ereo boosi, Saulo yabaseebula muli muundu akoboleyo 
engo wae. 

3Yonatani yeeta omuhoongo w'eye ly'Abafilisiti mu Gebba, mani Abafilisiti boosi 
nibasiwulira. Ao Saulo n'atuma bawamwaanda ohuchia ohulaanga 
Abaibburania beeche balwaane ebiita niyoobba eturumbete mu syaalo syoosi 
koti lu syaali nisyaaka. 

4Baboolera Abaisiraeli boosi bati Saulo yali niyeetere omuhoongo w'eye 
ly'Abafilisiti, haandi bati Abafilisiti bali nibabasyuulire. Mani abaandu 
nibalaangwa beyambaanisira hu Saulo abuundu mbwe Giligaali. 

5Abafilisiti bebuusa alala ohulwaania Abaisiraeli. Bali neende ebigaari by'ebiita 
elifu amahumi kadatu (30,000), abeerusi b'efaraasi elifu chisaasaba (6,000), 
neende ab'amaye baangi muno koti omusenyi kwohu lwaasi lw'enyaanja. Bachia 
Mikimasi, esiri ebukwe wa Bbetafeeni, mani niboombahayo ekaambi. 

6Abaisiraeli, haandi eye babona bati bali mu bidinyu olwohuba eye ly'amaani 
libaseetere. Abaisiraeli baandi beekisa mu ng'uungu neende mu meena, mu 
nyaanda oba mu meena neende mu bisima by'amaachi. 

7Abaandi baambuha Omwaalo kwa Yorodaani mani nibeengira mu syaalo sya 
Gaadi neende Gileadi. Saulo yali n'asisiiri Giligaali, abaandu bali nae bakwaamo 
oluteengo mani nibahinaakirira. 

8Yamala endaalo chitaanu-na-chibiri naaliindire Samueli, koti lu Samueli yali 
n'amukerakiire ohuhola, nae Samueli yali n'asisiiri ohwiicha Giligaali. Abaandu 
mani nibachaaka ohutula hu Saulo. 

9Mani Saulo naababoolera ati, “Mundeetere ebiyaanwa bisaambe neende 
ebiyaanwa by'ohusaasania.” Saulo mani n'ayaanayo esiyaanwa sisaambwa. 

10Yali hu yahamala ohuyaanayo esiyaanwa sisaambwa sa ati, Samueli niyoola. 
Ao Saulo naatulayo ohubukaanira neende ohumusangaalira. 

11Samueli yaboola ati, “Oholere siina?” Saulo naakobolamo ati, “Mbweene 
abaandu nibasalaana nibaandulaho, haandi ewe siwichiire mu ndaalo chi 
waboola ohwiichiramo. Ohumeeda hu esyo, Abafilisiti babeere beebuusiire 
Mikimasi. 

12Sakira mbaasire endi, ‘Abafilisiti bachia ohwiihirira baaseete ano Giligaali, 
haandi mbeere nisisiiri ohwekongooya Omwaami ohungwiira esisa.’ Sakira 
biinjiikire ohuyaanayo esiyaanwa sisaambwa.” 

13Samueli yakobolamo ati, “Oholere esiindu sy'obusiru. Haba s'odiirire esilagiro 
sy'Omwaami Nasaae wao syahubeere daawe. Oba n'osidiirire, Omwaami 
yahalehere ewe neende abeechuhulu bae ohutuka Yisiraeli endaalo choosi pe. 

14Nae bulaanu, obwaami bwao haba sibuchia hwemeeda daawe. Olwohuba ewe 
ohayire ohumuwulira, Omwaami achia ohwekoonyera omuundu wuundi 
y'asiimire, amuhole omutuki w'abaandu bae.” 

15Samueli mani naatula Giligaali niyeweerao. Abaandu badoong'ereo boosi 
baloonda hu Saulo n'achia ohweyambaania hu b'amaye bae. Batula Giligaali 
mani nibachia Gibbeya mu situundu sya Bbenjamini. Saulo yabala ab'amaye kae, 
abali aambi w'abasaacha emia chisaasaba (600). 

16Saulo neende omwaana wae Yonatani, neende abasaacha bali alala nabo, 
nibadoong'a mu kaambi abuundu mbwe Gebba mu situundu sya Bbenjamini; 
nae Abafilisiti niboombaha ekaambi yaabwe Mikimasi. 

17Abacha ohunyaka mani nibatula mu kaambi y'Abafilisiti nibali mu mikaanda 
kidatu: Omukaanda mulala kwachiira Ofira mu situundu sya Suali, 

18omukaanda kuundi kwachiira Bbeeti Horooni, nae okuundi nikuchiira hu 
lwaaho lulingaalire Ehooho lya Sebboimu neende sichiimi. 

19Mu syaalo sya Yisiraeli syoosi haba simwalimo abetaanyi daawe, olwohuba 
Abafilisiti bali nibakayira Abaibburania ohwitaanya engaanga neende amafumo. 

20(Abaisiraeli bachichaanga eyiri Abafilisiti ohwaakala ebiindu byaabwe bino: 
embako ch'endaawu, embako, eyaywa, neende engeso. 

21Obukusi bwalichiingi ehela ndala ohwaakala eyaywa neende ohuhwiihira, nae 
ehela chibiri ohwaakala embako neende ohwaakala embako ch'endaawu.) 

22Mani hu ludaalo lw'ebiita, yibulao Omuisiraeli kata mulala hu basaacha bali 
neende Saulo neende omwaana wae Yonatani owali neende olugaanga oba 
efumo, ohutusaho Saulo neende Yonatani. 

23Abafilisiti abali mu kaambi batuma omukaanda kw'ab'amaye ohuchia 
ohuliinda owohwiingirira noochia Mikimasi. 

1 Samueli 14 

Esiholwa sy'ohwenyiira sya Yonatani 

1Ludaalo luundi, Yonatani yaboolera omuraaga yamukiingiraanga ebilwaaniso 
byae ati, “Leha huhalakanie huchie eyiri ekaambi y'Abafilisiti.” Nae Yonatani 
haba siyabooleeraho Saulo laatang'ene daawe. 

2Saulo yali naateere ekaambi yae mu siiniha sy'omusaala kwa pomeguranaati 
okuli abuundu mbwe Migironi, ataali eyale neende Gibbeya. Abaandu bali nae 
bali aambi emia chisaasaba (600). 

3(Omulaamisi yali naakiingire esyefwaalo silaangwa efodi yali Ahija, omwaana 
wa Ahituubbu, mwanaang'ina Yikabodi, omwaana wa Finehaasi, omwaana wa 

Eli, omulaamisi w'Omwaami mu Silo.) Abasaacha bano haba sibamanyire bati 
Yonatani yali aweereo. 

4Mu muhoosi kw'ohwiingiramo n'ochia Mikimasi, ku Yonatani yali 
owohubitiraho n'achia ena kaambi y'Abafilisiti, mwalimo enyaanda chibiri 
emambaafu muno, buli olwaanda niluli olwaande lw'omuhoosi okwo. Olwaanda 
lulala lwali lulaangwa Bboseesi, nae oluundi nilulaangwa Sene. 

5Lulala lwali niluli hu luwaande lw'emukulu lw'omuhoosi, nilulingaalire 
Mikimasi, nae oluundi lwali hu luwaande lw'emwaalo, nilulingaalire Gebba. 

6Yonatani yaboolera omuraaga oyo ati, “Leha huhalakanie huchie eyiri ekaambi 
y'Abafilisiti, abaandu bataali abahebe abo. Awuundi Omwaami anyala 
ohutuhoonya; naatuhoonya, sibulao esiindu sinyala ohumukayira ohukera 
hwayiingira, kata hwahaba nihuli abadiidi baaka batye.” 

7Nae omuraagaya mudiiriraanga ebilwaaniso oyo yakobolamo ati, “Buli siindu 
sy'odaha ohuhola, ese ndi alala naawe.” 

8Yonatani yaboola ati, “Esyo silai. Mani efwe hwiicha ohuchia huhalakanie mani 
Abafilisiti batubone. 

9Nibatuboolera ohubaliinda beeche yi huli, ao mani huchia ohweema abuundu 
yi huli ano. 

10Nae nibatuboolera bati huchie yi bali, huchia ohuchia, olwohuba esyo siba 
sichia ohuba esyohuboneraho siti Omwaami atubeere ohubayiingira.” 

11Boombi beeyekesa eyiri Abafilisiti, mani Abafilisiti nibaboola bati, “Bone! 
Abaibburania baandi ngaandi bali ohutula mu meena kaabwe kababereenge 
nibeekisiremo!” 

12Mani nibalaanga Yonatani neende omuraaga yakiingaanga ebilwaaniso byae 
nibaboola bati, “Mwiiche aakulu ano! Muchia ohubona si huchia ohubahola!” 
Yonatani yaboolera omuraaga oyo ati, “Noonde. Omwaami abereese Yisiraeli 
ohubayiingira.” 

13Yonatani yaniina hu muhoosi okwo maafula, mani omuraaga oyo 
naamuloondaho. Yonatani yaseeta Abafilisiti yaabakoka aasi, nae omuraaga 
yakiingaanga ebilwaaniso byae naabeeta. 

14Mani mu biita bwataangira obwo, Yonatani neende omuraaga yakiingaanga 
ebilwaaniso byae oyo, beeta aambi abasaacha amahumi kabiri abuundu adiidi 
woola aambi w'esituundu sy'eyeeka. 

15Mani Abafilisiti boosi abali mu ngoongo bakwaamo oluteengo. Abo abali 
nibachiire ohunyaka neende abanamaye abali mu kaambi bachaaka 
ohuteengereha olw'obuti; esyaalo syosi syateengereha, mani oluteengo luungi 
nilukwaao. 

Ohuyiingirwa hw'Abafilisiti 

16Abasaacha baliindaanga Saulo abali Gibbeya esiri mu situundu sya Bbenjamini 
nibatingaala, babona Abafilisiti nibeeruha nibawuungire. 

17Mani Saulo naaboolera abasaacha abali nae ati, “Mubale abanamaye, 
mufuumbule oyo otaaliwo.” Bosi nibahola batyo, nibafuumbula bati Yonatani 
neende omuraaga wamukingiiraanga ebilwaaniso byae nibo abali nibataaliwo. 

18Saulo yaboola omulaamisi Ahiija ati, “Leeta ano Esanduuku ly'Endagaano ya 
Nasaae.” (Hu ludaalo olwo, Ahija yali naakiingire Esanduuku lya Nasaae 
niyemiisiremo Abaisiraeli.) 

19Ao mani Saulo naasilomalomaanga neende omulaamisi, ohuwuunga hwali mu 
kaambi y'Abafilisiti nihwemeeda ohubiiya, mani Saulo naamuboolera ati, 
“Bulaanu buti sibulao esiha sy'ohweteeba hu Omwaami daawe!” 

20Saulo neende abaandu abali nae boosi nibahuumba nibachaaka ebiita 
ohulwaania Abafilisiti, abali nibalwaanakana abeene-na-beene mu huwuunga 
hw'amaani hwaluwo. 

21Abaibburania baandi, abali hu lwaande lw'Abafilisiti haandi abali nibachiire 
nabo mu kaambi yabwe, bakaluuhana mani nibeeyambaania hu Saulo neende 
Yonatani. 

22Haandi abaandi, abalichiingi nibeekisire mu bigulu bya Efuraimu, bawulira 
bati Abafilisiti bali nibeeruha nibeweerao, bosi beyiingisa mu biita ohuseeta 
Abafilisiti. 

23Mani nibalwaana ohwoolera elalira Bbetafeeni. Omwaami naawonia 
Abaisiraeli hu ludaalo olwo. 

Ebyakwaao luunyuma lw'ebiita 

24Abaisiraeli bali abajoong'u muno hulw'enjala yi baoonga hu ludaalo olwo, 
olwohuba Saulo yahola esichubo, mani naalagira ati: “Omuundu yeesi onalyeeho 
esiindu enyaanga yino nisisiiri ohwetuunga hu basuku baange, achia 
ohubwaabwa.” Mani abulao omuundu yeesi owalyaaho esiindu syoosi oludaalo 
olwo lwoosi. 

25Abaandu boosi niboola mu sichaha mani banyoolamo obuuhi buli buli 
abuundu. 

26Esichaha esyo syali syeechulamo ohuuhi, nae abulao omuundu yeesi 
owabulyaaho daawe, olwohuba boosi bali nibatiire esichubo sya Saulo. 

27Nae Yonatani haba siyali naawuliire esiindu si laatang'ene yali yechubiire 
abaandu bano; yeyeneeresa neende olusaala lu yali n'akiingire, nalwiiniha mu 
sibbaangara sy'obuuhi, mani naalyaho hu buuhi obwo. Niyamala sa ati 
ohubulyaaho, mani naakobolamo amaani. 

28Nae mulala hu basaacha ba yali nabo naamuboolera ati, “Laatao yalagira 
abaandu naahola esibwaabo n'aboola ati, ‘Omuundu yeesi onalyeeho esiindu 
syoosi enyaanga yino wohulaamwa.’ ” 

29Nae Yonatani yakobolamo ati, “Laata aholere esiindu sibi muno eyiri abaandu 
beefwe! Bone ese ngoboolemo amaani olwohuba hoombereho sa hu buuhi 
buno! 

30Syahabeere esilai muno enyaanga yino, abaandu beefwe baba nibaliireho 
ebyohulya bibayaayire nibayingiire omusuku wuno. Baasaho sa, obuungi 
bw'Abafilisiti ba baheetere!” 

31Hu ludaalo olwo, Abaisiraeli bayiingira Abafilisiti, balwaana nabo ohutula 
Mikimasi ohwoolera elalira Aijalooni. Mu biha ebyo, Abaisiraeli bali 
nibajoong'ere muno hulw'enjala. 

32Mani nibakwa hu biindu bi bali nibayaayire hu basuku. Babukula amakoondi 
neende eng'oombe, mani nibabisiinjira ao, abaandu nibalya enyama 
niyisisiirimo amabaanga. 

33Mani nibaboolera Saulo bati, “Bona, abaandu bali ohwonoona eyiri Omwaami 
nibalya enyama yisisiirimo amabaanga.” Saulo yaboola ati, “Muli ab'olukwe 
eng'we! Musiindikise okukina kuhoongo mukuleete ano yi ndi.” 

34Haandi n'aboola ati: “Muchie mu baandu mani mubaboolere boosi baleete 
eng'oombe chaabwe, neende amakoondi kaabwe ano. Bachisiinjire haandi 
bachiriire ano: bahaye ohwonoona eyiri Omwaami nibalya enyama eyisiirimo 
amabaanga.” Mani esiro esyo, buli muundu naaleeta eng'oombe yae mani 
nibachisiinjira ao. 

35Saulo yoombahira Omwaami alutaari. Eyo niyo eyataangira Saulo 
ohwoombahira Omwaami. 

36Saulo yaboolera abasaacha bali nae ati, “Lehe hwiihirire huchie huseete 
Abafilisiti esiro, hunyake ebiindu ohwoola obwiire lu bunahya, haandi hubeete 
boosi.” Mani nibamukobolamo bati, “Hola buli siindu syoosi sy'obaasa oti nisyo 
esihoyera.” Nae omulaamisi yaboola ati, “Lehe mberi hweteebeho hu Nasaae.” 

37Saulo mani n'ateeba Nasaae ati, “Njie seete Abafilisiti, kose? Ochia 
ohutuberesa ohuyiingira?” Nae Nasaae haba siyakoboleramo esiindu syoosi hu 
ludaalo olwo. 

38Bulaanu Saulo yaboolera abeemirisi b'abaandu ati, “Mwiiche ano mweesi, 
humanye syonoono siina syeene si huholere enyaanga yino. 

39Ndeechubira Omwaami mulamu, okera Yisiraeli ohuyiingira endi, oyo yeesi 
ochia ohubaaho omusaango, achia ohwiitwa, kata ayahaba naali omwaana 
waange Yonatani.” Nae naabulao owakobolamo esiindu syoosi. 

40Haandi Saulo naababoolera ati, “Eng'we mweesi muchie mweeme era, nae 
Yonatani naange huchia ohweema ano.” Bakobolamo bati, “Hola buli siindu si 
obaasa oti sihoonyera.” 

41  Saulo yateeba Omwaami Nasaae wa Yisiraeli ati, “Omwaami, lwasiina haba 
s'imungoboolemo nyaanga yino? Ewe Nasaae wa Yisiraeli, ngobolemo 
niwehoonyera amakina moolerefu kano. Nikali mbwe omusaango kuli hu 
Yonatani oba kuli hweese mweene, ngoboleremo niwehoonyera Urimu; nae 
nikali okwa abaandu bao Abaisiraeli, yoosi abaandu bao, kobolamo 
niwehoonyera Tumimu.” Eha niyikwa hu Yonatani neende Saulo, mani abaandu 
nibawona. 

42Mani Saulo n'aboola ati, “Mweheengereo akatikaati w'omwaana waange 
Yonatani neende ese.” Mani eha nihakwa hu Yonatani. 

43Saulo mani naateeba Yonatani ati, “Oholere siindu siina syeene?” Yonatani 
yakobolamo ati, “Ese Hoombeereho obuuhi budiidi hu lusaala lu mbeere 
nindiirire. Mani mbano ano. Ndi omweetekefu ohufwa.” 

44Saulo yamuboolera ati, “Nasaae ahoya yaanjitirao, ewe Yonatani noteetwa!” 

45Nae abaandu bateeba Saulo bati, “Mubwadyeeri bweene Yonatani, 
owayiingirira Yisiraeli ebiita by'amaani bino, niye ochia ohwiitwa? Haba bbe! 
Efwe husuubisa huti koti lu Omwaami ali omulamu, lubuleo kata olufwiiri lulala 
oluchia ohutula hu mutwe kwae. Olwohuba esiindu sino sy'aholere enyaanga 
yino, asiholere naali alala neende Nasaae.” Mani ao abaandu nibawonia 
Yonatani, naateetwa. 

46Luunyuma lw'esyo, Saulo yaakamisira ao ohwiiruhania Abafilisiti, mani 
nibeekobolerayo mu syaalo syaabwe. 

Obutuki bwa Saulo neende abomu daala lyae 

47Saulo n'amalire ohuba omutuki wa Yisiraeli, yalwaania abasuku bae boosi buli 
abuundu: yalwaania Abaandu ba Moabbu, neende Abaamooni, neende 
ab'Edomu, neende abatuki ba Sobba, neende Abafilisiti. Buli abuundu yi 
yachichaanga yayiingiraanga. 

48Yalwanaanga neende obululu mani naayiingira kata Abamaleki. Yanyala 
ohuwonia Abaisiraeli boosi mu buli huseetwa hwoosi. 

49Abaana ba Saulo bali, Yonatani, Yisifi, neende Malikisua. Ameeta k'abaana bae 
bahaana niko kano: omuhuluundu yali n'alaangwa Merabbu, nae omuyere yali 
alaangwa Mikaali. 

50Omuhasi wa Saulo yali niye Ayinowamu, owali omwaana wa Ahimaasi; 
omuhoongo w'amaye wae yali Abbuneeri mwanaang'ina wa Neeri owali 
laatang'ene wuundi. 

51Kisi laatang'ene Saulo, neende Neeri laatang'ene Abbuneeri, boombi bali 
abaana ba Abbieli. 

52Saulo mu bulamu bwae bwoosi yalwaania muno Abafilisiti. Niyanyoolaanga 
omusaacha w'amaani haandi ow'esinani abuundu woosi, yamwiingisaanga mu 
eye lyae. 

1 Samueli 15 

Ebiita hu Abasamaleki 

1 Samueli yaboolera Saulo ati, “Ese niise yi Omwaami yatuma ohuhuchuhaho 
amafuta ohuba omutuki w'abaandu baange Abaisiraeli. Mani bulaanu, wulira bi 
Omwaami w'Obunyala bwoosi by'aboola. 

2Omwaami w'Obunyala bwoosi aboola ati achia ohusaandya abaandu ba 
Amaleki olwohuba bakuuka yaabwe bayiingania Abaisiraeli nibali nibatula 
Misiri. 

3Chia oseete Abamaleki mani osihirisire elalira buli siindu syoosi si bali nasyo. 
Otalehaho esiindu syoosi daawe; yiita abasaacha boosi, abahasi, abaana, neende 
abadoto bosi; eng'oombe, amakoondi, engamia, neende esuhiri.” 

4Saulo yalaanga abalwaani bae naababuusa alala, mani naababalira Telemu. Bali 
abanamaye aboola elifu emia chibiri (200,000) ohutula mu Yisiraeli, neende 
abaandi elifu ehumi (10,000) ohutula mu Buyudaaya. 

5Saulo alala neende abasaacha ba yali nabo niboola mu siko sya Amaleki, mani 
nibabeeboondera mu hooho lw'omwaalo kwahama. 

6Saulo n'atuma ohulabula eyiri Abakeeni, abaandu bakuuka yaabwe bakwiiraho 
Abaisiraeli esisa nibali nibatula mu Misiri n'aboola ati, “Eng'we mweweereo 
mutule hu Bamaleki, haye ohubeetera alala nabo.” Mani Abakeeni nibatula hu 
Bamaleki. 

7Saulo yayiingira Abamaleki, naabalwaanakania ohutulira elalira hu Hafila, 
ohwoola hu Suuri, ebukwe wa Misiri. 

8Yawaamba Agaga omutuki w'Amaleki naali omulamu haandi niyeeta abaandu 
boosi. 

9Nae Saulo neende abasaacha bali nae bawonia obulamu bw'Agaagi haandi 
nibateeta amakoondi kahiramo obulai, neende eng'oombe, emoosi chihiramo 
obulai neende amakoondi madoto kahiramo obulai, neende buli siindi syoosi 
esyali esilai syoosi. Basihirisa ebiindu bitali neende obuhoonyi, haandi 
ebibulamo echamu. 

Omwaami ahaya Saulo ohuba omutuki 

10Omwaami yaboolera Samueli ati, 

11“Ndeeyichulisa lwasiina ndahola Saulo ohuba omutuki. Akaluhaane 
n'andulaho haandi n'ahaya ohuwulira ebilagiro byaange.” Samueli yanyoolera 
muno, mani esiro syoosi yakona niyekongooya Omwaami. 

12Hu ludaalo lwaloondaho, Samueli yawuuna ohuchia ohukoonya Saulo. 
Yawulira ati, Saulo yali naachiire mu siko sya Karimeeli, haandi eyo yoombahayo 
esyohweyichulirisiraho; mani niyehirira ohuchia Giligaali. 

13Ao mani Samueli naachia eyiri Saulo. Saulo yamuboolera ati: “Omwaami 
ahuberese ehabi, ewe Samueli! Noondere elako ly'Omwaami.” 

14Nae Samueli yamuteeba ati, “Siina syeene si ndi ohuwulira koti eng'oombe 
chiri ohwaana, neende amakoondi kabikiicha?” 

15Saulo yakobolamo ati, “Abasaacha bali naange nibo ababiyaayire ohutula hu 
Abamaleki. Beedooleremo amakoondi kahiramo obulai, alala neende 
eng'oombe chihiramo obulai ohwiicha ohubiyaanayo koti ebiyaanwa eyiri 
Omwaami Nasaae wao, nae ebidoong'ereo, hwabisihirisira elalira.” 

16Samueli yaboolera Saulo ati, “Leha mberi huboolere Omwaami biyambooleere 
esiro sino.” Saulo mani naakobolamo ati, “Mboolere.” 

17Samueli n'aboola ati, “Kata ayahaba mbwe wali omweene welekeeresa, niiwe 
omwimirisi w'enono cha Yisiraeli. Omwaami yahuchuhaho amafuta ohuba 
omutuki wa Yisiraeli. 

18Yahutuma ohuhola omulimo n'aboola ati: ‘Chia osihiirisire elalira abonooni 
abo Abamaleki. Yahuboolera obalwaanie ohwoola lu onabeete boosi.’ 

19Mani siina syeene esikerere waahaya ohumuwulira? Siina syeene esikerere 
wabbibbiirihana ohuyaaya ebipeeywa, mani waahola esiindu sinyoolesa 
Omwaami?” 

20Saulo yakobolamo ati, “Ndafunihira ekono ly'Omwaami, mani niinjia nihola 
omulimo ku Omwaami yaatuma, nindeeta Agagi omutuki w'Abaamaleki, haandi 
nisisihirisa Abamaleki boosi. 

21Nae abasaacha bali naange haba sibeeta amakoondi kahiramo obulai neende 
eng'oombe chihiramo obulai hu biindu byali ebyohusihiriswa. Babileeta ano 
Giligaali ohubiyaana eyiri Omwaami Nasaae wao.” 

22Samueli yateeba Saulo ati, “Siindu siina syeene si Omwaami ahira ohudaha: 
ohumuwulira, kose ebiyaanwa neende ebirabo? Ohumuwulira huhirira elalira 
ohumuyaanira amakoondi kahiramo obulai. 

23Obujeemu nisyo nasilala neende esyonoono sy'obulakusi, haandi esyeejo 
nisyo nasilala neende esyonoono sy'ohwiinamira ebiloongaloongwe. Koti lu 
ohayire ohuhola bi Omwaami yahulagira, Omwaami yesi ohwebwaabire ohuba 
omutuki.” 

24Ao Saulo naaboolera Samueli ati: “Ndonoona, olwohuba ndajeemera esilagiro 
sy'Omwaami, neende engeraka yao. Ndatya abasaacha bali naange mani 
nibahola bi bali nibadaha. 

25Nae bulaanu, hwekweeda, wundeheremo esyonoono syaange, hukoboleyo 
fweembi, hu syesi nyale ohwiinamira Omwaami.” 

26Samueli yakobolamo ati, “Ese haba siinjia hukobolayo naawe daawe, 
olwohuba wajeemera esilagiro sy'Omwaami, mani yesi ahwebwaabire ohuba 
omutuki wa Yisiraeli.” 

27Ao Samueli yakaluuhana ohweweerao, nae Saulo naadiira hu ganjuula lyae 
naalyoomeraho, mani naalitaandula. 

28Samueli yamuboolera ati, “Omwaami ataandule-taandulemo Obwaami bwa 
Yisiraeli enyaanga yino mani naabuberesa omuundu wuundi omulai ohuhiraho. 

29Haandi Nasaae amaani ka Yisiraeli haba saabacha oba yakaluuhania ebibaaso 
byae. Olwohuba haba si muundu ati yekaluuhania daawe.” 

30Saulo yakobolamo ati, “Ese ndonoona, nae njisemo oluyaali mu moni 
w'abeemirisi b'abaandu baange, neende mu moni wa Yisiraeli, okoboleyo 
naange, nyinamire Omwaami Nasaae wao.” 

31Mani Samueli naakobolayo nae, Saulo niyeenamira Omwaami. 

32Samueli yalagira ati, “Mundeetere ano Agaga omutuki w'Abaamaleki.” Agagi 
niyeecha eyiri Samueli naateengereha olw'obuti, naabaasa ati, “Ohufwa nga 
siindu silulu muno!” 

33Samueli yaboola ati, “Koti lu lugaanga lwao lwaleha abahasi beebula nibatali 
neende abaana, bulaanu olwo nilwo lu maakoo anaabe mu bahasi baasye 
n'ataali neende omwaana.” Mani Samueli n'adonyadonyamo Agaga mu moni wa 
alutaari Giligaali. 

34Mani Samueli n'achia mu Rama, nae omutuki Saulo n'achia engo wae abuundu 
mbwe Gibbeya. 

35Samueli mu bulamu bwae bwoosi, haandi siyabonaho Saulo, ohutusaho engisa 
nyiingi yamudiira muno hulwa Saulo. Omwaami yeyichulisa muno ohuhola 
Saulo ohuba omutuki wa Yisiraeli. 

1 Samueli 16 

Daudi achuhwaho amafuta ohuba omutuki 

1Omwaami yaboolera Samueli ati, “Wahachuunirwe Saulo ohwoola liina? Ese 
ndamala hale ohumujwaang'a ohuba omutuki wa Yisiraeli. Nae bulaanu, bukula 

amafuta ka olifa mani ochie Bbetilehemu, eyiri omusaacha olwaangwa Yese, 
olwohuba ndoolere mulala hu baana bae ohuba omutuki.” 

2Samueli yamuteeba ati, “Nyala endye ohuhola esiindu sifwaana sityo? 
Niwiichuhana Saulo yasiwuliraho, achia ohuunjita-bwiita!” Omwaami 
yakobolamo ati, “Bukula emoosi ochie nayo oboole oti, ‘Njichire ohuyaana 
esiyaanwa eyiri Omwaami.’ 

3Chia mani olaange Yese yesi yeeche abeeo n'oyaana esiyaanwa esyo, njia 
ohuhuboolera esiindu sy'ohuhola. Ochia ohuchuha amafuta hu oyo yi njia 
ohuhuboolera ohumuchuhaho ohuba omutuki.” 

4Samueli yahola esyo si Omwaami yamuboleere ohuhola mani n'achia 
Bbetilehemu. Abeemirisi b'esiko bamubukaanira nibateengereha mani 
nibateeba bati, “Ewe omuboni, wiichire huno olw'omuleembe kose?” 

5Samueli yabakobolamo ati, “Njichire olw'omuleembe. Njichire ohuyaanayo 
esiyaanwa eyiri Omwaami. Mweelabye mani mwiiche huchie.” Haandi 
yaboolera Yese alala neende abaana bae abasyaani bosi ohweelabya, mani 
naabalaanga babeeo n'ayaana esiyaanwa esyo. 

6Ao mani Yese neende abaana bae basyaani niboola, Samueli yabona Eliabbu 
omwaana wa Yese mani naamuboola ati, “Wuno oweemere ano mu moni 
w'Omwaami niye oyo yi Omwaami adoolere.” 

7Nae Omwaami yaboolera Samueli ati, “Otadeeba hu buleeyi bwae oba esiiso 
syae silai daawe. Ese muhayire, olwohuba haba siheengao koti lu baandu 
baheengao daawe. Abaandu batingaala emboneha yohumukulu, nae ese tingaala 
mu mwooyo.” 

8Ao Yese mani naalaanga Abbinadabbu naamuleeta eyiri Samueli. Samueli 
n'aboola ati, “Bbe, wuno yesi Omwaami haba s'amudoolere.” 

9Yese mani naaleeta Saama. Samueli haandi n'aboola ati, “Haba Omwaami 
s'adoolere wuno yesi.” 

10Yese naaleeta eyiri Samuel abaana bae baandi bataanu-na-babiri. Samueli 
naamuboolera ati, “Omwaami haba s'adoolere abo daawe.” 

11Samueli yateeba Yese ati, “Abaana bao basyaani boosi bali ano?” Yese 
yakobolamo ati, “Yidoong'ereyo walaka, oli ohwaaya amakoondi.” Samueli 
naamuboolera ati, “Tuma bamuleete ano. Haba sihuchia huyaanayo ebiyaanwa 
ohwoola lu anoole.” 

12Mani Yese n'atuma bachie bamuleete. Omwaana oyo yali ow'esiiso silai, 
omuraaga ow'obulamu bulai, haandi oli neende emoni ememu. Omwaami 
yaboolera Samueli ati, “Wuno niye oyo, tulaniramo omuchuheho amafuta!” 

13Samueli yabukula amafuta ka olifa, naakachuha hu Daudi naali mu moni wa 
bamwanaang'ina boosi. Esiha syeene esyo, Mwooyo w'Omwaami niyeeha hu 
Daudi neende amaani, haandi Mwooyo oyo yabechaanga nae ohutula hu ludaalo 
olwo ohwemeeda mu moni. Ao mani Samueli naakobolayo Rama. 

Daudi naali mu dooho lya Saulo 

14Mwooyo w'Omwaami yatula hu Saulo, mani esihyeeno nisimusaandya. 

15Abahalaabani ba Saulo bamuboolera bati, “Efwe humanyire huti esihyeeno 
nisyo esimusaandya. 

16Mani ewe omuhuluundu weefwe, tulagire efwe abahalaabani bao mani huchia 
ohukoonya omuundu omanyire ohuubba bulai obuhana. Mani esihyeeno 
nisinamwiicheho, omuundu oyo anyala ohuubbaannga obuhana bwae mani 
anyala ohukobola ohuba bulai haandi.” 

17Saulo yalagira abahalaabani bae abo ati, “Muchie munyoolere omuundu 
onyala ohuubba bulai obuhana mani mumundeetere.” 

18Mulala hu baandu bamuliindaanga yaboola ati, “Yese owomu siko sya 
Bbetilehemu ali neende omwaana omweembi mulai muno. Haandi w'esinani 
muno haandi ow'esiiso silai, mulwaani mulai muno, haandi anyala 
ohulomaloma bulai. Omwaami ali alala nae.” 

19Mani sakira Saulo yatuma bawamwaanda ohuchia eyiri Yese ohuboola bati, 
“Ndeetere omwaana wao Daudi, omwaayi w'amakoondi oyo.” 

20Yese yabukula esuhiri, naayidwiiha emigaati, neende emeeme, neende 
esikiingiro sy'eseero esichuule efiini, mani naabidiisa omwaana wae Daudi 
abiyirire Saulo. 

21Daudi yeecha eyiri Saulo mani naachaaka ohumuhalaabanira. Saulo yaheera 
Daudi muno mani naamudoola omukiingiraanga ebilwaaniso byae. 

22Mani Saulo n'atuma emboosi eyiri Yese n'aboola ati: “Daudi mufukiriire. Leha 
adoong'e ano yaahalaabanireenge.” 

23Mani ohutula hu ludaalo olwo, buli lu siyeeno syasaandyaanga Saulo, Daudi 
yabukulaanga obuhana mani naachaaka ohubuubba. Esihyeeno esyo 
syatulaanga hu Saulo, naachaaka ohwewulira bulai naaba bulai haandi. 

1 Samueli 17 

Goliati ataangana Abaisiraeli 

1Abafilisiti babuusa amaye kaabwe ohulwaana, bebuusira mu siko sya Sooko 
syomu Buyudaaya. Boombaha ekaambi abuundu alaangwa mbwe 
Efesidamiimu, ali akatikaati wa Soko neende Aseka. 

2Saulo neende ab'amaye bae Abaisiraeli bebuusa mani niboombaha ekaambi mu 
hooho lya Ela, nibeetekehera ohulwaania Abafilisiti. 

3Abafilisiti beema hu sigulu silala nae Abaisiraeli nibeema hu siindi, akatikaati 
waabwe yaluwo ehooho. 

4Omusaacha olaangwa Goliati, ohutula mu siko sya Gaati, yatula mu kaambi 
y'Abafilisiti ohwehudumbasira hu Abaisiraeli. Goliati yali omusaacha muleeyi 
muno, niyoola aambi emiita chidatu. 

5Yali niyefwaalire ehuumba y'omugasa, obusito bwaayo bwali ekiloguraamu 
amahumi kataanu neende chitaanu-na-chibiri neende ekofia y'omugasa. 

6Haandi yali niyefwaalire ehuumba y'omugasa, haandi naali neende efumo 
ly'omugasa hu mabeka kae. 

7Olubaango lw'efumo lyae lwali oluhoongo muno olwaakana neende 
omusiruunga kw'esyuuma sinaba engubo, nae efumo lyeene lyali ely'esibya, 
obusito bwaalyo bwali aambi ekiloguraamu chitaanu-na-chibiri. Yali neende 
omukiingira engabo yae. Oyo niye owamwiimiriraangamo. 

8Goliati yeema mani naahuumula naaboolera ab'eye ly'Abaisiraeli ati, “Siina 
syeene si muli ohuhola eyo, nimweetekeha ohulwaana ebiita? Ese ndi 
Omufilisiti, eng'we muli abawaambe ba Saulo! Doole mulala hu basaacha 
beeng'we yeeche yanwaanie. 

9N'ananyale ohunwaania mani yaanyiingira yaanjita, efwe huchia ohuba 
abawaambe beeng'we; nae ese nimuyiingira mani ndamwiita, eng'we muchia 
ohuba abawaambe beefwe. 

10Mani bulaanu haandi esiha sino syeene, ndi ohwehuduumbasa hu ye lya 
Yisiraeli. Mumberese omusaacha mulala yaanwaanie!” 

11Ao mani Saulo neende abasaacha ba yali nabo nibawulira emboosi 
ch'Omufilisiti, bakwaamo oluteengo. 

Daudi naali mu kaambi ya Saulo 

12Daudi yali omwaana wa Yese Omuwefuraate ohutula Bbetilehemu mu 
Buyudaaya. Yese yali neende abaana basyaani bataanu-na-badatu. Mu biha bi 
Saulo yali omutuki, Yese yali n'akofuule muno. 

13Abaana bae bahuluundu badatu bali bachiire neende Saulo mu biita. 
Omuhuluundu mweene yali Eliabbu, oloondaho yali Abbinadabbu, owahadatu 
yali Saama. 

14Daudi niye owali walaka. Bamwanaang'ina bahuluundu bala bali nibamenya 
neende Saulo. 

15Nae Daudi yachichaanga eyiri Saulo haandi naakobolaanga Bbetilehemu 
ohwaaya amakoondi ka laatang'ene. 

16Goliati yehudumbasiraanga hu Baisiraeli buli chuli neende buli ngoloobe 
ohumala embaka y'endaalo amahumi kane. 

17Yese yaboolera Daudi ati, “Bukula ekiloguraamu ehumi ech'emere esiyire, 
alala neende emigaati ehumi kino, mani waanguyeho oyirire bamwaanamao mu 
kaambi. 

18Haandi ebitole ehumi bino eby'amafuta masache, biyirire omuhoongo 
waabwe. Chia obone bamwaanamao koti lu bali ohuchiiririra mu biita, mani 
okobole neende esiindu syomiisa siti obabweeneho haandi siti bali bulai. 

19Omutuki Saulo, bamwaanamao, neende Abaisiraeli boosi bali mu hooho lya 
Ela, balwaania Abafilisiti.” 

20Daudi yawuuna mu mabwiibwi ohusiingira nibwahya, yaalehera omuundu 
wuundi obwaayi bw'amakoondi, mani naakiinga ebyohulya ebyo, naabiyira koti 
lu Yese yali naamuboolere ohuhola. Daudi yoola mu kaambi esiha si Abaisiraeli 
bali nibatula ohuchia ohwetekeha ohulwaana ebiita, nibehuuma mu makono 
k'ebiita. 

21Amaye k'Abafilisiti neende ak'Abaisiraeli kali nikalingalaane, niketekeeha 
ohulwaana. 

22Daudi yalehera omuhoongo oliindaanga ebiindu ebyohulya ebyo, mani 
niyeeruha ohuchia eyiri ebiita, naachooma eyiri bamwanaang'ina, mani 
naabateeba koti lu bali nibali. 

23Daudi niyali naasilomalomaanga nabo, nae bone, Goliati yatulayo mani 
niyehuduumbasira hu Baisiraeli koti lu yali yanala ohwehuduumbasaanga. 
Daudi mani naawulira bi yali ali ohuboola. 

24Abaisiraeli nibabona Goliati, bakwaamo oluteengo mani nibeeruha. 

25Abaisiraeli baboolanira bati, “Mumuboneho sa! Tekeerese koti lu 
yehuduumbasa! Omutuki Saulo yasuubisa ohuberesa obuyiinda buungi muno 
omuundu onamwiite; haandi achia ohumuberesa omuhaana wae amudeehye. 
Haandi ati haba saachia hukanya edaala lya laatang'ene ohutoyaanga omusolo.” 

26Daudi yateeba abasaacha bali aambi nae ati, “Omuundu oneete Omufilisiti 
wuno, mani yaatusa esoni chino choosi hu Yisiraeli, achia ohunyoola siina 
syeene? Nae Omufilisiti wuno, otaali omuhebe, niye naanu, owehuduumbasira 
hu ye lya Nasaae mulamu?” 

27Bamuboolera ebyo byoosi bi bachia ohuholerwa omuundu oneete Goliati. 

28Eliabbu, owali mwanaang'ina Daudi muhuluundu, yawulira Daudi naali 
ohulomalomaanga neende abasaacha abo. Eliabbu yanyoolerera Daudi mani 

n'amuteeba ati, “Wiichire ohuhola siina ano? Wiina mweene oli ohwaaya 
amakoondi kao akomu sichiimi? Ow'esyeejo ewe! Manyire endi wiichire 
ohweema sa ohwelolera ebiita!” 

29Daudi yamuteeba ati, “Bulaanu ese holereho siina syeene? Ohuteebaho sa 
hwosi huba ohubi?” 

30Daudi yakaluuhana mani naateebaho omusaacha wuundi esiteebo nasilala 
esyo, nae buli lu yateebaanga, bamukobolaangamo esiindu nasilala. 

31Abasaacha baandi bawulira emboosi chi Daudi yalomalomaanga, mani 
nibaboolera Saulo, Saulo yatuma balaange Daudi. 

32Daudi yaboolera Saulo ati, “Ewe Ow'oluyaali, leha abulao omuundu yeesi 
ohoyere ohutya Omufilisiti wuno daawe! Ese njia ohuchia mulwaanie.” 

33Saulo nae yamukobolamo ati, “Haba daawe. Ewe haba s'onyala ohulwaania 
Omufilisiti oyo! Ewe osisiiri ahasyaani hayere, nae ye musaacha mulwaani 
obulamu bwae bwoosi!” 

34Daudi yaboolera Saulo ati, “Ewe Ow'oluyaali, ese omuhalaabani wao ndi 
omwaayi w'amakoondi ka laata yaange. Edalang'i oba elyaaka nibiicha 
ohunyaka omwaana kw'ekoondi, 

35ese njiloondaho, ndayiseeta, mani ndaabina omwaana kw'ekoondi okwo. 
Edalang'i oba elyaaka nilikaluuhana ohunwaania, likwa mu mamiro mani 
nilihuya niliita. 

36Ese ndaamala ohwiitaho edalang'i nyiingi neende amaaka maangi, mani njia 
ohuhola nasilala endyo Omufilisiti otaali omuhebe wuno, owachalaasa eye lya 
Nasaae mulamu. 

37Omwaami wuno yaamonia ohutula hu madalang'i, neende hu maaka; haandi 
achia ohuumonia ohutula hu Mufilisiti wuno.” Saulo yaboolera Daudi ati: “Mani 
chia, Omwaani abe naawe.” 

38Saulo mani naaberesa Daudi ebyohulwaaniramo byae ati yefwaale: ekofia 
y'esibya sy'omugasa, yi yafwaasa omutwe kwa Daudi, neende ekooti ly'esibya 
lyosi. 

39Daudi yasobolayo olugaanga lwa Saulo niyefwaalire ebilwaaniso by'esibya bya 
Saulo mani nateema ohukeenda nabyo, nae byaamuhaya ohukeenda olwohuba 
haba siyali niyanala ohubyefwaala daawe. Daudi yaboolera Saulo ati, “Haba 
sinyala ohulwaana nindefwaalire ebiindu bino. Haba sindabinala daawe.” Mani 
naabyeefwaalula byoosi pe. 

40Yabukula endawusi yae y'omwaayi mani n'adoola amakina kataanu 
amanyirifu ohutula mu mwoombe kw'omwaalo mani naakata mu sao yae. 
Yatekeha esimulo yae, mani n'achia ohubukaanana neende Goliati. 

Daudi ayiingira Goliati 

41Omufilisiti oyo yachaaka ohukeenda naasuda eyiri Daudi, omukiingi w'engabo 
yae naamweemereeremo. Yemeeda ohusuda aambi bweene neende Daudi, 

42mani niyabona Daudi bulai, yamulekeeresa, olwohuba yali sa ahasyaani 
hayere ah'esiiso silai. 

43Omufilisiti oyo naateeba Daudi ati, “Endawusi eyo y'ohuhola siina syeene? 
Obaasa oti ndi embwa hu wiiche yi ndi neende endawusi?” Omufilisiti oyo 
naachaaka ohubwaaba niyeechubira banasaae bae. 

44Yehudumbasira hu Daudi n'aboola ati: “Suda yi ndi, omulaambo kwao njia 
ohukuberesa amayoni neende esolo bi kulye.” 

45Daudi yakobola Omufilisiti oyo ati, “Wiicha yi ndi n'oli neende olugaanga, 
efumo, neende amahaango, nae ese njicha y'oli mu liita ly'Omwaami w'Obunyala 
bwoosi, Nasaae w'amaye ka Yisiraeli, k'olekeeresa. 

46Nyaanga yino Omwaami achia ohuhuta mu bunyala bwaange; mani njia 
ohuhuyiingira haandi hutemeho omutwe. Haandi enyaanga yino, njia ohuberesa 
amayoni neende ebisolo birye emilaambo ky'ab'eye ly'Abafilisiti. Mani ao niwo 
yi syaalo syoosi sichia ohumanyira siti mu Yisiraeli mulimo Nasaae. 

47Haandi buli muundu yeesi oli ano achia ohubona ati Omwaami haba s'awonia 
abaandu bae niyehoonyera engaanga oba amafumo. Omwaami niye oyiingira 
mu buli biita, mani achia ohubata eng'we mweesi mu bunyala bweefwe.” 

48Goliati haandi naachaaka ohukeenda naachoomere Daudi, mani Daudi 
niyeeruha bwaangu naachoomere abuundu yi Abafilisiti bali nibeetekeehe 
ohulwaanira, n'achia ohumulwaania. 

49Daudi niyeengisa omuhono mu sikiingiro syae, naatusamo ekina, naalita mu 
simulo, mani naayisimula naaliingire Goliati. Ekina elyo lyahuya Omufilisiti oyo 
hu bweeni lyaasasaakula esyaanganga syae, mani Goliati naakwa aasi 
mafumaame. 

50Ao mani Daudi naatehoonyeere olugaanga, yayiingira haandi yeeta Goliati 
niyehoonyera esimulo neende ekina sa! 

51Daudi yeemao yeeruha yaachia yeema hu Mufilisiti, yaasobolayo olugaanga 
lwa Goliati mu silaalo syalwo, mani naamutemaho omutwe kwae naamwiitira 
elalira. Abafilisiti nibabona bati omuundu waabwe w'amaani afwiire, beeruha 
bawaao. 

52Abasaacha ba Yisiraeli neende aba Buyudaaya basiingira baayokera, mani 
niboonga hu Abafilisiti ohwoolera elalira Gaati neende hu biruwa bya Ekironi. 
Abafilisiti bafumitwa mu biita ebyo, nibakwa hu ngira yichia Saraimu, 
ohwoolera elalira Gaati neende Ekironi. 

53Abaisiraeli nibakobola nibatula ohwoonga hu Abafilisiti, bayaaya ebiindu mu 
ekaambi y'Abafilisiti abo. 

54Daudi yabukula omutwe kwa Goliati mani naakuyira Yerusalemu, nae 
naabiiha ebilwaaniso bya Goliati mu yeema lyae lyeene. 

Daudi ayirwa eyiri Saulo 

55Saulo niyabona Daudi n'achia ohulwaana neende Goliati, yateeba Abbuneeri, 
omuhoongo w'eye lyae ati, “Abbuneeri, omwaana wuno, mwaana wa naanu?” 
Abbuneeri yamukobolamo ati, “Haba siimanyireho daawe, Ewe Ow'oluyaali.” 

56Saulo yalagira ati, “Chia mani oteeberese.” 

57Daudi mani niyakobola mu kaambi n'amalire ohwiita Goliati, Abbuneeri 
yamuyira eyiri Saulo. Daudi yali naasikiingire omutwe kwa Goliati. 

58Saulo yamuteeba ati, “Omuraaga ewe, oli omwaana wa naanu?” Daudi 
yakobolamo ati, “Ndi omwaana wa Yese omuhalaabani wao, ohutula 
Bbetilehemu.” 

1 Samueli 18 

1Saulo neende Daudi bamaliirisa embaha yaabwe eyo. Nibamala batyo, Yonatani 
omwaana wa Saulo yachaaka ohumudaha muno Daudi mani naamuheerera 
elalira koti lu yali niyeheera omweene. 

2Saulo mani naaba neende Daudi ohutula hu ludaalo olwo haandi 
siyamufukiirira ohukobolayo engo waabwe. 

3Yonatani yechuba ohutaao obwiicha butaakama neende Daudi olwohuba 
yamuheera koti lu yeheera omweene. 

4Yonatani yefwaalula eganjuula lyae, li yali niyefwaalire mani naaliberesa Daudi, 
haandi naamuberesa ehuumba yae, neende olugaanga, oluyiingo, neende 
olusibiro byosi. 

5Daudi yachichaanga buli abuundu woosi yi Saulo yamutumaanga, haandi 
yaholaanga buli siindu syoosi bulai. Mani Saulo naamuhola ohuba omuhoongo 
mu ye lyae. Sino syasangaasa muno abahalaabani ba Saulo boosi neende 
abaandu boosi. 

Saulo adiirira Daudi ehali-hali 

6Ab'amaye nibali nibakobola engo, Daudi naakobola n'amalire ohwiita Goliati, 
abahasi ohutula mu buli siko mu Yisiraeli baatula erwaanyi ohubukaanira 
Omutuki Saulo. Bali nibeemba enyembo ch'esangaalo, nibahina, haandi 
niboobba nyaangili neende amalere. 

7Olw'ohusangaala huungi, abahasi beemba bati, “Saulo yeetere mu elifu, nae 
Daudi mu mitwaalo.” 

8Saulo haba siyasibona bulai, mani n'anyoolera muno. Yaboola ati, “Daudi 
bamubeerese emitwalo, nae ese baambereese elifu sa. Esidoong'ere nisyo 
ohumuhola omutuki!” 

9Ohutula hu ludaalo olwo ohwemeeda mu moni, Saulo yadiirwa ehali-hali muno 
haandi yachaaka ohubaasira Daudi obubi. 

10Oludaalo lwaloondaho, esihyeeno syechuhana nisimalire ohuniina Saulo, mani 
n'ahuumulira mu nyuumba yae koti omuundu mulalu. Daudi yali naahubbaanga 
obuhana bwae, koti lu yaholaanga buli ludaalo, nae Saulo yali naadiirire efumo 
lyae. 

11Saulo yaboola mu mwooyo kwae ati, “Ha fumite Daudi, ndiise neende esida 
syosi!” Mani naamubbaaya efumo amahabi kabiri maloondehana; nae Daudi 
niyeebalula buli fumo. 

12Saulo yatya muno Daudi olwohuba Omwaami yali neende Daudi nae 
Omwaami yali naatulire hu Saulo. 

13Mani Saulo yeecha niyeetusa hu Daudi, naamuhola ohuba omuhoongo 
w'ab'amaye elifu ndala. Daudi yabeemiriraanga mu biita. 

14Buli siindu si Daudi yaholaanga, syamuchiraanga bulai olwohuba Omwaami 
yalichiingi nae. 

15Saulo niyabona ati buli siindu si Daudi ahola simuchiira bulai, yemeeda muno 
ohumutya. 

16Nae abaandu boosi mu Yisiraeli neende mu Buyudaaya, badaha Daudi muno 
olwohuba yali omwiimirisi mulai. 

Daudi adeehya omuhaana wa Saulo 

17Saulo mani naaboolera Daudi ati, “Omwaana waange muhaana muhuluundu 
Merabbu wuno, njia ohumuhuberesa omudeehye, nae ndaha obecheenge 
ow'esinani, olwaaneenge ebiita by'Omwaami.” (Saulo yahola sino n'abaasa mu 
mwooyo kwae ati, mu ngeri Abafilisiti bamwiite nae omweene ataamwiitire 
daawe.) 

18Daudi yakobolamo ati, “Ese niise wiina, haandi edaala lyeefwe nilyo siina, 
ohuba omuhwe w'omutuki?” 

19Nae esiha nisyoola Merabbu ohubereswa Daudi, mani naabereswa omusaacha 
wuundi olaangwa Adirieli Omumeholaati ohuba omuhasi wae. 

20Nae Mikaali omwaana wa Saulo, naaheerana neende Daudi. Saulo niyawulira 
atyo, yasangaala muno. 

21Saulo mani n'aboola ati: “Ha muberese; njia ohwehoonyera Mikaali koti 
omuteego eyiri Daudi, Abafilisiti bamulwaanie bamwiite.” Ao mani Saulo 
naaboolera Daudi ehabi lyohubiri ati: “Ochia ohuba omuhwe waange.” 

22Yalagira abahalaabani bae ohulomaloma neende Daudi mu bweekisi, 
bamuboolere bati, “Omutuki ahusiimire muno haandi abahalaabani bae boosi 
bahuheera. Bulaanu esiha sihoyere odeehye omuhaana w'omutuki.” 

23Abahalaabani ba Sauli nibaboolera Daudi batyo, nae yakobolamo ati, “Siindu 
sy'oluyaali luhoongo muno ohuba omuhwe w'omutuki. Sihira omuundu 
mumanani haandi otamanyihaane koti ese.” 

24Abahalaabani abo mani nibaboolera Saulo bi Daudi yababoolera. 

25Saulo yabalagira bachie baboolere Daudi bati: “Omutuki haba s'adaha esiindu 
siindi syoosi koti eehwe, ohutusaho ebihoba biheberwe hu Abafilisiti bafwiire 
emia ndala, koti ohwetuunga hu basuku bae.” (Yino niyo engeri yi Saulo yali 
naabaasa ati Abafilisiti banyala ohwiita Daudi.) 

26Abahalaabani ba Saulo mani nibaboolera Daudi ebyo byoosi bi Saulo yali 
naaboolere, mani Daudi naasangaalira muno esibaaso esy'ohuba omuhwe 
w'omutuki. Mani oludaalo lw'obweeya nilwali nilutoola, 

27Daudi alala neende abasaacha abali nae, n'achia niyeeta Abafilisiti emia chibiri. 
Daudi mani naayira ebihoba bi yabahebaho eyiri omutuki oyo, mani 
naabimubalira byoosi, hu anyale ohuba omuhwe wae. Ao mani Saulo 
naamuberesa Mikaali omuhaana wae ohumudeehera. 

28Saulo yamanyira elalira ati Omwaami yali alala neende Daudi, haandi ati, 
Mikaali, omuhaana wae yali naadaha muno Daudi. 

29Ao mani Saulo niyemeeda ohutya muno Daudi, haandi naaba omusuku wa 
Daudi obulamu bwae bwoosi. 

30Amaye k'Abafilisiti kaseetaanga, nae mu buli biita, ebiindu byachiiraanga 
Daudi bulai ohuhira abahalaabani ba Saulo baandi. Mani eliita lya Daudi 
nilyemeeda ohufuumuha muno. 

1 Samueli 19 

Daudi asaandisibwa neende Saulo 

1Saulo yaboolera Yonatani omwaana wae alala neende abachweenufu bae boosi 
beete Daudi. Nae Yonatani yali niyaheera Daudi muno. 

2Yonatani yaboolera Daudi ati, “Laata ali ohukiiya ohuhwiita. Mani teemaho koti 
lu sinyaliha weliinde, muchuli echuli wekise abuundu weengiso mani odoong'e 
eyo. 

3Njia ohuchia nyeme aambi neende laata mu siino y'onabe niweekisire, mani 
muboolere ebihudiiraho. Nimanya esiindu syoosi, ohumutusaho esiindu syoosi, 
njia ohusihweekesa.” 

4Yonatani mani naafumia Daudi muno eyiri Saulo n'aboola ati, “Ewe 
omuhuluundu, otaholaho esyonoono syoosi hu muhalaabani wao Daudi. Sibulao 
esiindu sibi syoosi si yali ahuholere; ohutusaho, buli siindu si yahola syali 
esy'obuhoonyi muno yooli. 

5Daudi yayaanayo obulamu bwae lu yeetera Goliati, mani Omwaami 
naayiingirira Abaisiraeli ebiita by'amaani. Niwabona otyo wasangaala muno. 
Bulaanu lwasiina odaha ohwonoona omuundu obulaho omusaango kwoosi, 
mani wiite Daudi ataali esifune syoosi daawe?” 

6Saulo mani naata omwooyo hu biindu bi Yonatani yali naalomaloome, mani 
niyeechuba mu liita ly'Omwaami ati haba saacha hwiita Daudi daawe. 

7Ao Yonatani naalaanga Daudi, naamuboolera buli siindu syoosi; mani 
naamuyira eyiri Saulo. Daudi yemeeda ohuhalaabanira omutuki koti lu 
yaholaanga hale. 

8Ebiita neende Abafilisiti haandi nibikwaao. Daudi yaseeta Abafilisiti 
n'abalwaania mani naabayiingirira elalira, Abawonao nibeeruha. 

9Ludaalo luundi omusaambwa mubi okutula eyiri Omwaami kwaniina Saulo. 
Yali niyehaale mu nyuumba yae naadiirire efumo, nae Daudi yali ao, 
naahubbaanga obuhana bwae. 

10Saulo yateemaho ohufumita Daudi efumo, limubitemo lidiire esida. Nae Daudi 
niyeebalula, mani efumo nilibita nilyeechomeha hu sida. Daudi yeeruha mani 
niyeewonia. 

11 Esiro syeene esyo, Saulo yatuma bawamwaanda bachie baliinde hu nyuumba 
ya Daudi bamwiite echuli nibuhyeere. Mikaali, omuhasi wa Daudi, yamulabula 
ati, “N'oteeruhe esiro sino wawonia obulamu bwao, muchuli ochia ohwiitwa.” 

12Mikaali yeesera Daudi mu dirisa, mani Daudi niyeeruha naawona. 

13Mikaali n'abukula esiloongaloongwe sy'adaala, naasyaalisa hu buliri. Yata 
enamutwe wasyo omuto okwaholwa mu bwooya bw'embusi, mani 
naasibwiihaho engubo. 

14Bawamwaanda ba Saulo nibeecha ohudiira Daudi, Mikaali yababoolera ati 
Daudi mulwaae. 

15Nae Saulo yatuma bawamwaanda bakoboleyo beebonereho Daudi. Yabalagira 
ati, “Muchie mumukiingire mu sitaanda syae, mumuleete ano, mumwiita.” 

16Bawamwaanda nibeengira mu nyuumba, banyoola esiloongaloongwe 
sy'adaala nisiri mu buliri, omuto kw'obwooya bw'embusi nikuli enamutwe 
wasyo. 

17Saulo yateeba Mikaali ati, “Lwasiina wuumbachiriise otyo, waleha omusuku 
waange yeeyiba?” Mikaali yakobola mu Saulo ati: “Yambooleere ati, nitamuleha 
yawaao, achia ohuunjita.” 

18Daudi yeeyiba mani n'achia eyiri Samueli mu Rama, naamuboolera buli siindu 
syoosi si Saulo yali naamuholere. Ao mani Daudi neende Samueli basiingira 
nibachia Nayoti mani nibamenya eyo. 

19Baboolera Saulo bati: “Daudi ngula ali Nayoti mu Rama.” 

20Saulo mani yatuma bawamwaanda ohudiira Daudi. Babona omukaanda 
kw'abanabbi nibali ohuhina haandi nibalaanga, Samueli naali nabo, haandi naali 
koti omwiimirisi waabwe. Mwooyo wa Nasaae naaniina bawamwaanda ba 
Saulo, mani bosi nibachaaka ohuhina neende ohulaanga. 

21Saulo niyawulira hu sino, yatuma bawamwaanda baandi, haandi bosi 
nibatulaniramo ohuhina amahina neende ohulaanga. Saulo haandi yatuma 
bawamwaanda baandi ehabi lyahadatu, haandi esiindu nasilala 
nisibeeholehanaho. 

22Bulaanu Saulo mweene naachia mu Rama. Niyoola hu sulo hoongo eyiri 
abuundu mbwe Seku, yateeba ati: “Samueli neende Daudi bali yeena?” 
Bamuboolera bati: “Bali Nayoti mu Rama”. 

23Mani niyali hwaachia Nayoti mu Rama, Mwooyo wa Nasaae naamuniina, mani 
Saulo n'achia naali ohulaanga ohwoola lu yoola Nayoti mu Rama. 

24Yefwaalulamo engubo chae, mani naahina haandi naalaangira mu moni wa 
Samueli. Mani n'akalama syeekenye oludaalo olwo lwoosi neende esiro esyo 
syoosi. (Ano niwo yi nomanoma yachaakira eyiboola yiti, “Saulo yesi yehola 
omunabbi?”) 

1 Samueli 20 

Yonatani ahoonya Daudi 

1Daudi mani niyeeruha ohutula Nayoti mu Rama, n'achia eyiri Yonatani. Yateeba 
Yonatani ati, “Holere siina? Musaango siina ku ndania? Sibi siina si ndahola 
lataao hu adahe ohuunjita?” 

2Yonatani yakobolamo ati, “Nasaae atasifukiirira wafwa! Laata yambooleraanga 
buli siindu syoosi sy'aba naadaha ohuhola, esihoongo oba esidiidi, mani haba 
siyahangisire sino daawe. Sino haba si syadyeeri daawe!” 

3Nae Daudi yakobolamo ati, “Laatao amanyire bulai bweene koti lu wuundaha, 
sakira aheengereo, ohutahweekesa sino, olwohuba ochia ohuchuniswa muno 
mu mwooyo. Ndeechuba yi oli koti lu Omwaami ali omulamu endi ese 
ndoong'iiseyo esiha sidiidi fwe!” 

4Yonatani yaboolera Daudi ati, “Njia ohuholera buli siindu syoosi sy'odaha.” 

5  Daudi yakobolamo ati, “Muchuli ludaalo lw'Esidyaalo sy'Omwoosi Muyaaha,” 
mani hoyeere ohuliira alala neende omutuki. Nae n'otadeeba daawe, leha njie 
mani ndeekise mu siino ohwoola engoloobe y'oludaalo luloonda hulwa muchuli. 

6Lataao naamanya ati haba siindiwo, muboolere oti: “Daudi yandekongooyere 
mulehe achie Bbetilehemu, olwohuba abomu daala lyaabwe boosi bachia 
ohuyaana esiyaanwa si bayanaanga buli mwaaka. 

7Nae n'aboola ati, ‘Silai,’ njia ohuba bulai; nae n'anyoolera, ochia ohumanya oti 
siluwo esyonoono sy'amaliriire ohuuholaho. 

8Hwekongooya wuungwiire esisa, mani oliinde esisuubise syoolerefu sino si 
wuuholeere. Nae niimba niindiho omusaango, ewe omweene njite! Lwasiina 
onjira eyiri lataao baanjite?” 

9Yonatani yaboolera Daudi ati, “Esyo otasibaasaho kata nabudiidi, olwohuba 
laata aba naali neende esibi sy'atekeehe ohuhuholaho, haba siimba hubooleere 
daawe.” 

10Daudi yateeba Yonatani ati, “Wiina mweene ochia ohumboolera ati lataao 
ahukoboolemo neende etima?” 

11Yonatani yaboolera Daudi ati, “Leha huchie mu mikuunda.” Mani nibachia mu 
mikuunda boombi. 

12Yonatani yaboolera Daudi ati, “Leha Omwaami Nasaae wa Yisiraeli abe 
omuloli weefwe! Esiha siti muchuli, haandi neende hu ludaalo luloondaho njia 
ohuteeba laata. Nimbona endi hulomalomaho bulai, njia ohuhutumira omuundu 
ahweekese. 

13Nae mbona endi laata adaha ohuhuholaho obubi, mani ndahaya ohuhweekesa, 
ndahuwonia wawaao omuleembe, leha Omwaami yanjitireo. Leha Omwaami 
abe naawe koti lu yalichiingi neende laata! 

14Nisisiiri omulamu, liinda esisuubise syoolerefu, haandi obe omuloli yi ndi. Nae 
niifwa, 

15yekesaanga obuwulisi bwao eyiri edaala lyaange endaalo choosi pe. Mani 
Omwaami niyahabe n'amalire ohusihirisa abasuku bao boosi, 

16esisuubise syeefwe esyo hu buli muundu, sihoya syadoong'a nisitahalaakwe. 
Nae nisihalakwa, Omwaami achia ohuhusaandya.” 

17Yonatani haandi yahola Daudi yasuubisa baheeraneenge, olwohuba Yonatani 
yali niyaheera Daudi muno koti lu yeeheera omweene. 

18Yonatani yaboolera Daudi ati, “Muchuli nilwo oludaalo lw'Esidyaalo 
sy'Omwoosi Muyaaha, bachia ohubona bati haba s'oluwo daawe, olwohuba bati 
haba s'obeere hu sidyaalo daawe. 

19Oludaalo luloonda muchuli, ohutabaao hwao huchia ohumanyihana muno. 
Mani chia abuundu yi weekisa esiha sira, weekise emukoongo w'esituuli 
sy'amakina esiri eyo. 

20Mani njia ohulasa obusaale budatu hu ndulo wako, mbe koti oli ohuhubba 
esabba. 

21Ao mani njia ohutuma omuhalaabani waange achie akoonye obusaale obwo. 
Nimuboolera endi ‘Bona, obusaale buli hu lwaande luno lu oliho; butuseyo’ mani 
ao onyala ohwekisulayo. Koti lu Omwaami ali omulamu, ndeechuba endi 
kabulao amasira kachia ohuhukwaaho daawe. 

22Nae nimboolera omuhalaabani waange endi, ‘Obusaale buli hu lwaande luundi 
lula mu moni wao,’ ao mani waao, olwohuba Omwaami anaba ali ohuhuyira 
eyale. 

23Nae ebidiira hu sisuubise si huholaniire abeene-na-beene, Omwaami niye 
ochia ohubona ati husyooseresa endaalo choosi pe.” 

24Daudi mani niyeekisa mu siino. Hu ludaalo lw'Esidyaalo sy'Omwoosi 
Muyaaha, omutuki Saulo yehala hu sidyaalo ohulya emideeho. 

25Mani niyeehala mu bwiihalo bwae bwa buli ludaalo, aambi neende esida. 
Abbuneeri yehala mu lubafu wae, nae Yonatani niyeehala n'ataangalisaanie nae. 
Obwiihalo bwa Daudi bwadoong'a obuhaya. 

26Nae sibulao si Saulo yaboolaho hu ludaalo olwo, olwohuba yabaasa ati, 
“Esiindu si nyala ohuba nisimukwiireho, mani haba yaahaya ohuba omulabye, 
mubwadyeeri, haba si mulabye daawe.” 

27Hu ludaalo lwaloondaho, oludaalo luloonda hu Sidyaalo sy'Omwoosi Muyaaha, 
obwiihalo bwa Daudi haandi bwali nibudoong'ere obuhaya. Saulo naateeba 
Yonatani ati, “Lwasiina Daudi s'abeere hu sidyaalo ekulo neende enyaanga 
yino?” 

28Yonatani yakobolamo ati, “Daudi yandeekwedere mufukiirire achie 
Bbetilehemu. 

29Aboolere ati, ‘Hwekweeda, ndahe njie, olwohuba ab'edaala lyeefwe bali mu 
siko ohuyaanayo esiyaanwa, mani mwaanama yandagiire mbeeyo. Mani n'oli 
omwiicha waange mweene, ndehe njie mbone abeeho baange.’ Sakira Daudi 
ataanyalire ohuba mu bwiihalo bwae hu meesa yao eyo.” 

30Saulo yanyoolerera Yonatani mani naamuboolera ati, “Ewe omwaana 
mujeemu haandi otesikiha koti maakoo! Bulaanu manyire endi oli ohukwiira 
Daudi haandi omweene wetusaamo muno oluyaali, mani n'odiisa maakoo esoni! 

31Hoya omanye oti Daudi n'asisiiri omulamu, ewe haba soochia huba omutuki 
w'esyaalo sino? Chia mani omuleete ano, olwohuba ahoyera ohufwa!” 

32Yonatani yakobola mu Saulo ati, “Lwasiina yeetwa? Aholere siina syeene?” 

33Ao mani Saulo naalasa efumo ohumufumita. Yonatani mani naasimanya ati 
laatang'ene yali naamaliriire ohwiita Daudi. 

34Yonatani yasiingira yaatula hu sidyaalo etima nilimudiirire muno, mani 
naahaya ohulyaaho esiindu syoosi hu ludaalo olwo, oludaalo lwohubiri 
lw'Esidyaalo sy'Omwoosi Muyaaha. Yelalihirira muno hulwa Daudi, olwohuba 
Saulo yali naamunyoleese. 

35Nibwahya echuli, Yonatani yachia mu siino ohubukaanana neende Daudi, koti 
lu bali nibafukiirisaanie. Yachia neende omusyaani muraaga 

36mani naamuboolera ati, “Yiruha okoonye obusaale bu ndasa.” Omusyaani oyo 
yeeruha, mani Yonatani naalasa olusaale lwabita lwaakwa mu moni wae. 

37Omusyaani muraaga oyo niyoola abuundu yi lusaale lwali nilukwiire, Yonatani 
yamulaangira mu kono ly'aakulu n'aboola ati, “Olusaale luli emberi wao! 

38Oteyemeresa ao! Yalaalaho!” Omusyaani yadoola olusaale olwo mani 
naakobola eyiri omwaami wae. 

39Nae omusyaani oyo haba siyamanya amahuluundu kabyo byoosi. Yonatani 
neende Daudi boong'ene nibo abali nibamanyire. 

40Yonatani yaberesa omusyaani oyo ebilwaaniso byae, naamuboolera ati “Biyire 
mu siko.” 

41Omusyaani muraaga oyo niyamala ohuwaao, Daudi yekisula ohutula 
emukoongo w'esituuli sy'amakina, mani naasigama aasi amahabi kadatu. Daudi 
neende Yonatani boombi batuunduha ohulira nibakwiichaane mu birifu. Daudi 
yali neende esibeera siingi muno esihiraho esya Yonatani. 

42Yonatani mani naaboolera Daudi ati, “Nasaae abe naawe. Omwaami achia 
ohubona ati, fweembi neende abeechuhulu beefwe, huchia ohudiira endaalo 
choosi esisuubise syoolerefu siihuholere fweembi hudoong'a koti lu 
hweechubire ewe neende ese, alala neende abeechuhulu bao neende abaange, 
bachia endaalo choosi ohwomiisa esisuubise silafu sino sihwaholanira.” Daudi 
mani naawaao, nae Yonatani naakobolayo mu siko. 

1 Samueli 21 

Daudi yeeruha Saulo 

1 Daudi yoola Noobbu, ew'omulaamisi Ahimeleki. Ahimeleki yeecha 
naateengereha ohubukaanira Daudi mani n'amuteeba ati, “Lwasiina wiichire 
ano weeng'ene n'otaali neende omuundu yeesi?” 

2Daudi yamukobolamo ati, “Siluwo esiindu si mutuki yaandumire ohuhola, 
haandi yamboleere ati: ‘Otabooleraho omuundu yeesi yaamanya esiindu 
siaandumire ohuhola.’ Nae ebidiira hu basaacha ba ndi nabo, mbaboleere 
baambukaane abuundu waandi. 

3Mani bulaanu, oliho neende esyohulya siina? Mbeeho emigaati kitaanu, oba 
esyohulya syoosi sy'oli nasyo.” 

4Omulaamisi oyo yakobola mu Daudi ati, “Mbulaho emigaati kya buli ludaalo, 
ndi neende emigaati myoolerefu kyoong'ene; onyala waakibukula nikali mbwe 
abasaacha b'oli haba sibaakonereho neende abahasi mu ndaalo chibitireo 
chino.” 

5Daudi yamukobolamo ati, “Abasaacha ba ndi nabo buli siha beeliindaanga 
muno, kata hwahaba hu lukeendo lwabuli ludaalo. Nae koti lu huli hu lukeendo 
lukabuhaane, beriindire bulai muno ohuhiraho koti lu beeliindaanga.” 

6 Mani omulaamisi oyo naaberesa Daudi emigaati myoolerefu ekyo, olwohuba 
emigaati ki yali naadoong'ereho nakyo kyali ekyo ekyali nikiyaanirwe eyiri 
Nasaae, ekyali nikitusirwe hu meesa njoolerefu mani nibataao emigaati kyali 
nikyahoobbwa. 

7(Omwaayi muhunuufu wa Saulo, olaangwa mbwe Doegi, otula Edomu, yaluwo 
hu ludaalo olwo, olwohuba yali n'ahoyeere ohwooseresa omuduunga 
kw'esinadiini.) 

8Daudi yateeba Ahimeleki ati, “Oliho neende efumo lyoosi, oba olugaanga, lu 
onyala wambaaho? Haba sibeere neende esiha sy'ohubukula olugaanga lwaange 
oba esilwaaniso syoosi; olwohuba ebilagiro by'omutuki bikerere 
ndaabbibbiirihana ndaahaya ohunyoola obweyaango.” 

9 Ahimeleki nae yakobolamo ati, “Ndi neende olugaanga lwali olwa Goliati 
Omufilisiti, yi weeta mu Hooho lya Ela. Luli emukoongo w'efodi, luboyerwe mu 
ngubo. N'odaha olwo, luyire olwohuba lubulao oluundi ohutusaho olwo 
lwoong'ene.” Daudi yaboola ati, “Luumberese otyo. Olwohuba lubulao 
olugaanga luhira luno abuundu woosi!” 

10Mani Daudi naasiingira hu ludaalo olwo, olwohuba yali naatiire Saulo, mani 
n'achia eyiri Akiisi omutuki wa Gaati. 

11Abahalaabani b'omutuki bamuteeba bati, “Wuno haba siniye Daudi, omutuki 
w'esyaalo syae? Wuno siniye omusaacha yi bahasi beemba nibahina, nibaboola 
bati, ‘Saulo yeetere elifu, nae Daudi yeetere emitwaalo.’ ” 

12 Daudi yeyendeherera muno hulw'emboosi echo, mani naachaaka ohutya 
muno Omutuki Akiisi. 

13Mani buli lu Daudi yalichiingi aambi nabo, yekadiaanga ohuba omulalu, 
niyeehola koti omuundu mulalu nibamudiiraanga. Yeyindikaniaanga hu biruwa 
by'esiko esyo haandi yalehaanga amate nikahulukusa nikeehirira hu sirefu syae. 

14Mani Akiisi naaboolera abahalaabani bae ati, “Bone! Omusaacha wuno mulalu 
niye! Lwasiina mumuleetere yi ndi? 

15Mubaasa muti mbula abalalu baamala hu mweemeo mundeetere haandi 
owuundi ohulaluhira mu moni waange haandi neende mu nyuumba yaange?” 

1 Samueli 22 

Ohwiitwa hw'abalaamisi 

1 Daudi yatula mu siko sya Gaati esyo, mani n'achia mu ng'uungu yiri aambi 
neende esiko Adulaami. Bamwanaang'ina neende ab'edaala lyaabwe boosi 
nibawulira yali eyo, mani nibachia yi ali. 

2Abaandu abali nibafwiinyirirwa, neende abali neende amakobi, neende abo 
abali nibasinyiha boosi bachia mani nibeyambaania hu Daudi. Boosi 
abamweyambaaniaho bali aambi abasaacha emia chine (400). Daudi mani 
niyeehola omweemeresi waabwe. 

3Daudi yatula ao, mani naachia Misipa esiri mu Moabbu mani naaboolera 
omutuki wa Moabbu ati, “Nookanya, leha laata neende maama beeche bamenye 
naawe ohwoola lu njia ohumanya bi Nasaae achia ohuuholera.” 

4Mani Daudi naaleha abeebusi bae ew'omutuki wa Moabbu, mani nibamenya 
nae ebiha byoosi bi Daudi yamala niyeekisire mu ng'uungu. 

5Bulaanu omunabbi Gaadi yeecha eyiri Daudi mani n'aboola ati, “Tulao ochie mu 
syaalo sya Buyudaaya.” Ao mani Daudi n'atulamo, n'achia mu sichaha sya Hereti. 

6Ludaalo luundi, Saulo niyali Gibbeya, niyehaale mu siiniha sy'omusaala 
kw'omusamakwa hu sigulu siindi, naadiirire efumo mu muhono, haandi 
abachweenufu bae boosi nibeemere nibamwebodoohaanie, yawulira ati Daudi 
neende abasaacha ba yali nabo, bali nibanyolehaane. 

7Saulo yaboolera abahalaabani bae ati, “Tekeerese eng'we Ababbenjamini! 
Mubaasa muti Daudi anyala yaachia ohukaba emikuunda alala neende endalo 
ch'emisabbiibbu, haandi neende naabahola ohuba abahoongo mu ye lyae? 

8Esyo nisyo esikera eng'we nimuuhoba? Yibulao kata mulala hweeng'we onyala 
ohumbooleraho ati omwaana waange mweene yahola obulala neende Daudi. 
Yibulao kata mulala hweeng'we oli ohufwaaho daawe, kata ohumbooleraho ati 
Daudi, mulala hu basaacha baange beene, ali bulaanu buti ohukiyaanga anyoole 

ehabi yohuunjita, haandi ati omwaana waange mweene niye oli 
ohumuchuubaanga!” 

9 Doegi yali niyeemere ao neende abahalaabani ba Saulo, mani n'aboola ati, 
“Mbweene Daudi naachiire Nobbu, eyiri Ahimeleki omwaana wa Ahituubbu. 

10Ahimeleki yateeba Omwaami esiindu si Daudi ahoyere ohuhola, mani 
naaberesa Daudi ebyohulya, haandi n'amuberesa olugaanga lwa Goliati 
Omufilisiti.” 

11Mani omutuki Saulo naalaanga Ahimeleki omulaamisi alala neende abeeho 
bae boosi, bano bosi bali Abalaamisi mu Nobbu, mani boosi beecha eyiri 
omutuki. 

12Saulo yaboolera Ahimeleki ati, “Ewe Ahimeleki, tekeeresaho!” Nae 
yakobolamo ati, “Nduwo, omuhuluundu waange.” 

13Saulo yamuteeba ati, “Lwasiina ewe neende Daudi muudyaamo olukwe? 
Lwasiina wamuberesa ebyohulya neende olugaanga, haandi weteeba eyiri 
Nasaae hulwae? Bulaanu mbao amalire ohungaluuhanira mani akiiya ehabi 
yaanjite!” 

14Ahimeleki yakobolamo ati, “Mu bahalaabani bao boosi, Daudi niye ohiramo 
obweesikwa. Omuhwe wao mweene, muhoongo w'abaliindi bao, haandi buli 
muundu mu dooho lyao amwiisamo oluyaali. 

15Eee, ndeetere eyiri Nasaae hulwae, haandi lino haba siniryo ehabi litaangira 
ohusihola daawe. Nae ebyohuhulyaamo olukwe, ewe Ow'oluyaali, 
otasimbasirisaho daawe oba ohusiibaasira hu muundu yeesi owomu daala 
lyeefwe daawe. Ese haba siimanyireho esiindu syoosi esidiira hu siindu sino 
daawe!” 

16Omutuki mani n'aboola ati, “Ahimeleki, ewe alala neende abeeho bao muli 
ab'ohufwa.” 

17Mani omutuki naalagira abaliindi bali nibeemere aambi nae ati, “Mwiite 
abalaamisi b'Omwaami! Beecha beehoba neende Daudi mani baahayira elalira 
ohuumbooleraho daawe bati yali n'amalire ohwiiruha ohuwaao, kata neende 
nibali nibasimanya hale muno.” Nae abaliindi bahaya ohusiingisaho omuhono 
ohwiita abalaamisi b'Omwaami. 

18Mani Saulo yeecha yaboolera Doegi ati, “Ewe chia obeete sa! Mani Doegi 
yaachia yabeeta boosi. Hu ludaalo lulala lweene olwo, yanyala ohwiita 
abalaamisi amahumi kataanu-na-kadatu neende bataanu abali nibali nibo abali 
nibahoyera ohukiingaanga engubo yomu sibuno.” 

19Haandi Saulo yeecha yaahola abaandu baandi bali nibamenya mu Noobbi, 
esiko syali esy'abalaamisi bosi beetwa sa: abasaacha neende abahasi, abaana 
neende abadoto, eng'oombe, esuhiri, neende amakoondi byoosi byeetwa. 

20Nae Abbiataari, owali mulala hu baana basyaani ba Ahimeleki, yanyala 
ohweeyiba, yeeruha, mani yaachia yeyambaania hu ye lya Daudi. 

21Yanyala ohumuboolera koti lu Saulo yali n'amalire ohwiita abalaamisi 
b'Omwaami. 

22Daudi nae yamuboolera ati, “Ese nimbeere nimalire ohubonaho Doegi naali 
eyo hu ludaalo olwo, ese manyire mbwe, achia ohubooleraho Saulo. Mani ese 
neese oli neende obufunaanibwa bw'ohufwa hw'abeeho bao boosi. 

23Mani ewe doong'a sa ano mani otatya daawe. Saulo adaha ohutwiita ese 
neende ewe nae ewe ochia ohubaao omuleembe nooba neende ese.” 

1 Samueli 23 

Daudi awonia esiko sya Keila 

1Daudi yawulira ati Abafilisiti bali nibaseeta esiko sya Keila haandi bali nibeeba 
emere yali huyahakeswa. 

2Daudi yeteeba hu Omwaami ati, “Njie seete Abafilisiti kose?” Omwaami 
yakobolamo ati, “Eee. Chia obaseete mani owonie esiko sya Keila.” 

3Nae abasaacha bali neende Daudi bamuboolera bati, “Efwe huli neende ohutya 
muno mu Buyudaaya; nae hunaake yeena ohutya nihunaachie Keila ohulwaania 
Abafilisiti!” 

4Ao Daudi niyeteeba hu Omwaami ehabi liindi, mani Omwaami naamuboolera 
ati, “Chia mani oseete Keila, olwohuba ese mweene njia ohuhuberesa Abafilisiti 
obayiingire.” 

5Ao Daudi alala neende abasaacha ba yali nabo nibachia Keila mani nibaseeta 
Abafilisiti. Beeta Abafilisiti baangi muno haandi nibayaaya ebyaayo byaabwe. 
Mani eyo niyo engeri yi Daudi yawoneseramo esiko sya Keila. 

6Abbiataari omwaana wa Ahimeleki niyeeyiba mani yeyambaania hu Daudi mu 
Keila, yakiinga yaachia neende olusibiro lwomu sibuno. 

7Ao mani nibaboolera Saulo bati: “Daudi yeechere mu siko sya Keila.” Saulo mani 
n'aboola ati: “Nasaae amuteere mu bunyala bwae. Daudi omweene yeetekere, 
koti lu yengiire mu siko sya Keila, esyasitwa neende ebida biriho ebiruwa.” 

8Saulo mani naalaanga amaye kae kachie kalwaane ebiita, kahuumbe 
nikachoomere Keila mani bebodoohania Daudi neende abasaacha ba yali nabo 
boosi. 

9Daudi niyamanya ati Saulo yali naatekeha ohumuseeta, yaboolera Abbiataari 
omulaamisi ati, “Leeta esyefwaalo syohu sirifu ano.” 

10Mani Daudi naateeba ati, “Ewe Omwaami Nasaae wa Yisiraeli, mubwadyeeri 
Saulo ali ohutekehaanga ohwiicha mu Keila, asisihirise esiko hulwaange, ese 
omuhalaabani wao. 

11Haandi mbwe abaandu bomu Keila bachia ohumbwaayo eyiri Saulo? Saulo ali 
ohwiicha, koti lu mbuliire, kose? Ewe Omwaami, Nasaae wa Yisiraeli, 
hwekweeda wumbulire!” Omwaami yakobolamo ati, “Saulo achia ohwiicha.” 

12Daudi yateeba ati, “Mani abaandu bomu Keila ohumbwaayo alala neende 
abasaacha ba ndi nabo eyiri Saulo?” Omwaami yakobolamo ati, “Eee, bachia 
ohuhuwaayo.” 

13Ao mani Daudi alala neende abasaacha ba yali nabo, aboola aambi emia 
chisaasaba, nibatula mu Keila, nibachaaka ohuyikanaanga. Saulo niyawulira ati 
Daudi yeruuhe mu ohutula Keila, ao mani naalehana neende endekeha yae 
ey'ohuseeta esiko esyo. 

Daudi naali mu syaalo sy'ebigulu 

14Daudi yadoong'a niyeekisire mu syaalo sy'ebigulu, mu sichiimi siri aambi 
neende Siifu. Saulo yamukonyaanga buli abuundu, nae Nasaae haba siyakanya 
ohumuyaanayo mu mahono ka Saulo daawe. 

15Daudi yabona ati, Saulo yali naamukoonya ohumwiita. Daudi yali naali 
Horeesi, mu sichiimi aambi neende Siifu. 

16Yonatani yachia yi Daudi yali mani naamugumya omwooyo ati Nasaae achia 
ohumuliinda. 

17Yonatani yaboolera Daudi ati: “Otatya daawe. Saulo laata haba saachia hunyala 
ohuhuholaho esibi syoosi daawe. Amanyire bulai bweene ati, ewe niiwe ochia 
ohuba omutuki wa Yisiraeli, haandi ati ese niise ochia ohuhuloondereraho mu 
bunyala.” 

18Mani boombi nibahola esisuubise syoolerefu esy'obwiicha eyiri buli otula. 
Daudi yadoong'a Horeesi, nae Yonatani yeekobolerayo engo waabwe. 

19 Abaandu baandi ohutula Siifu bachia eyiri Saulo Gibbeya mani nibaboola bati, 
“Daudi yeekisire mu syaalo syeefwe sya Horeesi hu Lugulu lwa Hakila, emwaalo 
we'sichiimi sya Yuda. 

20Humanyire bulai ewe ow'Oluyaali, koti lu odaha muno ohumudiira; mani yicha 
mu syaalo syeefwe, huchia ohubona huti omudiira.” 

21Saulo yabakobolamo ati, “Leha Omwaami ababerese ehabi olwohundiirira 
esisa mutyo! 

22Muchie haandi mwehaliirise bulai; mwomiisire elalira abuundu yaali haandi 
neende oyo owamubonayo. Olwohuba mukalaangatanu muno. 

23Manyire elalira yi beekisaanga, haandi bone muti muungobosera emboosi ano 
bwaangu. Ao niwo yi syesi njia ohuchia naang'we, mani naaba n'asisiiri mu 
syaalo omwo, njia ohumukiiya, kata ayahaba mbwe njia ohumukiiya mu syaalo 
sya Buyudaaya syoosi, esyo njia ohusihola.” 

24Mani nibasiingira nibakobola Siifu, ohutaangiriramo Saulo. Daudi neende 
abasaacha ba yali nabo, bali mu sichiimi sya Maoni, mu hooho libulamo abaandu 
eliri emwaalo we'sichiimi sya Buyudaaya. 

25Saulo neende abasaacha bae mani nibachia ohukiiya Daudi, nae Daudi 
niyawulira atyo, yachia hu sigulu sy'enyaanda mu siparara sya Maoni mani 
naaba eyo. Saulo yesi niyawulira atyo, yemeeda ohukiiya Daudi mu sichiimi sya 
Maoni. 

26Saulo neende abasaacha bae bali hu lawaande lulala lw'esigulu esyo, nae Daudi 
neende abasaacha ba yali nabo bali hu lawaande luundi lw'esigulu esyo. Bali 
nibaanguyaho bwaangu ohweeyiba hu Saulo neende abasaacha bae, abali 
nibabebodoohania nibali aambi ohubawaamba. 

27Nae ebiha byeene ebyo, wamwaanda wuundi niyoola mani naaboolera Saulo 
ati, “Yaanguwaho okobole! Abafilisiti mbano baseetere esyaalo syao!” 

28Mani Saulo naalehera ao ohukiiya Daudi, nae naachia ohulwaania Abafilisiti. 
Mani sakira abuundu ao alaangwa ati, Esigulu Sikabuhania. 

29Daudi mani naatulao naachia mu syaalo sya Engedi, yi yamenya niyeekisire. 

1 Samueli 24 

Daudi awonia obulamu bwa Saulo 

1Saulo niyakobola naatula ohulwaania Abafilisiti, bamuboolera bati, Daudi yali 
naali mu sichiimi aambi neende Engedi. 

2Saulo yabukula ab'amaye bahiramo obulai mu Yisiraeli elifu chidatu (3,000), 
mani naachia ohukoonya Daudi neende abasaacha bae ebukwe w'Enyanda 
ch'Embusi Chomu siino. 

3Saulo yoola hu ng'uungu yiri aambi neende ebidwooli by'amakoondi ebiri hu 
ndulo w'engira, mani naakabuha ohwehoonya. Daudi neende abasaacha bali nae 
bali nibeekisire ematyeelo w'eng'uungu eyo. 

4Abasaacha bali neende Daudi bamuboolera bati, “Yino niyo ehabi yao yeene! 
Luno nilwo oludaalo lu Omwaami yahweekesaho ati achia ohuta omusuku wao 
mu bunyala bwao, mani ohumuhola koti lu odaha.” Daudi yaafula yasuda aambi 

bweene neende Saulo, mani n'aheenga esicheere hu byefwaalo bya Saulo, Saulo 
n'atasimanyireho daawe. 

5Nae luunyuma, Daudi yachaaka ohuwulira bubi muno mu mwooyo, 

6mani naaboolera abasaacha bali nae ati, “Omwaami ahoya yangayira 
ohuholaho esibi syoosi hu mwaami waange, yi Omwaami yadoola ohuba 
omutuki! Haba tamunyaalaho kata nabudiidi, olwohuba oyo niye omutuki yi 
Omwaami yadoola!” 

7Daudi mani naakayira abasaacha ohutaseeta Saulo bamuholeho esyonoono 
daawe. Saulo yasiingira mani naatula mu ng'uungu, mani niyeweerao. 

8Luunyuma Daudi yesi yatula mu ng'uungu mani naalaanga Saulo naamuboolera 
ati, “Ewe ow'Oluyaali!” Saulo yakaluuhana, mani Daudi niyenama aasi hu loba 
naamwiisamo oluyaali 

9mani naateeba ati, “Lwasiina otekeeresa bi baandu bahuboolera bati ngiiya 
ohuhunyaala? 

10Ewe bulaanu weboneraho omweene oti bulaanu buti mu ng'uungu muno, 
Omwaami abeere amalire ohuhuta mu bunyala bwaange. Abasaacha baange 
baandi babeere nibambooleere bati hwiite, nae ese hukwiriire esisa, mani 
ndaboola endi haba siinjia ohuhunyaalaho daawe, olwohuba ewe niiwe yi 
Omwaami yadoola ohuba omutuki. 

11Bona laata, bona esicheere sy'ebyefwaalo byao si ndiirire sino! Mba hwiitire 
hale, nae bona heengere esicheere sino syoong'ene hu byefwaalo byao. Esiholwa 
sino sihoyere si hweekesa siti mbulahoomo esibaaso syohuhujeemera daawe. 
Ewe oli ohungiiyaanga buli y'ochiira oti wuunjite, kata ese nitaaliho neende 
esiindu sibi syoosi si huholere daawe. 

12Omwaami ahoya omweene yatuheengerao oli mu sibi! Ahoya yahusaandya 
hulw'ebiholwa by'oli ohuuhola, olwohuba ese haba siinjia huhunyaalaho kata 
nabudiidi. 

13Omanyire bulai olukaado lu bahale bakaada bati, ‘Omubi yeeng'ene niye ohola 
esibi.’ Mani ese haba siinjia huhuholaho esibi syoosi daawe. 

14Ewe omutuki wa Yisiraeli, wiina y'oteemaho ohwiita? Wiina y'oli 
ohukiiyaanga? Okiiya embwa yifwiire, oba esikoroomboto? 

15Omwaami mweene achia ohuheenga omusaango, haandi omweene niye ochia 
ohuheengao omusaango kweefwe, ese naawe, wiina mweene oli mu sibi. Leha 
omweene atingaale mu bidinyu byeefwe, yaangayirire, mani yaanjabiine 
ohutula mu mahono kao.” 

16Daudi niyamala ohulomaloma atyo, Saulo yateeba ati, “Mubwadyeeri bweene, 
ewe niiwe Daudi mwaana waange?” Mani yaatuunduha ohulira. 

17Saulo mani n'aboola Daudi ati, “Ewe oli owadyeeri, nae ese niise 
omudoondobanu. Ewe wahaba omulai muno yi ndi, nae ese ndahahuhola ebibi 
muno! 

18Nyaanga yino, wekeseere elalira koti lu wuundaha muno, olwohuba haba 
siwuunjitire daawe, kata ayahaba mbwe Omwaami abeere naandeere mu 
bunyala bwao. 

19Mahabi kaanga ka muundu yahadiira omusuku wae mani yamulehuula 
yawaao nisibulao esiindu syoosi syamuholere? Leha Omwaami ahube ehabi 
hulw'esiindu si wuholeere enyaanga yino! 

20Bulaanu manyiire elalira endi ndi ochia ohuba omutuki wa Yisiraeli haandi 
endi obutuki obwo buchia ohuchiiririra esiha sileeyi muno n'oli omutuki. 

21Nae bulaanu ndeechubire mu liita ly'Omwaami oti haba soochia husihirisa 
abeechuhulu baange, mani eliita lyaange lihaye ohwiibirirwa endaalo choosi 
pe.” 

22Daudi mani naasuubisa Saulo atyo. Mani Saulo naakobolayo engo wae, nae 
Daudi neende abasaacha ba yali nabo nibakobolayo abuundu yi bali nibeekisire. 

1 Samueli 25 

Ohufwa hwa Samueli 

1Samueli mani naafwa, Abaisiraeli boosi beehuung'aania alala mani nibamulira 
muno. Bamusiiha mu daala lyae mu Rama. 

Daudi neende Abbigaili 

2Luunyuma, Daudi mu yali sichiimi sya Parani. Yaluwo omusaacha wuundi 
Maoni, ow'enono ya Kalebbu, olaangwa Nabbali. Yali neende eloba aambi 
neende esiko sya Karimeeli. Omusaacha wuno yali omuyiinda muno; yali neende 
amakoondi elifu chidatu (3,000), neende embusi chosi elifu ndala (1,000). 

3Omuhasi wa Nabbali yali Abbigaili. Abbigaili yali omuhasi mukesi haandi 
ow'esiiso silai, nae Nabbali yali omusaacha omwaalaba haandi omwiimani. 
Nabbali yali naabeka obwooya bw'amakoondi kae mu Karimeeli, 

4Daudi yali mu sichiimi mani naawulira ati Nabbali yali n'abeka amakoondi kae. 

5Daudi yatuma abaraaga ehumi; yabalagira ati, “Muchie Karimeeli, mukoonye 
Nabbali, mani mumuuheesere.” 

6Yabakerakira ohuboolera Nabbali bati, “Daudi ahuheesere ewe omwiicha wae, 
haandi ahubadahisa ebilai byoong'ene, alala neende edaala lyao lyoosi, haandi 
neende ebyo byoosi by'oli nabyo. 

7Awuliire ati oli ohubeka amakoondi kao, haandi adaha ohuhweekesa ati, abaayi 
bao mbao babeere naafwe eno, nae haba sihubaholereho esyonoono syoosi 
daawe. Ebiha byoosi bi babeere Karimeeli, sibulao esiindu syaabwe syoosi 
esiibirwe daawe. 

8Teeba abaraaga abo, bachia ohuhuboolera. Mani bulaanu, kwiira abaraaga 
baange esisa; olwohuba hwiichire hu ludaalo lw'esidyaalo. Hwekongooya endi 
beresa abahalaabani bao esyo syoosi sy'onyala, neende ese Daudi omwiicha 
wao.” 

9Abaraaga ba Daudi bano boosa emboosi chino eyiri Nabbali koti lu Daudi 
yabatuma. Mani nibaliindirira abweene ao, 

10mani Nabbali naabakobolamo ati, “Daudi niye naanu? Niye naanu mweene? 
Ese haba simuwuliraangaho daawe! Endaalo chino waluwo abawaambe baangi 
muno abeeyiba hu baami baabwe. 

11Haba siinjia hubukula emigaati kyaange neende amaachi kaange, neende 
ebisolo bi njitiire ababeki b'amakoondi baange, mbiberese abaandu 
bataamanyireho yi batula!” 

12Mani abaraaga ba Daudi bakobolayo eyiri Daudi mani nibamuboolera ebyo 
byoosi bi Nabbali yali naaboolere. 

13Daudi yabalagira ati, “Mwefwaale engaanga cheeng'we!” Mani buli muundu 
naahola atyo. Daudi yesi yefwaala olugaanga lwae mani aambi w'abasaacha 
emia chine (400) nibachia neende Daudi, nibaleha emia chibiri (200) nibaliindire 
ebiindu. 

14Mulala hu bahalaabani ba Nabbali yaboolera Abbigaili omuhasi wa Nabbali ati, 
“Omanyireho? Daudi atumire bawamwaanda bae ohutula mu sichiimi yi ali 
ohuheesa omwaami weefwe, nae yabanyeka bunyeka. 

15Nae abasaacha abo batuyira bulai muno. Haba sibatudeebaho daawe, haandi 
ebiha byoosi bi hwali nabo mu siparara, sibulao esiindu syeefwe esyeebwa 
daawe. 

16Batuliindaanga esiro neende esideete ebiha byoosi bi hwalichiingi nabo, 
nihwaaya ebyaayo byeefwe. 

17Mani bulaanu ohoyere omanye haandi obaase esy'ohuhola. Olwohuba sino 
sinyala ohuba esy'amasira eyiri omwaami weefwe neende abomu nyuumba yae 
boosi. Omuundu mubi wuno, abulao onyala ohulomaloma nae yaatekeeresa!” 

18Bwaangu bweene, Abbigaili yanguyaho mani n'abukula emigaati emia chibiri 
(200), ebikiingiro by'amaseero bibiri ebichuule efiini, amakoondi kataanu 
amasaambe, ekiloguraamu ehumi neende chitaanu-na-chibiri ch'emere esiiyire, 

ebituunduli emia ndala eby'enduli, neende ekeeki ch'emisabbiibbu, mani 
naabidwiiha hu suhiri. 

19Abbigaili yaboolera abahalaabani ati, “Mutaangiriremo muchie, syesi njia 
ohubaloondaho.” Nae haba siyabooleraho wamwe esiindu syoosi. 

20Abbigaili yali ali ohweyirusira esuhiri yae, niyeehirira naakata ekoona liri mu 
nandaalira y'esigulu, mani niyeduuya hu Daudi naali neende abasaacha bae 
nibeecha ohubukaanana nae. 

21Daudi yali naabaasaanga ati, “Lwasiina ndaliinda bulai emyaandu 
ky'omusaacha oyo nikiri erwaanyi eno mu sichiimi? Sibulao kata esiindu silala 
syae esyeebwaho daawe, bulaanu yino niyo engeri yoong'ene eyaali 
ohunduungiramo hulw'obuhoonyi bundamuberesa! 

22Nasaae ahoya yaanjitirao nindehao kata omusaacha mulala hu baandu abo 
obwiire nibutaahya!” 

23Abbigaili niyabona Daudi, yeeha bwaangu hu suhiri yae mani niyeenama aasi 
hu loba. 

24Yakwa mu makulu wa Daudi, yaamuboolera ati, “Omuhuluundu waange, leha 
omusaango okwo kube hu ese. Fukiirisa bi ese omuhalaabani wao huboolera 

25Otadeeba hu Nabbali kata nabudiidi, omusaacha mubi oyo! Koti lu liita 
lyeekesa liti omusiru, nilwo lu Nabbali ali. Ese haba si ndaluwo ebiha bi 
abahalaabani bao beecheramo, ewe omuhuluundu waange. 

26Bulaanu ewe omuhuluundu waange, Omwaami niye owahuliinda ohaye 
ohwetuunga haandi ohaye ohwiita abasuku bao. Mani bulaanu ndeechuba endi, 
koti lu Omwaami ali omulamu, abasuku bao neende abo boosi abali nibadaha 
ohuhuholaho esibi, bachia ohusaandisibwa koti Nabbali. 

27Bulaanu ewe omuhuluundu waange, fukiirira ohubukula esirabo sino si 
huleteere, mani osikabeho abasaacha b'oli nabo bano. 

28Hwekongooya ewe omuhuluundu waange, wuundeheremo buli siindu sibi 
syoosi si ndahola. Omwaami niye ochia ohuhuhola obe omutuki, alala neende 
abeechuhulu bao bosi, olwohuba oli ohumulwaaniraanga ebiita byae; mani haba 
soochia ohuhola esiindu sibi syoosi mu bulamu bwao bwoosi. 

29Niyabaao omuundu yeesi ohuseeta, mani yateemaho ohuhwiita, Omwaami 
Nasaae wao achia ohuhuliinda bulai, koti lu muundu aliinda obuyiinda 
bw'engaanga y'aakulu. Nae abasuku bao, bachia ohusukunwa eyale koti lu 
muundu alasa amakina niyehoonyera esimulo. 

30Omwaami niyahamale ohuhola ebiindu bilai byoosi bi yahusuubisa, ewe 
omuhuluundu waange, mani yahuhola omutuki wa Yisiraeli, 

31ao haba soochia hweeyichulisa, oba ohuhuchuunia omwooyo, olwohuba 
weeta ataali omusaango kwoosi, oba wali niwetuunga omweene. Haandi ewe 
omuhuluundu waange, Omwaami niyahabe naahubereese ehabi, 
otanjibiriraanga daawe.” 

32Daudi yaboolera Abbigaili ati, “Omwaami Nasaae wa Yisiraeli akinisibwe, oyo 
ohutumire enyaanga yino ohumbukaanira! 

33Nasaae yebasibwe hulw'obulai bw'ebibaaso byao neende hulw'esiindu 
sy'oholere esyo enyaanga yino ohuunjakamia ohuhola omusaango kw'obwiiti, 
neende ohwetuunga omweene. 

34Omwaami yaangayiire ohuhunyaala. Nae ndeechuba eyiri Nasaae wa Yisiraeli 
mulamu endi, oba n'otanguuyeho ohwiicha ohumbukaanira, obwiire 
nibwahahyeere, haba siyahadoong'ereo omusaacha yeesi hu baandu ba 
Nabbali.” 

35Ao mani Daudi naafukiirira ohubukula ebiindu bi Abbigaili yali naamuleteere, 
mani naamuboolera ati, “Kobola engo mani otelalihirira daawe. Njia ohuhola 
sy'odaha.” 

36Abbigaili yakobolayo eyiri Nabbali, owali naaholere esidyaalo sihoyera 
omutuki. Yali naameerere muno haandi naasangaalire muno. Mani Abbigaili 
haba siyamubooleraho esiindu syoosi daawe ohwoola lu echuli yoola 
nibuhyeere. 

37Mani nibwahya, Nabbali naali omwaaywe, Abbigaili yamuboolera buli siindu. 
Nabbali yesiinduha mani yaahalihaho omwooyo yadataalira elalira. 

38Endaalo ehumi nichabitao, Omwaami yahalaka Nabbali omwooyo mani 
naafwa. 

39Daudi niyawulira ati Nabbali afwiire, yaboola ati, “Omwaami afumisibwe! 
Omweene yetuungire hu Nabbali olw'ohuunyeka, haandi yaangayiire, ese 
omuhalaabani wae ndaahaya ohuholaho esibi syoosi. Omwaami asaandiise 
Nabbali hulw'ebyonoono byae.” Ao mani Daudi naatumira Abbigaili emboosi 
naamusaba badeehisanie. 

40Abahalaabani bae baachia Karimeeli eyiri Abbigaili mani nibamuboolera bati, 
“Daudi atutumire yooli, huhuyire obe omuhasi wae.” 

41Abbigaili yaguunama yageeng'a omutwe aasi hu loba mani n'aboola ati, “Ndi 
omuhalaabani wae, ndi omweetekefu ohwosaanga amakulu k'abahalaabani 
b'omuhuluundu waange.” 

42Yasiingiriranamo mani naaniina hu suhiri yae. Abahalaabani bae bataanu 
bamugooba, yaachia neende abahalaabani ba Daudi mani yaadeehera Daudi. 

43Daudi yali niyadeehya Ahinoamu ohutula Yesireeli, mani bulaanu Abbigaili 
yesi naaba omuhasi wae. 

44Esiha esyo, Saulo yali akabire omuhaana wae Mikaali, owali muha Daudi, 
naamubereese Paluti omusyaani wa Laisi, otula mu siko sya Galimu. 

1 Samueli 26 

Daudi awonia obulamu bwa Saulo ehabi liindi 

1 Abasaacha baandi ba Siifu beecha eyiri Saulo mu Gibbeya mani nibamuboolera 
bati Daudi yali niyeekisire hu Sigulu sya Hakila, hu ndulo w'esichiimi sya 
Buyudaaya. 

2Saulo yasiingira yaachia mu sichiimi sya Sifu neende ab'amaye bahiramo obulai 
mu Yisiraeli elifu chidatu (3,000) ohukiiya Daudi. 

3Saulo yoombaha ekaambi aambi neende hu ngira yiri hu Sigulu sya Hakila. 
Daudi nae yali n'asisiiri mu sichiimi esyo, mani niyamanya ati Saulo niyoolere 
mu siparara ohumukiiya, 

4yatuma abahemeresi bamanya bulai ebweene bati Saulo yali naaliwo. 

5Ao mani Daudi n'asiingiriramo naachia abuundu bweene yi Saulo neende 
Abbuneeri omwaana wa Neeri, omuhoongo w'eye lya Saulo bali nibeyaliise. 
Saulo yali niyeyaliise mu kaambi bweene, nae abaandu bae 
nibamweebodohanie erwaanyi w'ekaambi. 

6Mani Daudi naateeba Ahimeleki Omuhiiti, neende Abbisai mwanaang'ina 
Yoabbu (ng'inaabwe yali Seruya) ati, “Wiina mweene hweeng'we babiri ochia 
ohuchia naange eyiri ekaambi ya Saulo?” Abbisai yakobolamo ati, “Ese niise 
ochia ohuchia naawe.” 

7Mani esiro esyo, Daudi neende Abbisai bachia beengira mu kaambi ya Saulo 
mani nibakaana Saulo niyeyaliise akatikaati w'ekaambi, efumo lyae 
nilichomeehwe mu loba enamutwe wae. Abbuneeri alala neende abalwaani bali 
nibeyaliise nibamweebodohaanie. 

8Abbisai yaboolera Daudi ati, “Nasaae ateere omusuku wao mu bunyala bwao 
esiro sino. Bulaanu leha mufumite neende efumo lyae lyeene ehabi lala 
lyoong'ene, haba siinjia humufumita amahabi kabiri daawe.” 

9Nae Daudi yaboolera Abbisai ati, “Otamunyaalaho kata nabudiidi! 
Mubwadyeeri bweene, Omwaami achia ohusaandya oyo yeesi owuholaho esibi 
hu omutuki yi yadoola.” 

10Daudi haandi yaboola ati, “Koti lu Nasaae ali omulamu, Omwaami mweene 
niye ochia ohwiita Saulo, oba esiha syae syeene nisyoolere esy'ohufwa oluumbe 
lwa buli nyaanga, oba yahache mu biita mani n'afwiirayo. 

11Omwaami ahoya yaangayira ohuhola esibi hu muundu yi Omwaami yahola 
ohuba omutuki! Leha hubukule efumo lyae neende enjaagi y'amaachi lyae, mani 
hweweereo.” 

12Mani Daudi n'abukula efumo elyo, neende enjaagi y'amaachi ebyali enamutwe 
wa Saulo, mani niyeweerao alala neende Abbisai. Abulao omuundu yeesi 
owababonaho, oba owamanyaho esyo syoosi esyali nisiholehaane, oba kata 
owasimuhaho daawe, olwohuba Omwaami niye owali naabatumiire endoolo 
ch'amaani muno hu buli muundu yeesi. 

13Mani Daudi niyaambuha engereha w'ehooho elyo ohwoola aakulu w'esigulu 
esyo, niyeemaho eyale nabo. 

14Yahuumulira mu kono ly'aakulu eyiri ab'amaye ba Saulo neende eyiri 
Abbuneeri ati, “Ewe Abbuneeri! Oli ohuumbulira, kose?” Abbuneeri yateeba ati, 
“Oyo niye wiina oli ohwehuumanga haandi oli ohusimusa omutuki?” 

15Daudi yakobolamo ati, “Abbuneeri, ewe haba siniiwe omuhoongo ohiramo mu 
Yisiraeli? Mani lwasiina s'oliindire omwaami wao, omutuki? Aliwo omuundu 
owaheengira mu kaambi buti ohwiita omwaami wao. 

16Ewe Abbuneeri, ohayiswe ohwooseresa omulimo kwao! Ndeechuba eyiri 
Omwaami mulamu endi eng'we mweesi muhoyeere ohufwa, olwohuba 
bibahaire ohuliinda omuhoongo weeng'we, yi Omwaami mweene yahola ohuba 
omutuki. Bone! Efumo ly'Omutuki weeng'we liri yeena? Enjaagi y'amaachi yae 
yibeere enamutwe wae yiri yeena?” 

17Saulo mani naamanyirisa ati elyo kono lya Daudi, mani naateeba ati, “Elyo 
kono lyao, Daudi mwaana waange?” Daudi yakobolamo ati, “Eee, Ewe 
Ow'oluyaali.” 

18Daudi haandi naateeba ati, “Ewe omuhuluundu waange, lwasiina osikiiyaanga 
omuhalaabani wao? Holere siina syeene? Musaango siina ku holere? 

19Ewe ow'Oluyaali, tekeeresa owulire si mboola. Nikali mbwe Omwaami niye oli 
ohuhungaluuhaniaho, esiyaanwa syali sichia ohukaluuhania ebibaaso byae. Nae 
nikali mbwe abaandu baandi sa nibo abahola batyo, esibwaabo sy'Omwaami 
sihoya syabakwaaho. Olwohuba nibo ababa nibaanjirusa ohutula mu syaalo 
sy'Omwaami, ndaachia mu syaalo si nyinamira banasaae bateende boong'ene. 

20Mani otakanya ndeeterwa mu syaalo siteende daawe, si Omwaami ataalimo 
daawe. Lwasiina omutuki wa Yisiraeli yeecha ohukiiya ohwiita ese oli sa koti 
esikoroomboto? Lwasiina oli ohunyiima koti eyoni lyomu siino?” 

21Saulo yakobolamo ati, “Niise owonoona. Daudi mwaana waange, kobola! Haba 
siinjia ohwemeeda ohuhunyaala daawe, olwohuba ewe owoniisye obulamu 
bwaange haandi esiro sy'olwaleero luno. Mubwadyeeri mbeere omusiru! Holere 
esiindu sibi muno!” 

22Daudi yakobolamo ati, “Efumo lyao ndino ewe ow'Oluyaali. Leha mulala hu 
basaacha bao yeeche alyeende. 

23Omwaami atungaanga buli muundu ohweema hu bweesikwa bwae neende 
obuluungifu bwae. Nyaanga yino, Omwaami abeere ateere obulamu bwao mu 
bunyala bwaange, nae ndaahaya-buhaya ohuhunyaala daawe, ewe yi Omwaami 
yahola ohuba omutuki. 

24Mani koti lu ndehere obulamu bwao enyaanga yino, Omwaami yesi ahoya 
yaahola yaawonia obulamu bwaange, mani yamonia ebidinyu byoosi!” 

25Saulo yaboolera Daudi ati, “Nasaae ahoya yaahuba ehabi, mwaana waange 
ewe!” Ao Daudi mani niyeweerao, nae Saulo yesi naakobola engo wae. 

1 Samueli 27 

Daudi naali mu Abafilisiti 

1Ao Daudi mani naabaasa mu mwooyo kwae ati, “Oludaalo luundi, Saulo achia 
ohuhwiita. Esihira obulai, handeeyibire bwaangu mu syaalo sy'Abafilisiti. 
Naluundi Saulo anyala ohuleherao ohungiiyira mu Yisiraeli, mani ao mba njia 
ohuba bilai.” 

2Mani Daudi, alala neende abasaacha ba yali nabo emia chisaasaba (600) 
nibachia bwaangu eyiri Akiisi omwaana wa Maoki, omutuki wa Gaati. 

3Daudi alala neende abasaacha ba yali nae mani nibamenya Gaati, nibali neende 
abomu madaala kaabwe. Daudi yali neende abahasi bae boombi, Ahinoamu 
ohutula Yesireeli, neende Abbigaili, owali namulehwa wa Nabbali, ohutula 
Karimeeli. 

4Saulo niyawulira ati Daudi yeeruhiire Gaati, mani naalehera ao 
eby'ohumukiiya. 

5Daudi yaboolera Akiisi ati, “Nikali mbwe oli omwiicha waange mweene, 
fukiirire menye mu silala hu biko byao bidiidi. Sibulao esifune sikera ndaamenya 
alala naawe mu siko sihoongo sino.” 

6Mani Akiisi naamuberesa esiko sidiidi sya Sikilaagi, mani ohweema hu sifune 
sino, Sikilaagi syehola esiko sy'abatuki ba Buyudaaya ohutula ebiha ebyo. 

7Daudi yamenya mu syaalo sy'Abafilisiti ohumala embaka y'emyoosi ehumi 
neende kisaasaba. 

8Esiha esyo, Daudi alala neende abasaacha bae baseetaanga Abagesuuri, 
Abagirisi, neende Abamaleki, abali nibamenya mu situundu esyo ohumala 
embaka hoongo muno. Baseetaanga esyaalo syaabwe ohutula Suuri ohwoolera 
elalira hu lwaaho neende Misiri. 

9Betaanga abasaacha boosi alala neende abahasi, haandi nibayaaya amakoondi, 
eng'oombe, esuhiri, engamia, kata neende engubo chosi. Nibamalaanga batyo 
bakobolaangayo ewa Akiisi. 

10Akiisi yamuteebaanga ati, “Oseetere situundu siina enyaanga yino?” Mani 
Daudi yamukobolaangamo ati; “Seetere esituundu sy'emwaalo wa Buyudaaya,” 
oba “Esituundu sy'emwaalo esy'enono ya Yerahumeeli,” oba “Esituundu si 
Abakeeni bamenyamo.” 

11Daudi yeetaanga buli muundu yeesi, abasaacha neende abahasi, abulao oyo 
yeesi owanyalaanga ohuchia mu Gaati, ohubaboolera siina syeene esikwiireo. 
Daudi yaholaanga atyo ebiha byoosi bi yali mu syaalo sy'Abafilisiti. 

12Akiisi mani niyeesika Daudi muno haandi n'aboola ati, “Mubwadyeeri bweene, 
wuno abaandu bae Abaisiraeli bamusyuula, mani achia ohuba omuhalaabani 
waange endaalo choosi.” 

1 Samueli 28 

1Luunyuma ebiha nibibitireo, Abafilisiti beecha bahung'aania alala amaye 
kaabwe ohulwaania Abaisiraeli. Akiisi mani naaboolera Daudi ati, “Osimanye 
bulai bweene oti ewe neende abasaacha bao muchia ohuchia naange mu biita.” 

2Daudi yakobolamo ati, “Eee, ndi omuhalaabani wao, mani omweene ochia 
ohweboneraho si nyala ohuhola.” Akiisi yaboolera Daudi ati, “Silai nisyo! Njia 
ohuhuhola obe omuliindi waange w'endaalo choosi.” 

Saulo yeteeba hu mulakusi 

3   Bulaanu Samueli yali niyamala ohufwa. Abaisiraeli boosi bali nibamulira 
haandi nibamusiiha mu siko syae sya Rama. Saulo yali niyatusa abalakusi 
neende ab'emisaambwa boosi mu Yisiraeli. 

4Ao Abafilisiti nibebuusa alala mani niboombaha ekaambi yaabwe aambi 
neende esiko sya Sunemu. Saulo yabuusa alala Abaisiraeli mani niboombaha 
ekaambi yaabwe hu Sigulu Gilibboa. 

5Saulo niyabona eye ly'Abafilisiti, yatya mani naateengereha muno. 

6 Saulo mani niyeteeba hu Omwaami esy'ohuhola. Nae Omwaami 
n'atamukobolamo daawe, kata niyehoonyera ebilooto, kata mu hwehoonyera 
Urimu neende Tumimu, kata mu hwehoonyera abanabbi. 

7Mani Saulo naalagira abahalaabani bae ati, “Mungoonyere omuhasi omulakusi, 
njie mweteebeho.” Abahalaabani bae nibamuboolera bati, “Yiruwo omuhasi 
mulakusi oli mu Endoori.” 

8Saulo mani niyekaluuhania efwaani; niyefwaala engubo chiindi. Mani n'achia 
neende abahalaabani bae babiri eyiri omuhasi oyo esiro, n'aboola ati: 

“Hwekongooya wundakule niweteeba hu misaambwa mani wumboolere esichia 
ohukwaao, haandi wunaangire omusaambwa kw'omuundu yi njia ohulaanga 
eliita.” 

9Omuhasi oyo nae yakobolamo ati, “Mubwadyeeri bweene omanyire bulai 
bweene ebiindu bi Mutuki Saulo yahola, koti lu yamalao abalakusi neende 
ab'emisaambwa boosi mu Yisiraeli. Bulaanu lwasiina oteema ohuuhema, 
n'odaha baanjite?” 

10Saulo mani naahola esichubo syoolerefu naamuboolera ati: “Koti lu Omwaami 
ali omulamu, haba soochia husaandisibwa daawe olw'ohuhola sino.” 

11Omuhasi oyo yamuteeba ati, “Hulaangire wiina?” Yakobolamo ati, “Naangire 
Samueli.” 

12Omuhasi oyo niyabona Samueli, yaayula mani naaboolera Saulo ati, “Lwasiina 
wuumbachirisa oti? Niiwe Omutuki Saulo!” 

13Omutuki yamuboolera ati, “Otatya daawe. Siina syeene syooli ohubona?” 
Omuhasi oyo yamukobolamo ati, “Mbona omusaambwa nikutuumbuha nikutula 
mu loba.” 

14Haandi n'amuteeba ati, “Kufwaana kutye?” Omuhasi yamukobolamo ati, 
“Musaambwa kw'omusaacha mukofu niye oli ohutuumbuha. Yefwaalire 
eganjuula.” Mani Saulo naamanyirao ati oyo yali Samueli, mani yeenama aasi hu 
loba naamwiisamo oluyaali. 

15Samueli naateeba Saul ati, “Lwasiina wuusaandya? Siina syeene esikera 
niwunaanga ohutula emakoombe?” Saulo yakobolamo ati: “Ndi neende ebidinyu 
biingi muno! Abafilisiti baanwaanisa, haandi Nasaae yajwaang'ire. Nasaae haba 
sasingobolamo daawe, kata niyehoonyera abanabbi oba ebilooto. Sakira 
hulaangire wumboolere si hoyeere ohuhola.” 

16Samueli yamuteeba ati, “Lwasiina wunaanga, nikali mbwe omanyire oti 
Omwaami yahujwaang'ire haandi yeholere omusuku wao? 

17Omwaami mweene aholere esiindu si yahuboolere yahuboolera 
naambitiramo. Ahumalireho obwaami bwao, mani naabuberesa Daudi. 

18Olwohuba wajeemera amalako k'Omwaami mani n'ohaya ohusihirisira elalira 
Abamaleki neende ebiindu byaabwe byoosi. Esyo nisyo esikera Omwaami 
naahuhola atyo buti. 

19Bulaanu ewe neende Abaisiraeli, Omwaami achia ohubayaanayo mu bunyala 
bw'Abafilisiti. Muchuli, ewe neende abaana bao basyaani muchia ohuba naange, 
haandi Omwaami achia ohuwaayo eye ly'Abaisiraeli mu bunyala bw'Abafilisiti.” 

20Esiha syeene esyo, Saulo mani naakwa aasi, naalambaala mu bweeru, naatiire 
hulw'ebiindu bi Samueli yalomaloma. Amaani kamuweeramo elalira, olwohuba 
sibulao esiindu syoosi si yali naaliireho oludaalo lwoosi neende esiro syoosi. 

21Omuhasi oyo yasuda eyiri Saulo mani yaabona koti lu Saulo yali naatiire, 
Yamuboolera ati: “Ewe omwaami, mbuliire bi wumbooleere, mani ninyaanayo 
obulamu bwaange nihola si wuusabire. 

22Bulaanu hwekweeda wesi ofukiirire syesi si husaba. Leha hutekehere 
esyohulya sidiidi. Ohoyere ohulya hu onyale ohunyoola amaani k'ohukeenda 
oweeo.” 

23Saulo yahaya mani n'aboola ati: “Haba siinjia hulya.” Nae abahalaabani bae 
bosi bateemaho ohumwekweeda alyeeho. Yafukiirira mani naasiingira 
niyeehala hu sitaanda. 

24Omuhasi oyo yaanguyaho mani niyeeta emoosi enginu yi yali niyaliinda bulai. 
Yabukulaho obusye naabukaanda mani naabubbamo emigaati ekitaali 
emibbaahe. 

25Yabileetera Saulo neende abahalaabani bae, mani nibalya. Basiingira mani 
nibawaao esiro syeene esyo. 

1 Samueli 29 

Abafilisiti bebwaaba Daudi 

1Abafilisiti babuusira alala amaye kaabwe koosi mu Afeki, nae Abaisiraeli 
boombaha ekaambi yaabwe hu sulo yomu Hooho lya Yesireeli. 

2Abatuki b'Abafilisiti bataanu bahuumba nibabitaao mu mikaanda ky'abasaacha 
emia-emia neende elifu-elifu. Daudi neende abasaacha ba yali nabo bosi 
bahuumbira enyuma alala neende Omutuki Akiisi. 

3Abeemeresi b'Abafilisiti bababona mani baabateeba bati, “Abaibburania bano 
bali ohuhola siina ano?” Akiisi yakobola mu bahulira abo ati, “Wuno niye Daudi, 
omuhalaabani wa Saulo omutuki wa Yisiraeli. Abeere naange bulaanu ohumala 
embaka ndeeyi hooho. Sibulao esibi syoosi si mubweeneho daawe, ohutula hu 
ludaalo lu yeechera yi ndi.” 

4Nae abeemeresi b'amaye k'Abafilisiti nibanyoolerera Akiisi muno, 
nibamuboolera bati, “Lagira omusaacha wuno akoboleyo mu siko 
siwamuberesa. Otamufukiirira yaachia naafwe mu biita daawe; olwohuba 
anyala ohutwekaluuhanira nihuli ohulwaana. Naluundi omusaacha wuno anyala 
ohukwa alala neende omwaami wae yeeta ab'amaye beefwe? 

5Wuno haba siniye Daudi, oyo yi bahasi beembaanga nibahina nibaboola bati, 
‘Saulo yeetere elifu, nae Daudi yeetere emitwaalo.’ ” 

6Akiisi yalaanga Daudi mani naamuboolera ati, “Ese ndeechuba neende Nasaae 
mulamu wa Yisiraeli endi ewe obeere omutiiririrwa muno yi ndi; mani ese 
mbeere sangaalire muno ohubona endi ochia naange hulwaane mu biita bino. 
Sisiiri ohuhubonaho esibi syoosi daawe, ohutulira elalira hu ludaalo lu weechera 
yi ndi. Nae abatuki baandi haba sibahudaha daawe. 

7Bulaanu kobolayo engo wao mu muleembe, mani otaholaho esiindu syoosi 
esinyala syaabanyoolesa daawe.” 

8Daudi yakobolamo ati, “Holere esibi, ewe omuhuluundu? Nikali oli ohuboola 
oti, otambonaho esibi syoosi ohutula hu ludaalo lu ndachaakiraho 
ohuhuhalaabaniraanga, siina syeene esiingayira ohuchia naawe, ndaalwaania 
abasuku bao, ewe omwaami waange haandi omutuki waange?” 

9Akiisi yakobola mu Daudi ati, “Manyire koti lu oli omulai yi ndi, oli omuwulisi 
koti malaika wa Nasaae. Nae abatuki baandi bala baboolere bati haba s'ohoyera 
ohuchia naafwe mu biita daawe. 

10Mani sakira, muchuli echuli, ewe Daudi neende abahalaabani b'omwaami wao, 
ba weecha nabo, muchia ohusimuha echuli, mani muweeo bwaangu muno 
obwiire nibutaahya.” 

11Ao mani Daudi neende abasaacha ba yali nabo nibasimuha echuli, nibawuuna 
ohukobolayo mu syaalo sy'Abafilisiti. Mano Abafilisiti nibachia Yesireeli. 

1 Samueli 30 

Ebiita hu Abamaleki 

1Endaalo chibiri nichabitao, Daudi neende abasaacha bae mani niboola Sikilaagi. 
Abamaleki bali nibayaayire esituundu sy'emwaalo wa Buyudaaya haandi 
nibaseetere Sikilaagi. Bali nibasaambire esiko esyo nisiwereere aasi 

2haandi nibawaambire abahasi boosi, neende buli muundu walimo. Nae haba 
sibeetaho omuundu yeesi daawe, nae bawaamba sa mani nibawaao. 

3Daudi neende abasaacha ba yali nabo niboola, banyoola esiko esyo 
nisisaambirwe nisiwereere aasi, neende abahasi baabwe, abaana baabwe 
basyaani, neende abaana baabwe bahaana, nibawaambirwe nibayirirwe. 

4Daudi neende abasaacha ba yali nabo batuunduha ohulira amasika, mani 
nibahaya ohuwuleera ohwoola lu baweeramo elalira amaani k'ohulira. 

5Abahasi ba Daudi boombi, Ahinoamu neende Abbigaili, bosi bali nibayirirwe. 

6Engisa nyiingi muno yadiira Daudi, olwohuba abasaacha bae boosi bali 
nibanyoleere muno olwohuyirwa hw'abaana baabwe. Mani abaandu boosi 
nibadaha ohumuhuya amakina. Nae Omwaami Nasaae wae naamugumya 
omwooyo. 

7Daudi yaboolera Abbiataari omulaamisi, omwaana wa Ahimeleki ati, “Ndeetere 
ano ‘efodi.’ ” Mani Abbiataari naaleeta efodi eyiri Daudi. 

8Daudi yateeba Omwaami ati, “Noonde hu banyaka abo kose? Mani ndabadiire 
kose?” Omwaami yamukobolamo ati, “Ewe baloondeho; ochia ohubadiira 
haandi owabine abawaambe abo.” 

9Mani Daudi alala neende abasaacha bae emia chisaasaba (600) 
nibabaloondaho, niboola hu haalo Bbesoori, abaandi hu abo nibadoong'a 
abweene ao. 

10Daudi mani niyemeedayo neende abasaacha emia chine (400); abaandi bala 
abasaacha emia chibiri (200) bali nibajoong'ere nibatahanyala ohwaambuha 
ahaalo aho, mani nibadoong'a enyuma. 

11Abasaacha bali neende Daudi banyoola Omumisiri muraaga naang'alaalaanga 
mani nibamuleeta eyiri Daudi. Bamuberesa ebyohulya mani naalya haandi 
nibamuberesa amaachi naang'wa. 

12Haandi bamuberesa enduli chooma, neende ebyaaku bibiri eby'emisabbiibbu. 
Niyamala ohulya, amaani kamukobolamo; olwohuba yali n'ataliireho esiindu 
syoosi, kata ohung'waaho esiindu syoosi ohumala endaalo chidatu. 

13Daudi yamuteeba ati, “Omwaami wao niye naanu, haandi otula yeena 
bweene?” Yakobolamo ati, “Ese ndi Omumisiri, omuwaambe wa Omumaleki. 
Omwaami waange yaandeha ano endaalo chidatu chibitireo olwohuba ese ndali 
omulwaae. 

14Hwali nihunyakire esituundu sy'Abakereti esiri emwaalo wa Buyudaaya, 
neende mu situundu sy'enono ya Kalebbu, haandi nihusaambire esiko sya 
Sikilaagi.” 

15Daudi yamuteeba ati, “Onyala waanjira eyiri abanyaka abo?” Nae yakobolamo 
ati, “Wechube eyiri Nasaae oti haba soochia hunjiita oba wambwaayo eyiri 
omwaami waange, ao mani njia ohuhuyira hwoose eyiri abanyaka abo.” 

16Mani naayira Daudi eyiri abanyaka abo. Niyamwoosayo, mani nibanyoola 
abanyaka nibasalaniire buli abuundu, nibali ohulya, ohung'wa, haandi 
nibasangaalire muno, olwohuba bali nibanyakire mu syaalo sy'Abafilisiti 
neende mu Buyudaaya ebiindu biingi muno. 

17Mu mabwiibwi hu ludaalo luloondaho, Daudi yabaseeta mani n'abalwaania 
ohwoola engoloobe. Mani abulao omuundu kata mulala owawonao, ohutusaho 
abaraaga emia chine (400), abali nibali hu ngamia abeeruha bawaao. 

18Daudi yaabina buli muundu neende buli siindu bi Abamaleki bali nibanyakire, 
omwo nimwo omwaali abahasi bae boombi. 

19Sibulao esiindu syaabwe syoosi esyakotaho daawe. Daudi yakobosa abasyaani 
neende abahaana b'abasaacha ba yali nabo boosi, haandi neende ebyanyakwa 
byoosi bi Abamaleki bali nibayirire. 

20Daudi haandi yaabina ebyaayo byoosi neende eng'oombe choosi. Abasaacha 
bae niboobba ebyaayo ebyo nibabimiisemo, nabo nibaloondaho nibaboola bati: 
“Bino byoosi bya Daudi.” 

21Daudi mani naakobolayo eyiri abasaacha emia chibiri (200) abali 
nibajoong'ere muno nibatanyala ohuchia nae mani nibadoong'a hu haalo ha 
Bbesoori. Batulayo mani nibeecha ohubukaanana neende Daudi neende 
abasaacha bali nae. Daudi niyoola yi bali yabaheesa bulai niyeehoya. 

22Nae abasaacha baandi abeemani haandi abataali neende obuhoonyi abali 
nibachiire neende Daudi baboola bati, “Abo bahayire ohuchia naafwe, mani haba 
sihuchia hubakabaho ebiindu bi huyaayire bino daawe. Banyala babukula 
abahasi baabwe alala neende abaana baabwe boong'ene mani beweerao.” 

23Nae Daudi yakobolamo ati, “Basyaange, haba simunyala ohuhola esiindu 
sifwaana sityo neende ebiindu bi Omwaami atubereese! Niye otuliindire bulai, 
mani yakera hwayiingira abanyaka abo. 

24Abulao omuundu yeesi onyala ohufukiirisania neende bi muboola daawe! 
Abaandu bahoyere ohukabana ebyaakanilira: oyo owadoong'a enyuma 
n'aliindire eby'ohwehoonyera, yesi achia ohunyoola omukabo kwaakana 
neende oyo owachia mu biita.” 

25Ohutula hu ludaalo olwo, Daudi yalihola elako, mani li loondwaanga mu 
Yisiraeli ohwoola buti. 

26Mani Daudi niyakobola Sikilaagi, yayirira abeecha bae, abeemirisi ba 
Buyudaaya esituundu sy'ebipeeye, n'aboola ati, “Sino nisyo esirabo si 
mbabereese hu biindu bi hwapeeya ohutula hu basuku b'Omwaami.” 

27Yasitumira abaandu ba Bbeteli, neende aba Rama mu situundu sy'emwaalo 
sya Buyudaaya, neende abaandu bomu biko bya Yatiiri, 

28Aroeri, Sifimooti, Esitemoa, 

29neende Rakali; neende ab'enono ya Yerahimeeli, neende eyiri Abakeeni, 

30haandi neende eyiri abaandu bomu biko bya Horima, Bborasaani, Ataaki, 

31neende Hebburoni. Yasiyiraanga abuundu woosi yi Daudi neende abasaacha 
bae bali nibakeendera-keenderaanga. 

1 Samueli 31 

Ohufwa hwa Saulo neende abaana bae basyaani 
(1 Biha 10:1-12) 

1Abafilisiti mani nibalwaania Abaisiraeli hu Sigulu Gilibboa. Abaisiraeli baangi 
beeterwa hu Sigulu Gilibboa, nae abadoong'ereo nibeeyiruhira, omwo nimwo 
omwali Omutuki Saulo neende abaana bae. 

2Nae Abafilisiti babaloondaho babadiira, mani nibeeta abaana basyaani ba Saulo 
badatu, Yonatani, Abbinadabbu, neende Malikisua. 

3Ohulwaana hwali ohw'amaani muno ohwebodoohania Saulo, mani omusuku 
naamulasa obusaale mani naanyayaaliha bubi muno. 

4Saulo naaboolera omuraaga yali naakiingire ebilwaaniso byae ati, “Sobolayo 
olugaanga lwao wuunjite, Abafilisiti bakafiiri bano bahaye ohwiicha mani 
baanjita.” Nae omuraaga oyo naatya muno ohusihola. Mani Saulo n'abukula 
olugaanga lwae lweene mani naalwetuungaho omweene. 

5Omuraaga oyo niyabona ati, Saulo afwiire, yesi yetuunga hu lugaanga lwae 
lweene mani naafwiira alala neende Saulo. 

6Mani eyo niyo engeri yi Saulo, abaana bae badatu, neende omuraaga oyo 
bafwiiramo; mani abasaacha ba Saulo boosi nibafwiira hu ludaalo lweene olwo. 

7Abaisiraeli abali engereha w'Ehooho lya Yesireeli haandi ebukwe w'Omwaalo 
kwa Yorodaani nibawulira bati eye ly'Abaisiraeli lyali niliruuhe haandi bati, 
Saulo neende abaana bae basyaani boosi beeterwe, bosi baleha ebiko byaabwe 
mani nibeeyiruhira. Abafilisiti mani nibeecha nibabimenyamo. 

8Nae nibwahya, ebiita nibiweere, Abafilisiti bachia ohunyaka emilaambo, mani 
nibakaana emilaambo kya Saulo alala neende eky'abaana bae badatu 
nikyelambaalire hu Sigulu Gilibboa. 

9Saulo bamutemaho omutwe, haandi nibamutusaho ebilwaaniso byae. Mani 
nibatuma bawamwaanda nibabikiingire babite mu syaalo sy'Abafilisiti syoosi, 
ohuyira emboosi ndai eyiri ebiloongaloongwe byaabwe neende eyiri abaandu. 

10Ebilwaaniso bya Saulo babita mu nyuumba ya nasaae muhasi Asitarooti, mani 
nibaaniha omulaambo kwae hu sida sy'esiko sya Bbetisani. 

11Abaandu ba Yabbesi abali mu Gileadi nibawulira esiindu si Abafilisiti bahola 
Saulo, 

12mani abasaacha bahiramo esinani nibatulayo nibahuumba esiro syoosi, 
nibachia mu Bbetisani. Baanula omulaambo kwa Saulo neende eky'abaana bae 
abasyaani ohutula hu sida, mani nibakileeta Yabbesi, nibakisaambira eyo. 

13Mani nibabukula amakuumba kaabwe nibakasiiha Yabbesi, aasi w'omusaala 
kw'oryaang'i mu siko omwo, haandi nibasiiba enjala ohumala endaalo chitaanu-
na-chibiri choong'ene. 

2 Samueli 

2 Samueli 1 

Daudi amanya ohufwa hwa Saulo 

1Luunyuma lw'ohufwa hwa Saulo, Daudi yakobola ohutula mu huyiingira hwae 
Abamaleki, mani yaaba mu Sikilaagi endaalo chibiri enaamba. 

2Oludaalo lwaloondaho, omusyaani omuraaga yoola ebweene eyo naatula mu 
kaambi ya Saulo. Ohweekesa esibeera si yali naali nasyo, yali n'amalire 
ohwetaandulaho engubo chae choosi, haandi niyeebahire eloba hu mutwe kwae. 
Yasuda eyiri Daudi yaaguunama aasi ohwoola hu buloba ohumwiisamo oluyaali. 

3Daudi yamuteeba ati, “Ewe otula yeena bweene?” Nae yamukobolamo ati, “Ese 
ndeeyibire ohutula mu kaambi y'Abaisiraeli.” 

4Daudi yamuboolera ati, “Ewe mboolereho esikwiireo.” Nae yamukobolamo ati, 
“Eye lyeefwe liichire lyeeruha nilitula mu biita, mani abasaacha beefwe abaangi 
muno beeterwa elalira. Mani Saulo neende Yonatani omwaana wae bosi 
beeterwe.” 

5Daudi haandi yaamuteeba ati, “Ewe omanyire otye oti Saulo neende Yonatani 
boombi bafwiire?” 

6 Nae yamukobolamo ati, “Ese mbeere ni ndi hu Sigulu sya Gilibboa, mani 
ndaanyala ohubona Saulo niyeenamiriire hu fumo lyae, endi haandi ebigaari 
by'efaraasi alala neende ebilwaaniso biindi eby'omusuku byali 
nibimwiikalirisaanie, haandi nibimusudireho aambi. 

7Mani yeechere yakaluuhana yaambona, mani yanaanga. Ese mukoboolemo 
endi ‘Eee, omuhuluundu!’ 

8Yandeebere ati niise naanu, mani ese ndaamuboolera endi ese ndi Omumaleeki. 

9Mani haandi yeechere yamboola ati, ‘Ewe yicha ano mani wuunjite! Ese 
nyaaliihe muno, mani ndi aambi ohufwa.’ 

10Mani ese nyemereo ndaachia yi ali ndaamala ndamwiita, olwohuba mbere 
nimanyiiremo sa endi abeere ow'ohufwa koti luyahakwiire sa aasi ati. Mani ese 
njichire ndaanyala ohubukula ekofia y'obutuki, ndaifwaalula hu mutwe kwae, 
haandi neende emigasa kyoohumuhono, mani mbano nibyo bindeetere yooli 
omuhuluundu.” 

11Daudi yesi yetaandulaho engubo chae naali nesibeera, haandi abasaacha bae 
boosi baahola batyo. 

12Bachuunirwa mani baalira muno, haandi basiiba ohwoola engoloobe hulwa 
Saulo neende Yonatani, haandi neende hulwa Yisiraeli yoosi, abaandu 
b'Omwaami, olwohuba abaangi muno abali nibeeteerwe mu biita. 

13Daudi yateeba omusyaani muyere oyo owali namuleteere amakeni ako ati, 
“Ewe naawe oli owa yeena bweene?” Nae yakobolamo ati, “Ese ndi Omumaleeki, 
nae ndamenya mu syaalo wao muno.” 

14Daudi haandi yaamuteeba ati, “Nae syahaba sitye mbwe ewe onyalire 
ohwenyiira mani weeta omutuki mudoole w'Omwaami?” 

15Mani Daudi yalaanga mulala hu basaacha bae yaboola ati, “Ewe mwiite!” Mani 
omusaacha oyo yaatema Omumaleeki oyo yaamunyaala muno, 

16haandi Daudi yaboolera Omumaleeki oyo ati, “Ewe mweene niiwe oweleteere 
sino ohuhwoolaho. Omweene weheengeere omusaango niweeyamire oti niiwe 
owiitire oyo yi Omwaami yadoola ohuba omutuki.” 

Daudi alira Saulo neende Yonatani 

17Daudi yeembera Saulo neende Yonatani olweembo lw'ohulira, 

18mani yalagira ati lweekeswe abaandu ba Yuda boosi. (Syandiikwa Mu sitabo 

sya Yasari.) 

19“Hu bigulu bya Yisiraeli, nihwo hu beemirisi beefwe bafwiriire! Abalwaani 
beefwe bahiramo obululu bakwiire! 

20Otasituumbuliraho mu Gaati daawe oba hu makira ka Asikelooni. 
Otasaangasaho abahasi Bafilisiti. Otakeraho abahaana b'abakafiiri basaangaala. 

21“Efula yoosi oba kata sa olume lwoong'ene luhoya lwaahaya ohutoonyaho hu 
ngulu cha Gilibboa; emikuunda kyahwo kyoosi kihoya kyaamenya nikyahaya 
ohumeramo esiindu syoosi! Olwohuba engabo ch'abalulu chaanjalaale 
eby'esoni; engabo ya Saulo, yahaywa ohuubbwa neende amafuta 
yaamesamesana daawe. 

22Oluyiingo lwa Yonatani olwali olwiiti, olugaanga lwa Saulo olwali nambula-
sisa, nilukwisaanga aasi abahunuufu, nilwiita abasuku. 

23“Saulo neende Yonatani, abali abekoombesa haandi abakoosi; abali alala mu 
bulamu, haandi baaba alala mu hufwa; abali abaangu ohuhiraho eeswi, haandi 
ab'amaani ohuhiraho edalang'i. 

24“Eng'we abahasi ba Yisiraeli, lire Saulo! Yabafwalaanga engubo 
ch'amang'eniesi ka papo haandi yaabafwalaanga emigasa ky'esaabbu. 

25“Abalwaani balulu bamalire ohukwa aasi, beteerwe mu biita. Yonatani 
alambaalire omulaambo mu bigulu. 

26“Hudiiriire esibeera, ewe Yonatani mwaanaama; nga wali omukoosi waange! 
Obuheeri bwao yi ndi nga bwali obuwukisa, ohuhirira eyale muno obuheeri 
bw'abahasi. 

27“Abalwaani balulu bakwiire aasi, ebilwaaniso byaabwe byaalehwa mani 
byaaba ebibula obuhoonyi daawe.” 

2 Samueli 2 

Daudi yeehaswa ohuba omutuki wa Yuda 

1Luunyuma lwa bino, Daudi yateeba Omwaami ati, “Mani ndahabukula obunyala 
bw'ohutuka esiko kata silala siti esya Yuda?” Omwaami yamukobolamo ati, 
“Eee.” Haandi Daudi yateeba ati, “Siko siina syeene mani?” Omwaami nae 
yaboola ati, “Ngaandi Hebburoni.” 

2Mani Daudi yachia mu Hebburoni, alala neende abahasi bae boombi: 
Ahinoamu, owali naatula mu Yesireeli, neende Abbigaili, omukerama ohutula hu 
Nabbali, owali naatula mu Karimeeli. 

3Haandi yachia neende abasaacha bae alala neende amadaala kaabwe koosi, 
mani baachia baamenya mu biko byali nibyebodoohaania Hebburoni. 

4Mani abasaacha b'e Yuda bachia mu Hebburoni baachuha amafuta hu Daudi 
nibamwiihasa ohuba omutuki wa Yuda. Mani Daudi niyawulira ati, hane 
abaandu ba Yabbesi mu Gileadi bamalire ohusiiha Saulo, 

5yatumayo abasaacha baandi neende ehuwa lino liti: “Omwaami ahoya 
yaababeresa ehabi olwohuba mwekeese obutiiririrwa bweeng'we eyiri omutuki 
weeng'we oyo neende ohunyala ohumusiiha. 

6Mani bulaanu, Omwaami ahoya yabakwiira esisa, haandi yababeera 
omweesikwa yi muli. Ese syesi njia ohubaira bulai bweene, hulw'esiholwa esyo 
simuholere. 

7Mwomiire haandi mube abalulu! Saulo omutuki weeng'we nguyo amalire 
ohufwa, nae abaandu ba Yuda mbao bosi bamalire ohwiihasa omutuki waabwe 
nibamuchuhaho amafuta.” 

Yisibboseti yeehaswa ohuba omutuki wa Yisiraeli 

8Omuhoongo w'amaye ka Saulo, Abbuneeri omwaana wa Neeri, yali n'amalire 
ohuwiiruha niyeewonia alala neende Yisibboseti, omwaana wa Saulo, 
nibamalire ohwaambuha Yorodaani niboolere mu Mahanaimu. 

9Ebweene eyo niyo yi Abbuneeri yeehasira Yisibboseti ohuba omutuki 
w'esituundu sy'esyaalo silaangwa mbwe Gileadi, Aseri, Yesireeli, Efuraimu, 
neende Bbenjamini, mani mubwadyeeri bweene, yatuka Yisiraeli yoosi. 

10Omwaana oyo yali naali emyaaka amahumi kane ak'obuhuluundu, esiha 
sibamwiihasiramo ohuba omutuki wa Yisiraeli, yatuka hulw'embaka y'emyaaka 
kibiri kyoong'ene. Nae enono ya Yuda yosi yafukiirira ohutukwa neende Daudi, 

11haandi yatukira Yuda mu Hebburoni ohumala embaka y'emyaaka kitaanu-na-
kibiri neende esituundu. 

Ebiita akatikaati wa Yisiraeli neende Yuda 

12Abbuneeri neende abahoongo ba Yisibboseti bachia baatula mu Mahanaimu 
baachia mu siko sya Gibbeoni. 

13Yoabbu, yi ng'ina yali Seruya, neende abahoongo ba Daudi baandi bachia 
baabukaananira hu diba, yi boosi bachia mani beehala aasi, omukaanda mulala 
hu lwaande lulala lw'ediba, haandi omukaanda kuundi hu lwaande luundi 
olw'ediba elyo. 

14Abbuneeri yaboolera Yoabbu ati, “Leha efwe hubeeho neende abaana bayere 
baandi, ohutula hu buli mukaanda, beeche batubaire hooho omubayo 
kw'ohulwaana ebiita.” Yoabbu yesi yamukobolamo ati, “Sihoyera muno.” 

15Mani abasyaani ehumi neende babiri, abeemerera Yisibboseti alala neende 
enono ya Bbenjamini, nibo abalwaania abasyaani ehumi neende babiri ba Daudi. 

16Buli musaacha yadiraanga owaasye omutwe, mani atema owaasye oyo 
olugaanga muumbafu, mani boosi abasaacha amahumi kabiri neende bane 
bakwa nibafuumamaneho baafwa. Sakira, abuundu ao ali mu Gibbeoni 
yakulihwa mbwe “Esipaapi sy'Embaanga.” 

17Bulaanu ebiita byaalaba byatulirao, mani Abbuneeri alala neende Abaisiraeli 
bayiingirwa neende abasaacha ba Daudi. 

18Abaana ba Seruya badatu bosi bali nibali ebweene eyo: Yoabbu, Abbisai, 
neende Asaheeli. Asaheeli, owali naanyala ohwiiruha koti emboongo 
y'omusiino, 

19yachaaka ohwiiruhania Abbuneeri, niyeeruha naamuchoomere tiiri. 

20Abbuneeri yoobba amahemo yaboola ati, “Oyo niye ewe Asaheeli sa?” Nae 
yamukobolamo ati, “Eee.” 

21Abbuneeri yaboola ati, “Lehera ao ohuunjiruhania! Yiruhania sa omulwaani 
mulala, omale omunyuule syaaba naali nasyo.” Nae Asaheeli yemeeda sa 
ohumwoongaho. 

22Haandi ehabi lya habiri, Abbuneeri yaboola ati, “Ewe, lehera ao ohunjiruhania! 
Lwasiina oli ohuunjika oti hwiite? Mba njia ohweema mu moni wa Yoabbu 
mwaanamaao endye?” 

23Nae Asaheeli siyanyala ohulehera ao; mani Abbuneeri, niyehoonyera efumo 
ohumwiita makobosa enyuma, mani n'amwoosula enda, efumo lyaatulira 
emukoongo. Asaheeli yeehubba aasi mafumaame mani yaafwa, mani buli 

muundu owali niyeechere ao, yi yali n'alambaalire, yemaanga sa mani adoong'a 
abweene ao. 

24Nae Yoabbu neende Abbisai bachaaka ohukoonya Abbuneeri, mani elyuuba 
nilyali niliri ohukwa, boola hu sigulu sy'Ayama, esiri ebukwe wa Giya hu ngira 
yichiira ena sichiimi sya Gibbeoni. 

25Abasaacha ohutula mu nono ya Bbenjamini, bebuusa mani bebodoohania 
Abbuneeri haandi beehola omukaanda mulala mani beema aakulu w'esigulu 
esyo. 

26Abbuneeri yalaanga Yoabbu atuleyo ati, “Efwe huhoyere sa ohulwaakanaanga 
huti endaalo choosi? Ewe haba soonyala ohubonaho oti, muhumaliiriha siyicha 
ohubaao esiindu syoosi sihunanyoole ohutusaho ehiinda endulu yoong'ene? 
Efwe huli abeeho beeng'we. Wahalagire liina abaandu bao ohuleherao 
ohutwoongaangaho batyo?” 

27Yoabbu nae yamukobolamo sa ati, “Ese ndeechubira Nasaae mulamu, endi 
tabula ewe waalomaloma otyo, abaandu baange baba nibemeedere sa 
ohuboongaangaho ohwoola muchuli echuli.” 

28Mani Yoabbu yoobba eturumbete koti ahalolero eyiri abasaacha bae 
ohulehera ao ohwiiruhania Abaisiraeli; mani ohulwaana nihwaakamira ao. 

29Abbuneeri neende abasaacha bae bahuumba nibaambuha Ehooho lya 
Yorodaani, esiro syeene esyo; baambuha Omwaalo Yorodaani, mani nibamala 
ohuhuumbaanga ohwoola echuli yaloondaho, boola engo mu Mahanaimu. 

30Mani Yoabbu niyalehana neende ohwoonganaho ohwo, yabuusa alala 
abasaacha bae, yaabona ati ehumi neende bataanu-na-bane bali nibabulaho, 
n'omeeda hu Asaheeli. 

31Abasaacha ba Daudi hane bali nibamalire ohwiitaho abasaacha b'Abbuneeri 
emia chidatu neende amahumi kasaasaba (360), ohutula mu nono ya 
Bbenjamini. 

32Yoabbu neende abasaacha bae, babukula omubiri kw'Asaheeli, mani baachia 
baakusiiha mu ng'ani yaabwe y'edaala mu Bbetilehemu. Bachaaka ohuhuumba 
esiro syoosi, nibwali hu buhya, boola engo mu Hebburoni. 

2 Samueli 3 

1Ohulwaanakana akatikaati w'amaye kali nikakwiira edaala lya Saulo neende 
ako akali nikakwiira Daudi, hwahiindao muno. Kata katyo, esiha syeene esyo, 
Daudi yali niyemedaanga ohunyoola amaani, nae abali nibamuyiingania nabo 
nibemeedaanga ohukatayala. 

Abaana basyaani ba Daudi 



667 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

2Mani abaana basyaani ba Daudi basaasaba bano, nibaloondehana ohweema hu 
hwiibulwa hwaabwe, beebulwa Daudi naali mu Hebburoni. Nibo bano mbwe: 
Amunooni, yi ng'ina yali Ahinoamu, ohutula mu Yesireeli; 

3Kileabbu, yi ng'ina yali Abbigaili, owali omuhasi mufwiirwe wa Nabbali, 
ohutula mu Karimeeli; Abbusalomu, yi ng'ina yali Maaka, owali omuhaana 
w'Omutuki Talimai wa Gesuri; 

4Adonija, yi ng'ina yali Hagiti; Sefatia, yi ng'ina yali Abbitaali; 

5Yitireamu, yi ng'ina yali Egila. Abaana bano boosi beebulirwa mu Hebburoni. 

Abbuneeri yeecha alala neende Daudi 

6Mani koti lu biita byali nibichiiririra akatikaati w'amaye ka Daudi neende ako 
akali nikeesa oluyaali mu daala lya Saulo, Abbuneeri yesi yemeeda ohunyola 
obuhunuufu mu baandu bali nibakwiira Saulo. 

7Mani ludaalo luundi, Yisibboseti, omwaana wa Saulo, yali neende omuhasi 
w'erwaanyi, yasitaaka Abbuneeri hulw'ohuyiranaanga neende Risipa, omuhasi 
w'erwaanyi wa Saulo, haandi owali omuhaana wa Aya. 

8Sino syanyoolesa Abbuneeri muno. Mani yaateeba ati, “Ewe obaasa oti ese 
nyala ndaahoba Saulo? Ewe mubwadyeeri bweene obaasa oti ese ndi 
ohuhalaabaniraanga Yuda?” Haandi yaboola ati, “Ohutulira elalira mu njaako, 
ese mbeechaanga sa ni ndi aasi wa buli sichiiririrwa sya Saulo laatao, 
bamwaanang'ina, haandi neende abeecha bae, mani mbonaanga sa endi ewe 
haba siwoola wayiingirwa neende Daudi; nae ohwoola enyaanga yino ochaakire 
ohuumbonera obubi hulw'omuhasi wuno sa! 

9Mani Nasaae ahoya yaahola atyo Abbuneeri, haandi ohuhiraho ao, yaaholaho 
obubi nitanyala ohwoseresera Daudi esyo si Omwaami mweene yamwechubira 
ohumuholera, 

10ohukaluuhania obwaami ohubutusa hu nyuumba ya Saulo, mani naamala 
naata esisaala sy'obutuki sya Daudi mu Yisiraeli, haandi neende mu Yuda, 
ohutulira elalira hu Daani ohwoola hu Bbeerisebba.” 

11Yisibboseti yatya muno Abbuneeri byoola ohumuhaya kata ohutumbulaho 
emboosi yoosi daawe. 

12Abbuneeri yeemao yaatuma bawamwaanda eyiri Daudi, owali esiha syeene 
esyo naali mu Hebburoni, ohuboola bati, “Mbwe naanu mweene ochia ohutuka 
esyaalo sino? Mani hola endagaano naange, mani mba njicha ohuhuhoonya 
oyiingire Yisiraeli yoosi yikwe mu mahono kao.” 

13Daudi yakobolamo ati, “Eee, esyo silai muno! Njia ohuhola endagaano naawe, 
hu mboosi ndala yiti yoong'ene: ohoyere ohuchia mani weecha neende Mikaali 
omuhaana wa Saulo oyo yiindi, nooba n'ochia ohwiicha haandi wuumboneho.” 

14Haandi Daudi yesi yatuma bawamwaanda baandi eyiri Yisibboseti ohuchia 
baboole bati, “Mani ewe wesi ngobosere Mikaali omuhasi waange oyo. Ese ndali 
nindamutuungiraho ebihoba bihebwa eby'Abafilisiti emia ndala, hu nyemeo 
nyale ohumudeehya.” 

15Yisibboseti yakera omuhasi oyo yaang'uulwa hu Palitieli omwaana wa Laisi 
owali naali wamwe. 

16Palitieli yesi yamuloondaho ohwoola hu siko sya Bbahuriimu, n'alira 
n'akeenda. Nae kata katyo, Abbuneeri niyamuboolera ati, “Ewe kobola sa engo 
wao,” yesi yawulira mani yaahola sa atyo. 

17Abbuneeri yachia eyiri abahuluundu ba Yisiraeli yaababoolera ati, “Eng'we, 
hulw'embaka endeeyi muno, mwekoomba muno Daudi ohuba omutuki 
weeng'we. 

18Bulaanu mbano yino niyo ehabi yeeng'we. Yichulise muti Omwaami yaboola 
ati, ‘Ese njia ohwehoonyera Daudi omuhalaabani waange ohununula Yisiraeli 
abaandu baange ohutula hu Abafilisiti, haandi neende ohutula hu basuku 
baabwe boosi.’ ” 

19Abbuneeri haandi yaboolera abaandu b'enono ya Bbenjamini, mani yaamala 
atyo yawaao yaachia mu Hebburoni ohuboolera Daudi ebiindu bi baandu ba 
Bbenjamini neende aba Yisiraeli bali nibafukiriire ohuhola. 

20Abbuneeri niyoola eyiri Daudi, mu Hebburoni naali neende abasaacha 
amahumi kabiri amalaamba, Daudi yabaholera esidyaalo. 

21Abbuneeri yaboolera Daudi ati, “Ese bulaanu njia ohuchia mani hole Yisiraeli 
yoosi yifukiirire ohuba mu bunyala bwao. Bachia ohuhufukiirira ewe ohuba 
omutuki waabwe, mani onyoole buli siindu syooba noodaha, haandi onyale 
ohutuka esyaalo syoosi ohuyirira alala.” Daudi yesi yaberesa Abbuneeri 
obwomiifu bw'ohumuliinda neende omuleembe, mani naamala naamuta hu 
ngira ohukobola ewae. 

Abbuneeri yeetwa 

22Luunyuma lweene, Yoabbu alala neende abahoongo ba Daudi baandi, 
bakobola nibatula ohuseeta, nibakiingire ebiindu bipeeye biingi muno. 
Abbuneeri nae, yali n'amalire ohutula mu Hebburoni alala neende Daudi, 
olwohuba Daudi yali n'amalire ohumuseebula namwomisiire ohuliindwa bulai. 

23Nae Yoabbu alala neende abasaacha bae niboola ango, yaboolerwa mbwe 
Abbuneeri yali n'amalire ohwiicha eyiri Omutuki Daudi, haandi n'amalire hale 
ohuseebulwa naweereo neende obwomiifu bw'ohumuliinda endaalo choosi. 

24Yoabbu yachia eyiri omutuki mani yaamuboolera ati, “Ewe siina syeene sino 
sy'oholere? Mbwe Abbuneeri yeechere yooli; nae lwasiina olehere yawaao sa 
atyo? 

25Oyo yeechere sa ano ohuhubachirisa, haandi ohubona buli siindu syoholaanga, 
haandi neende eyo yoosi yochiraanga. Mubwadyeeri bweene ngaandi wesi 
omanyire sa otyo!” 

26Luunyuma lwae ohutula eyiri Daudi, Yoabbu yatuma bawamwaanda baandi 
ohuchia ohudiira Abbuneeri, mani nibachia nibamukobosa enyuma 
nibamutusira hu sulo ya Sira; nae Daudi haba siyali naamanyireho atyo daawe. 

27Abbuneeri haandi niyoola mu Hebburoni, Yoabbu yamubukula yaamuyira 
endulo ena siruwa, koti odaha ohumumoonyeseraho esiindu nibali boong'ene, 
mani nibali niboolere ebweene eyo, yamwoosula amala. Eyo niyo engeri yi 
Abbuneeri yeeterwamo, mbwe hulwohuba yali naali niye oweeta Asaheeli owali 
mwanaang'ina Yoabbu. 

28Daudi niyawuliraho hu makeni kano, yaboola ati, “Omwaami niye omanyire 
ati abaandu baange boosi alala neende ese omweene, hubulaho omusaango 
kwoosi hu hufwa hwa Abbuneeri. 

29Esibonereso sy'ohufwa hwae syoosi, sihoya syaakwa hu Yoabbu alala neende 
abaandu b'edaala lyae boosi! Mu buli luse, yihoya yabeechaangayo omusaacha 
mulala mu daala elyo, olwaala eruumbu oba kata sa esikuhu, oba oyo onyala 
ohuholaanga emirimo ky'esihasi kyoong'ene, oba ochia yeeterwa mu biita, oba 
oyo otanyala ohunyolaanga ebimumala ohulichaanga daawe!” 

30Yoabbu alala neende Abbisai mwanaang'ina, beetuungira hu Abbuneeri 
olwohwiitira Asaheeli omwaana waabwe mu biita mu Gibbeoni. 

Abbuneeri asiihwa 

31Daudi yalagira Yoabbu alala neende abasaacha bae boosi ohutaandulaanga 
engubo chaabwe, mani nibefwalaanga amagunia, haandi nibahola amasika 
k'Abbuneeri. Hu masika bweene ohwo, Omutuki Daudi omweene yagooba 
omulaambo okwo n'akeenda n'aloonda hu sanduuku emukoongo. 

32Abbuneeri yasiihwa mu Hebburoni, mani omutuki yaalira nachereenjesera 
lukali muno hu ng'ani, mani abaandu boosi baahola batyo. 

33Daudi yeembera Abbuneeri olweembo lw'amasika luti: “Abbuneeri akeenda 
atye yaafwa sa koti omuundu musiru? 

34Amahono kae haba sikali nikaboyeerwe daawe, Haandi amakulu kae kosi 
sikali nikaliichirwe daawe; Nae yeetwa sa koti oyo oweetwa neende abatemo!” 
Haandi abaandu batuunduha ohumulira ehabi liindi. 

35Oludaalo lwoosi, abaandu bateemaangaho ohukera Daudi alyeeho hu siindu 
syoosi, nae yechubaanga sa n'asuubisa ati, “Nasaae ahoya yaanjitirao sa, ese 
omweene ninjichuhana ndahoombaho hu syohulya syosi-syoosi, oludaalo luno 
nilutaawa!” 

36Abaandu badiira esiindu sino, mani baasaangaala. Mubwadyeeri bweene, buli 
siindu si mutuki oyo yaholaanga syasangasaanga sa abaandu boosi. 

37Abaandu ba Daudi boosi haandi neende abaandu ba Yisiraeli boosi, bamanya 
bati hane omutuki oyo haba siyaliho neende esiindu si yali naamanyire esidiira 
hu hwiitwa hw'Abbuneeri daawe. 

38Omutuki oyo bulaanu yaboolera abahoongo bae ati, “Eng'we haba simubonaho 
muti, oludaalo luno, omwiimirisi muhunuufu muno mu Yisiraeli niye ofwiire 
daawe? 

39Olwohuba, kata neende ese ni ndi omutuki wadoolwa neende Nasaae, ndi 
ohwewulira koti oli omujoong'u muno enyaanga yino. Obwaalaba bw'abaana ba 
Seruya bano buumbitiriise ese omweene. Mani Omwaami ahoya yaaboneresa 
abeeti bano boosi koti lu beene bahoyera!” 

2 Samueli 4 

Yisibboseti yeetwa 

1Yisibboseti omwaana wa Saulo niyawulira ati hane Abbuneeri yali niyeteerwe 
mu Hebburoni, yatya muno, mani abaandu boosi ba Yisiraeli besiinduha muno. 

2Yisibboseti yali naali neende abahoongo babiri abali nibali abeemirisi 
b'emikaanda mipeeyi, mbwe Bbaana neende Rekabbu, abaana ba Rimoni, 
ohutula Bberooti mu nono ya Bbenjamini. (Bberooti sibalwaanga koti esituundu 
siindi sya Bbenjamini. 

3Abaandu bali nibataangira ohusimenyamo bali nibeeruha nibamala ohuchia 
mu Gitaimu, yi bamenya ohutula hale muno ohwoola bulaanu buti.) 

4 Omwiichuhulu wuundi wa Saulo yali omwaana wa Yonatani olaangwa mbwe 
Mefibboseti, owali naali emyaaka kitaanu Saulo neende Yonatani nibeetwa. 
Amakeni kadiira hu hufwa hwaabwe nikatula mu siko sihuluundu sya Yesireeli, 
omulesi wae yamubukula mani yeeruha nae yaakotakotana; nae kata katyo yali 
n'abbibbiirihana muno yamukwiisa aasi, mani yaalema. 

5Rekabbu neende Bbaana batula ohuchia ohukoonya enyuumba ya Yisibboseti, 
mani bayinyoola aambi esideete ng'alang'ala, omweene naali mu huwuluuha 
hw'akati-kaati w'esideete. 

6Omuhasi wali amwiingira yesi yali nawuluhaanga naali ohuserechaanga 
engaano, yali yesi n'ayiiritaanga, mani Rekabbu neende Bbaana banyala 
ohweeyiba beengira mu nyuumba bweene. 

7Nibali mukati, bachia mu siseenge sya Yisibboseti, yi yali n'afuruuta endoolo, 
mani baamwiita. Bamuheengaho omutwe, mani nibamala nibawaao nakwo, 
mani nibakeenda esiro syoosi ohuhalakania mu hooho Yorodaani. 

8Bayira omutwe okwo eyiri Omutuki Daudi mu Hebburoni mani nibamala 
nibamuboolera bati, “Omutwe kwa Yisibboseti, nguno kuli ano, omwaana wa 
Saulo omusuku wao, owateemaho ohuhwiita. Enyaanga yino yeene, Omwaami 
mbano ahunyaliire, Ow'Obunyala, ohwetuungira hu Saulo alala neende 
abeechuhulu bae.” 

9Nae Daudi yabakobola mu Rekabbu ati, “Ese ndeechubira Omwaami mulamu, 
owaamonia ohutula hu masira koosi akaakiire! 

10Wamwaanda waanjichaho ni ndi mu Sikilaagi mani yamboolera akadiira hu 
hufwa hwa Saulo yali naabaasa ati ali ohundeeteraanga emboosi ndai. Ese 
naange ndamukwaaho, mani ndaabona endi yeesi yeetwa. Okwo nikwo okwali 
omukabo kundamukaba hu lw'amakeni malai kae ako! 

11Mani syahaaka yeena obubi eyiri abasaacha babi bakiire ano bati, abachia 
beeta omuundu otaaliho omusaango kwoosi oli mu ndoolo chae mu nyuumba 
wae bweene! Ese omweene bulaanu njia ohubeetuunga hulw'ohumwiita, haandi 
njia ohubasaangulira elalira ohubatusa hu syaalo huno!” 

12Daudi yatusa omunwa, mani abasaacha balwaani bae nibachia nibeeta 
Rekaabbu alala neende Bbaana, mani nibamala nibabaheengaho amahono 
kaabwe koosi alala neende amakulu kaabwe koosi, mani nibakaaniha aakulu 
aambi neende ediba liri mu Hebburoni. Babukula omutwe kwa Yisibboseti, 
nibamala nibakusiiha muu ng'ani y'Abbuneeri ebweene eyo mu Hebburoni. 

2 Samueli 5 

Daudi yeehaswa ohuba omutuki wa Yisiraeli neende Yuda 
(1 Biha 11:1-9; 14:1-7) 

1Bulaanu enono choosi echa Yisiraeli chachia eyiri Daudi mu Hebburoni, mani 
chaamuboolera chiti, “Efwe huli ab'ohumubiri kwao kweene, haandi 
ab'amabaanga kao keene. 

2Enyuma eyo, kata neende Saulo niyali n'asisiiri omutuki weefwe, ewe mweene 
weemirira abaandu ba Yisiraeli ohuchia ohulwaana ebiita, mani Omwaami 
yahusuubisa ati, ewe paka oliimiriraho abaandu bae, haandi obe omutuki 
waabwe.” 

3Sakira abeemirisi boosi aba Yisiraeli bachia eyiri Omutuki Daudi mu 
Hebburoni. Omweene yesi yahola obulala bwoolerefu nabo, baamuchuhaho 
amafuta, yeehola ohuba omutuki wa Yisiraeli. 

4Daudi wuno yali naali emyaaka amahumi kadatu amalaamba niyeehaswa 
ohuba omutuki, mani yaatuka hulw'embaka yiindi y'emyaaka amahumi kane 
amalaamba. 

5Yatukaanga Yuda naali mu Hebburoni, hulw'embaka y'emyaaka kitaanu-na-
kibiri neende esituundu, haandi huyaachia mu Yerusalemu yi yanyala ohutukira 
Yisiraeli yoosi alala neende Yuda hulw'embaka y'emyaaka amahumi kadatu-na-
kidatu emilaamba. 

6 Bulaanu esiha syoola, si Mutuki Daudi wuno, alala neende abasaacha bae 
batula baachia ohuseeta Yerusalemu. Esiha syeene sino, Abayebbusi nibo 
abaandu bali nibamenya mu bweene omwo, mani nabo babaasa bati Daudi 
wuno haba siyali n'achia ohunyala ohuyiingira esiko sihuluundu sino daawe, 
mani baamuboolera bati, “Ewe haba s'ochia ohwiingiraho muno daawe; ewe 
kata sa abawofu neende abalema boong'ene, banyala ohuhwiirusa kata notoola 
aambi ano.” 

7(Nae kata katyo, Daudi yanyala ohuwaamba olukoba lwaabwe lwa Siyooni, 
mani esiko esyo syaamanyihana koti, “Yerusalemu.”) 

8Hu ludaalo lweene olwo, Daudi yaboolera abasaacha bae abo ati, “Ano aliwo 
hoo yeesi owasyuulaho Abayebbusi koti ese? Ohwoola ohubeeta? Muchie 
muniinire mu lwangaacha lw'amaachi luno museete abasaacha bateenyala 
balema haandi abawofu abo.” (Mani sakira silomwalomwaanga siti, “Abawofu 
neende abalema haba sibanyala ohwiingira mu nyuumba y'Omwaami daawe.)” 

9Mani nibamala ohuwaamba olukoba olwo, Daudi yamenya mu lweene olwo, 
mani yaalukuliha ati, “Yerusalemu.” Yoombahiraho esiko syalwebodoohania, 
ohuchaakira abuundu yali yechuswamo eloba hu lwaande lw'ebukwe w'esigulu 
esyo. 

10Mani yedinya ohuba neende amaani buli siha, olwohuba Omwaami Nasaae 
w'Obunyala yali ali nae. 

11Omutuki Hiramu wa Tiiro yatumayo omukaanda kw'abaandu badaha ohuhola 
obuchurusi neende Daudi; yaamuyaanira ebituundu by'emiseengese, alala 
neende ababaachi b'embaao, haandi neende ababaachi b'amakina ohuchia 
bamwoombahire edooho. 

12Mani katyo, Daudi yafuumbula ati hane Omwaami niye owali namwihaaseo 
ohuba omutuki wa Yisiraeli, haandi ati hane niye owali naahola obwaami bwae 
buno nibwemeeda ohuyiindiyala hulw'abaandu bae. 

13Luunyuma lw'ohutula mu Hebburoni neende ohuchia mu Yerusalemu, Daudi 
yachia yakiinga abahasi b'erwaanyi abahiraho neende abahasi bae beene 
obuungi, mani yeebula abaana basyaani abahiraho abaana bahaana obuungi. 

14Mani abaana baloondaho bano, nibo abeebulirwa mu Yerusalemu: Samua, 
Sobbabbu, Natani, Solomooni, 

15Yibbihaari, Elisua, Nefegi, Yafia, 

16Elisaama, Eliada, neende Elifeleti. 

Ohuyiingira Abafilisiti 
(1 Biha 14:8-17) 

17Bulaanu, Abafilisiti baboolerwa mbwe Daudi yali n'amalire ohwiihaswa ohuba 
omutuki wa Yisiraeli, mani amaye kaabwe keetekeha kaatula ohuchia 
ohumuwaamba. Nae Daudi niyawulira atyo, yasiingira mani yaachia abuundu 
yaliindwa neende olukoba. 

18Abafilisiti bano boola mu Hoondo ya Refaimu mani beehala mu bweene omwo. 

19Daudi nae yachia mani yeteeba hu Omwaami ati, “Mani ese njie seete Abafilisiti 
bano kose? Oba ochia ohunyalira nyiingire kose haba?” “Eee, ewe seeta-
buseeta!” Omwaami yamukobolamo atyo. Haandi yamuboolera ati, “Ese njia 
ohuhunyalira oyiingire!” 

20Mani katyo, Daudi yachia mu Bbaali Perasiimu, ebweene eyo niyo yi 
yayiingirira Abafilisiti abo. Yaboola ati, “Omwaami abitiirisaanie mu basuku 
baange koti amaachi k'ofwomboole.” Sakira abuundu ao alaangwa ati “Bbaali 
Perasiimu.” 

21Mani Abafilisiti abo beeruha baawaao, baeleha enyuma ebiloongaloongwe 
byaabwe, Daudi alala neende abasaacha bae baabikiinga beweerao nabyo. 

22Abafilisiti bano bakobolayo mu Hoondo ya Refaimu, mani beehala mu bweene 
omwo haandi. 

23Haandi ehabi liindi, Daudi yachia yeteebaho hu Omwaami, mani Omwaami oyo 
yaamukobolamo ati, “Ewe otabaseeta nootulira ano bweene daawe, ohutusaho 
chia mani webodoohanie emukoongo eyo mani weetekehe ohuseeta nootulira 
hu lwaande luundi lula, aambi neende omusaala kwa Bbalisaamu. 

24Noochia ohuwulira ekono ly'ohuhuumba niliri aakulu w'emisaala ekyo, ao 
niwo yi muba muchia mwesi ohuseetera, olwohuba ese mweene syesi ndaba 
nihuumbira mu moni weeng'we ohuchia ohuyiingira eye ly'Abafilisiti.” 

25Daudi yahola sa koti lu Omwaami yali naamulagiire, yaanyala ohwiirusa 
Abafilisiti baakobola enyuma nibatula mu Gebba, ohwoola mu Geseri. 

2 Samueli 6 

Esanduuku ly'Endagaano lileetwa mu Yerusalemu 
(1 Biha 13:1-14; 15:25—16:6,43) 

1Haandi ehabi liindi, Daudi yalaanga yabuusa alala abasaacha balwaani 
bahirimo obulai mu Yisiraeli, mani boola obuungi bwa elifu amahumi kadatu 
(30,000), 

2 yabeemirira yabayira mu Bbaala mu Yuda, ohuchia ohukiinga Esanduuku 
ly'Endagaano balituse ebweene eyo, mani balileete, eliriho eliita ly'Omwaami 
w'Obunyala, yi sisaala sy'obutuki syae siri aakulu w'abakerubbi. 

3Bachia baalitusa mu daala lya Abbinadabbu hu sigulu, nibamala nibalita hu 
sigaari sy'efaraasi siyaaha. Wusa neende Ahio, abasyaani b'Abbinadabbu, nibali 
nibo abali ohwiirusaanga esigaari esyo, 

4Ahio naali ohukeenderaanga emberi. 

5Daudi alala neende Abaisiraeli boosi nabo bali nibali ohuhinaanga neende 
ohwembaanga neende amaani kaabwe koosi, nibeesa oluyaali mu Omwaami. 
Bali nibali ohuubbaannga obuhana, amaduungu, eng'oma, manyaanga, alala 
neende nyaangili. 

6Mani nibali mbwe huboola hu lwaanyi lw'ohuhubbakiraangaho lwa Nakoni, 
endaawu cheegumula, mani Wusa yeyeneeresa yadiiraho hu Sanduuku 
ly'Endagaano elyo. 

7Esiha syeene esyo, Omwaami Nasaae yanyoolerera Wusa muno mani 
yamwiitira abweene ao hulw'obutaali obutiiririrwa bwae. Wusa wuno yafwiira 
endulo w'Esanduuku ly'Endagaano elyo, 

8mani sakira abuundu ao yakulihwa mbwe Peresi Wusa ohutula hu ludaalo 
olwo. Daudi yalula muno olwohuba Omwaami yali n'asaandiise Wusa neende 
etima lyae. 

9Nibyoola ao Daudi yatya Omwaami oyo mani yaaboola ati, “Bulaanu, ese nyala 
endye ohuchia neende Esanduuku ly'Endagaano lino?” 

10Mani yaheengao ohuhaya ohuchia nalyo mu Yerusalemu; abuundu ao, 
yakabuha hu ngira, mani n'aliyira mu nyuumba ya Obbedi-Edomu, owali 
omwiibulanwa w'esiko sya Gaati. 

11Lyadoong'a ao ohumala embaka y'emyoosi kidatu emilaamba, mani Omwaami 
yaberesa Obbedi-Edomu ehabi enyiingi muno alala neende edaala lyae lyoosi. 

12Omutuki Daudi yawulira ati ohweema hu Sanduuku ly'Endagaano elyo, 
Omwaami yali naabereese Obbedi-Edomu alala neende edaala lyae lyoosi ehabi, 
alala neende ebiindu biindi byoosi bi yali ali nabyo; mani yaachia yaabukula 
Esanduuku ly'Endagaano elyo, yaalitusa mu nyuumba ya Obbedi oyo ati aliyire 
mu Yerusalemu neende omuholo muhunuufu muno. 

13Nae luunyuma lw'abasaacha bali nibakiingire Esanduuku ly'Endagaano elyo 
ohukeendaho amakulu kasaasaba koong'ene, Daudi yabeemesa mberi mani 
yayaanira Omwaami esiyaanwa esy'eng'oombe surusi, alala neende emoosi 
enginu. 

14Daudi, niyali niyefwaalire engubo y'elaasi yoong'ene ohwebodoohania 
esibuno, yahina neende amaani kae koosi ohuberesa Omwaami oluyaali. 

15Mani katyo, omweene oyo alala neende Abaisiraeli boosi baanyala ohuyira 
Esanduuku ly'Endagaano elyo ohwoola mu Yerusalemu neende engalaakasa 
ch'esaangaalo alala neende ohuubba hw'eturumbete. 

16Esanduuku elyo nilyali huliri ohwiingiswa mu siko, Mikaali, owali omuhaana 
wa Saulo, yalengeesera erwaanyi mu dirisa, yaanyala ohubona Omutuki Daudi 
naali ohuhina naduumakala mu mahina moolerefu, mani yaamusinyihira muno. 

17Kata katyo banyala ohuleeta Esanduuku elyo mani baalita abuundu walyo mu 
Yeema li Daudi yali yalyoombahira. Mani yaayaana ebiyaanwa, 
eby'obusaangirani eyiri Omwaami. 

18Mani niyali n'amalire ohuyaana ebiyaanwa ebyo, yaberesa abaandu ehabi mu 
liita ly'Omwaami w'Obunyala 

19mani haandi yaamala yaakabula abaandu boosi ebyohulya. Yanyala 
ohuberesaanga buli musaacha haandi neende buli muhasi mu Yisiraeli, 
omugaati, esidonye sy'enyama esaambe, alala neende ekeeki chiindi. Mani buli 
muundu yeweerao yeekobolera ewae. 

20Luunyuma lw'ebyo, Daudi niyakobola engo wae ohuheesania neende 
ab'edaala lyae, Mikaali yatula erwaanyi ohumubukaanira mani yaboola ati, 
“Omutuki wuno yeholeere eliita ehunuufu enyaanga yino!” Haandi ati, 
“Yefunuule koti sa omuundu musiru omaliirihayo mu moni wa bahalaabani 
b'esihasi b'abahoongo bae!” 

21Daudi nae yakobolamo ati, “Ese mbeere nihinaanga ohuberesa Omwaami 
oluyaali, oyo owandoola yaaleha lataao neende ab'edaala lyae, mani yaahola 
syesi ndaaba omwiimirisi wa Yisiraeli abaandu bae. Mani haandi ese njia 
ohwemeeda sa ohuhinaanga endyo niimberesa Omwaami oluyaali, 

22ese njia ohwediisa esoni ohuhiraho neende ao. Ewe onyala ohubaasa oti ese 
ndi ebihaya byeene, nae abahasi abo bachia ohuumbukula ohuba ow'akulu 
muno!” 

23Mani, Mikaali, omuhaana wa Saulo, haba siyeebulaho omwaana kata mulala 
ohwoola lu yafwiira. 

2 Samueli 7 

Emboosi ya Natani eyiri Daudi 

(1 Biha 17:1-15) 

1Omutuki Daudi yoomiira mu dooho lyae, mani Omwaami yaamuliinda endaalo 
choosi ohutula hu basuku bae. 

2Mani omutuki wuno yaboolera omunabbi Natani ati, “Ese ano mbano 
ndamenya mu nyuumba yoombahwa neende embaao ch'emiseengese, nae 
Esanduuku ly'Endagaano ya Nasaae lyabiihwa sa mu Yeema!” 

3Nae Natani yamukobolamo ati, “Ewe hola sa esyo syoosi syooli nasyo mu 
bibaaso, olwohuba Omwaami ali sa naawe.” 

4Nae esiro syeene esyo, Omwaami yaboolera Natani ati, 

5“Ewe chia oboolere Daudi omuhalaabani waange oyo oti ese ndi ohumuboolera 
endi, ‘Ewe haba siniiwe ohoyeere ohunyoombahira enyuumba yoohumenyamo 
daawe. 

6Ohutulira elalira mu siha sindanunuliramo abaandu ba Yisiraeli ohutula mu 
Misiri ohwoola bulaanu buti, ese haba siimenyaangaho mu nyuumba daawe; ese 
ndahakeendanaanga nindamenya mu Yeema sa. 

7Mu ngeendo chaange choosi alala neende abaandu ba Yisiraeli, ese haba 
sindateebaangaho omwiimirisi yeesi yindadoolaanga esyakeraanga bahaya 
ohunyoombahiraho enyuumba yaange ey'emiseengese daawe.’ 

8“Sakira ewe ohoyere ohuchia waboolera Daudi omuhalaabani waange oyo oti 
ese Omwaami w'Obunyala Bwoosi, ndi ohumubooleraanga endi, ‘Ese ndahutusa 
mu hwayaanga amakoondi mu mikuunda mani ndaahuhola waaba omwiimirisi 
wa Yisiraeli abaandu baange. 

9Ese mweene mbereenge naawe eyo yoosi yi wanyalaanga ohwoola, mani 
ndaanyala ohuyiingira abasuku bao boosi buli yi wachiraanga. Mani ese njia 
ohuhuhola omanyihane muno koti abeemirisi bahunuufu abomu syaalo muno. 

10Haandi njia ohudoolera Yisiraeli abaandu baange abuundu, mani njiche 
mbataakemo, banyale ohumenyaho abuundu waabwe weene, mani bahaye 
ohunyaaswaho kata nabudiidi; haandi abaandu baalaba bahaye 
ohubachuuniaho kata nabudiidi, koti lu byalichiingi hale, 

11ohutulira elalira mu biha bi ndadooleramo abakayi batuke Yisiraeli abaandu 
baange; haandi ese njia ohuhuberesa obuwuluuhiro ohulehana neende abasuku 
bao boosi. Haandi kata katyo, Omwaami alaangirira ewe ati, Omwaami niye 
ochia ohuhwoombahira ewe enyuumba. 

12Ewe nooba noochia ohufwa, mani omale osiihwe koti bakuukao bali, ese njia 
ohuhola mulala hu basyaani bao ohuba omutuki, haandi njia ohuliinda obwaami 
bwae budoong'e nibuli obwomiifu muno. 

13Oyo niye ochia ohuunyoombahira enyuumba yaange, mani njia ohwomiisa 
endi obutuki bwae obwo buchia ohwemeeda ohubeechaangao endaalo choosi 
pe. 

14 Ese njia ohuba laatang'ene, nae omweene achia ohuba omwaana waange. 
Naahola esiindu sidoondobanu, njia ohumuboneresa sa koti laatang'ene 
muundu asaandyaanga omwaana wae. 

15Nae kata katyo ese haba siinjia ohumumalaho obuhoonyi bwaange daawe, koti 
lu ndahola hu Saulo, yi ndoola ndaamalayo hu ewe onyale ohuba omutuki. 

16Ewe ochia ohumenya ebiha byoosi nooli neende abeechuhulu, haandi njia 
ohuhola obwaami bwao bubeeo endaalo choosi pe. Obutuki bwao haba sibuchia 
ohubaaho neende enjakamo daawe.’ ” 

17Natani yaboolera Daudi buli siindu syoosi si Nasaae yali namwiikuliireo 
ohumanya. 

Esaala ya Daudi y'ohweebasa 
(1 Biha 17:16-27) 

18Bulaanu Omutuki Daudi yachia yeengira mu Yeema ly'Ohubaao hw'Omwaami, 
naamala niyeehala aasi, mani nalaama ati, “Ewe Omwaami w'Obunyala bwoosi, 
ese haba siihoyera ebiindu bi wahamala ohuuholera, haandi neende ohuholera 
edaala lyaange daawe. 

19Nae kata katyo mbano osyemeeda sa ohuhola ebiindi bihirao, ewe Omwaami 
w'Obunyala bwoosi; wamala ohuhola ebisuubise ebiingi ebidiira hu beechuhulu 
baange mu myaaka kiicha mu moni. Mani haandi waahola omuundu sa yaanyala 
ohubona sino, ewe Omwaami w'Obunyala bwoosi! 

20Siindu siina siindi si ese nyala ohwemeeda ohuhuboolera! Ewe wuumanyire 
bulai bweene, ese omuhalaabani wao. 

21Hwali ohudaha hwao ewe omweene, haandi neende esichiiririrwa syao ewe 
omweene, ebyakera waahola sino; ewe wahola ebiindu bihunuufu bino byoosi 
hwoonyale ohuumba elyeeko. 

22Nga oli omuhunuufu muno, ewe Omwaami w'Oluyaali lwoosi! Abulao oyo 
yeesi oli koti ewe; haandi efwe hwali nihwamanya sa ebiha byoosi mbwe ewe 
niiwe oli Nasaae weeng'ene. 

23Yibulayo esyaalo syoosi esiri hu syaalo huno esiri koti Yisiraeli daawe, yi 
wanunula ohutula mu buwaambe ohubahola babe abao weeng'ene. Ebiindu 
bihunuufu neende ebiwuukisa bi wabaholera byamala ohusalaania obulai bwao 
mu syaalo syoosi. Werusaanga ebyaalo biindi neende banasaae baabwe, koti lu 
baandu bao bemeedaanga ohuchia mu moni, abaandu abo ba ewe omweene 
waboolola ohutula mu Misiri banyale ohuba abao weeng'ene. 

24Ewe wamala ohuhola Yisiraeli ohuba abaandu bao weeng'ene endaalo choosi 
pe, haandi ewe Omwaami, wamala ohweehola ohuba Nasaae waabwe. 

25“Bulaanu, Omwaami Nasaae, yoseresera ebiha byoosi, ebisuubise bi wahola 
ebindiiraho neende ebidiira hu beechuhulu baange, ohole buli siindu si waboola 
oti ochia ohuhola. 

26Obulai bwao buba buchia ohuba obuhunuufu bw'elalira, mani abaandu baba 
bachia endaalo choosi ohuboolaanga bati, ‘Omwaami w'Obunyala niye Nasaae 
wa Yisiraeli.’ Haandi oba ochia ohunyala ohuliinda obutuki bwaange bubeeo 
ebiha byoosi. 

27Omwaami w'Obunyala, Nasaae wa Yisiraeli! Ese ndi neende amaani kalaama 
nikasaba yooli, olwohuba ewe wamala ohumbwiihulira bino byoosi, ese 
omuhalaabani wao, haandi wamala ohumboolera oti ewe ochia ohuhola 
abeechuhulu baange ohuba abatuki. 

28“Mani bulaanu, ewe Omwaami w'Obunyala, niiwe Nasaae; wooseresaanga buli 
sisuubise syao, nihaandi wamala ohuuholera esisuubise siwukisa sino. 

29Mani ndi ohuhusaba oberese abeechuhulu baange ehabi, hu banyale 
ohwemeeda ohwehoyeraanga mu hubakwiira hwao. Ewe Omwaami 
w'Obunyala, wamala ohusuubisa sino syeene, mani ehabi chao chichia 
ohubeechaanga hu beechuhulu baange boosi endaalo choosi pe.” 

2 Samueli 8 

Ohuyiingiraanga hw'eye lya Daudi 
(1 Biha 18:1-17) 

1Esiha siindi luunyuma, Omutuki Daudi yachia yaseeta Abafilisiti ehabi liindi, 
yaabayiingira, mani yaakamisira elalira obutuki bwaabwe hu syaalo ohwo. 

2Haandi yayiingira Abamoabbu. Yahola abadiire boosi baakonaanga aasi hu 
buloba mani yeetaanga babiri hu buli badatu. Mani Abamoabbu beehola 
abatukwa bae bachaaka ohumutuungaanga omusolo. 

3Haandi yayiingira omutuki w'esituundu sya Siria mu syaalo sya Sobba, 
Hadadeseri omwaana wa Rehobbu koti lu Hadadeseri oyo yali naali hu lukeendo 
lwae n'achia ohukobosao obunyala bwae hu situundu sy'esyaalo siri emukulu 
w'Omwaalo kwa Ewufuraate. 

4Daudi yawaamba abalwaani b'efaraasi, elifu ndala neende emia chitaanu-na-
chibiri (1,700), haandi abalwaani bohu makulu elifu amahumi kabiri (20,000). 
Yeelehesera efaraasi chinyala ohuhweesa ebigaari emia ndala (100), nae 
echadoong'ao choosi n'achinyaala. 

5Nae Abasiria ba Damasiko nibayirayo eye ohuhoonya Omutiki Hadadeseri, 
Daudi yaliseeta, mani yeeta abasaacha elifu amahumi kabiri neende chibiri 
(22,000). 

6Yoombaha ekaambi ch'amaye mu situundu sy'esyaalo syaabwe esyo, mani 
nibeehola abatukwa bae nibachaaka ohumutuungaanga omusolo. Omwaami 
yahola Daudi yaanyala ohuyiingiraanga buli yi yachiraanga yoosi. 

7Mani Daudi yaanyala ohuwaamba engabo ch'esaabbu echakingwaanga neende 
abahoongo ba Hadadeseri, mani naamala naachiyira mu Yerusalemu. 

8Yayira obuungi bw'omugasa ohutula mu Bbeeta neende mu Bberotai, ebiko 
byali nibyatukwa neende Hadadeseri. 

9Omutuki Toi owa Hamati yawulira ati Daudi yali n'amalire ohuyiingira eye lya 
Hadadeseri lyoosi. 

10Mani yaatuma Yoramu omwaana wae ohuchia ohuheesaho Omutuki Daudi, 
haandi neende ohumubuluusayo hulw'ohuyiingira Hadadeseri, yi Toi yali 
niyalwaaniaho amahabi maangi hale. Yoramu yayirira Daudi ebiyaanwa 
ebyaholwa ohutula mu esaabbu, efeesa, neende omugasa. 

11Omutuki Daudi wuno bulaanu yabibukula yabiyaanayo byehoonyerweenge 
mu hwiinamiraanga Nasaae, alala neende efeesa neende esaabbu yi yali 
niyatusa mu byaalo bi yali niyayiingira 

12Edomu, Moabbu, Abaamooni, Filisiti, neende Amaleki, haandi neende 
esituundu siindi ohutula hu biindu bi yali ni yapeeya ohutula hu Hadadeseri. 

13 Daudi yemeeda ohumanyihana muno lu yoola yaanyala ohukobola naatula 
ohwiitira Abaedomu elifu ehumi neende chitaanu-na-chidatu (18,000) mu 
Hoondo y'Omuunyu. 

14Yoombaha ekaambi ch'amaye mu Edomu mwoosi, mani abaandu bali 
nibamenya mu bweene omwo nibeehola abatukwa bae. Omwaami yahola Daudi 
yayiingiraanga buli yi yachiraanga yoosi. 

15Daudi yatuka Yisiraeli yoosi mani yomiisa ati abaandu bae boosi bayirwaanga 
bulai muno haandi koti lu bihoyera ataali ohukwiira abaandi daawe. 

16Yoabbu, yi ng'ina yali Omuseruya, niye owali omuhoongo w'eye elyo; 
Yehosafati omwaana wa Ahiluudi niye owali naali mu bunyala bw'ohuliinda 
ebyaliwo ebyandiikwa; 

17Sadoki, omwaana wa Ahituubbu, haandi neende Ahimeleki omwaana wa 
Abbiataari nibo abali nibali koti abalaamisi; Seraya niye owali omusaati 
w'ekooti; 

18Bbenaya, omwaana wa Yehoyada niye owali naafunaanibwa neende abaliindi 
ba Daudi; haandi neende abaana baandi ba Daudi baanyala ohuholaanga koti 
abalaamisi. 

2 Samueli 9 

Daudi neende Mefibboseti 

1 Ludaalo luundi, Daudi yateeba ati, “Mani yirihooyo oyo yeesi owadoong'a hoo 
ohutula mu daala lya Saulo? Nikali mbwe alihooyo, ese ndahire njekese 
omweene oyo esisa hulwa Yonatani.” 

2Nae yaliwo omuhalaabani wuundi owali ow'edaala lya Saulo owali n'alaangwa 
mbwe Sibba. Oyo niye owaboolerwa ohuchia eyiri Daudi. Omutuki oyo 
yamuteeba ati, “Mbwe ewe niiwe Sibba?” Nae yamukobolamo ati, “Nduwo 
ohuhuhalaabanira, omuhuluundu.” 

3 Haandi omutuki oyo yamuteeba ati, “Aliwo oyo yeesi owadoong'ao mu daala 
lya Saulo, yi ese nyala ndeekesa obutiiririrwa bwaange, neende esisa syaange, 
koti lu ndali nindasuubisa Nasaae endi njia ohuhola, kose?” Nae Sibba 
yamukobolamo ati, “Asisiiriyo mulala hu baana ba Yonatani. Mulema niye.” 

4Omutuki oyo haandi yateeba ati, “Nae ali yeena bweene?” Sibba haandi 
yamukobolamo ati, “Ali mu daala lya Makiri omwaana wa Amieli oli mu 
Lodebbari.” 

5Omutuki Daudi wuno yatuma ati bachie bamuleete. 

6Mefibboseti, omwaana wa Yonatani, haandi omwiichuhulu wa Saulo niyoola, 
yaguunama aasi mu moni wa Daudi neende obutiiririrwa. Nae Daudi yaboola ati, 
“Mefibboseti,” Nae yaamukobolamo ati, “Nduwo ohuhuhalaabanira, 
omuhuluundu.” 

7Daudi yesi yamukobolamo ati, “Otatya daawe. Ese njia ohuhweekesa esisa 
hulwa Yonatani lataao. Ese njia ohuhukobosera eloba lyoosi elyali elya Saulo 
kuukaao, nihaandi esiha syoosi oli omulehuule ohwiichaanga noolya naange hu 
sideru silala.” 

8Mefibboseti yaguunama aasi mani yaboola ati, “Ese koti luwuumbona oti 
siinjolaho kata hu mbwa yafwa hale, omuhuluundu! Nae lwasiina wumbereere 
omulai waakiire ano oti?” 

9Bulaanu omutuki oyo yalaanga Sibba, owali omuhalaabani wa Saulo oyo, mani 
yaboola ati, “Ese mbano ndi ohuberesaanga Mefibboseti, omwiichuhulu w'owali 
omuhoongo wao, buli siindu syoosi esyali esya Saulo neende edaala lyae. 

10Mani ewe, neende abaana bao boosi, alala neende abahalaabani bao boosi, 
muchia ohulimaanga eloba lino hulw'edaala lya Saulo omuhoongo wao, mani 
muleteenge ekesa lyoosi, libecheenge ebyohulya by'edaala lyeene elyo. Nae 

Mefibboseti mweene, achia ohubeechaanga omukeni waange esiha syoosi hu 
sideru syaange.” (Sibba yali naali neende abasyaani ehumi neende bataanu, 
haandi neende abahalaabani amahumi kabiri amalaamba.) 

11Sibba yakobolamo ati, “Ese njia ohuhola buli siindu si Ewe ow'Obunyala 
olagiire.” Mefibboseti yalichaanga hu sideru sy'omutuki esyo, naali sa koti 
mulala hu basyaani ba omutuki oyo. 

12Mefibboseti kata katyo, yali neende omwaana musyaani owali n'alaangwa 
mbwe, Miika. Abaandu boosi abomu daala lya Sibba beehola baaba sa koti 
abahalaabani ba Mefibboseti. 

13Kata katyo, Mefibboseti, owali niyalema amakulu koombi, yamenya mu 
Yerusalemu, n'aliraanga ebideru byae byoosi hu meesa ndala neende omutuki 
oyo. 

2 Samueli 10 

Daudi ayiingira Abaamooni neende Abasiria 
(1 Biha 19:1-19) 

1Bulaanu, esiha siindi luunyuma, Omutuki Naahasi owa Abaamooni yafwa, mani 
omwaana wae Hanuni yaaba omutuki mu bweyaango bwae. 

2Omutuki Daudi yaboola ati, “Ese hoyeere ohuchia ndeekesa obwiicha bwa 
obutiiririrwa eyiri Hanuni, koti lu Naahasi laatang'ene yesi yaholaanga yiindi.” 
Daudi yatuma bawamwaanda ohuchia ohumweekesa esasaakisi lyae. Nabo 
niboola mu Abaamooni, 

3abeemirisi b'Abaamooni baboolera omutuki oyo bati, “Ewe obeere okaala oti 
mbwe ni ohweema hu luyaali lwali olwa lataao, mbwe Daudi yoolere ohutuma 
abasaacha bano ohwiicha ohweekesa esasaakisi lyae yooli? Ngaandi haba 
daawe! Abatumire ohwiicha ano koti abahemeresi sa, ohulaambuula esiko sino, 
hu bulaanu anyale ohwiicha atuyiingire sa!” 

4Hanuni yawaamba bawamwaanda ba Daudi abo, mani yaababekaangaho 
ebirefu olwaande lulala, haandi n'aheengaanga engubo chaabwe ohuchaakira 
mu sibuno, mani naabaseebula nibawaao. 

5Abasaacha abo esoni chaabadiira muno mani byaabahaya ohukobola batyo 
engo waabwe. Daudi niyawulira esyali nisiholehaane esyo, yabalakiirisira 
emboosi yiboola yiti badoong'e sa mu Yeriko, mani batateemaho ohukobola 
engo eyo ohwoola lu birefu byaabwe birihulira haandi. 

6Abaamooni bano bamanya bati bamalire ohuhola Daudi ohubeera elalira 
omusuku waabwe, mani bapaangisa abasaacha balwaani ba Siria elifu amahumi 
kabiri (20,000) amalaamba ohutula mu Bbeterehoobbu neende mu Soobba, 

abasaacha elifu ehumi neende chibiri (12,000) enaamba ohutula mu Tobbu, 
haandi omutuki wa Maaka nae neende abasaacha elifu ndala (1,000) enaamba. 

7Daudi niyawulira atyo, yatuma Yoabbu ohubaseeta n'achia neende eye lyoosi. 

8Abaamooni bano bahuumba baatula erwaanyi mani baachia bediirira 
obweyaango bwaabwe bw'ohulwaaniramo mu mulyaango kwiingira mu 
Rehobbu, esiko syaabwe sihuluundu, nae abaandi, Abasiria alala neende 
abasaacha baandi ohutula mu Tobbu neende mu Maaka, beliindira mu syaalo 
silafu peengere. 

9Nae Yoabbu yabona ati awuundi, amaye masuku kanyala ohumuseeta 
nikatulira emberi wae, nae akaandi nikatulira emukoongo wae, mani nae 
yedooleramo Abaisiraeli balwaani bahiramo obulai, mani naamala naabata mu 
bweyaango butingaalire Abasiria. 

10Yatekeha abalwaani bae badoong'ereo mu bunyala bwa Abbisai 
mwanaang'ina, owachia yaabatekeha abuundu atingaalire Abaamooni. 

11Bulaanu Yoabbu yamuboolera ati, “Ewe noobona oti Abasiria bali koti abali 
ohuhuyiingira, wiicha mani wahoonyaho, nae Abaamooni nibaba nibali koti 
ohuhuyiingira, ese syesi mba ndeecha mani huhoonye. 

12Yomiira mani ogume omwooyo! Leha hulwaanire abaandu beefwe neende 
amaani koosi, haandi neende hulw'ebiko bya Nasaae weefwe. Mani ohudaha 
hwa Nasaae mweene huhoya hwaaba nihwo ohuholehana!” 

13Yoabbu neende abasaacha bae batula ohuchia ohuseeta, nae Abasiria nabo 
beeyiruhira sa. 

14Abaamooni nibabona Abasiria nibeeruha nibawaao, bosi bachaaka sa 
ohwiiruha Abbisai mani nibeseendera mu siko syaabwe. Yoabbu yakobola engo 
naatula mu hulwaana neende Abaamooni, naamala n'akobolayo mu 
Yerusalemu. 

15Abasiria bamanyira elalira bati hane bamalire ohuyiingirwa neende 
Abaisiraeli, mani nibalaangana nibahung'aania alala amaye kaabwe koosi. 

16Omutuki Hadadeseri yatuma yalaanga Abasiria abali nibasisiiri hu lwaande 
lw'ebukwe w'Omwaalo kwa Ewufuraate, mani nibeecha mu Helaamu aasi 
w'obunyala bwa Sobbaki, owali naahulira eye lya Omutuki Hadadeseri owa 
Soobba. 

17Mani haandi Daudi niyawulira atyo, yesi yahung'aania amaye ka Yisiraeli akali 
nikali engereha w'Omwaalo Yorodaani, mani nibahuumba nibachia mu 
Helaamu, yi Abasiria bali nibediriire obweyaanga bwaabwe nibamutingaalire. 
Ohulwaana hwachaaka, 

18Abaisiraeli beerusa Abasiria nibabakobosa enyuma. Daudi alala neende 
abasaacha bae beeta abeerusi b'ebigaari by'efaraasi emia chitaanu-na-chibiri 
(700), haandi neende abalwaaniraanga hu faraasi elifu amahumi kane (40,000), 
haandi baanyala ohunyaala Sobbaki, omusuku muhoongo, owafwiira mu biita 
bweene omwo. 

19Abatuki bali nibali aasi wa Hadadeseri nibamanya bati hane bamalire 
ohuyiingirwa neende Abaisiraeli, batekeha abeeo omuleembe nabo, mani 
haandi bafukiirira ohuba aasi waabwe. Abasiria batiira elalira ohuhoonyaanga 
Abaamooni. 

2 Samueli 11 

Daudi neende Bbatiseebba 

1 Mu toocho lyaloondaho, mu siha si batuki bachiiraangamo mu biita, Daudi 
yatuma Yoabbu ohutula achie alala neende abahoongo bae neende eye lya 
Yisiraeli; bachia baseeta mani bayiingira Abaamooni, haandi nibawaamba esiko 
sya Rabba. Nae Daudi mweene yadoong'a sa mu Yerusalemu. 

2Hu ludaalo luundi, esijaambo, Daudi yasiingira naatula mu tudoolo twae 
twesideete, mani yaniina hu sirama sy'edooho lyae. Nae koti lu yali 
nang'alaalaanga niyebodoohania aakulu bweene eyo, yabona omuhasi wali 
niyeeyoka. Yali omuhasi w'esiiso muno. 

3Kata katyo, Daudi yatuma wamwaanda achie abone omuhasi wuno mbwe wiina 
mweene, mani yamanya ati yali naali Bbatiseebba, omuhaana wa Eliamu haandi 
omuhasi wa Wuria Omuhiiti. 

4Daudi haandi yatuma bawamwaanda abaangi bachie bamuleetere; mani bosi 
nibamuleetera Daudi, niyeyalisa nae. (Omuhasi oyo yali niyahamala sa ati 
endaalo chae ch'esihasi cha buli mwoosi ch'ohulabiswa.) Niyamala atyo, 
omuhasi oyo yasiingira yaakobola engo wae. 

5Luunyuma omuhasi wuno niyamanya ati adiirire amabaanga, yatuma emboosi 
yaachiira Daudi niyimweekesa yityo. 

6Bulaanu Daudi yatuma emboosi yaachiira Yoabbu niyiboola yiti: “Ewe tuma 
Wuria Omuhiiti yeeche yiindi bwaangu.” Yoabbu yesi yaamutuma yaachia eyiri 
Daudi. 

7Wuria niyoola, Daudi yamuteeba nikali mbwe Yoabbu alala neende abalwaani 
boosi bali sa ebilai, haandi koti lu hulwaana hwali nihuchiiririra. 

8Bulaanu Daudi yaboolera Wuria ati, “Ewe chiaho engo wao bulaanu buti mani 
owuluuheho budiidi mberi.” Wuria yawulira akeene ako yasiingira yawaao, 
mani Daudi yaamala yamuloosaho engo wae esirabo. 

9Nae Wuria haba siyachiaho engo wae daawe; mu bweyaango bw'ohuhola atyo, 
yachia yeyalisa ena siruwa sy'edooho elyo, alala neende abaliindi ba Daudi 
Omutuki. 

10Daudi niyawulira ati hane Wuria haba siyali n'achiire engo wae, yamulaanga 
mani n'amuteeba ati, “Ewe mbano wahakobola sa buti noomalire esiha sireeyi 
noobulao; lwasiina haba sochiire woolaho engo wao?” 

11Wuria nae yakobolamo ati, “Abasaacha ba Yisiraeli neende aba Yuda boosi bali 
eyale mu biita, nihaandi Esanduuku ly'Endagaano liri ebweene eyo nabo; 
Yoabbu omuhoongo waange, alala neende abahoongo bae boosi bali erwaanyi 
alafu nae. Nae ese ndahachia endye engo waange, ndaalya haandi ndaang'wa, 
haandi ndeeyalisa neende omuhasi waange? Haandi noomalire ebyo byoosi, 
esyo siba siri esy'omusiro, mani ese ndeechuba endi haba siinjia ohuholaho 
esiindu sifwaanaho sityo daawe!” 

12Nae Daudi yaboola ati, “Ewe doong'a sa ano olwaalero lwoosi, muchuli mba 
njia ohuhutuma okoboleyo.” Wuria yadoong'a mu Yerusalemu oludaalo olwo 
lwoosi, haandi neende olwaloondaho lwosi. 

13Daudi bulaanu yamulaanga yeeche alye nae esy'engoloobe mani 
yaamung'weesa yameera. Nae haandi kata katyo, esiro syeene esyo, Wuria haba 
siyachaho engo wae daawe; mu bweyaango obwo, yachia yeekonera sa hu 
bburungeete lyae mu siseenge sy'abaliindi syomu dooho elyo. 

14Nibwahya echuli, Daudi yaandiikira Yoabbu ebbarwa, nayiyira ohubitira hu 
Wuria mweene oyo. 

15Mu bbarwa omwo Daudi yandiikamo ati, “Ewe bukula Wuria wuno mani 
omale omute emutwe bweene, yi hulwaana huhira ohuba ohw'amaani, mani 
mweseende mumulehe yeetwe.” 

16Yoabbu niyali hwadiyiisye esiko esyo, yatuma Wuria ohuchia abuundu yi yali 
naamanyire ati ao omusuku yali naali neende amaani maangi muno. 

17Eye ly'abasuku lyatula erwaanyi w'esiko esyo, lyalwaania eye lya Yoabbu 
muno; ao, abahoongo baandi aba Daudi mweene bosi beeterwao, mani Wuria 
yeesi yaaluchiiramo. 

18Bulaanu, Yoabbu yatuma emboosi eyiri Daudi niyamuboolera ebidiira hu biita, 

19yakerakira bawamwaanda ati, “Nimunaba nimumalire ohuboolera omutuki 
ebidiira hu biita bino byoosi, 

20anyala yanyoolera mani yoola ohubateeba ati, ‘Nae lwasiina eng'we musudire 
aambi bweene neende esiko mutyo mbwe hu munyale ohubalwaania? Haba 
simumanyireengeho muti abo banyala bachaaka ohulasaanga obusaale 
nibeemere aakulu w'ebida daawe? 

21Eng'we haba simwiichulisaho koti lu Abbimeleki omwaana wa Gidioni yeetwa 
daawe? Byali mu Tebbeesi, yi muhasi yasukunira olukina aasi ohutula aakulu hu 
sida, mani yamwiita. Lwasiina mani mwoolere ohusudira elalira aambi neende 
hu sida bweene?’ Omutuki Daudi naabateeba atyo, eng'we mumuboolera sa 
muti, ‘Ngaandi Wuria omuhoongo wao oyo yesi yeeterwe.’ ” 

22Wamwaanda oyo yesi yachia eyiri Daudi yaamuboolera bi Yoabbu yali 
naamulagiire ohuboola. 

23Yaboola ati, “Abasuku beefwe babeere neende amaani kahira akeefwe, mani 
baanyala ohutula erwaanyi w'esiko syaabwe beecha ohutulwaanisira mu 
sipaapi alafu peengerere, nae kata katyo hwiichire luunyuma hwaanyala 
ohubeerusa hwaboosa hu siruwa sy'esiko syaabwe. 

24Bachaakire ohutulasaanga obusaale nibali aakulu w'esida, mani abaandi hu 
bahoongo bao, Ewe Ow'Oluyaali, boola ohwiitwa; Wuria omuhoongo wao oyo 
yesi yeeterwe.” 

25Nae Omutuki Daudi yaboolera wamwaanda oyo sa ati, “Ewe kobolayo sa mani 
ogumie Yoabbu omuboolere atasinyiha daawe, koti lu otahanyala ohumanya 
oyo yeesi onyala ohufwiira mu biita. Chia mani omuboolere atekeheyo ohuseeta 
huundi ohw'amaani muno hu siko esyo mani munyale ohusiaamba.” 

26Bbatiseebba yawulira ati hane wamwe yali naamalire ohwiitwa, yamulira 
muno. 

27Esiha sy'amasika nisyawa, Daudi yatuma omuundu yaleeta Bbatiseebba 
ohumenya mu dooho; yeehola omuhasi wae, yamwiibulira omwaana musyaani. 
Nae Omwaami haba siyasaangaalira daawe esiindu si Daudi yahola esyo. 

2 Samueli 12 

Emboosi ya Natani, neende ohweyolobya hwa Daudi 

1  Omwaami yatuma omunabbi Natani achie eyiri Daudi. Natani yachia eyiri 
Daudi yaaboola ati, “Olwoola, yaliwo abasaacha babiri abali nibamenya mu siko 
silala. Mulala yali omuyiinda, nae owuundi yali omumanani. 

2Omusaacha muyiinda wula yali neende eng'oombe enyiingi muno, alala neende 
amakoondi, 

3nae omusaacha mumanani oyo yali naali sa neende ahaana h'ekoondi halala 
hoong'ene, ha yali niyakula-bukula. Yali niyahaliinda bulai muno, mani hahulira 
mu daala lyae alala neende abaana bae. Yihaliisaanga kata ebyohulya byae 
byeene, haandi nahakanyaanga ohung'weraanga neende mu sikoombe syae 
syeene, haandi oluundi nahaleraanga hu makulu kae keene. Ahakoondi aho 
halichiingi sa koti omwaana muhaana wae mweene. 

4Nae ludaalo luundi, omukeni yakeniya edaala ly'omusaacha muyiinda wula. 
Omusaacha muyiinda oyo nae haba siyali naadaha ohumwiitiraho hu bisolo 
byae ebyo byoosi ohumudeehera alye daawe. Mubweyaango bwa esyo, 
yabukula ahakoondi h'omusaacha mumanani wula, mani yaheetera omukeni 
wae oyo ohulya.” 

5Ohweema hu esyo, Daudi yanyoolerera muno omusaacha muyiinda oyo mani 
yaboola ati, “Ese ndeechubira Omwaami waange mulamu endi, omusaacha 
wahola esiindu koti esyo sityo ahoyera sa ohufwa! 

6Hulw'ohuhola esiindu sy'egiili syakiire ao sityo, aba ahoyere ohutuunga 
amahabi kane amalaamba esyaaka neende esyo si yali naabukuule.” 

7Natani nae yaboolera Daudi ati, “Ngaandi ewe niiwe omusaacha oyo.” Haandi 
Natani yameedaho ohuboola ati, “Mani sakira sino nisyo si Omwaami Nasaae wa 
Yisiraeli aboola ati: ‘Ese ndahuhola waaba omutuki wa Yisiraeli yoosi, haandi 
ndaahuwonia ndaahutusa hu Saulo. 

8Ese ndahuberesa obwaami bwae buno, alala neende abahasi bae boosi. Ese 
ndahuhola waaba omutuki wa Yisiraeli neende Yuda, ebyaalo ebyo byoombi. 
Siba mbwe ebyaalo bino byoombi byaaba nibitaera, ese mba haandi 
ndahwoongesa ebiindi bityo amahabi kabiri amalaamba. 

9Lwasiina, ewe wiichire waahaya ohuwulira amalako kaange? Lwasiina ewe 
woolere ohuhola esiindu sibi syakiire ao sityo? Ewe wiichire waahola Wuria 
yeeterwa mu biita. Ewe niiwe owakera Abaamooni bamwiita batyo, mani 
waabukula omuhasi wae! 

10Bulaanu, mu buli luse lwiicha, abeechuhulu bao baandi bachia ohwoola 
bafwicheenge efwa y'embaki olwohuba ewe wahaya ohuumbulira mani 
waabukula sa omuhasi wa Wuria. 

11Mbano ndi ohuhwechubira endi, ese mweene njia ohukera oyo yeesi ohutula 
mu daala lyao, anyale ohuhukwiisa mu bidinyu. Ochia omweene 
ohweeboneraho neende emoni chao, ese niimbukula abahasi bao niihung'uula, 
mani niimbakaba omusaacha wuundi sa. Mani oyo achia ohunyala ohweeyalisa 
nabo alafu esideete ng'alang'ala. 

12Ewe wonoonera mu bweekisi, nae ese njia ohukera sino sihwooleho alafu 
esideete ng'alang'ala, hu Yisiraeli yoosi yinyale ohusibona bulai.’ ” 

13Daudi nae yaboola sa ati, “Ese mweene niise owonoona mu moni 
w'Omwaami.” Natani haandi yakobolamo ati, “Mbao Omwaami ahuleheramo. 
Ewe mweene haba soochia ohufwa daawe. 

14Nae olwohuba mbwe ewe wanyala ohuchia weekesa Omwaami okusinye 
kwakiire ao kutyo noohola esiindu sifwaana sityo, omwaana wao mweene oyo 
niye ochia ohufwa.” 

15Ao bulaanu, Natani yasiingira mani yeekobolera engo wae. 

Omwaana musyaani wa Daudi afwa 

Omwaami yahola omwaana yi muhasi wa Wuria yali niyeebuliire Daudi 
yalwaala muno. 

16Daudi yalaama Nasaae ati omwaana oyo aone. Yoola ohuhaya ohulichaanga 
esiindu syoosi, haandi buli siro yachichaanga mu siseenge syae mani amala esiro 
syoosi niyeyaliise sa mu bweeru buhaya. 

17Abasaacha bahoongo bali mu dooho lyae omwo bachichaanga yaali 
bateemaho ohumusiingisa, nae yahayaanga sa, haandi yahayaanga ohulyaaho 
esiindu syoosi alala nabo. 

18Ejuma enaamba niyawa, omwaana oyo yafwa, mani abahoongo ba Daudi 
baatya muno ohumubihira amasika ako. Baboolaniraanga sa abeene-na-beene 
bati, “Omwaana wuno niyali nasisiiriho omulamu, Daudi yali niyahaya 
ohutukobolaangamo nihwalomalomaanga nae. Nae bulaanu, hunyala hutye 
ohuchia mani hwaamuboolera huti omwaana wae wuno amalire ohufwa? 
Ngaandi awuundi anyala sa yenyaala omweene!” 

19Nae Daudi mweene niyabona nibali ohwemonyaniraanga abeene-na-beene, 
yamanyiramo ati hane omwaana oyo amalire ohufwa mani yabateeba ati, 
“Eng'we, mbwe omwaana amalire ohufwa kose?” Nabo bamukobolamo bati, 
“Eee, amalire ohufwa.” 

20Bulaanu Daudi yasiingira ohutula mu bweeru obwo, yaachia yeeyoka, mani 
yaachia yekuraacha efwiiri lyae bulai, mani yaakaluuhania engubo chae 
yefwaala echiindi. Yachia mu nyuumba y'Omwaami mani yaamwiinamira. 
Luunyuma niyakobola engo mu dooho lyae elyo, yasaba ebyohulya mani 
yaabilya bwaangu muno nibisiibalire. 

21Nae abahoongo bae bamuboolera bati, “Efwe haba sihuli ohumanya esiindu 
sino bulai, haba. Olwohuba omwaana oyo niyabereenge n'asisiiri omulamu 
hooho, wamulira muno, mani waasira neende ohulya. Nae n'afwiire sa ati, 
osingiire mani waachia waalya sa!” 

22Daudi nae yakobolamo sa ati, “Eee. Ese ndasiibanga haandi niindiraanga niyali 
n'asisiiri hoomo obulamu. Olwohuba ndabaasaanga endi awuundi Omwaami 
anyala yangwiira esisa, mani yaakayira omwaana waange oyo ohufwa. 

23Nae bulaanu koti lwaamalire ohufwa, siina syeene esiba nisikera niisisiiba? 
Ese nyala ohukobosa omwaana oyo yaaba omulamu haandi? Ohutusaho ese 
mweene niise, ludaalo luundi ochia ohuchia eyo yaali, nae oyo haba saalinyala 
ohuungobolera daawe.” 

Ohwiibulwa hwa Solomooni 

24Bulaanu, Daudi yalemya omwooyo kwa Bbatiseebba omuhasi wae oyo. Yakona 
nae, mani yeebula omwaana wuundi omusyaani, yi Daudi yakuliha ati 
Solomooni. Omwaami yaheera omwaana oyo muno 

25mani n'alagira Natani omunabbi ohuchia ohumukuliha ati Yedidia, olwohuba 
Omwaami yali niyamuheera muno. 

Daudi awaamba Rabba 
(1 Biha 20:1-3) 

26Mubiha byeene ebyo, Yoabbu yemedaanga sa nalwaanakania Rabba, esiko 
sihuluundu sya Abaamooni, mani yesi yali yoolere aambi ohusiaamba sa. 

27Yatuma bawamwaanda bachie eyiri Daudi bamuboolere bati: “Ese mbano 
malire ohuseeta Rabba, mani malire neende ohuwaamba abuundu atulaanga 
amaachi kasyo. 

28Mani, ewe bulaanu buusa alala amaye kadoong'ereo, mani oseete esiko esyo 
onyale omweene ohusywaambira.” 

29Daudi yabuusa alala amaye kae, naachia n'aseeta Rabba, naanyala 
ohusiwaamba. 

30Mani ohutulira elalira hu mutwe kw'esiloongaloongwe sya Moleki nasaae 
w'Abaamooni; Daudi yabukulaho ekofia y'obutuki y'esaabbu eyali niyirimo 
obusito bw'ekiloguraamu amahumi kadatu-na-chitaanu, haandi eyalimo enyolo 
cha ohwefwaala. Daudi yabukula enyolo echio mani naachita mu kofia y'obutuki 
yae yeene. Haandi yabukula ebiindu byapeeywa ebiingi muno ohutula mu siko 
omwo 

31mani yata abaandu bomu siko omwo ohuholaanga emirimo kidaha 
emisyameeno, embako ch'ebichuma, neende eyaywa ch'ebichuma, haandi 
nibabayika ohuholaanga koti aboobbi b'amatafaali. Yahola atyo neende abaandu 
b'ebiko biindi byoosi ebidoong'ereyo eby'Abaamooni. Omweene oyo alala 
neende abasaacha bae balwaani abo baakobolayo mu Yerusalemu engo 
waabwe. 

2 Samueli 13 

Amunooni neende Tamari 

1Abbusalomu omwaana wa Daudi yali neende mboochoong'ene w'esiiso silai 
muno nae owali n'asisiiri ohudeehisibwa olaangwa ati Tamari. Amunooni, 
omwaana wuundi wa Daudi yadaha mboochoong'ene oyo. 

2Yamwekoomba muno ohwoola lu yooleraho ohulwaala, olwohuba 
syabonehana siti haba sisinyalihana ohubaaho alala nae daawe. Nae koti lu yali 

nasiiri ohweyalisaho neende omusaacha, yali yaliindwa muno hwaahae 
ohubukaananaho neende omusaacha yeesi. 

3Nae Amunooni yali naali neende omwiicha wae, owali omusaacha omudinyu 
muno olaangwa mbwe Yonadabbu, omwaana wa Saama, owali naali 
mwanaang'ina Daudi. 

4Yonadabbu oyo yaboolera Amunooni ati, “Ewe ngaandi oli omwaana w'omutiki 
wuno, nae ese hunyolaanga sa buli ludaalo nooli omwelalihirifu. Sidinyu siina 
syeene esikera nooba oti?” Nae yakobolamo ati, “Ese ndekoombaanga Tamari, 
mboochoong'ene Abbusalomu mwaanaama wuundi.” 

5Yonadabbu haandi yamuboolera ati, “Ewe teemaho weehole sa koti oli 
omulwaae, mani ochie weyalise mu buliri. Mani lataao n'anaba niyeecha yooli, 
ewe muboolere oti, ‘N'ofukiirira, boola Tamari mboocho yaange oyo niye oba 
yeeche yandiise ebyohulya. Ese ndaha omweene oyo yeeche yaandeehere 
ebyohulya ebyo ano yi syesi nyala ohumubonaangaho, mani amale omweene 
yaanyinulire, huunyemeo nyale ohulyaaho.’ ” 

6Kata katyo, Amunooni yeehola koti oli omulwaae, mani yaamala yaachia mu 
buliri yeeyalisa. Bulaanu Omutuki Daudi niyeecha ohumubonaho, ao niwo yi 
bulaanu Amunooni yasiingirira mani yaamuboolera ati, “Laata nookanya, 
lehaho Tamari yeeche muno mani yaahubbireho otukeeki tudiidi tuti 
niimubona, mani omweene amale atuunyinulire tulye.” 

7Abweene ao, Daudi yatuma emboosi eyiri Tamari mu dooho eyiboola yiti: “Ewe 
chia ena nyuumba ya Amunooni mani omudeehereyo ebyohulya.” 

8Tamari yasiingiraniramo mani yaachia ebweene eyo yamwakaana naali mu 
buliri bwae. Yali akiingire obusye bukaande, yabutekeha, yabuubbiramo 
otukeeki abuundu yi yali naanyala ohumubonaanga. Yamala ohuubba otukeeki 
otwo 

9mani yaamwiinulira ati atulye, nae yaahaya ohutulya. Yaboola ati, “Ewe tusayo 
buli muundu wuundi yeesi oli ano aweeo” mani boosi baawaayo. 

10Bulaanu Amunooni yaboolera Tamari ati, “Ewe bulaanu, leeta ano otukeeki 
otwo, aambi neende obuliri bwaange buno sa, mani otuumberese ewe 
omweene.” Tamari yabukula otukeeki otwo mani yasiingira yaachia yi 
Amunooni yaali. 

11Niyali sa mbwe hwamudiisa otukeeki otwo ati, Amunooni yamudiira mani 
yamala yaboola ati, “Ewe, yicha hweyalise naawe mu buliri bwaange buno!” 

12Nae Tamari yaboola sa ati, “Ese haba.” Haandi Tamari yameedaho ohuboola 
ati, “Ewe otanjiika ohuhola esiindu sidiisa esoni syakiire ao sityo! Esiindu esyo 
sy'omukwoobo muno! 

13Nae ese mba njia ohukeendaanga endye mu baandu ningololoose omutwe 
kwaange haandi? Nae ewe omweene, ewe oba ochia ohunyolera elalira esoni mu 
Yisiraeli yoosi. Mani n'okanya, chia mberi oboolereho omutuki mweene, 
nihaandi koti sa lu ese manyire, aba achia ohukanya ohuhundiisa mu mahono 
kao.” 

14Nae Amunooni kata siyakanyaho ohutekeeresa bi Tamari yali n'aboola daawe; 
mani koti lu yali naamuhira amaani, yamuyiingira mani yaamukwaaho. 

15Bulaanu Amunooni niyaba n'amalire ohuhola atyo, yasyuula Tamari muno. 
Yamusyuula muno ohuhiraho koti lu yali namwekombaanga hale. Yamuboolera 
ati, “Ewe bulaanu tula muno!” 

16Nae bulaanu Tamari yaamukobolamo ati, “Ese haba.” Haandi yaamuboolera 
ati, “Ewe ohunjirusa mbweeo sa endyo siba sichia ohuba obutemo buhunuufu 
muno ohuhiraho neende esiholwa si wahamala ohuuhola sino!” Kata katyo, 
Amunooni nae haba siyanyala ohumuwulira daawe. 

17Amunooni yacha sa mu moni neende ohulaanga omuhalaabani wae yeeche 
yengire mu nyuumba omwo mani yaaboola ati, “Ewe diira omuhasi wuno 
omutuse emberi waange bwaangu! Musukune erwaanyi bwaangu mani omale 
wiikaleo olwiiki olwo olwomiise!” 

18Omuhalaabani oyo yatusa Tamari oyo mu nyuumba omwo, mani yeekalao 
olwiiki bulai. Esiha esyo, Tamari yali niyefwaalire engubo yereera ohwoola hu 
bisiisiro, haandi eyiriho amahono maleeyi, efwaala yali eyihoyeraanga 
omuhaana w'omutuki osisiiri ohudeeha endaalo echo. 

19Tamari yatula ao mani yaachia yebbuuka ekohe hu mutwe kwae, yataandula 
engubo yae yereera eyo, mani yachaaka ohukeendaanga n'abwiihire obweeni 
bwae bwoosi na mahono kae n'awaao n'alira. 

20Abbusalomu mboochoong'ene niyamuhubbyaho sa ati emoni chae, yateeba 
ati, “Omusaacha Amunooni wuno, afwaana koti omalire ohuhunyaasa, kose? 
N'ofukiirira, muhaana weefwe, otakanya esiindu sino syaahunyoolesa muno 
daawe. Amunooni oyo ni mboochoo wuundi sa, mani otacha wachaaka 
ohubibooleraho omuundu yeesi daawe.” Tamari yachaaka ohumenyaanga mu 
nyuumba y'Abbusalomu, niyeelalihirira, haandi naali neende esyeyiingo sikali 
muno. 

21Omutuki Daudi niyawulira esyali nisyeeholeehe, yanyoolera muno. 

22Abbusalomu yesi yasyuula Amunooni muno hulw'ohukwa hu Tamari 
mboochoong'ene oyo, mani yaakama ohulomalomaanga nae ohutula oolwo. 

Ohwetuunga hwa Abbusalomu 

23Emyaaka kibiri nikyawa, Abbusalomu yali naali ohubekeraanga amakoondi 
kae obwooya mu Bbaali Hasoori, aambi neende esiko sya Efuraimu, mani 
niyalaaliha abaana ba omutuki waabwe oyo boosi ohubaayo. 

24Yachia eyiri Omutuki Daudi mani yaboola ati, “Ewe ow'Oluyaali, ese mbano 
njia ohuba neende omuholo kw'ohubeka amakoondi kaange obwooya. Ewe alala 
neende abasaacha bahoongo bao abo munyala mweecha mwesi mwaabahoo mu 
muholo kweene okwo?” 

25Nae omutuki oyo yakobolamo ati, “Musyaaning'ene, haba.” Haandi yameedaho 
ati, “Esyo siba sichia ohuba omusiigo musito muno ewe yooli efwe fweesi 
nihwiicha.” Nae Abbusalomu yemeeda sa ohusaba hwae ohwo, nae kata katyo 
omutuki oyo yaahaya ohufukiirira daawe, mani yaboolera Abbusalomu atule ao 
aweeo. 

26Kata katyo, nae Abbusalomu yemeeda ohuboola ati, “Esyo silai nisyo, nae kata 
nisiri sityo, ewe onyala walehuulaho Amunooni mwaanaama yeeng'ene sa ati, 
yeecha?” Nae omutuki oyo haandi yateeba ati, “Siina syeene esiba nisikera 
yeeche?” 

27Nae Abbusalomu yesi yemeeda sa ohusaba, ohwoola lu Daudi yaluya 
yafukiirira Amunooni alala neende abaana bae baandi boosi ohuchia neende 
Abbusalomu. Abbusalomu yatekeha emideeho kihoyera sa omutuki 

28yakerakira abahalaabani bae ati: “Eng'we mwehaliirisaanga mubonera elalira 
muti Amunooni oyo anyoola ebyohung'wa ebibitiirifu, mani niinjicha ndaatusa 
elako, muchie mani mumwiitireo. Mutatya daawe. Ese mweene niise ochia 
ohubaaho omusaangao okwo. Mube abalulu mani muhaye ohwekoyaania 
daawe!” 

29Abahalaabani baloonda bulai engeraka ya Abbusalomu, mani beeta Amunooni. 
Abaana badoong'ereo boosi aba Daudi baniina hu suhiri chaabwe mani 
beeyiruhira beweerao. 

30Nibali hu bali hu ngira nibakobola engo waabwe, Daudi yaboolerwa ati: 
“Abbusalomu wula ngaandi amalire ohwiita abaana bao boosi, abulao kata 
mulala hu bo odoong'ere daawe!” 

31Omutuki wuno yasiingira yeema, mani yataandula engubo chae choosi 
chaamuwa hu mubiri naali mu sibeera, haandi niyefulaafusa aasi mu lufu. 
Abahalaabani bosi abali esiha esyo aambi nae betaandulaho engubo batyo. 

32Nae Yonadaabbu, omwaana wa Saama mwanaang'ina Daudi wuundi yaboola 
sa ati, “Ewe ow'Oluyaali, mbwe haba sibeetere abaana bao boosi daawe. Mbwe 
Amunooni yeeng'ene niye ofwiire. Olwohuba omuundu yeesi yanyalaanga 
ohusimanyirao ohweema hu mbonehana yali eya Abbusalomu mbwe yali 

naamaliriire ohuhola atyo ohutulira elalira hu ludaalo lu Amunooni yakwiira hu 
Tamari mboochoong'ene. 

33Ewe otafukiira amakeni kaboola mbwe abaana bao boosi bafwiire. Amunooni 
yeeng'ene niye owiitirwe.” 

34Nae esiha syeene esyo, Abbusalomu yali n'amalire ohweyiruhira 
niyewereereo. Abweene ao, omusaacha mulwaani owaba naali hu mulimo 
kw'ohuliinda mani yaabona esidiiyiha sihoongo nisiihirira esigulu hu ngira 
yitulira mu Horonaimu. Yachia eyiri omutuki yabuula ebyo byoosi bi yali 
nabweene. 

35Yonadaabbu yaboolera Daudi ati, “Abo nibo abaana bao abali ohwiicha, koti sa 
lu mboolere endi bachia ohukobola.” 

36Niyamala sa ati ohulomalomaanga atyo, abaana ba Daudi bafuduha muungo. 
Bachaakiraniramo sa ohulira, Daudi neende abasaacha bahoongo bae boosi 
baalira lukali muno. 

37 Nae Abbusalomu yeeruha yeweerao, mani yaachia eyiri Talimai omwaana wa 
Amihuudi, omutuki wa Gesuri. Daudi yaliraanga Amunooni omwaana wae oyo 
buli ludaalo. 

38Abbusalomu yeeruha yawaao, mani yaamala yaachia mu Gesuuri, mani 
yaamenya eyo embaka y'emyaaka kidatu kyoosi. 

39Nae kata katyo, niyamala ohwenalisa ohufwa hwa Amunooni, yachaaka 
ohwekoomba Abbusalomu omwaana wae wuundi oyo yesi. 

2 Samueli 14 

Yoabbu atekeha ohukobola hwa Abbusalomu 

1Yoabbu yali niyamanya ati, Omutuki Daudi yali neende amaofu amaangi 
k'ohubona Abbusalomu, 

2yatuma bachie bamuleetere omuhasi wali omukesi-kesi muno oyo owali 
niyamenya mu Tekoa. Mani omuhasi oyo niyoola, yaboola ati, “Ewe 
wekeraanieho koti oyo oli mu masika; wefwaale engubo chao ch'amaliriro, mani 
otechanuwaho efwiiri lyao lyosi. Weehole koti omuhasi yahabeechanga mu 
masika esiha esileeyi muno. 

3Wiiche ochie eyiri omutuki oyo omuboolere bino bi njia ohuhuboolera.” Ao 
Yoabbu yamuboolera bi yali n'achia ohumuboolera. 

4Omuhasi oyo yachia eyiri omutuki oyo yaguunama aasi hu buloba n'amwiisamo 
oluyaali, mani naamala n'aboola ati, “Ewe hoonye, Ewe Ow'obunyala!” 

5Yateeba omuhasi oyo ati, “Ewe naawe odaha siina syeene?” Nae omuhasi oyo 
yamukobolamo ati, “Omuhuluundu, ese ndi omuhasi mufwiirwe.” Haandi 
yameedaho ohuboola ati, “Omusaacha waange yamala ohufwa. 

6Nae ewe omuhuluundu, ese ndali ni ndi neende abaana basyaani babiri, mani 
ludaalo luundi baakwa mu busoolo nibali erwaanyi eyomu mikuunda, eyali 
n'abulao omuundu yeesi onyala ohubakaya, mani mulala yeeta owaasye oyo. 

7Bulaanu ewe omuhuluundu, abeeho baange boosi baangaluuhanaho, bachaaka 
ohuboola bati ese mbadiise omwaana waange wuundi oyo, bosi bamwiite hu 
lw'ohwiita mwanaang'ina. Olwohuba nibahola batyo, ese mba ndoong'a 
niimbulaho omwaana yeesi. Baba bachia ohusihirisira elalira esuubi lyaange 
limaliirihayo elyo, mani beeche banyale ohuleha wamwaange nataaliho neende 
omwaana yeesi oba n'achia ohukera eliita lyae ohubaao.” 

8Omutuki oyo nae yamboolera ati, “Ewe wekobolereyo engo wao. Ese mweene 
ndabona koti lu hola esiindu sino.” 

9Haandi omuhasi oyo yaboola ati, “Ewe ow'Oluyaali,” “Ewe esiindu syoosi sy'oba 
noochia ohuhola, ese alala neende edaala lyaange lyoosi huba huchia ohukiinga 
omusaango okwo; olwohuba ewe alala neende edaala lyao ly'obutuki elyo 
lyoosi, eng'we haba simuba nimuliho omusaango kwoosi daawe.” 

10Omutuki oyo nae yakobolamo ati, “Omuundu yeesi nachaakaho ohuhutiisa-
tiisa, muleete bwaangu yiindi, mani haba saaba n'achia ohuhunyasaanga haandi 
ehabi liindi daawe.” 

11Nae omuhasi oyo haandi yaboola ati, “Ewe ow'Oluyaali, nookanya sabaho 
Omwaami Nasaae wao, hu omwiiho waange owolere ohusasula ohufwa 
hw'omwaana waange wuno, atanyala ohuba n'achia ohuhola obutemu buhira 
hoo, naaba niyeeta omwaana waange wuundi wuno.” Daudi nae yakobolamo ati, 
“Ese husuubisa neende Omwaami mulamu endi, omwaana wao oyo haba 
saachia ohudiirwaho kata nabudiidi daawe.” 

12Omuhasi oyo nae yaboola ati, “Nookanya, ewe ow'Obunyala, leha mbooleho 
esiindu siindi silala syoong'ene siti.” Daudi nae yamukobolamo ati, “Byoosi bilai 
sa.” 

13Omuhasi oyo haandi yamuboolera ati, “Siina syeene esikerere waahola esiindu 
sihyaamu syakiire ao sityo eyiri abaandu ba Nasaae? Ewe kata haba sookanyaho 
omwaana wao ohukobola ohutula mu bwiiruhiro bwae, mani ao waanyala 
omweene ohweheengera omusaango neende bino bi mweene wahaboola. 

14Ngaandi efwe fweesi huchia ohufwa-bufwa; huli koti amaachi kamalire 
ohubbwomoolwa aasi, akatanyala ohuyooywa haandi daawe. Kata neende 
Nasaae mweene yesi haba saanyala ohukobosa abamala ohufwa haandi baaba 

abalamu daawe, nae omutuki yeesi nae anyala ohunyoola engira yoosi eyinyala 
ohukobosa omuundu ohumutusa mu bwiiruhiro bwae. 

15Bulaanu, Ewe ow'Oluyaali, esifune syeene sikerere ndeecha ohulomalomaho 
yooli nisyo mbwe, abaandu beechere mani baandiisatiisa, mani ndeboolera 
omweene endi, ese njia ohulomaloma ewe yooli nisuubira endi ochia ohunyala 
ohuuholera ebyo bi mba nihusaba. 

16Ese mbaasire endi, ewe ochia ohunyala ohuutekeeresa mani wiiche wuumonie 
ohutula eyiri oyo oli ohutemaangaho ohwiita omwaana waange wuno alala 
naange, mani anyale ohutusaangula atutuse mu loba li Nasaae yaberesa 
abaandu bae ohumenyaangamo. 

17Omweene njichire mani ndeboolera endi, esisuubise syao, ewe omuhuluundu, 
sichia ohunyala ohuumonia, olwohuba omutuki aba sa koti malaika wa Nasaae 
mweene, mani anyala yaakabuhania esilai neende esyonoono. Mani Omwaami 
Nasaae wao ahoya yaaba naawe!” 

18Omutuki oyo yakobolamo ati, “Ese naange njia ohuhuteebaho esiteebo silala 
syoong'ene, mani ewe naawe ohoyere ohuungobolamo n'oboola obwadyeeri 
bweene.” Omuhasi wuno yaboola ati, “Ewe ndeebeho esiindu syoosi, Ewe 
ow'Obunyala.” 

19Mani yateeba omuhasi oyo ati, “Mani Yoabbu sa niye okerere waahola sino?” 
Omuhasi oyo nae yamukobolamo n'aboola ati, “Ndeechubira mu syoosi-syoosi 
esyoolerefu, Ewe ow'Oluyaali, mbwe yiibulahoo engeri yoosi-yoosi 
yiindahahayiramo ohuhukobolamo. Yoabbu omuhalaabani wao niye 
owaangeraka esy'ohuhola neende esy'ohuboola. 

20Nae omutuki wuno yateeba atyo, hu anyale ohukolola bulai esiindu sino syoosi 
simanyihane bulai. Ewe ow'Oluyaali, oli sa omukesi koti malaika wa Nasaae, 
mani omanyire buli siindu sikwaao syoosi.” 

21Luunyuma omutuki wuno yaboolera Yoabbu ati, “Ese mbano bulaanu 
heengereo ohuhola syoodaha syeene. Ewe chia onyoole omusaacha Abbusalomu 
oyo, mani omale omukobose engo eno.” 

22Yoabbu yeehubba aasi mu moni wa Daudi n'amwiisamo oluyaali, mani 
naamala n'aboola ati, “Nasaae ahuberese ehabi, Ewe ow'Obunyala! Bulaanu 
mbao ndahamanya endi haba siwunyoolereere daawe, olwohuba wuholeere 
simbeere niisabire.” 

23Niyamala atyo yasiingira yeema, mani n'achia mu Gesuri, naaleeta 
Abbusalomu naamukobosa mu Yerusalemu. 

24Nae omutuki oyo, kata katyo, yalagira ati Abbusalomu haba saahoyere 
ohumenya mu dooho daawe. Yaboola ati, “Ese haba siindaha ohumubonaho 

daawe.” Abbusalomu yamenyaanga sa mu nyuumba yae yeene naahaya 
ohubonehaho eyiri omutuki oyo. 

Abbusalomu asaasana neende Daudi 

25Yabulao oyo yeesi mu Yisiraeli yi yakiire owali niyamanyihana hulw'esiiso 
syae silai koti Abbusalomu; yali naabulaho embala yoosi, ohutulira elalira hu 
mutwe, ohwoola hu lwaala lw'ohukulu. 

26Efwiiri lyae lyali niliri eliingi muno, nga bimuhoyeraanga ohulibekangaaho 
ehabi lala buli mwaaka, nilyalichiingi nilileeyere muno haandi nilididiisye 
nilisidooye muno. Lyali nga linyala ohwoosa ekiloguraamu chibiri enaamba 
ohweema hu busito bwali nibwafukiirirwa mu dooho ohuba nibwo obusito 
buhoyera. 

27Abbusalomu yali neende abaana basyaani badatu, neende omwaana muhaana 
mulala, owali n'alaangwa mbwe Tamari, omuhaasi yesi owali neende esiiso 
sibitiirifu muno. 

28Abbusalomu yaamenya mu Yerusalemu emyaaka kibiri emilaamba, 
naatabonanaangaho neende omutuki oyo. 

29Bulaanu yalaanga Yoabbu yeeche, ohumusaba amuchiire eyiri omutuki oyo; 
nae Yoabbu yahaya. Abbusalomu haandi yamulaanga, nae Yoabbu yaahayirira 
elalira ohwiicha. 

30Abbusalomu yaboolera abahalaabani bae ati, “Eng'we boneho, omukuunda 
kwa Yoabbu nguno nikwo okusibiraane alala neende okwaange, nihaandi 
kulimo amabere masuungu. Eng'we muchie mukutubuleho omuliro kuyie.” 
Abahalaabani abo bachia baabwaana omuliro hu mukuunda okwo kwaayia. 

31Yoabbu yasiingira haandi yachia eyiri enyuumba ya Abbusalomu n'ateeba ati, 
“Siina syeene esikerere abahalaabani bao baachia basaamba omukuunda 
kwaange?” 

32Nae Abbusalomu yakobolamo ati, “Olwohuba ewe wesi wahaya ohwiicha koti 
ndahulaangaanga. Ndali ndahire ewe wiiche wunjiire eyiri omutuki mani 
omundeebere oti: ‘Siina syeene esyakera ese ndaatula mu Gesuri mani ndeecha 
ndaaba ano endi? Siba syahabeere nisiri esilai sihiramo niimba nindedoong'era 
ebweene eyo.’ ” Abbusalomu haandi yemeeda ohuboola ati, “Ese ndaha ewe 
wuundekehere nyale ohubonana neende omutuki oyo, mani nikali mbwe ese 
ndiho omusaango, anyale ohuunjita-bwiita.” 

33Yoabbu yachia eyiri Omutuki Daudi yaamuboolera ebyo byoosi bi Abbusalomu 
yali n'aboolere. Omutuki oyo yalaanga Abbusalomu, owachia yaali mani 
yaguunama aasi hu buloba mu moni wae. Omutuki oyo yamwaanirisa neende 
ohumukwa mu sirifu. 

2 Samueli 15 

Abbusalomu atekeha obujeemu 

1Luunyuma lwasino ohuwa, Abbusalomu yetekehera esigaari sy'efaraasi, alala 
neende efaraasi, alala neende abagoobi abasaacha amahumi kataanu 
amalaamba. 

2Yasiingiraanga echuli-chuli muno yachichaanga mani niyeema aambi neende 
engira ena siruwa sy'esiko. Buli muundu yeesi yeechaanga yoola abweene ao, 
naali neende omusaango kwoosi, naadaha omutuki amukayeenge, Abbusalomu 
yamulangaanga mani amuteeba yi yabeechaanga naatula. Omuundu oyo 
niyamalaanga ohumuboolera enono yi yalichiingi naatulamo, 

3Abbusalomu yaboolaanga ati, “Bonaho, byooli ohwekanyiirisa bilai sa haandi 
byadyeeri; nae abulao oyo yeesi owateebwao neende omutuki 
ohutekeeresaanga omusaango kwao daawe.” 

4Haandi yamedaangaho ati, “Mba mbwe ni neese omukayi! Buli oyo yeesi 
owahabeerenge neende omusaango, oba syaadaha syoosi, yahechereenge yi ndi 
sa, mani muheengera koti lu biba nibihoyera.” 

5Omuundu yeesi niyachichaanga eyiri Abbusalomu ohwiinama mu moni wae, 
Abbusalomu yatulaangayo amudiira, mani amukwa mu sirifu. 

6Abbusalomu yaholaanga atyo buli Muisiraeli yeesi, owechaanga eyiri omutuki 
ati bamuwosese omusaango, mani naanyala ohubaholaanga nibamwiisamo 
oluyaali muno. 

7Luunyuma lw'emyaaka kine ohuwa, Abbusalomu yaboolera Omutuki Daudi ati, 
“Omuhuluundu, ndehe njie mu Hebburoni mani njoserese esisuubise si ndahola 
eyiri Omwaami. 

8Koti lu ndali nindamenya mu Gesuri mu Siria, ndasuubisa Omwaami endi 
naalinyala ohuungobosa mu Yerusalemu, mba ndahachie ndamwiinamiraho mu 
Hebburoni.” 

9Omutuki oyo yaboola ati, “Ewe weweereo sa mu muleembe.” Abbusalomu 
yawaao yaachia mu Hebburoni. 

10Nae omutuki oyo yatuma bawamwaanda baachia mu nono choosi echa 
Yisiraeli ohuboola bati, “Nimwiicha mani mwaawulira ekono ly'eturumbete 
nilyuubba, nimwehuuma muti, ‘Eng'we mbao Abbusalomu yeeholere omutuki 
wa Hebburoni!’ ” 

11Nae yaliyo abasaacha emia chibiri abali nibalaangirwe ohutula mu 
Yerusalemu nibachiire nae; haba sibali nibamanyireho esiindu syoosi esidiira 
hu luhobo olwo, mani nibachiire sa neende omwooyo mulai batyo. 

12Abbusalomu niyali mbwe hu ayaanayo ebiyaanwa byae, haandi yachia mu siko 
sya Giilo esy'Ahitofeeli, owali naali mulala hu abakeraki ba Omutuki Daudi. 
Olukwe lwali niluchooma omutuki oyo lwanyoola amaani amaangi muno, mani 
abaloondi b'Abbusalomu bemeeda mu buungi. 

Daudi yeeruha ohutula mu Yerusalemu 

13Bulaanu, wamwaanda wuundi yaboolera Daudi ati, “Mbao Abaisiraeli bali 
bulaanu ohweeyamaanga ohwiisa oluyaali mu Abbusalomu!” 

14Daudi yaboolera abahoongo bae boosi abali nibali nae mu Yerusalemu ati, 
“Eng'we, efwe huhoyere ohwaanguyaho ohutula muno, nikali mbwe hunyala 
ohudaha ohweeyiba ohutula hu Abbusalomu! Yanguyeho! Ataali ao, achia 
ohwaanguya ohwoola ano atulwaanie atuyiingire, mani anyale ohutwiita buli 
muundu yeesi oli mu siko muno!” 

15Bosi baboola bati, “Eee, Ewe ow'Oluyaali. Efwe huli sa abeetekefu ohuhola buli 
siindu syoosi sy'oboola.” 

16Omutuki oyo yatula yawaao, naali alala neende edaala lyae lyoosi, haandi 
neende abahoongo bae boosi, ohutusaho abahasi b'erwaanyi bali bae bala 
ehumi boong'ene, bayaleha enyuma, ohuba nibali nibo abaliindire edooho. 

17Koti lu mutuki oyo alala neende abasaacha bae boosi bali hu batula mu siko 
omwo, beemaho aambi neende enyuumba yimaliirihayo. 

18Abasaacha bahoongo bae beema nibamusibiraaneho koti abaliindi b'edooho 
bali nibamubita mu moni wae. Abasaacha balwaani emia chisaasaba enaamba 
abali nibamuloondere ohutula mu Gaati bosi bamubitaho, 

19omutuki oyo yaboolera Yitaai omwiimirisi waabwe ati, “Lwasiina ewe wesi oli 
ohuchia naafwe? Ewe kobolayo engo mani wiihale neende omutuki muyaaha. 
Ewe mbao oli walukeendwa, omwiiruhi watula mu syaalo syao syeene. 

20Ewe mbao wahamenyaho muno hu lw'esiha sidiidi muno, mani esiindu siina 
syeene syahakera ese ndaahuhola wachaaka ohung'alaalaanga sa naange? Ese 
mweene syesi haba siimanyireho abuundu yiinjia ohuchia daawe. Ewe 
wekobolere sa engo alala neende abaandu bao boosi, Omwaami ahoya 
yaahukwiira esisa, haandi yaahuholera obweesikwa.” 

21Nae Yitaai yakobolamo sa ati, “Ewe ow'Oluyaali, ese ndeechuba yooli mu liita 
ly'Omwaami endi, ese njia ohuchichaanga naawe eyo yoosi yoochia 
ohuchichaanga, kata neende nibichia ohudahisa ohufwa hweene.” 

22Daudi nae yakobolamo ati, “Silai! Huumba mani n'ochianakana!” Yitaai 
yemeeda ohuchaana nabo alala neende abasaacha bae boosi neende abaandu 
babaliindaanga mu madaala kaabwe. 

23Abaandu boobba wuuwi lukali muno koti lu baandu bali nibaloonda hu Daudi 
bali nibawaao. Omutuki oyo mani yaanyala ohwaambuha ahaalo ha Kidironi, 
abasaacha bae nibamuloondaho, mani alala nibatula nibachooma mu sichiimi. 

24Abbiataari omulaamisi yesi yali naali abweene ao, haandi alala nae yali naali 
neende Abaleefi, nibakiingire Esanduuku ly'Endagaano lyoolerefu. Balidwiihula 
aasi, mani nibahaya ohulikiinga haandi, ohwoola abaandu boosi nibali 
nibamalire ohutula mu siko omwo. Haandi kata neende Abbiataari omulaamisi 
yesi yali abweene ao. 

25Omutuki oyo yaboolera Sadoki ati, “Ewe bukula Esanduuku ly'Endagaano elyo 
mani omale olikoboseyo mu siko omwo. Nikali mbwe Omwaami ali 
omusaangaafu naange, ludaalo luundi aba achia ohunyala ohuleha ese haandi 
ngobole ndiboneho alala neende obweyaango libunamenyeengemo. 

26Nae nikali mbwe hane haba siyasaangaalire, silai sa, mani lehe omweene 
yaahole esyo syoosi syaaba niyaandahisa.” 

27Haandi yeemeeda ohuboolera Sadoki ati, “Bonaho, ewe bukula Ahimaasi 
omwaana wao wuno, alala neende Yonatani omwaana wa Abbiataari oyo, mani 
mukoboleyo mu siko omwo neende omuleembe. 

28Nae esiha syeene esyo, ese mba njia ohuliindirira ali buli syaambuhiro syoosi 
esy'omwaalo kuno, haandi mu sichiimi muno ohwoola lu njia ohunyoolera 
amakeni katula yooli.” 

29Sadoki neende Abbiataari babukula Esanduuku ly'Endagaano elyo mani 
baalikiinga baalikobosayo mu Yerusalemu, mani haandi nibamenya ebweene 
eyo. 

30Daudi nae bulaanu yaniina hu Lugulu lw'Emiseituuni n'alira; yali ali makulu-
mahaya, haandi n'abwiihiriire omutwe kwae ohweekesa esibeera. Abo boosi 
abali nibamuloondereho bosi babwiihirira emitwe kyaabwe bosi bachaaka 
ohulira nae. 

31Daudi niyaboolerwa ati Ahitofeeli yali n'amalire ohweyambaania neende 
ohujeema hwa Abbusalomu, yalaama ati, “Nookanya, ewe Omwaami, kaluuhania 
amakerako k'Ahitofeeli kabe obusiru buhaya!” 

32Daudi niyoola aakulu bweene ow'olugulu olwo, eyali niyiri abuundu 
w'ohulaamiranga, Husaai omwiicha wae wali omweesikwa muno, owali 
Omuarikiite mani n'amubukaanira naali mu ngubo chitaanduhe-tanduuhe, 
haandi neende edosi hu mutwe kwae. 

33Daudi yamuboolera ati, “Ewe haba soochia ohuba neende obuhoonyi bwoosi 
yi ndi kata neende nihuchia naawe, 

34nae kata katyo ewe onyala wahoonyaho nikali mbwe onyala ohuungoboleraho 
mu siko omwo mani waaboolera Abbusalomu oti bulaanu ewe onyala ohuba 

n'omuhalaabanira neende obweesikwa bweene, koti sa lu wanyalaanga 
ohuhalaabanira owali laatang'ene wuno. Haandi onyaleenge ohuhola esinyaliha 
syoosi ohuyiinganianga engeraka yoosi yi Ahitofeeli anyala ohuba naakeraka. 

35Abalaamisi bano, Sadoki neende Abbiataari, boombi bachia ohubeechaangao; 
baboolereenge buli siindu syoosi syoochia ohunyalaanga ohuwulira esiba nisiri 
mu dooho ly'omutuki elyo. 

36Abo mbao bali neende Ahimaasi neende Yonatani abaana baabwe nibali nabo 
aambi, mani ewe onyala waabatumaanga yiindi nibali neende emboosi choosi 
ch'oba n'obuusireho.” 

37Husaai omwiicha wa Daudi, yakobolayo engo mu siko esiha si Abbusalomu 
yesi yali niyooleramo mu Yerusalemu. 

2 Samueli 16 

Daudi neende Sibba 

1 Daudi niyali n'amalire ohukeenda yaabitaho aakulu bweene ew'olugulu olwo, 
yeduuyanaho neende Sibba, omuhalaabani wali owa Mefibboseti, owali naali 
neende esuhiri enyiingi nichedwiihire emigaati emia chibiri (200), haandi 
neende ehanya emia ndala eby'emisabbiibbu myomu (100), ehanya emia ndala 
ech'ebyaamo biyaaha (100), haandi neende esibbuka sy'eseero esichuule efiini. 

2Omutuki Daudi yamuteeba ati, “Siina syeene si ewe ochia ohuholera ebiindu 
bino byoosi?” Nae Sibba yakobolamo ati, “Esuhiri chino choosi ch'edaala lyao 
Ewe ow'Oluyaali ohukeenderaangaho, nae emigaati alala neende ebyaamo 
by'abasaacha ohulichaanga, nae efiini yaabwe ohung'wechaanga nikali mbwe 
banyala ohujong'aanga nibali mu sichiimi muno.” 

3 Omutuki oyo haandi yamuteeba ati, “Nae Mefibboseti, omwiichuhulu wa Saulo 
omwaami wao ali yeena bweene?” Sibba nae yamukobolamo ati, “Oyo ali sa mu 
Yerusalemu, olwohuba ali suubi mbwe bulaanu Abaisiraeli bachia 
ohumukobosera obwaami bwa Saulo kukaang'ene.” 

4Omutuki wuno haandi yaboolera Sibba ati, “Bulaanu, buli siindu syoosi esyali 
nisiri esya Mefibboseti syao nisyo.” Nae Sibba yamukobolamo ati, “Ese mbano 
ndi sa omuhalaabani wao, mani hoya ndaanyala ohuhusangasaanga ebiha 
byoosi, Ewe ow'Obunyala!” 

Daudi neende Simei 

5Omutuki Daudi wuno niyoola mu Bbahuriimu, Simei omwaana wa Geera, 
omwiiho wuundi wa Saulo, yatula erwaanyi ohwiicha omubukaanira, nae 
n'amwebwaaba niyeecha yaali. 

6Simei yachaakiraniramo sa ohulasa Daudi amakina neende abahoongo bae 
boosi alala, kata neende Daudi niyali niyebodohaanie abasaacha bae alala 
neende abaliindi bae. 

7Simei yemeeda sa ohumubwaabaanga n'aboola ati, “Ewe tula muno! Tula 
muno! Ewe omwiiti! Omutemo mweene! 

8Ewe wanyala ohubukula obwaami bwali obwa Saulo, bulaanu Omwaami mbao 
ali ohuhusaandyaanga olw'ohwiita obuduhunyi bw'abaandu b'edaala lya Saulo. 
Omwaami mbao amalire ohuberesa obwaami obwo Abbusalomu omwaana wao 
mweene, mani ewe omalire ohusihirira, ewe omwiiti mweene!” 

9Nae Abbisai, yi ng'ina yali Seruya, yaboolera omutuki oyo ati, “Ewe ow'Oluyaali, 
siina syeene esikera ewe waaleha embwa yeene yino yaahubwaabaanga sa 
yityo? Leha ese njie mumaleho sa omutwe kwae okwo!” 

10Nae omutuki oyo yaboolera Abbisai alala neende Yoabbu mwanaang'ina ati, 
“Kuno haba sikuli omulimo kwao kata nabudiidi. Nikali mbwe ali ohumbwaaba, 
Omwaami naaba niye omuboleere ati ahole atyo, wiina mweene oba ali neende 
obunyala ohweteeba esiba nisikera naahola esyeene esyo?” 

11Daudi haandi yaboolera Abbisai neende abahoongo bae boosi ati, “Eng'we; 
omwaana waange mweene nguno niye oli ohuteemaho ohuunjita; siina syeene 
esiba nisikera eng'we nimwesiinduha Omubbenjamiini wuno? Omwaami 
awuundi niye omuboleere ohumbwaaba; mani eng'we mumulehe abe mani 
ahole sa syaadaha ohuhola esyo. 

12Awuundi Omwaami anyala yaabona engisa yaange mani yamberesaho ehabi 
chiindi ohwiichusa mu bweyaango bw'esibwaabo syae.” 

13Daudi neende abasaacha bae bemeeda sa nibawaao hu ngira. Simei nae yesi 
yabahayiraho sa, nakeenderaanga hu ndulo w'esigulu; yalumirira sa 
ohubwaabaanga haandi neende ohulasaanga sa amakina kae ako alala neende 
ebikoha n'akeenda. 

14Mani omutuki alala neende abasaacha bae boosi bajoong'a muno niboola hu 
Yorodaani, mani baanyala ohuwuluuhira abweene ao. 

Abbusalomu naali mu Yerusalemu 

15Abbusalomu alala neende Abaisiraeli boosi abali nibali nae beengira mu 
Yerusalemu, nae Ahitofeeli yesi yali ali sa alala nabo. 

16Husaai, omwiicha yi Daudi yali niyeesika muno, niyabukaanana neende 
Abbusalomu, yehuuma n'aboola ati, “Omutuki Oyiindire! Omutuki Oyiindire!” 

17Abbusalomu nae yamuteeba ati, “Siina syeene esyeholeehe hu butiiririrwa 
bwao eyiri Daudi omwiicha wao? Lwasiina haba sochiire nae mani?” 

18Husaai nae yakobolamo ati, “Naange ndahachiire nae koti naanu? Ese niise oyo 
yeeng'ene owadoolwa neende Omwaami, neende abaandu bano, haandi neende 
Abaisiraeli boosi. Ese njia ohumenya sa naawe muno. 

19Ataali ao, wiina mweene yi mba niinjia ohuhalaabaniraanga, nataali omwaana 
w'omwaami waange sa? Koti lu ndahalaabaniraanga lataao, nilwo lu njia 
ohuhalaabaniraanga ewe weesi.” 

20Abbusalomu yakaluuhanira Ahitofeeli yaaboola ati, “Eng'we bulaanu koti efwe 
hudoong'ere muno huti, siina syeene si munyala ohutukeraka ohuhola?” 

21Ahitofeeli yamukobolamo ati, “Ewe chia sa mani ochaake ohweyalisaanga 
neende abahasi b'erwaanyi bali aba lataao bayaleha enyuma ohuliindaanga 
edooho. Buli muundu yeesi oli mu Yisiraeli aba achia ohumanyira elalira ati, 
lataao ahubonaanga nga omusuku wae, mani abaloondi bao bosi baba bachia 
ohulema emyooyo muno.” 

22Boombaha eyeema lya Abbusalomu hu sirama sy'edooho, mani mu moni wa 
buli muundu, Abbusalomu yachia yeengiraanga mukati niyeyalisa neende 
abahasi b'erwaanyi bali aba laatang'ene. 

23Buli ekerako li Ahitofeeli yatusaanga mu ndaalo echo, lyawulirwaanga koti 
elyahabeere ely'emboosi cheene cha Nasaae; Daudi neende Abbusalomu 
baloondaanga elyeene elyo. 

2 Samueli 17 

Husaai abachirisa Abbusalomu 

1Esiha nisyali nisitaabitao esihoongo muno luunyuma lw'ebyo ohubaao, 
Ahitofeeli yaboolera Abbusalomu ati, “Leha ese ndoole abasaacha elifu ehumi 
neende chibiri (12,000), mani muchuli ndule njie noonde hu Daudi. 

2Njia ohumuseeta n'ajoong'ere haandi nasinyiihe. Achia ohutya, mani abasaacha 
bae boosi bachia ohwiiruha baweeo. Mba njia ohwiita omutuki 

3haandi ndeete abasaacha bae boosi yooli, koti omweeya muhasi naakobola 
eyiri wamwe. Ewe mbao odaha ohwiita omusaacha mulala yeeng'ene, nae 
abaandu badoong'ereo boosi baba bachia ohuba mu muleembe.” 

4Yino yabonehana koti engeraka endai eyiri Abbusalomu, haandi neende eyiri 
abeemirisi Abaisiraeli boosi. 

5Abbusalomu haandi yaboola ati, “Bulaanu ewe laangaho Husaai yeeche, mani 
olehe huwulireho syaaba n'adaha ohuboolaho.” 

6Husaai niyoola yi bali, Abbusalomu yamuboolera ati, “Yino niyo engeraka yi 
Ahitofeeli atubereese; hu yiloonde kose? Nihutahola hutyo, ewe tuboolereho 
esiindu sihuba huhole.” 

7Husaai nae yakobolamo ati, “Engeraka yino yi Ahitofeeli ababereese ehabi lino 
haba sindai daawe. 

8Ewe omanyire bulai bweene oti Daudi lataao alala neende abasaacha bae 
balwaani bajiing'u nibo, nihaandi abeene abo baalaba sa koti enani ehasi 
linyuulirwe abaana balyo. Lataao oyo mulwaani mumanyirifu muno, haandi 
sabeechaanga abuundu alala neende abasaacha bae abo esiro daawe. 

9Awuundi ebiha bino anyala ohuba niyeekisire mu ng'uungu, oba abuundu 
waandi ataamanyihaane daawe. Daudi n'aseeta ati abasaacha bao, oyo yeesi oba 
anasiwulira aba achia ohuboola sa ati ngaandi abasaacha bao abo mbao 
bamalire ohuyiingirwa luweere. 

10Kata abasaacha bahiramo obululu, abataalimo amatiichasi koti edalang'i, baba 
bachia ohutya-butya olwohuba buli muundu yeesi oli mu Yisiraeli amanyire sa 
bulai bweene ati, lataao oyo mulwaani muhunuufu, haandi ati abasaacha bae 
bosi balwaani baangalafu muno. 

11Ekerako lyaange liri liti, ewe chia oleete Abaisiraeli boosi bebuuse alala 
ohutula buli mbeka choosi ech'esyaalo, mu buungi bwaaka koti emoni 
ch'omusenye echiri hu lwaasi lw'enyaanja, mani omweene obeemirire muchie 
mulwaane ebiita. 

12Efwe huchia ohukoonya Daudi eyo yoosi yaachia ohuba naali, mani humuseete 
n'asisiiri ohumanyaho esichia ohukwaao. Omweene oyo alala neende abasaacha 
bae boosi yibulayo kata mulala ochia ohuluwonamo. 

13Nikali mbwe anyala yeseenda yaachia yeengira mu siko, abaandu beefwe 
boosi baba bachia ohuleeta emikoye mani bahweese esiko esyo siweere mu 
hooho liri aasi bweene ao. Abulao kata ekina lala elichia ohulehwaho aakulu 
w'esigulu esyo syoosi daawe.” 

14Abbusalomu neende Abaisiraeli boosi baboola bati, “Nga mbano hane 
engereka ya Husaai ndai yihirira eya Ahitofeeli eyale muno.” Omwaami yali 
n'amalire ohuheengao ati, engeraka endai ya Ahitofeeli, haba siyichia 
ohuloondwa daawe, hu omusihiriro kukwe hu Abbusalomu. 

Daudi alabulwa mani yeeyiba 

15Bulaanu Husaai mani yaboolera abalaamisi, Sadoki neende Abbiataari 
engeraka yi yali n'abereese Abbusalomu alala neende abeemirisi Abaisiraeli 
boosi, haandi neende engeraka yeene yi Ahitofeeli yali naatusire. 

16Husaai yameedaho ati, “Bwaangu bweene bulaanu! Tuma emboosi yiche eyiri 
Daudi atateemaho ohumala esiro aambi neende ebyaambuhiro biri mu sichiimi, 
nae ati yaambuhe Yorodaani bwaangu, hu mani ye alala neende abasaacha bae 
batoola ohudiirwa beetwa daawe.” 

17Yonatani omwaana wa Abbiataari, alala neende Ahimaasi omwaana wa 
Sadoki, bali nibaliindiriire hu sulo ya Enirogeeli, huundulo wa Yerusalemu, 
olwohuba abo haba sibanyala ohubonwa nibeengira mu siko omwo. 
Omuhalaabani muhasi yali niyetechaangaho sa ohuchichaanga n'ababoolera 
esyalichiingi nisiri ohuholehana, hu bulaanu banyale ohuchia mani baboolera 
Omutuki Daudi oyo. 

18Nae ludaalo luundi, omwaana wuundi yababona, mani yaachia yaboolera 
Abbusalomu; mani beeyina baawaao ohuchia beekise mu nyuumba 
y'omusaacha wuundi owali niyamenya mu Bbahuriimu. Omusaacha wuno yali 
ali neende ediba niliri aambi neende enyuumba yae, mani nibaliingiramo 
nibooloberera aasi bweene ohweekisa. 

19Omuhasi w'omusaacha oyo yabukula esifuuniho syahwo, naamala n'asibwiiha 
hu munwa kw'esulo kwoosi, yasibakalaho emere humukulu wasyo, hu muundu 
yeesi ahaye ohumanyaho esiindu syosi-syoosi daawe. 

20Abahoongo ba Abbusalomu boola aambi neende enyuumba eyo, baateeba 
omuhasi oyo bati, “Ahimaasi neende Yonatani bali yeena bweene?” Nae omuhasi 
oyo yabakobolamo ati, “Abo bamalire hale ohwaambuha omwaalo bakwiire 
engereha.” Abasaacha abo babakoonya nae byaabahaya ohubabona daawe, 
mani beekobolerayo mu Yerusalemu. 

21Luunyuma lw'ohuwaao, Ahimaasi neende Yonatani baniina baatula mu sidiba 
esyo, mani baachia baboolera Omutuki Daudi. Bamuboolera ebyo byoosi bi 
Ahitofeeli yali naatekeehe ohumuhola mani baboola bati, “Ewe yanguyaho 
waambuhe omwaalo.” 

22Daudi alala neende abasaacha bae boosi batulaniramo mani 
bachaakiraniramo ohwaambuha Yorodaani, mani nibwali nibuhya, bali 
nibamalire ohweyambuhira nibaweereo. 

23Ahitofeeli niyabona ati, engeraka yae haba sibali nibayiloondere, yaniina hu 
suhiri yae, mani yeekobolerayo engo mu siko si yali niyamenyamo. Niyamala sa 
ati ohutekeha ebiindu byae byoosi bulai bweene, yesagamo omukoye mani 
yeemika yaafwa. Bamusiiha mu ng'ani y'edaala. 

24Daudi nae yali n'amalire ohwoola mu siko sya Mahanaimu mu siha si 
Abbusalomu neende Abaisiraeli bamaliramo ohwaambuha Yorodaani. 

25Bulaanu, Abbusalomu yali n'amalire ohuta Amasa mu bwiimirisi bw'eye 
elyomu bweyaango bwa Yoabbu. Amasa yali naali omwaana wa Yeteeri 
Omuyisimaeli; ng'ina yali Abbigaili, owali omuhaana wa Naahasi, haandi naali 
mwanaang'ina Seruya ng'ina Yoabbu. 

26Abbusalomu alala neende abasaacha bae boombaha ekaambi mu loba lya 
Gileadi. 

27Daudi niyoola sa ati mu Mahanaimu, yabukaanirwa neende Soobbi omwaana 
wa Naahasi, owali naatula mu siko sya Rabba mu Abaamooni, haandi neende 
Makiri omwaana wa Amieli, ohutula Lodebbari, haandi neende Bbarisilaali, 
ohutula Rogeliimu mu Gileadi. 

28Bamuleetera ebitaanda, ebbeseeni, kata neende endamu ch'eloba, engaano, 
amabere masuungu, obusye, emere ehubbake, amaraagwe alala neende eng'ooli 
ch'olaayo. 

29Baleeta obuuhi, alala neende amabeere maboyu, haandi neende amakoondi, 
amafuta k'ebyaayo, nibaleetera Daudi alala neende abaandu bali nae 
ohulichaanga; olwohuba bali nibabolaanga bati, “Abaandu abo bali neende 
enjala, haandi bajoong'u muno, haandi balumwa obuluwo ohutula mu sichiimi.” 

2 Samueli 18 

Abbusalomu ayiingirwa haandi yeetwa 

1Omutuki Daudi yahung'aania abasaacha bae boosi alala, mani naamala 
naabakabuhaniamo emikaanda midiidi-diidi ekya buli kutula nikulimo 
abasaacha elifu ndala (1,000), ekiindi nikirimo abasaacha emia, mani naamala 
naabataaho abahoongo bakiimirira. 

2Mani naamala naabatuma mu mikaanda kidatu emihoongo, neende Yoabbu 
neende Abbisai mwanaang'ina Yoabbu, haandi neende Yitai ohutula mu Gaati, 
buli otula niyemiriire omukaanda mulala-mulala. Mani omutuki oyo naaboolera 
abasaacha bae abo ati, “Ese syesi omweene njia ohuchiaana naang'we.” 

3Bosi bamukobolamo bati, “Ewe haba sohoyere ohuchia alala naafwe daawe.” 
Haandi nibameedaho bati, “Haba sisicha huba esy'engabuhania ehoongo muno 
eyiri omusuku weefwe oyo kata efwe fweesi nihukaluuhana mani hweeruha, 
oba kata esituundu syeefwe syoosi nisyoola syeetwa; nae ewe ohira kata efwe 
elifu ehumi. Syahabeere esilai sihiramo ewe nodoong'a sa ano mu siko muno, 
ohututumiraanga sa obuhoonyi nibwiicha yi huli.” 

4Omutuki oyo nae yabakobolamo ati, “Ese mani lehe hole esyo syoosi si muba 
nimubaasa muti nisyo esihiramo obulai.” Mani yeema endulo w'esiruwa koti 
abasaacha bae bali nibahuumba nibatula mu siko nibali mu mikaanda kya elifu 
ndala, nae ekiindi nikiri ekya emia ndala. 

5Yaberesa Yoabbu, Abbisai, alala neende Yitai elako n'aboola ati, “Hulwaange, 
ese omweene, mbekweeda mutanyaalaho Abbusalomu omwaana musyaani 
muyere oyo daawe.” Haandi abalwaana abo boosi bawulira Daudi mweene 
naatusa elako lino, n'aliberesa abasaacha bahoongo bae. 

6Eye lya Daudi lyosi lyatula lyaachia lyaweera mu ngoongo, mani nililwaania 
Abaisiraeli abali nibali mu Sichaha sya Efuraimu. 

7Abaisiraeli bano bayiingirwa neende abasaacha ba Daudi; ohuyiingira 
hubitiirifu hweene, ohwalimo abasaacha elifu amahumi kabiri (20,000) abeetwa 
ludaalo lweene olwo. 

8Ohulwaanakana ohwo hwalaandaala hwaamala engoongo choosi, mani 
abasaacha abaangi bafwiira sa mu sichaha kata ohuhiraho neende abo 
abeeterwa mu biita byeene. 

9Abweene ao, Abbusalomu yeduuyanaho neende abasaacha ba Daudi baandi. 
Abbusalomu mweene oyo yali naali ohwiiruhiraanga hu suhiri, mani niyali hu 
yeyindikania niyibita aasi w'omutuumba muhoongo kwatabaala amasaga, 
omutwe kw'Abbusalomu kweesaga mu masaga. Esuhiri eyo nayo niyemeeda sa 
ohwiiruha niyiwaao, Abbusalomu nae yaalehwa nadeembera mu masaga mu 
miyaka. 

10Nae omusaacha mulala hu basaacha ba Daudi yanyala ohumubona mani 
n'aboolera Yoabbu ati, “Ewe omuhuluundu, ese mbweene Abbusalomu 
n'alereechera mu masaga k'omutuumba muhoongo!” 

11Nae Yoabbu yakobolamo sa ati, “Ewe nikali mbwe omubweeneho, lwasiina 
mani somwitiire sa abweene ao? Ese mweene yoobona wuno, mba nyalire 
ohuhwebeera omweene ebituundu by'efeesa ehumi ebilaamba, alala neende 
oluhoba lwaange lweene luno.” 

12Nae omusaacha oyo yakobolamo ati, “Ewe kata neende nooba noonyalire 
ohuumberesa ebituundu by'efeesa elifu enaamba, haba kata sindahanyalire 
ohusiingisira hu mwaana w'omutuki weefwe oyo kata olwaala lulala lwoong'ene 
daawe. Ngaandi efwe fweesi hubeere nihuwuliire omutuki naahulagira ewe 
mweene, Abbisai neende Yitai ati, ‘Hulwaange ese omweene, mutateemaho kata 
budiidi ohunyaala Abbusalomu omwaana musyaani muyere oyo.’ 

13Mani ese naange niimba ninjemeere omutuki waange oyo mani ndeeta 
Abbusalomu, omutuki oyo aba yahasiwuliire olwohuba oyo nae awuliraanga 
buli siindu syoosi haandi ewe mweene haba siwahanyalire kata ohuungaya 
omusaango okwo daawe.” 

14Yoabbu nae yaboola ati, “Ese haba siinja ohunyaasaho ebiha biindi byoosi 
ninyiinganaanga naawe daawe.” Mani yaabukula amafumo kadatu amalaamba 
yaakabbaaya yaakamalira mu sirifu sy'Abbusalomu n'asisiiri omulamu 
omweene naabona neende emoni chae, naalereechera mu masaga 
k'omutuumba. 

15Abweene ao mani abasaacha balwaani ba Yoabbu ehumi abalaamba baweera 
hu Abbusalomu mani nibamaliirisa ohumwiita. 

16Byayika sa Yoabbu ohuubba eturumbete hu naanyala ohwaakamya 
ohulwaana, mani abalwaani bae boosi nibakobolayo engo nibalehera ao 
ohwiiruhania Abaisiraeli. 

17Babukula omubiri kw'Abbusalomu, mani baakusukuna mu buko buleeyi muno 
mu sichaha, haandi nibakubbiibaho esituuli esihoongo muno esy'amakina. 
Abaisiraeli boosi beeyiruhira beweerao mu biko by'engo waabwe. 

18Niyali n'asisiiri omulamu, Abbusalomu yali niyeloongera esiloongaloongwe 
syae omweene mu Hoondo ly'Omutuki, olwohuba haba siyali niyeebulaho 
omwaana musyaani owohuchiiririsaanga eliita lyae daawe. Sakira yali 
niyasikuliha eliita lyae lyeene, mani ohwoola endaalo chino, sisyeekeswaanga 
koti Esiloongaloongwe sy'Abbusalomu. 

Daudi abihirwa ohufwa hwa Abbusalomu 

19Ahimaasi, omwaana wa Sadoki n'aboolera Yoabbu ati, “Ewe leha ese njiruhe 
mani njie eyiri omutuki weefwe neende amakeni malai kano mbwe Omwaami 
amalire hale ohumuwonia ohutula hu basuku bae boosi.” 

20Yoabbu nae yaboola ati, “Nyaanga yino ewe haba soochia ohuyirayo amakeni 
malai daawe. Nae awuundi hu ludaalo luundi nilwo lu ochia ohuholera otyo, nae 
enyaanga yino haba daawe, olwohuba omwaana w'omutuki mweene niye 
ofwiire.” 

21Yaboolera omuwaambe wae Omuitiopia ati, “Ewe niiwe oba ochie mani 
oboolere omutuki weefwe omweene byoobweene bino.” Omwaambe oyo 
yeenama aasi, mani yaamala yeeruha yeweerao. 

22Nae Ahimaasi yemeeda sa ohwesiisinia n'aboola ati, “Ese haba sifwaayo esyo 
syoosi esichia ohubaao; nookanya leha sa ese mweene njie syesi nyale ohuyira 
amakeni ako.” Yoabbu yesi yemeeda ohumuteeba ati, “Siina syeene esikera ewe 
mweene wesi waadaha ohuhola otyo, musyaaning'ene. Ewe haba soochia 
ohunyooleraho esiyaanwa syoosi daawe.” 

23Haandi Ahimaasi yaboola sa ati, “Kata siina syeene sibeeo, ese ndaha sa 
ohuchia.” Yoabbu ao bulaanu yaboola sa ati, “Mani ewe wechiire.” Ahimaasi 
yatimuha embiro yeweerao niyeehirira neende engira yihalakania mu Hoondo 
lya Yorodaani, mani bwaangu bweene yaanyala ohubita mu muwaambe oyo. 

24Daudi nae esiha esyo yali niyeeyihaliire akatikaati w'esiruwa syomuukati 
neende esiruwa sy'erwaanyi, eby'esiko esyo. Omutingaali yaniina aakulu 
bweene w'esida niyeemere hu sirama sy'engira yichia ena siruwa; yaasiingisa 
emoni mani yaabona omusaacha niyeeruha yeeng'ene. 

25Yehuuma yaboolera omutuki oyo owali naali aasi, nae omutuki n'aboola sa ati, 
“Nikali mbwe oyo ali yeeng'ene, mani aba ali ohuleeta amakeni malai.” 
Omwiiruhi oyo yemeeda sa ohusuda aambi. 

26Omutingaali oyo haandi yasiingisa emoni chae aakulu mani yaabona 
omusaacha wuundi naali ohwiiruhaanga yeeng'ene niyeecha, haandi 
n'ahuumula omuliindi w'esiruwa owali aasi ati, “Ewe bonaho! Haandi yiriyo 
omusaacha wuundi oli ohwiiruha yesi niyeecha!” Nae haandi omutuki oyo 
yakobolamo sa ati, “Haandi sa owuundi oyo yesi ali ohuleeta amakeni malai.” 

27Omutingaali oyo haandi yaboola ati, “Ese ngaandi ndi ohubona endi 
omusaacha otangiiremo wula ali ohwiiruha sa koti Ahimaasi.” Omutuki nae 
yaboola ati, “Naali oyo, musaacha mulai niye, mani ali ohuleeta amakeni malai.” 

28Ahimaasi niyoola yehuuma naheesa omutuki oyo, niyehubba aasi hu buloba 
mu moni wae, yaboola ati, “Omwaami Nasaae wao afumisibwe, oyo ohubereese 
ohuyiingira omusaacha yali niyahujeemera, Ewe ow'Obunyala!” 

29Omutuki nae yamuteeba sa ati, “Ewe, Abbusalomu omwaana muyere oyo ali 
abweene, kose?” Nae Ahimaasi yakobolamo ati, “Omuhuluundu, esiha si 
omuhoongo wao oyo Yoabbu yaandumiiremo ohwiicha yooli, mbweene naaliwo 
ohusaanguluha ohuungi, nae ese haba simbeere nimanyire esibeere nisiri 
ohuholehana daawe.” 

30Omutuki yamuboolera ati, “Ewe yema eyale naange.” Yesi niyeseenda 
niyeemaho eyale nae. 

31Abweene ao Omuitiopia muwaambe yesi niyoola n'aboolera omutuki ati, “Ese 
ndi sa neende amakeni malai eyiri Ewe ow'Oluyaali! Nyaanga yino, Omwaami 
amalire ohuhuberesa ohuyiingira abo boosi abali nibahujeemera!” 

32Nae omutuki niyamuboolera ati, “Ewe, mani Abbusalomu omusyaani muyere 
oyo ali abweene, kose?” Nae omuwaambe oyo yakobolamo ati, “Ese naange 
ndekoomba sa endi esimweeholehaaneho biba nibinyaliha esyeene esyo syosi 
syahaholehaane hu abasuku bao boosi, omuhuluundu, haandi neende hu abo 
boosi abachia ohuhujeemeraanga.” 

33Omutuki oyo abweene ao yayiingirwa neende esibeera. Yasiingira mani 
yaniina aakulu mu siseenge syali nisiri aakulu w'engira yichia ena siruwa mani 
n'alira muno. Koti lu yali n'akeenda n'aniina ebweene eyo yalichiingi n'alira ati, 
“Wuuwi Omwaana waange! Abbusalomu omwaana waange! Ewe Abbusalomu, 
omwaana waange mweene! Biba mbwe ese mweene niise ofwiire mu 
bweyaango bwao, ewe omwaana waange! Abbusalomu, Omwaana waange 
mweene!” 

2 Samueli 19 

Yoabbu alumirisa Daudi 

1Yoabbu yaboolerwa mbwe Omutuki Daudi yali naali ohuubbaannga esihoolo 
n'alira Abbusalomu. 

2Kata katyo, esangaalo lyali lyahabeere ely'ohuyiingira lyakaluuhanisibwa 
lyaaba esibeera eyiri abalwaani ba Daudi. Olwohuba baawulira bati omutuki 
Daudi yali naali ohuliraanga omwaana wae. 

3Bakobolayo mu siko omwo masididye, koti abalwaani abali nibadirirwe n'esoni 
niberuuha ohutula mu biita. 

4Omutuki Daudi yebwiihirira mu bweeni, mani niyoobba esihoolo n'aboola ati, 
“Aaa, mwaana waange! Mwaana waange Abbusalomu! Abbusalomu, omwaana 
waange mweene!” 

5Yoabbu yasiingira yaachia ena nyuumba y'omutuki mani yaamuboolera ati, 
“Enyaanga yino, onyalire ohuchalaasira elalira abasaacha bao abo abasaacha 
bawonia obulamu bwao, haandi obulamu bw'abaana bao neende abahaana bao, 
haandi neende obw'abahasi bao, neende abahasi b'erwaanyi bao beene. 

6Ewe oyiingania abo abahuheera, nae ohoonya abo abahusyuula! Ewe mbao 
hane omalire ohweekesera elalira alafu oti abahoongo bao abo, alala neende 
abasaacha ohuyirira alala boosi, haba sibaliho neende esiindu syoosi 
esy'obuhoonyi yooli. Ese mbano ndi ohubona endi, ewe wahasaangaalire muno 
Abbusalomu aba niyahabeere naali omulamu enyaanga yino, nae efwe fweesi 
nihuba nihufwiire nihuweere. 

7Siingira ano ochie womiise abasaacha bao bala otyo. Ese naange ndeechubira 
eliita ly'Omwaami endi, n'otachia mani waahola otyo, abulao kata mulala hu abo 
oba anaba naasihuliho yibunooleranga muchuli. Esyo siba sichia ohuba 
esibwaabo sihiramo byoosi bi wahanyoola mu bulamu bwao bwoosi.” 

8Ao, Omutuki Daudi yasiingira mani yaachia yeehala aambi neende esiruwa 
sy'esiko esyo. Abasaacha bae bawulira bati hane yali naali abweene ao, mani 
nibamweebodoohaniaho. 

Daudi achaaka olukeendo ohukobola Yerusalemu 

Nae esiha syeene esyo, Abaisiraeli boosi bali nibamalire ohweyiruhira 
nibechiriire mu biko by'engo waabwe. 

9Mu syaalo omwo mwoosi abaandu bachaaka sa ohunyekanaanga abeene-hu-
beene. Ababoolaniraanga abeene-hu-beene bati, “Omutuki Daudi wuno niye 
owatuwonia ohutula hu basuku beefwe boosi.” Haandi bati, “Oyo niye yeeng'ene 
owanyala ohutununula ohutula hu Abafilisiti, nae bulaanu yeruuhe sa naatula 
hu Abbusalomu, mani naatulira elalira mu syaalo muno. 

10Efwe hwachuha amafuta hu Abbusalomu ohuba koti omutuki weefwe, nae 
bulaanu nguyo amalire ohwiitirwa mu biita. Mani lwasiina siyiba hooyo oyo 
yeesi onyala yateemaho ohukobosa enyuma Omutuki Daudi wuno?” 

11Amakeni kadiira hu mboosi chi Abaisiraeli bali nibali ohulomalomaanga, 
koolera Omutuki Daudi oyo. Yatuma Sadoki neende Abbiataari, abali nibali 



709 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

abalaamisi endaalo echo, ohuchia eyiri abeemirisi ba Yuda mani ohubateeba 
bati, “Eng'we siina syeene esikera nimuba mbwe niing'we abamaliirihayo 
ohuchia mani mwahoonya ohukobosa Omutuki Daudi wuno yaaba mu dooho 
lyae? 

12Eng'we mbano niing'we abeeho baange hooho, abali omubiri kwaange kweene 
haandi amabaanga kaange keene; siina syeene esiba nisikera eng'we haandi 
mwoola ohumaliirihayo mu huteemaho ohuungobosa engo?” 

13Daudi haandi yababoolera ohuchia ohuboolera Amasa bati, “Ewe oli sa 
omwiiho waange mweene. Ohutula abweene ano, neende ohwemeeda mu moni 
ese ndi ohuhuta hu mulimo kw'ohuhulira amaye koosi, mu bweyaango bwa 
Yoabbu. Mani Nasaae ahoya yaanjitirao sa nikali mbwe ese haba siinja ohuhola 
sa endyo!” 

14Emboosi cha Daudi chino chaserera oluyaali lw'abasaacha boosi aba Yuda, 
mani baamutumira emboosi yimudaha akobole engo alala neende abaandu 
bahoongo bae boosi. 

15Niyali naali hu lukeendo naakobolayo engo, omutuki Daudi wuno niyoola hu 
Mwaalo Yorodaani, yaakaanirwa neende abasaacha ba Yuda abali nibeechere 
mu Giligaali ohumugooba anyale ohwaambuha omwaalo okwo. 

16Haandi esiha syeene esyo, Simei Omubbeenjamiini owali omwaana wa Gera 
yabbibbiirihana muno ohuchia eyiri Yorodaani hu anyale ohubukaanana neende 
Omutuki Daudi. 

17Omweene oyo yali ali neende abasaacha elifu ndala enaamba, abali nibatula 
hu enono ya Bbenjamini. Mani Sibba, owali omuhalaabani w'edaala lya Saulo, 
yesi neende abaana bae ehumi neende bataanu, alala neende abahalaabani bae 
amahumi kabiri, mani baataangirira omutuki ohwoola hu Yorodaani. 

18Baambuha omwaalo okwo ohugooba omukaanda kw'omutuki okwo kwoosi 
kwaambuhe, haandi neende ohuholaanga esyo syoosi si omutuki yadahaanga. 

Daudi aholera Simei esisa 

Koti lu mutuki yali hu yeetekehaanga ohwaambuha, Simei yeehubba aasi 
omweene mu moni wae 

19yaboola ati, “Ewe ow'Obunyala, n'okanya yibirira ebidoondobanu byoosi bi 
ndahola hu ludaalo olwo lu ewe watulira mu Yerusalemu. Otabiihaisiraho 
daawe, oba ohubibasaangaho haandi kata nabudiidi. 

20Ese omweene manyire, ewe omuhuluundu, endi ndamala ohwonoona, mani 
esyo nisyo esikera ese niimba otaangire ohutula mu nono ch'emukulu, ohwiicha 
mani ndaanyala ohubukaana neende ow'Oluyaali wuno enyaanga yino.” 

21Abbisai omwaana wa Seruya yesi yalomalomera aakulu n'aboola ati, “Simei 
ahoyere ohwiitwa olwohuba yabwaaba oyo yi Omwaami yali niyadoola ohuba 
omutuki.” 

22Nae Daudi yaboolera Abbisai alala neende Yoabbu mwanaang'ina ati, “Ewe 
naanu mweene oyo obeere naahuteebere oboole embaasa yao eyo? Ewe hane 
niiwe ochia ohuumberesa ebidinyu, kose? Ese mweene niise oli omutuki wa 
Yisiraeli yoosi bulaanu buti, mani abulao Omuisiraeli yeesi ochia ohwiitwaho 
enyaanga yino.” 

23Yaboolera Simei ati, “Ese naange ndi ohuhuberesa omunwa endi ewe haba 
soochia ohwiitwa daawe.” 

Daudi Aholera Mefibboseti esisa 

24 Bulaanu Mefibboseti, omwiichuhulu wa Saulo yeeha ohubukaanana neende 
omutuki. Nae haba siyali niyeeyosereho amakulu kae daawe, ohweeheheta 
esirefu, oba kata sa ohwoosaho engubo chae ohutulira elalira hu biha bi mutuki 
yatuliramo mu Yerusalemu ohwoola lu yakobolera nayingiire. 

25Mefibboseti yesi yoola abweene ao naatula mu Yerusalemu ohwiicha 
ohubukaanana neende omutuki, omutuki oyo mani yaamuboolera ati, “Ewe 
Mefibboseti, hane ewe haba siwachiana naange daawe! Lwasiina ewe haba 
siwaholaho otyo?” 

26Nae yakobolamo ati, “Ewe koti sa lwoomanyire, Ewe ow'Obunyala, ese ndi 
omulema. Ese ndeemere ohuboolera omuhalaabani waange wuundi endi 
afwaale esiseero hu suhiri yaange hu nyale ohukeenderaho alala naawe, nae 
yaandyaamo olukwe. 

27Yambachira yooli Ewe ow'Obunyala, nae ewe oboneha koti oli malaika wa 
Nasaae, mani ewe hola sa esyo esibonehana koti esihoyera yooli. 

28Abaandu b'edaala lya laata boosi bali nibahoyera ohwiitwa boosi neende Ewe 
ow'Obunyala, nae ewe wambereese obunyala bw'ohuliraanga hu meesa yao 
yeene. Mani ese haandi mbula obunyala bw'ohusaba ebiindi byoosi ebyemeeda 
hu bweene ohwo ohutula eyiri Ewe ow'Obunyala.” 

29Omutuki yakobolamo ati, “Ewe haba soohoyere ohuboola esiindu syoosi 
esihiraho ao daawe. Ese malire ohuheengao endi ewe neende Sibba niing'we 
abachia ohukabanamo ebiindu byoosi ebyali ebya Saulo.” 

30Nae Mefibboseti yakobolamo ati, “Ewe leha sa Sibba niye oba ayire byoosi. Ese 
esihiramo ohuunjera nisyo sa mbwe Ewe ow'Obunyala onyalire ohukobola engo 
endaalo choosi.” 

Daudi yeekesa esisa eyiri Bbarisilai 

31 Nae Bbarisilai, ohutula Gileadi, yali yeesi niyeehere aasi ohutula Rogeliimu 
ohwiicha ohugoobaho omutuki anyale ohwaambuha Yorodaani bulai. 

32Bbarisilai wuno yali naali omusaacha omukofu muno, naali emyaaka amahumi 
kataanu-na-kadatu. Kata katyo omusaacha wuno yali omuyiinda muno mani yali 
niyanyala ohuleeteraho omutuki ebyohulya koti lu yali naamenyere mu 
Mahanaimu. 

33Mani omutuki oyo yamuboolera ati, “Ewe yicha ochie naange mu Yerusalemu, 
mani mba njia ohuhuliindaanga.” 

34Nae Bbarisilai yakobolamo ati, “Ese haba sisiiriyo neende emyaaka kiindi 
miingi ohubaao omulamu daawe; siina syeene nisyo esiba nisikera mbwe ese 
njie naawe, Ewe ow'Obunyala mu Yerusalemu? 

35Ese mbano ndamala ohwoosa emyaaka ky'obuhuluundu amahumi kataanu-
na-kadatu, mani abulao esiindu syoosi esinyala ohuusaangaasaho daawe. Ese 
haba siinyala ohumanyirisa esyuuya oba echamu ly'esiindu siimba niindya oba 
niing'wa, haandi haba siinyala kata ohuwulira amakono k'abeembi daawe. Ese 
mba njia ohuba sa esibonereso eyiri Ewe ow'Obunyala. 

36Ese haba siihoyera omutuulu muhunuufu koti okwo daawe. Sakira ese njia 
ohuhugoobaho sa olukeendo olwiimbikiti muno ohubitaho Yorodaani budiidi. 

37Sakira ewe leha sa ese ngobole engo mani male fwiire aambi neende eng'ani 
ch'abeebusi baange. Kimihamu omwaana waange mweene nguno ali ano, anyala 
yaachia yaahuhalaabaniraanga; mubukule mani omale ochie nae, Ewe 
ow'Obunyala, mani onyale ohumuholera bi obaasa oti nibyo ebihiramo.” 

38Omutuki nae yakobolamo ati, “Ese njia ohumubukula njie nae muholere esyo 
syoosi syooba noodaha. Mani haandi naange mba njia ohuhuholera esyo syoosi 
syooba noochia ohusaba.” 

39Daudi alala neende abasaacha bae boosi baambuha Yorodaani. Nae omweene 
yakwa Bbarisilai mu sirifu mani naamala naamuba ehabi yae, mani Bbarisilai 
naamala naakobolayo engo wae. 

Abaandu ba Yuda neende aba Yisiraeli bayiinganira hu mutuki 

40Omutuki niyali n'amalire ohwaambuha, nagooberwe neende abaandu ba Yuda 
boosi neende esituundu sy'abaandu ba Yisiraeli, yakeenda ohwoola lu yoola mu 
Giligaali, mani Kimihamu yesi naachia nae. 

41Abaisiraeli boosi baachia eyiri omutuki mani baamuboolera bati, “Ewe 
ow'Obunyala, siina syeene esikerere abasyaani beefwe abo, abasaacha ba Yuda, 
boosi bachaaka ohubaasa bati bosi bali neende obunyala bw'ohuhumalao, 
haandi baamala baahugooba, ohwoola hu daala lyao, alala neende abasaacha 
bao mwaambuhiraho Yorodaani?” 

42Nae abasaacha ba Yuda bakobolamo bati, “Efwe huholere hutyo, olwohuba 
omutuki ni mulala hweefwe. Mani lwasiina sino sikera sa eng'we mwanyoolera 
mutyo? Haba satuungireho ebyohulya byeefwe, haandi kata sa abulao esyo 
syoosi syatubereeseho daawe.” 

43Abaisiraeli nabo bakobolamo bati, “Efwe naafwe huli neende bihudiisania 
neende Daudi ebyoola amahabi ehumi amalaamba, ohuhira eng'we bi muli 
nabyo, kata neende naaba naali mulala hweeng'we. Siina syeene esikera eng'we 
mwachaaka ohutulekeeresa mutyo? Mumanyaanga mwiibiriraho muti efwe 
niifwe abali abataangirira ohulomalomaho hu hukobosa omutuki engo!” Nae 
abasaacha ba Yuda bali neende obwaalaba buhiraanire mu hutaao ebibaaso bi 
bali nabyo byoosi ohuloondana neende Daudi ohuhiraho abasaacha ba Yisiraeli. 

2 Samueli 20 

Obujeemu bwa Seebba 

1 Yabaayo mu Giligaali omuundu otaali neende ebiima bilai olaangwa mbwe 
Seebba omwaana wa Bbikiri, ow'enono ya Bbenjamini. Yadiira eturumbete mani 
yaachaaka ohuubba niyehuuma ati, “Daudi akwe! Efwe haba sihuchia 
ohuloondakana nae daawe! Eng'we abasaacha ba Yisiraeli, mulehe hukoboleyo 
engo!” 

2Mani Abaisiraeli batula hu Daudi baachia neende Seebba, nae abasaacha ba 
Yuda nabo badoong'a sa nibeesa oluyaali mu Daudi haandi nibaloondakana nae 
ohutulira elalira hu Yorodaani ohwoola mu Yerusalemu. 

3 Daudi niyoola mu dooho lyae, elyali mu Yerusalemu, yabukula abahasi bae 
b'erwaanyi ehumi bala, ba yali niyaleha ohuliindaanga edooho elyo, mani 
naabata aasi w'obuliindi bw'amaani. Yachaaka ohubaberesaanga buli siindu 
sibadahaanga, nae haba siyeyalisaanga nabo daawe. Baliindwa muno obulamu 
bwaabwe bwoosi ohwoola lu bwaakamaanga, nibamenya koti abafwiirwe 
beene. 

4Omutuki oyo yaboola ati, “Chia mulaange abasaacha ba Yuda boosi 
beehuung'aanie alala mani okobole nabo bwaangu ano nabo oludaalo luloonda 
hu muchuli.” 

5Amasa yachia ohubalaanga, nae haba siyanyala ohukobolera mu biha bi mutuki 
yali naamuboleere ohukoboleramo. 

6Omutuki oyo yaboolera Abbisai ati, “Hane Seebba wuno achia ohuhuba 
ebidinyu ohuhiraho neende Abbusalomu. Bukula abasaacha baange bano, 
omuloondeho, ataali ao, anyala ohuchia yeengisa mu biko byasitwa bulai mani 
yatwiiruhaho.” 

7Abasaacha ba Yoabbu, abali nibali abaliindi bae abali nibamwiisamo oluyaali, 
alala neende abalwaani baandi boosi, batula mu Yerusalemu nibali alala neende 
Abbisai ohuchia ohwoonga hu Seebba. 

8Niboola hu lwaanda luhoongo muno mu Gibbeoni, Amasa yababukaana. 
Yoabbu yali niyefwaliire elalira koti ochia mu biita, naali neende olugaanga mu 
silaalo syalwo niluboyerwe hu luhoba lwae. Niyali naatulayo sa ati, ehaande 
lyasoboha mani lyaakwa aasi. 

9Yoabbu yaboolera Amasa ati, “Oliyo otye omwiicha waange?” Yamudiira esirefu 
neende omuhono kwae muluungi hu anyale ohumukwa mu sirifu. 

10Amasa wuno nae haba siyali niyeliindire olugaanga lu Yoabbu yali n'adiinire 
mu muhono kuundi, mani Yoabbu n'amuhubba ehaande mu mala, mani 
ebyomuunda byae byoosi nibiicha nibibbwomooha erwaanyi nibikwa hu loba. 
Yafwiira abweene ao, mani byaahaya Yoabbu engeri yiyahanyala ohwemeeda 
ohumuboosoleramo neende ehaande. Yoabbu alala neende Abbisai 
mwanaang'ina bemeeda ohuwaao nibabita mu Seebba. 

11Mulala hu basaacha ba Yoabbu yeema aambi neende omulaambo kwa Amasa 
mani naamala niyehuuma n'aboola ati, “Buli oyo yeesi oli hu lubeka lwa Yoabbu 
neende Daudi, aloonde hu Yoabbu!” 

12Mani omulaambo kw'Amaasa nikwali nikweedubire amabaanga, kwadoong'a 
nikukwiire akatikaati w'engira. Nae omusaacha wa Yoabbu mulala niyabona ati 
buli muundu obita ali ohweemaanga ali omulaambo okwo, yakudiira 
yakuhwehweesa naakutusa hu ngira mani n'achia naakusukuna mu siino mani 
naamala nakubwiihaho ebburungete. 

13Luunyuma lw'omulaambo okwo ohutuswa hu ngira, buli muundu yachaaka 
ohuloondaanga Yoabbu niboongere hu Seebba. 

14Seebba nae yachia yaahalakania mu syaalo sy'enono choosi echa Yisiraeli, 
naamala niyoola mu siko sya Abbeli-Bbeti-Maaka, mani abanaluyia boosi 
ab'enono ya Bbikiri bebuusa alala mani nibamuloondaho nibeengisania nae mu 
siko omwo. 

15Abaandu ba Yoabbu bawulira bati hane Seebba yali naali mu bweene omwo, 
mani nibachia nibadiira esiko esyo. Boombahira hu sida sy'erwaanyi sy'esiko 
esyo emibuumbi ky'eloba, haandi nibachaaka ohuyaba nibasohona aasi w'esida 
syeene esyo, mbwe hu sinyale ohukwa. 

16Nae yaliwo omuhasi mukesikesi mu siko omwo, owachaaka 
ohwehuumiraanga aakulu w'esida esyo n'aboola ati, “Tekeereseho! Eng'we 
mutekeereseho! Boolere Yoabbu yeechere abweene ano; Ese nyenya 
ohulomalomaho nae mberi.” 

17Yoabbu yesi yachia abweene ao mani omuhasi oyo yaamuteeba ati, “Mani ewe 
niiwe Yoabbu mweene, kose?” Nae yamukobolamo ati, “Eee, niise.” Omuhasi oyo 
nae yaboola ati, “Omuhuluundu taangira wundekeereseho mberi.” Nae Yoabbu 
yamukobolamo ati, “Ngaandi ese mbano hutekereese.” 

18Omuhasi oyo haandi yaboola ati, “Hale-na-ahaandi, abaandu babolaanga bati, 
‘Ewe chia mani onyoole esikobolamo mu siko sya Abbeli’ mani batyo nilwo lu 
baandu abo baholaanga sa. 

19Esiko sino sihunuufu nisyo, haandi siri silala hu biko by'omuleembe, haandi 
ebiisa oluyaali mu Yisiraeli. Siina syeene esikera ewe noodaha ohusinyaasa? Oli 
ohudaha ohusihirisa ebiindu by'Omwaami, kose?” 

20Yoabbu nae yakobolamo ati, “Haba! Ese haba siinjia ohusihirisa oba kata 
ohunyaasaho esiko syeeng'we sino daawe! 

21Eyo haba siniyo endekeha yeefwe daawe. Omusaacha olaangwa mbwe Seebba 
omwaana wa Bbikiri, owatula mu syaalo sy'ebigulu sya Efuraimu, niye 
owachaakisa ohujeemera Omutuki Daudi. Mutuberese omuundu mulala wuno 
yeeng'ene, mani mba njia ohutula mu siko muno.” Nae omuhasi oyo yaboola ati, 
“Efwe huchia sa ohuhulakasira omutwe kwae ohutulira aakulu w'esida sino.” 

22Yachia eyiri abaandu bamenya mu siko omwo neende endekeha yae yino, 
nibaheenga hu Seebba omutwe, nibamala nibakusukunira Yoabbu ohutulira 
aakulu w'esida. Yoobba eturumbete koti ahalolero eyiri abasaacha bae batule hu 
siko ohwo, mani baakobola engo waabwe. Yoabbu yekobolera mu Yerusalemu 
eyiri omutuki. 

Abahunuufu ba Daudi 

23Yoabbu yali naali niye omwiimirisi w'eye lya Yisiraeli; Bbenaya omwaana wa 
Yehoyada nae yali owiimirira abaliindi ba Daudi; 

24Adoniramu yali owiimirira abahalaabani bayiikwa; Yehosafati omwaana wa 
Ahiluudi yali owiimirira neende ohwandikaanga ebikwiireo; 

25Sefa nae yali omwandiiki womu siina; Sadoki neende Abbiataari bali nibo 
abalaamisi, 

26nae Yira ohutula mu siko sya Yairi yesi yali mulala hu balaamisi ba Daudi. 

2 Samueli 21 

Abeechuhulu ba Saulo beetwa 

1Mu ndaalo ch'obutuki bwa Daudi enjala yabaao muno, eyamala emyaaka kidatu 
emilaamba. Mani Daudi yachia ohweteebaho eyiri Omwaami ebidiira hu njala 
yeene eyo, mani Omwaami yaboola ati, “Saulo neende edaala lyae lyoosi bali 
neende omusaango kw'ohwiita; yeeta abaandu ba Gibbeoni.” 

2 (Abaandu ba Gibbeoni haba sibali Abaisiraeli daawe; bali nibali omukaanda 
mudiidi muno okw'Abaamoori, ba Abaisiraeli bali nibasuubisa ohuliindaanga, 
nae Saulo yali niyateemaho ohubasihirisa hulw'esiruwi si yali nasyo eyiri 
abaandu ba Yisiraeli neende aba Yuda.) 

3Daudi yalaanga abaandu ba Gibbeoni yaababoolera ati, “Siina syeene siinyala 
ohubaholera? Ese mbeere ndaha ohutuungao ebyonoono byabaholwaho, hu 
munyale ohuberesa abaandu b'Omwaami ehabi.” 

4Nabo bamukobolamo bati, “Efwe obusoolo bweefwe neende Saulo alala neende 
edaala lyae, sibunyala ohuyenjeeswa neende efeesa oba esaabbu, oba kata sa 
haba sihudaha ohwiitaho Omuisiraeli kata mulala daawe.” Daudi nae yateeba 
ati, “Siina syeene si mudaha mbaholere?” 

5Nabo bakobolamo bati, “Saulo yali naadahire ohutusihirisa sa, mani abuleo oyo 
odoong'a hoo omulamu daawe mu Yisiraeli muno mwoosi. 

6Tubereseho abeechuhulu bae b'esisaacha bataanu-na-babiri, huchie 
hubamikire mu moni w'Omwaami mu Gibbeya, esiko sy'engo syeene sya Saulo, 
omutuki mudoole w'Omwaami.” Omutuki oyo nae yakobolamo ati, “Haanjiche 
mbaleete mbadiise eng'we beene.” 

7 Nae ohweema hu sisuubise syoolerefu si omweene oyo alala neende Yonatani 
bali nibaberesaanie, Daudi yoola ohuleha ohwiita Mefibboseti omwaana wa 
Yonatani, omwiichuhulu wa Saulo. 

8Kata katyo, yaabukula Arimooni neende Mefibboseti, abaana ba Risipa 
omuhaana wa Aya yali niyeebulira Saulo; haandi yaabukula abaana bataanu ba 
Merabbu omuhaana wa Saulo, yi yali niyeebulira Adirieli omwaana wa 
Bbarisilai, owali Omumeholaati. 

9Daudi yabadiisa abaandu ba Gibbeoni, ababamikira hu lugulu mu moni 
w'Omwaami abo boosi bataanu-na-babiri bafwiira alala batyo. Byali nibiri esiha 
si toocho yali niyichia ohuweeramo, muhuchaaka ekesa lya amabere masuungu, 
nibeetwa. 

10Risipa omudya wa Saulo, omuhaana wa Aya, yehoonyera engubo ch'amagunia 
yaholamo esiiniha syae hu lwaanda yi milaambo ekyo kyali nikiri, mani 
naamenya abweene ao ohutulira elalira muhuchaaka hw'ekesa ohwoola efula 
y'esiha sibafu yachaakira ohukwichaanga. Esideete yakayiraanga amayoni 
katoola hu milaambo, nae esiro yakikairiraanga ohuliibwa neende ebisolo 
biteende. 

11Daudi niyawulira bi Risipa yali n'aholere, 

12yachia yaabukula amakuumba ka Saulo neende aka Yonatani omwaana wae 
yaakatusa hu baandu ba Yabbesi mu Gileadi. (Bali nibakeeba ohutula mu sipaapi 

sya buli muundu esyali mu Bbetisani, yi Abafilisiti bamikira emilaambo ekyo hu 
ludaalo lu beeteraho Saulo hu Lugulu lwa Gilibboa.) 

13Daudi yabukula amakuumba ka Saulo neende Yonatani, haandi yabuusa alala 
amakuumba k'abasaacha bala bataanu-na-babiri abali nibamikwa. 

14Basiiha amakuumba ka Saulo neende Yonatani mu ng'ani ya Kisi, laatang'ene 
Saulo, mu Sela mu situundu sya Bbenjamini, nibahola byoosi bi mutuki yali 
n'alagiire. Mani ebyo nibyawa, Nasaae yakobolamo amasaayo kaabwe akadiira 
hu syaalo esyo. 

Ebiita neende kirahula Kifilisiti 
(1 Biha 20:4-8) 

15Yabaayo haandi ebiita biindi, akatikaati w'Abafilisiti neende Abaisiraeli, mani 
Daudi alala neende abasaacha bae bachia baalwaana neende Abafilisiti. Mu biha 
by'ebiita biindi, Daudi yajoong'a muno. 

16Kurahula kulala okulaangwa mbwe Yisibbibbenobbi, okwali nikukiingire 
efumo ly'omugasa elyali niliri neende obusito bw'ekiloguraamu chidatu neende 
esituundu, haandi okwali nikweeboyereho olugaanga luyaaha, kwecha 
kwakaala kuti kunyala ohwiita Daudi. 

17Nae Abbisai omwaana wa Seruya yahoonya Daudi ohuseeta rahula okwo, mani 
yakwiita. Daudi yasuubisa abasaacha bae ati, haandi s'alichia nabo mu biita 
biindi daawe. Nabo baboola bati, “Ewe niiwe esuubi lya Yisiraeli, mani haba 
sihudaha huhufwiirwe daawe.” 

18Bino nibyawa, haandi yabaao ebiita biindi neende Abafilisiti mu Gobbu, mu 
Sibbekai ohutula mu Huusa yeeterao kurahula kwali nikulaangwa Safi. 

19Yabaao haandi ebiita biindi neende Abafilisiti mu Gobbu, mani Elihanani 
omwaana wa Yairi ohutula Bbetilehemu yeetera Goliati mu Gaati, yi fumo lyae 
lyali neende olubaango lwali oluhomefu koti omusaala kw'amanakaasi. 

20Yabaao haandi ebiita biindi mu Gaati, eyali rahula kuundi okwali nikwaheera 
ohulwaanaanga. Kwali neende enjala chisaasaba hu buli syaaba, haandi neende 
enjala ch'amakulu chisaasaba hu buli sikala sy'ohukulu. 

21Kwachalaasa muno Abaisiraeli, mani Yonatani, omwaana wa Saama 
mwaang'ina Daudi, yakulwaania yaakwiita. 

22Kino kyoosi kyali ekiichuhulu kya kirahula kya Gaati, kyeetwa neende Daudi 
alala neende abasaacha bae. 

2 Samueli 22 

Olweembo lwa Daudi lw'ohuyiingira 
(Sab 18) 

1Omwaami niyawonia Daudi ohutula hu Saulo, haandi neende hu basuku baandi, 
Daudi yeembera Omwaami olweembo luno: 

2Omwaami niye omuliindi waange; oyo niye olukaka lwaange lwomiifu. 

3Nasaae waange niye omuliindi waange, mani ni ndi nae mba ndi mu muleembe. 
Oyo yaangairira koti engabo; yanwaanirira mani yaniinda mu muleembe. Oyo 
niye omuwonia waange; oyo yanwaanilira, haandi yamonia ohutula hu 
bwaalaba. 

4Ese nangaanga Omwaami, mani yaamonia ohutula hu basuku baange. Fumia 
Omwaami! 

5Efwiinda ch'ohufwa chali nichiindebodohaanie; efwiinda ch'omusihiriro 
chaambitaho. 

6Amasira k'ohufwa kali nikaandebodohaanie, eng'ani nayo yali niyiindekere 
omuteego. 

7Mani ni ndi mu bidinyu omwo ndalaanga Omwaami; Ndalaanga Nasaae waange 
yahoonye. Niyali naali mu nyuumba yae, yawulira ekono lyaange; yatekeeresa 
amaliro kaange k'ohuhoonywa. 

8Mani esyaalo syateenga syaadengaana; emisiingi ky'ekulu kyaaduluhana mani 
kyachwiila olwohuba Nasaae yali n'anyoleere! 

9Omwoosi kwaniooha nikutula mu moolu kae, enjeserye chimamula alala 
neende amaanda kang'eng'eerere byatulira mu munwa kwae. 

10Yataandula ekulu lyeekuha mani yeeha, naali neende esireesi simali esyali aasi 
w'amakulu kae. 

11Yabburuhira bwaangu hu mbaya hu omukerubbi wae; yakeendera hu mbaya 
ch'omuyaka. 

12Yebwiiha esiirima; amaleesi madiraanu, akeechuulemo amaachi, kali 
nikamweebodohaanie; 

13amaanda kang'eng'eerere katusira enjeserye mu mesu chali nichimwiimiriire. 

14Omwaami yaduluhanira muukulu, mani ekono lya Nasaae w'Obunyala 
lyawuliirihana. 

15Yalasa obusaale bwae mani bwaasalaania abasuku bae; neende ohumyeesuha 
hw'olumesu, yaboongaho embiro. 

16Olwaalo lw'enyaanja lwoomerera kurururu, haandi emisiingi ky'esyaalo 
kyabwiihulwaho Omwaami niyanyekaanga abasuku bae haandi yabaalabira 
neende etima. 

17Omwaami yeyeneeresa ohutula aakulu mani yaandiira; yaanyinulula ohutula 
mu lusiba lw'amaachi. 

18Yaanunula ohutula eyiri abasuku baange b'amaani haandi ohutula eyiri abo 
abasyuula, bali ab'amaani ohuuhira. 

19Nindali ni ndi mu bidinyu, baseeta, nae Omwaami yanwaanira. 

20Yahoonya ohutula mu masira; yaamonia olwohuba yali niyasaangaalira. 

21Omwaami yamberesaanga esisiimo olwohuba ese holaanga ebihoyera; 
Yambeechaanga ehabi olwohuba ese mbulaho omusaango. 

22Ese funihiraanga amalako k'Omwaami; ese haba sindakabuhanaho neende 
Nasaae waange daawe. 

23Ese njoseresaanga amalako kae koosi; ese haba sinjeemeraangaho ebilagiro 
byae daawe. 

24Amanyire ati ese mbulaho esyonoono syoosi, ati ese ndeliinda obutaholaho 
esyonoono syoosi. 

25Mani sakira yamberesaanga esisiimo olwohuba ese holaanga ebihoyera, 
olwohuba amanyire ati, ese mbulaho omusaango. 

26Ewe Omwaami, oli omweesikwa eyiri abo abali abeesikwa yooli; haandi 
omulai mweene eyiri abo abali abweene. 

27Oli omuchweenufu eyiri abo abali abachweenufu, nae omwaalaba eyiri abo 
ababi. 

28Owonianga abo abeeyisa aasi, nae wiisa abo abeniinia. 

29Ewe, Omwaami, niiwe obulafu bwaange; ewe oduumusaangayo esiirima 
syaange. 

30Ewe wumberesaanga amaani ohuseeta abasuku baange haandi neende 
obunyala ohuyiingira obuliindi bwaabwe. 

31Nasaae wuno, ebiholwa byae nga biichufu, emboosi chae nga ch'ohweesika! 
Oyo ali koti engabo eyiri abo boosi abakoonya obuliindi bwae. 

32Omwaami niye oli Nasaae yeeng'ene; Nasaae yeeng'ene niye obuliindi 
bweefwe. 

33Nasaae wuno niye obweyikamo bwaange bw'amaani; aholaanga engira 
chingeenderaho ohuba ech'endaalo choosi. 

34 Akera ese niimba neende obweemero bwomiifu koti emboongo; yanindaanga 
mba mu muleembe ni ndi hu ngulu. 

35Yaanalisaanga ohulwaana ebiita, huunyale ohwehoonyera obuyiingo 
buhiramo amaani. 

36Ewe Omwaami, wunindaanga haandi wumonianga; obuhoonyi bwao bwakera 
ese ndaaba omuhunuufu. 

37Waniinda ndaahaya ohuwaambwa, mani haba singwichaangaho daawe. 

38Njiruhanianga abasuku baange mani mala mbayiingira; Haba siinyemaangaho 
ohwoola lu mbasihirisa. 

39Mbahubbaanga aasi, mani bibahaya ohusiingira beema; balambaalaanga sa 
mu moni waange nikabaweere. 

40Ewe niiwe owumbeechaanga amaani k'ohulwaana ebiita haandi ohuyiingira 
abasuku baange. 

41Okeraanga abasuku baange nibaanjiruha bwiiruha; Sihirisaanga abo 
abasyuula. 

42Bakoonyaanga obuhoonyi, nae abulao onyala ohubawonia; balaangaanga 
Omwaami, nae haba saabakobolaangamo daawe. 

43Mbanyuhaanga, mani beehola koti olufu; mbaseenakiraanga koti edosi liri hu 
makira. 

44Waamonia ohutula hu baandu bajeemu mani womiisa obwiimirisi bwaange 
mu byaalo biingi; abaandu baatali nindamanya bulaanu beeholere abatukwa 
baange. 

45Abateende baanyinamira sa; nibaambuliraho sa nibaanjisamo oluyaali. 

46Bawaamo omwooyo mani nibateengereha nibatula mu ngoba chaabwe. 

47Omwaami wuno hane mulamu niye! Fumia omulwaanirisi waange! Laangirire 
obuhunuufu bwa Nasaae w'amaani owumonianga! 

48Yambeechaanga ohuyiingira abasuku baange; afwiinyiriraanga ebyaalo aasi 
waange 

49mani yaamonia ohutula hu baanyiima. Ewe Omwaami, niiwe 
owumbeechaanga ohuyiingira abasuku baange mani wungaya ohutula hu 
basaacha baalaba. 

50 Mani sakira ese hufumisiriaanga mu byaalo biindi; hweemberaanga 
niihufumia. 

51Nasaae aberesaanga obuyiingiri buhunuufu omutuki wae; yeekesaanga 
obuheeri bubitiirifu eyiri abo ba yadoola, eyiri Daudi, haandi neende 
abeechuhulu bae endaalo choosi pe. 

2 Samueli 23 

Emboosi cha Daudi chimaliirihayo 

1Daudi omwaana wa Yese niye owali omusaacha yi Nasaae yahola yaaba 
omuhunuufu, haandi yi Nasaae wa Yakobbo yadoola ohuba omutuki, haandi oyo 
owali omufuumbusi w'enyembo nduunge echia Yisiraeli. Mani chino nicho 
echali emboosi chia Daudi chimaliirihayo: 

2Mwooyo w'Omwaami alomalomeraanga mu ese; emboosi yae yiri hu minwa 
kyaange. 

3Nasaae wa Yisiraeli yamala ohuboola; omuliindi wa Yisiraeli yamboolera ati: 
“Omutuki otuka naatakwiira, otuka naafunihira Nasaae, 

4ali koti elyuuba liaaduha echuli-chuli yibulaho amaleesi, elyuuba likera 
obunyaasi bwamesamesana efula niyahamala ohukwa.” 

5Eyo niyo engeri yi Nasaae achia ohuberesa ehabi abeechuhulu baange, 
olwohuba yamala ohuhola endagaano yitaakama naange, ohuwuliirisania 
hutalihalakwa daawe, esisuubise sitalikaluuhanisibwa daawe. Eyo niyo yi ese 
ndekoomba yoong'ene; eyo niyo eyichia ohuba obuyiingiri bwaange, ni Nasaae 
ohwoola achia ohukera byoole. 

6Nae abaandu bataalimo obwa nasaae bali koti amawa kasukunwa sa eyale; 
abulao oyo yeesi onyala yakeegeeng'aho neende amahono mahaya. 

7Ohoyere ohwehoonyera esy'ohwehoonyerwa sy'esichuma, oba efumo; nibiba 
bichia ohuyia biwe byoosi pe. 

Abalwaani bamanyirifu ba Daudi 
(1 Biha 11:10-41) 

8Kano niko ameeta k'abalwaani bamanyihana aba Daudi: otaangira yali 
Yoseebbu Bbasebbeeti otula mu Takemooni, owali omwiimirisi wa “Badatu”; 
yehoonyera efumo mani yaalwaania abasaacha emia chitaanu-na-chidatu (800) 
mani yabeetera boosi esiha silala mu biita. 

9Owali owohubiri mu humanyihana hu badatu abo yali Eliasaari omwaana wa 
Doodo, ow'enono ya Ahoohi. Oludaalo luundi omweene oyo neende Daudi 
balwaakania Abafilisiti abali nibebuusire alala ohulwaana ebiita. Abaisiraeli 
baandi boosi beeruha baakobola engo, 

10nae yadoong'a n'alwaana mani yalwaania Abafilisiti ohwoola lu muhono kwae 
kwoomerana kwaahaya ohwefuumbulula kwalehuula olugaanga lwae. 
Omwaami yahira ohuyiingira huhunuufu muno hu ludaalo olwo. Mani ebyo 
nibyawa, Abaisiraeli bakobola yi Eliasaari yali, mani baamwaamulaho 
ebilwaaniso ohubitusa hu milaambo. 

11Owohudatu hu bamanyihana badatu abo yali Saama, omwaana wa Agee 
ohutula Harari. Abafilisiti bali nibebuusiire mu Lehi, eyali endalo y'eng'ooli 
ch'olaayo. Abaisiraeli beeruha baatula eyiri Abafilisiti, 

12nae Saama yadoong'a n'alwaanira mu mukuunda okwo, yaakulwaanirira, 
mani yaanyala ohwiita Abafilisiti. Omwaami haandi yahira ohuyiingira 
huhunuufu muno oludaalo olwo. 

13Aambi neende ohuchaaka esiha sya ekesa, badatu hu “b'Amahumi Kadatu” 
beeha baachia mu ng'uungu y'Adulaami, yi Daudi yali naali, omukaanda 
kw'Abafilisiti kuundi nakwo nikwoombaahe ekaambi mu Hoondo lya Refaimu. 

14Esiha syeene esyo, Daudi yali naali hu sigulu syaliho olukaka, nae omukaanda 
kw'Abafilisiti kwali nikwingiire mu Bbetilehemu. 

15Daudi mani yachaaka ohuwulira esyeyiingo sy'ohukobola engo mani yaboola 
ati, “Nga ndekoomba endi omuundu yeesi aba naanyala ohundeeteraho amaachi 
ka ohung'wa ohutula mu sulo yiri aambi neende esiruwa sya Bbetilehemu!” 

16Abalwaani bamanyihana badatu bala, bachia beyiindikania baabita mu kaambi 
y'Abafilisiti, baachia badaya amaachi ohutula mu sulo eyo, mani nibakaleetera 
Daudi engo. Nae haba siyakwang'wa daawe; mu bweyaango bw'ohukang'wa, 
yakachuha-buchuha aasi koti esiyaanwa eyiri Omwaami 

17yaboola ati, “Omwaami, ese mweene haba siinyala ndaang'wa kano maachi 
daawe! Mba ndi koti oyo oli ohung'wa amabaanga k'abasaacha bano 
abeyaanireyo obulamu bwaabwe batyo!” Mani atyo, yasira ohukang'wa. Ebyo 
nibyo ebyali ebiholwa by'amaani eby'abalwaani badatu bano abamanyihana 
muno. 

18Abbisai mwanaang'ina Yoabbu (ng'inaabwe yali Seruya) yali omwiimirisi wa 
“Abamanyihana Amahumi Kadatu Abo.” Yalwaanisira efumo lyae abasaacha 
emia chidatu enaamba (300) mani yabeeta boosi baawa, mani yeehola 
owamanyihana muno mu “Mahumi Kadatu abo.” 

19Wuno niye owali naahiramo ohumanyihana mu “Mahumi Kadatu Abo”; mani 
yeehola omwiimirisi waabwe, nae haba siyali niyamanyihana koti ba “Badatu 
Abo.” 

20Bbenaya omwaana wa Yehoyada ohutula mu Kabbuseeli yesi yali omulwaani 
wuundi owamanyihana muno; Yahola ebiholwa biingi muno ebyeekesa obululu, 
n'oteereho ohwiita abalwaani balulu bahunuufu babiri, Abamoabbu. Oludaalo 
luundi haandi yeehirira yaachia yeengira mu liina hu ludaalo lw'omunyiti, mani 
yeeta edalang'i. 

21Haandi yali niyanyala ohwiita Omumisiri wuundi, owali okusaacha rahula 
kweene owali niyeliindiise efumo. Bbenaya yacha yaamuseeta neende esihooho, 

mani naamala nasihula efumo ohutula mu muhono kw'Omumisiri oyo, mani 
naamala namwiitira elyeene elyo. 

22Ebyo nibyo ebiholwa bilulu bya Bbenaya, owali mulala hu “Mahumi Kadatu 
abo.” 

23Wuno niye owali obahiramo, nae haba siyali niyamanyihana koti ba “Badatu 
abo.” Mani Daudi yaamuta muhwiimirira abaliindi bae boosi. 

24Asaheeli mwanaang'ina Yoabbu yali mulala hu Mahumi Kadatu bala; Elihanani 
omwaana wa Doodo owa Bbetilehemu, 

25Saama owa Harodi, Elika owa Harodi, 

26Helesi Omupaliti, Yira omwaana wa Yikesi owa Tekoa, 

27Abbieseeri, owa Anatooti, Mebbunai Omuhuusa, 

28Salimoni Omuahoohi, Maharai owa Netoofa, 

29Helebbu omwaana wa Bbaana wa Netoofa, Yitai omwaana wa Ribbai owa 
Gibbeya w'Ababbenjamini, 

30Bbenaya owa Piratoni, Hidai ow'amadiba ka Gaasi, 

31Abbi-Alibbooni Omuaribbaati, Asimafeesi owa Bbahuriimu, 

32Eliabba owa Salibbooni, abaana ba Yaseni, Yonatani, 

33Saama Omuharaari, Ahiamu omwaana wa Sarari Omuharari, 

34Elifeleti omwaana wa Ahasibbai owa Maaka, Eliamu omwaana wa Ahitofeeli 
owa Giilo, 

35Hesiro owa Karimeeli, Parai Omuaribbi, 

36Yigali omwaana wa Natani owa Soobba, Bbani Omugaadi, 

37Seleki Omuamoni, Naharai owa Bberooti, omukiingi w'ebilwaaniso wa Yoabbu 
omwaana wa Seruya, 

38Yira Omuitiiri, Garebbu Omuitiiri, 

39Wuria Omuhiiti: amahumi kadatu neende bataanu-na-babiri boosi alala. 

2 Samueli 24 

Daudi abala abaandu 
(1 Biha 21:1-27) 

1Hu habi liindi, Omwaami yanyoolerera Yisiraeli, mani yaahola Daudi 
yaabaleetaho ebidinyu. Omwaami yamuboolera ati, “Ewe chia mani obale 
abaandu ba Yisiraeli neende Yuda.” 

2Mani Daudi yatusa elako eyiri Yoabbu, omuhoongo wa eye lyae ati: “Ewe chia 
neende abahoongo bao mu nono choosi echia Yisiraeli ohutulira elalira hu 
njakamo y'esyaalo sino, ohwoola hu yiindi, mani obale abaandu. Ese ndaha 
ohumanya endi balimo baanga.” 

3Nae Yoabbu yamukobolamo ati, “Ow'Oluyaali, Omwaami Nasaae wao ahoya 
yaahola abaandu ba Yisiraeli amahabi emia ndala obuungi ohuhiraho koti lu bali 
bulaanu, nae ewe ohoya wabaao omulamu ohwoola lu olibona n'asihola atyo. 
Nae ni liina, ewe ow'Oluyaali, odaha ohuholeramo sino?” 

4Nae omutuki oyo yahola Yoabbu neende abahoongo bae bakanye ohwiisa 
oluyaali mu malako kae; batula mu moni wae mani baachia erwaanyi ohubala 
abaandu ba Yisiraeli. 

5Bachia baambuha Yorodaani mani baamala boombaha ekaambi emwaalo wa 
Aroeri, esiko siri akatikaati w'ehooho, mu syaalo sya Gaadi. Nibatula eyo, bachia 
baaniina emukulu mu Yaseeri, 

6mani haandi bemeeda baachia mu Gileadi, haandi mani mu Kadesi, mu syaalo 
sy'Abahiiti. Bachia mu Daani, haandi ohutula mu Daani baachia emuumbo mu 
Sidoni. 

7Mani haandi beeha emwaalo mu siko sya Tiiro esyabodoohanwa olukaka, 
haandi mu biko byoosi eby'Abahiifi haandi neende Abakanani, mani 
muhumaliirisa, boola mu Bberisebba, mu situundu sy'emwaalo wa Yuda. 

8Mani luunyuma lw'emyoosi kitaanu-na-kine, neende endaalo amahumi kabiri 
bakobola mu Yerusalemu, nibamalire ohukeenda baamalaho esyaalo esyo 
syoosi. 

9Baboolera omutuki oyo obuungi bw'abasaacha banyala obuhalaabani 
bw'amaye bati: elifu emia chitaanu-na-chidatu (800,000) mu Yisiraeli neende 
elifu emia chitaanu (500,000) mu Yuda. 

10Nae luunyuma lwa Daudi ohuba niyali n'amalire ohubala abaandu, ebibaaso 
byae byachaaka ohumuchuuna, mani yaboolera Omwaami ati, “Ese mbano 
holere esyonoono syamatiichasi mu huhola esiindu sino! Nookanya, ndehere. 
Holere esiindu sy'obusiru syeene.” 

11Mani Daudi niyasimuha nibuhyeere, emboosi y'Omwaami hu Gaadi omunabbi, 
haandi owali omunabbi wa Daudi niyiboola yiti, 

12“Ewe chia mani oboolere Daudi oti, ‘Omwaami aboola ati, ebiindu bidatu nibyo 
biihuberesa odooleho silala syoong'ene, syooba noodaha oti huholere.’ ” 

13Mani Gaadi yachia yaali yaamuboolera bi Omwaami yali n'amuboleere, mani 
yateeba ati, “Siina syeene esihoyere ohubaao? Emyaaka kidatu eky'enjala mu 
syaalo syao muno, oba emyoosi kidatu eky'ohwiiruhiramo ohutula hu basuku 
bao, oba endaalo chidatu ech'oluumbe mu syaalo syao muno? Bulaanu, ewe 



724 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

sibaaseho haandi buyaaha, mani omale wumboolere ekaluso ly'ohukoboserayo 
Omwaami.” 

14Nae Daudi yakobolamo ati, “Ese ndi mu bulamu obutaliindirisa daawe! Nae ese 
haba siindaha ohusaandisibwa neende abaandu sa. Leha Omwaami mweene 
niye oba abe oyo ochia ohutusaandya, olwohuba oyo w'esisa niye.” 

15Mani, Omwaami yatuma oluumbe hu Yisiraeli yoosi, olwabaao ohutulira 
elalira echuli ohwoola hu biha bi yali omweene nadoolereo. Ohutulira elalira hu 
njaakamo y'esyaalo ndala ohwoola hu yiindi, mani Abaisiraeli elifu amahumi 
kataanu-na-kabiri (70,000) baafwa. 

16Nae malaika w'Omwaami niyali naali aambi ohuchaaka ohusihirisa 
Yerusalemu, Omwaami yakaluuhania ebibaaso byae, ohutula hu husaandya 
abaandu, mani yaboolera malaika wali naali niye oli ohubetaanga ati, “Yakama! 
Esyo simala!” Malaika oyo yali naali mu syuubbakiro sy'Arauna, Omuyebbusi. 

17Daudi yabona malaika wali naali ohwitaanga abaandu, mani n'aboolera 
Omwaami ati, “Ese niise omusobya syeeng'ene. Ese niise owahola esiindu 
sitahoyera daawe. Mani siina syeene si baandu batanyala ohwehoonya abeene 
bano baholere? Mani ewe ohoyere ohusaandya ese neende edaala lyaange 
fweeng'ene.” 

18Mani ludaalo lweene olwo, Gaadi yachia eyiri Daudi mani yaamuboolera ati, 
“Ewe chia abuundu w'ohuubbakiranga wa Arauna, mani omale woombahe 
alutaari eyiri Omwaami.” 

19Daudi yafukiirira elako ly'Omwaami mani naachia nga lu Gaadi yali 
naamuboolere. 

20Arauna nae yatingaala aasi mani naabona omutuki alala neende abahoongo 
bae nibaniina yaali. Yehubba aasi, mu moni wa Daudi; 

21mani yamuteeba ati, “Ewe ow'Oluyaali, siina syeene esikera nooba nooli ano?” 
Daudi nae yakobolamo ati, “Ohukula abuundu wohuubbakirwaangao mani male 
nyombaheyo alutaari ey'Omwaami, hu hunyale ohwaakamia oluumbe luno.” 

22Arauna nae yaboola ati, “Siyire sa, Ewe ow'Oluyaali,” “mani omale oyaanire 
Omwaami esyo syoosi syooba noodaha. Ano mbano huliwo neende endaau 
ech'ohusaamba koti esiyaanwa hu alutaari eyo; ano mbano huli neende 
amakoombo kachio, haandi neende omuhubbakiro kw'ohwehoonyera koti 
eehwi.” 

23Arauna yaberesa omutuki oyo abuundu ao woosi mani naamala 
naamuboolera ati, “Omwaami Nasaae wao, ahoya yaafukiirira esiyaanwa syao.” 

24Nae omutuki oyo yakobolamo ati, “Haba, ese njia ohukula abuundu ao sa. Ese 
haba siinjia ohuyaana eyiri Omwaami Nasaae waange ebiyaanwa 

biitatungiireho esiindu syoosi daawe.” Yakula abuundu wohuubbakirwaangao, 
haandi neende endaawu hulw'ebituundu by'efeesa amahumi kataanu. 

25Mani yoombahira Omwaami alutaari, haandi n'ayaana ebiyaanwa bisaambwa, 
haandi neende ebiyaanwa by'obusaangirani. Omwaami yakobolamo amasaayo 
kae, mani oluumbe lwali mu Yisiraeli yoosi niluwa. 

1 Abatuki 

1 Abatuki 1 

Omutuki Daudi n'akofuule muno 

1Esiha sino Omutuki Daudi yali bulaanu naali omukofu muno, nae kata katyo 
abahalaabani bae bamubwiihaanga neende amabburuungete, haba 
siyanyalaanga ohubala omubiri daawe. 

2Mani abahoongo bae beemao baamuboolera bati, “Ewe ow'Oluyaali, leha 
hunyooleyo omuhasi omuyere ati, onamenyaanga naawe, mani ahulindeenge. 
Achia ohukonaanga aambi naawe anyale ohuhubasaangaho omubiri.” 

3Bakeenda mu Yisiraeli yoosi nibakoonya omuhaana w'esiiso, mani niboola mu 
Sunemu mu banyoola omuhaana wali n'alaangwa Abbisaagi, mani 
nibamuleetera omutuki. 

4Omuhaana wuno yali ow'esiiso silai muno, mani yafukiirira yachia yaliindaanga 
omutuki oyo naamuhalaabaniraanga, nae omutuki oyo haba siyabaaho nae koti 
omuhasi wae daawe. 

Adonija yekoomba esisaala sy'obutuki 

5 Bulaanu, Adonija omwaana wa Hagiti yeniinia muno n'aboola ati, “Ese niise 
ochia ohuba omutuki” mani yeeholera ebigaari by'efaraasi, neende abalwaani 
b'efaraasi, neende abasaacha baandi amahumi kataanu abohwiiruhiraanga mu 
moni wae. 

6Simwaana haba siyali niyamunyoolesaho esiha syoosi n'amuteeba ati, 
“Lwasiina oholere otyo haandi oti?” Haandi yali omusaacha ow'esiiso silai 
muno; muhwiibulana, yali akwa Abbusalomu hu mukoongo. 

7Mani yaalomaloma neende Yoabbu (yi ng'ina yali Seruya) haandi neende 
Abbiataari omulaamisi, mani nibafukiirira ohusiira esichiiririrwa syae sino. 

8Nae Sadoki omulaamisi, Bbenaya omwaana wa Yehoyada, Natani omunabbi, 
Simei, Rei, neende Abaliindi ba Daudi bosi haba sibali hu lwaande lw'Adoniija. 

9Mani ludaalo luundi Adonija niyachia yayaana esiyaanwa sy'amakoondi, 
esurusi, alala neende emoosi chaliiswa chaakina echali hu Lwaanda lw'Enjuha, 
aambi neende esulo ya Enirogeeli. Yalaaliha abaana baandi b'Omutuki Daudi 
neende abahoongo b'omutuki abali nibatula mu Yuda beeche mu muholo kwae 
kw'ohuyaana ebiyaanwa ebyo, 

10nae haba siyalaaliha Solomooni mwaanang'ina wuundi, kata sa neende Natani 
omunabbi, oba Bbenaya oba abaliindi b'omutuki daawe. 

Solomooni yeehaswa ohuba omutuki 

11 Natani yachia eyiri Bbatiseebba, ng'ina Solomooni, yaamuteeba ati, “Ewe haba 
sowuliireho oti Adonija omwaana wa Hagiti amalire ohweeyihasa ohuba 
omutuki? Nae Omutuki Daudi haba saamanyireho esiindu syoosi esidiira hu 
syeene sino daawe! 

12Noodaha ohuwonia obulamu bwao, haandi neende obulamu bwa Solomooni 
omwaana wao oyo, ese hukerakira endi, 

13siingiriramo mani ochie eyiri Omutuki Daudi omusabe oti, ‘Ewe ow'Oluyaali, 
ewe haba siwanjwichwiisa niwasuubisa oti Solomooni omwaana waange wuno 
niye ochia ohuhukobola mu makulu koti omutuki? Nae bulaanu siba sitye siti, 
Adonija niye omalire ohweehola omutuki?’” 

14Haandi Natani yesi yameedaho ati, “Mani, ewe noonaba n'osilomalomaanga 
neende Omutuki Daudi, ese mba njia ohwiicha nyingiririremo ao mani nyomiise 
olukano lwao olwo.” 

15Mani atyo, Bbatiseebba yeemao yeengira ohubona omutuki mu siseenge 
sikonwamo. Yali naali omukofu muno, mani Abbisaagi, omuhasi muhaana 
muyere ohutula mu Suneemu, yali naali niye owamulindaanga. 

16Bbatiseebba yeecha mani yaguunama aasi bweene mu moni w'omutuki, mani 
omutuki yaamuteeba ati, “Siina syeene syoodaha?” 

17Nae yakobolamo ati, “Ewe ow'Oluyaali, ewe waasuubisa haandi 
waachwichwiisa mu liita ly'Omwaami Nasaae wao oti Solomooni omwaana 
waange niye ochia ohuba omutuki luunyuma lwao. 

18Nae Adonija amalire ohweehola ohuba omutuki, ewe nootamanyireho esiindu 
syoosi esisidiiraho daawe. 

19Amalire ohuyaana esiyaanwa sy'esurusi nyiingi, amakoondi, alala neende 
emoosi nyiingi echaliiswa enginu, mani alaange abaana bao, neende Abbiataari 
omulaamisi, neende Yoabbu omuhoongo w'eye hu muholo okwo, nae haba 
salangire Solomooni omwaana wao wuno. 

20Ewe ow'Oluyaali, abaandu boosi aba Yisiraeli batingaalire sa ewe 
ohubaboolera oyo mweene ochia ohuhukobola mu makulu kao koti omutuki. 

21Mani nootahola otyo, esiha syeene syoochia ohuba nofwiriiremo, Solomooni 
omwaana wao alala neende ese mweene huchia ohuyirwa koti abahobi.” 

22Yali nasiilomalomaanga atyo, ni Natani yoola mu dooho elyo. 

23Omutuki yaboolerwa ati omunabbi yali n'amalire ohwoola abweene ao, Natani 
yeengira mani yaguunama aasi bweene mu moni w'omutuki. 

24Mani yaboola ati, “Ewe ow'Oluyaali, ewe niiwe olaangiriire oti Adonija niye 
ochia ohuhukobola mu makulu kao koti omutuki kose? 

25Mani enyaanga yino, yeechere yaahola esiyaanwa sy'erusi nyiingi, amakoondi, 
alala neende emoosi chaliiswa chaakina. Alaliihe abaana bao boosi, Yoabbu 
omuhuluundu w'eye lyao, neende Abbiataari omulaamisi, mani bulaanu buti 
bali ohulya emideeho nibehuuma bati, ‘Ewe Omutuki Adonija Oyiindire!’ 

26Nae haba siyandaliiheho daawe, ewe omuhuluundu, kata sa neende Sadoki 
omulaamisi yesi, kata sa neende Bbenaya oba Solomooni. 

27Ewe ow'Oluyaali, mani niiwe osiimire bino byoosi ohuba biti, nae kata 
n'otabooleraho abahoongo bao oyo ohoyere ohuhukobola mu makulu kao koti 
omutuki daawe?” 

28Nae Omutuki Daudi yeemao yaboola ati, “Sabaho Bbatiseebba akobole 
yeengireho muno haandi” mani Bbatiseebba yeecha yeema mu moni wae. 

29Yaboolera Bbatiseebba ati, “Ese husuubisa neende Omwaami mulamu, 
owanunulaanga ohutula mu madinyu kaange koosi, 

30endi enyaanga yino yeene, ese njia ohwooseresa esisuubise si ndahuholera mu 
liita ly'Omwaami, Nasaae wa Yisiraeli, endi Solomooni omwaana wao oyo niye 
ochia ohuungobola mu makulu kaange koti omutuki.” 

31Bbatiseebba yaguunama aasi bweene yaboola ati, “Omwaami waange omutuki 
ahoya yayiindira endaalo choosi pe!” 

32Omutuki Daudi yalaanga Sadoki, Natani, neende Bbenaya. Mani nibeecha 
nibeengira mukati, 

33mani omutuki yaababoolera ati, “Muchie neende abahoongo baange bomu 
lwaanyi lwaange muno; muhole Solomooni omwaana waange oyo aniine hu 
suhiri njere yaange yeene eyo, mani mu mugoobe yeehirire achie hu Sulo Gihoni, 

34yi Sadoki neende Natani baba bachia ohumuchuhiraho amafuta koti omutuki 
wa Yisiraeli yoosi ayaakiriire.” Mani bamale boobbe eturumbete haandi 
behuume bati, Omutuki Solomooni ayiindire! 

35Mumuloondeho naakobola muno naaba niyeecha ohwiihaswa hu sisaala 
syaange sy'obutuki. Oyo niye ochia ohuungobola mu makulu kaange koti 
omutuki, olwohuba oyo niye yi ese omweene ndedooleere ohuba omwiimirisi 
wa Yisiraeli neende Yuda. 

36Bbenaya yakobolamo ati, “Nilwo sa lu sichia ohweehola,” haandi yaboola ati, 
“haandi Omwaami Nasaae wao ahoya yomiisa atyo! 

37Mani koti lu Omwaami yabechaanga naawe, Ewe ow'Obunyala, lwoosi ahoya 
yabechaanga neende Solomooni mani yaholaanga obwaami bwae 
bwaahulaahulanaanga ohuhiraho neende obwao bwalichiingi.” 

38Mani Sadoki, Natani, Bbenaya, neende abaliindi bomu dooho bachia baniinia 
Solomooni hu suhiri njere y'Omutuki Daudi, nibamala nibamugooba hu Sulo 
Gihoni. 

39Mani Sadoki niyeecha n'abukula esikiingiro sy'amafuta k'emiseituuni si yali 
niyeechere nasyo ohutula mu Yeema ly'Ohubaao hw'Omwaami, naamala 
naakachuha hu Solomooni. Beecha boobba eturumbete, abaandu boosi 
bahuumula bati, “Omutuki Solomooni, ayiindire!” 

40Beecha boosi haandi baamuloondaho naakobolayo engo, nibehuuma neende 
esangaalo, haandi niboobba amalere, nibihola esiyoka sya anyala ohuhola eloba 
lyateengerehaanga sa. 

41Koti lu Adonija alala neende abakeni bae boosi lu bali nibamaliirisa bati 
omuholo okwo, baawulira esiyoka. Mani Yoabbu niyeecha yaawulira 
eturumbete, yateeba ati, “Mahuluundu siina keene akali mu siyoka esyo syoosi 
esiri mu siko?” 

42Niyali nasiilomalomaanga, Yonatani, omwaana w'Abbiataari omulaamisi 
yoola yi bali nibali. Adonija yaboola ati, “Ewe weeyingirire sa. Ewe oli 
omusaacha mulai, ohoyere ohuba nooli ohuleeta emboosi ndai.” 

43Yonatani nae yakobolamo ati, “Ese haba si tiireho daawe.” Ow'Oluyaali 
Omutuki Daudi mbao hane yehaase Solomooni ohuba omutuki. 

44Yeechere yaatuma Sadoki, Natani, Bbenaya, alala neende abaliindi b'omutuki 
ohumugooba. Beecha baanyala ohumuhola yakeendera hu suhiri njere 
y'omutuki, 

45mani Sadoki neende Natani beecha baamuchuhaho amafuta ohuba omutuki 
mu Sulo Gihoni. Mani nibeengira mu siko, nibehuuma neende esangaalo, nae 
abaandu nibakoteere mu sihu. Esyo nisyo esiyoka si wahawuliraanga. 

46Bulaanu Solomooni niye omutuki. 

47Haandi ohwemeeda hu bweene ohwo, abahalaabani b'omutuki bachiire mani 
beengira mukati ohuyaana oluyaali lwaabwe eyiri Ow'Oluyaali Omutuki Daudi, 
nibaboola bati, “Nasaae wao ahoya yaahola Solomooni yaahiraho ewe 
ohumanyihana, haandi obutuki bwa Solomooni buhoya bwahira obwao 
ohuhula-hulana.” Omutuki Daudi yesi yenaame hu buliri bwae niyeenamira 
Nasaae 

48niyekweeda n'aboola ati, “Lehe hufumie Omwaami, Nasaae wa Yisiraeli, 
enyaanga yino oholere mulala hu beechuhulu baange ohuungerama ohuba 
omutuki, haandi owakera syesi ndabaao omulamu ohwoola lu syesi omweene 
ndeboneereho neende emoni chaange!” 

49Mani abakeni ba Adonija baatya muno, boosi nibasiingira nibeema 
nibeweerao, buli otula n'adiira engira yae hu bwae. 

50Mani Adonija, naali mu buti obuungi muno naatya Solomooni, yaachia 
yeengira mu yeema ly'Ohubaao hw'Omwaami, yaachia yediira hu soonda choosi 
echa alutaari. 

51Omutuki Solomooni yeecha yaboolerwa ati, Adonija yali namutiire muno, 
mani yali niyediirire hu soonda ch'alutaari haandi n'aboolere ati, “Ohutaangira 
hweene ndaaha Omutuki Solomooni oyo yaandeyamire ati, haba saachia 
ohuhola ese njitwe daawe.” 

52Solomooni nae yeecha yaakobolamo ati, “Nikali mbwe yaanjisamo oluyaali, 
abulao kata olwooya lw'efwiiri lyae liri hu mutwe kwae elichia ohugeeng'waho 
daawe; nae nataali atyo, achia ohufwa-bufwa.” 

53Mani Omutuki Solomooni yalaanga Adonija yeeche, naadaha ati 
bamunaanulule yaakulwe atule hu alutaari. Adonija yaachia eyiri omutuki 
niyeenama aasi bweene mu moni wae, mani omutuki naamuboolera ati, “Ewe 
maya akekobolera engo wao.” 

1 Abatuki 2 

Ebilagiro bya Daudi bimaliirihayo eyiri Solomooni 

1Daudi niyali naali aambi ohufwa, yalaanga Solomooni omwaana wae 
yaamuberesa ebilagiro byae bimaliirihayo bino: 

2“Esiha syaange sy'ohufwa syoolere. Ewe ba sa omwomiifu haandi omumaliirifu, 

3mani onyale ohuholaanga buli siindu si Omwaami Nasaae wao ahulagira 
ohuhola. Londaanga amalako kae koosi neende ebilagiro byae byoosi, koti lu 
biba nibyandiikwa mu Malako ka Musa, hu bulaanu buli yooba nochiira onyale 
ohubitaangamo bulai mu buli siindu syonaholaanga. 

4Noochia ohubechaanga omweesikwa eyiri Omwaami oyo aba achia 
ohwooseresaanga esisuubise si yahola koti lu yamboolera ati, abeechuhulu 
baange nibo abachia ohwimiriraanga Yisiraeli, nibanabechaanga nibadoong'a 
nibali abehaliirisa ohwooseresaanga ebilagiro byae abweene, neende emyooyo 
kyaabwe kyoosi, haandi neende obulamu bwaabwe bwoosi. 

5  “Haandi aliwo esiindu siindi syosi. Ewe yichulisa esiindu si Yoabbu yahola 
niyeeta abeecha babiri abali abahoonyi b'amaye ka Yisiraeli, Abbuneeri 
omwaana wa Neeri neende Amasa omwaana wa Yeteri. Yichulisa koti lu 
yabanieega boombi mu siha sy'omuleembe mbwe niyetuunga ohufwa hu 
baleetao mu ndaalo ch'ebiita. Oyo yeeta abaandu bali nibabulaho omusaango 
kwoosi daawe; sakira ese bulaanu niise oli neende obufunaanibwa bw'ebiindu 

bi yahola ebyo mani ndi ohuchuunisibwa neende ebyeema hu bweene ohwo 
muno. 

6Mani ewe mbao omanyire bulai bweene esiindu syohoyere ohuhola bulaanu; 
otakanyaho omweene oyo yaafwa efwa ya buli nyaanga daawe. 

7  “Nae, ewe chia mani weekese esisa abaana ba Bbarisilai abatula mu Gileadi 
mani obaliinde bulai, olwohuba abeene abo nibo bangwiira esisa koti lu ndali 
niinjiruuhe Abbusalomu omwaana weeng'we. 

8  “Eyo haandi yiriyo Simei omwaana wa Gera, ohutula mu siko sya Bbahuriimu 
mu Bbenjamini. Oyo yambwaaba ebilulu muno hu ludaalo lu ndachiiraho mu 
Mahanaimu, nae niyeecha yaabukaananira naange hu Mwaalo Yorodaani, 
ndaamusuubisira elalira mu liita ly'Omwaami endi, siinja hukanya yeetwe 
daawe. 

9Nae ewe haba sookanyaho yeebalula ohubonereswa. Ewe omanyire bulai 
bweene esiindu syoohoyere ohuhola; ohoyere ohumanya oti ohwoola lu yesi 
yeetwa.” 

Ohufwa Hwa Daudi 

10Mani Daudi yeemao yaafwa yasiihwa mu Siko Sihuluundu sya Daudi. 

11 Yali n'amalire ohuba omutuki wa Yisiraeli ohumala embaka y'emyaaka 
amahumi kane, n'atukiire emyaaka kitaanu-na-kibiri mu Hebburoni, neende 
emyaaka amahumi kadatu-na-kidatu naali mu Yerusalemu. 

12 Solomooni wuno yali n'amalire ohukerama Daudi laatang'ene koti omutuki, 
alala neende obunyala bwae bw'obutuki mani yali ahoyere ohumanya ati, buno 
bwali nibuhoyere ohwomiira bulai muno. 

Ohufwa hwa Adonija 

13Bulaanu, Adonija, yi ng'ina yali Hagiti, yeemao yaachia eyiri Bbatiseebba, owali 
naali ng'ina Solomooni mweene. Bbatiseebba oyo nae yaamuteeba ati, “Obukeni 
buno bw'obwiicha, kose?” Adonija nae yamukobolamo ati, “Eee, nilwo lu buli.” 

14Haandi yameedaho ati, “Ese ndiho neende esiindu siindaha ohuhweteebaho.” 
Haandi Bbatiseebba yaamuteeba ati, “Ni siindu siina syeene esyo?” 

15Nae Adonija yamukobolamo ati, “Ewe omanyire bulai bweene oti obutuki 
bwali obwaange nibwo, haandi oti, buli muundu oli mu Yisiraeli yesi yali 
n'asisuubira ati niise ochia ohutuka. Nae ebiindu buundi sa, mani obutuki 
bwaaba obwa mwaanama, olwohuba ohwo nihwo ohwali ohudaha 
hw'Omwaami. 

16Mani bulaanu ese ndi neende esiteebo silala syoong'ene siindaha ohuhuteeba; 
nae ewe otateemaho ohuungisa daawe.” Bbatiseebba nae yeemao yaamuteeba 
ati, “Siina syeene nisyo?” 

17  Nae Adonija yaamukobolamo ati, “Fukiirira a oteebeho Omutuki Solomooni, 
ese koti lu manyire endi, oyo haba saachia ohuhukisa daawe, naakanya ese 
ndaha yaamberese Abbisaagi, omuhasi muhaana oyo otula mu Suneemu, ohuba 
omuhasi waange.” 

18Nae omuhasi oyo yaakobolamo ati, “Ese njia ohuhulomalomera eyiri omutuki 
hulwao.” 

19Mani, Bbatiseebba yeemao yaachia eyiri omutuki Solomooni ati anyale 
ohulomaloma nae hulw'Adoniija. Mani omutuki oyo yaasiingira ohuheesa 
ng'ina, mani yaamwiinamaho. Mani yeecha hu sisaala syae sy'obutuki, haandi 
yaasaba esiindi syosi siingiswe mu nyuumba omwo, mani ng'ina asiihalireho hu 
muhono muluungi kwae. 

20Ng'ina oyo yaboola ati, “Ese ndiho neende ehabi endiidi hooho ohuhuteebaho 
esiindu silala; mani nookanya, otaangisa daawe.” Nae omutuki Solomooni oyo 
yaamuteeba ati, “Ewe maama, siindu siina syeene esyo? Ese haba siinjia 
ohuhukisa daawe.” 

21Ng'ina oyo yaakobolamo ati, “Ewe leha Adonija mwaanamaao ayire Abbisaagi 
ohuba omuhasi wae.” 

22Omutuki oyo nae yateeba ati, “Ewe, siina syeene esikera ewe ni wuusaba oti 
muberese Abbisaagi?” Ngaandi ewe oli sa aambi haandi ohuusaba oti muberese 
neende esisaala sy'obutuki syoosi. Ngaandi koti lu ali mwaanama muhuluundu, 
haandi Abbiataari omulaamisi alala neende Yoabbu bosi bali ohumukwiira! 

23Mani bulaanu, Solomooni yeecha yaahola esisuubise syomiifu mu liita 
ly'Omwaami ati, “Nasaae ahoya yaanjitirao nitaachia ohubona endi Adonija 
atuunga obulamu bwae hulw'ohuusaba esiindu sino!” 

24Omwaami nguno amalire ohunyomiisira hu sisaala sy'obutuki sya Daudi laata; 
yooseresa esisuubise syae, mani niyaamberesa obwaami bwae neende 
abeechuhulu baange. Mani ese ndairira Omwaami waange mulamu endi Adonija 
achia ohufwa enyaanga yino yeene! 

25Omutuki Solomooni naatusa ebilagiro eyiri Bbenaya, owatulaniramo yaachia 
yeeta Adonija. 

Ohumalwao hwa Abbiataari neende ohufwa hwa Yowaabbu 

26  Omutuki Solomooni yaboolera Abbiataari omulaamisi ati, “Ewe kobolayo 
engo mu syaalo mu Anatooti. Ewe ohoyera ohufwa, nae haba siinjia ohukanya 
wiitwe enyaanga yeene yino daawe, olwohuba ewe niiwe owali neende 
obunyala hu Sanduuku ly'Endagaano niwali nooli neende laata yaange, mani 
waanyala ohukabaniraho alala nae mu madinyu kae koosi.” 

27 Solomooni yeerusa Abbiataari ohutula mu huhalaabana koti omulaamisi 
w'Omwaami, yaanyala ohwooseresa abweene obwadyeeri bu Omwaami yali 

niyaboolera naali mu Silo ebidiira hu mulaamisi Eli alala neende abeechuhulu 
bae. 

28Yoabbu yawulira ebyali nibikwiireo. (Yali n'akwiiraanga Adonija, ataali 
ohukwiira Abbusalomu.) Mani yeeruhira eyiri Eyeema ly'Ohubaao 
hw'Omwaami, mani yediira yoomera hu soonda ch'alutaari. 

29Mani emboosi nichoolera Omutuki Solomooni mbwe Yoabbu amalire 
ohwiiruhira ena Yeema ly'Ohubaao hw'Omwaami, mbwe amalire ohwoola hu 
alutaari, Solomooni yatumayo wamwaanda eyiri Yoabbu, ohuchia ohumuteeba 
esiindu syeene esyakera yeeruhira eyiri alutaari. Yoabbu nae yaakobolamo ati, 
yali niyeeruhiire ena Yeema ly'Ohubaao hw'Omwaami olwohuba yali n'atiire 
Solomooni. Mani Omutuki Solomooni yeemao yaatuma Bbanaya ohuchia 
ohwiita Yoabbu. 

30Yachia ena Yeema ly'Ohubaao hw'Omwaami, yaboolera Yoabbu ati, 
“Omwaami ali ohuhulagira ohutula omwo.” Yoabbu nae yakobolamo ati, “Haba. 
Ese njia ohufwiira abweene ano.” Bbenaya yeemao yesi yaakobalayo eyiri 
omutuki, yaamuboolera bi Yoabbu yali n'aboolere. 

31Solomooni nae yakobolamo ati, “Ewe hola sa buli siindu si Yoabbu aboola.” 

32Omwaami niye ochia ohusaandya Yoabbu hulw'obwiiti obwo bu yahola Daudi 
laata yaange nataamanyire daawe. Yoabbu yali niyeeta abasaacha babiri 
abataaliho omusaango kwoosi abali abasaacha balai ohumuhira omweene oyo, 
bali: Abbuneeri, omuhoongo w'eye lyoosi elya Yisiraeli, neende Amasa, owali 
omuhoongo w'eye lyoosi elya Yuda. 

33Mani esibonereso sichaana neende ohwiitwa hwaabwe abo boombi sichia 
ohuba hu Yoabbu, haandi neende hu beechuhulu bae endaalo choosi pe. Nae 
Omwaami esiha syoosi achia ohuberesaanga abeechuhulu ba Daudi 
ohubitaangamo mu biindu bi bahola, abo abanabechaanga nibehaale hu sisaala 
sy'obutuki syae. 

34Bbenaya yachia ena Yeema ly'Ohubaao hw'Omwaami, naamala niyeeta 
Yoabbu, yasiihwa mu daala lyae mu syaalo siyanjakalafu. 

35Mani omutuki oyo yaahola Bbenaya ohuba omuhoongo w'eye, mu bweyaango 
bwa Yoabbu, haandi yaata Sadoki owali omulaamisi mu bweyaango bwa 
Abbiataari. 

Ohufwa hwa Simei 

36Omutuki Solomooni oyo yalaanga Simei, n'amuboolera ati, “Ewe yicha 
weeyoombahire enyuumba yao mu Yerusalemu muno. Menya mu bweene 
muno, mani ohaye ohutula hoomo. 

37Nae noolitula hoomo mani waachia waduuma Oluuchi Kidironi, oba ochia 
ohufwa, nihaandi ewe mweene niiwe oba ochia ohubaaho omusaango.” 

38Simei nae yakobolamo ati, “Ewe ow'Oluyaali, nilwo sa lu bichia ohuba. Ese njia 
ohuhola esyo sy'oboola.” Mani yaamenya mu Yerusalemu esiha esihoongo 
muno. 

39Kata katyo, luunyuma lw'emyaaka kidatu ohuwa, bawaambe ba Simei babiri 
beecha baanyala ohumwiiruhaho baachia eyiri omutuki wa Gaati, Achisi 
omwaana wa Maaka. Simei niyeecha yaawulira ati hane abahalaabani 
bawaambe abo bali nibali mu Gaati, 

40yaniina hu suhiri yae yaachia eyiri Omutuki Achisi mu Gaati, ohukoonya 
bawaambe bae abo. Yabakaana yaabakobosa engo. 

41Nae Solomooni niyawulira esiindu si Simei yali naaholere, 

42yamulaanga mani yaboola ati, “Ese ndahuhola woola ohuhola esisuubise mu 
liita ly'Omwaami obutatulaangaho mu Yerusalemu. Mani ndaahulabula endi 
noolisiholaho, ochia bwadyeeri bweene ohufwa. Ewe okaana oti haba wesi 
siwafukiirira otyo, waamala waboola oti ochia ohuumbuliraanga? 

43Siina syeene, mani esikerere waahalaka endagaano yao elyo mani waahaya 
ohuwulira esilagiro syaange? 

44Ewe omanyire bulai bweene ebyonoono byoosi bi wahola Daudi laata yaange. 
Omwaami achia ohuhusaandya hulw'ebyeene ebyo. 

45Naange achia ohuumberesaanga sa ehabi, haandi achia ohuliindaanga sa 
obwaami bwa Daudi bubeeo mu muleembe endaalo choosi pe.” 

46Bulaanu omutuki Solomooni yeemao yaaberesa Bbenaya ebilagiro, yaachia 
yeeta Simei. Bulaanu Solomooni yomiisa bulai obwaami bwae bwoosi. 

1 Abatuki 3 

Solomooni asaba Nasaae amube amakesi 
(2 Biha 1:3-12) 

1Solomooni yataao obuhoonyani neende omutuki wa Misiri naabitira mu 
hudeehya omuhaana wae. Solomooni yamuleeta ohumenya mu Siko sya Daudi 
ohwoola lu mweene yamala ohwoombaha edooho lyae, Enyuumba ya Nasaae 
neende esida ohwebodoohania Yerusalemu. 

2Enyuumba ya Nasaae yali niyisisiiri ohwoombahirwa Omwaami, mani abaandu 
bali nibasiyaaniraanga ebiyaanwa byaabwe hu alutaari chikabuhaane. 

3Solomooni yali yaheera Omwaami muno haandi naalondakanaanga sa neende 
ebilagiro bya Daudi laatang'ene, nae kata katyo yasinjaanga ebisolo mani 
naamala naabiyaana koti ebiyaanwa hu alutaari chikabuhaane. 

4Ludaalo luundi yaachia mu Gibbeoni ohuyaana ebiyaanwa olwohuba eyo niyo 
eyali alutaari yali ni yihiramo ohumanyihana. Haandi yali niyamala 

ohuyaaniraanga hooyo ebiyaanwa bisaambwa ebiyera obuhumi neende 
obuhumi hale. 

5Mani mu siro syeene esyo, Omwaami yaamubonehera mu silooto, yaamuteeba 
ati, “Siindu siina syeene si wahadahire ese huberese?” 

6Nae Solomooni yakobolamo ati, “Ewe wali niwalumirira ohweekesaanga 
obuheeri buhunuufu eyiri Daudi laata yaange, owali omuhalaabani wao, haandi 
owali omulai muno, omutiiririrwa yooli, haandi owali omweesikwa mu lwiiho 
lwae naawe. Mani haandi ewe wemeedere sa ohumweekesaanga obuheeri bwao 
buhunuufu haandi obw'olubeerera noobitira mu humuberesa omwaana 
musyaani oli bulaanu buti ohutuka mu bweyaango bwae. 

7Eee, Omwaami Nasaae, ewe niiwe owanyalira ndaanyala ohukerama laata 
yaange koti omutuki, kata neende ni ndi omuyere muno haandi otaamanyire 
ohutuka bulai. 

8Bulaanu ese mbano ndi ano mu baandu ba wamala ohulobola oti nibo ababa 
babe abao beene, abaandu abaangi muno, abatahanyala ohubalwa daawe. 

9Mani sakira ewe mberese sa amakesi kahoyeere ohutukiramo abaandu bao 
bano ninjakanirisa haandi niinyala ohumanyaanga engabula yiba niyiriwo 
akatikaati w'esilai neende esyonoono. Ataali ao, ese naange mba njia ohunyala 
endye ohutuka abaandu bao bahunuufu bano?” 

10Omwaami yasangaala muno ohubona ati Solomooni yasaba sino, 

11mani yaamuboolera ati, “Olwohuba ewe onyalire ohusaba amakesi ak'ohutuka 
n'otakwiira olwaande lwoosi, ataali ohwedahisa omweene obulamu buleeyi 
muno, kata sa emyaandu, kata sa ohufwa hw'abasuku bao daawe, 

12mani ese njia ohuhola koti lu osabire. Njia ohuhuberesa amakesi kahira hoo, 
haandi neende ohumanya huungi muno ebihira bi buli muundu yeesi yali hooho 
nabyo enyuma eyo, kata sa neende byaalinyala ohuba nabyo hooho yi bwiicha 
eyo. 

13Ese haandi njia ohuhuberesa kata neende esyo syotabeere niwuusabire, mu 
bulamu bwao bwoosi ochia ohubechaanga neende emyaandu alala neende 
oluyaali, ebihira eby'omutuki wasyo wuundi. 

14Haandi n'ochia ohuumbuliraanga, mani onyale ohwooseresaanga amalako 
kaange, neende ebilagiro byaange, koti lu Daudi lataao yaholaanga, ese mba njia 
ohuhuberesa obulamu buungi.” 

15Solomooni yasimuha mani yaamanya ati hane, Nasaae abereenge 
naalomaloma nae naali mu silooto. Yeemao yaachia mu Yerusalemu yeema mu 
moni w'Esanduuku ly'Endagaano ly'Omwaami, mani yaamala yayaana 

ebiyaanwa bisaambe, haandi neende ebiyaanwa by'ohukobola alala eyiri 
Omwaami. Esyo nisyawa, yatekehera abahoongo bae boosi esidyaalo. 

Solomooni akaya omusaango mudinyu 

16Ludaalo luundi, abahasi bacheke babiri beemao beecha beema mu moni 
w'Omutuki Solomooni. 

17Mulala hu beene abo yaboola ati, “Ow'Oluyaali, omuhasi wuno neende ese 
mweene hwamenya mu nyuumba ndala, ese ndeecha ndeebula omwaana 
musyaani ango ao nataaliwo.” 

18Endaalo chibiri nichaabitao omwaana waange n'amalire ohwiibulwa, yesi 
yeecha yeebula omwaana musyaani yesi. Efwe fweembi fweeng'ene niifwe abali 
nihuli mu nyuumba omwo, abulao omuundu yeesi owuundi owali naaliwo 
daawe. 

19Mani esiro siindi yeecha n'atamanyire yeekaluuhania yafwiinyirira omwaana 
wae, yaamala yaamubwiihaho bulai sa. 

20Yasiingira esiro akati mani yaatusa omwaana waange mu lubafu waange 
ningona, naamuta mu lubafu wae, naamala ata omwaana wae mufu mu lubafu 
waange. 

21Nindasimuha echuli ohunuunia omwaana waange, ndesiinduha ohumubona 
n'afwiire. Nae nindamwehaliirisa bulai, ndabona endi haba siyali omwaana 
waange mweene yi ndeebula. 

22Nae omuhasi wuundi wula yaboola ati, “Haba! Omwaana ofwiire niye owao, 
nae omulamu niye owaange!” Mani bayiinganira mu moni w'Omutuki batyo. 

23Mani Omutuki Solomooni yaboola ati, “Buli mulala hweeng'we ali 
ohubolaanga ati omwaana mulamu wuno niye owae, haandi eno muti omwaana 
ofwiire niye ow'owaasye.” 

24Solomooni yeemao yaasaba bamuleetere olugaanga, mani nibamuleetera 
olugaanga, 

25yaboola ati, “Yatemo omwaana mulamu oyo ebituundu bibiri mani mukabe 
buli muhasi esituundu syae.” 

26Nae, ng'ina mwaana mweene oyo yakobola mu mutuki oyo neende obuheeri 
buungi ati, “Nookanya Ow'Oluyaali, beresa sa omuhasi oyo omwaana mulamu 
oyo, nae otamwiita daawe.” Nae omuhasi wuundi wula yaboola ati, 
“Mutaberesaho mulala hweefwe daawe; mumwaatemo sa mutukabanie.” 

27Mani omutuki oyo yakobolamo yaboola ati, “Bukule omwaana mulamu oyo 
muberese omuhasi otangiire, mutamwiita daawe, olwohuba niye ng'ina 
wadyeeri.” 

28Mani Yisiraeli yoosi ayaakiriire niyawulira eheenga eyo yi Mutuki yali 
n'aholere, batya muno omutuki oyo, olwohuba babona bati amakesi ka Nasaae 
kali nikamulimo nikamunyalira ohuhola obuhoyera. 

1 Abatuki 4 

Abahoongo bomu bwaami bwa Solomooni 

1Solomooni yali omutuki wa Yisiraeli yoosi, 

2mani bano nibo abali abahoongo b'akulu bomu bwaami bwae. Omulaamisi: 
Asaria omwaana wa Sadoki. 

3Abaandiiki bomu siina: Elihorefu neende Ahija, abaana ba Siisa. Abaliindi 
b'ebyandiiko: Yehosafati omwaana wa Ahiluudi. 

4Omuhoongo w'eye: Bbenaya omwaana wa Yehoyada. Abalaamisi: Sadoki 
neende Abbiataari. 

5Omuhoongo wa bagafana b'edisiturikiti, Asaria omwaana wa Natani. Abakeraki 
bomu dooho: omulaamisi Sabbudi omwaana wa Natani. 

6Omuhoongo wa bahalaabani bomu dooho: Ahisaari. Omuhoongo w'emirimo 
ky'obuyiike: Adoniramu omwaana wa Abbuda. 

7Solomooni haandi yeecha yadoola abasaacha ehumi neende babiri abaholaanga 
koti abaami ba disiturikiti mu Yisiraeli. Bano bali bahoyere ohusolosaanga 
ebyohulya ohutula mu disiturikiti chaabwe ohuleetera omutuki neende 
ab'edaala lyae boosi, buli musaacha mulala naahuliraanga abaasye omwoosi 
mulala mu buli mwaaka. 

8Akaloondaho kano niko ameeta k'abahoongo bano ehumi-na-babiri alala 
neende disiturikiti chibahuliraanga. Bbenihuuri, esyaalo sy'ebigulu sy'Efuraimu. 

9Bbendekeeri, biko bya Makasi, Salibbiimu, Bbeti Semeesi, Eloni, neende Bbeti 
Hanani. 

10Bbenihesedi, ebiko bya Arubboti neende Soko alala neende ebituundu byoosi 
eby'ebyaalo bya Hefeeri. 

11Bbenabbinadabbu, owali yadeehya Tafati omuhaana wa Solomooni, esituundu 
syoosi esy'esyaalo sya Doori. 

12Bbaana omwaana wa Ahiluudi, ebiko bya Tanaki, Megido, neende esituundu 
syoosi esy'esyaalo siri aambi neende Bbeti Saani, aambi neende esiko sya 
Saretaani, emwaalo w'esiko sya Yesireeli, ohwoolera elalira hu siko sya Abbeli-
Mehola neende esiko sya Yokimeamu. 

13Bbengebbeeri, esiko sya Ramoti mu Gileadi, haandi neende engoongo chomu 
Gileadi ech'enono ya Yairi, omwiichuhulu wa Manaase, haandi neende 

esituundu sy'esyaalo sya Arigobu esiri mu Bbasaani, ebiko bitabaafu muno 
amahumi kasaasaba byoosi ohuyirira alala, ebyasitwa neende ebida haandi 
neende emitaliimbo ky'omugasa hu biruwa. 

14Ahidadabbu omwaana wa, Yido disiturikiti ya Mahanaimu! 

15Ahimaasi, owali niyadeehya Bbasemaati, owali omuhaana wuundi wa 
Solomooni, esituundu sy'esyaalo sya Nafutaali. 

16Bbaana omwaana wa Husaai, esituundu sy'esyaalo sya Aseri haandi neende 
esiko sya Bbealooti. 

17Yehosafati omwaana wa Parua, esituundu sy'esyaalo sya Yisakari. 

18Simei omwaana wa Ela, esituundu sy'esyaalo sya Bbenjamini. 

19Gebberi omwaana wa Wuri, esituundu sy'esyaalo sya Gileadi, esyali 
syatukwaho neende Omutuki Sihooni ow'Abaamoori haandi neende Omutuki 
Ogu owa Bbasani. Haandi n'omalireho ehumi-na-babiri bano, haandi yaliyo 
gafana owuundi oyira esyaalo esyo syoosi. 

Obwaami bwa Solomooni obweehulaahulana 

20Abaandu ba Yuda neende Yisiraeli bali obuduhunyi koti sa emoni 
ch'omusenye kwohusikobero sy'enyaanja; balichaanga haandi bamala bang'wa 
mani basaangaala. 

21Obwaami bwa Solomooni bwali nibuyiriramo neende ebyaalo byoosi ebiri 
ohutulira hu Mwaalo Ewufuraate ohwoolera elalira hu Filisiti, haandi neende hu 
lwaaho lwa Misiri. Byamutuungaanga emisolo mani byali nibimweebaliraho mu 
bulamu bwae bwoosi. 

22Obuhoonyi bu Solomooni yadahaanga hu buli nyaanga bwalichiingi elita elifu 
chitaanu (5,000) ech'obusye bunyuhe muno, haandi neende elita elifu ehumi 
(10,000) ech'obusye bwa buli nyaanga; 

23eng'oombe ehumi echiliisirwa mu bidwooli, eng'oombe amahumi kabiri 
echaaya makeenda, amakoondi emia ndala (100), n'otateereho neende 
emboongo, ehulo, ebijusu alala neende amayoni matuke koosi. 

24Solomooni yatukaanga esyaalo syoosi esyali emuumbo w'Omwaalo kwa 
Ewufuraate, ohutulira elalira hu Tifusa hu Ewufuraate ohwoolera elalira 
emuumbo bweene hu siko sya Gasa. Abatuki boosi abalichiingi emuumbo wa 
Ewufuraate balichiingi aasi wae, haandi yalichiingi neende omuleembe neende 
ebyaalo byoosi ebyamusibiranaanga. 

25Koti lu yabechaanga n'asisiiri omulamu, abaandu bali mu Yuda neende mu 
Yisiraeli bamenyaanga mu buliindi bulai, buli daala lyalichiingi neende emisaala 
emisabbiibbu haandi neende emisaala emituli. 

26 Solomooni yali neende ebidwooli elifu amahumi kane (40,000) amalaamba 
eby'efaraasi chihweesa ebigaari bilwaana amaye, neende efaraasi chiindi elifu 
ehumi neende chibiri (12,000). 

27Abaami bae bala ehumi-na-babiri, buli otula mu mwoosi kwaaba 
n'adoleerwemo ohumuhoonya, yayiraanga ebyohulya bi Mutuki Solomooni 
mweene yehoonyeraanga alala neende abo boosi abalichaanga mu dooho 
omwo; abo boosi banyalaanga ohuleeta buli siindu syadahibwaanga. 

28Buli mwaami oyo yaletaanga omukabo kwahabeere okwae okwa (amabere 
masuungu) neende ehaanja chahwo cheene, nibyalichiingi nibidahibwa; 
hulw'efaraasi ch'ebigaari haandi neende ebisolo by'esiminyu. 

29Nasaae yaberesa Solomooni amakesi kataali aka buli ludaalo neende ohubaasa 
ebiicha mu moni, haandi neende obumanyirifu buhunuufu obubitiirifu. 

30Solomooni yali omukesi ohira abaandu boosi ab'ebukwe kata abaandu bakesi 
boosi aba Misiri. 

31Yali omukesi ohira abaandu boosi, omukesi ohira Etani Omuesira, neende 
Hemani, Kalikoli, neende Darida, abaana ba Maholi, mani ohumanyihana hwae 
hwasalaana hwaamalaho ebyaalo byoosi ebyamusibirana. 

32Yandiika engaado elifu chidatu (3,000), alala neende enyembo chihira elifu 
ndala (1,000). 

33Yalomalomaanga hu misaala neende ebimera, ohutulira elalira hu miseengese 
kya Lebbanooni, ohwoolera elalira hu booha limera hu bida; yalomalomaanga 
hu bisolo, amayoni, ebyomu maachi neende eng'eeni. 

34Abatuki balichiingi mu syaalo syoosi banyala ohuwuliraho hu makesi kae mani 
baatumaanga abaandu ohuchia ohumutekeeresaanga. 

1 Abatuki 5 

Solomooni yeetekeha ohwoombaha Enyuumba ya Nasaae 
(2 Biha 2:1-18) 

1Omutuki Hiramu owa Tiire yabechaanga naali omwiicha wa Daudi, niyawulira 
ati Solomooni amalire ohukerama Daudi laatang'ene koti omutuki, yatuma 
bawamwaanda bachie yaali. 

2Solomooni yeesi yayerekesa emboosi yae eyiri Hiramu eyiboola yiti: 

3“Ewe omanyire oti ohweema hu biita bya buli siha bi Daudi laata yaange 
yalwaania ebyaalo bisuku ebyali nibimwebodoohaanie, haba siyanyala 
ohwoombaha Enyuumba ya Nasaae ey'ohwiinamiraangamo Omwaami Nasaae 
wae ohwoolera elalira lu Omwaami yamunyalira ohuyiingira abasuku bae 
boosi.” 

4Nae bulaanu, Omwaami Nasaae waange mbano yambereese omuleembe hu 
njaho chaange choosi. Haba siindiho neende omusuku yeesi, haandi abulao 
ohutya hwoosi ohwohuseetwa daawe. 

5Omwaami wuno, yasuubisa laata yaange Daudi ati, “Omwaana wao, yi 
ndahahole yaaba omutuki luunyuma lwao, niye ochia ohuunyoombahira 
Enyuumba ya Nasaae.” Mani ese bulaanu mbano malire ohuheengao 
ohwoombaha Enyuumba ya Nasaae ey'ohwiinamiraangamo Omwaami Nasaae 
waange. 

6Mani tuma abasaacha bao beeche mu Lebbanooni ohuundemera emituumba. 
Abasaacha baange bachia ohuhoonyanaanga nabo, nae ese njia ohutuunga 
abasaacha bao esyo syoosi syoochia ohuheengao. Koti sa ewe lwoomanyire 
bulai bweene, abasaacha baange bano haba sibamanyire ohutema emisaala 
bulai koti abao. 

7Hiramu yasangaala yabitiirira niyanyoola emboosi ya Solomooni eyo, mani 
yaboola ati, “Omwaami apaakwe enyaanga yino hu lwoohuberesa Daudi 
omwaana mukesi waaka ao ohumukerama koti omutuki w'esyaalo sihunuufu 
esyo!” 

8Bulaanu Hiramu yeemao mani yaatumira Solomooni emboosi yino yiti: “Ese 
mbano malire ohunyoola emboosi yao mani ndi omweetekefu ohuhola 
byosabire. Njia ohutusa emiseengese alala neende emisaala mikaratuusi. 

9Abasaacha baange bachia ohwiisa emiguulo ohutula mu Lebbanooni 
ohwoolera elalira aasi hu nyaanja, mani bamale bakiboye alala mu mikaanda 
mani kibeenge nikiihirira hu ndulo w'enyaanja, ohwoolera elalira abuundu 
y'onabe omweene nodoolere. Ao haandi abasaacha baange bachia ohukiboya 
alala mani abasaacha bao banyale ohukiholaho. Hu lwaande lwao, ese 
ndahadahire ewe otuse sa ebyohulya by'abasaacha baange.” 

10Mani Hiramu yaleetera Solomooni emiseengese kyoosi, neende emiguulo 
kyemikaratuusi ki yali naadahire, 

11haandi Solomooni yesi yaberesa Hiramu etaani elifu chibiri (2,000) enaamba 
ech'engaano, neende elita elifu emia chine (400,000) ech'amafuta k'emiseituuni 
machweenufu buli mwaaka ohuliisaanga abasaacha bae. 

12Omwaami wuno yooseresa esisuubise syae mani yaaberesa Solomooni 
amakesi. Omuleembe kweecha kwaabaao akatikaati wa Hiramu neende 
Solomooni, mani baahola endagaano akati waabwe boombi yaaba endai. 

13Omutuki Solomooni yatekeha abasaacha elifu amahumi kadatu (30,000) 
amalaamba abahola emirimo ky'ohuyiikwa ohutula mu Yisiraeli mwoosi, 

14mani yaamala yaata Adoniramu ohubatuka. Yabakabuhaniamo mu mikaanda 
kidatu eky'abasaacha elifu ehumi (10,000) abalaamba, mani buli mukaanda 

kwaamala omwoosi omulaamba nibali mu Lebbanooni, haandi neende emyoosi 
kibiri nibakoboole engo. 

15Solomooni yeesi yeecha yanyoola abasaacha elifu amahumi munaane 
(80,000), abali mu syaalo sy'ebigulu mu siroombe sy'amakina, neende 
abasaacha elifu amahumi kataanu-na-kabiri (70,000) amalaamba aboohukiinga 

16mani naata abasaacha abeemeresi elifu chidatu neende emia chidatu (3,300) 
abalaamba ohubatuka nibahubbirisa emirimo kyaabwe ekyo. 

17Ohweema hu silagiro sy'Omutuki Solomooni, banyala ohubaacha amakina 
mahoongo bulai akali nikachia ohuhola olwaalo lw'Enyuumba ya Nasaae. 

18Mani abasaacha bahalaabani aba Solomooni neende Hiramu, haandi neende 
abasaacha ohutula mu siko sya Bbibbuloosi baanyala ohutekeha amakina ako, 
haandi neende embaao echio ohwoombahira Enyuumba ya Nasaae. 

1 Abatuki 6 

Solomooni yoombaha Enyuumba ya Nasaae 

1Emyaaka emia chine neende amahumi kataanu-na-kadatu (480) ohutula lu 
baandu ba Yisiraeli batula mu Misiri, mu mwaaka kwohune mu butuki bwa 
Solomooni mu Yisiraeli, mu mwoosi kw'ohubiri, omwoosi kwa Siifi, nimwo mu 
mutuki Solomooni yachaakira omulimo kw'ohwoombaha Enyuumba ya Nasaae. 

2Mukati yali niyiri emiita amahumi kabiri neende chitaanu-na-chibiri 
obulambaafu, emiita chitaanu-na-chine obubaambali, neende emiita ehumi 
neende chidatu neende otutoonyese tutaanu buleeyi. 

3Esiseenge siri mu mulyaango syali emiita chine neende otutoonyese tutaanu 
ohwiiha aasi, neende emiita obubaambali, esyaaka neende esirimo alutaari. 

4Ebida by'Enyuumba ya Nasaae yino byalimo ameena, amanyerere erwaanyi, 
nae amabaambali mukati. 

5Hu bida by'erwaanyi, huundulo haandi neende emukoongo w'Enyuumba ya 
Nasaae yino engaasi y'egoroofa yoombahirwaho buli ngaasi nga yiri emiita 
chibiri neende otutoonyese tubiri ohuchia aakulu. 

6Buli siseenge mu buli goroofa syali emiita chibiri neende otutoonyese tubiri 
obubaambali, mu siseenge syaakati emiita chidatu neende ahatoonyese halala 
obubaambali. Esida sy'Enyuumba ya Nasaae hu buli goroofa syalichiingi 
esinyerere ohuhiraho hu goroofa yiri aasi wayo hu bulaanu ebiseenge bino 
binyale ohwiihala hu sida ataali ohudahisa emiguulo ohwoombahirwamo. 

7Amakina k'Enyuumba ya Nasaae yino yoombahirwa kali nikabaachirwa mu 
siroombe, hu yaabulao esiyoka syoosi esyaholwa neende enyuundo neende 



742 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

eyaywa, kata sa neende esiindu syehoonyerwa esy'esibya syoosi syaahaya 
ohuholwaho. 

8Omulyaango kwiingira mu goroofa eyaakama aasi bweene kwali hu lwaande 
lw'emwaalo lw'Enyuumba ya Nasaae, nikuliho engaasi yichia ena goroofa 
yohubiri neende eyohudatu. 

9Mani Omutuki Solomooni yeecha yaamaliirisa ohwoombaha Enyuumba ya 
Nasaae eyo. Yataamo esiikabula esirama neende obweeru esyaholwa mu 
miguulo ky'amaani neende embaao ch'emiseengese. 

10Mani esyoombahe sy'egoroofa chidatu sino, buli goroofa syalichiingi emiita 
chibiri otutoonyese tubiri obuleeyi, syoombahwa nisyegeeng'ere hu bida 
by'erwaanyi w'Enyuumba ya Nasaae eyo, nibyaambaniswa neende emiguulo 
ky'omuseengese. 

11Omwaami yeecha yaboolera Solomooni ati, 

12“Nikali mbwe ochia ohufunihiraanga amalako kaange koosi alala neende 
ebilagiro, ese njia ohuhuholera esyo si ndasuubisa Daudi lataao. 

13Njia ohumenyaanga mu Yisiraeli abaandu baange mu Nyuumba ya Nasaae 
yino yooli ohwoombaha, haandi siinjia ohubajwaang'aho kata nabudiidi.” 

14Mani Solomooni atyo n'amala ohwoombaha Enyuumba ya Nasaae eyo. 

Ohunyirisa mukati w'Enyuumba ya Nasaae 
(2 Biha 3:8-14) 

15Ebida byomuukati byabwiihwaho neende embaao ch'omuseengese ohutulira 
elalira hu bweeru ohwoolera elalira hu siindu sikabuhania esirama neende 
obweeru, nae obweeru bwali bwaholwa mu mbaao cha karatuusi. 

16Nae esiseenge sisibira mukati bweene, esilaangwa mbwe Abuundu Ahiramo 
Obwoolerefu, syoombahirwa enyuma bweene w'Enyuumba ya Nasaae. Syali 
emiita chitaanu-na-chine obulambaafu mani syaakabulwa neende embaao 
ch'emiseengese ohutulira elalira hu bweeru ohwoolera elalira hu sikabula 
obweeru neende esirama. 

17Esiseenge syali mu moni w'Abuundu Ahiramo Obwoolerefu syali emiita 18 
obulambaafu. 

18Embaao ch'emiseengese enyerere echio chali chasaatwaho ebifwaanani 
by'amabbuka neende ebimuli; mukati mwoosi mwali mwabwiihwaho neende 
embaao ch'omuseengese, hu bulaanu amakina k'ebida kaahaya ohubonehana 
daawe. 

19Enyuma bweene w'Enyuumba ya Nasaae boombahayo esiseenge syomuukati 
bweene, yi Sanduuku ly'Endagaano y'Omwaami lyali lichia ohuteebwa. 

20Esiseenge syomuukati bweene sino syali emiita chitaanu-na-chine 
obulambaafu, emiita chitaanu-na-chine obubaambali, neende emiita chitaanu-
na-chine obuleeyi, syoosi nga syabwiihwaho neende esaabbu enjweenufu. 
Alutaari nayo yali niyabwiihwaho embaao nyerere ech'emiseengese. 

21Mukati bweene ow'Enyuumba ya Nasaae, mwosi mwali nimwabwiihwaho 
neende esaabbu, haandi enyolo ch'esaabbu chali nichateebwa yichihalakaniamo 
omulyaango kw'esiseenge syomuukati bweene, esyali syosi nisyafuunihwa 
neende esaabbu. 

22Mukati w'Enyuumba ya Nasaae mwosi mwali nimwafuunihwa neende 
esaabbu, kata neende alutaari yeene eyali Abuundu Ahiramo Obwoolerefu. 

23 Abakerubbi babiri bali baholwa mu mbaao ch'omuseituuni mani bageeng'wa 
Abuundu Ahiramo Obwoolerefu, buli otula yali emiita chine neende otutoonyese 
tune obuleeyi (4.4). 

24Emiita chibiri neende otutoonyese tubiri nibwo obwali obulambaafu bwa buli 
lubaya olw'omukerubbi, haandi emiita chitaanu nibwo obwali obulambaafu 
bw'omukerubbi wuundi wula; ohutula hu busoonjo bwa buli lubaya ohwoola hu 
busoonjo bw'olubaya luundi byali byoola emiita chine neende otutoonyese tune. 

25Omukerubbi wuundi wula yesi yali yoola emiita chine neende otutoonyese 
tune; abakerubbi bano boombi bali baakana obuhoongo haandi nga bafwaanana 
emera. 

26Obuleeyi obw'omukerubbi mulala bwali emiita chine neende otutoonyese 
tune, haandi obw'owuundi wula bwosi bwali butyo. 

27Byageeng'wa nibitekehaane mukati w'Abuundu Ahiramo Obwoolerefu, hu 
bulaanu embaya chibiri chibambuuhe chabyo, chi anyala ohugeng'aniraho 
akatikaati w'esiseenge, mani haandi embaya chiindi chibiri chira chaanyala 
ohwegeeng'a hu bida. 

28Abakerubbi babiri abo bosi bali nibabwiihwaho esaabbu. 

29Ebida by'esiseenge sihuluundu, haandi neende eby'esiseenge syomukati 
bweene byali byasaatwaho neende ebifwaanani bibaache eby'abakerubbi, 
emisaala minaasi, haandi neende ebimuli. 

30Kata neende obweeru bwosi bwali bwafuunihwaho neende esaabbu. 

31Okwiiki kwa namahwaana, okwaholwa mu mbaao ch'omuseituuni 
kwateebwao mu mulyaango kw'Abuundu Ahiramo Obwoolerefu; aakulu 
w'olwiiki olwo hwaliho esiindu sifuduumbe esiri neende obusoonjo aakulu. 

32Enjiki chino chali nichasaatwaho ebifwaanani bibaache eby'abakerubbi 
babiri-babiri, emisaala miseituuni, haandi neende ebimuli. Enjiki, abakerubbi, 

haandi neende emisaala minaasi, byoosi byali nibyafuunihwaho neende 
esaabbu. 

33Hulwoomulyaangiro kwiingira mu siseenge sihuluundu, efureemu y'esoonda 
chidatu ey'embaao ch'omuseituuni yali yaholwa. 

34Haandi yaliyo enjiki fuumba chibiri echaholwa mu mbaao ch'omukaratuusi 

35haandi nichasaatwaho ebifwaanani by'abakerubbi, emiseengese, alala neende 
ebimuli, byoosi ebyali nibyabwiihwaho bulai bweene neende esaabbu. 

36Haandi olwaanyi lwomuukati bweene lwali lwoombahwa mu moni 
w'Enyuumba ya Nasaae, nilwabodoohanwa neende ebida ebyaliho emiguulo 
ky'emiseengese kitakerehaaneho daawe, hu buli makina kakerehaane hadatu-
hadatu. 

37Olwaalo lw'Enyuumba ya Nasaae lweecha lwaaholwa mu mwoosi kw'ohubiri, 
omwoosi kwa Siifi, mu mwaaka kwohune okw'obutuki bwa Solomooni. 

38Bulaanu mu mwoosi kw'omunaane, omwoosi kwa Bbuuli, mu mwaaka kwa 
kitaanu-na-kibiri eky'obutuki bwa Solomooni, Enyuumba ya Nasaae yino 
yamaliiriswa bulai bweene, koti sa lu byali byatekehwa. Byali bimalire ohuyirira 
Solomooni emyaaka kitaanu-na-kibiri emilaamba ohuyoombaha. 

1 Abatuki 7 

Edooho lya Solomooni 

1Haandi Solomooni yanyala omweene ohweeyoombahira edooho, mani 
lyaamuyirira emyaaka ehumi neende kidatu. 

2Yoombaha enyuumba ohutula mu miseengese ky'esichaha sya Lebbanooni; 
obulambaafu bwalyo bwali emiita amahumi kane neende chine; nae 
obubaambali bwayo bwali emiita amahumi kabiri neende chibiri; nae obuleeyi 
yali emiita ehumi neende chidatu neende otutoonyese tubiri nihaandi yali 
niyoombahwa hu nyiriri chidatu ech'emisiiro ky'emiseengese, emiguulo 
ky'emiseengese nikyediirire hu misiiro ekyo. 

3Haandi yali niyafuunihwaho neende emiseengese kiindi aakulu w'ebiseenge 
byali hu misiiro amahumi kane-na-kitaanu, ehumi-na-kitaanu ekiri mu lunyiriri. 

4Hu buli sida sy'ohunyaande chibiri, yalichiingiyo enyiriri chibiri ech'amadirisa. 

5Enjiki neende amadirisa byalichiingi neende efureemu y'esoonda chidatu, nae 
enyiriri chidatu ech'amadirisa hu buli sida yatingalaanga mu lunyiriri lwaasye. 

6Enyuumba y'Enyiriri yali emiita amahumi kabiri neende chibiri obulambaafu, 
nae emiita ehumi-na-chidatu neende otutoonyese tutaanu obubaambali. Yaliho 
neende ahaseenge habwiiheho, ahasiirwa neende enyiriri. 

7Esiseenge sy'Esisaala Sy'obutuki, haandi esyali nisilaangwa mbwe Enyuumba 
Yoohukaya, yi Solomooni yaheengeraangamo emisaango, yali neende embaao 
enyerere ech'emiseengese ohutulira elalira hu bweeru ohwoolera elalira hu 
ndekeyi. 

8 Obweyaango bwa Solomooni, mu lwaanyi lw'emukoongo w'Enyuumba 
Yoohukaya, bwali bwaholwa koti enyuumba chiindi chira. Haandi yoombahira 
omuhasi wae enyuumba chiindi chifwaana chityo, owali omuhaana w'omutuki 
wa Misiri. 

9Ebyoombahe bino byoosi alala neende esiina sihunuufu byaholwa mu makina 
manyirifu ohutulira elalira hu lwaalo ohwoolera elalira hu ndekeyi. Amakina 
kano kabaachirwaanga mu siroombe, mani kabaachwa mu sikero, enyaande 
chaako chomuukati neende echerwaanyi chali chahehetwa neende 
emisyameeno. 

10Olwaalo lwali lwaholwa mu mikina mihoongo muno, ekyabaachirwa mu 
siroombe, ekiindi ekyoola emiita chidatu neende otutoonyese tutaanu 
obulambaafu, nae ekiindi nikyoola emiita chine obulambaafu. 

11Aakulu wako hwaliho amakina kaandi, akaheengwa mu sikero, haandi neende 
emiguulo ky'emiseengese. 

12Olwaanyi lwomu dooho, olwaanyi lwomuukati bweene womu Nyuumba ya 
Nasaae, haandi neende esiseenge syohumulyaango okw'Enyuumba ya Nasaae 
yali neende ebida ebiriho emiguulo ky'emiseengese ekitaakerehaaneho hu buli 
makina kakerehaane kadatu. 

Omulimo kwa Huramu 

13Omutuki Solomooni yeecha yalaanga omusaacha wuundi olaangwa mbwe 
Huramu, omubaachi owali niyamenya mu siko sya Tiire, owali owakesiya muno 
mu hwitaanya esibya silaangwa mbwe bburoosi. 

14Laatang'ene owali nataaliwo omulamu, yali otula mu Tiire, haandi yesi yali 
yakesiyala muno mu bwitaanyi bw'esibya sya bburoosi, ng'ina yali naatula mu 
nono ya Nafutaali. Huramu yali omubaasi muno haandi omumanyirifu muno mu 
bubaachi. Yakanya omulaanga kwa Solomooni ohuba ohuhulira omulimo 
kwoosi bburoosi kwoosi. 

Emisiiro kya Bburoosi 
(2 Biha 3:15-17) 

15Huramu yetaanya emisiiro kibiri ekya bburoosi buli kutula nga kuli emiita 
chitaanu-na-chidatu obuleeyi neende emiita chitaanu neende otutoonyese 
tudatu ohwebodoohania, mani naamala nakyeemesa mu mulyaango 
kw'Enyuumba ya Nasaae. 

16Haandi yahola ebifuuniho bibiri ebya bburoosi, buli situla nga siri emiita 
chibiri neende otutoonyese tubiri obuleeyi ohugeeng'wa aakulu w'emisiiro. 

17Aakulu wa buli siiro yali niyasaatwa neende enduha y'enyolo chibiri 
echibiting'aanemo, 

18haandi enyiriri chibiri echa pomeguranaate. 

19Ebifuuniho byalichiingi neende emera koti ebimuli by'omumwaalo, eby'emiita 
ndala neende otutoonyese tutaanu-na-tudatu obuleeyi. 

20Mani byali byageeng'wa hu situundu syehuyungirisa esyali aakulu w'emera 
yeminyororo. Yaliyo pomeguranaate emia chibiri (200) mu nyiriri chibiri 
ohwebodoohania buli sifuuniho. 

21Huramu yata emisiiro kibiri kino mu moni w'omulyaango kw'Enyuumba ya 
Nasaae, okwali hu lwaande lw'emwaalo kwalaangwa mbwe Yachiini, nae okwali 
emukulu kwalaangwa mbwe Bboasi. 

22Ebifuuniho byali nibifwaana koti ebimuli byomumwaalo byalichiingi aakulu 
w'emisiiro. Mani omulimo okwohumisiiro kwaweera ao. 

Epipa lya Bburoosi 
(2 Biha 4:2-5) 

23Huramu yeecha yaahola epipa lyeebodoohania elyali elya bburoosi, emiita 
chibiri neende otutoonyese tubiri ohwiiha aasi, emiita chine neende 
otutoonyese tune ohuhalakania akatikaati, haandi emiita ehumi-na-chidatu 
neende otutoonyese tubiri ohwebodoohania. 

24Ohwebodoohania erwaanyi w'olunikaanika lw'epipa yaliyo enyiriri chibiri 
emisisiitale kya bburoosi, ekyabaandirwaho alala neende omubiri mulala 
okw'epipa lyoosi. 

25Epipa lino lyali lyeehala hu mikoongo ky'esurusi cha bburoosi ehumi-na-
chibiri echatingalaanga erwaanyi, buli chidatu nichewuunjire ebuleka bulala. 

26Omubiri kw'epipa kwoosi kwali emilimiita amahumi kataanu-na-kabiri 
neende chitaanu obukinu. Olunikaanika lwalyo lwafwaanana neende 
olw'esikoombe, nilwefuumbira erwaanyi koti amasaafu k'esimuli 
sy'omumwaalo. Epipa lino lyali nilinyala ohukiinga elita elifu amahumi kane 
(40,000) amalaamba. 

Ebigaari bya Bburoosi 

27Huramu haandi yahola ebigaari bya bburoosi ehumi; buli situla syalichiingi 
esy'emiita ndala neende otutoonyese tutaanu-na-tudatu obulambaafu, emiita 
ndala neende otutoonyese tutaanu-na-tudatu obubaambali, haandi emiita ndala 
neende otutoonyese tudatu (1.3) obuleeyi. 

28Byali byaholwa mu bibbaati byaakanilira enyaande choosi, ebyeengiswa mu 
fureemu, 

29neende ebifwaanani by'edalang'i, esurusi neende abakerubbi nibiri hu 
nyaande echio; nae hu fureemu, aakulu neende mu lwaalo w'edalang'i neende 
esurusi, yaliyo ebifwaanani ebyehuyuungirisa. 

30Buli sigaari syalichiingi neende emipiira neende omusiruunga kwambaania 
emikuruduumu ebya bburoosi. Hu soonda chine hwalichiingiho ebiteka 
ekaraayi ebya bburoosi; ebiteka bino byalichiingiho ebifwaanani 
ebyehuyungirisa. 

31Yaliyo efureemu yehuyungirisa aakulu w'ekarayi. Yasiraanga aakulu 
eseetimiita amahumi kane neende chitaanu ohutula aakulu ohwoola hu sigaari, 
haandi eseetimiita ehumi-na-chitaanu neende chidatu 18 ohwiingira mu bweene 
omwo. 

32Emikuruduumu kyalichiingi eseetimiita amahumi kasaasaba neende 
chisaasaba obuleeyi; kyalichiingi mu lwaalo w'enyaande, nae emisiruunga 
kyalichiingi eky'esibya silala neende ebigaari. 

33Emikuruduumu kyafwaananaanga neende eky'ebigaari by'efaraasi; 
emisiruunga kyakyo, enikaanika, ewaaya, neende ebyooto, byoosi byalichiingi 
ebya bburoosi. 

34Yalichiingiyo ebisiira bine aasi w'esoonda cha buli sigaari, ebyalichiingi 
ebyomubiri mulala neende esigaari. 

35Yalichiingiyo esiboya esya eseetimiita amahumi kabiri neende chibiri 
ohwehuyuungirisa aakulu wa buli sigaari; ebisiira byasyo neende enyaande 
byalichiingi eby'omubiri mulala neende esigaari syeene. 

36Ebisiira neende enyaange byoosi byalichiingi nibyasaatwa neende 
ebifwaanani by'abakerubbi, edalang'i, neende emisaala ky'enaasi, buli 
yalichiingi obweyaango bu binyala ohuyeramo, neende ebifwaanani 
byehuyuungirisa nibibyebodoohanie. 

37Yino mani niyo engeri yi bigaari bino byaholerwamo; byoosi 
byafwaananaanga sa, nibyaakanilira obuhoongo, haandi nibifwaana sa emera. 

38 Huramu haandi yaahola ekaraayi ehumi, buli yitula ey'esigaari silala. Buli 
karaayi yalichiingi emiita ndala neende otutoonyese tutaanu-na-tudatu (emiita 
ndala neende otutoonyese tutaanu-na-tudatu) ohuhalakania, mani yali 
niyinyala ohukiinga elita emia chitaanu-na-chidatu (800). 

39Yageeng'a ebigaari bitaanu hu lwaande lw'emwaalo lw'Enyuumba ya Nasaae, 
nae ebiindi bitaanu bidoong'ereyo, hu lwaande lw'emukulu; yata epipa hu 
soonda y'olwaande lw'emwaalo y'ebukwe. 

Ebinyirisa Enyuumba ya Nasaae mu bwiimbikiti 
(2 Biha 4:11—5:1) 

40Huramu haandi yahola neende endamu, ebitiiyo haandi neende ekaraayi. Mani 
Huramu yaanyala ohumala omulimo ku yaholera Omutuki Solomooni hu 
nyuumba y'Omwaami eyo, 

41emisiiro kibiri, ebbakuli chibiri ech'ebifuuniho byalichiingi aakulu w'emisiiro, 
haandi neende ebiindi bifuuniha hu bbakuli chibiri chira echebifuuniha ebyali 
aakulu w'emisiiro; 

42neende epomeguranaate emia chine (400) eby'ebiyambaania bibiri bira, 
enyiriri chibiri ech'epomeguranaate hu buli syongaania, ohufuuniha hu bbakuli 
chibiri chira, haandi neende ebibbaati ehumi ebiba hu byeemero; 

43ebyeemero ehumi, neende ebibbaati ehumi ebiba hu byeemero ohwo; 

44haandi neende enyaanja ndala, haandi neende elaawu ehumi-na-chibiri mu 
lwaalo lw'enyaanja. 

45Nae bulaanu endamu, ebitiiyo, neende ekaraayi, ebiindu bino byoosi nibiri mu 
nyuumba y'Omwaami, bi Huramu yaholera Omutuki Solomooni, byali ebitula 
mu bburoosi enjubbe. 

46Omutuki wuno yadaha syoosi siholerwe akatikaati wa Sukooti neende 
Saretaani, mu Hooho lya Yorodaani. 

47Solomooni haba siyakera ebiindu bya bburoosi bino byoosi ohukerwa daawe, 
olwohuba ebiindu bino byoosi byali ebisaabi, mani obusito bwabyo haba 
sibwamanyihana daawe. 

48 Haandi Solomooni yadaha ebiindu byomunyuumba eby'esaabbu biholerwe 
Enyuumba ya Nasaae alutaari, emeesa y'emigaati kiyaaniirwe Nasaae, 

49ebiteeni by'amataara ehumi ebyeema mu moni w'Abuunda Ahiramo 
Obwoolerefu, bitaanu hu lwaande lw'emwaalo, nae bitaanu biindi nabyo 
emukulu; ebimuli, amataara, neende magalo; 

50ebikoombe, ebileengero by'amataara, ebbakuli, endiisi ch'obubbaani, neende 
ebihalaangiro bikiinga amaanda kaaduha; neende epata ch'enjiki ch'Abuundu 
Ahiramo Obwoolerefu, neende ech'enjiki ch'erwaanyi ech'Enyuumba ya Nasaae. 
Ebiindu byehoonyerwa bino byoosi byali byaholwa mu saabbu. 

51 Omutuki Solomooni niyamala emirimo kyoosi ekidiira hu Nyuumba ya 
Nasaae, yata mu biseenge by'ebiihiro by'Enyuumba ya Nasaae ebiindu byoosi bi 
Daudi laatang'ene yali niyayaana eyiri Omwaami, efeesa, esaabbu, alala neende 
ebiindu byehoonyerwa biindi. 

1 Abatuki 8 

Esanduuku ly'Endagaano lileetwa mu Nyuumba ya Nasaae. 
(2 Biha 5:2—6:2) 

1 Bulaanu, Omutuki Solomooni yeemao yalaaliha abeemirisi boosi ab'enono cha 
Yisiraeli ohwiicha yaali mu Yerusalemu banyale ohweenda Esanduuku 
ly'Endagaano ohutula mu Siyooni, Yerusalemu, ohuleetwa mu Nyuumba ya 
Nasaae. 

2Boosi banyala ohwebuusira mu ndaalo ch'Esidyaalo sy'Ebikaali mu mwoosi 
kwa hataanu-na-habiri, mu mwoosi kwa Etaniimu. 

3Mani abeemirisi boosi nibamala ohwebuusa alala abalaamisi bakiinga 
Esanduuku ly'Endagaano elyo, 

4mani baaliyira eyiri Enyuumba ya Nasaae. Abaleefi neende abalaamisi baandi 
bosi bachaaka ohuleeta Eyeema ly'Ohubaao hw'Omwaami alala neende ebiindu 
byaalyo byoosi eyiri Enyuumba y'Omwaami. 

5Omutuki Solomooni nae alala neende abaandu baandi boosi aba Yisiraeli 
bebuusira mu moni w'Esanduuku ly'Endagaano mani nibamala nibayaanayo 
amakoondi amasaabi alala neende eng'oombe, echitabaliha daawe. 

6Mani bulaanu, abalaamisi abo beemao bakiinga Esanduuku ly'Endagaano elyo 
mani baliingisa mu Nyuumba ya Nasaae, mani nibaligeeng'a Abuundu Ahiramo 
Obwoolerefu, mu lwaalo lw'abakerubbi bala. 

7Mani embaya chabo chabaambuha echio chaanyala ohubwiiha esaanduku elyo, 
alala neende emisiruunga kyali kyehoonyeerwe ohulikiinga kyeene. 

8Emutwe wa buli musiruunga okwo yanyalaanga ohubonehana neende buli 
muundu oba naali mu moni bweene ow'Abuundu Ahiramo Obwoolerefu, ataali 
abuundu waandi woosi. (Emisiruunga ekyo kisisiiri abweene ao ohwoola 
enyaanga yino.) 

9Sibulao esiindu siindi syoosi esyali mu Sanduuku ly'Endagaano elyo ohutusaho 
ebituundu by'amakina kabiri kala ka Musa mweene yataamo nibali hu Lugulu 
lwa Sinai, Omwaami niyahola endagaano neende abaandu ba Yisiraeli nibali 
nibatula mu Misiri. 

10 Mani koti lu balaamisi bali nibatula mu Nyuumba ya Nasaae, Enyuumba eyo 
yeechula esireesi sy'omwoosi 

11esimesamesana neende obulafu buwofusa emoni obw'Ohubaao 
hw'Omwaami, mani byaabahaya ohukobola mu bweene omwo ohuhola 
emirimo kyaabwe ki bahoyere ohuhola. 

12Bulaanu Solomooni yaasaba Nasaae ati: “Ewe Omwaami, niiwe owata elyuuba 
aakulu mu bbaanga, nae ewe wadoolao ohumenya mu maleesi neende mu 
siirima. 

13Bulaanu ese mbao nyalire ohuhwoombahira Enyuumba ya Nasaae embitiirifu 
yao, abuundu yi ewe ochia ohumenyaanga endaalo choosi pe.” 

Enomanoma ya Solomooni eyiri baandu 
(1 Biha 6:3-11) 

14Abaandi nibali nibasyeemere abweene ao, Omutuki Solomooni yaakaluuhana 
mani yabewuunja, mani yaabasabira ehabi ya Nasaae. 

15Yaboola ati, “Omwaami afumisibwe Nasaae wa Yisiraeli! Anyalire 
ohwooseresa esisuubise si yaholera Daudi Laata yaange, niyaboola ati, 

16 ‘Ohuchaakira hu siha sindatusira abaandu baange mu Misiri, mbeere 
nitedooleraho esiko syoosi mu syaalo sya Yisiraeli sino syoosi mu Nyuumba ya 
Nasaae yihoyere ohwoombahwa, yihoyere ohwiinamirwaangamo. Nae ese 
ndadoola ewe Daudi ohutukaanga abaandu baange.’” 

17  Haandi Solomooni yemeeda ohuboola ati, “Daudi laata yaange yatekehaho 
ohwoombaha Enyuumba ya Nasaae, ey'ohwiinamiraangamo Omwaami Nasaae 
wa Yisiraeli, 

18nae Omwaami yamuboolera ati, ‘Ewe wali abweene muhudaha 
ohuunyoombahira Enyuumba ya Nasaae, 

19 nae ewe haba soochia ohuyoombaha daawe. Ni omwaana wao mweene, niye 
ochia ohuunyoombahira Enyuumba ya Nasaae.’ 

20“Mani bulaanu Omwaami amalire ohwooseresa esisuubise syae. Ese niise 
owasihira laata yaange ohuba omutuki wa Yisiraeli, mani malire ohwoombahira 
Nasaae Enyuumba ya Nasaae ey'ohwiinamiraangamo Omwaami Nasaae wa 
Yisiraeli. 

21Ese haandi nyalire ohutaao obweyaango mu Nyuumba ya Nasaae omwo 
obw'Esanduuku ly'Endagaano elirimo enyaande ch'amakina ech'endagaano yi 
Omwaami yahola neende bakuuka yeefwe niyabatusa mu Misiri.” 

Esaala ya Solomooni 
(2 Biha 6:12-42) 

22Mani Solomooni naali mu moni w'abaandu, yeema mu moni wa Alutaari, mani 
n'asiingisa amahono kae 

23mani naasaba Nasaae ati, “Ewe Omwaami Nasaae wa Yisiraeli, yibulayo nasaae 
wuundi oli koti ewe muukulu aakulu, kata neende aasi ano hu syaalo! Ewe 
woseresaanga endagaano eyiri abaandu bao mani omala obeekesa obuheeri 
bwao nibamenya muhuhwiisamo oluyaali ohutakanaakana daawe. 

24Ewe wooserese esisuubise si wahola neende Daudi laata yaange, enyaanga 
yino mbano buli mboosi yoosi yoosereeswe abweene. 

25 Mani bulaanu buno, Ewe Omwaami Nasaae wa Yisiraeli, mbano ese husaba 
endi haandi lwosi ochia ohwooseresa esisuubise siindi si wahola eyiri laata 
yaange koti lu wamuboolere oti, esiha syoosi yichia ohubechaangao mulala hu 
lwiibulo lwae onabechaanga naali niye otuka koti omutuki wa Yisiraeli, nikali 
mbwe bosi bahwiisamo oluyaali neende esinani koti lu mweene yaholaanga. 

26Mani bulaanu buti, Ewe Nasaae wa Yisiraeli, leha buli siindu syoolerere si 
wasuubisa Daudi laata yaange, omuhalaabani wao. 

27  “Nae ewe onyala mani ohumenya hu syaalo huno? Kata sa muukulu mwoosi 
haba simunyala ohuhumala ohuyeramo, mani katyo, Enyuumba ya Nasaae yino 
nayo yi ese nyombaahe sa yinyala yitye ohuba ehoongo yihuyera ohubaamo? 

28Kata katyo tekeeresaanga esaala ch'omuhalaabani wao wuno alala neende 
amaliriro kae, ewe Omwaami Nasaae waange, wuliraanga amaliro alala neende 
esaala chi omuhalaabani wao wuno chi asaba nyaanga yino. 

29Fukiirira mani oliinde Enyuumba ya Nasaae yino esiro neende esideete, 
abuundu ano yi ewe mweene wedoolera ohwiinamirwaangamo. Mbulireenge 
nindalingalaanga Enyuumba ya Nasaae yao yino niisaba esaala. 

30Wuliraanga esaala chaange haandi neende esaala ch'abaandu bao 
nibalingalaanga abuundu ano nibasaba. Mu daala lyao eliri muukulu, 
tuwulireenge mani otuleheraangamo. 

31“Omuundu niyonoonera owaasye mani yeechia ohuhola esichuba, 
anechubiraanga mu moni w'alutaari yao mu nyuumba yino. 

32Nae Ewe Omwaami oli muukulu onawuliriraanga mani oheengereenge 
abahalaabani bao, woolobye oyo oliho omusaango koti lu ahoyera, mani 
olehuula oyo obulaho omusaango. 

33“Abaandu ba Yisiraeli bao bano nibanayiingirwaanga neende abasuku 
baabwe, olwohuba mbwe baba nibanyaasire mu moni wao, mani haandi 
nibeecha baanyala ohuhukoboleraanga, mani beecha mu nyuumba ya Nasaae 
yino, nibahusaba esirehero nibeeyotere, 

34bawulireenge nooli eyo muukulu wao. Leheraangamo ebyonoono by'abaandu 
bao, mani omala obaleetaanga obakobosaanga mu syaalo syooba niwaba 
bakuuka yaabwe. 

35“Onakayira e fula yao yihaye ohukwa mbwe olwohuba abaandu bao baba 
baholere ebyonoono mu moni wao, haandi baanyala ohweeyolobyaanga mani 
bakaluuhana balingaala eyiri Enyuumba ya Nasaae yino, nibahwekongooya 
nibeyoloobye, 

36bawulireenge nooli eyo muukulu wao. Leheraangamo ebyonoono by'omutuki 
waabwe, haandi neende eby'abaandu ba Yisiraeli. Beekeseenge ohuholaanga 

esihoyera. Mani ao, Ewe Omwaami, tumaanga efula yao mani yinyala ohukwa hu 
loba lyao lino, li waberesa abaandu bao oti libecheenge elyaabwe ly'olubeerera. 

37“Niyinabechaangao enjala mu syaalo muno, kata sa oluumbe lubi, kata sa 
esiminyu syaalaba, kata sa ebidiiyiha by'esike, kata sa abaandu bao nibaseetwa 
neende abasuku baabwe, kata sa neende niyikwaao amachuuni kata endwaae 
mu baandu bao, 

38wuliraanga esaala chaabwe choosi. Kata neende niyibechaangayo mulala hu 
baandu ba Yisiraeli bao, ohweema hu sibeera simuchuuna muno mu mwooyo, 
naananyalaanga ohukololaanga amahono kae mani akalingaasa eyiri Enyuumba 
ya Nasaae yino, 

39wuliraanga esaala yae. Bawulireenge nooli engo wao eyo muukulu. 
Holeraanga buli muundu esimuhoyera, 

40hu bulaanu abaandu bao abo banyaleenge ohuhuwuliraanga ebiha byoosi 
bibanabechaanga nibamenya mu syaalo si waberesa bakuuka yeefwe. 

41“Muungeri nasilala eyo, omukeni yeesi otaali mulala hu Yirisairi abaandu bao 
bano, naatula mu syaalo sy'eyaale hulw'eliita lyao 

42(olwohuba ohwoola bachia ohunyala ohuwulira eliita lyao ehunuufu, haandi 
neende omuhono kwao kw'obunyala bwoosi, haandi neende omuhono kwao 
mukololofu), mani niyeecha yasaba n'alingaalire enyuumba yino, 

43wuliraanga esaala yae. Muukulu eyo yi wamenya, muwulirireenge haandi 
ohola ebyo byaaba n'ahusabire, hu bulaanu abaandu bohu syaalo huno boosi 
banyale bosi ohuhumanya neende ohuhwiisaangamo oluyaali, koti lu Yisiraeli 
abaandu bao bahola. Haandi bamanye bati Enyuumba ya Nasaae yi ndoombaha 
yino niwo abuundu y'ohoyeere ohwiinamirwaangamo. 

44“Noonalagiraanga abaandu bao ohuchichaanga mu biita, nibalwaania abasuku 
baabwe, mani bahusabiraanga buli yi baba nibali yoosi, nibalingaalire 
Enyuumba ya Nasaae yino yihwombahiire yino, 

45wuliraanga esaala chaabwe. Bawulireenge nooli muukulu eyo, mani 
obaberesa obuyiingiri. 

46“Nae abaandu bao bano nibaholaanga ebyonoono yooli, nihaandi abulao oyo 
yeesi otanyala ohuhaya ohwonoona, mani mu tima lyao waakera abasuku 
baabwe baabayiingira mani baabayira koti abawaambe mani baabayira mu 
syaalo siindi, kata neende esyaalo esyo nisiba nisiri eyale muno, 

47wuliraanga esaala ch'abaandu bao abo. Nae nibali eyomu syaalo esyo 
beeyolobya haandi bahwekweeda, nibeefunaka koti lu baba nibali abonooni, 
haandi ababi, wuliraanga esaala chaabwe, Ewe Omwaami. 

48Nikali mbwe nibali mu syaalo esyo, mani beeyolobisira elalira, haandi 
bafunihira elalira, baanyala ohuhwekongooya nibalingaalire eyiri esyaalo sino, 
si ewe mweene waberesa bakuuka yeefwe, esiko sino si mweene wedoolera, 
haandi neende Enyuumba ya Nasaae yino yihwombahiire, 

49wuliraanga esaala chaabwe. Nooli mu daala lyao muukulu, bawulireenge mani 
obakwiira esisa. 

50Leheraangamo ebyonoono byaabwe byoosi, alala neende obutawulira 
bwaabwe yooli, mani ohola kata abasuku baabwe abo babadiira neende esisa. 

51Abaandu abo bao nibo, ba watusa mu Misiri, esiroombe syekaaka omuliro 
esyo. 

52“Ewe Omwaami w'Oluyaali lwoosi, ohoya wakwiraangasa Yisiraeli abaandu 
bao neende omutuki waabwe, mani owuliraanga sa esaala chaabwe buli lu 
bahulirira obahoonye. 

53Ewe niiwe owabedoolera ohubatusa mu baandu baandi boosi oti babe abao 
beene, koti lu wababoolera noobitira mu Musa omuhalaabani wao, koti lu wali 
nootusa bakuuka yeefwe mu Misiri.” 

Esaala yimaliirihayo 

54Mani luunyuma lwa Solomooni ohumala ohusaba esaala eyiri Omwaami atyo, 
yasiingira mani yeema mu moni w'alutaari, yi yali n'asigaame nasingiise aakulu 
amahono. 

55Mani mu kono hoongo muno yalaangirira omukisa kwa Nasaae hu baandu 
boosi abali nibebuusiire abweene ao. Yaboola ati, 

56 “Omwaami afumisibwe owanyala ohuberesa abaandu bae omuleembe, koti lu 
yali niyasuubisa ati achia ohuhola. Yoosereese ebisuubise byae bihoongo bi 
yahola ohubitira mu Musa omuhalaabani wae. 

57Omwaami Nasaae weefwe ahoya yaaba naafwe, koti lu yabechaanga neende 
bakuuka yeefwe; ahoya yaahaya ohutuleha, kata yaatujwaang'a daawe; 

58ahoya yaatuhola hwaaba abamuwulira, hu fwesi hunyale ohumenya koti 
lwatudahisa ohumenya, neende ohwooseresaanga amalako koosi, haandi 
neende ebilagiro bi yaberesa bakuuka yeefwe. 

59Omwaami Nasaae weefwe ohoya ebiha byoosi weechulisaanga esaala yino 
neende amaliro kano ka hubereese enyaanga yino. Ohoya wakwiira esisa 
abaandu ba Yisiraeli alala neende omutuki waabwe olubeerera, ohweema hu 
biholwa byaabwe bya buli nyaanga. 

60Mani hu byaalo byoosi ebiri mu syaalo sino binyale ohumanya biti Omwaami 
yeeng'ene niye Nasaae, abulao owuundi daawe. 

61Nae eng'we Yisiraeli abaandu bae, muhoya esiha syoosi mwabechaanga 
abeesikwa eyiri Omwaami Nasaae weefwe, nimwiisa oluyaali mu malako kae 
koosi, neende ebilagiro byae byoosi, koti lu muli ohuholaanga endaalo chino.” 

Ohuyaanwayo hw'Enyuumba ya Nasaae 
(2 Biha 7:4-10) 

62Mani katyo, Omutuki Solomooni wuno alala neende abaandu boosi nibali 
abweene ao, beecha mani bayaanayo ebiyaanwa ebiingi muno eyiri Omwaami. 

63Yayaanayo eng'oombe Elifu amahumi kabiri-na-chibiri (22,000), neende 
amakoondi elifu emia ndala neende amahumi kabiri (120,000) koti ebiyaanwa 
by'ohukobola alala. Mani katyo, omutuki wuno alala neende abaandu abo boosi 
baanyala ohuyaanayo Enyuumba ya Nasaae yino. 

64Mani ludaalo lweene olwo, Nasaae yaanyala ohulabya abuundu bali akatikaati 
w'olwaanyi, abuundu bali mu moni w'Enyuumba ya Nasaae, mani haandi 
naanyala ohuyaana esiyaanwa sisaambwa syaakwa ekohe, esiyaanwa sy'emere, 
haandi neende amasinya k'ebisolo by'ebiyaanwa by'ohukobola alala. Yahola 
sino atyo, hulw'alutaari y'esyuuma sya mugasa yali niyiri endiidi muno 
eyitayeraho ebiyaanwa bino byoosi. 

65Mani haandi abweene ao, mu Nyuumba ya Nasaae omwo, Solomooni alala 
neende abaandu boosi aba Yisiraeli bahola Esidyaalo sy'Ebikaali ohumala 
endaalo chitaanu-na-chibiri. Mani yaliyo okudiiyiha okuhoongo muno 
okw'abaandu, abaandu ohutula eyale muno koti mu Mwaanda kwa Hamati 
emukulu bweene, neende hu lwaaho lwa Misiri emwaalo bweene. 

66Nae hu ludaalo lwa hataanu-na-hadatu, Solomooni yeemao yaseebula 
abaandu bakobole engo waabwe. Abaandu boosi beemao baamufumia muno 
mani baamala baakobolayo buli muundu ewae nibasangaalire hulw'ehabi chi 
Omwaami yali n'abereese Daudi omuhalaabani wae alala neende Yisiraeli yoosi, 
abaandu bae. 

1 Abatuki 9 

Nasaae abonehera Solomooni haandi 
(2 Biha 7:11-22) 

1Luunyuma lw'Omutuki Solomooni ohumala ohwoombaha Enyuumba ya 
Nasaae, edooho, neende buli siindu siindi syoosi si yadaha ohwoombaha, 

2Omwaami haandi yeecha yaamubonehera, koti lu yali ni yaholeraho mu 
Gibbeoni. 

3Mani Omwaami yaamuboolera ati, “Ese mbano mbuliire ohusaba hwao. Mani 
haandabye Enyuumba ya Nasaae yino yi woombahe ohuba abuundu yiinjia 
ohwiinamirwaangamo endaalo choosi pe. Njia ohusilambuulaanga, haandi 
neende ohusirindaanga ebiha byoosi.” 

4Nooba noochia ohuuhalaabaniraanga neende obweesikwa neende oluyaali, 
koti sa lu Daudi lataao yaholaanga, haandi nikali mbwe ochia ohwooseresaanga 
abweene amalako kaange haandi neende buli siindu syoosi sindahulagiraanga, 

5syeesi mba njia ohwooseresaanga esisuubise sindaholera Daudi lataao, koti lu 
ndamuboolera endi Yisiraeli sichia ohutukwaanga neende ab'olwiibulo lwae 
boong'ene. 

6Nae nikali mbwe ewe kata ab'olwiibulo lwao muchia ohulehera ohunondaanga, 
nimuchia ohuhaya ohwooseresaanga amalako neende ebilagiro bi ndahuberesa, 
mani mwachaaka ohwiinamiraanga banasaae baandi, 

7ese njia ohutusao Yisiraeli abaandu baange ohutula mu syaalo siimba 
nindababeresa. Haandi mba njia ohujwaang'a Enyuumba ya Nasaae yino yi 
malire ohulabya ohuba abuundu yihoyere ohwiinamirwaangamo. Abaandu bali 
buli abuundu woosi bachia ohunyala ohuchalaasa Yisiraeli mani bamale 
basidiire neende esijaaro. 

8Enyuumba ya Nasaae yino yichia ohuba esituuli sy'ebikoongolyo, haandi buli 
muundu ochia ohubitiraangao achia ohwesinduhaanga mani awumumala sa. 
Bachia ohwetebaanga bati, “Siina syeene esyakera Omwaami yaahola esiindu 
sino siti hu syaalo sino haandi neende hu Nyuumba ya Nasaae yino?” 

9Nae haandi abaandu baandi bachia ohukobolaangamo bati, “Siri mbwe 
abaandu bano bajwaang'a Omwaami Nasaae waabwe, owatusa bakuuka yaabwe 
mu Misiri. Bakaluuhania obuloonga bwaabwe baabuta hu banasaae baandi 
haandi nibamala nibabeenamiraanga. Mani esyo nisyo esyakera Omwaami 
yaabaleetaho amasira kano.” 

Efukiirisania ya Solomooni neende Hiramu 
(2 Biha 8:1-2) 

10Solomooni yamala emyaaka amahumi kabiri amalaamba niyoombaha 
Enyuumba ya Nasaae neende edooho lyae. 

11Omutuki Hiramu owa Tiire yamuba emiseengese kyoosi alala neende emipaini 
kyoosi ekyali nikyeenyehana, haandi neende esaabbu yoosi yi yali naadaha 
hulw'emirimo kino kyoosi. Mani luunyuma lwakyo ohuwa, Omutuki Solomooni 
yaba Hiramu ebiko amahumi kabiri ebyali mu syaalo sya Galilaaya 

12Hiramu mani yaachia ati anyale ohubibonaho, nae haba sibyamusangaasa 
daawe. 

13Mani yaboolera Solomooni ati, “Hane bino nibyo, ewe mwaana weefwe, nibyo 
sa ebiko bi wumbereese!” Mani hulw'esifune syeene sino, ebiko ebyo byoosi 
byalaangwa mbwe Kabbuuli. 

14Hiramu yali niyayirira Solomooni esaabbu eyoola ekiloguraamu elifu chine 
(4,000). 

Ebiindu biindi bi Solomooni yooseresa 

15Mani Omutuki Solomooni yali niyehoonyera abahalaabani bayiike sa 
ohwoomba ha Enyuumba ya Nasaae, haandi neende edooho, ohwiichusamo 
eloba lyali hu lwaande lw'ebukwe w'esiko esyo, ohunyala ohwoomba esida 
sy'esiko esyo. Haandi yali niyehoonyera elyeene elyo ohwoombaha ebiko 
bilaangwa mbwe, Hasoori, Megido, neende Geseri. 

16(Omutuki wa Misiri yali niyaseetaho Geseri mani niyanyala ohusiyaamba, 
haandi neende ohwiita abamenyi basyo neende ohusaamba esiko esyo syoosi. 
Yali yasiberesa omuhaana wae koti esiyaanwa sy'obugole bwae koti lu yali 
n'adeehera Solomooni, 

17mani Solomooni niye owali nasyoombaha.) Mani Solomooni niyehoonyera 
abahalaabani bayiike yeecha yaanyala ohwoombaha buyaaha, Bbeeti Horooni 
Esy'emwaalo, 

18Bbalati, Tamari ebyali mu sichiimi sya Yuda, 

19ebiko byali nibyabiihwamo ebiindu byae by'ohwehoonyera, ebiko byali 
ebirimo efaraasi chae, haandi neende ebigaari bilwaanirwaho, haandi neende 
buli siindu siindi syoosi si yali naadaha ohwoombahira Yerusalemu, mu 
Lebbanooni, neende buli abuundu woosi mu bwaami bwae. 

20Abaandu boosi abali nibadoong'ao hu Abaamoori, Abahiiti, Abaperisi, Abahiifi, 
neende Abaebbusi, abataali abanaluyia b'Abaisiraeli, 

21abeechuhulu baabwe abadoong'ao mu syaalo omwo, b'abaandu b'Abaisiraeli 
batanyala ohusihirisira elalira, nibo ba Solomooni yali niyaholamo omukaanda 
kw'bawaambe bayiike, nilwo lu basisiiri ohwoola buti. 

22Solomooni haba siyaholaangaho Abaisiraeli ohuba abawaambe daawe; bano 
baholaanga sa koti abalwaani bae, abahunuufu, abahoongo, abahoongo 
b'ebigaari bilwaani, haandi neende abasaacha balwaani b'efaraasi. 

23Yaliyo abahoongo emia chitaanu neende amahumi kataanu (550) abali 
nibahulira abahalaabani bayiike bano, abali abahalaabani bayiike abaholaanga 
emirimo kya Solomooni ekikabuhaane eky'ohwoombaha. 

24Solomooni yeechusamo eloba hu lwaande lw'ebukwe lw'esiko esyo, n'aloonda 
hu muhasi wae, owali omuhaana w'omutuki wa Misiri, haandi owali niyamala 
ohuwuuya ohutula mu Siko sya Daudi, niyachia mu dooho li Solomooni yali 
niyamwoombahira. 

25 Amahabi kadatu amalaamba buli mwaaka, Solomooni wuno yayanaangayo 
ebiyaanwa bisaambwa byaawa, haandi neende eby'ohukobola alala, hu alutaari 
yi yoombahira Omwaami. Haandi yaniooheseraanga Omwaami obubbaani. Mani 
atyo yeecha yaamala ohwoombaha Enyuumba ya Nasaae. 

26Omutuki Solomooni wuno, haandi yaanyala ohwoombaha esidiiyiha sy'emeeri 
echali mu Esionigebberi, esiri aambi neende Eloti, hu lwaasi lwa Galufu. 

27Omutuki Hiramu wuno yesi yanyala ohutuma abasaacha bamanyirifu muno 
ohutula mu ye lyae ohwiicha ohuhalaabanira alala neende abasaacha ba 
Solomooni. 

28Banyala ohusyaabala ohwoola lu boola mu syaalo sya Ofiri, mani nibanyala 
ohuleetera Solomooni esaabbu yihira ekiloguraamu elifu ehumi-na-chine 
(14,000). 

1 Abatuki 10 

Ohukeniya hw'Omuhasi Mutuki wa Seebba 
(2 Biha 9:1-12) 

1 Omuhasi mutuki wa Seebba yawulira akadiira hu bulai bwa Solomooni, 
yasiingira yachaaka olukeendo luchia Yerusalemu ohumuhema n'amuteeba 
ebiteebo bidinyu muno. 

2Yachia neende omukaanda muhoongo muno okw'abahalaabani bae, alala 
neende engamia nyiingi echikiingire ebiluungiro, ebiindu byesyaaywa, alala 
neende esaabbu nyiingi muno. Mani niyeecha yabukaanana neende Solomooni, 
yanyala ohumuteeba ebiteebo byoosi bi yali naanyala ohubaasaho. 

3Nae Solomooni yaanyala ohubikobolamo byoosi bulai bweene; syaabulao 
esiindu syoosi esyamwoomera ohulomalomaho. 

4Mani omuhasi mutuki wa Seebba wuno yaanyala ohwewulirira omweene hu 
bukesi bwa Solomooni haandi neende ohweebonera omweene hu dooho li 
Solomooni yali niyeyoombahira. 

5Yabona ebyohulya byakabulwa hu meesi yae, obumenyo bw'abahoongo bae, 
endekeha yali mu bahalaabani bomu dooho, haandi neende ebyefwaalo 
by'emirimo bibafwalaanga, abahalaabani bamukabulaanga naali hu sidyaalo, 
haandi neende ebiyaanwa bi yayanaanga mu Nyuumba ya Nasaae. Bino byoosi 
byanyala ohuhola omutuki muhasi wuno yadoong'a sa naweere amaani haandi 
nang'ang'aalire sa. 

6Yeecha yaboolera Omutuki Solomooni ati, “Bi ndali ndahuwuliraho ni ndi mu 
syaalo syaange, haandi neende obukesi bwao byoosi byadyeeri by'elalira! 

7Nae ndali nindahaya ohubifukiirira ohwoolera elalira lu njichire mani 
ndeeboneraho omweene byoosi koti lu biri. Nae kata katyo, hane ndali 
sindanyala ohuwuliraho kata esituundu syaabyo daawe; obukesi bwao, alala 
neende emyaandu kyao bibitiirira eyale muno ebyo bi ndali nindaboolerwa sa. 

8Mani abahasi bao nga bali neende ehabi! Kata abahalaabani bao bosi nga bali 
neende ehabi, abamenya esiha syoosi mu moni wao mani banyoola ehabi 
y'ohuwuliraanga emboosi chao ch'amakesi! 

9Omwaami afumisibwe Nasaae wao oyo! Yamala ohweekesa esangaalo lyae 
yooli naahuhola nooba omutuki wa Yisiraeli. Olwohuba mbwe obuheeri bwae 
eyiri Yisiraeli bwoolubeerera, yahuhola waaba omutuki waabwe hwoonyale 
ohwomiisa amalako alala neende obuhoyera.” 

10Yeecha yaatusira Omutuki Solomooni ebiyaanwa bi yali n'aleetere: 
Ekiloguraamu elifu chine (4,000) ech'esaabbu, haandi neende ebiluungiro 
neende ebyesyaayo bibitiirifu. Obuungi bw'ebiluungiro bi yamuberesa byali 
bihirira eyale elalira bi yanyoola ehabi lala liti lyoong'ene. 

11(Omukaanda kw'abaandu ba Hiramu okwali nikwaleeta esaabbu ohutula mu 
Ofiri, haandi kwosi nikwo okwaleeta embaao cha junipeeri enyiingi muno alala 
neende ebyesyaayo. 

12Solomooni yali niyehoonyera embaao echio ohwoombaha ereerwe 
echomuukati w'Enyuumba ya Nasaae, haandi neende edooho lyeene, haandi 
neende ohuhola obuhana alala neende amaduungu eby'abeembi. Chino nichio 
embaao cha junipeeri chihiramo obunyirifu hu cheengiswaho mu Yisiraeli; 
chibulao echiindi haandi chityo echabonehanaho haandi nabuti.) 

13Omutuki Solomooni yakaba muhasi mutuki wa Seebba buli siindu si yali 
naamusabire, n'otabaliireho ebiyaanwa biindi bihoyerwa mu bwiibulanwa bi 
yali n'amalire ohumutuulira hale. 

Omwaandu kw'omutuki Solomooni 
(2 Biha 9:13-28) 

14Mani buli mwaaka Omutuki Solomooni yanyolaanga ekiloguraamu elifu 
amahumi kabiri-na-chidatu (23,000) 

15ohumeeda hu misolo ekyatooswaanga hu bachurusi bahoongo, engaanga 
yatulaanga hu buchurusi, haandi neende emituulu kyatungwanga neende 
abatuki b'Abaaraabbu neende bagafana abatukaanga disiturikiti ch'Abaisiraeli. 

16Solomooni yanyala ohwitaanya engabo ehoongo muno emia chibiri (200), 
mani haandi yaahola chaabodoohanisibwa buli yitula neende olukohobero 
lw'ekiloguraamu ech'esaabbu. 

17Haandi Musa yaahola ehuumba chiindi emia chidatu (300), buli yitula nga 
yikohoobwe neende ekiloguraamu chibiri ech'esaabbu. Yali yata engabo chino 
choosi mu Nyuumba Yibuuchirwamo ey'Esichaha sya Lebbanooni. 

18Haandi yahola esisaala sy'obutuki esihoongo muno. Oluwaande lwasyo lwali 
nilwabwiihwaho ameeno k'enjofu nae olwaande ludoong'ere lwoosi lwali 
nilwabwiihwaho neende esaabbu enyirifu muno. 

19Esisaala sy'Obutuki sino syaliho neende engaasi chisaasaba nae emukoongo 
w'esisaala esyo yaliyo esifwaanani sy'omutwe kw'emoosi, haandi hu buli 
lwaande hwaliho ebiyikiha amahono, haandi neende edalang'i chibiri 
echeemere huundulo wa buli siyikiha omuhono, 

20nae edalang'i ehumi neende chibiri nicheemere abweene ao, buli yitula 
niyeemere hu buli ngaasi yi yiweera hu ngaasi echio chisaasaba. Abulao esiindi 
esifwaanaho sityo esyanyala ohuholwaho mu bwaami bwoosi daawe. 

21Ebikoombe byoosi bi Solomooni yang'weerangamo byali byaholwa mu saabbu 
ehaya, nae haandi ebyehoonyerwa byoosi ebyali mu nyuumba yohuubbiramo 
embaha ey'Esichaha sya Lebbanooni byoosi byali ebyaholwa mu saabbu 
njereere. Yibulayo kata efeesa yosi eyali niyehoonyerwaho daawe, koti lu yali 
niyitayirwa koti eyiri neende engaanga yoosi mu ndaalo cha Solomooni. 

22Yali neende esidiiyiha sy'emeeri chisyaabala hu nyaanja hunuufu 
nichisyaabala neende emikaanda ky'abaandu ba Hiramu. Buli myaaka kidatu 
omukaanda okwo kwakobolaanga, nikwiicha neende esaabbu, efeesa, ameeno 
k'enjofu, enguke, alala neende eheembo. 

23Omutuki Solomooni yali omunyali, haandi omukesi ohuhiraho abatuki baandi 
boosi, 

24haandi esyaalo syoosi syekombaanga sa ohunyala ohwiicha ohuwuliraho 
amakesi ka Nasaae yali niyamuberesa. 

25Mani buli muundu yeesi owechaanga ohumubona yamuleeteraanga 
ebiyaanwa, ebiindu byaholwa mu feesa neende mu saabbu, amaganjuula, 
ebilwaaniro, ebiluungiro, efaraasi, neende esuhiri njere. Bino byali 
nibyalumiirira sa bityo buli mwaaka. 

26 Mani Solomooni yaanyala ohuhola eye ly'ebigaari byoola elifu ndala neende 
emia chine (1,400), neende efaraasi nwaani elifu ehumi neende chibiri (12,000). 
Yabihaanga echiindi mu Yerusalemu nae echiindi achita mu biko biindi 
bikabuhaane. 

27Mu ndaalo ch'obutuki bwae, efeesa yeecha yaadiba mu Yerusalemu koti sa 
amakina magu, haandi embaao ch'emiseengese chali embitiirifu muno koti sa 
ech'emihuyu mu nandaalira w'engulu cha Yuda. 

28Bawamwaanda b'omutuki wuno nibo ababechaanga nibahulira ohuchurusa 
efaraasi ohutusa mu Misiri neende mu Silisia, 

29haandi neende mu huchurusa ebigaari ohutusa mu Misiri. Bakusaanga abatuki 
b'Abahiiti neende ab'Abasiria efaraasi alala neende ebigaari byahwo, haandi 
nibakusaanga ebigaari ebyohu seende choola ebituundu by'efeesa emia 
chisaasaba (600) buli situla nae efaraasi hu seende choola 150 buli yitula. 

1 Abatuki 11 

Solomooni atula hu Nasaae 

1 Solomooni yali niyaheera abahasi bateende. Nootusireho omuhaana 
w'omutuki wa Misiri, haandi yadeehya abahasi baandi, Abahiiti, haandi neende 
abaandi ohutula mu Moabbu, Abaamooni, Edomu, neende mu Sidoni. 

2Yabadeehyaanga sa kata neende Omwaami yali n'alagiire Abaisiraeli boosi 
obutadeehisaniangaho neende abaandu baandi bano, olwohuba bali bachia 
ohunyala ohukera Abaisiraeli ohuta obuwulisi bwaabwe eyiri banasaae baandi. 

3Solomooni yadeehya abahaana b'abatuki emia chitaanu-na-chibiri (700) 
neende abahasi b'erwaanyi emia chidatu (300). Bano boola baamuhola yaleha 
ohuloonda Nasaae wae 

4mani mu ndaalo chiyakofuliramo, bali nibamala ohumuyira mu 
hwiinamiraanga banasaae bateende. Haba siyanyala ohuba omweesikwa eyiri 
Omwaami Nasaae wae daawe, koti lu Daudi laatang'ene yali. 

5Yeenamiraanga Asitariite nasaae muhasi owa Disoni, haandi neende Moleki 
nasaae musinyisi wa Abaamooni. 

6Yonoona mu moni w'Omwaami mani yaahaya ohuba ow'obwadyeeri eyiri 
omweene koti Daudi laatang'ene yalichiingi. 

7Mani hu lugulu lwa luundi ebukwe wa Yerusalemu yoola ohwoombahaho 
abuundu wohwiinamiraangao Kemosi, nasaae musinyisi owa Moabbu, haandi 
neende abuundu waandi ow'ohwiinamiraangamo Moleki, nasaae musinyisi wa 
Abaamooni. 

8Haandi yoombaha abuundu wohwiinamiraangamo yi bahasi bae bateende 
boosi banyalaanga ohuniooheseraangayo obubbaani haandi neende 
ohuyaaniraangaho ebiyaanwa eyiri banasaae baabwe. 

9Mani Omwaami yeecha yanyoolerera Solomooni, olwohuba omwooyo kwae 
kwali nikumalire ohukaluuhana nikutulire hu Omwaami, Nasaae wa Yisiraeli, 
owali yanyala ohumubonehera amahabi kabiri amalaamba, 

10mani niyamulagira ebidiira hu biindu bino biti, ata haba s'ahoyere ohuloonda 
banasaae baandi daawe; nae yali ahayire ohuliinda bi Omwaami yali n'alagiire. 

11Mani sakira Omwaami yeecha yaboolera Solomooni ati, “Koti lu mbaasa yino 
niyo eyihubereengemo, mani waahaya ohudiira amalako kaange haandi neende 
ebilagiro byaange bi ndahuberesa, njia ohuhunanululaho obwaami buno mani 
male mbuberese omuhalaabani wao sa. 

12Nae kata katyo, hulwa Daudi lataao, haba siinjia ohusihola ewe nosisiiriwo 
omulamu daawe, nae mu ndaalo ch'obutuki bw'omwaana wao. 

13Haandi haba siinjia humutusaho obwaami obwo bwoosi daawe; nae njia 
ohumuleheraho enono ndala yoong'ene hulw'omuhalaabani waange Daudi 
haandi neende hulwa Yerusalemu, esiko si ndeeholera omweene ohuba 
esyaange syeeng'ene.” 

Abasuku ba Solomooni 

14Mani katyo, Omwaami yeecha yaahola Hadadi, otula mu nono nduki ya Edomu, 
ohwekaluuhania hu Solomooni. 

15Olwohuba koti lu Daudi yali naali mu Edomu, nae Yoabbu omuhoongo w'eye 
lyae yali achiire ohusiiha abali nibeeterwe, yeeta buli muundu w'esisaacha owali 
mu Edomu 

16(olwohuba Yoabbu alala neende Yisiraeli yoosi yadoong'a omwo emyoosi 
kisaasaba, ohwoolera elalira lu yali n'amalire ohwiita buli w'esisaacha owali mu 
Edomu); 

17ohutusaho Hadadi yeeng'ene neende abaandu hu bahalaabani ba laatang'ene 
ab'Edomu, abeeyiba ohutula mu Misiri. (Esiha esyo, Hadadi yali n'asisiiri sa 
omudoto.) 

18Beecha mani baatula mu Midia mani baachia mu Parani, yi basaacha baandi 
banyala ohwiicha ohubeyambaaniaho. Mani beecha bakeenda baachia mu 
Misiri, nibamala nibachia eyiri omutuki owanyala ohuberesa Hadadi eloba 
hooho, neende enyuumba, haandi yamuhoonyaanga neende ebyohulya. 

19Hadadi yaanyala ohuhola obwiicha neende omutuki oyo, mani omutuki oyo 
yaanyala ohumuberesa mulamuung'ene, owali mwaanang'ina Tapene omuhasi 
mutuki, ati badeehisanie. 

20Omuhasi oyo yaanyala ohumwiibulira omwaana mwaana olaangwa mbwe, 
Genubbaati, owahuswa neende omuhasi mutuki oyo mu dooho, yi yali yamenya 
neende abasyaani b'omutuki oyo. 

21Mani amayaaha ako nikoolera Hadadi naali mu Misiri, mbwe Daudi amalire 
ohufwa, nihaandi kati Yoabbu omuhoongo w'eye yesi yali n'afwiire, Hadadi 
yaboolera omutuki oyo ati, “Ndeheho ngobole mu syaalo syeefwe syeene esyo.” 

22Omutuki oyo nae yamuteeba sa ati, “Esikera nisi? Ese nyala ohuba nihayiiswe 
ohuhubaaho esiindu siindi syoosi-syoosi? Mani esyo nisyo esikera syeene ewe 
noodaha ohukobola engo weeng'we?” Nae Hadadi yakobola mu mutuki oyo ati, 
“Ewe ndehe sa ngoboleyo?” Mani yeemao yeekobolerayo engo mu syaala 
syaabwe. Mani koti lu yali omutuki wa Edomu, Hadadi yali omubi, haandi 
omusuku mululu mweene owa Yisiraeli. 

23Nasaae haandi niye oweecha yaahola Resoni omwaana wa Eliada 
ohukaluuhanira Solomooni. Resoni yali niyeeruha ohutula hu Mutuki 
Hadadeseri owa Soobba owali omwaami wae, 

24mani yeehola ohuba omuhoongo w'omukaanda kw'abahalaki b'amalako. 
(Sino syakwaao luunyuma lwa Daudi ohumala ohuyiingira Hadadeseri 
naanyalire neende ohwiita Abasiria abali nibamuhoonya.) Resoni alala neende 
abasaacha bae beecha baatula mani baachia baamenya mu Damasiko, yi 
basaacha bae beecha baamuhola ohuba omutuki wa Siria. 

25Yali niyeehola ohuba omusuku wa Yisiraeli mu ndaalo cha Solomooni choosi. 

Esisuubise sya Nasaae eyiri Yerobboamu 

26Omusaacha wuundi owakaluuhanira Omutuki Solomooni yali owali mulala hu 
bahoongo bae, Yerobboamu omwaana wa Nebbati, ohutula Seereda mu 
Efuraimu. Ng'ina yali omuhasi mufwiirwe olaangwa mbwe Serua. 

27Mani luno nilwo olukano ludiira hu hweehalaka ohwo. Solomooni yali naali 
ohwiichusaanga eloba hu lwaande lw'ebukwe wa Yerusalemu, haandi naali 
ohuteresaanga esida sy'Esiko esyo. 

28Yerobboamu nae yali naali omusyaani muraaga w'amaani, mani Solomooni 
niyeecha yaamanya koti lu yali omuhalaabani w'esinani muno, yaamuhola 
ohuba omuhoongo wa bahalaabani bayiikwa mu situundu sy'esyaalo sy'enono 
cha Manaase neende Efuraimu. 

29Mani ludaalo luundi, koti lu Yerobboamu yali naali naasamula ohutula mu 
Yerusalemu, Ahija omunabbi, ohutula Silo, yeecha yaabukaanana nae naali 
yeeng'ene hu ngira mu syaalo silafu sya peengerere. 

30Ahija yeecha mani yefwaalula eganjuula yaaha li yali niyefwaalire, mani 
yaamala yaalitaandulamo ebituundu ehumi neende bibiri (12), 

31mani yaamala yaboolera Yerobboamu ati, “Ewe wedoolereho ebituundu 
ehumi bibe ebyao, olwohuba Omwaami, Nasaae wa Yisiraeli, ali 
ohuhubooleraanga ati, ‘Ese njia ohutusa obwaami hu Solomooni, mani male 
hube enono ehumi. 

32Solomooni achia ohwedoong'isira enono ndala, hulwa Daudi omuhalaabani 
waange, haandi hulwa Yerusalemu, esiko si mweene ndedoolera ohuba 
esyaange syeng'ene ohutula mu syaalo sya Yisiraeli syoosi. 

33Ese njia ohuhola endyo, olwohuba Solomooni nguno amalire ohundebwaaba, 
haandi amalire ohuchaaka ohwiinamiraanga ba Nasaae bateende koti, Asitariite, 
nasaae muhasi owa Sidoni; Kemosi, nasaae wa Moabbu; neende Moleki, nasaae 
wa Abaamooni. Solomooni amalire ohuhaya ohuumbulira, amalire ohuhola 

esitahoyera, haandi ahayire ohwooseresa amalako kaange neende ebilagiro 
byaange, haandi sa koti lu Daudi laatang'ene yoola ohuhola. 

34Nae ese haba siinjia ohung'uula obwaami bwoosi ohumala hu Solomooni 
daawe, haandi njia ohumuleha sa mu bunyala ohwoola lwaalifwa. Sino nisyo 
siinjia ohuhola hulwa Daudi omuhalaabani waange, yi ndedoolera omweene, 
haandi owanyala ohwooseresa amalako kaange haandi neende ebilagiro 
byaange. 

35Ese njia ohung'uula obwaami mbutuse hu mwaana wa Solomooni mani 
mbuberese enono ehumi chiindi, 

36nae njia ohukanya omwaana wa Solomooni abe neende enono ndala, hu nyale 
olubeerera ohubechaanga neende omwiichuhulu wa Daudi omuhalaabani 
waange naatuka mu Yerusalemu, esiko si ndedoolera omweene ohuba abuundu 
waange anyinamirwamo. 

37Ewe Yerobboamu, ese njia ohuhuhola obe omutuki wa Yisiraeli, mani onyale 
ohutuka esituundu syoosi esy'esyaalo syoodaha. 

38Noochia ohuunjisamo oluyaali elalira, mani omenye niwooseresa amalako 
kaange, mani onyale ohukera ese husiime nooholaanga bi mba nindagira, koti lu 
Daudi omuhalaabani waange yaholaanga, njia ohubechaanga naawe olubeerera. 
Njia ohuhuhola obe omutuki wa Yisiraeli haandi mbone endi abeechuhulu bao 
nibo abachia ohutukaanga ewe n'omalire, koti sa lu ndaholera Daudi. 

39Hulw'esyonoono sya Solomooni njia ohusaandyaho abeechuhulu ba Daudi, 
nae ataali olubeerera.’ ” 

40Solomooni yateemaho ohwiita Yerobboamu, nae yeeyiba yaachia eyiri 
Omutuki Sisaki ow'e Misiri mani naamala naamenya ebweene eyo ohwoolera 
elalira hu hufwa hwa Solomooni. 

Ohufwa hwa Solomooni 
(2 Biha 9:29-31) 

41Buli siindu syoosi si Solomooni yanyala ohuhola, omulimo kwae, neende 
amakesi kae, byoosi byandiikwa mu sitabo silaangwa mbwe Ebyaliwo ebidiira hu 

Solomooni. 

42Yali omutuki mu Yerusalemu, naatuka Yisiraeli yoosi hu myaaka amahumi 
kane. 

43Yafwa, mani baamusiiha mu siko sya Daudi, nae Rehobboamu omwaana wae 
yaamukerama ohuba omutuki. 

1 Abatuki 12 

Enono ch'emukulu chijeema 
(2 Biha 10:1-19) 

1Rehobboamu yeemao yaachia mu Sekemu, yi baandu boosi aba Yisiraeli 
y'emukulu bali nibebuusiire ohumwiihasa abe omutuki. 

2Mani Yerobboamu omwaana wa Nebbati, owali niyachia mu Misiri ohweiba hu 
Mutuki Solomooni, yaawulira amayaaha kano, yakobola naatula mu Misiri. 

3Abaandu b'enono ch'emukulu nibo abamulaanga, mani boosi baachia eyiri 
Rehobboamu mani baamuboolera bati, 

4“Solomooni lataao yatudiraanga neende obwaalaba yaatudwiihaho ebidinyu 
bisito muno. Mani ewe naawe noonyala ohukyaanguya, haandi waanyala 
ohuhola obusito bweefwe bwaatubeera obwaangu, efwe huba huchia ohuba 
abaandu bao baloonga.” 

5Nae yakobolamo ati, “Kobole ehabi liindi luunyuma lw'endaalo chidatu mani 
mba njia ohunyala ohubakobolamo. Mani bawaao.” 

6Omutuki Rehobboamu yachia yeteebaho hu basaacha bahuluundu, 
bahoonyaanga Solomooni laatang'ene koti abakeraki. Yateebaanga ati, “Siina 
syeene simwahaangeraka ohukobola mu baandu bano?” 

7Nabo bakobolamo bati, “Ewe nooba noodaha ohuhalaabanira baandu bano 
bulai muno, baberese ekaluso libalyooyera, mani baba bachia ohunyala 
ohuhuhalaabaniraanga neende obutiiririrwa.” 

8Nae yabisira sa engeraka eyo, eyali ey'abasaacha bahuluundu bala mani 
naachia eyiri abaana baraaga abali bahula nae mbwe nibo ababa babe abakeraki 
bae. 

9Yateeba ati, “Eng'we muungeraka muti mboole endye? Ndaboolera endye 
abaandu abo abali ohuusabaanga ohwaanguya obudinyu bwaabwe?” 

10Nabo bamukobolamo bati, “Sino nisyo sy'ochia ohubaboolera: ‘Olwaala 
lwaabusyu lwaange luhira esibuno sya laata yaange obutulifu!’ ” 

11Obaboolere oti, “Ese laata yaange yadwiihaanga ebidinyu bisito muno 
hweengwe; Nae ese njia ohubihola bisidoe ohuhiraho ao. Yabanalaanga ehoba; 
naange njia ohubanyweehaanga neende oluhoba lw'efaraasi!” 

12Endaalo chidatu nichawa, Yerobboamu alala neende abaandu boosi bakobola 
eyiri Omutuki Rehobboamu, koti lu yali nabalakire. 

13Omutuki oyo yaabisira sa engeraka y'abasaacha bahuluundu bala mani 
yaalomaloma neende obwaalaba eyiri abaandu abo, 

14koti sa lu basyaani baraaga bali nibamukerakiire. Yaboola ati, “Laata yaange 
yadwiihaanga eng'we ebidinyu bisito muno; naange njia ohubihola bibe ebisito 
bihiraho neende ao. Yabahuyaanga neende embariki; naange njia ohubatoocha 
neende ehoba ch'efaraasi!” 



765 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

15Hane yali niyo endekeha y'Omwaami ohwoosereseramo bi yali n'amalire 
ohulomaloma neende Yerobboamu omwaana wa Nebbati naabitira mu munabbi 
Ahija ohutula mu Silo. Mani sino nisyo esyakera omutuki wuno yaahaya ohufwa 
hu baandu abo. 

16 Mani abaandu baabona bati omutuki oyo saadaha ohuwulira akaabwe, 
bachaaka ohwehuuma nibaboola bati, “Daudi yeehe aasi neende edaala lyae 
lyosi! Siina syeene sibatuholeraho? Eng'we abaandu ba Yasiraeli hweekobolere 
engo! Lehe Rehobboamu yeeholeho omweene!” Mani batyo, abaandu ba 
Yisiraeli beehalaka, 

17mani baaleha Rehobboamu ohuba omutuki w'abaandu bali nibamenya mu 
situundu sy'esyaalo sya Yuda syoong'ene. 

18Omutuki Rehobboamu yaatuma Adoniramu owali naali omuhoongo 
w'obuhalaabani buyiikwa, ati achie eyiri Abaisiraeli, nae baamubba amakina 
yaafwa. Mani ohweema hu syeene sino, Rehobboamu yeecha mani yaanguya 
ohwiingira mu sigaari sy'efaraasi syae, mani yeeyiba yaachia mu Yerusalemu. 

19Mani ohutula esiha syeene esyo, abaandu bomu butuki bw'emukulu obwa 
Yisiraeli bwamenya nibweekabula ohutula hu bwaami bwa Daudi. 

20Mani abaandu ba Yisiraeli baawulira bati Yerobboamu yali n'amalire 
ohukobola ohutula mu Misiri, baamulaaliha yeeche mu muhung'aano 
okw'abaandu mani baamuhola ohuba omutuki wa Yisiraeli. Enono ya Yuda 
yoong'ene niyo eyadoong'a niyisiwuliirisania neende abeechuhulu ba Daudi. 

Obunabbi bwa Semaya 
(2 Biha 11:1-4) 

21Mani Rehobboamu niyoola mu Yerusalemu, yanyala ohulaanga abalwaani 
bahiramo ohulai abayera elifu emia ndala neende amahumi kataanu-na-kadatu 
(180,000) ohutula mu nono cha Yuda neende Bbenjamini. Yali nakiiya 
ohulwaana ebiita mani hwaanyale ohukobosa obunyala bwae mu nono 
ch'emukulu cha Yisiraeli. 

22Nae Nasaae yaboolera Semaya omunabbi 

23ohuberesa Rehobboamu emboosi chino, haandi neende ohuchiosa hu baandu 
boosi ab'enono cha Yuada neende Bbenjamini mbwe: 

24“Mutaseetaho abaana beeng'we abo daawe, abaandu ba Yisiraeli abo. 
Mukoboleyo, eng'we mweesi. Ebikwiireo sino situla hu hudaha hwaange ese 
omweene.” Mani boosi beecha baanyala ohwiisa oluyaali mu silagiro 
sy'Omwaami esyo, mani beekobolereyo engo waabwe. 

Yerobboamu yeetusa hu Omwaami 

25Omutuki Yerobboamu owa Yisiraeli yoombahiraho olukoba hu siko sya 
Sekemu esiri mu syaalo sy'ebigulu esya Efuraimu mani yaamenya omwo budiidi. 
Yeemao yaatulamo, haandi yoombahiraho olukoba luundi hu siko sya Penueli. 

26Bulaanu Yerobboamu yeemao yaboola mu mwooyo kwae ati, “Bulaanu 
obwaami buchia ohukobola mu nyuumba ya Daudi; 

27mani abaandu baandi nibanaba mbwe hu bachia ohuyaana ebiyaanwa 
byaabwe mu nyuumba y'Omwaami mu Yerusalemu, mani ao omwooyo 
kw'abaandu bano ohukobolera omwaami waabwe, hu Rehobboamu omutuki 
wa Yuda, mani baanjite mani bamale haandi bakobole hu Rehobboamu omutuki 
wa Yudah.” 

28 Mani luunyuma lw'ohwebaasa haandi, mani yaanyala ohuhola 
esiloongwaloongwe mu saabbu esy'esurusi njere chibiri, n'aboolera abaandu 
bae ati, “Eng'we musaandire ebimala ohwechembaanga mu Yerusalemu 
ohunyala ohwiinamiraanga Omwaami. Eng'we baandu ba Yisiraeli, ngaandi 
banasaae beeng'we mbano bali ano, bala abanyala ohubatusa mu Misiri!” 

29Yata esiloongwaloongwe silala esy'esurusi njere y'esaabbu mu Bbeteli, nae 
esiindi naasita mu Daani. 

30Mani batyo, abaandu bano bachaaka ohwonoona, ohuchichaanga mu Bbeteli 
ohwiinamira, haandi neende mu Daani. 

31Yerobboamu haandi yoombaha ebituundu biindi eby'ohwiinamiraangamo 
aakulu w'ebigulu, mani yadoola abalaamisi ohutula mu madaala akataali 
ak'Abaleefi. 

Ohwiinamiraanga huli mu Bbeteli hukayirwa 

32 Yerobboamu haandi yabekao esidyaalo sy'esinadiini ohubechaangao hu buli 
ludaalo lw'ehumi-na-hataanu olw'omwoosi kwohutaanu-na-chidatu, koti 
esidyaalo syalichiingi sa mu Yuda. Hu alutaari nahwo eyali mu Bbeteli 
yayaaniraangaho ebiyaanwa eyiri ebiloongaloongwe by'esaabbu by'esurusi 
njere bi yali niyahola, mani naamala naata mu Bbeteli omwo, abalaamisi 
abohuhalaabanaanga abuundu wohwiinamiraangao bi yali niyoombaha. 

33Mani hu ludaalo lw'ehumi-na-hataanu olw'omwoosi kwa hataanu-na-hadatu, 
oludaalo lu mweene yali niyatoongola, yaachia mu Bbeteli mani yayaanayo 
esiyaanwa hu alutaari naahusa esidyaalo si yali omweene nateerereo abaandu 
ba Yisiraeli. 

1 Abatuki 13 

1Ohweema huhulagira omunabbi ohutula mu Yuda yaachia mu Bbeteli mani 
yoola ebweene eyo esiha si Yerobboamu yali niyeemere hu alutaari ohuyaana 
esiyaanwa. 

2Mani ohuloondakana neende esilagiro sy'Omwaami, omunabbi oyo yachia 
yabwaaba alutaari eyo ati, “Ewe alutaari, alutaari, sino nisyo si Omwaami 
aboola: Omwaana, yi liita lyae lichia ohuba Yosia, achia ohwiibulwa mulwiibulo 
lwa Daudi. Achia ohuhusiinjiraho abalaamisi boosi abali ohuhalaabanira hu 
alutaari y'obukafiiri abahuyaaniraho ebiyaanwa, haandi achia ohusaambiraho 
amakuumba k'abaandu.” 

3Haandi omunabbi yemeeda ohuboola ati, “Alutaari yino yichia ohusalaana, 
mani ekohe li yiriho lichia ohudumuuswa. Mani ao niwo wochia ohumanyira oti 
hane Omwaami niye owunomanomeeremo.” 

4Mani Omutuki Yerobboamu yaawulira bino atyo, yasyoomesa yaali mani 
yaalagira ati, “Abweene ao, omuhono kw'omutuki oyo kwoomerao mani 
byaamuhaya koti lu ananyala ohukwekobosaho yaakufuumbia.” 

5Esiha syeene esyo, alutaari eyo yakabuhanamo mani ekohe lyasalaanira hu 
loba, koti sa lu munabbi yali naalakuule mu liita ly'Omwaami. 

6Omutuki Yerobboamu yeemao yaboolera omunabbi oyo ati, “Nookanya 
ndekoongoyere eyiri Omwaami Nasaae wao oyo omusabe awonie omuhono 
kwaange!” Omunabbi oyo yasaba Omwaami, mani omuhono kw'omutuki oyo 
kwaaona 

7Mani omutuki oyo yaboolera omunabbi oyo ati, “Ewe yicha huchie naawe engo 
waange, mani onyooleho esyohulya. Ese njia ohuhukaba omukabo kwao 
hulw'esiindu syooholere.” 

8Nae omunabbi oyo yaakobolamo ati, “Ewe kata neende niwahanyalire 
ohuumbaho esituundu sy'emyaandu kyao, ese haba sindahanyalire ohuchia 
naawe, kata sa ohung'wa, kata sa ohulya esiindu syoosi naawe. 

9Omwaami yaandagiire obutalyaaho, haba sa ohung'waaho sa esiindu syoosi, 
haandi neende obutakobolerayo hu ngira nasilala eyo yi njichiireho.” 

10Mani haba siyakobolerayo hu ngira nasilala yira yi yali niyecheereho, nae 
yaloonda sa engira yiindi. 

Omunabbi mukofu wamenya mu Bbeteli 

11Nae esiha esyo, yaliyo omunabbi wuundi omukofu owali niyamenya mu 
Bbeteli. Mani abaana bae beemao baamuboolera bi munabbi wuundi ohutula mu 
Yuda bi yali naaholeere mu Bbeteli oludaalo olwo, haandi esyo si yali n'aboleere 
Omutuki Yerobboamu. 

12Mani omunabbi mukofu oyo yaabateeba ati, “Ngira siina yi yabitiraho 
n'awaao?” Bosi beemao baamweekesa engira eyo 

13mani yesi yaababoolera ohumutekehera esuhiri yae. Bahola sa batyo, mani 
yayiniinaho, yawaao 

14niyeehirira neende engira n'aloonda omunabbi oyo owali naatula mu Yuda 
yaanyala ohumwakaana niyehaale mu siiniha sy'omutuumba. Mani n'amuteeba 
ati, “Ewe niiwe omunabbi otula mu Yuda, kose?” Omusaacha oyo nae 
yamukobolamo ati, “Niise.” 

15Mani yaboolera omusaacha oyo ati, yicha huchie engo waange, olyeeho naange 
esyohulya. 

16Nae omunabbi wuno otula mu Yuda yakobolamo ati, “Ese haba siinyala 
ohuchia engo wao daawe, kata sa ohusiima obukeni bwao obwo. Haandi haba 
siinjia hukanya ohulyaho kata ohung'waaho esiindu syoosi naawe ano buti, 

17olwohuba Omwaami niye oundagire obutalyaaho kata obutang'waaho esiindu 
syoosi daawe, haandi neende obutakobolerayo engo waange hu ngira nasilala 
eyo yi njichiireho.” 

18Mani omunabbi mukofu oyo owamenya mu Bbeteli yaboola ati, Ese syeesi, ndi 
omunabbi koti ewe sa, ohweema huhulagira hw'Omwaami, malaika yeechere 
yamboolera ohwiicha ohuhubukula huyire engo waange huliinde. Nae kata 
katyo, omunabbi mukofu oyo yali sa naali ohubacha. 

19Omunabbi wali n'atula mu Yuda yaachia engo w'omunabbi mukofu wula, mani 
yaalya nae. 

20Koti lu bali nibali ohuliira hu meesa, emboosi y'Omwaami yatulira mu 
munabbi mukofu, 

21mani yayuhira hu munabbi otula mu Yuda n'aboola ati, “Omwaami aboola ati, 
ewe ohayire ohumuwulira mani waahaya ohuhola koti lu ahulagiire. 

22Ataali ohuhola otyo, ewe okoboole waliira ebyohulya abuundu yabeere 
ahulagiire obutaliirao. Ohweema hu sino siti, ochia ohwiitwa sa, omubiri kwao 
sikuchia ohusiihwa mu ng'ani y'edaala lyeeng'we daawe.” 

23Nibaba nibamalire ohulya, omunabbi mukofu oyo yatekehera omunabbi otula 
mu Yuda esuhiri yae, 

24mani yeweerao. Niyali hwaali hu ngira, edalang'i yabukaanana nae mani 
yaamwiita yaafwa. Omubiri kwae kwakona hu ngira ohwo, mani esuhiri alala 
neende edalang'i eyo byeema sa endulo wakwo. 

25Abasaacha baandi bali nibabita hu ngira ohwo, babona omulaambo okwo 
nikuli hu ngira, neende edalang'i niyeemere aambi nakwo. Bemeeda bawaao 
boola mu Bbeteli mani baboola bi bali nibabweene. 

26Omunabbi mukofu wula niyawulira atyo, yaboola ati, “Ngandi oyo niye 
omunabbi wula owahaya ohuloonda esilagiro sy'Omwaami! Mani sakira 
Omwaamni atumire edalang'i yaamuseeta yamwiita, koti sa lu Omwaami 
aboolere.” 

27Mani yaboolera abaana bae ati, “Eng'we muutekehere esuhiri yaange.” Bosi 
bahola sa batyo, 

28mani yaayiniinaho yaachia mani yaabona omulaambo kw'omunabbi oyo 
nikukonere hu ngira, neende esuhiri alala neende edalang'i nibisyeemere sa 
endulo wakwo. Edalang'i eyo haba siyali niyiriire omulaambo okwo daawe, kata 
neende niyitaseetere esuhiri daawe. 

29Omunabbi mukofu wuno yabukula omulaambo okwo, yaakuta hu suhiri, mani 
yaakukobosa mu Bbeteli ohukuholeraho amasika neende ohukusiiha. 

30Yakusiiha mu ng'ani y'edaala lyae, mani omweene alala neende abaana bae 
bakuholera amasika abweene ao nibaboola bati, “Ooo, omwaana weefwe 
mweene, omwaana weefwe!” 

31Nae luunyuma lw'ohukusiiha, omunabbi wuno yaboolera abaana bae ati, “Ese 
syeesi nindilifwa, muhoyaanga musiiha mu ng'ani yeene yino, mwaalisa omubiri 
kwaange kwaasibirana neende okwae. 

32Emboosi chi yalomaloma naalagiirwe neende Omwaami nachalaasa alutaari 
yiri mu Bbeteli haandi nachalaasa abuundu woosi aohwiinamiraanga ali mu 
biko bya Samaria ohwoola bichia ohwoolerera.” 

Esyonoono sya Yerobboamu sihiramo obubi 

33Omutuki Yerobboamu owa Yisiraeli haandi kata haba siyakanya 
ohukaluuhana yaatula mu ngira chae embi echio daawe, nae yemeeda sa 
ohudoolaanga abalaamisi ohutula mu buli ludaalo, ohuchia ohuhalaabana hu 
alutaari yi yali niyoombaha omweene hu bwae. Yaawulaanga sa omuundu yeesi 
owadahaanga sa ohwaulwa. 

34Esyonoono sino, hu lwaande lwae, syaleetao ohusihirira neende ohunyaasira 
elalira obwaami bwae. 

1 Abatuki 14 

Ohufwa hw'omwaana wa Yerobboamu 

1Esiha esyo, omwaana wa Yerobboamu omutuki olaangwa mbwe Abbija 
yalwaala. 

2Yerobboamu yaboolera omuhasi wae ati, “Wefuule mani omuundu yeesi ahaye 
ohuhumanyirisa, mani ochie mu Silo, yi Ahija omunabbi yali niyamenya, 
owaboola ati ese njia ohuba omutuki wa Yisiraeli. 

3Muyirire emigaati ehumi (10) kino, ekeeki, haandi neende enjaagi y'obuuhi. 
Mani muteebeho esiindu sichia ohukwa hu mwaana weefwe wuno, ahuboolere.” 

4Mani omuhasi oyo yaachia ena daala lya Ahija mu Silo. Obukofu bwali 
nibwahola Ahija ohuba omuwofu. 

5Omwaami nae yali yamala ohumuboolera mbwe omuhasi wa Yerobboamu 
achia ohwiicha ohumuteeba ebidiira hu mwaana wae, owali omulwaae. 
Omwaami yaboolera Ahija esy'ohuboola. Mani omuhasi wa Yerobboamu 
niyoola yaali, yateemaho ohweehola ohuba naali omuhasi wuundi sa. 

6Nae Ahija niyawulira niyeengira yaali mu lwiiki, yaboola sa ati, Ewe yingira sa 
mukati. Ese manyire sa bulai bweene endi ewe niiwe omuhasi wa Yerobboamu. 
Nae siina syeene esikera nooli ohwefuula ohuba omuundu wuundi? Ese ndi 
neende amayaaha kao amabi. 

7Chia mani oboolere Yerobboamu oti sino nisyo si Omwaami, Nasaae wa 
Yisiraeli, amuboolera ati, “Ese ndahudoola mu baandu baangi, mani ndaahuhola 
waaba omwiimirisi wa Yisiraeli abaandu baange”. 

8Ese ndang'uula obwaami ndaabutusa hu beechuhulu ba Daudi 
ndaahububeresa. Nae ewe mbao haba s'obeere koti Daudi omuhalaabani 
waange wula, owali niyaambuliirira elalira, yafunihiraanga ebilagiro byaange, 
mani yaaholaanga buli siindu si mba nifukiirisania nasyo. 

9Ewe naawe waaholere ebyonoono bihoongo muno ohuhiraho abo boosi 
abatukaho hale baahutaangirira. Ewe wamala ohunjwaang'a mani wasiingisa 
etima lyaange, niweeholera ebiloongaloongwe, alala neende ebiloongaloongwe 
by'ebibya ohubiinamiraanga. 

10Mani ohweema hu sino, njia ohuleeta amasira mu butuki bwao, mani njite 
abeechuhulu bao b'esisaacha boosi, abayere alala neende abahuluundu 
sidubaanie. Ese njia ohusihirisa edaala lyao lyoosi; boosi bachia ohung'uulirwa 
koti amasiingo sa. 

11Buli muundu w'edaala lyao achia ohufwiira mu siko esyo, achia ohuliibwaanga 
neende embwa, haandi abo boosi abachia ohufwiiraanga mu syaalo siyanjaafu, 
bachia ohuliibwaanga neende engosya. Ese Omwaami, mbao nomanoome. 

12Mani Ahija yemeeda ohuboolera omuhasi wa Yerobboamu ati, “Bulaanu, ewe 
kobolayo engo wao. Mani noonaba niwoola sa oti mu siko omwo, omwaana wao 
achia ohufwa. 

13Abaandu boosi aba Yisiraeli bachia ohumulira mani bamusiihe. Niye ochia 
ohuba mulala hu b'edaala lya Yerobboamu ochia ohusiihwa bulai yeeng'ene, 
olwohuba oyo niye yeeng'ene yi Omwaami, Nasaae wa Yisiraeli, yasangaalira. 

14Omwaami achia ohutaao omutuki wa Yisiraeli ochia ohwaakamia obutuki bwa 
Yerobboamu. 

15Omwaami achia ohusaandya Yisiraeli, yoole ohuteengereha koti ekada liri mu 
mwaalo kuhulukusa. Achia ohwiiya abaandu ba Yisiraeli ohubatusa mu loba lai 
lino, li yali yaberesa bakuuka yaabwe, mani abasalaanie abaambuse Omwaalo 
kwa Ewufuraate, olwohuba bamalire ohusaangulusa etima lyae neende ohuhola 
ebiloongaloongwe bya Aseera nasaae muhasi. 

16Omwaami achia ohujwaang'a Yisiraeli olwohuba Yerobboamu yonoona mani 
yeemirira abaandu ba Yisiraeli mu huhola esyonoono.” 

17Omuhasi wa Yerobboamu yaakobolayo mu Tirisa. Mani koti lu yali huyeengira 
sa ati mu daala lyae, omwaana wae oyo yafwa. 

18Abaandu ba Yisiraeli beecha baamulira, mani baamusiiha, koti lu Omwaami 
yali n'aboolere ohubitira mu muhalaabani wae, Ahija omunabbi. 

Ohufwa hwa Yerobboamu 

19Mani buli siindu syoosi si Mutuki Yerobboamu yaholaanga, ebiita bi 
yalwaanaanga, haandi koti lu yatukanga, byoosi byandiikwa mu sitabo 
sya Ebyaliwo by'Abatuki ba Yisiraeli. 

20Yerobboamu yatuka hulw'emyaaka amahumi kabiri neende kibiri. Yafwa 
yasiihwa, mani omwaana wae olaangwa Nadabbu yaamukobola mu makulu koti 
omutuki. 

Omutuki Rehobboamu owa Yuda 
(2 Biha 11:5—12:15) 

21Rehobboamu omwaana wa Solomooni yali naali emyaaka amahumi kane 
neende mulala eky'obuhuluundu niyaholwa ohuba omutuki wa Yuda, mani 
yaatuka hulw'embaka y'emyaaka ehumi neende kitaanu-na-kibiri naali mu 
Yerusalemu, esiko si Omwaami yadoola ohutula mu situundu sy'esyaalo sya 
Yisiraeli yoosi ohuba abuundu y'ahoyere ohwiinamirwaangamo. Ng'ina 
Rehobboamu yali Naama ohutula Abaamooni. 

22Mani abaandu ba Yuda boosi bonoonera Omwaami mani bemeeda 
ohuholaanga ebiingi ebisaangulusa etima lyae ohubachooma ohuhiraho neende 
bakuuka yaabwe boosi bali bahola. 

23Boola ohwoombaha abuundu wohwiinamiraangao banasaae bataali 
abadyeeri aba Asera ohwiinamiraanga hu ngulu neende mu biiniha by'emisaala 
kyadidya. 

24Esihirira elalira obubi, yaliyo abasaacha neende abahasi abaholeraanga 
obucheke abuundu w'obukafiiri. Abaandu ba Yuda boosi baholaanga ebiindu 
by'omukwoobo koti ebyaholwaanga neende abaandu ba Omwaami yali 
niyeerusa mu syaalo omwo koti lu Baisiraeli bayiinduulaanga nibeengira mu 
syaalo omwo. 

25 Mu mwaaka kwohutaanu okw'obutuki bwa Rehobboamu, Omutuki Sisaki wa 
Misiri yaseeta Yerusalemu. 

26Yayaaya obuyiinda bwoosi obwalichiingi mu Nyuumba ya Nasaae, haandi 
neende mu dooho, n'oyirira alala neende engabo ch'esaabbu chi Solomooni yali 
yahola. 

27Ohukobola mu bweyaango bwacho, Omutuki Rehobboamu yaahola engabo 
cha mugasa yaachibiihisa abahoongo bali neende omulimo kw'ohuliindaanga 
ebiruwa by'edooho. 

28Mani buli siha si mutuki yachiraangamo mu Nyuumba ya Nasaae, abaliindi 
bakingaanga engabo echio, mani nibamala nibachikobosa mu nyuumba 
y'abaliindi. 

29Buli siindu siindi si Mutuki Rehobboamu yahola syandiikwa mu 
sitabo Ebyaliwo by'Abatuki ba Yuda. 

30Mu biha bino byoosi, Rehobboamu neende Yerobboamu bali nibamenyera 
ebiita nibalwaananga buli otula neende owaasye. 

31Rehobboamu yeemao yaafwa, mani yasiihwa mu ng'ani ch'abatuki mu Siko 
sya Daudi, mani Abbijaamu omwaana wae yaamukobola mu makulu yaaba 
omutuki. 

1 Abatuki 15 

Abbija omutuki wa Yuda 
(2 Biha 13:1—14:1) 

1Mu mwaaka kw'ehumi na kitaanu-na-kidatu okw'obutuki bw'Omutuki 
Yerobboamu wa Yisiraeli, Abbijaamu yeehaswa ohuba omutuki wa Yuda, 

2mani yaanyala ohutuka hulw'embaka y'emyaaka kidatu naali mu Yerusalemu. 
Ng'ina yali Maaka, omuhaana wa Abbusalomu. 

3Yesi yahola sa ebyonoono koti ebyali ebya laatang'ene haandi haba siyeesera 
elalira oluyaali mu Omwaami Nasaae wae, koti lu Daudi kukaang'ene 
muhuluundu yaholaanga. 

4Nae hu lwa Daudi oyo, Omwaami Nasaae wae, yaberesa Abbijaamu omwaana 
ohutuka enyuma wae mu Yerusalemu, haandi neende ohuliinda Yerusalemu 
bulai ataali ohutya hwoosi. 

5Omwaami yahola ati olwohuba Daudi yali niyaholaanga ebyamusaangasaanga 
nga haba siyali niyahayaho ohuwulira ebilagiro byae, ohutusaho hulw'omuhasi 
Wuria Omuhiiti. 

6Ebiita byali nibyachaaka akatikaati wa Rehobboamu neende Yerobboamu 
byachiiririra sa bityo ohubita mu siha sya Abbija syoosi. 

7Mani buli siindu syoosi si Abbija yahola syandiikwa mu sitabo sya Ebyaliwo 

by'Abatuki ba Yuda. 

8Abbija yesi yaafwa mani yasiihwa mu Siko sya Daudi, mani Asa omwaana wae 
yaamufunya mu makulu kae yaaba omutuki. 

Asa omutuki wa Yuda 
(2 Abat 15:16—16:6) 

9Mu mwaaka kw'amahumi kabiri kweene, mu myaaka ky'obutuki bwa 
Yerobboamu owa Yisiraeli, Asa yaaba naali omutuki wa Yuda, 

10mani yaanyala ohutuka hulw'emyaaka amahumi kane neende mulala naali mu 
Yerusalemu. Nguhwaang'ene yali Maaka, owali omuhaana wa Abbusalomu. 

11Asa yanyala ohuholaanga ebyasaangasaanga Omwaami, koti Daudi 
kukaang'ene lu yali yaholaanga. 

12Yadumuula yaatusa mu syaalo syoosi abacheke b'esisyaani neende 
ab'esihaana boosi abachakaliraanga abuundu yi bakafiiri beenamiraanga 
banasaae bataali abadyeeri, mani yaatusa ebiloongaloongwe byoosi bi batuki 
baasye bawaaho bali nibahola. 

13Yatusa Maaka nguuhwang'ene abuundu yi ng'ina yali omutuki, olwohuba yali 
niyahola esiloongaloongwe sy'obuwemu esya Aseera nasaae muhasi 
w'olwiibulo. Asa yakwiisa esiloongwaloongwe esyo mani yasisaambira mu 
hoondo ya Kidironi. 

14Kata neende Asa naatasakuula buli abuundu w'esikafiiri w'ohwiinamiraanga, 
omweene yadoong'a sa naali omweesikwa eyiri Omwaami obulamu bwae 
bwoosi. 

15Yata mu Nyuumba ya Nasaae eyo ebiindu byoosi bi laatang'ene yali niyayaana 
eyiri Nasaae, kata neende ebiindu by'esaabbu alala neende eby'efeesa bi 
mweene yayaanaanga eyiri Nasaae. 

16Omutuki Asa owa Yuda haandi neende Omutuki Bbaasa owa Yisiraeli bali 
nibamenya ni balwaanaanga ebiita buli otula neende owaasye ebiha byoosi bi 
boombi bali mu bunyala. 

17Bbaasa yaseeta Yuda mani n'achaaka ohwoombaha olukoba hu Rama mbwe 
hwaanyale ohuhalaka engeendo choosi echiingira haandi neende echitula mu 
Yuda. 

18Mani Omutuki Asa niyeecha yakiinga yaayira efeesa yoosi alala neende 
esaabbu yoosi eyali niyalehwa mu Nyuumba ya Nasaae, haandi neende mu 
dooho bweene, mani yaamala yaabita hu bahoongo baandi ohukiinga ohubiyira 
mu Damasiko, eyiri Omutuki Bbenihadadi owa Siria, omwaana wa 
Tabburimooni neende omwiichuhulu wa Hesirooni, neende emboosi chino 

19“Leha huholere alala, koti lu baseefwe baba. Bulaanu yita obulala bwao neende 
Omutuki Baasa wa Yisiraeli, hu yeemeo anyale ohutusa abalwaani bae mu syaalo 
syaange.” 

20Omutuki Bbenihadadi yafukiirisania neende esibaaso sya Asa, mani yaatuma 
abahoongo b'eye lyae neende amaye kaabwe ohuchia ohuseeta ebiko bya 
Yisiraeli. Mani banyala ohuwaamba Yijoni, Daani, Abbeli-Bbeti-Maaka, 
ebituundu biri aambi w'Enyaanja Galilaaya, haandi neende esyaalo syoosi esya 
Nafutaali. 

21Omutuki Bbaasa niyawulira esyali nisiholehaane, yalehera ao ohusita Rama 
neende olukoba, mani yaachia Tirisa. 

22Omutuki Asa yaatusa omunwa mu Yuda yoosi naadahisa buli muundu, ataali 
ohubisira kata mulala, ohuhoonya ohukiinga ohutusa mu Rama amakina alala 
neende embaao chi Bbaasa yalichiingi niyehoonyera ohwoombahiraho olukoba. 
Mani ohwehoonyera ebyoombaha bino, Asa yesi yoombahira olukoba hu biko 
Misipa neende Gebba, esiko siri mu syaalo sya Bbenjamini. 

23Buli siindu syoosi si Mutuki Asa yahola, ebiholwa byae by'obululu, neende 
ohusitana engoba hu biko, byoosi byandiikwa mu sitabo sya Ebyaliwo by'Abatuki 

ba Yuda. Nae niyali n'akofuule muno yadataaswa neende oluumbe lw'amakulu. 

24Asa yaafwa, mani yasiihwa mu ng'ani ch'abatuki mu Siko sya Daudi, mani 
omwaana wae Yehosafati yaanyala ohumukobola mu makulu wae yaaba 
omutuki. 

Omutuki Nadabbu owa Yisiraeli 

25Mu mwaaka kw'ohubiri okw'obutuki bwa Asa owa Yuda, Nadabbu omwaana 
w'Omutuki Yerobboamu yeehaswa ohuba omutuki wa Yisiraeli, mani yaanyala 
ohutuka embaka y'emyaaka kibiri. 

26Mani koti sa laatang'ene owaliho omweene natabaao, yonoona eyiri 
Omwaami, mani yeemirira Yisiraeli ohuyiingisa mu syonoono. 

27Bbaasa omwaana wa Ahija, ow'enono ya Yisikari, yahoba Nadabbu mani 
yamwiita koti lu Nadabbu neende eye lyae lyali niliwaamba esiko sya Gibbetooni 
mu Filisiti. 

28Sino syakwaao mu biha by'omwaaka kwa hadatu okw'obutuki bwa Asa 
omutuki wa Yuda. Mani katyo, Bbaasa niye owakobola mu makulu ka Nadabbu 
koti omutuki wa Yisiraeli. 

29Abweene ao, yachaakiraniramo ohwiitaanga abaandu bomu nono ya 
Yerobboamu boosi. Ohuloondehana neende bi Omwaami yali niyaboola 
ohubitira mu muhalaabani wae, omunabbi Ahija ohutula mu Silo, edaala lyoosi 
elya Yerobboamu lyeetwa; abulao kata mulala owawonamo daawe. 

30Sino syakwaao sityo olwohuba Yerobboamu niye owasaangulusa etima 
ly'Omwaami, Nasaae wa Yisiraeli, neende ebyonoono bi yaholaanga neende bi 
yakera Yisiraeli yaahola. 

31Buli siindu syoosi si Nadabbu yahola syandiikwa mu sitabo sya Ebyaliwo 

eby'Abatuki ba Yisiraeli. 

32Asa omutuki wa Yuda neende Bbaasa omutuki wa Yisiraeli bali mu biita bya 
buli siha buli otula nalwaanianga owaasye esiha syoosi si boombi balichiingi mu 
butuki. 

Bbaasa omutuki owa Yisiraeli 

33Mani mu mwaaka kwa hadatu kwa Asa omutuki wa Yuda, Bbaasa omwaana 
wa Ahija, yeehaswa yaaba omutuki wa Yisiraeli yoosi, mani yaanyala ohutukira 
mu Tirisa hulw'embaka y'emyaaka amahumi kabiri neende kine. 

34Mani koti sa Yerobboamu omutuki waliwo oyo natabaao, yesi yonoona mu 
moni w'Omwaami haandi yaayira Yisiraeli yosi mu huhola esyonoono. 

1 Abatuki 16 

1Omwaami yalomalomera omunabbi Yehu omwaana wa Hanani yaamuberesa 
emboosi yino eya Bbaasa: 

2“Ewe wali notaaliho omuundu daawe. Nae bulaanu omalire ohwonoona koti sa 
Yerobboamu haandi waayira abaandu baange wabeengisa mu syonoono. Mani 
ebyonoono byaabwe nibyo ebisaanguluuse etima lyaange. 

3Mani sakira njia ohuhumalao, haandi neende edaala lyao, koti sa lu ndahola 
Yerobboam. 

4Abaandu boosi abomu daala lyao abachia ohufwiraanga mu siko, bachia 
ohulibwaanga neende embwa, haandi abo boosi abachia ohufwiraanga mu 
syaalo siyanjaafu, bachia ohulibwaanga neende engosya.” 

5Mani buli siindu syoosi si Bbaasa yahola, neende ebiholwa by'obululu byae 
byoosi byandiikwa mu sitabo sya Ebyaliwo eby'Abatuki ba Yisiraeli. 

6Bbaasa yaafwa, yasiihwa mu Tirisa, mani Ela omwaana wae yaanyala 
ohumukobola mu makulu koti omutukii. 

7Emboosi eyo eyatula eyiri Omwaami eyidiira hu Bbaasa alala neende edaala 
lyae yaleetwa neende Yehu omunabbi hulw'ebyonoono bi Bbaasa yaholera 
Omwaami. Yasaangulusa etima ly'Omwaami ataali ohuba sa mbwe hulw'ebibi bi 
yahola, koti sa lu Omutuki Yerubboamu yali yahola hale wuno natabaao, nae 
haandi olwohuba mbwe yeeta edaala lya Yerobboamu lyoosi pe. 

Omutuki Ela owa Yisiraeli 

8Mu mwaaka kw'amahumi kabiri neende kisaasaba, eky'obutuki bw'Asa owa 
Yuda, Ela omwaana wa Bbaasa yaba omutuki wa Yisiraeli, mani yaatukira mu 
Tirisa hulw'embaka y'emyaaka kibiri (2). 

9Simuri, mulala hu bahoongo bae owali niye ofunaanibwa hu situundu 
sy'ebigaari by'omutuki, Ela yali nameereraanga mu daala lya Arisa, owali 
ofunaanibwa mu dooho lyoosi. 

10Simuri yeengira mu nyuumba, yaniega sa Ela, mani yaamala yaamukobola mu 
makulu koti omutuki. Sino syakwaao mu mwaaka kw'amahumi kabiri neende 
kitaanu-na-kibiri okw'obutuki bw'Omutuki Asa owa Yuda. 

11Bwaangu bweene bu Simuri yehasirwa ohuba omutuki, yachia yeeta abaandu 
boosi abomu daala lya Bbaasa. Buli mwiiho w'esisaacha, kata sa omwiicha, 
yeetwa sa. 

12Mani katyo, ohuloondakana neende bi Omwaami yali yaboola ebichooma 
Bbaasa ohubitira mu munabbi Yehu, Simuri yasihirisa edaala lyoosi elya Bbaasa. 

13Ohweema hu hwiinamiraanga ebiloongaloongwe hwaabwe, haandi ohweema 
hu huyira Abaisiraeli babeengisa mu syonoono, Bbaasa neende Ela omwaana 
wae, banyala ohusaangulusa etima ly'Omwaami, Nasaae wa Yisiraeli. 

14Mani buli siindu syoosi si Ela yahola syandiikwa mu sitabo sya Ebyaliwo 

by'Abatuki ba Yisiraeli. 

Simuri omutuki owa Yisiraeli 

15Mu mwaaka kw'amahumi kabiri neende kitaanu-na-kibiri eky'obutuki bwa 
Asa owa Yuda, Simuri yatukiraanga Yisiraeli mu Tirisa ohumala embaka 
y'endaalo chitaanu-na-chibiri. Amaye ka Yisiraeli kali nikawaamba Esiko sya 
Gibbetooni mu Filisiti, 

16bawulira bati Simuri amalire ohuhoba omutuki haandi amalire neende 
ohumuniega, abweene ao bosi bachaaka ohulaangirira bati omuhoongo wali 
owaabwe olaangwa mbwe Omuri ohuba niye omutuki wa Yisiraeli. 

17Omuri neende eye lyae elyo baleha Gibbetooni mani baachia baamba Tirisa. 



777 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

18Mani Simuri niyabona ati esiko esyo simalire ohukwa, yachia yeengira mu 
lukoba lw'ematyeelo bweene ow'edooho, mani yaambya omuliro hu dooho, 
mani yafwiira mu muliro bweene omwo. 

19Sino syeehola sityo ohweema hu bibi byae eyiri Omwaami. Koti sa lu 
Yerobboamu omutuki yi yakobola mu makulu yali niyanyoolesa Omwaami 
neende ebyonoono byae omweene, haandi neende ohuyiraanga Yisiraeli 
yiingira mu syonoono. 

20Buli biindu byoosi bi Simuri yahola, n'omeedaho neende olukano ludiira hu 
huhoba hwae, byandiikwa mu sitabo sya Ebyaliwo by'Abatuki ba Yisiraeli. 

Omuri omutuki owa Yisiraeli 

21Abaandu ba Yisiraeli bali nibakabuhanamo, abaandi badahaanga ohuhola 
Tibbuni omwaana wa Ginati omutuki, nae abaandi bali nibakwiira Omuri. 

22Muhumaliiriha, abo abali nibakwiira Omuri bahira; Tibbuni yafwa, mani 
Omuri yeehola omutuki. 

23Mu mwaaka kw'amahumi kadatu neende mulala okw'obutuki bwa Asa owa 
Yuda, Omuri yeehaswa ohuba omutuki wa Yisiraeli, mani yaatuka embaka 
y'emyaaka ehumi neende kibiri. Emyaaka kisaasaba kyataangira yatukiraanga 
mu Tirisa, 

24yakula esigulu sya Samaria hu bituundu by'efeesa elifu chisaasaba (6,000) 
ohutula hu musaacha olaangwa mbwe Semeeri, mani yaalulaanga ati Samaria, 
ohutulana neende Semeeri, owali hale omweene lugulu luno 

25Omuri yonoona eyiri Omwaami muno ohuhiraho owatukaho hale n'ateecha. 

26Koti sa Yerobboamu owaliwo hale, yesi yasaangulusa etima ly'Omwaami, 
Nasaae wa Yisiraeli, hulw'ebyonoono byae haandi olw'ohuyira abaandu mu 
syonoono neende ohwiinamiraanga ebiloongaloongwe. 

27Ebiindu biindi bi Omuri yahola alala neende bi yanyala ohwooseresaho 
byandiikwa mu sitabo sya Ebyaliwo by'Abatuki ba Yisiraeli. 

28Omuri yafwa mani baamusiiha mu Samaria, mani Ahabbu omwaana wae 
yaamukobola mu makulu koti omutuki. 

Ahabbu omutuki wa Yisiraeli 

29Mu mwaaka kw'amahumi kadatu neende kitaanu-na-kidatu okw'obutuki bwa 
Asa owa Yuda, Ahabbu omwaana wa Omuri yeehaswa ohuba omutuki wa 
Yisiraeli, mani yaanyala ohutukira mu Samaria ohumala embaka y'emyaaka 
amahumi kabiri neende kibiri. 

30Yeecha yonoona mu moni w'Omwaami ohuhiraho abo boosi abatuka n'asisiiri 
ohutuka. 

31Nae haba siyonoona ohwaakana neende Omutuki Yerobboamu; yemeeda mu 
moni mani yadeehya Yesebbeeli, owali omuhaana w'Omutuki Etibbaali owa 
Sidoni, mani yeenamiraanga Bbaali. 

32Yoombaha enyuumba ya nasaae eya Bbaali mu Samaria, yaamuholera alutaari, 
mani yaayita mu nyuumba ya nasaae eyo. 

33Haandi yaatao esifwaanani sy'Asera nasaae muhasi. Yahola ebibitiirifu 
ebisaangulusa etima ly'Omwaami, Nasaae wa Yisiraeli, ohuhiraho abatuki boosi 
abali mu Yisiraeli enyuma wae. 

34Mu butuki bwae, Hieli ohutula Bbeteli yoombaha haandi Yeriko. Koti lu 
Omwaami yali niyabuula ohubitira mu Yosua omwaana wa Nuuni, Hieli 
yafwiirwa omwaana wae waamberi Abbiramu niyali hwataniha omusiingi kwa 
Yeriko, haandi omwaana wae walaka Segubbu niyali niyoombaha ebiruwa. 

1 Abatuki 17 

Elija neende esiminyu 

1 Omunabbi wuundi olaangwa Elija, ohutula Tisibbe mu Gileadi, yaboolera 
Omutuki Ahabbu ati, “Mu liita ly'Omwaami, Nasaae mulamu wa Yisiraeli, yi 
halaabaniraanga, ndi ohuhuboolera endi siyicha hubaao olume kata efula 
ohukwaho hulw'emyaaka kibiri oba kidatu emilaamba ekiicha mu moni eyo, 
ohwoolera elalira lu ndahaboole endi bibeeo.” 

2Mani Omwaami yaboolera Elija ati, 

3“Ewe tula ano ochie ebukwe weekise aambi neende etale lya Keriti, ebukwe wa 
Yorodaani. 

4Etale elyo nilyo elichia ohuhuberesaanga amaachi k'ohung'wa, haandi malire 
ohulagira amabburuuku ohuhuleeteraanga ebyohulya ebweene eyo.” 

5Elija yafukiirira esilagiro sy'Omwaami esyo, mani yaachia yaamenya aambi 
neende etale lya Keriti. 

6Yang'wechaanga amaachi katula hu tale elyo, nae amabburuuku 
kamuleeteraanga emigaati neende enyama buli chuli neende buli ngoloobe. 

7Luunyuma lw'esiha esidiidi hooho, etale elyo lyoomerera hulw'efula 
ohutakwichaangaho. 

Elija neende omuhasi mufwiirwe owali mu Sarefaati 

8Omwaami yaboolera Elija ati, 

9 “Ewe bulaanu, siingira ochie mu siko sya Sarefaati, aambi neende Sidoni, mani 
omenye ebweene eyo. Ese mbao ndagiire omuhasi mufwiirwe owamenya 
ebweene eyo ohuhulisaanga.” 

10Mani Elija yaachia mu Sarefaati, mani koti lu yali aambi ohwola hu siruwa 
sy'esiko esyo, yabona omuhasi mufwiirwe naali ohutenyaanga eehwi. Yaboolera 
omuhasi oyo ati, “Nookanya, ndeetereho amaachi k'ohung'wa.” 

11Mani koti lu yali hwaachia ohumuleetera amaachi ako, haandi yalaanga 
n'aboola ati, “Ewe haandi nookanya, ndeetereho neende omugaati kwosi.” 

12Nae omuhasi oyo yamukobolamo ati, “Mu liita ly'Omwaami mulamu, Nasaae 
wao, ndeelaira endi haba siindiho neende omugaati kwoosi. Siindi nasyo 
syoong'ene, nisyo oluyu lulala olw'obusye obuli mu bbakuli, haandi neende 
etoonde lala ely'amafuta k'emiseituuni akali mu jaagi. Ese mbeere njichire ano 
ohudooberesaho otuhwi njire engo, mani nyale ohudeehaho ahadiidi haandi 
naho hulw'omwaana waange naange. Esyo nisyo esibeere sichia ohuba 
esyohulya syeefwe siheneerehayo, mani humale hufwe oluwoongera.” 

13Elija nae yamuboolera ati, “Ewe otadeebayo daawe. Chia sa mu moni mani 
odeehe esyohulya syao esyo. Nae taangira mberi ohole omugaati mudiidi 
okunyala ohutula mu busye bwooli nabwo mani omale okuleete ano yi ndi, mani 
haandi hwoomale ochie odeehe ebidoong'ereyo ebyeeng'we mweembi, ewe 
neende omwaana wao oyo”. 

14Olwohuba sino nisyo si Omwaami, Nasaae wa Yisiraeli ali ohuboola ati: 
“Ebbakuli eyo haba siyichia hwoomerera ohuwaaho obusye daawe, kata sa 
enjaagi yosi haba siyichia hwoomerera ohuwaaho amafuta daawe oludaalo lu 
ese mweene Omwaami, njia ohunyala ohuleeta efula nilutoola.” 

15Omuhasi mufwiirwe oyo yachia mani yaahola sa koti lu Elija yali 
naamuboleere, mani boosi alala baanyala ohunyoola ebyohulya bibaera 
hulw'endaalo enyiingi muno. 

16Mani koti sa lu Omwaami yali nasubiise ohubitira mu Elija, ebbakuli eyo haba 
siyanyala ohwoomerera ohuwaamo obusye daawe, kata sa neende enjaagi eyo 
yosi haba siyanyala ohwoomerera yawaamo amafuta daawe. 

17Luunyuma hooho, omwaana w'omuhasi mufwiirwe oyo yalwaala; 
Yemedaanga sa ohuhiraana, mani luunyuma yaafwa. 

18Omuhasi wuno yachia yaboolera Elija ati, “Muundu wa Nasaae ewe, lwasiina 
wuuholeere sino siti? Ewe hane weecha ano onyale ohwiichulisa Nasaae ebidiira 
hu byonoono byaange mani hu oleetere omwaana waange afwe?” 

19Elija nae yaboola sa ati, “Ewe mberese omwaana oyo.” Elija yabukula 
omwaana oyo yaamutusa mu mahono k'omuhasi oyo, yaamukiinga yaamuniinia 
mu goroofa mu siseenge si yali niyamenyamo, mani yamwaalisa hu buliri bwae. 

20Yachaaka ohusaba Nasaae neende ekono hoongo ati, “Ewe Omwaami, Nasaae 
waange, siina syeene esikerere waaholera omuhasi mufwiirwe wuno esiindu 

silulu siti? Yabeere niyangwiira esisa muno ohuniinda ati, nihaandi naawe wiita 
sa omwaana wae oti!” 

21Mani Elija yeecha yelambiisa hu mwaana oyo amahabi kadatu mani naamala 
naasaba haandi ati, “Ewe Omwaami, Nasaae Waange, kobosa obulamu mu 
mwaana wuno!” 

22Omwaami yeemao yaakobola mu saala ya Elija eyo; mani omwaana oyo 
yachaaka ohuyeera yaalamuha. 

23Elija yeemao yaabukula omwaana oyo yamwiisa engaasi yaamukobosera 
ng'ina mani yaamuboolera ati, “Ewe bonaho, omwaana wao wuno nga nguno ali 
omulamu!” 

24Omuhasi oyo nae yakobolamo ati, “Bulaanu ese ndahamanyira elalira endi ewe 
hane oli omuundu wa Nasaae, haandi endi Omwaami hane alomalomeraanga 
mweewe!” 

1 Abatuki 18 

Elija akerana neende abanabbi ba Bbaali 

1Endaalo nichabitao hooho, mu mwaaka kwa hadatu okw'esiminyu, Omwaami 
yaboolera Elija ati, “Ewe chia mani weeyekese eyiri Omutuki Ahabbu, mani ese 
njiche ndeete efula yikwe.” 

2Mani Elija yasiingira yachaka olukeendo. Esiminyu esyali mu Samaria syali 
esibitiirifu, 

3mani Ahabbu yaachia eyiri Obbadia, owali omuliindi w'edooho elyo. (Obbadia 
wuno yali omwiinamiri w'elalira w'Omwaami, 

4mani Yesebbeeli naali ohwitaanga abanabbi b'Omwaami, Obbadia wuno 
yabukulaanga hu banabbi abo emia ndala (100), mani abakisa mu ng'uungu mu 
mikaanda ky'abaandu amahumi kataanu buli mulala, haandi yaababeresaanga 
ebyohulya alala neende amaachi k'ohung'wa.) 

5Ahabbu yaboolera Obbadia ati, “Lehe huchie hubaliire hu buli sulo, haandi 
neende buli lwaalo lw'omwaalo ebiri mu syaalo omwo mwoosi, ohubona nikali 
mbwe hunyala ohunyoola olwaayiro lumala efaraasi alala neende esuhiri njere 
cheefwe chabaao enamu. Awuundi hunyala hwaahaya ohuyiikwa ohwiitaho 
kata silala hu bisolo byeefwe bino.” 

6Beecha baafukiirisania olwaande lw'esyaalo esyo lu bali nibachia ohulambuula, 
mani beeta hu olukeendo ohukoonya nibakabuhaanemo emyaanda. 

7Mani Obbadia niyali naali hu lukeendo lwae, yechuhana ni yeduuyire hu Elija. 
Yanyala ohumumanyirisa, mani yaguunama aasi mu moni wae, yaamuteeba ati, 
“Mani ewe niiwe omuhuluundu, kose?” 

8Nae yakobolamo ati, “Eee, ngaandi ese niise Elija. Ewe chia oboolere 
omuhoongo wao, omutuki oyo oti ese mbano malire ohwoola ano.” 

9Obbadia nae yakobolamo ati, “Siina syeene si ese holere, esikera ewe nokiiya 
ohuunda mu masira ak'ohunjitisa Omutuki Ahabbu? 

10Obwadyeeri bw'Omwaami mulamu, Nasaae wao, ese ndeelaira endi omutuki 
amalire ohuhukoonya mu buli lubeka lw'esyaalo sino syoosi. Mani buli lu buli 
mwiimirisi wa buli situundu sy'esyaalo sino yanyalaanga ohuboola ati ewe haba 
soli mu situundu syae, Ahabbu yaholaanga buli mwiimirisi oyo ohweelairaanga 
ati ewe haba si walichiingi n'onyaliirwe ohunyolehanamo daawe. 

11Bulaanu ewe oli ohudaha otye, oti ese njie muboolere endi ewe oli ano? 

12Nae biba binaba bitye nikali mbwe Mwooyo w'Omwaami achia ohuhukiinga 
mani ahumaleo ahuyire abuundu atamanyihaaneho, nindahamala sa endi 
ohuwaao? Mani ese haandi ndaamala ndaachia mani ndaboolera Ahabbu endi 
ewe hane oli ano, nae haba saanyala yeecha omweene ano mani yahunyoolao, 
ngandi aba achia ohuunjita-bwiita. Ewe ohoyere ohwiichulisaho oti ese ndi 
omwiinamiri mweene w'Omwaami ohuchaaka koti lu ndali nisisiiri omwaana-
bu-syaani. 

13Ewe haba sowuliraangaho oti Yesebbeeli yali naali ohwiitaanga abanabbi 
b'Omwaami, mani ese naange ndanyala ohukisa abanabbi boola emia enaamba 
mu ng'uungu, ni mbakabuulemo emikaanda ky'abaandu amahumi kataanu buli 
mukaanda, haandi ni ndanyala ohubayiriraanga ebyohulya alala neende 
amaachi? 

14Mani katyo, ewe naawe onyala otye ohuunjika oti ese njie mani mboolere 
omutuki oyo endi ewe hane oli sa ano oti? Ngaandi aba achia sa ohuunjitirao!” 

15Elija nae yakobolamo ati, “Koti lu Omwaami ali omulamu, oyo yi ese 
halaabaniraanga, husuubisa endi njia ohweeyira omweene eyiri omutuki oyo 
enyaanga yino yeene.” 

16Mani Obbadia yeemao yasiingira yaachia eyiri Omutuki Ahabbu oyo yanyala 
ohumuboolera atyo, Ahabbu yesi yasiingira yaachia yaabukaanana neende Elija. 

17Mani Ahabbu ni yamuubbyaho sa emoni chae ati, yaboola ati, “Ao mbao niiwe 
ow'esiya ohiramo obubi mu Yisiraeli mwoosi!” 

18Elija nae yakobolamo ati, “Ese haba si ndi ow'esiya daawe, ewe niiwe ow'esiya, 
ewe alala neende lataao. Ewe niiwe oli ohujeemera ebilagiro by'Omwaami, 
haandi nimuli ohwiinamiraanga ba Bbaali. 

19Mani ewe bulaanu yika abaandu boosi aba Yisiraeli bachie babukaananire 
naange aambi neende esigulu Karimeeli. Yicha neende abanabbi emia chine 

neende amahumi kataanu (450) aba Bbaali, neende abanabbi ba Asera nasaae 
muhasi emia chine (400), abasiirwaanga neende Yesebbeeli Omutuki muhasi.” 

20Mani Ahabbu yeemao yalaaliha Abaisiraeli boosi, alala neende abanabbi ba 
Bbaali ohuchia ohubukaanira hu sigulu Karimeeli. 

21Elija yeemao yasiingira yaachia eyiri abaandu abo mani yaababoolera ati, 
“Eng'we mwahahiinde mwaamala embaka yaaka yitye hu mwaanyala 
ohuheengao esy'ohuhola? Nikali mbwe Omwaami wuno ali niye Nasaae 
mweene, mumwiinamireenge; nae nikali mbwe Bbaali wuno niye Nasaae 
mweene, mu mwinamireenge oyo!” Nae abaandu haba sibakobola hoomo 
emboosi kata ndala daawe. 

22Mani Elija yeemao yaboola ati, “Ese niise omunabbi w'Omwaami 
osidoong'ereo, nae baliwo abanabbi ba Bbaali emia chine neende amahumi 
kataanu (450). 

23Muleete ano esurusi chibiri; mani lehe abanabbi ba Bbaali babukule ndala, 
bayiite, bayidonyedonyemo ebituundu, babyaale hu hwi echio, nae bahaye 
ohutubulamo omuliro. Ese syeesi njia ohuhola endyo neende eng'oombe 
yinaaba niyidoong'ereo eyo. 

24Mani lehe abanabbi ba Bbaali basabe nasaae waabwe oyo, mani syeesi sabe 
Omwaami wuno, mani oyo oba naachia ohunyala ohukobolamo esaala echio 
neende ohuleeta ohutubula omuliro hu ng'oombe chino, oyo niye oba naachia 
ohuba naali Nasaae mweene ow'elalira.” Abaandu boosi behuuma ohusiima 
hwaabwe. 

25Bulaanu Elija yaboolera abanabbi ba Bbaali abo ati, “Koti eng'we muli abaangi 
muno, niing'we ababa mutaangire ohubukula esurusi yeeng'we, mani mu 
yitekehe mutyo mberi. Musabe nasaae weeng'we, nimutatubuule omuliro hu 
hwi cheeng'we echo.” 

26Bachia baabukula esurusi yali ni yibabeereswe, mani nibayitekeha bulai, mani 
nibachaaka ohusaba Bbaali ohwoola esideete akati. Beehumaanga nibaboola 
bati, “Tukobolemo, Bbaali!” Mani nibeedinya ohuhina amahina nibebodoohania 
alutaari yaabwe eyo yi bali nibombaahe. Nae abulao esikobolamo syoosi 
esyeecha daawe. 

27Mani esideete akati, Elija yatuunduha yachaaka ohubakachuliraho n'aboola 
ati, “Eng'we ngaandi mwehuume lukali muno sa! Ngandi muti oyo niye nasaae! 
Awuundi ali ohwelootera esideete sino, awuundi achiire ohwehoonyaho, 
awuundi asamuule olukeendo lw'eyale muno! Awuundi anyala ohuba omweene 
naali ohufuruuta endoolo, mani muhoyere ohumusimusa asiingire mberi!” 

28Abanabbi abo baanyala ohwehuuma muno nibachaaka neende 
ohweheengaanga abeene neende amahaande neende engeso, ohuloondakana 

neende emiduunga kyaabwe, ohwoola lu mabaanga kachaaka ohuhulukusaanga 
sa. 

29Bemeeda sa ohusamachuha neende ohwetyaacha ohwoolera elalira esideete 
nisyali aambi ohuwa; nae abulao esikobolamo esyeecha syoosi daawe, kata sa 
ohuwuliraho ekono lyoosi ohuwuliirihanaho. 

30Bulaanu Elija yeemao yaboolera abaandu abo ati, “Eng'we musude 
mwebuusire ano yi ndi,” mani bosi bebuusa bamweebodoohaniaho. Yachaaka 
ohutekeha alutaari y'Omwaami eyali ni yalikulwa ni yaweera aasi. 

31Yabukula amakina ehumi neende kabiri, buli litula nilihiihirira buli nono 
yihola enono ehumi neende chibiri echakulihwa ameeta ohweema hu meeta 
k'abaana basyaani ba Yakobbo, omusaacha yi Omwaami yali niyakuliha eliita 
mbwe Yisiraeli. 

32Mani niyeehoonyera amakina kano kati, yanyala ohwoombaha buyaaha 
alutaari yohwiinamiraangamo Omwaami. Yayaba olwangaacha 
yayebodoohania, oluhoongo lu nyala ohuliinda amaachi kaera elita ehumi 
neende chine. 

33Yaala eehwi hu alutaari eyo, mani yaadonyadonya esurusi eyomu bituundu, 
mani nabyaala hu hwi echo. Yeemao yaboola ati, “Yichuse amapipa kane 
ak'amaachi mani muchie mu chuhe amaachi ako koosi hu siyaanwa esyo alala 
neende eehwi echio.” Bosi bachia mani baahola sa batyo, 

34yaboola ati, “Haandi muchie muloondemo ohuhola mutyo ehabi liindi, mani 
bosi baachia baahola batyo.” Haandi yaboola ati, “Haandi muloondemo ehabi 
liindi” mani bosi baahola sa batyo. 

35Amaachi kahulukusa kaabodoohania alutaari, mani nikeechusa olwangaacha 
olwo. 

36Mu siha sy'esiyaanwa sy'esideete, omunabbi Elija yatulayo mani yaasuda 
aambi neende alutaari yaasaba n'aboola ati, “Ewe Omwaami, Nasaae wa 
Abburahamu, Yisaka, neende Yakobbo, yomiisa bulaanu buti oti ewe niiwe 
Nasaae wa Yisiraeli, haandi oti ese niise omuhalaabani wao mani onyale ohuhola 
sino ohweema hu hulagira hwao.” 

37Ngobolemo, Omwaami, ngobolemo, hu baandu bano banyale ohumanya bati 
ewe, Omwaami niiwe Nasaae, haandi bati ewe niiwe oli ohubeekobosera 
omweene. 

38Omwaami yeesa omuliro, mani kwaasaamba ohumala esiyaanwa esyo, eehwi 
cheene choosi, alala neende amakina neende kala ehumi neende kabiri, haandi 
kwasaamba eloba mani kwaahamya neende amaachi kali nikali mu lwangaacha 
olwo. 

39Abaandu nibabona bati, banyala ohw'ehubba aasi eminyiha nibaboola bati, 
“Hane Omwaami wuno niye oli Nasaae mweene; Omwaami yeeng'ene niye 
Nasaae!” 

40Elija yeemao yaalagira ati, “Mukwe hu banabbi ba Bbaali abo; mutakanya kata 
mulala yeeruha daawe!” Abaandu bakwa hu banabbi abo boosi, Elija yabeesa hu 
Mwaalo Kisoni mani n'abeeterayo. 

Ohwaakama hw'esiminyu 

41Bulaanu, Elija yeemao yaboolera Omutuki Ahabbu ati, “Bulaanu, ewe chia 
mani omale olye. Ese mbano ndi ohuwulira ohuduma hw'efula niyiicha.” 

42Ahabbu niyali naachiire ohulya, Elija yaniina aakulu w'olugulu lwa Karimeeli, 
yi yoola mani yeenama hu buloba, omutwe kwae nikuli mu makulu kae. 

43Yaboolera omuhalaabani wae ati, “Ewe mani obaliire ena nyaanja.” 
Omuhalaabani oyo yachia mani yaakobola mani yaboola ati, “Ese haba siinyalire 
ohubonaho esiindu syoosi daawe.” Amahabi kataanu-na-kabiri, Elija yalumiirira 
sa ohumubooleraanga ati achie yewuunjeho haandi. 

44Ehabi lya hataanu-na-habiri yakobola mani yaboola ati, “Ese mbweneho 
ahaleesi ahadiidi kata ahataaka neende omuhono kw'omuundu, nihasiingira 
nihatulira mu nyaanja.” Elija yalagira omuhalaabani wae oyo ati, “Ewe chia eyiri 
Omutuki Ahabbu mani omuboolere yeengire mu sigaari sy'efaraasi syae, mani 
akobole engo wae, efula yitanyala ohumwiikalira.” 

45Esiha esidiidi syeene, ekulu lyoosi lyali nilimalire ohwiichula amaleesi mamali, 
haandi omuyaka nikuchaakire ohuwuucha, mani efula y'amaani niyirikuluha. 
Ahabbu yeengira mu sigaari syae mani yachaka ohwekobolera mu Yesireeli. 

46Obunyala bw'Omwaami bweeha hu Elija; yafuundiha engubo chae chomiira 
mu sibuno mani yeeruha niyemiriire Ahabbu olukeendo lwoosi ohwoola mu 
Yesireeli. 

1 Abatuki 19 

Elija naali hu Lugulu Sinai 

1Omutuki Ahabbu yaboolera Yesebbeeli omuhasi wae buli siindu syosi si Elija 
yali naaholere haandi koti lu yeeta abanabbi ba Bbaali boosi. 

2Yaatuma emboosi eyiri Elija eyiboola yiti: “Banasaae bahoya baanjitirao, nikali 
mbwe muchuli esaa cheene chiti nitahuhola esiindu sy'oholere abanabbi bala.” 

3Elija yeemao yaatya muno, mani yeyiruhira; yabukula omuhalaabani wae mani 
baachia mu Bberisebba mu Yuda. Niyamala ohuleha omuhalaabani wae 
ebweene eyo, 

4Elija yakeenda oludaalo lwoosi mu sichiimi. Yeehala aasi mu siiniha 
sy'omusaala mani yekoomba ati afwiire abweene ao. Yasaba yaboola ati, “Bino 
bibitiirifu, ewe Omwaami. Maya sa akaanjita fwe; ngandi ndi sa koti omuundu 
owamala ohufwa!” 

5Yakona mu siiniha sy'omusaala okwo endoolo chaamuyira. Nae abweene ao, 
malaika yamudiiraho yaboola ati, “Ewe simuha olye.” 

6Yewuunja yebodoohania emoni, mani yaabona omugaati alala neende enjaagi 
yirimo amaachi nibiri aambi neende omutwe kwae. Yalya haandi yaang'wa, 
yaamala yaakona abweene ao. 

7Malaika w'Omwaami haandi yaakobola, yaamusimusa ehabi lyohubiri, 
n'aboola ati, “Ewe simuha mani olye, ataali ao, olukeendo luchia ohuhubitiirisa.” 

8Elija yasimuha, yaalya haandi yaang'wa, mani ebyohulya ebyo byamuberesa 
amaani akamunyalira ohukeenda hu mbaka y'endaalo amahumi kane naachia 
hu Sinai. 

9Abweene ao niwo yi yachiira yeengirira mu ng'uungu ati amalire omwo esiro 
syoosi. Abweene ao haandi Omwaami yalomaloma nae, n'aboola ati, “Ewe Elija, 
siina syeene sy'oli ohuholaanga ano?” 

10 Nae yakobolamo ati, “Ewe Omwaami, Nasaae w'Obunyala bwoosi, ese 
ndamenya nihuhalaabaniraanga endaalo choosi, ewe sa weeng'ene. Nae 
abaandu ba Yisiraeli bamala ohuhalaka endagaano yaabwe naawe, nibalikula 
nibakwiisa alutaari chao aasi, haandi nibeeta abanabbi bao boosi. Ese 
syeeng'ene niise owadoong'ao, haandi mbao syeesi bali ohungiiya ohuunjita!” 

11Omwaami nae yamuboolera ati, “Ewe tula erwaanyi ochie weeme mu moni 
waange aakulu w'olugulu.” Omwaami yeeha yachaaka ohubitaanga aambi nae 
n'ataangira ohuleeta okuyaka okw'amaani okwanyala ohwaataniamo engulu 
haandi kwasaasakula enyaanda. Nae Omwaami mweene siyaba mu kuyaka 
okwo. Omuyaka okwo kwaakama ohuwuucha, mani musisi yakwaao, nae haandi 
Omwaami haandi haba siyali mu musisi omwo. 

12Luunyuma lwa musisi ohuwa, omuliro nikwo okweecha mani kwatubuha nae 
Omwaami haba siyali mu muliro okwo. Haandi omuliro nikwasima, ekono ediidi 
elimoonyesa lyawuliirihana. 

13Mani Elija niyaliwulira, yebwiiha mu bweeni neende eganjuula lyae mani 
yaatula erwaanyi yeema mu siruwa sy'eng'uungu eyo. Ekono elyo lyamuboolera 
liti “Ewe Elija, siina syeene syooli ohuhola ano?” 

14Nae yakobolamo ati, “Omwaami Nasaae ow'Obunyala bwoosi, ese 
huhalaabaniraanga buli olubeerera niiwe weeng'ene sa. Nae abaandu ba 
Yisiraeli bamala ohuhalaka endagaano yaabwe naawe, haandi balikula alutaari 

chao choosi, haandi beeta abanabbi bao boosi. Ese syeeng'ene niise 
odoong'ereo, haandi mbano bali ohungiiya ohuunjita syeesi.” 

15 Omwaami yeemao yaboola ati, “Ewe kobolayo sa mu sichiimi esiri aambi 
neende Damasiko, mani wiingire mu siko omwo, mani haandi ochuhe amafuta 
hu Hasaeli nomwiihasa ohuba omutuki wa Siria; 

16haandi chuha amafuta hu Yehu omwaana wa Nimusi n'omwiihasa ohuba 
omutuki wa Yisiraeli, haandi ochuhe amafuta hu Elisa omwaana wa Safati 
ohutula hu Abbeli-Mehola n'omuhola ohukobola mu makulu kao ohuba 
omunabbi. 

17Mani oyo yeesi onyala ohwebalula ohwiitwa neende Hasaeli aba achia 
ohwiitwa neende Yehu, haandi oyo yeesi owebalula ohwiitwa neende Yehu, aba 
achia ohwiitwa neende Elisa. 

18Kata katyo njia ohulehao abaandu bayera elifu chitaanu-na-chibiri (7,000) 
ohuba abalamu mu Yisiraeli yoosi ayakiriire, abo boosi abanjisamo oluyaali 
haandi abatenamiraho Bbaali haandi kata sa ohukwa mu sirifu 
sy'esiloongwaloongwe syae syoosi.” 

Ohulaangwa Hwa Elisa 

19Elija yanyoola Elisa naali ohulimyaanga omukaanda kw'eng'oombe endaawu; 
kyali emikaanda ehumi neende mulala n'akimiise mu moni wae, nae yali naali 
ohulimyaanga omukaanda mulala okwali nikumaliriihe enyuma. Elija 
yefwaalulamo eganjuula lyae yalifwaasa Elisa. 

20Elisa yesi yalehuula endaawu chae echio, mani yaatimuha embiro yaloonda 
Elija, mani yaamuboolera ati, “Ewe leha mberi njie ngwe laata yaange mu sirifu 
neende mu maama nimbaseebula hu nyemeo njiche mbweo naawe.” Elija nae 
yakobolamo ati, “Esyo syabweene, ewe kobolayo. Ese haba siindi ohuhukaira 
daawe!” 

21Bulaanu Elisa yakobolayo eyiri omukaanda kw'endaawu chae, mani n'achiita 
choosi, n'adeeha enyama yachio, niyehoonyera amakadi koti eehwi ch'omuliro 
kudeeha. Yakaba abaandu enyama echio baalya baayimalirana. Mani yeemao 
yaachia yaloonda Elija, yaaba omuloobera wae. 

1 Abatuki 20 

Ohulwaania Siria ebiita 

1Omutuki Bbenihadadi owa Siria yabuusa alala abalwaani bae boosi, mani 
naahoonywa neende abatuki baandi amahumi kadatu neende babiri efaraasi 
chaabwe neende ebigaari byahwo, yaachia yeliindirira ohuwaamba Samaria, 
mani nachaakisa ohusiseeterania. 

2Yatuma bawamwaanda ohuchia nibeengira mu siko omwo eyiri Omutuki 
Ahabbu wa Yisiraeli ohuboola bati “Omutuki Bbenihadadi ali ohudaha ati 

3ewe omulehuulire efeesa yao, neende esaabbu yeene, abahasi bao, haandi 
neende abaana bao bahiramo amaani.” 

4Ahabbu nae yakobolamo ati, “Ewe boolera omwaami waange oyo, omutuki 
Bbenihadadi oti ese fukiirira sa; anyala sa kata yaambukulaho neende buli 
siindu syoosi syaange.” 

5Luunyuma, bawamwaanda abo bakobola eyiri Ahabbu haandi neende 
esidahibwa siindi ohutula eyiri Bbenihadadi mbwe: “Ese hutumiire omunwa 
endi ohoyere ohuundehera efeesa neende esaabbu, abahasi bao, haandi neende 
abaana bao. 

6Bulaanu, kata katyo, ese njia ohutuma abahoongo baange baandi, beeche bafute 
edooho lyao, alala neende amadaala k'abahoongo bao, mani banyale obukula 
buli siindu si babona bati sy'engaanga. Mani bachia ohwoola eyo muchuli koti 
ebiha byeene bino.” 

7Omutuki Ahabbu wuno yalaanga abeemirisi boosi abomu syaalo sya Yisiraeli 
beecha beengira yaali, yababoolera ati, “Eng'we boneho ngandi omusaacha 
wuno ali ohudaha ohutusihirisa. Yeechere yaandumira omunwa naadaha 
abahasi baange boosi, neende abaana beene, efeesa neende esaabbu, syesi 
ndafukiirira.” 

8Abeemirisi abo alala neende abaandu boosi baakobolamo bati, “Ewe 
otamufwaaho muno oyo; otafukiirira ebyo daawe.” 

9Ahabbu yakobola mu mboosi ya Bbenihadadi ati, “Eng'we muboolere omwaami 
omutuki waange oyo muti, ese fukiirisaanie neende ohudaha hwaamberi, nae 
haba siinyala ohufukiirisania neende ohudaha hw'ohubiri huno daawe.” 
Bawamwaanda abo bawaao baachia baakobola neende emboosi yiindi 

10ohutula eyiri Bbenihadadi yiti: “Ese njia ohwiicha neende abasaacha baera 
ohusihirisa esiko syao sino, haandi male ngiinge mbweo neende buli giingiri 
lyoosi nibalikiingire mu mahono kaabwe. Banasaae bahoya baanjitirao 
nitanyala ohuhola endyo!” 

11Omutuki Ahabbu yakobolamo ati, “Eng'we muchie muboolere Omutuki 
Bbenihadadi muti omulwaani mulai yelayaanga ebiita nibiweere, nae saahola 
atyo nibitaawa.” 

12Mani Bbenihadadi yanyoola ekaluso ly'Ahabbu esiha si mweene alala neende 
abaasye, abali abatuki baandi abo, nibali ohung'wechaanga amalwa buli otula 
mu yeema lyae. Mani yalagirirao sa abasaacha bae ohweetekeha ohuchia 
ohuseeta esiko esyo, mani bosi baatulaniramo sa baachia mubweyaango bu 
bahoyere ohulwaaniramo. 

13Ebyo nibisisiiri bityo, omunabbi yaachia eyiri omutuki Ahabbu n'aboola ati, 
“Omwaami aboola ati, ‘Ewe otatya daawe eye ebibitiirifu elyo! Ese njia 
ohuhunyalira oliyiingire enyaanga yeene yino, mani onyale ohumanya oti ese 
niise Omwaami.’ ” 

14Ahabbu nae yateeba ati, “Wiina mweene onaanyale ohwiimirira ohuseeta 
huno?” Omunabbi oyo nae yamukobolamo ati, “Omwaami aboola ati, abalwaani 
bayere nibali aasi wa bagafana bomu situundu sino nibo abachia ohuhola batyo 
sa.” Omutuki oyo haandi yateeba ati, “Wiina mweene ochia ohuhulira abalwaani 
bahunuufu?” Omunabbi nae yakobolamo ati, “Ngandi ewe mweene sa.” 

15Mani omutuki oyo yalaanga abalwaani baraaga abali nibali aasi w'obwiimirisi 
bwa abuundu ao abali emia chibiri neende amahumi kadatu-na-babiri (232) 
beecha yaali. Haandi yalaanga neende eye ly'Abaisiraeli, abali niboola abasaacha 
elifu chitaanu-na-chibiri (7,000). 

16Ebiita byachaaka esideete ng'alang'ala, koti lu Bbenihadadi alala neende 
abaasye amahumi kadatu-na-babiri bala bali hu bachaaka ohumeera nibali mu 
mayeema kaabwe. 

17Mani abalwaani bayere nibo abataangira ohuseeta. Nae abahemeresi bali 
nibatumirwe neende Bbenihadadi bachia mani baamutuumbulira bati yaliwo 
omukaanda kw'abalwaani okwali nikuli ohutula erwaanyi wa Samaria. 

18Nae yalagira sa ati mbwe, “Eng'we muchie muwaambe abalamu, kata neende 
nikali mbwe bali ohwiicha ohulwaana kata neende nibeecha ohusaba 
omuleembe kubeeo.” 

19Mani abalwaani baraaga nibo abeemirira mu huseeta, nibaloondwaho neende 
eye lyeene elya Abaisiraeli, 

20mani buli otula yanyala ohwitaanga buli musaacha yi yalwaanianga. Abasiria 
beeruha, Abaisiraeli nibaboongereho koti omuliro, kata katyo Bbenihadadi 
yebalula yawona naali hu mukoongo kw'efaraasi, naali neende abalwaani bohu 
faraasi baandi. 

21Omutuki Ahabbu yapeeya emikuunda, haandi yapeeya neende efaraasi 
neende ebigaari byahwo, yaanyala ohuyiingira bubi muno Abasiria. 

22Haandi omunabbi oyo yachia eyiri omutuki Ahabbu mani yaamuboolera ati, 
“Eng'we mukobole munyale ohutekeha abalwaani beeng'we bulai, mani muhole 
endekeha endai, olwohuba omutuki wa Siria haandi achia ohutekeha ohuseeta 
haandi mu toocho yiicha.” 

Siria yiseeta Yisiraeli ehabi lyohubiri 

23Abahoongo b'Omutuki Bbenihadadi bamuboolera bati, “Banasaae ba Yisiraeli 
ni banasaae bohu ngulu, mani esyo nisyo esikera Abaisiraeli nibanyala 

ohutuyiingira batyo. Nae efwe ohwoola lu huchia ohunyala ohubayiingira nikali 
mbwe huchia ohunyala ohubalwaanisira mu syaalo siyanjaafu. 

24Mani bulaanu, chia otuseyo abatuki amahumi kadatu-na-babiri bala yi bali 
ohwimiriraanga mani omale ote mubweyaango bwaabwe neende abeemirisi 
balwaani. 

25Mani omale olaange eye ehoongo muno elyaaka neende lira elyahutulaho, eliri 
neende obuungi bw'efaraasi alala neende ebigaari byachio byaaka koti bira. 
Mani efwe huchia ohunyala ohulwaanisira Abaisiraeli mu syaalo siyanjaafu, 
mani leero luno huba huchia ohubayiingira.” 

26Mani mu toocho yaloondaho, yalaanga abasaacha bae mani yahuumba nabo 
nibachoomere esiko sya Afeki ohuseeta Abaisiraeli. 

27Abaisiraeli balaangwa mani baabereswa eby'ohwehoonyera byoosi koti lu 
biri; bosi bahuumba nibatula mu siko syaabwe mani nibatula erwaanyi 
nibeekabulamo ebidiiyiha bibiri nibatingaalana neende Abasiria. Abaisiraeli 
bafwaanaanga sa koti otubulyaata tubiri otw'embusi chiri ohwaaya n'okeraania 
neende obuungi bw'Abasiria, abali nibalaalire nibafumaliire esyaalo syoosi. 

28Mani omunabbi haandi naachia eyiri Omutuki Ahabbu n'aboola ati, “Sino nisyo 
esiindu si Omwaami ali ohuboola: ‘Koti lu Abasiria bali ohuboola bati ese ndi sa 
nasaae w'omuungulu mwoong'ene, nae haba siindi owomu syaalo siyanjaafu, 
ese njia ohuhuhola onyale ohubayiingira kata neende nibali obuduhunyi, mani 
hu ewe alala neende abaandu bao munyale ohumanya muti, ese hane niise 
Omwaami.’” 

29Ohumala endaalo chitaanu-na-chibiri choosi, Abasiria alala neende Abaisiraeli 
nasilala, baonaanga sa mu makaambi kaabwe, nibatingalaane. Mani hu ludaalo 
lwa hataanu-na-habiri lweene, nilwo lu bachaakiraho ohulwaana, mani 
Abaisiraeli baanyala ohwiita Abasiria elifu emia ndala (100,000). 

30Abebalula baanyala ohwiiruhira mu siko sya Afeki, yi sida sy'esiko esyo syosi 
sya anyala ohufumaalira Abasiria elifu amahumi kabiri neende chitaanu-na-
chibiri (27,000). Bbenihadadi yesi yeeruhira mu siko bweene omwo 
niyewonisira mu siseenge sy'ematyeelo esy'enyuumba yiindi. 

31Abahoongo bae nibachia yaali, baboola bati, “Efwe huwuliire huti abatuki 
Baisiraeli bali neende esisa. Mani tukanye huchie eyiri omutuki wa Yisiraeli 
nihweboyere ebigunia mu bibuno byeefwe neende emikoye nikiri mu makosi 
keefwe hubone naanyala ohuwonia obulamu bwao.” 

32Baboya ebiseke by'amagunia mu bibuno byaabwe, haandi neende emilokoyo 
mu makosi kaabwe, mani nibamala nibachia eyiri Ahabbu mani nibaboola bati, 
“Bbenihadadi omuhalaabani wao ali ohuhwelirira omulehere obulamu bwae.” 

Nae Ahabbu yakobolamo ati, “Hane asisiiri omulamu? Mani silai nisyo! 
Olwohuba oyo ali sa koti mwaanama mweene!” 

33Nae abahoongo ba Bbenihadadi balichiingi sa nibali ohutingalaanga baboneho 
ahalolero halai, mani Ahabbu niyaboola sa ati, “Mwaanama”, mani batulaniramo 
sa, baboola bati, “Koti lu ewe oli ohuboola, Bbenihadadi mwaanamao niye!” 
Ahabbu yeecha yaalagira ati, “Muchie mumuleete ano yi ndi.” Mani Bbenihadadi 
niyoola, Ahabbu yamubukaanira mani yaamulaanga yeeche beehale alala mu 
sigaari. 

34Bbenihadadi mani yaboola ati, “Ese njia ohuhuberesa ebiko bi laata yaange 
yanyola ohutula hu lataao, mani omweene onyale ohweyoombahira esiko 
sy'ebyobuchurusi mu Damasiko muno, koti lu laata yaange yahola mu Samaria.” 
Ahabbu nae yakobolamo ati, “Ohweema hu ndagaano eyo yityo, ese njia 
ohunyala ohuhulehuula weweereo mu muleembe.” Yeecha yaahola endagaano 
nae yaamuleha yawaao. 

Omunabbi afunaana Ahabbu 

35Ohweema hu silagiro sy'Omwaami, mulala hu mukaanda kw'abanabbi yeecha 
yaalagira omunabbi waasye amutooche. Nae yaahaya, 

36mani yamuboolera ati, ewe koti lu ohayire ohwiisa oluyaali mu silagiro 
sy'Omwaami, edalang'i yichia ohuhwiitirao n'onaba mbwe hu wuundulaho sa 
oti. Mani esiha syeene siyaweerao, edalang'i yeecha yamwiitirao. 

37Omunabbi mweene wuno yachia eyiri omusaacha wuundi yaboola ati, “Ewe 
mbenguule!” Omusaacha wuno nae yaamuhola atyo; yamwandyaka esikoonde 
sy'amaani mani namunyaala. 

38Omunabbi oyo yaaboya esiseke mu bweeni bwoosi neende esikubo, 
ohwebachirisa, mani naachia niyeema aambi neende engira, n'aliinda omutuki 
wa Yisiraeli ohubita. 

39Mani koti sa lu mutuki oyo yali hwaabitirayo, omunabbi oyo yamulaanga mani 
yaboola ati, “Ewe ow'Oluyaali, mbeere ninwaana mu biita mani omulwaani 
mulala n'aleeta omusuku muwaambe yiindi mani n'aboola ati, ‘Liinda 
omusaacha wuno bulai; niyeeyiba, oba ochia ohutuunga neende obulamu bwae 
ataali ao ochia ohutuunga omutuungo okw'ebituundu by'efeesa elifu chidatu.’ 

40Mani njichire ndeefuluuhania neende emirimo kiindi mani omusaacha oyo 
yaanyala ohweeyiba.” Omutuki oyo yakobolamo ati, “Ewe omweene mbao 
otumbuule eheengao yihoyera ewe omweene, mani ochia omweene ohutuunga 
omusaango okwo.” 

41Omunabbi oyo yataandula esikubo si yali n'aboyere mu bweeni, esiha syeene 
esyo omutuki oyo yaamumanyirisa ohuba koti mulala hu banabbi. 

42Bulaanu omunabbi oyo yaboolera omutuki oyo ati, “Mani emboosi y'Omwaami 
niyo yino yiti: ‘Koti lu wesi olehere omusaacha yeyiba yi mbeere nindagiire 
ohwiitwa, ewe niiwe ochia ohutuunga neende obulamu bwao, haandi eye lyao 
lyosi lichia ohusihiriswa olw'ohuleha eye lyae lyosi lyeeyiba’”. 

43Mani omutuki oyo yaakobolayo engo mu Samaria, niyeelalihiriire haandi 
niyeeyendehereere. 

1 Abatuki 21 

Endalo ya Nabboti y'emisabbiibbu 

1Bulaanu, aambi neende edooho ly'Omutuki Ahabbu mu Yesireeli yaliyo endalo 
y'emisabbiibbu ey'omusaacha wuundi olaangwa mbwe Nabboti. 

2Ludaalo luundi, Ahabbu yeecha yaboolera Nabboti ati, “Ewe leha ese mbukule 
endalo y'emisabbiibbu yao yino; koti lu yiri aambi muno neende edooho 
lyaange, haandi ese ndi ohudaha ohwehoonyera eloba lyeene lino ohulimamo 
elyaani. Mani mba njia ohuhuberesa endalo y'emisabbiibbu yiindi endai 
yihiraho eyeene yino, kata sa nooba ewe omweene noodaha, mba njia 
ohuhutuunga eseende enyiingi muno.” 

3Nabboti nae yamukobolamo ati, “Ese yoobona, ndasihira sa endalo 
y'emisabbiibbu yino ohutula hu bakuuka yaange. Mani Omwaami ahoya 
yaanganyira ndaahaya ohukanya esyo!” 

4Bulaanu Ahabbu yaakobola engo wae, niyeelalihiire haandi n'anyoleere 
hulw'ebiindu bi Nabboti yamuboleera. Yachia yeeyalisa hu buliri bwae, 
n'akaluhaane niyewuunjire ena sida, mani yaasira ohulya. 

5Yesebbeeli omuhasi wae yeecha abuundu yi yaali yaamuteeba ati, “Siina syeene 
esikera ewe n'onyoolera otyo? Siina syeene esikera n'osira ohulya?” 

6Nae yaakobolamo ati, “Ohweema hu biindu bi Nabboti yamboleere. Ese mbeere 
nindeyaanireyo ohukula endalo y'emisabbiibbu yae, haandi kata neende 
omweene naaba naadahire, ese mbeere njia ohumuberesamo endalo 
y'emisabbiibbu yiindi, nae yamboleere mbwe ati ese haba siinyala ndainyoola 
daawe!” 

7Yesebbeeli nae yamukobolamo ati, “Ewe siingira otule mu buliri, wesangaase 
mani olye. Ese omweene niise ochia ohuhufunira endalo y'emisabbiibbu ya 
Nabboti eyo!” 

8Omuhasi oyo yeehala aasi yachaaka ohwandiika ebbarwa nyiingi, haandi 
n'ataaho omuhono neende eliita lya Ahabbu, n'achisaanihira neende 
esisaanihiro syae, n'achituma eyiri abahoongo bomu dooho omwo alala neende 
abamenyi bomu Yesireeli abahoongo. 



792 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Ebbarwa chino chaboolaanga chiti, “Laangirire oludaalo lw'ohusiibiraho, 
laange abaandu bebuuse alala, mani muberese Nabboti obweyaango 
bw'oluyaali. 

10Mani mubukule abahalaki b'amalako banyale ohumuwabira bulai 
hulw'ohubwaaba Nasaae haandi neende omutuki. Nimumala mutyo muchie 
mumubukule mumutuse erwaanyi w'esiko, mani mumuhubbe amakia afwe.” 

11Abahoongo neende abamenyi bahoongo abomu Yesireeli beecha baanyala 
ohuhola sa koti lu Yesebbeeli yali n'alagiire. 

12Balaangirira oludaalo lw''ohusiiba, haandi balaanga abaandu bebuusa, mani 
baaberesa Nabboti abuundu w'oluyaali. 

13Abahalaki b'amalako babiri batulayo nibaabira Nabboti olw'ohubwaaba 
Nasaae alala neende omutuki, mani naamala naatuswa erwaanyi w'esiko esyo 
mani naahubbwa amakina naafwa. 

14Emboosi eyo yaatumwa eyiri Yesebbeeli niyiboola yiti: “Nabboti amalire 
ohwiitwa.” 

15Mani bwaangu bweene, Yesebbeeli niyamala ohwakaana emboosi echio, 
yatulaniramo ohuboolera Ahabbu ati, “Ngandi Nabboti amalire ohufwa. Bulaanu 
ewe chia sa obukule endalo y'emisabbiibbu eyo yi yali naahayire ohuhukusa.” 

16Abweene ao, Ahabbu yesi yatulaniramo sa ohuchia eyiri endalo 
y'emisabbiibbu eyo mani n'ayibukula. 

17Omwaami yaboolera Elija, omunabbi wali n'atula mu Tisiibbe ati, 

18“Ewe chia eyiri Omutuki Ahabbu owa Samaria. Ochia ohumunyoola naali mu 
ndalo y'emisabbiibbu ya Nabboti, naali aambi ohuyibukula.” 

19Chia omuboolere oti ese, Omwaami ndi ohumuboolera endi, “Hane luunyuma 
lw'ohuniega omusaacha oyo, bulaanu hwoochia ohubukula sa emyaandu kyae 
kyosi?” Muboolere oti mani sino nisyo siindi ohuboola: “Abuundu bweene yi 
mbwa chihombeere amabaanga ka Nabboti niwo abweene ao yi chichia 
ohuhoombera akao kosi!” 

20Mani Ahabbu niyeecha ohubona Elija, yaboola sa ati, “Hane ewe omusuku 
waange, omalire ohunjakaana?” Nae Elija yakobolamo ati, “Eee, ngandi malire”. 
Haandi yameedaho ati, “Ewe weweerayo elalira ohuholaanga sa ebitahoyera mu 
moni w'Omwaami. 

21Mani sakira Omwaami ali ohuhuboolera ati, ‘Ese njia ohuhukwiisaho amasira. 
Ese njia ohuhumalao, haandi male sihirise buli muundu w'esisaacha mu daala 
lyao, omuyere kata omukofu sidubaanie. 

22Edaala lyao lichia ohufwaana koti edaala lyali elya Omutuki Yerobboamu 
omwaana wa Nebbati, haandi koti elyali edaala lya Omutuki Bbaasa omwaana 

wa Ahija, olwohuba ewe mweene omalire ohusaangulusa etima lyaange neende 
ohuyira Yisiraeli yoosi mu syonoono.’ 

23Nae ebidiira hu Yesebbeeli, Omwaami aboola ati, embwa chichia ohuliira-
buliira omulaambo kwae mu siko sya Yesireeli. 

24Buli otula mu beeho bao achia ohufwiraanga mu siko muno achia 
ohulibwaanga neende embwa, haandi oyo yeesi ochia ohufwiraanga mu syaalo 
sy'eyanjaala achia ohuliibwaanga neende engosya.” 

25(Yabulayo omuundu yeesi owali niyeyaanirayo elalira ohuholanga ebiindu 
bitahoyera mu moni w'Omwaami koti lu Ahabbu yali nga buli situla 
syatuliraanga huhuyiika hwa Yesebbeeli omuhasi wae. 

26Yaholaanga ebyonoono bihiramo ohuswaasa niyeenamiraanga 
ebiloongaloongwe, koti sa lu Abaamoori baholaanga, ba Omwaami yawuuyianga 
mu loba koti lu Baisiraeli bayiinduulaanga nibeengira). 

27Mani Elija niyamaliirisa sa ati ohulomaloma, Ahabbu yetaandulaho engubo 
chae, mani yachiefwaalulamo, mani yefwaala engubo ch'ebigunia. Yasira 
ebyohulya, yeyalisaanga mu ngubo ch'amagunia, mani naamala nakeendaana 
nabiyiriise haandi niyeelalihiriire. 

28Omwaami mani n'aboolera omunabbi Elija ati, 

29“Ewe omalire ohwehaliirisa koti lu Ahabbu yeloongoyaase mu moni waange? 
Mani koti lwaanyalire ohweehola atyo, haba siinjia humuleetera amasira daawe 
n'asisiiri omulamu; huchia ohubaao mu biha by'abaana bae, niinjia ohuleeta 
amasira hu daala ly'Ahabbu lyoosi.” 

1 Abatuki 22 

Omunabbi Mikaaya alabula Ahabbu 
(2 Biha 18:2-27) 

1Ohutula hu ludaalo olwo, yabaao omuleembe akatikaati wa Yisiraeli neende 
Siria hulw'embaka y'emyaaka kibiri, 

2nae mu mwaaka kwa hadatu, Omutuki Yehosafati owa Yuda yachia ohubona 
Omutuki Ahabbu owa Yisiraeli. 

3Ahabbu yeteeba hu bahoongo bae ati, “Siina syeene esikera nihutanyalaho 
ohuholaho esiindu syoosi ohwekobosera Ramooti esyomu Gileadi ohutula hu 
mutuki wa Siria wuno? Ngaandi ne syeefwe nisyo!” 

4Ahabbu yateeba Yehosafati ati, “Onyala ohuchia naange mani hwaseeta 
Ramooti?” Nae Yehosafati yakobolamo ati, “Ese ndi sa omweetekefu ewe wesi 
nooba nooli omweetekefu, haandi kata neende abalwaani baange kata neende 
efaraasi chaange.” 

5Nae kata katyo, lehe mberi hweteebeho hu Omwaami. 

6Kata katyo, Ahabbu yalaanga abanabbi, aboola emia chine (400), mani 
yaabateeba ati, “ese mbwe njie seete Ramooti kose haba?” Nabo bamukobolamo 
bati, “Ewe chia buchia.” Haandi bameedaho bati, “Ngaandi Omwaami achia sa 
ohuhunyalira oyiingire.” 

7Nae Yehosafati yateeba ati, “Mani siyiri hooyo omunabbi wuundi yeesi yi 
hunyala hweteeberamo hu Omwaami?” 

8Nae Ahabbu yakobolamo ati, “Yisisiiriyo mulala owuundi, Mikaaya omwaana 
wa Yimila. Nae ese naange ndamusyuula muno, olwohuba oyo nae haba 
siyaandusiraangaho obunabbi bundiiraho obulai daawe; buli butula 
bubechaanga sa obudiira hu siindu sibi sa.” Yehosafati nae yakobolamo ati, “Ewe 
otaboolaho otyo daawe!” 

9Ahabbu yalaanga omuhoongo w'esiina, yamuboolera ohuchia aleete Mikaaya 
bwaangu. 

10Abatuki babiri abo, bali nibefwaalire amaganjuula k'obwaami, mani nibehaale 
hu bisaala by'obutuki byaabwe, eyiri olwaanyi lwobbakirwaangamo oluli 
erwaanyi w'esiruwa sya Samaria, mani haandi abanabbi baandi boosi nibali 
ohutusaanga obunabbi mu moni waabwe. 

11Mulala hu beene abo yali, Sedekia omwaana wa Kenaana, yachia mani yaahola 
enjika ch'esibya mani naamala n'aboolera Ahabbu ati, “Sino nisyo si Omwaami 
ali ohuboola: ‘Ewe niwehoonyera bino biti nilwo lwoochia ohulwaania Abasiria, 
mani omale onyale ohubayiingirira elalira.’” 

12Mani Abanabbi baandi boosi nibeecha nibaboola bosi batyo. Baboola bati, 
“Ewe siingira ohuumbe ochie oseete Ramooti oyiingire.” Haandi bati, “Omwaami 
achia ohunyala ohuhunyalira oyiingire.” 

13Nae ebiha byeene ebyo, omuhoongo wali n'achiire ohuleeta Mikaaya 
yamuboolera ati, “Abanabbi baandi boosi babeere nibatusiire omutuki 
obunabbi bw'ohuyiingira, mani wesi ohoyera ohuhola otyo.” 

14Nae Mikaaya yakobolamo ati, “Ohubitira hu Omwaami mulamu, ese ndi 
ohubasuubisa endi ese njia sa ohuboola esyo si mweene achia ohumboolera sa!” 

15Mani niyeecha niyeema mu moni w'Omutuki Ahabbu, omutuki oyo 
n'amuteeba ati, “Ewe Mikaaya, ese alala neende Omutuki Yehosafati, mani 
hunyala hwaachia hwaseeta Ramooti, kose haba?” Mikaaya nae yakobolamo ati, 
“Ohuseeta sa!” Haandi yameedaho ati, “Ngandi ewe oba ochia ohuyiingira sa. 
Omwaami achia ohuhunyalira ohuyiingira ataali ohukana-kana.” 

16Nae Ahabbu yakobolamo ati, “Ewe nooba noolomaloma yiindi mu liita 
ly'Omwaami, mboolereenge sa obwadyeeri bweene! Amahabi kaanga ka ese njia 
ohunyala ohuloondaangamo nihuboolera endyo?” 

17  Nae Mikaaya yakobolamo ati, “Ese ndi ohubona eye lya Yisiraeli nilisalaanire 
hu ngulu koti amakoondi akataaliho omwaayi. Omwaami yaboola ati, ‘Ngaandi 
abaandu bano mbano babulaho omwaayi kata mulala; leha beekobolere engo 
mu muleembe.’” 

18Ahabbu yaboolera Yehosafati ati, “Ese haba simbeere nihuboleere endi oyo 
haba siyandusiraangaho obunabbi bulai bwoosi daawe? Buli siha sibechaanga 
sa esiindu sibi syoong'ene!” 

19 Mikaaya haandi yemeeda ohuboola ati, “Bulaanu mutekeerese muwulire 
esiindu si Omwaami aboola! Ese mbweene Omwaami niyehaale hu sisaala syae 
sy'obutuki muukulu, neende bamalaika bae boosi nibeemere 
nibamweekederaanie.” 

20Omwaami haandi yateeba ati, “Wiina mweene ochia ohubachirisa Ahabbu 
hwaanyale ohuchia anyale ohwiitirwa mu Ramooti?” Mani bamalaika baandi 
bachaaka ohuboola esiindu siindi nae abaandi bosi ohuboola esiindi, 

21ohwoola lu mwooyo yeecha mani yeema mu moni, naasuda eyiri Omwaami, 
n'aboola ati, “Ese niise ochia ohumubachirisa.” 

22Nae Omwaami yamuteeba ati, “Onyala ohuhola otyo otye?” Nae mwooyo oyo 
yakobolamo ati, “Ese njicha ohuchia mani ngere abanabbi ba Ahabbu boosi 
baboole obubacha” Omwaami haandi yaboola ati, “Mani ewe chia mani 
omubache.” Chia ohunyala sa ohuhola otyo. 

23Mikaaya yamaliirisa n'aboola ati, “Sino nisyo esiholehaane. Omwaami niye 
oholere abanabbi bao bano boosi baahubacha. Nae omweene amalire 
ohuheengao ati ewe ochia ohunyoola amasira!” 

24Omunabbi Sedekia yasiingira yaachia eyiri Mikaaya, yamupaama mu bweeni, 
n'amuteeba ati, “Ni liina bweene lu Mwooyo w'Omwaami yanyala ohuundulaho 
mani yaanyala ohulomaloma eyiri ewe?” 

25Mikaaya nae yamukobolamo ati, “Ewe ochia ohumanya noonaba nootula 
noochia ohweekisa mu siseenge sy'ematyeelo.” 

26Bulaanu Omutuki Ahabbu yeecha yaalagira mulala hu bahoongo bae ati, “Diira 
Mikaaya bwaangu, mani omale omuyire eyiri Abaamooni, gafana w'esiko 
sihoongo esyo, haandi eyiri Joasi omwaana w'omwaami. 

27Baboolere bamusukune mu jeela, mani mumuliseenge omugaati neende 
amaachi byoong'ene ohwoola lu ndirikobola ni ndi omulamu.” 

28Mikaaya nae yesiinduha yaboola ati, “Ewe noochia mani waanyala ohukobola 
nooli omulamu, mani Omwaami wuno aba s'abeere niye ohunomanomeeremo!” 
Haandi yameedaho ati, “Mani buli muundu atekeerese amanyirise buli esiindu 
si nomanoome!” 

Ohufwa hw'Ahabbu 
(2 Biha 18:28-34) 

29Bulaanu, Omutuki Ahabbu owa Yisiraeli neende Omutuki Yehosafati owa 
Yuda, beecha baachia ohuseeta esiko sya Ramooti esyali mu Gileadi. 

30Ahabbu yaboolera Jehsofaati ati, “Bulaanu koti lu huli ohuchia ohulwaana 
ebiita, leha ese njie ndeebachirise hae ohufwaala engubo chaange ch'obutuki, 
naawe ewe fwaala ebifwaalo byao by'obwaami.” Omutuki wa Yisiraeli oyo 
yachia mu biita niyefwaniliise atyo. 

31Nae omutuki wa Siria yali n'amalire ohulagira abeemirisi b'amaye 
kalwaaniraanga hu bigaari by'efaraasi ohuchooma omutuki wa Yisiraeli 
yeeng'ene otaaliho omulwaani yeesi daawe. 

32Mani nibabona sa bati Omutuki Yehsofaati, boosi babaasa sa bati, oyo niye 
owali omutuki wa Yisiraeli, boosi nibakaluuhana ohumuseeta. Nae n'ahubba 
wuuwi n'alira, 

33beecha mani baamanya bati hane haba siyali naali niye omutuki wa Yisiraeli 
daawe, mani nibaakamia ohumuchooma ohwo. 

34Mani koti sa ehabi, kata katyo, omulwaani wuundi Omusiria yanyala ohulasa 
olusaale mani nilunyala ohweyindikania mu mbakaanie y'engabo mani 
lwamunyaala mani yaalira n'aboola ati, “Ese malire ohunyaalwa!” Haandi 
yameedaho ati, “Ewe kata ekoona mani wuhweese wuunduse mu biita!” 

35Nae koti lu biita byemeeda ohulula, Omutuki Ahabbu yadoong'a sa 
nibamwihaase mu sigaari syae, niyewuunjire sa Abasiria. Amabaanga kae 
kadachaanga nikahulukusa nikatula mu sikoonjo syae nikadosa esigaari syae, 
mani yaamala yaafwa engoloobe. 

36Elyuuba nilyali niliri aambi ohukwa, esilagiro syasalaana nisitula mu 
bahoongo ba Abaisiraeli siti: “Buli muundu yeesi yekobolere engo mu syaalo 
syae, haandi mu siko syae!” 

37Mani ao Omutuki Ahabbu naafwa. Omubiri kwae kwayirwa mu Samaria mani 
nikusiihwa. 

38Esigaari syae syoserwa bulai mu sidiba sya Samaria, yi mbwa chahoombera 
amabaanga kae, haandi yi badaamba beeyokeraanga, koti sa lu Omwaami yali 
n'aboolere ati nilwo lu bichia ohuba. 

39Mani buli siindu syoosi si Omutuki Ahabbu yali niyahola, kata sa neende 
embaliirira yiboola yiti edooho lyae lyali nilyasaatwa neende ameeno k'enjofu, 

kata neende ebiko byoosi bi yali niyoombaha, nibyandiikwa mu esitabo 
sya Ebyaliwo eby'Abatuki ba Yisiraeli. 

40Mani niyamala ohufwa sa ati, Ahasia omwaana wae yamukerama akobola mu 
amakulu kae koti omutuki. 

Yehosafati omutuki wa Yuda 
(2 Biha 20:31—21:1) 

41Mani omwaaka kwa hane mu bwaami bwa Ahabbu omutuki wa Yisiraeli, 
Yehosafati omwaana wa Asa nikwo omwaaka ku yeehasirwa ohuba omutuki wa 
Yuda 

42niyali naali emyaaka ky'obuhuluundu amahumi kadatu neende kitaanu, mani 
yaanyala ohutukira Yerusalemu emyaaka amahumi kabiri neende kitaanu. 
Ng'ina yali niye Asubba, owali omuhaana wa Silihi. 

43Mani koti sa lu Asa laatang'ene yali hale omweene nataaba, yesi yaholaanga sa 
ebihoyera mu moni w'Omwaami; nae mubweyaango bw'ohwiinamiraangamo 
Nasaae, haba sibyalikulwa daawe, mani abaandu bemeeda sa 
ohuyaaniraangamo ebiyaanwa byaabwe, haandi neende ohuniooheseraangamo 
obubbaani. 

44Yekosafaati yataao omuleembe neende omutuki wa Yisiraeli. 

45Buli siindu syoosi si Yehosafati yaholaanga, koti obululu bwae bwoosi mu biita 
byae, byandiikwa mu sitabo sya Ebyaliwo eby'Abatuki ba Yuda. 

46Yanyala ohumalao abasaacha alala neende abahasi badaamba boosi abali 
nibachakaliraanga mu alutaari ch'obwiibulanwa abali nibasisiiri nibadoong'ao 
ohutula mu ndaalo chia Asa laatang'ene. 

47Esyaalo sya Edomu nasyo haba sisyalimo omutuki yeesi daawe; syali 
nisyatukwa neende obwaami bwali nibwateebwayo neende omutuki wa Yuda. 

48Omutuki Yehosafati niye owoombaha emeeri cheruhaanga hu nyaanja hoongo 
muno echa syaabalaanga nichiola mu syaalo sya Ofiri ohukula esaabbu; nae 
cheebiraanga nichiolaanga mu Esionigebberi mani nichaakama 
ohusyabalaanga. 

49Mani Omutuki Ahasia owa Yisiraeli yeetusayo ohufukiirira abasaacha bae 
ohusyabaliraanga alala neende abasaacha ba Yehosafati, nae Yehosafati yaahaya 
ohufukiirira esiholwa esyo. 

50Yehosafati yaafwa, yaasiihwa mu biriindwa by'abaami ebyali mu siko sya 
Daudi, mani Yehoramu omwaana wae yaamukerama yaakobola mu sireenge 
syae koti omutuki. 

Ahasia omutuki wa Yisiraeli 

51Mu mwaaka kwa ehumi neende kitaanu-na-kibiri eky'obutuki bwa Yehosafati 
owa Yuda, Ahasia omwaana wa Ahabbu yeehaswa ohuba omutuki wa Yisiraeli, 
mani yaanyala ohutuka Samaria ohumala embaka y'emyaaka kibiri. 

52Nae yonoona mu moni w'Omwaami niyaanula ehola embi ya Ahabbu 
laatang'ene, neende Yesebbeeli ng'ina, haandi neende Omutuki Yerobboamu, 
owayiraho Abaisiraeli baakwa mu syonoono. 

53Yeenamiraanga, haandi yahalaabaniraanga Bbaali, haandi koti sa laatang'ene 
owaliwo hale omweene oyo natabaao, yoola yasaangulusa etima ly'Omwaami, 
Nasaae wa Yisiraeli. 

2 Abatuki 

2 Abatuki 1 

Omunabbi Elija neende omutuki Ahasia 

1Luunyuma lw'ohufwa hwa Ahabbu omutuki wa Yisiraeli esyaalo sya Moabbu 
syajeemera Yisiraeli. 

2Bulaanu Ahasia owa Yisiraeli yaanuha ohutula hu lubburaanda lw'enyuumba 
yae y'egoroofa ya Samaria mani yaakwa aasi, yanyaaliha muno. Yatuma 
bawamwaanda naababoolera ati, “Muchie mweteebe hu Bbaali-sebbubbu, 
nasaae wa Ekironi, niinjia ohuwona ndule mu bulwaae buno oba haba.” 

3Nae Malaika w'Omwaami yaboolera omunabbi Elija Omutisibbiti ati, “Siingira 
ochie obukaanane neende bawamwaanda b'omutuki wa Samaria, obaboolere 
oti, ‘Muchia ohweteeba hu Bbaali-sebbubbu nasaae wa Ekironi, olwohuba haba 
sihuli neende Nasaae mu Yisiraeli, kose haba?’ 

4Mani sakira sino nisyo si Omwaami aboola, ‘Haba soochia husiingira otule hu 
buliri bwao, nae mubyadyeeri bweene, ochia ohufwa.’ ” Elija mani naachia. 

5Bawamwaanda bano bakobola eyiri omutuki mani yabateeba ati, “Lwasiina 
mukoboole?” 

6Nabo bamuboolera bati, “Aliwo omusaacha yihubukanaane nae yaatuboolera 
ati, Mukobole eyiri omutuki obatumire, mani mumuboolere muti, Omwaami 
aboola ati, ‘Abulao Nasaae mu Yisiraeli hu wemeeo ochie weteebe hu 
Bbelisebbuubbu, nasaae wa Ekironi? Mani sakira haba soochia husiingira otule 
hu buliri bwao, nae mubwadyeeri bweene, ochia ohufwa.’ ” 

7Nae omutuki yabateeba ati, “Omusaacha abukanaane naang'we mani 
yaababoolera emboosi chino abeere afwaana atye?” 

8Nabo bamukobolamo bati, “Abeere yefwaalire engubo y'eseero ly'obwooya, 
haandi niyeboyere oluhoba mu sibuno.” Mani omutuki yaboola ati, “Niye Elija 
Omutisibiti.” 

9Mani omutuki naatuma omusikaari ohuyira omukaanda kw'abasikaari 
amahumi kataanu achie neende abasikaari amahumi kataanu aleete Elija. 
Omusikaari oyo yachia yakaana Elija niyehaale aakulu wa sigulu niyamuboolera 
ati, “Ewe omuundu wa Nasaae, omutuki aboola ati, ‘Chaayo.’ ” 

10Nae Elija yamukobolamo ati, “Nikali mbwe ndi omuundu wa Nasaae, leha 
omuliro kwaaduhe ohutula Muukulu mani kuhusihirise alala neende abasikaari 
bao amahumi kataanu.” Mani omuliro kwaatula Muukulu kwaamusihirisa alala 
neende abasaacha bae amahumi kataanu. 

11Haandi omutuki yatuma omusikaari wuundi ohuyira abasikaari amahumi 
kataanu. Mani yachia eyiri Elija yamuboolera ati, “Ewe omuundu wa Nasaae, 
omutuki alagira ati, ‘Chaayo bwaangu!’ ” 

12Nae Elija yamukobolamo ati, Nikali mbwe ndi omuundu wa Nasaae, leha 
omuliro kwaaduhe nikutula Muukulu mani kuhusihirise alala neende abasikaari 
bao amahumi kataanu. Mani omuliro kwa Nasaae kwaatula Muukulu mani 
kwaamusihisira alala neende abasaacha bae amahumi kataanu. 

13Haandi omutuki yatuma ehabi lyohudatu omusikaari ohuyira abasikaari 
amahumi kataanu. Omusikaari wohudatu wuno, ohulira abasikaari amahumi 
kataanu, yachia mani yasigama mu moni wa Elija, mani yamwekweeda n'aboola 
ati, “Ewe omuundu wa Nasaae, husaba wuungwiire esisa, ese alala neende 
abahalaabani bao amahumi kataanu bano, wonia obulamu bweefwe. 

14Bona, omuliro kutulire Muukulu kwasihirisa emikaanda kira kibiri 
eky'abasikaari bahulira abasikaari amahumi kataanu alala neende abasaacha 
baabwe amahumi kataanu-kataanu; nae husaba owonie obulamu bweefwe 
nooba nookanya.” 

15Mani Malaika w'Omwaami yaboolera Elija ati, “Yihirira ochie nae, otamutya 
daawe.” Mani Elija yasiingira yaachia nae eyiri omutuki, 

16niyamuboolera ati, “Omwaami aboola ati ‘Olwohuba otumire bawamwaanda 
ohuchia ohweteeba hu Bbalisebbubbu, nasaae w'Ekironi, sino syeekesa siti 
abulao Nasaae mu Yisiraeli yoonyala ohweteebaho mani sakira haba soochia 
ohutula hu buliri bwao, ochia ohufwa.’ ” 

17Mani omutuki oyo yafwa ohuchianakana neende Emboosi y'Omwaami yi Elija 
yalomaloma. Mani Yehoramu mwaanang'ina Ahasia yamusihira ohuba omutuki 
mu mwaaka kw'ohubiri okw'obutuki bwa Yehoramu omwaana wa Yehosafati, 
omutuki wa Yuda, olwohuba Ahasia haba siyali neende omwaana musyaani. 

18Bulaanu ebiindu biindi bi Ahasia yahola byaandiikwa mu sitabo sya Ebyaliwo 

by'Abatuki ba Yisiraeli. 

2 Abatuki 2 

Elija ayirwa Muukulu 

1Bulaanu Omwaami niyali ali aambi ohuyira Elija Muukulu n'achiira mu muyaka 
kweesifuusye, Elija neende Elisa bali hu lukeendo lwaabwe ohutula Giligaali. 

2Mani Elija n'aboolera Elisa ati, “Hwekweeda, odoong'e ano. Olw'ohuba 
Omwaami yaandagiire ati njie Bbeteli.” Nae Elisa yamukobolamo ati, 
“Mubwadyeeri bweene, ndeechuba eyiri Omwaami mulamu neende eyiri ewe 
n'osisiiri omulamu endi, ese haba siinjia huhuleha kata nabudiidi.” Mani boombi 
bamala beehirira baachia Bbeteli. 

3Mani omukaanda kw'abanabbi abali nibamenya Bbeteli nibeecha eyiri Elisa 
nibamuteeba bati, “Omanyireho koti Omwaami achia ohuhutusaho omwaami 
wao enyaanga yino?” Nae Elisa yabakobolamo ati, “Eee, manyire; mani 
mubuleere.” 

4Mani Elija yaboolera Elisa ati, “Hwekweeda, odoong'e ano, olwohuba Omwaami 
yaahutiire njie Yeriko.” Nae Elisa yamukobolamo ati, Mubwadyeeri bweene, 
ndeechuba eyiri Omwaami mulamu neende eyiri ewe n'osisiiri omulamu endi, 
ese haba siinja huhuleha kata nabudiidi. Mani boombi bemeeda sa baachia 
Yeriko. 

5Omukaanda kw'abanabbi abali nibamenya Yeriko beecha eyiri Elisa mani 
bamuteeba bati, “Omanyireho koti Omwaami achia ohuhutusaho omwaami wao 
enyaanga yino?” Nae Elisa yabakobolamo ati, “Eee, manyire; mani mubuleere.” 

6Elija yaboolera Elisa ati, “Hwekweeda doong'a ano; olwohuba Omwaami 
yandagiire ati njie Yorodaani.” Nae Elisa yamukobolamo ati “Mubwadyeeri 
bweene, ndeechuba eyiri Nasaae mulamu neende eyiri ewe n'osisiiri omulamu 
endi haba siinjia ohuhuleha kata nabudiidi.” Mani boombi bemeedayo baachia 
mu moni. 

7Omukaanda kw'abanabbi amahumi kataanu okwo kwosi kwabaloondaho 
baachia Yorodaani, bano beemaho eyale hooho, Elija neende Elisa nibeema hu 
Yorodaani. 

8Elija mani niyefwaalula ekaanju lyae, n'alifuumba alala, nalyehoonyera 
ohuhuya hu maachi, amaachi nikakabuhanamo olwaande-n'olwaande, boombi 
baambuha omwaalo nibakeendera hu loba lyoomu. 

9 Nae nibaambuha, Elija yateeba Elisa ati, “Saba esiindu si mba huholere nisisiiri 
ohuhutuswaho.” Elisa yakobolamo ati, “Hwekweeda, leha nyoole omukabo 
kw'amaani kao amahabi kabiri.” 

10Mani Elija naamuboolera ati, “Esiindu sy'osabire sidinyu nisyo; nae 
niwuumbona nihutuswaho, oba ochia ohusinyoola; nae notaambona, haba 
s'onasinyoola.” 

11Mani nibali nibasyemeeda ohukeenda haandi nibasiilomalomaanga, bone, 
esigaari sy'omuliro neende efaraasi ch'omuliro cheecha chaabakabulamo 
boombi. Elija yaayirwa Muukulu neende omuyaka kw'esifuusye. 

12Elisa niyasibona yahuumula ati, “Laata, laata! ow'Amaani haandi omukayi wa 
Yisiraeli! Mbao oweereo!” Mani haba siyabonaho Elija ehabi liindi daawe. Elisa 
yabukula ebyefwaalo byae yaabitaandulamo ebituundu bibiri. 

13Mani yaabukula ekaanju elyali nililakaahe ohutula hu Elija, yaakobolayo hu 
lwaasi ly'omwaalo kwa Yorodaani. 

14Yabukula ekaanju lyali nilikwiire ohutula hu Elija, yaalihuyira hu maachi ako 
n'aboola ati, “Omwaami Nasaae wa Elija ali yeena?” Nae niyamala ohuhuya hu 
amaachi ako, kakabuhanamo amahabi kabiri, olwaande-n'olwaande; mani Elisa 
yaambuha yaachia engereha w'omwaalo. 

15Bulaanu omukaanda kw'abanabbi amahumi kataanu abali nibali Yeriko 
bamubona mani baaboola bati, “Obunyala bwa Elija buli hu Elisa.” Beecha 
ohumwakaanira, baasigama mu moni wae. 

16Bamuboolera bati, “Bulaanu bona, ano mbao aliwo abasaacha b'amaani 
amahumi kataanu, huhusaba, olehe bachie bakoonye omwaami wao; awuundi 
Mwooyo w'Omwaami amukiingire mani yaamuleha hu lugulu luundi oba mu 
hooho liindi.” 

17Nae bemeeda sa ohumusaba ohwoola lu soni chamudiira, mani yaababoolera 
ati, “Batume.” Batuma abasaacha amahumi kataanu; baakoonyeresa Elija 
ohumala endaalo chidatu, baahaya ohumunyoola. 

18Nibakobola eyiri Elisa, bamunyoola naabaliindiire mu Yeriko, mani 
yaabateeba ati, “Haba simbakaniiseho endi, mutachia daawe?” 

Eby'amayia bya Elisa 

19Bulaanu abasaacha baandi abomu siko sya Yeriko bachia eyiri Elisa 
baamuboolera bati, “Bona, esiko sino silai nisyo, koti lu mweene obona; nae 
amaachi kasyo mabi niko, haandi eloba lyasyo silimesa emere.” 

20Mani Elisa naababoolera ati, “Mute omuunyu mu bbakuli njaaha, 
mukundeetere.” Mani nibamuleetera ebbakuli yirimo omuunyu eyo. 

21Elisa yeemao yaachia hu sulo y'amaachi ako yaasukunamo omuunyu, n'aboola 
ati, “Omwaami aboola ati, amaachi kano kabe amalai; ohutula buti. Amaachi 
kano haba sikanaatuleengemo oluumbe oba kaahaya ohumesa emere.” 

22Mani amaachi ako malai niko ohwoola buti, ohuchianakana neende emboosi 
chi Elisa yalomaloma. 

23Elisa yatula ao yaachia Bbeteli; nae niyali nasikeendaanga hu ngira, abaana 
baraaga baandi batula mu siko esyo baamunyohoolesa nibaboola bati, “Ewe 
omusaacha w'esyoole, chia era, tula ano ewe omusaacha w'esyoole ewe!” 

24Elisa yakaluuhana yatiingaala enyuma, nae niyababona, yababwaaba mu liita 
ly'Omwaami. Mani amaaka mahasi kabiri nikafuduha ohutula mu sichaha 
nichibosyoola abasyaani amahumi kane-na-babiri. 

25Elisa yatula ao yaachia hu lugulu lwa Karimeeli, mani luunyuma yaakobola 
Samaria. 

2 Abatuki 3 

Ohulwaana akatikaati wa Yisiraeli neende Moabbu 

1Mu mwaaka kw'ehumi neende kitaanu-na-kidatu, eky'obutuki bwa Yehosafati, 
omutuki wa Yuda, Yehoramu omwaana wa Ahabbu yeehaswa ohuba omutuki 
wa Yisiraeli mu Samaria, mani yaatuka ohumala emyaaka ehumi neende kibiri. 

2Yahola ebiindu bibi mu moni w'Omwaami, nae haba siyaliho omubi koti 
laatang'ene neende Yesebbeeli, ng'ina; olwohuba yafunaka-funaka esiiro cha 
Bbaali chi laatang'ene yali niyombaahe. 

3Kata katyo, Yehoramu yoomiirira hu syonoono sya Yerobboamu, omwaana wa 
Nebbati, mani yaakera Yisaraeli syonoona, haandi syaahayira sa mu bwonooni. 

4Nae bulaanu, Mesa, omutuki wa Moabbu yali omutuki w'amakoondi; mani buli 
mwaaka yatuungaanga omutuki wa Yisiraeli amakoondi madoto elifu emia 
ndala (100,000) neende obwooya bw'amakoondi mamiiku akoola elifu emia 
ndala (100,000). 

5Nae Ahabbu, omutuki wa Yisiraeli niyafwa, Mesa, omutuki wa Moabbu 
yajeemera omutuki wa Yisiraeli. 

6Omutuki Yehoramu yatula Samaria yahung'aanisira eye lyae mu Yisiraeli 
mwoosi. 

7Yatumira Yehosafati, omutuki wa Yuda emboosi n'aboola ati, “Omutuki wa 
Moabbu yaanjemeere; ochia ohwiicha alala naange humulwaanie?” Mani 
Yehosafati yaakobolamo ati, “Njia ohwiicha alala nawe; olwohuba ese naawe 
huli esiindu silala, abaandu baange nabao nibo, haandi efaraasi chaange nechao 
nichio.” 

8Yamuteeba ati, “Hunaabitire hu ngira siina nihumuseeta?” Yehoramu 
yakobolamo ati, “Hu ngira yomu sichiimi sy'Edomu.” 

9Omutuki wa Yisiraeli yachia neende omutuki wa Yuda alala neende omutuki wa 
Edomu. Nae nibamala endaalo chitaanu-na-chibiri nibahuumba 
nibebodoohania, amaachi kabawaaho; mani ab'amaye neende ebisolo bi bali 
nabyo byaahaywa esyohung'wa. 

10Mani omutuki wa Yisiraeli yahuumula ati, “Wuuwi! Omwaami abuusire alala 
abatuki badatu bano, ohubadiisa mu mahono ka Moabbu.” 

11Mani Yehosafati n'ateeba ati, “Ano abulao hoo omunabbi w'Omwaami yi 
hunyala ohubitiraho hweteeba hu Omwaami?” Mani mulala hu bahalaabani 
b'omutuki wa Yisiraeli n'akobolamo ati, “Elisa, omwaana wa Safati ali ano, oyo 
owali omuhalaabani wa Elija.” 

12Yehosafati yaboola ati, “Oyo ali neende Emboosi y'Omwaami.” Mani omutuki 
wa Yisiraeli neende Yehosafati alala neende omutuki wa Moabbu nibachia eyiri 
Elisa. 

13Elisa yabateeba ati, “Ndi neende endagaano siina naang'we? Bakuuka eyiri 
abanabbi ba balaata yeeng'we neende aba bang'ineeng'we mani mubeteebeho.” 
Nae omutuki wa Yisiraeli yamukobolamo ati, “Haba”, Omwaami niye olaangire 
abatuki badatu bano ohubata mu mahono ka Moabbu. 

14Nae Elisa yakobolamo n'aboola ati, “Mubwadyeeri bweene, Omwaami 
w'amaye haandi omulamu, oyo yi halaabanira, mba niteesa oluyaali mu 
Yehosafati, omutuki wa Yuda, sindahahudeebereho, oba ndaahubonaho. 

15Nae bulaanu, ndeetereho omuhubbi w'obuhana.” Mani omuhubbi w'obuhana 
niyahubba, amaani k'Omwaami keeha hu Elisa. 

16Mani yaaboola ati, “Omwaami aboola ati, ‘Njia ohuhola ehooho lyoomu lino 
liichulemo esulo ch'amaachi.’ 

17Olwohuba Omwaami aboola ati, Haba simuchia ohubonaho omuyaka oba 
efula, nae ehooho elyo lichia ohwiichulamo amaachi, mani munyale ohung'wa, 
eng'we, neende eng'oombe cheeng'we neende ebyaayo byeeng'we.” 

18Mani sino siindu syaangu muno mu moni w'Omwaami; haandi achia ohudiisa 
Abamoabbu mu mahono keeng'we, 

19mani muchia ohuwaamba ebiko byasitwaho olukaka byoosi. Muchia ohutema 
emisaala kyaabwe ky'ebyaamo kyoosi, haandi mwiikale esulo chaabwe choosi, 
mani musihirise endalo chaabwe ndai nimuchiichusamo amakina. 

20Nae nibwahya echuli, mu biha by'ohuyaaniramo ebiyaanwa, amaachi 
kachaaka ohuhulukusa nikatulira olwaande lw'Edomu, ohwoola lu syaalo syoosi 
syeechulamo amaachi. 

21Nae Abamoabbu nibawulira bati abatuki badatu bali nibeechere 
ohubalwaania, abaandu boosi abali nibanyala ohukiinga ebilwaaniso, 
ohuchaakira elalira hu muyere ohiramo ohwoola hu muhuluundu ohiramo, 
bebuusa alala baachia beema hu lwaaho. 

22Nae nibwahya echuli mu mabwiibwi, esulwe yahosa hu maachi, mani 
Abamoabbu baabona amaachi kali engereha nikaahaanye nikafwaana koti 
amabaanga. 

23Mani nibaboola bati, “Mubwadyeeri bweene, abatuki bahuyaane, mani 
beetana. Mani lehe huchie huyaaye ekaambi yaabwe.” 

24Nae niboola hu kaambi y'Abaisiraeli, Abaisiraeli basiingira baaseeta 
Abamoabbu babayiingira; baboongaho manu baabeeta. 

25Abaisiraeli basihirisa ebiko byaabwe, mani buli muundu yaasukuna amakina 
mu ndalo chaabwe ohwoola lu cheechuliramo amakina. Beekala buli sulo 
y'amaachi, haandi baatema buli musaala mulai. Amakina kong'eene niko 



805 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

akadoong'a mu Kirihareseeti, mani ab'esimulo nibasyebodoohania 
nibasiwaamba. 

26Nae omutuki wa Moabbu niyabona ati bali ohumuyiingira, yabukula 
abasaacha emia chitaanu-na-chibiri (700) abalwaanira engaanga, babalwaanie 
ohwoola lu boolera hu mutuki w'Edomu; nae haba sibanyala daawe. 

27Yeemao bulaanu yaabukula omwaana wae muhuluundu, owali 
owohumukobola mu makulu k'obutuki, yaamuyaanayo koti esiyaanwa 
sisaambe hu sida sy'esiko esyo. Abaisiraeli banyoolera muno; mani baakamira 
ao ohulwaana, baakobolayo mu syaalo syaabwe syeene. 

2 Abatuki 4 

Elisa ahoonya omuhasi mufwiirwe mumanani 

1Olwoola, omuhasi mufwiirwe wa mulala hu basyaani b'omukaanda 
kw'abanabbi bali neende Elisa, yamulirira yaamuboolera ati, “Omuhalaabani 
wao, wamwaange yafwa; haandi omanyire koti omuhalaabani wao oyo yali 
niyeesa oluyaali muno mu Omwaami. Bulaanu omuundu wali naamubaanja 
yeechere ohuyira abaana baange babiri ohuba abawaambe bae.” 

2Nae Elisa yamuteeba ati, “Odaha huholereho siina? Mboolere; oliho neende 
siina syeene mu nyuumba yao?” Yakobolamo ati, “Ese omuhalaabani wao 
mbulaho neende esiindu syoosi mu nyuumba, ohumalaho enjaagi yilihoomo 
otufuta.” 

3Elisa yamuboolera ati, “Chia eyiri abaasyo boosi mani obasabe hooho 
amabbuka mahoongo kayeraho akataalihoomo esiindu. 

4Mani mwiingire mu nyuumba yao, mweeyikaliremo, ewe neende abaana bao, 
mani mudoonyeenge otufuta otwo mu buli bbuka hoongo; mani buli liichula, 
nimulisudya ebuleka.” 

5Omuhasi oyo yatula eyiri Elisa, yaachia mu nyuumba yae yeeyikaliramo alala 
neende abaana bae; yaabukula ahabbuka halimo otufuta aho, mani 
yaatudoonyaanga mu mabbuka mahoongo k'abaana bae bamuleeteraanga. 

6Nae amabbuka mahoongo ako koosi nikali nikechuule, yaboolera omwaana 
wae ati, “Leeta ebbuka liindi.” Nae yamuboolera ati, “Amabbuka koosi 
kaweereo.” Mani amafuta nikaakamira ao ohudoonya. 

7Omuhasi oyo yeemao yaachia yaaboolera Elisa omuundu wa Nasaae ebiindu 
ebyo byoosi. Mani Elisa yaamuboolera ati, “Chia okuse amafuta ako otuunge 
ekobi lyooli nalyo, mani akadoong'aho kabahoonye, ewe neende abaana bao.” 

Elisa neende omuhasi muyiinda ohutula mu siko sya Suneemu 

8Olwoola, Elisa yachia mu Suneemu, yi muhasi muyiinda wuundi yali 
niyamenya; mani omuhasi oyo yamwekweedaanga ohulichaanga ewae. Mani 

ohutula hu ludaalo olwo, buli lu Elisa yachichaanga eyo, yabitiraanga 
ew'omuhasi oyo n'anyoola esyohulya. 

9Omuhasi oyo yoola yaaboolera wamwe ati, “Bona, bulaanu malire ohumanya 
endi omusaacha obitiraanga ano buli siha wuno, muundu wa Nasaae niye. 

10Lehe humwoombahire esiseenge sidiidi hu goroofa yeefwe yino, mani 
humuteeremo esitaanda, emeesa, esisaala, neende etaara. Mani buli lu 
anaatukeniyeenge, aneeyaliseenge omwo.” 

11Olwoola, Elisa yakobola Suneemu, yeengira mu siseenge omwo 
yaawuluuhiramo. 

12Elisa wuno yeemao yaaboolera Gehaasi omuhalaabani wae ati, “Naangire 
omuhasi Musuneemu oyo yeecheho mberi.” Nae niyamulaanga, omuhasi oyo 
yeecha, yeema mu moni wa Gehaasi. 

13Elisa yaboolera Gehaasi ati, “Muboolere oti, ‘Bona, otuyaahaniire muno. Ali 
hoo esiindu si wadaha huhuholereho kose? Siriwo esiindu si wahadaha 
huhusabireho eyiri omutuki oba eyiri omusikaari wiimirira eye lyae?’ ” Omuhasi 
oyo nae yakobolamo ati, “Ese ndamenya mu baandu baange beene.” 

14Elisa nae yeemao yaateeba Gehaasi ati, “hunaamuholere siina syeene 
bulaanu?” Gehaasi yakobolamo ati, “Omuhasi wuno abulaho neende omwaana, 
haandi omusaacha wae mukofu niye.” 

15Mani Elisa naaboolera Gehaasi ati, “Mulaange yeecheho haandi.” Nae Gehaasi 
niyamulaanga, omuhasi oyo yeecha mani yaakamira amwiingira. 

16Elisa yeemao yaamuboolera ati, “Muhasiing'ene, ebiha koti bino, mu mwaaka 
kwiicha, wahabe noolera omwaana wao w'esisyaani.” Nae omuhasi oyo 
yamukobolamo ati, “Haba daawe, ewe omwaami waange, oli omuundu wa 
Nasaae; otaabacha ese omuhalaabani wao.” 

17Mani omuhasi oyo yeemao yaanyoola amabaanga, mani yeebula omwaana 
musyaani, mu biha byeene ebyo omwaaka kwaloondaho koti lu Elisa yali 
naamuboolere. 

18Nae emyaaka nikyabita hoo, mu biha by'ekesa, omwaana chana oyo yeemao 
yaachia eyiri laatang'ene yi yali mu ndalo alala neende abaandu bali nibali 
ohuhoonyaanga ohukesa emere. 

19Mani omwaana oyo naalirira laatang'ene n'aboola ati, “Omutwe kuunjita, 
omutwe kuunjita!” Nae laatang'ene yaboolera omuhalaabani wae ati, “Mukiinge 
omuyire lwaangu eyiri ng'ina.” 

20Omuhalaabani oyo yeemao yaamukiinga yaamuyira eyiri ng'ina yaamulera hu 
makulu ohwoola esaa chisaasaba, mani omwaana oyo naafwa. 

21Omuhasi oyo yeemao yaakiinga omulaambo okwo yaakwaalisa hu sitaanda 
sy'omuundu wa Nasaae oyo, yaakwiikaliramo, mani yeetulira erwaanyi. 

22Omuhasi oyo yachia yaalaanga wamwe yaamuboolera ati, “Tuma mulala hu 
bahalaabani bao neende ndala hu suhiri chao, njie bwaangu eyiri omuundu wa 
Nasaae, mani ngobole haandi.” 

23Nae wamwe yamuteeba ati, “Siina syeene esikera noochia yaali enyaanga 
yino? Nyaanga yino haba si ludaalo luhuluundu, lu mwoosi kutuliraho, haandi 
haba si ludaalo lwa Sabbaato nilwo.” Nae omuhasi oyo yamukobolamo ati, 
“Otadeebayo daawe, nae leha sa njie.” 

24Bulaanu Omuhasi oyo yaala obwiihalo hu suhiri, mani yaaboolera 
omuhalaabani wae ati, “Yirusa esuhiri yino embiro cheene; otayiyira kaala 
ohutusaho niihuboolera.” 

25Mani yasiingiraniramo yaachia eyiri omuundu wa Nasaae hu lugulu lwa 
Karimeeli. Nae omuundu wa Nasaae niyabonera eyale omuhasi oyo niyeecha 
yaali, yaboolera Gehaasi omuhalaabani wae ati, “Bona, omuhasi Musuneemu 
ngula yeecha; 

26yiruha bwaangu ochie omubukaanire, omuteebe oti, muliyo abalamu? 
Wamwo yesi aliyo omulamu? Omwaana wao yesi aliyo omulamu?” Mani 
omuhasi naakobolamo ati, “Eee boosi balamu sa.” 

27Nae niyoola hu lugulu eyiri omuundu wa Nasaae, omuhasi oyo yadiira hu 
makulu k'Elisa. Nae Gehaasi yali aambi ohumuhweesa amutuseyo. Nae Elisa 
yamuboolera ati, “Mulehe abe, olwohuba ali neende esibeera siingi; haandi 
Omwaami asiingisire yaahaya ohusiinduumbulira.” 

28Omuhasi oyo yeemao yaamuteeba ati, “Niise owahusaba omwaana musyaani? 
Haba sindahubooleraho endi, otabacha omuhalaabani wao?” 

29Mani Elisa naaboolera Gehaasi ati, “Yanguyaho bwaangu, obukule endawusi 
yaange mani ochie neende omuhasi wuno. Nae niwiichuhana waabukaanana 
neende omuundu yeesi hu ngira, omaanyaanga omuheesa. Haandi omuundu 
yeesi naahuheesa, omanyaanga omukaluhamo. Nae niwoolayo, noobukula 
endawusi yaange eyo oyigeeng'a hu bweeni bw'omwaana oyo.” 

30Mani omuhasi n'aboola ati, “Mubwadyeeri bweene, koti lu Omwaami ali 
omulamu haandi koti lu weesi oli omulamu, haba siindatula ano nihutaali 
naawe.” 

31Mani Gehaasi yeemisamo yaachia yaageeng'a endawusi y'Elisa eyo hu bweeni 
bw'omwaana oyo, nae omwaana chana yaahaya ohudeengaanaho oba kata sa 
ohwesiinduhaho. Gehaasi yakobolayo mani yaabukaanana neende Elisa, 
yaamuboolera ati, “Omwaana wula ahayire ohusiingira.” 

32Nae Elisa niyoola mu daala elyo, yeengira mu siseenge syae, yaabona ati 
omwaana oyo yali naafwiire, haandi nibaaliise omulaambo kwae hu sitaanda 
sy'Elisa. 

33Elisa mani niyeyikalira mu siseenge esyo nadoong'amo yeeng'ene neende 
omwaana oyo, mani naasaba Omwaami. 

34Yachia yeeyalisa hu mulaambo kw'omwaana oyo, n'ageeng'a omunwa kwae 
hu munwa kw'omulaambo, yaageeng'a emoni chae hu moni chakwo, haandi kae 
yaageeng'a mahono kae hu mahono kakwo; yaakweeyalisaho, mani omubiri 
kw'omwaana oyo kwaachaaka ohubala. 

35Elisa yeemao yasiingira, yaachaaka ohukeenda-keendaho mu nyuumba 
omwo, haandi yaakobolayo ohweeyalisa hu mubiri kw'omwaana oyo. Omwaana 
oyo yeemao yaasamula amahabi kataanu-na-kabiri, mani omwaana yaaliimbula 
emoni. 

36Elisa yeemao yaalaanga Gehaasi yaamuboolera ati, “Naangireho ng'ina 
mwaana wuno yeecheho.” Mani Gehaasi naamulaanga. Nae omuhasi 
Musuneemu oyo niyeengira, Elisa yamuboolera ati, “Bukula omwaana wao 
nguyo.” 

37Omuhasi oyo yeemao yaakwa mu makulu k'Elisa, yaaguunama yoosa omutwe 
kwae aasi; mani yaasiingira yaakiinga omwaana wae yeetulira erwaanyi. 

Eby'amayia biindi bibiri 

38Elisa haandi yatulao yaakobola mu Giligaali enjala niyikwiire mu syaalo syoosi. 
Mani niyali naali ohweekesaanga omukaanda kw'abanabbi kwali nikwihaale mu 
moni wae, Elisa yaboolera omuhalaabani wae oyo ati, “Bukula enuungiro 
hoongo oyite hu mayika mani obadeehereho esyohulya.” 

39Mulala hu bahalaabani bae yachia mu siino ohukoonyaho ebyaamo, 
yaanyoolayo emisabbiibbu kyomu siino mani yaakinokaho ebyaamo byahwo 
yeechusa esikono mani yaabiheengera mu nuungiro yirimo ebyohulya, nae haba 
siyali naamanyire. 

40Mani baabiinulira abasaacha abo ohubilya. Nae nibali nibabihoombaho sa bati, 
balira muno nibaboola bati, “Ewe omuundu wa Nasaae, mu nuungiro omwo 
mulimo obutwa!” Mani baahaya ohuchiiririra ohubilya. 

41Nae Elisa yaboola ati, “eng'we muleete ebyohulya ebyo ano.” Yabichuha mu 
nuungiro, n'aboola ati, “Mubiinulire abasaacha bano, babilye.” Mani ebyohulya 
ebyo nibilyooya. 

42Yaliwo omusaacha wuundi ohutula Bbali-salisa, n'aleetera omuundu wa 
Nasaae emigaati amahumi kabiri eky'amabere masuungu kataangira, neende 

egunia ly'amadiimwa maangafu. Mani Elisa n'aboola ati, “Biberese abasaacha 
abo balye.” 

43Nae omuhalaabani wae n'aboola ati, “Ndaakabule endye ebiindu bino hu 
baandu emia ndala?” Nae Elisa naakobolamo ati, “Ewe baberese balye sa batyo, 
olwohuba Omwaami aboola ati, ‘Bachia ohulya bibahaye ohumala.’ ” 

44Mani omuhalaabani oyo n'abeenulira ebyohulya ebyo. Mani nibalya, ebiindi 
nibidoong'aho, ohuchianakana neende Emboosi y'Omwaami. 

2 Abatuki 5 

Namani aonisibwa 

1 Namani, omuhoongo w'eye ly'omutuki wa Siria, yali omusaacha w'oluyaali, 
haandi owaheerwa muno neende omwaami wae, olwohuba Namani oyo, 
Omwaami yakera eye lya Siria lyaanyiingira. Namani yali omusaacha w'amaani 
muno, nae yali omulwaae w'ebigeenge. 

2Bulaanu Abasiria mu huyaaya hwaabwe huundi, bali nibawaambire omuhaana 
muraaga ohutula mu syaalo sya Yisiraeli, oweehola omuhalaabani wa muha 
Namani. 

3Omuhaana oyo yaboolera omuhuluundu wae ati, “Omwaami waange aba 
n'achiaho eyiri omunabbi oli mu Samaria! Yahamuwoniisye ebigeenge byae.” 

4Mani Namani naachia eyiri omwaami wae niyamuboolera ati, “Omuhaana 
owayaambwa mu syaalo sya Yisiraeli aboolere ati.” 

5Mani omutuki wa Siria n'aboola ati, “Chia bulaanu buti, njia ohutuma ebbarwa 
eyiri omutuki wa Yisiraeli.” Mani Namani naachia n'akiingire ebituundu 
by'efeesa elifu amahumi kadatu, (30,000) ebituundu by'esaabbu elifu 
chisaasaba, (6,000) neende engubo ch'ohwekaluuhania endai cheene ehumi. 

6Mani naayirira ebbarwa eyo omutuki wa Yisiraeli, eyisoma yiti, “Ebbarwa yino 
niyihwoolera, manya oti ndumire yooli Namani omuhalaabani waange, anyale 
ohuwoniswa ebigeenge byae.” 

7Nae omutuki wa Yisiraeli niyayisoma, yataandula engubo chae mani yaboola 
ati, “Obaasa oti ese ndi Nasaae, owiita haandi yaaberesa obulamu, hu musaacha 
wuno yaandumire emboosi yohuwonia wuno ebigeenge byae? Muchwichwiise 
mubone muti bino sibindeetera obusoolo daawe.” 

8Nae Elisa, omuundu wa Nasaae niyawulira ati omutuki wa Yisiraeli atanduule 
engubo chae, yatumira omutuki wa Yisiraeli n'aboola ati, “Lwasiina otanduule 
engubo chao? Leha bulaanu yeeche yiindi, anyale ohumanya koti mu Yisiraeli 
mulimo omunabbi.” 

9Namani niyeecha neende efaraasi chae neende ebigaari, niyeema hu 
mulyaangiro kw'enyuumba ya Elisa. 

10Mani Elisa naatuma wamwaanda eyiri Namani niyamuboolera ati, “Chia 
weyoke amahabi kataanu-na-kabiri mu mwaalo kwa Yorodaani, oba ochia 
ohuwonera elalira obulwaae bwao bw'ebigeenge.” 

11Namani yanyoolera muno, yeeweerao n'aboola ati, “Bone, ese mbeere mbaasa 
sa endi anaatuleo yeeme yiindi, mani asabe Omwaami Nasaae wae, mani 
ababaase omuhono kwae aali ebigeenge, yaamonie. 

12Emyaalo ky'Abbana neende Faripaari kya Damasiko, haba sikirimo amaachi 
maangi ohuhira ekya Yisiraeli kyoosi? Haba sindahanyalire ohweyoka omwo, 
mani ndaalabiswa?” Mani yakaluuhana yeeweero naali neende etima liingi. 

13Nae abahalaabani bae basuda aambi nae nibamuboolera bati, “Laata yaange, 
omunabbi aba n'ahulagiire ohuhola esiindu sidinyu, haba siwahasiholere? 
Lwasiina haba siweyoka koti lu ahuboolere, mani walabiswa?” 

14Namani yachia yeeyiniha amahabi kataanu-na-kabiri mu mwaalo kwa 
Yorodaani, ohuchianakana neende emboosi chi muundu wa Nasaae 
yamuboolera; yawonera elalira, omubiri kwae kwaanyirira kwaadotaadota 
kwaaba koti okw'omwaana mudoto. 

15Namani yakobolayo eyiri omuundu wa Nasaae, alala neende omukaanda 
kw'abaandu boosi ba yali nabo, mani beema mu moni wae, yaboola ati, “Bona, 
bulaanu manyire endi abulao Nasaae yeesi hu syaalo syoosi, ohutusaho mu 
Yisiraeli; bulaanu fukiirira esiyaanwa si muhalaabani wao ahuleteere.” 

16Nae Elisa yamukolamo ati, “Mubwadyeeri bweene, koti lu Omwaami yi 
halaabaniraanga ali omulamu, abulao esiindu kata silala siinjia ohuhutusaho.” 
Nae Namani yamwekweeda ati afukiirire, nae Elisa yaahayira elalira. 

17Mani Namani n'aboola ati, n'ohayire, hwekweeda, leha omuhalaabani wae 
ayire eloba li suhiri chibiri chinyala ohukiinga ndiyire eweefwe; olwohuba 
omuhalaabani wao haandi saacha ohuyaana ebiyaanwa bisaambwa, oba 
ohuyaaniraho nasaae wuundi ohutusaho Omwaami. 

18Mu ngeri yino, Omwaami anaandeheremo ese omuhalaabani wao: omwaami 
waange, omutuki wa Siria, naanachicheenge mu sabo lya Rimoni ohwiinamira 
eyo, naanandegeeng'engeho, mani nyinama mu sabo lya Rimoni, Omwaami 
aleheremo omuhalaabani wao mu ngeri yino. 

19Elisa yeemao yaamuboolera ati, “Chia neende muleembe.” Nae Namani ni 
yahawaao sa ati, niyahakeendaho olukeendo ludiidi sa, 

20Gehaasi, omuhalaabani wa Elisa, omuundu wa Nasaae yaboola ati, “Bona, 
omwaami waange koti lwaalehere Namani Omusiiria yawaao n'atamutusireho 

ebiindu bi yali n'aleetere, kata silala. Mubwadyeeri, koti lu Omwaami ali 
omulamu, njia ohwiiruha muloondeho mbeeho neende siimutusaho.” 

21Mani Gehaasi n'aloonda hu Namani. Nae Namani niyabona omuundu 
niyeeruha naamuloondaho, yeeha hu sigaari yamwaakaanira, yamuteeba ati, 
“Aluwo obudinyu bwoosi kose?” 

22Nae Gehaasi yakobolamo ati, “Abulao obudinyu bwoosi, ohutusaho omwaami 
waange yahaanduma huboolere endi, ‘Ebiha bino, abaraaga babiri ohutula mu 
mukaanda kw'abanabbi, bali bahoola ohutula mu syaalo sy'engulu sya 
Efuraimu. Hwekweeda obaberese etalaata ndala y'efeesa, neende ebifuruusi 
bibiri eby'engubo choohu sidyaalo.’ ” 

23Nae Namani yaboola ati, “Nookanya fukiirira oyire etalaata chibiri.” Mani 
naamwekweeda, nibamuboere etalaata ch'efeesa mu magunia kabiri, neende 
ebifuruusi bibiri eby'engubo choohu sidyaalo, baabidiisa abahalaabani bae 
babiri, baabikiinga baaloonda hu Gehaasi. 

24Nae niboola hu sigulu yi Elisa yali, Gehaasi yabatusaho ebiindu ebyo, 
yaabibiiha mu nyuumba, mani yaseebula abahalaabani ba Namani bawaao. 

25Gehaasi niyeengira mu nyuumba, Elisa yamuteeba ati, “Gehaasi, otula yeena?” 
Nae yakomubolamo ati, “Abulao abuundu yoosi yi muhalaabani wao achiireho.” 

26Nae Elisa yamuteeba ati, “Obaasa oti simbeere naawe mu mwooyo, koti lu 
musaacha oyo yeehere hu sigaari syae yaahubukaanira? Buno nibwo 
obweyaango bw'ohunyooleramo eseende neende ebyefwaalo, neende endalo 
ch'emiseituuni neende ech'emisaabbiibbu, neende amakoondi neende 
eng'oombe, neende abahalaabani basaacha neende abahalaabani bahasi? 

27Mani sakira ebigeenge bya Namani bichia ohuhudiira, haandi binabecheenge 
hu beechuhulu bao endaalo choosi.” Gehaasi yatula eyiri Elisa naali omugeenge, 
omubiri kwae nikubburuuhire koti ekohe. 

2 Abatuki 6 

Elisa yeenulula eyaywa mu maachi 

1Olwoola, omukaanda kw'abanabbi okwali nikwamenya neende Elisa 
kwamwekanyiirisira kuti, “Bona, abuundu yi humenyere ano adiidi muno. 

2Leha huchie hu mwaalo kwa Yorodaani, mani buli muundu hweefwe atemeyo 
omusaala mulala-mulala.” Elisa yakobolamo ati, “Mani muchie.” 

3Nae mulala hu abo yaboola ati, “Hwekongooya, fukiirira ochie naafwe.” Nae 
yakobolamo ati, “Mani hahuche.” 

4Mani Elisa n'achia nabo. Nae niboola hu mwaalo kwa Yorodaani, batema 
emisaala. 

5Nae mulala niyali naatema omusaala, eyaaywa yae yasabuha mu mwiini, mani 
yaakwa mu maachi. Omusaacha oyo yahubba wuuwi n'aboola ati, “Wuuwi ewe, 
omwaami waange eyaaywa yaabeene yaheebira mu maachi! Mbeere nisabire 
eyaaywa yino.” 

6Mani omuundu wa Nasaae n'ateeba ati, “Yikwiire yeena?” Nae nibamweekesa 
abuundu yi yaaywa eyo yali niyilakahiire mu maachi, Elisa yatema olusaala, 
yaalusukunira abweene ao mu maachi mani eyaaywa eyo yaatuumbuha 
yaabeenga. 

7Elisa yeemao yaaboola ati, “Muyiinululemo mani.” Mani owali naayisabire oyo 
niyeyeneeresa omuhono n'ayiinululamo. 

Eye lya Siria liyiingirwa 

8Olwoola, omutuki wa Siria niyali nalwaanisa Abaisiraeli, yalomaloma neende 
abahunuufu bae, n'aboola ati, “Njia ohwoombaha ekaambi yaange abuundu yi 
ndoolere.” 

9Nae omuundu wa Nasaae yatuma emboosi eyiri omutuki wa Yisiraeli n'aboola 
ati, “Weliinde otabitiraho abuundu ano, olwohuba Abasiria bali beekisireo.” 

10Omutuki wa Yisiraeli yeemao yaatuma abaandu abuundu yi muundu wa 
Nasaae yali naamubooleere naamulabula. Elisa yalabulaanga omutuki wa 
Yisiraeli, mani niyewonia amahabi kayeraho. 

11Mani Omutuki wa Siria naanyaahana mu bibaaso hulweesiindu sino; 
naalaanga abahalaabani bae naababoolera ati, “Wiina mweene hweefwe oli hu 
lwaande lw'omutuki wa Yisiraeli?” 

12Mani mulala hu abo n'amukobolamo ati, “Abulao kata mulala, mwaami 
waange; ohutusaho Elisa, omunabbi oli mu Yisiraeli, niye obooleraanga omutuki 
wa Yisiraeli emboosi choolomalomaanga nooli mu siseenge syao.” 

13Mani omutuki wa Siria naalagira n'aboola ati, “Bakuuka mubone yi yamenya, 
ndumeyo abaandu bachie bamudiire.” Mani nibamuboolera bati, “Bona, ngaandi 
mbano ali sa ano mu Dotani.” 

14Mani naatumayo efaraasi neende ebigaari neende eye hoongo; nibachia esiro, 
nibebodoohania esiko esyo. 

15Nae omuhalaabani w'omuundu wa Nasaae oyo yasiingira echuli mu 
mabwiibwi, yaatula erwaanyi, nae bone, eye neende efaraasi neende ebigaari 
byali nibyebodoohaanie esiko esyo. Mani omuhalaabani wae oyo n'aboola ati, 
“Wuuwi, omwaami waange! Hunaahole hutye?” 

16Elisa yamukobolamo ati, “Otatyaaho kata budiidi, olwohuba abaandu bali 
olwaande lweefwe baangi muno ohuhira ba bali nabo.” 

17Elisa yasaba, n'aboola ati, “Ewe Omwaami, husaba endi omwaamule emoni 
mani olehe abone.” Omwaami yeemao yeekula emoni ch'omusyaani muraaga 
oyo, mani yaabona; nae bone, olugulu olwo lwali nilwichuuleho efaraasi neende 
ebigaari by'omuliro nibyebodoohaanie Elisa. 

18Nae Abasiria nibeecha ohumuseeta, Elisa yasaba Omwaami, n'aboola ati, “Ewe 
Omwaami, husaba, yofusa emoni ch'abaandu abo.” Mani Omwaami naawofusa 
emoni chaabwe, ohuchianakana neende ohusaba hw'Elisa. 

19Elisa yababoolera ati, “Yino haba siniyo engira, haandi sino sinisyo esiko; 
munoondeho, mani njia ohubayira eyiri omusaacha yi mukoonya.” Mani 
naabayira Samaria. 

20Nae nibeengira sa mu Samaria bati, Elisa yaboola ati, “Omwaami, yamula 
emoni ch'abaandu bano, banyale ohubona.” Mani Omwaami niyaamula emoni 
chaabwe, nibabona; nae bone, bali nibali mukati wa Samaria. 

21Nae omutuki wa Yisiraeli niyababona, yaboolera Elisa ati, “Laata yaange, 
mbeete? Mbeete?” 

22Nae Elisa yakobolamo ati, “Haba, otabeeta daawe. Odaha ohubeeta koti 
bawaamba neende olugaanga lwao neende oluyiingo lwao? Baberese esyohulya 
neende amaachi, mani balye haandi bang'we mani bakaluheyo eyiri omwaami 
waabwe.” 

23Mani omutuki wa Yisiraeli naabaholera esidyaalo sihoongo muno. Nae 
nibamala ohulya neende ohung'wa, omutuki yabaseebula baawaao, baachia 
eyiri omwaami waabwe. Mani ohutula olwo, Abasiria haba sibakobolayo haandi 
ohuyaaya mu syaalo sya Yisiraeli. 

Abasiria baseeta Samaria 

24Ebyo nibyawa, Bbenihadadi, omutuki wa Siria, yabuusa eye lyae lyoosi, 
yaachia yaaseeta esiko sya Samaria. 

25Mani enjala y'amaani niyikwa mu Samaria, ohweema hu huseeta ohwo, 
ohwoola lu mutwe kw'esuhiri kwoola ohukulwa ebituundu by'efeesa amahumi 
kataanu-na-kadatu, haandi eguraamu emia chibiri eky'amasirikotyo k'eguugu 
nikakulwa ebituundu by'efeesa bitaanu. 

26Bulaanu, omutuki wa Yisiraeli niyali naabita hu sida sy'esiko, omuhasi wuundi 
yamulirira n'aboola ati, “Hoonyeho, ewe omutuki, omwaami waange!” 

27Nae omutuki naamukobolamo ati, “Omwaami naatahuhoonya, ese niise wiina 
onaahuhoonye? Ndaatuse yeena eby'ohuhuhoonya ese syesi nitaaliho neende 
obusye mu sibbaahiro oba efiini mu sihunyiro?” 

28Mani omutuki n'amuteeba ati, “Siina syeene esidinyu?” Nae omuhasi oyo 
naakobolamo ati, “Omuhasi wasyaange wuno yamboolere ati, ‘Leeta omwaana 

wao musyaani, humulye enyaanga yino, nae omwaana waange musyaani 
hunaamulye muchuli.’ 

29Mani nihudeeha omwaana waange musyaani, nihumulya. Nae nibwahya, 
ndamuboolera endi, ‘Leeta omwaana wao musyaani, humulye’; nae bulaanu 
akisire omwaana wae musyaani.” 

30Nae omutuki niyawulira emboosi chi muhasi oyo yalomaloma, yataandula 
ebyefwaalo byae hulw'engisa. Bulaanu omutuki yali n'akeenda naabita hu sida 
sy'esiko, nae abaandu nibatingaala, nae bone, yali niyefwaalire ebigunia hu 
mubiri kwae 

31mani n'aboola ati, “Leha Nasaae yasaandye neende obwalaba atyo, Elisa 
omwaana wa Safati n'atatemwaho omutwe enyaanga yino.” 

32Ebiha ebyo, Elisa yali niyehaale mu nyuumba yae, neende abahuluundu baandi 
bosi bali nibehaale nae. Bulaanu omutuki yali naatumire omusaacha wuundi 
ohutula yaali; nae wamwaanda oyo niyali n'asisiiri ohwoola, Elisa yaboolera 
abahuluundu abo ati, “Mubona koti omwiiti wuuno atumire omuundu ohwiicha 
ohuundemaho omutwe? Bone, wamwaanda niyoola, eng'we mwiikaleo sa 
olwiiki, mulwomiise ahaye ohwiingira. Omutuki mweene yesi aneecha 
n'amuloondaho enyuma.” 

33Nae niyali naasilomalomaanga, omutuki yamwoolaho mani n'aboola ati, 
“Ebidinyu bino bitula eyiri Omwaami! Lwasiina haandi ndemeeda ohuliinda si 
Omwaami anaahole?” 

2 Abatuki 7 

1Nae Elisa yakobolamo ati, “Tekeeresa Emboosi y'Omwaami; Omwaami aboola 
ati: ‘Muchuli ebiha koti bino, ekiloguraamu chidatu ech'obusye buchuunge 
chinakulwa esituundu sy'efeesa silala, haandi ekiloguraamu chisaasaba 
ech'amabere masuungu nabyo binaba nibikuswa esituundu esy'efeesa silala, hu 
siruwa sya Samaria.’ ” 

2Mani omuhoongo w'eye yi mutuki yeesika n'aboolera omuundu wa Nasaae oyo 
ati, “Kata Omwaami mweene niyeekulao Ekulu, esiindu koti sino haba 
sisinyalihana?” Nae Elisa yamuboolera ati, “Omweene ochia ohweeboneraho 
neende emoni chao, nae haba soocha ohubilyaaho.” 

Eye lya Siria liwaao 

3Bulaanu waliwo abasaacha bane abebigeenge hu siruwa, mani baboolerana 
bati, “Lwasiina hwiihala ano ohwoola lu hwahafwe? 

4Nihuboola huti, ‘Lehe hwiingire mu siko,’ enjala nayo yirimo, mani huba huchia 
ohufwiira eyo; nae nihwiihala ano, lwoosi huchia ohufwa-bufwa. Mani bulaanu 

mwiiche, lehe huchie mu kaambi ya Abasiria. Niwiichuhana baatuleha nihuli 
abalamu, hu hunaabe abalamu, nae nibatwiita, huba hunaafwe.” 

5Mani nibasiingira mu mabwiibwi nibachia mu kaambi ya Abasiria, nae bone, 
haba siyali hoomo omuundu yeesi. 

6Olwohuba Omwaami yali naakerere eye ly'Abasiiria niliwuliire amakono 
k'ebigaari, neende ak'efaraasi, neende ak'eye ly'amaani, mani nibaboolaniire 
bati, “Bone, omutuki wa Yisiraeli apangiise abatuki b'Abahiiti neende abatuki 
b'Abamisiri ohwiicha ohutulwaania.” 

7Mani nibeeruha mu mabwiibwi, nibaleha amayeema kaabwe, efaraasi 
chaabwe, neende esuhiri chaabwe, haandi nibaleha ekaambi yaabwe koti lu yiri, 
mani nibeeruha ohuwonia obulamu bwaabwe. 

8Nae abageenge bano niboola hu ndulo w'ekaambi, beengira mu yeema, baalya 
haandi baang'wa, mani baayaaya efeesa neende esaabbu neende engubo, 
baachia baabikisa. Mani nibakobola haandi nibeengira mu yeema liindi, 
nibayaayamo ebiindu, haandi nibachia babikisa. 

9Mani abageenge abo nibaboolanira bati, “Esiindu si huli ohuhola sino haba 
sisilai nisyo. Enyaanga yino ludaalo lw'emboosi ndai; nae nihuwuleera ohwoola 
lu bunaahyeere, mumanye muti huba huchia ohusaandisibwa; sakira mwiiche, 
lehe huchie huboolere abomu nyuumba y'omutuki.” 

10Beemao baakaluha baalaanga abaliindi b'esiko, baababoolera bati, “Hwiichire 
hweengira mu kaambi ly'Abasiiria, nae bone, haba sihubweenehoomo oba kata 
ohuwuliraho ekono ly'omuundu kata mulala. Sibulao sihubweenehoomo 
ohutusaho efaraasi neende esuhiri chiboyerwe, neende amayeema kaleherwe 
ao koti lu kali.” 

11Abaliindi b'esiko abo balaangirira esiilango esyo, basioosa mu nyuumba 
y'omutuki. 

12Obwiire bwali busisiiri ohuhya, mani omutuki naasimuha, naaboolera 
abahalaabani bae ati, “Njia ohubaboolera esiindu si Abasiria beetekeehe 
ohutuhola. Bamanyire bati enjala yituluma; sakira batulire mu kaambi yaabwe 
ohweekisa mu sipaapi, nibabaasa bati, ‘Abaisiraeli nibatula mu siko, huchia 
ohubawaamba nibali abalamu mani hwiingire mu siko’ ” 

13Nae mulala hu bahalaabani bae yaboola ati, “Lehe abasaacha baandi babukule 
efaraasi chitaanu hu chidoong'ereo mu siko echo. Nibamala batyo, banaabe 
esiindu silala neende Abaisiraeli badoong'ereo abamala ohusihirira. Lehe 
hubatume mani hubone.” 

14Mani nibaleeta ebigaari bibiri ebihweehweeswa neende efaraasi, omutuki 
naabatuma ohuloonda hu eye lya Abasiria, n'aboola ati, “Bakuuka mani 
mubone.” 

15Abasaacha abo babaloondaho ohwoolera elalira hu mwaalo kwa Yorodaani; 
mani bone, engira choosi chali nichiichuuleho engubo neende ebiindu bi 
Abasiria bali nibasukuuneenge nibeeruha. Mani bawamwaanda nibakobola, 
nibaboolera omutuki. 

16Abaandu ba Samaria bachia baayaaya ekaambi y'Abasiiria. Mani koti lu 
Omwaami yali n'aboolere, ekiloguraamu chidatu ech'obusye buchuungirwe 
bwaakulwa esituundu sy'efeesa silala, haandi ekiloguraamu chisaasaba 
ch'amabere masuungu, byakulwa esituundu silala sy'efeesa. 

17Bulaanu omutuki yali naadoolere omuhoongo w'eye yi yeesika muno 
ohuliinda esiruwa; mani abaandu nibamuseenakirira mu siruwa, naafwa, koti lu 
muundu wa Nasaae yali n'aboolere omutuki niyeechere ohumubona. 

18Olwohuba esiindu si omuundu wa Nasaae yali n'abooleere omutuki ati, “Ebiha 
koti bino muchuli, mu siruwa sya Samaria, ekiloguraamu chisaasaba 
ech'amabere masuungu bichia ohuba nibikulwa esituundu sy'efeesa silala, 
haandi esikono sy'obusye buchuunge silala sichia ohuba nisikulwa esituundu 
sy'efeesa silala.” 

19Mani omuhoongo w'eye naakobola mu muundu wa Nasaae ati, “Kata sa 
Omwaami niyeekulao ekulu, esiindu siri sityo haba sisyahanyalihana” Mani 
n'aboola ati, “Ochia ohusibona omweene neende emoni chao, nae haba soochia 
ohusilyaaho daawe.” 

20Mani esyo nisimukwaaho, olwohuba abaandu bamuseenakirira mu siruwa 
paka yaafwa. 

2 Abatuki 8 

Omuhasi Musuneemu akobola 

1 Bulaanu Elisa yali naabooleere omuhasi yi yali niyalamusa omwaana wae 
musyaani ati, “Siingira, oweeo neende abomu daala lyao, muchie 
mweemenyereho abuundu waandi; olwohuba Omwaami achia ohusiindiha 
enjala yibe hu syaalo sino ohumala emyaaka kitaanu-na-kibiri.” 

2Omuhasi oyo yasiingira, yaahola ohuchianakana neende emboosi y'omuundu 
wa Nasaae; yaachia neende abomu daala lyae, mani yaamenya mu syaalo 
sy'Abafilisiti ohumala emyaaka kitaanu-na-kibiri. 

3Nae emyaaka kitaanu-na-kibiri nikyawa omuhasi oyo yatula mu syaalo 
sy'Abafilisiti, yaakobola mu syaalo sya Yisiraeli. Mani yaachia eyiri omutuki 
ohumusaba bamukobosere enyuumba yae neende eloba lyae. 

4Omuhasi oyo yanyoola omutuki naalomalomaanga neende Gehaasi, 
omuhalaabani wa Elisa omuundu wa Nasaae, n'aboolaanga ati, “Husaba, 
mboolereho ebiindu bihunuufu bi Elisa yahola.” 

5Nae niyali naasibooleraanga omutuki koti lu Elisa yalamusa omuundu mufu, 
bone, omuhasi yi mwaana wae musyaani yalamuswa oyo yasaba omutuki ati 
amukobosere enyuumba yae neende eloba lyae. Mani Gehaasi n'aboola ati, “Ewe 
omutuki, omwaami waange, omuhasi chana yi mwaana wae musyaani 
yalamuswa ngaandi nguno ano haandi wuno niye omwaana wae musyaani yi 
Elisa yalamusa.” 

6Nae omutuki niyateeba omuhasi oyo koti lu byali, omuhasi oyo yamuboolera 
ebiindu byoosi. Mani omutuki naamulaangira omuhunuufu mulala, 
niyamuboolera ati, “Kobosera omuhasi wuno ebiindu byae byoosi, alala neende 
ohweema hu bukusi bwebyaamo byomu ndalo chae choosi ohutula hu ludaalo 
lu yalehera eloba lyae ohwoola buti.” 

Elisa neende Bbenihadadi omutuki wa Siria 

7Bulaanu Elisa yeemao yeecha mu Damasiko. Bbenihadadi, omutuki wa Siria yali 
naalwaalire; mani nibamuboolera bati, “Omuundu wa Nasaae nguno yeechere 
ali ano.” 

8Omutuki yaboolera Hasaeli ati, “Yira esiyaanwa ochie obukaanane neende 
omuundu wa Nasaae, mani weteebe hu Omwaami noomubitiramo, oti, ‘Njia 
ohuwona obulwaae buno kose?’ ” 

9Hasaeli yachia yaamubukaanira, yaamuyirira esiyaanwa, neende ebiindu bilai 
byoosi ohutula mu syaalo sa Damasiko, ebikiingiirwe hu ngamia. Nae niyoola 
eyiri Elisa, yemanyisa n'aboola ati, “Omwaana wao Bbenihadadi omutuki wa 
Siria yaandumire yooli, n'ateeba ati, ‘Njia ohuwona obulwaae buno kose?’ ” 

10Elisa yamukobolamo ati, “Chia omuboolere oti, ‘Mubwadyeeri bweene ochia 
ohuwona obulwaae bwao’; nae Omwaami yaanjekeese ati achia ohufwa.” 

11Elisa yamwoomiisiraho emoni, ohwoola lu soni chamudiirira. Mani Elisa 
omuundu wa Nasaae naatuunduha ohulira. 

12Nae Hasaeli yamuteeba ati, “Lwasiina omwaami waange alira?” Nae Elisa 
naakobolamo ati, “Olwohuba manyire esyonoono syoochia ohuhola Abaisiraeli; 
ochia ohusaamba ebiko byaabwe by'amaani, haandi ochia ohwiita abasaacha 
baraaga baabwe neende engaanga, haandi osasakule abaana bayere baabwe, 
nae abahasi baabwe bali asito, ochia ohubaboosyoolaangaamo.” 

13Nae Hasaeli yateeba ati, “Ese omuhalaabani wao, otaaliho neende obunyala 
bwoosi, oli sa koti embwa, nyala endye ohuhola esiindu sy'amaani koti esyo?” 
Nae Elisa yakobolamo ati, “Omwaami yanjekeese ati, ewe ochia ohuba omutuki 
wa Siria.” 

14Mani Hasaeli niyeemao naatula eyiri Elisa, naachia eyiri omwaami wae, 
owamuteeba ati, “Elisa ahubooleereho siina?” Nae yakobolamo ati, “Elisa 
yamboleere ati, ochia ohuwona obulwaae obwo.” 

15Nae nibwahya, Hasaeli yabukula esyebwiiho syae yasiiniha mu maachi, mani 
nasimufuunihaho mu bweeni, ohwoola lu mutuki lu yafwiira. Mani Hasaeli 
naakobola mu makulu ka Bbenihadadi koti omutuki wa Siria. 

Yoramu omutuki wa Yuda 
(2 Biha 21:1-20) 

16Mu mwaaka kwohutaanu, Yoramu omwaana w'Ahabbu naali omutuki wa 
Yisiraeli, nae Yehosafati naali omutuki wa Yuda, mu biha ebyo nibyo bi Yoramu 
omwaana wa Yehosafati, yeehasirwamo ohuba omutuki wa Yuda. 

17Yehoramu yachaaka ohutuka Yuda naali neende emyaaka amahumi kadatu na 
chibiri eky'obuhuluundu, mani yaatukira mu Yerusalemu ohumala emyaaka 
kitaanu-na-kidatu. 

18Yoramu yeemao yaaloondakana neende ebiima bibi by'abatuki ba Yisiraeli, 
koti lu nyuumba ya Ahabbu yahola, olwohuba Yoramu yali niyadeehya 
omuhaana w'Ahabbu. Yoramu yonoona muno mu moni w'Omwaami. 

19Kata katyo, Omwaami haba siyasihirisa Yuda, hulwa Daudi omuhalaabani wae, 
yi yasuubisa ohuberesa obutuki alala neende ebeechuhulu bae endaalo choosi. 

20 Mu ndaalo cha Yoramu, Abaedomu bajeemera obutuki bwa Yuda, beteerao 
abeene omutuki waabwe. 

21Yoramu yachia neende ebigaari byae byoosi mu Sairi. Nae mu siro yasiingira 
alala neende abeemeresi b'amaye ohulwaania Abaedomu abali 
nibamwebodoohaanie, yaabayiingira; mani abasikaari bae nibeeruha, buli 
muundu naakobolayo engo wae. 

22Mani Edomu niyijeemera Buyudaaya ohwoola buti. Haandi mu biha byeene 
ebyo, esiko sya Libbina syosi nisijeema. 

23Bulaanu ebiholwa bya Yehoramu bidoong'ere, neende ebiindu byoosi bi 

yahola, byaandiikwa mu sitabo sya Ebyaliwo by'abatuki ba Yuda 24Yoramu 
yeemao yaafwa mani baamusiiha alala neende bakuukaang'ene mu siko sya 
Daudi; mani Ahasia omwaana wae naamukobola mu makulu koti omutuki wa 
Yuda. 

Ahasia omutuki wa Yuda 
(2 Biha 22:1-6) 

25Mu mwaaka kw'ehumi-na-habiri okw'obutuki bwa Yoramu omwaana wa 
Ahabbu, omutuki wa Yisiraeli, nimwo mu Ahasia omwaana wa Yehoramu, 
omutuki wa Yuda yeehasirwamo ohuba omutuki. 

26Ahasia yeehaswa ohuba omutuki naali neende emyaaka amahumi kabiri-na-
kibiri, mani yaatukira mu Yerusalemu embaka y'omwaaka mulala. Ng'ina Ahasia 
yali Atalia, omwiichuhulu wa Omuri omutuki wa Yisiraeli. 

27Ahasia yesi yaloondakana neende ebiima byomu nyuumba ya ahabbu, mani 
yonoona mu moni w'Omwaami muno, koti lu nyuumba ya Ahabbu yahola; 
olwohuba yali niyadeehya omuhaana ohutula mu daala ly'Ahabbu. 

28Omutuki Ahasia yachia neende Yoramu omwaana wa Ahabbu ohulwaania 
Hasaeli omutuki wa Siria Ramotigileedi, yi Abasiria banyayaalira Yoramu. 

29Omutuki Yoramu yakobola mu Yesireeli ohulerwa ebikoonjo bi Abasiria 
bamunyaalira mu Rama, naalwania Hasaeli omutuki wa Siria. Mani Ahasia 
omwaana wa Yehoramu omutuki wa Yuda niyeehirira ohuchia ohubona Ahabbu 
mu Yesireeli, olwohuba yali omulwae. 

2 Abatuki 9 

Yehu achuhwaho amafuta ohuba omutuki wa Yisiraeli 

1Elisa yalaanga mulala hu b'omukaanda kw'abanabbi yaamuboolera ati, 
“Weetekehe obukule echupa y'amafuta yino, ochie Ramoti-Gileadi. 

2Nae niwolayo, koonya Yehu omwaana wa Yehosafati, omwiichuhulu wa 
Nimusi. Mani wiingire mu nyuumba yi alimo omutuse eyiri abaasye, omwiingise 
mu sisenge syomuukati. 

3Obukule echupa y'amafuta, okachuhe hu mutwe kwae, mani oboole oti, 
‘Omwaami aboolere ati, huchuheho amafuta obe omutuki wa Yisiraeli.’ Mani 
wiikuleo olwiiki wiiruhe, otulemo bwaangu oweewo.” 

4Mani omunabbi muraaga n'achia Ramoti-Gileadi. 

5Nae niyolayo, bone, abahuluundu b'eye bali nibali muluhiiho; mani n'aboola ati, 
“Ewe omuhuluundu, ndumirwe yooli.” Yehu n'ateeba ati, “Eyiri wiina mweene 
hweefwe fweesi?” Mani n'akobolamo ati, “Eyiri ewe, ewe omuhuluundu.” 

6Mani naamala n'asiingira, nibeengira mu nyuumba; omunabbi muraaga 
naachuha amafuta hu mutwe kwa Yehu, naamuboolera ati, “Omwaami Nasaae 
wa Yisiraeli aboola ati, ese hubaha amafuta obe omutuki w'abaandu 
b'Omwaami, Abaisiraeli. 

7Mani ochia ohwiita abomu nyuumba y'omwaami wao Ahabbu, mani onyale 
ohwetuungira hu Yesebbeeli amabaanga k'abanabbi abahalaabani baange, 
neende amabaanga k'abahalaabani b'Omwaami boosi. 

8Olwohuba enyuumba ya Ahabbu yoosi yichia ohusihirira. Njia ohwiita malirane 
mu Yisiraeli buli mwaana musyaani omuyere neende omuhuluundu ohutula 
mulwiibulo lw'Ahabbu. 

9Njia ohuhola enyuumba y'Ahabbu yibe koti enyuumba ya Yerobboamu 
omwaana wa Nebbati, haandi koti enyuumba ya Bbasani omwaana w'Ahija. 

10Abulao omuundu ochia ohusiiha Yesebbeeli, olwohuba embwa chichia 
ohuliira omulaambo kwae mu situundu sya Yesireeli.” Mani niyeekulao olwiiki, 
niyeeruha, n'atulamo. 

11Nae Yehu niyakobolayo eyiri abahalaabani b'omwaami wae, bamuteeba bati, 
“Oli bulai kose? Omusaacha wesiyiingwa wuno abeere ahudahaho siina 
syeene?” Nae Yehu yabakobolamo ati, “Mwesi mumanyire sa omusaacha oyo 
neende emboosi chae.” 

12Nabo bamukobolamo bati, “Esyo haba si syadyeeri daawe; ewe omweene 
tubolere sa.” Mani Yehu n'aboola ati, “Yamboolere mbwe, haandi alomaloome 
naange n'aboola ati, ‘Omwaami aboola ati, hubahire amafuta obe omutuki wa 
Yisiraeli.’ ” 

13Mani muhubbibbiirihana, buli muundu yefwaalulamo ekaanju lyae, niyaala 
aasi ati Yehu akaseeneho, nibobba eturumbete nibaboola bati, “Yehu niye 
omutuki.” 

Yoramu omutuki wa Yisiraeli yeetwa 

14Yehu omwaana wa Yehosafati, omwiichuhulu wa Nimusi yalya mu Yoramu 
olukwe. (Bulaanu Yoramu neende Abaisiraeli boosi bali nibaliindire esiko sya 
Ramoti-Gileadi sihaye ohukwa mu mahono ka Hasaeli omutuki wa Siria. 

15Nae omutuki Yoramu yali n'akoboole mu Yesireeli ohulerwa ebikoonjo bi 
Abasiria bamutaaho naalwania Hasaeli omutuki wa Siria.) Yehu yeemao 
yaaboola ati, “Sino nisiri esibaaso syeeng'we, omuundu yeesi atatulaho mu siko 
yaachia yabooberaho abaandu bomu Yesireeli ebiindu bino.” 

16Mani Yehu n'aniina esigaari syae, naachia Yesireeli, olwohuba Yoramu yali 
naalwaalira eyo. Ahasia, omutuki wa Yuda yali naachiireyo, naakeniiye Yoramu. 

17Bulaanu omuliindi wali niyeemere hu munara mu Yesireeli, yabonera Yehu 
neende omukaanda kw'abaandu bae eyale nibeecha, yaaboola ati, “Mbona 
omukaanda kw'abaandu nikwiicha,” Mani Yoramu n'aboola ati, “Tuma 
omuundu achiire hu faraasi, achie abaakaanire, mani abateebe ati, ‘Mwiichire 
hulw'omuleembe kose?’ ” 

18Mani wamwaanda yi batuma naaniina hu faraasi ohuchia ohubabukaananira, 
abateebe ati, “Omutuki ateeba ati, ‘Mwiichire hulw'omuleembe kose?’ ” Mani 
Yehu n'ateeba ati, “Eby'omuleembe bihudiiraho bitye? Kaluhana mani wiiruse 
efaraasi niwunoondaho.” Mani omuliindi naakobosa emboosi n'aboola ati, 
“Wamwaanda aboolereho, nae asisiiri ohukobola.” 

19Mani naatuma wamwaanda wohubiri ohuchia neende efaraasi, owabolaho, 
mani n'aboola ati. “Omutuki ateeba ati, ‘Mwiichire hulw'omuleembe kose?’ ” 
Mani Yehu naakobolamo n'amuteeba ati, “Eby'omuleembe bihudiiraho bitye? 
Kaluuhana mani wiiruse efaraasi niwunoondaho.” 

20Haandi omuliindi naakobosa emboosi n'aboola ati, “Wamwaanda aboolereho, 
nae haba saali ohukobola. Nae engeri yibali ohwiirusiramo efaraasi yiri koti eya 
Yehu omwaana wa Nimusi; olwohuba yeerusa bubi muno.” 

21Yoramu yaboola ati, “Mweetekehe.” Mani nibatekeha esigaari syae. Mani 
Yoramu omutuki wa Yisiraeli neende Ahasia omutuki wa Yuda nibachaaka 
olukeendo, buli muundu naali mu sigaari syae, nibachia ohubukaanana neende 
Yehu, mani nibamunyoola mu ndalo yali eya Nabboti Omuyesireeli. 

22Nae Yoramu niyabona Yehu, yamuteeba ati, “Yehu, wiichire hulw'omuleembe 
kose?” Yehu yamukobolamo ati, “Muleembe siina ku hwahaba nakwo, 
ohwiinamira ebitaali Nasaae neende eloko lya maakoo Yesebbeeli nibisiichuule 
mu syaalo muno?” 

23Mani Yoramu n'akaluuhana naatikuha, naaboolera Ahasia ati, “Wasyaange 
Ahasia, ano aliwo oluhobo!” 

24Mani Yehu nahweesa oluyiingo lwae neende amaani kae koosi, naalasa 
Yoramu ahasaale nihamufumita akatikaati w'amabeka, mani olusaale 
nilumufumita mu mwooyo kwae, Yoramu naakwa mu sigaari syae. 

25Mani Yehu n'aboolera Bbidikaari omulwaani wae ati, “Mukiinge mani 
omusukune mu ndalo ya Nabboti Omuyesireeli; olwohuba yichulisa koti lu ese 
naawe hubeere nihwiirusira alala efaraasi nihuloonda Ahabbu laatang'ene, koti 
lu Omwaami yalomaloma emboosi chino echibwaaba Ahabbu chiti: 

26Mubwadyeeri bweene, Omwaami aboola ati: koti lu ndaabweene ekulo 
amabaanga ka Nabboti neende ak'abaana bae, njia ohuhusaandisira abuundu 
bweene ano. Mani sakira, mukiinge omusukune mu ndalo ya Nabboti, 
ohuchianakana neende Emboosi y'Omwaami yi aboolere.” 

Ahasia omutuki wa Yuda yeetwa 

27Ahasia omutuki wa Yuda niyabona sino, yeeruha n'achiira olwaande lwa 
Bbetihagani. Yehu yamwoongaho, yaaboolera abasaacha bae ati, “Oyo yesi 
mumulase”; mani nibamulasa naali mu sigaari syae n'aniina Guuri, esiri aambi 
neende Yibbuleyamu. Yeeruhira Magido, yaafwiira eyo. 

28Abahalaabani bae bamukiingira mu sigaari bamuyira Yerusalemu, mani 
bamusiiha abuundu yi basiiha bakuukaang'ene mu siko sya Daudi. 

29Nae mu mwaaka k'ehumi-na-mulala okw'obutuki bwa Yoramu omwaana wa 
Ahabbu, omutuki wa Yisiraeli, Ahasia yachaaka ohutuka Yuda. 

Yesebbeeli yeetwa 

30Nae Yehu niyoola Yesireeli, Yesebbeeli yasiwulira; yeetona mu moni wae, 
haandi yetereesa efwiiri, mani yatingaala erwaanyi niyeemere mu dirisa. 

31Nae Yehu niyali niyeengira mu siruwa, Yesebbeeli yamuteeba ati, “Wiichire 
hulw'omuleembe kose, ewe Omusimuri, omwiiti w'omwaami wao?” 

32Nae Yehu niyasiingisa emoni aakulu natiingaalire ali edirisa, yateeba ati, 
“Wiina oli hu lwaande lwaange? Wiina mweene?” Abalade babiri oba badatu 
mani nibamutingaala. 

33Mani Yehu naababoolera ati, “Mumusukune aasi.” Mani bamusukuna aasi; 
amabaanga kae kaandi kaanyuhira hu sida neende hu faraasi, efaraasi neende 
ebigaari nibiseenakira omulaambo kwae mu makulu. 

34Mani Yehu niyeengira mu dooho, yalya haandi yaang'wa; n'aboola ati, 
“Mubone muti musiiha omuhasi mubwaabe wuno; olwohuba muhaana 
w'omutuki niye.” 

35Nae nibasimuha, sibulao esiindu sibanyoola, ohumalaho esyaanganga, neende 
amakulu neende ebyaaba by'amahono kae. 

36Nae nibakobola mani baamuboolera, Yehu yababoolera bati, “Yino mboosi 
y'Omwaami yi yalomalomera mu muhalaabani wae Elija Omutisibiti, Mu 
situundu sya Yesireeli ati, embwa chichia ohulya omulaambo kwa Yesebbeeli. 

37Omulaambo kwa Yesebbeeli kuchia ohuba koti amasiingo mu ndalo yomu 
situundu sya Yesireeli, abuleo omuundu oteeba ati, ‘Wuno niye Yesebbeeli 
kose?’ ” 

2 Abatuki 10 

Olwiibulo lw'Ahabbu lwiitwa 

1Bulaanu Ahabbu yali neende abaana basyaani amahumi kataanu-na-kabiri mu 
Samaria. Yehu mani niyaandiika Ebbarwa, nichiyirwa Samaria eyiri abatuki 
b'esiko esyo, eyiri abahoongo neende eyiri abaliindi b'abaana ba Ahabbu, 
n'aboola ati, 

2“Mani bulaanu, nimunyoola ebbarwa yino sa muti, nimuli alala neende abaana 
basyaani b'omwaami weeng'we, haandi nimuli neende ebigaari neende efaraasi, 
neende ebiko bisite byosi, alala neende ebilwaaniso, 

3mudoolemo omwaana wa Ahabbu ohiramo obulai haandi ohoyera, mani 
mumwiihase hu sisaala sya laatang'ene abe omutuki, haandi mulwaanire abomu 
nyuumba y'omwaami weeng'we.” 

4Nae nibasoma Ebbarwa eyo, batya muno, mani baaboola bati, “Bone, nikali 
mbwe abatuki babiri haba sibanyalire ohumuyiingania, nae niifwe 
abanaanyale?” 

5Mani omuundu ohulira edooho, neende oyo ohulira esiko, alala neende 
abahoongo neende abaliindi, batumira Yehu emboosi nibaboola bati, “Huli 

abahalaabani bao, haandi huchia ohuhola buli siindu syoonatulagira. Haba 
sihucha ohubaaho neende omuundu yi hunaahole omutuki; ewe hola syosi-syosi 
esihusaangaasa.” 

6Mani Yehu naabandiikira Ebbarwa ypohubiri, n'aboola ati, “Nimuli hu lwaande 
lwaange, haandi nimufukiirira ohuumbulira, mutemeho emitwe ky'abasyaani 
b'omwaami weeng'we, mani mukindeetere mu Yesireeli muchuli ebiha koti 
bino.” 

7Nae Ebbarwa niyaboolaho, babukula abaana basyaani ba Ahabbu, 
baabatemaho emitwe, abaandu amahumi kataanu-na-kabiri, mani baakita mu 
simweero, baakiyira mu Yesireeli eyiri Yehu. 

8Nae wamwaanda yeecha yamuboolera ati, “Baleetere emitwe ky'abaana 
basyaani ba Ahabbu.” Mani Yehu yaaboola ati, “Mukibuungihe alala mu bituuli 
bibiri hu siruwa sy'esiko ohwoola muchuli echuli.” 

9Nae nibwahya echuli, Yehu yatula yeema erwaanyi w'esiko esyo, yaaboolera 
abaandu boosi ati, “Eng'we mubulaho omusaango. Niise owalya mu mwaami 
waange olukwe mani ndaamwiita; nae wiina mweene owiitire bano boosi?” 

10Manye muti buli siindu si Omwaami yalomaloma esidiira hu nyuumba ya 
Ahabbu sihoyeere ohwoolerera; olwohuba Omwaami aholere esiindu si yaboola 
naabitira mu Elija muhalaabani wae. 

11Mani Yehu niyeeta Yesireeli abomu nyuumba y'Ahabbu boosi abali 
nibadoong'ere, abasaacha bahunuufu bae boosi neende abeecha bae 
bamanyihaane, alala neende abalaamisi bae, naatalehahooyo kata mulala naali 
omulamu. 

Abeeho b'omutuki Ahasia beetwa 

12Yehu yatula Yesireeli ao yaachia mu Samaria. Niyali naali hu ngira, abuundu 
alaangwa ati Bbeti-ekeedi (amahuluundu kasyo mbwe, Ekaambi y'Abaayi). 

13Yehu yabukaanana neende abeeho ba Ahasia, omutuki wa Yuda, mani 
yaabateeba ati, “Eng'we niing'we naanu?” Bamukobolamo bati, “Niifwe abeeho 
b'Ahasia, mani hwiichire ohukeniya abaana basyaani b'omutuki neende abaana 
b'omutuki muhasi.” 

14Mani Yehu n'alagira abasaacha bae ati, “Mubadiire, mubayire nibali abalamu.” 
Mani baabayira nibali abalamu, baabeetera hu liina lya Bbeti-ekeedi, abaandu 
amahumi kane neende babiri, mani naatadoong'ahooyo kata mulala omulamu. 

Abeeho ba Ahabbu abali nibadoong'ereo boosi beetwa 

15Nae Yehu niyatula ao, yabukaanana neende Yehonadaabbu omwaana wa 
Rekabbu niyeecha ohumubukaanira; mani naamuheesa, haandi n'amuteeba ati, 
“Omwooyo kwao mani kulihooho esiindu silala neende okwaange, koti 
okwaange kuli silala neende okwao kose?” Mani Yehonadaabbu naakobolamo 

ati, “Kuli silala neende okwao.” Yehu yaboola ati, “Nikuli silala neende 
okwaange, mani ndiire mu mahono.” Mani naamudiira mu mahono. Yehu 
yamuhweesa omuhono, yamwiingisa mu sigaari syae. 

16Mani naamuboolera ati, “Yiicha naange, obone koti lu ndeyaana eyiri 
Omwaami.” Mani boombi nibachiira mu sigaari syae. 

17Nae niyoola mu Samaria, yeeta abeeho ba Ahabbu abali nibadoong'ere mu 
Samaria, ohwoola lu basihirisirwa bosi pe, ohuchaanakana neende emboosi yo 
Omwaami yi Elija yalomaloma. 

Abeenamiri ba Bbaali beetwa 

18Yehu yalaanga abaandu boosi yaabahung'aania alala yaababoolera ati, 
“Ahabbu yeenamira Bbaali budiidi sa; nae Yehu achia ohumwiinamirira elalira. 

19Mani sakira, munaangire abanabbi ba Bbaali boosi, abeenamiri bae boosi 
neende abalaamisi bae boosi; abuleo adoong'a yeesi, olwohuba ndi neende 
esiyaanwa sihoongo siinjia ohuyaanira Bbaali; oyo yeesi onadoong'eyo achia 
ohwiitwa.” Mani Yehu niyehoonyera amakesi kano hu anyale ohusihirisa 
abeenamiri ba Bbaali. 

20Yehu yalagira ati, “Mulaangire Bbaali omuhung'aano muhoongo.” Mani 
baalaanga omuhung'aano. 

21Yehu yatuma emboosi mu Yisiraeli mwoosi; mani abeenamiri ba Bbaali boosi-
boosi nibeecha, yaabulao owadoong'aho enyuma beengira mu nyuumba ya 
Bbaali mani niyiichulira elalira du. 

22Yehu yeemao yaaboolera omuundu wali naahulira ekabbati y'engubo ati, 
“Leetera abeenamiri ba Bbaali boosi engubo.” Mani yaatusa engubo 
yaababeresa. 

23Yehu neende Yehonadabbu omwaana wa Rekabbu beengira mu nyuumba ya 
Bbaali eyo; mani baaboolera abeenamiri ba Bbaali abo bati, “Munoonie, mubone 
muti abulahoo omuhalaabani w'Omwaami kata mulala oli ano naang'we, nae 
abeenamiri ba Bbaali boong'ene.” 

24Mani nibeengira ohuyaana ebiyaanwa alala neende ebiyaanwa bisaambwa. 
Bulaanu Yehu yali naateereo abasaacha amahumi kataanu-na-kadatu 
nibeemere erwaanyi, mani n'aboola ati, “Omuundu ofukiiriraho kata sa mulala 
hu baandu ba hudiirire bano yeeyiba, oyo niye ochia ohwiitwa mu bweyaango 
bwae.” 

25Nae nibamala sa bati ohuyaana esiyaanwa sisaambwa, Yehu yaboolera 
abaliindi neende abahoongo b'abasikaari bae ati, “Mwiingire mubeete boosi te; 
mutakanyaho omuundu yeesi yeeyiba.” Mani nibamala ohubeeta, abaliindi 
neende abahoongo b'abasikaari babasukuna erwaanyi, beengira mu siseenge 
syomuukati esyomu nyuumba ya Bbaali. 

26Batusa erwaanyi omusiiro kwalichiingi mu nyuumba ya Bbaali, mani 
baakusaamba. 

27Balikula omusiiro kwa Bbaali, haandi balikula enyuumba ya Bbaali, baayihola 
yaaba echorooni ohwoola bulaanu buti. 

28Mu ngeri eyo, Yehu yatusirayo elalira ohwiinamiraanga Bbaali mu Yisiraeli. 

29Nae Yehu haba siyalehanaho neende ebyonoono bya Yerobboamu omwaana 
wa Nebbati, ebyaleetera Yisiraeli esyonoono sy'ohwiinamira esurusi njere 
ch'esaabbu echalichiingi mu Bbeteli neende mu Daani. 

30Mani Omwaami naaboolera Yehu ati, “Olwohuba oholere esiindu silai 
sisaangaasa, haandi okwiisire hu bomu nyuumba ya Ahabbu ebyo byoosi bi 
ndali nindekoomba bibakweeho, olwiibulo lwao ohwoola hu beechuhulu 
boohune bachia ohutuka Yisiraeli.” 

31Nae Yehu haba siyaataaho omwooyo kwae kwoosi hu hudiiraanga ebilagiro 
by'Omwaami Nasaae wa Yisiraeli; haba kata yaalehanaho neende ebyonoono 
bya Yerobboamu, ebyaleetera Yisiraeli ohukwa mu bwonooni daawe. 

Ohufwa hwa Yehu 

32Mu biha ebyo, Omwaami yachaaka ohuduuduya esyaalo sya Yisiraeli. Hasaeli 
omutuki wa Siria yawaamba esituundu sya Yisiraeli syoosi esyohu lwaaho, 

33ohutulira hu mwaalo kwa Yorodaani okwali ebukwe, neende ebyaalo byoosi 
ebya Gileadi, esy'Abagaadi, neende esy'Abarubbeeni, neende Abamanaase, 
ohutula hu siko sya Aroeri, esiri mu hooho lya Arunooni. Esyo nisyo esituundu 
syoosi esya Gileadi neende Bbasani. 

34Bulaanu ebiholwa bidoong'ereo ebya Yehu, neende ebyo byoosi bi yahola, 
neende ebiholwa byae by'obululu byoosi, byaandiikwa mu sitabo sya Ebyaliwo 

by'abatuki ba Yisiraeli. 35Yehu yafwa yaasiihwa mu Samaria alala neende 
bakuukaang'ene. Mani omwaana wae yi balaangwa bati Yehoahasi, naakobola 
mu makulu kae koti omutuki wa Yisiraeli. 

36Yehu yali naatukiire Yisiraeli mu Samaria ohumala embaka y'emyaaka 
amahumi kabiri neende kitaanu-na-kidatu. 

2 Abatuki 11 

Atalia omutuki muhasi owa Yuda 
(2 Biha 22:10—23:15) 

1Bulaanu Atalia, ng'ina omutuki Ahasia niyabona ati beetere omwaana wae, 
yalagira ati basihirise edaala ly'obutuki lyoosi. 

2Nae Yehosebba, omuhaana w'omutuki Yoramu, haandi mboochoong'ene 
Ahasia, yabukula Yoasi, omwaana wa Ahasia, yamwiiba yaamutusa eyiri abaana 

basyaani b'omutuki abali nibali aambi ohwiitwa, yamukisa mu siseenge si 
bakonamo, mani yamuwonia, Atalia yaahaya ohumwiita. 

3Yehoseba naaba nae n'akisirwe mu nyuumba y'Omwaami ohumala emyaaka 
kisaasaba, ebiha ebyo Atalia niye owali naatuka esyaalo esyo. 

4Nae mu mwaaka kwa kitaanu-na-kibiri, omulaamisi Yehoyaada yatuma 
abeemeresi b'amaye abalaangwa bati, Abakali neende abaliindi b'edooho, mani 
naabalaanga beeche yaali mu nyuumba y'Omwaami. Yahola nabo endagaano, 
mani beechubira mu nyuumba y'Omwaami, n'abeekesa omwaana w'omutuki 
Yoasi. 

5Mani n'alagira ati, “Sino nisyo si munaaholeenge: esituundu silala esyohudatu 
hweeng'we nimuchia hu mulimo kweeng'we hu Sabbaato, muliindeenge 
enyuumba y'omutuki. 

6(Esituundu silala syohudatu siindi sinaliindeenge hu siruwa Suuri, haandi 
esituundu silala syohudatu siindi sinaabecheenge hu siruwa siri emukoongo 
w'abaliindi), muchia ohuliindaanga edooho. 

7Emikaanda kibiri hweeng'we abanaabecheenge nibamalire omulimo kwaabwe 
kw'ohuhola hu Sabbaato, kinaachicheenge ohuliinda Enyuumba y'Omwaami 

8nimweebodohaanie omutuki, buli muundu naali neende ebilwaaniso mu 
mahono kae. Buli muundu oneengireenge mu nyiriri cheeng'we achia 
ohwiitwaangwa sa. Mubecheenge alala neende omutuki buli yi achiira.” 

9Abeemeresi b'amaye banaholaanga buli siindu koti lu omulaamisi Yehoyaada 
anaabalagireenge. Buli muhoongo onayiraanga abasikaari bae abanabechaanga 
nibawuluuhire hu Sabbaato neende abanabechaanga nibachia hu mirimo hu 
Sabbaato, banachichaange eyiri omulaamisi Yehoyaada. 

10Omulaamisi Yehoyaada anaberesaanga abeemeresi amafumo neende engabo 
ebyali eby'omutuki Daudi; ebyalichiingi mu nyuumba y'Omwaami. 

11Mani abaliindi banasiingiraanga beema, buli muundu n'adiirire ebilwaaniso 
byae mu mahono, ohutulira emwaalo w'enyuumba ohwoolera elalira emukulu 
w'enyuumba, ohwebodoohania alutaari neende enyuumba yeene. 

12Yehoyaada yatusa erwaanyi Yoasi omwaana w'omutuki, mani yaamufwaasa 
ekofia y'obutuki, mani naamudiisa esyandiiko syalimo amalako; bamubaha 
amafuta mani abamuhola omutuki. Abaandu boobba mu mayu, nibaboola bati, 
“Omutuki ayiindire!” 

13Nae Atalia niyawulira esiyoka sy'abaliindi neende esy'abaandu, yaachia mu 
nyuumba y'Omwaami yi baandu bali nibebuusire. 

14Nae niyolayo sa ati, yabona omutuki yi bali ni bahataao niyeemere aambi 
neende omusiiro, ohuchianakana neende emiduunga kyaabwe, haandi 

abeemeresi neende abahubbi b'eturumbete nibali aambi neende omutuki, 
haandi abaandu bomu syaalo boosi nibasangaalire haandi niboobba 
eturumbete. Mani Atalia yataandula engubo chae yaboola ati, “Muuhobere! 
Muuhobere!” 

15Omulaamisi Yehoyaada yalagira abeemeresi abali nibeemiriire amaye ati, 
“Mumutuse erwaanyi nimumubisira akatikaati w'enyiriri; mumwiite neende 
engaanga buli muundu omuloondaho.” Olwohuba omulaamisi yali n'aboolere 
ati, “Mutamwiitira mu nyuumba y'Omwaami haba daawe.” 

16Mani nibadiira Atalia nibamuyira, nibabitira mu siruwa sy'efaraasi nibachia 
ena nyuumba y'omutuki, mani nibamwiitira eyo. 

Engaluuhania ndai cha Yehoyaada 
(2 Biha 23:16-21) 

17Yehoyaada yahola endagaano akatikaati w'Omwaami neende omutuki neende 
abaandu ati, banaabecheenge abaandu b'Omwaami; haandi neende akatikaati 
w'omutuki neende abaandu. 

18Mani abaandu bomu syaalo boosi nibachia ena nyuumba ya Bbaali 
nibayilikula-likula; mani nibafunakira elalira alutaari chae neende 
ebiloongaloongwe bya Bbaali byoosi, haandi nibeetera Matani, omulaamisi wa 
Bbaali, mu moni w'alutaari. Yehoyaada yata abaliindi ohuliinda enyuumba 
y'Omwaami. 

19Yabukula abeemeresi b'abasikaari, abahiingakiriri, abaliindi, neende abaandu 
bomu syaalo boosi; mani nibatusa omutuki mu nyuumba y'Omwaami, 
nibahuumba nibabitira mu siruwa sy'abaliindi nibachia ena nyuumba 
y'omutuki. Yoasi niyeemao niyeehala hu sisaala sy'obutuki. 

20Abaandu bomu syaalo boosi basaangaala; Mani esiko syayenjeera chi, Atalia 
naamalire ohwiitirwa ena nyuumba y'omutuki neende olugaanga. 

21Yoasi yeehaswa ohuba omutuki wa Yuda naali neende emyaaka kitaanu-na-
kibiri eky'obuhuluundu. 

2 Abatuki 12 

Yoasi omutuki wa Yuda 
(2 Biha 24:1-16) 

1Mu mwaaka kwa hataanu-na-habiri okw'obutuki bwa Yehu omutuki wa 
Yisiraeli, Yoasi yeehaswa ohuba omutuki wa Yuda, mani yaatukira mu 
Yerusalemu ohumala emyaaka amahumi kane. Ng'ina Yoasi yali Sibbia, 
omuhaana ohutula mu Bberisebba. 

2Yoasi wuno yahola ebiindu bilai mu moni w'Omwaami mu bulamu bwae 
bwoosi, olwohuba omulaamisi Yehoyaada yamukerakiraanga. 

3Ohumalaho, ebyeembeho by'amasabo mahoongo k'abakafiiri sibyamalwao 
daawe; abaandu bemeeda sa ohuyaaniraangayo ebiyaanwa neende 
ohunioohesera obubbaani. 

4 Mani Yehoasi n'aboolera abalaamisi ati, “Eseende choosi echitula mu biindu 
byoolerefu ebileetwa mu nyuumba y'Omwaami, neende eseende choosi chi buli 
muundu akererwa ohutusa eseende chitula mu bikero by'abaandu, neende 
eseende chi muundu omweene yeeyamire ohuleeta mu nyuumba y'Omwaami, 

5lehe abalaamisi bachiyire, buli mulaamisi ayire eseende ch'abaandu 
baahalaabanira; mani lehe bachehoonyere ohutereesa enyuumba y'Omwaami 
nibabona bati siyiri mu mbeera ndai.” 

6Nae ohwoola mu mwaaka kw'amahumi kabiri-na-chidatu ech'obutuki bwa 
Yoasi, abalaamisi haba sibadabirisaho enyuumba y'Omwaami daawe. 

7Mani sakira omutuki Yoasi yalaanga Yehoyaada omulaamisi alala neende 
abalaamisi baandi mani n'abateeba ati, “Lwasiina haba si muli ohutereesa 
enyuumba y'Omwaami?” Mani ohutula bulaanu, mutatusaho hu baandu 
bamuhalaabanira eseende ohuchehoonyera hulweeng'we, nae eseende echo 
muchiyaane chehoonyerwe ohutereesa enyuumba y'Omwaami. 

8Abalaamisi bafukiirisania bati haba sibachia ohwemeeda ohutusaanga hu 
baandu eseende, haandi bati, haba sibacha ohutereesa enyuumba y'Omwaami. 

9Yehoyaada yeemao yaabukula esanduuku hoongo, yaalidomolamo eliina hu 
sifuuniho syahwo, yaalita hu ndulo w'alutaari, hu muhono muluungi, omuundu 
naali ohwiingira mu nyuumba y'Omwaami. Mani abalaamisi babechaanga 
abaliindi bohu siruwa balakasaangamo eseende chaleetwaanga mu nyuumba 
y'Omwaami. 

10Nae nibabonaanga bati esanduuku elyo liyereremo eseende, omwaandiiki 
w'omutuki neende omulaamisi muhuluundu beechaanga mani babala eseende 
echo baachita mu magunia kalichiingi mu nyuumba y'Omwaami. 

11Nibamalaanga ohuboya eseende echomu magunia, bachiidisaanga abaandu 
bahulira omulimo kw'ohutereesa enyuumba y'Omwaami; mani abo nibatuunga 
ababaachi neende aboombahi abali nibatereesa enyuumba y'Omwaami, 

12neende aboombahira amakina alala neende abo abakabaacha. Bakula embao 
alala neende ohuyaba amakina k'ohutereesera enyuumba y'Omwaami. 

13Nae eseende echo haba sichehoonyerwaangaho ohukula ebiindu bidahibwa 
mu nyuumba y'Omwaami koti: ekaraayi ch'efeesa, ebbakuli, eturumbete, 
ebiteeni bigeeng'waho amataara, oba ebikoombe by'esaabbu, oba eby'efeesa. 

14Olwohuba eseende echo chabereswaanga abahalaabani abali nibatereesa 
enyuumba y'Omwaami. 

15Haandi abaandu babadisaanga eseende haba sibabateebaanga engeri 
y'ohuchehoonyeramo, olwohuba abaandu abo bachehoonyeraanga neende 
obweesikwa. 

16Eseende chayaanwaangayo ohutula hu biyaanwa by'emisaango, neende 
ech'ebiyaanwa by'ebyonoono, haba sibyaletwaanga mu nyuumba y'Omwaami; 
nae chabechaanga ech'abalaamisi. 

17Mu biha ebyo, Hasaeli omutuki wa Siria yachia yaaseeta esiko sya Gaati, mani 
n'asiwaamba. Nae Hasaeli nakaluuhanira Yerusalemu ohusilwaania. 

18Yoasi, omutuki wa Yuda, nae yabukula ebiindu byoosi bi Yehosafati, 
Yehoramu, neende bi Ahasia bakuukaang'ene, bali beeyama koti ebiyaanwa 
eyiri Omwaami neende ebiyaanwa bi Yoasi mweene yeeyama ohuyaanira 
Omwaami, neende esaabbu yoosi eyali niyiri mu bibiihiro byomu nyuumba 
y'Omwaami, neende mu dooho ly'omutuki, Yoasi mani yaabiberesa Hasaeli 
omutuki wa Siria. Mani Hasaeli naalehera ao ohuseeta Yerusalemu, naawaao. 

19Bulaanu ebiholwa bya Yoasi biindi byoosi neende buli siindu si yahola byoosi 

byaandiikwa mu sitabo sya Ebyaliwo by'abatuki ba Yuda 20Mani abahalaabani bae 
nibasiingira nibahola olukwe, nibeetera Yoasi mu nyuumba yilaangwa yiti, Milo 
eyiri hu ngira yiihirira Sila. 

21Yosakaari omwaana wa Simeyaati, neende Yehosabbadi omwaana wa Someri, 
abahalaabani ba Yoasi nibo abamufumita, mani yaafwa. Yoasi oyo yasiihwa alala 
neende bakuukaang'ene mu siko sya Daudi, mani Amasia omwaana wae 
yaakaluha mu makulu kae koti omutuki. 

2 Abatuki 13 

Yehoahasi omutuki wa Yisiraeli 

1Mu mwaaka kw'amahumi kabiri neende kidatu okw'obutuki bwa Yoasi 
omwaana wa Ahasia, Yehoahasi omwaana wa Yehu yachaaka ohutukira Yisiraeli 
mu Samaria, mani yaatuka hulw'embaka y'emyaaka ehumi neende kitaanu-na-
kibiri. 

2Yehoahasi yahola ebiindu bibi mu moni w'Omwaami, yaaloondakana neende 
ebyonoono bya Yerobboamu omwaana wa Nabbati, ebyakwiisa Yisiraeli mu 
syonoono; mani yaahaya ohulehana neende ebyonoono ebyo. 

3Sino syasiingisa etima ly'Omwaami eyiri Yisiraeli, mani yaaleha Hasaeli 
omutuki wa Siria neende omwaana wae Bbenihadadi beemeeda 
ohuyiingiraanga Yisiraeli buli siha. 

4Yehoahasi yeemao yekweeda Omwaami, mani Omwaami yaamuwulira, 
olwohuba yabona koti lu mutuki wa Siria yali naayira Abaisiraeli bubi. 

5(Sakira Omwaami yaberesa Abaisiraeli omuwonia, hu baanyala ohutuswa mu 
mahono ka Abasiria, mani baamenya mu madaala kaabwe ataali obudinyu 
bwoosi koti lu bali hale. 

6Nae kata katyo, haba sibalehanaho neende ebyonoono by'ab'enyuumba ya 
Yerobboamu, ebyakera Yisiraeli syonoona, nae bemeeda sa 
ohubikeenderaangamo. Haandi esifwaanani sy'Asera nasaae muhasi 
syadoong'a sa nisiri mu Samaria.) 

7Olwohuba Yehoahasi haba siyadoong'yaho eye lyoosi ohutusaho abeerusi 
b'efaraasi amahumi kataanu neende ebigaari ehumi, neende abasikaari elifu 
ehumi abakeenda n'amakulu; olwohuba omutuki wa Siria yali naasihiriise 
abaandi boosi, naabaseenakiire koti olufu. 

8Bulaanu ebiholwa bya Yehoahasi biindi, neende ebiindu biindi bi yahola byoosi, 
neende obunyala bwae, byaandiikwa mu sitabo sya Ebyaliwo by'abatuki ba 

Yisiraeli 9Mani Yehoahasi naafwa, nibamusiiha mu Samaria; mani Yehoasi 
omwaana wae naamukobola mu makulu koti omutuki. 

Yehoasi omutuki wa Yisiraeli 

10Mu mwaaka kw'amahumi kadatu neende hataanu-na-habiri eky'obutuki bwa 
Yoasi omutuki wa Yuda, Yehoasi omwaana wa Yehoahasi yachaaka ohutuka 
Yisiraeli naali mu Samaria, mani yaatuka Yisiraeli hulw'embaka y'emyaaka 
ehumi na chisaasaba. 

11Yehoasi yeesi yahola ebiindu bibi mu moni w'Omwaami. Haba siyalehanaho 
neende ebyonoono bya Yerobboamu omwaana wa Nabbati, ebyakera Yisiraeli 
syonoona, mani syaaloondakana neende ebyonoono ebyo. 

12Bulaanu ebiholwa bya Yoasi biindi, neende ebiindu biindi bi yahola byoosi, 
neende obunyala bwae bu yalwaanisira Amasia omutuki wa Yuda byaandiikwa 

mu Sitabo sya Ebyebyaliwo by'Abatuki ba Yisiraeli. 13Yoasi yafwa, Yerobboamu 
wohubiri yaamukaluha mu makulu koti omutuki wa Yisiraeli. Yehoasi yasiihwa 
mu Samaria yi basiihaanga abatuki ba Yisiraeli baandi. 

Ohufwa hw'Elisa 

14 Elisa yeemao yaalwaala obulwaae bwatuliramo ohufwa hwae. Niyali 
n'akwiisa omwooyo Yehoasi omutuki wa Yisiraeli yachia yaali ohumubona, 
mani yaalirira mu moni wae n'aboola ati, “Laata yaange, laata yaange! Niiwe 
obeere ebigaari bya Yisiraeli haandi omwiirusi w'efaraasi chasyo!” 

15Elisa nae naamuboolera ati, “Bukula oluyiingo neende olusaale”; mani yaahola 
atyo. 

16Elisa yaboolera omutuki wa Yisiraeli oyo ati, “Hweesa oluyiingo olwo”; 
yaluhweesa. Elisa yageeng'a amahono kae hu mahono k'omutuki oyo. 

17Elisa yeemao yaamuboolera ati, “Yikulao edirisa litingaalire ebukwe” mani 
yaaliikulao. Elisa yamuboolera ati, “Lasa olusaale”; omutuki mani n'alulasa. Elisa 
yaboola ati, “Olusaale lw'Omwaami olwo lw'obuyiingiri, olusaale olwo nilwo 
olucha ohuyiingira Siria! Olwohuba ochia ohulwaanisira Abasiria mu Afeki 
ohwoola lwonaabamalireo boosi.” 

18Elisa yamuboolera ati, “Lasa olusaale” mani n'alubukula. Yaboolera omutuki 
wa Yisiraeli ati, “Bulase hu loba”; mani omutuki oyo naabulasa hu loba amahabi 
kadatu koong'ene. 

19Nae omuundu wa Nasaae oyo yanyoolerera omutuki, yaamuboolera ati, “Oba 
olasire amahabi kataanu noomba kasaasaba. Ao oba wahahuyire Abasiria 
ohwoola lu wahabasihirisiire elalira, nae bulaanu ohuyire aasi amahabi kadatu 
koong'ene.” 

20Elisa yeemao yaafwa, mani baamusiiha. Bulaanu emikaanda ky'Abamoabbu 
kyaseetaanga esyaalo sya Yisiraeli buli mwaaka mu biha by'etoocho. 

21Olwoola, Abaisiraeli bali hu masika nibasiiha omuundu, nae bone, omukaanda 
kw'Abamoabbu kwatulayo, mani abaandu baasukuna omulaambo kw'omufu 
mu ng'ani ya Elisa mani beeyiruhira. Nae omulaambo okwo nikwegeeng'a hu 
makuumba ka Elisa sa kuti, omusaacha mufu oyo yalamuha, yaasiingira yeema. 

Ohulwaana akatikaati wa Yisiraeli neende Siria 

22Bulaanu, Hasaeli omutuki wa Siria yayira Abaisiraeli bubi muno mu ndaalo cha 
Yehoahasi. 

23Nae Omwaami yabakwiira esisa, yaabalehera. Yabakwiira, olwohuba yali 
niyahola endagaano neende Abburahamu, Yisaka neende Yakobbo, mani haba 
siyahabasihiriise; noomba yaabasukuna ohutula mu moni wae ohwoola buti. 

24Nae Hasaeli, omutuki wa Siria niyafwa, Bbenihadadi, omwaana wae niye 
owamukobola mu makulu koti omutuki. 

25Nae Yehoasi omwaana wa Yehoahasi yeemao yaayiingira Bbenihadadi 
omwaana wa Hasaeli mani yaamutusaho ebiko bi yali naatusire hu Yehoahasi 
laatang'ene, mu biita. Yehoasi yayiingira Bbenihadadi amahabi kadatu, mani 
yaakobosao ebiko bya Yisiraeli. 

2 Abatuki 14 

Amasia omutuki wa Yuda 
(2 Biha 25:1-24) 

1Mu mwaaka kw'ohubiri kw'obutuki bwa Yehoasi, omwaana wa Yehoahasi, 
omutuki wa Yuda, Amasia omwaana wa Yehoasi, omutuki wa Yuda, yachaaka 
ohutuka. 

2Amasia n'achaaka ohutuka, yali neende emyaaka amahumi kabiri-na-chitaanu 
echo'buhuluundu, mani yatuka ohumala embaka y'emyaaka amahumi kabiri-
neende-chitaanu-na-chine naali mu Yerusalemu. Eliita lya ng'ina lyali 
Yehoyadini ohutula Yerusalemu. 

3Amasia yahola ebiindu bilai mu moni w'Omwaami. Kata katyo haba siyali koti 
Daudi kuukaang'ene, ohutusaho yahola ebiindu byoosi bi Yehoasi laatang'ene 
yaholaanga. 

4Amasia haba siyamalao ebyeembeho bihoongo by'abakafiiri bi baandu 
beenamiraangamo; nae abaandu bemeeda sa ohuyaaniraangamo ebiyaanwa 
neende ohuniooheseraangamo obubbaani. 

5Mani Amasia niyamala ohwomiiswa mu bunyala bw'obutuki sa ati, yeeta 
abahalaabani bae abali nibeeta laatang'ene. 

6Nae Amasia haba siyeeta abaana b'abeeti abo; ohuchianakana neende 
ebyaandiikwa mu sitabo sy'amalako ka Musa, koti lu Omwaami yalagira ati, 
“Abeebusi haba sibaneteengwe ohweema hu musaango kw'abaana baabwe, 
noomba abaana beetwa ohweema hu musaango kw'abeebusi baabwe; nae buli 
muundu aneetweenge ohweema hu syonoono syae syeene.” 

7Amasia yeetera mu hooho ly'Omuunyu abasikaari b'Edomu elifu ehumi, mani 
yaawaambira esiko sya Sela mu biita, yasilaanga ati, Yokuteeli, eliita 
lisisilaangwa ohwoola bulaanu buti. 

8Mani Amasia naatuma bawamwaanda eyiri Yehoasi omwaana wa Yehoahasi, 
omwiichuhulu wa Yehu omutuki wa Yisiraeli, n'aboola ati, “Yiicha, leha 
hubonane emoni-hu-moni.” 

9Mani Yehoasi omutuki wa Yisiraeli naatuma emboosi eyiri Amasia omutuki wa 
Yuda n'aboola ati, “Ahasaala h'amawa ha Lebbanooni hatumira omuseengese 
kwa Lebbanooni emboosi nihaboola hati, ‘Leha omwaana waange adeehye 
omuhaana wao’; mani esolo ndeende ya Lebbanooni niyibitao, niyiseenakira 
ahasaala h'amawa aho. 

10Mubwadyeeri bweene oyingiire Edomu, esyo nisihuleetera 
ohwehuduumbasa. Leha oluyaali lwao luhumale, mani odoong'e mu ngo wao. 
Lwasiina wekoonyera ebidinyu by'ohusihirisa Yuda alala naawe mweene?” 

11Nae Amasia naahaya ohuwulira. Mani Yehoasi omutuki wa Yisiraeli 
naamuseeta. Yehoasi neende Amasia omutuki wa Yuda nibakwiichanamo 
ohulwaanira Bbeeti Semesi mu Buyudaaya. 

12Mani Yisiraeli nisiyiingira Yuda, buli musikaari wa Yuda niyeeruha 
ohukobolayo engo wae. 

13Yehoasi omutuki wa Yisiraeli yawaambira Amasia omutuki wa Yuda, 
omwaana wa Ahasia Bbeeti Semesi, mani yaamuleeta mu Yerusalemu. Mani 

Yehoasi naalikula esiko sya Yerusalemu ohutula hu Siruwa sya Efuraimu 
ohwoola hu Siruwa siri hu Soonda, obuleeyi bwaaka koti emiita emia chibiri 
(200). 

14Yehoasi yayaaya esaabbu yoosi neende efeesa yoosi, neende ebiindu byoosi bi 
yanyoola mu nyuumba y'Omwaami, neende mu bibiihiro byomu nyuumba 
y'omutuki, neende abaandu ba yadiira koti abawaambe, mani yaakobola 
Samaria. 

15Bulaanu ebiholwa bya Yehoasi biindi bi yahola, neende obunyala bwae, 
neende koti lu yalwaania Amasia omutuki wa Yuda, byaandiikwa mu Sitabo 
sya Ebibi by'Abatuki ba Yisiraeli. 

16Yehoasi yaafwa, mani bamusiiha mu Samaria alala neende abatuki ba Yisiraeli; 
mani Yerobboamu omwaana wae naamukobola mu makulu koti omutuki. 

Ohufwa hw'Amasia omutuki wa Yuda 
(2 Biha 25:25-28) 

17Amasia omwaana wa Yoasi, omutuki wa Yuda yayiindira ohumala emyaaka 
ehumi-na-kitaanu, Yehoasi omwaana wa Yehoahasi omutuki wa Yisiraeli 
naamalire ohufwa. 

18Bulaanu ebiholwa bya Amasia biindi byaandiikwa mu Sitabo sya Ebyaliwo 

by'Abatuki ba Yuda. 

19Abaandu beehoba mu Yerusalemu ohwiita Amasia. Mani Amasia niyeeruhira 
mu Lakisi. Nae batuma abaandu ohumuloondaho mu Lakisi, mani baamwiitira 
eyo. 

20Omulaambo kwae bakuleetera hu faraasi, baamusiiha mu Yerusalemu alala 
neende bakuukaang'ene mu siko sya Daudi. 

21Abaandu bomu Buyudaaya boosi beemao baadoola Wusia owali neende 
emyaaka ehumi-na-kisaasaba, ohukobola mu makulu k'Amasia laatang'ene koti 
omutuki. 

22Wusia yoombaha buyaaha esiko sy'Elaati, mani yaasikobosa mu Buyudaaya, 
laatang'ene n'afwiire. 

Omutuki Yerobboamu wa habiri wa Yisiraeli 

23Mu mwaaka kw'ehumi neende hataanu okw'obutuki bwa Amasia omwaana 
wa Yoasi, omutuki wa Yuda, Yerobboamu omwaana wa Yehoasi, omutuki wa 
Yisiraeli yachaaka ohutukira mu Samaria, mani naatuka Yisiraeli ohumala 
emyaaka amahumi kane neende mulala. 

24Yerobboamu wuno yonoona muno mu moni w'Omwaami. Haba siyalehanaho 
neende ebyonoono by'omutuki Yerobboamu wamutaangirira, omwaana wa 
Nebbati, ebyakera Yisiraeli syonoona. 



834 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

25Yerobboamu wa habiri wuno yakobosao olwaaho lwa Yisiraeli ohutulira 
lwaaho lwa Hamati ohwoolera elalira hu Mwaalo kwa Arabba, ohuchianakana 
neende Emboosi yi Omwaami, Nasaae wa Yisiraeli, yalomalomera mu 
muhalaabani wae Yona omwaana wa Amitaayi, omunabbi owa Gaatiheferi. 

26Olwohuba Omwaami yali naabweene ohusaanda hw'Abaisiraeli ohwali ohubi 
muno ohwo. Olwohuba yabulahoo omuundu kata mulala owubahoonya. 

27Nae Omwaami haba siyali naadaha Abaisiraeli basihiriswe bawe hu syaalo 
daawe. Mani Omwaami naabawonia niyehoonyera Yerobboamu omwaana wa 
Yehoasi. 

28Bulaanu ebiholwa bya Yerobboamu biindi, alala neende ebiindu bi yahola, 
neende obunyala bwae, koti lu yalwaana, haandi yaakobosera Yisiraeli 
Damasiko neende Hamati, ebyali ebya Yuda, byaandiikwa mu sitabo 

sya Ebyaliwo by'Abatuki ba Yisiraeli. 29Yerobboamu yafwa mani baamusiiha mu 
ng'ani ch'abatuki ba Yisiraeli, Sakaria omwaana wae niye owamukobola mu 
makulu koti omutuki. 

2 Abatuki 15 

Wusia omutuki wa Yuda 
(2 Biha 26:1-23) 

1Mu mwaaka kw'amahumi kabiri neende hataanu-na-habiri okw'obutuki bwa 
Yerobboamu omutuki wa Yisiraeli, Wusia omwaana wa Amasia, omutuki wa 
Yuda, yachaaka ohutuka. 

2Wusia yachaaka ohutuka naali neende emyaaka ehumi neende kisaasaba 
eky'obuhuluundu, mani yaatukira mu Yerusalemu ohumala emyaaka amahumi 
kataanu neende kibiri. Eliita lya ng'ina lyali Yekoliya omuhaana ohutula 
Yerusalemu. 

3Wusia yahola ebiindu bilai bisaangaasa Omwaami muno, ebifwaanana neende 
bi Amasia laatang'ene yahola. 

4Kata katyo, ebyeembeho bihoongo by'abakafiiri by'ohwiinamirangamo 
sibyamalwao haba. Abaandu bachiiririra sa ohuyaaniraanga mu syaalo omwo 
ebiyaanwa bisaambwa haandi neende ohuniooheseramo obubbaani. 

5Omwaami sakira yayaambya Wusia obulwaae; mani omutuki yaaba 
omugeenge ohwoola lu yafwiira. Yabechaanga mu nyuumba yae yeeng'ene. 
Omusyaani wae Yotamu niye owabechaanga mu dooho, naatuka abaandu bomu 
syaalo esyo. 

6Bulaanu ebiholwa bya Wusia, neende ebiindu byoosi bi yahola byaandiikwa mu 

sitabo sya Ebyaliwo by'abatuki ba Yuda 7Mani Wusia naafwa, nibamusiiha alala 

neende bakuukaang'ene mu siko sya Daudi. Yotamu omwaana wae niye 
owamukaluha mu makulu koti omutuki. 

Sakaria omutuki wa Yisiraeli 

8Mu mwaaka kw'amahumi kadatu neende hataanu-na-hadatu okw'obutuki bwa 
Wusia omutuki wa Yuda, nilwo lu Sakaria omwaana wa Yerobboamu wa habiri, 
yachaakiraho ohutuka Yisiraeli, mani yatukira mu Samaria ohumala emyoosi 
kisaasaba. 

9Sakaria yahola ebiindu bibi muno mu moni w'Omwaami, koti lu laatang'ene 
yesi yahola. Haba siyalehanaho neende ebyonoono bya Yerobboamu omwaana 
wa Nebbati, ebyakera Yisiraeli syonoona. 

10Saluumu omwaana wa Yabbesi, yamulyaamo olukwe, yaamufumita abaandu 
nibabona, yaamwiitira Yibbuleamu, mani yaatuka mu bweyaango bwae. 

11Bulaanu ebiholwa biindi ebya Sakaria, bone, byaandiikwa mu sitabo 
sya Ebyaliwo by'abatuki ba Yisiraeli. 

12 (Sino syali esisuubise sy'Omwaami si yaberesa Yehu ati, “Ab'olwiibulo lwao 
bahabe abatuki ba Yisiraeli ohwoola hu lwiibulo lwa hane.” Mani syolerera 
sityo.) 

Saluumu omutuki wa Yisiraeli 

13Saluumu omwaana wa Yabbesi yachaaka ohutuka mu mwaaka kw'amahumi 
kadatu neende hataanu-na-hane okw'obutuki bwa Wusia omutuki wa Yuda, 
mani yaatukira mu Samaria ohumala embaka y'omwoosi mulala. 

14Ao mani Menahemu omwaana wa Gaadi naatula Tirisa niyeecha Samaria, mani 
naafumitira Saluumu omwaana wa Yabbesi mu Samaria naamwiita, mani 
naatuka mu bweyaango bwae. 

15Bulaanu ebiholwa bya Saluumu biindi, neende olukwe lu yahola, bone, 
byaandiikwa mu sitabo sya Ebyaliwo by'abatuki ba Yisiraeli. 

16Mu biha ebyo, Menahemu yasihirisira elalira esiko sya Tapuuya alala neende 
abaandu basyo boosi, neende ebituundu byasyo bisyebodoohaanie, ohutulira 
elalira Tirisa ohwemeeda mu moni; olwohuba haba sibeeyama ohuba mu 
bunyala bwae. Mani sakira yasisihirisa, yaabosyoola enda ch'abahasi bali aasito. 

Menahemu omutuki wa Yisiraeli 

17Mu mwaaka kw'amahumi kadatu neende hataanu-na-hane okw'obutuki bwa 
Wusia omutuki wa Yuda, Menahemu omwaana wa Gaadi yachaaka ohutuka 
Yuda, mani n'atukira mu Samaria ohumala emyaaka ehumi. 

18Menahemu yahola ebiindu bibi muno mu moni w'Omwaami. Mu bulamu bwae 
bwoosi, haba siyalehanaho neende ebyonoono bya Yerobboamu omwaana wa 
Nebbati byoosi, ebyakera Yisiraeli syonoona. 

19Puuli, omutuki wa Asiria yaseeta Yisiraeli, mani Menahemu yaamuberesa 
etaani amahumi kadatu neende chine ech'efeesa, ohukula Puuli ati anyale 
ohumuhoonya ohwomiisa obunyala bwae mu butuki. 

20Menahemu yasolosa eseende ch'ohuberesa Puuli omutuki wa Asiria echo 
ohutula hu basaacha bayiinda bomu Yisiraeli, buli muundu naatusa ebituundu 
amahumi kataanu eby'efeesa. Mani omutuki w'Asiiria naakobolayo, naahaya 
ohudoong'a mu syaalo sya Yisiraeli. 

21Bulaanu ebiholwa bya Menahemu biindi, neende ebiindu bi yahola byoosi 
byaandiikwa mu sitabo sya Ebyaliwo by'abatuki ba Yisiraeli. 

22Menahemu yafwa baamusiiha alala neende bakuukaang'ene mani omwaana 
wae yi balaanga bati Pekahia naamukobola mu makulu koti omutuki. 

Pekahia omutuki wa Yisiraeli 

23Mu mwaaka kw'amahumi kataanu okw'obutuki bwa Wusia omutuki wa Yuda, 
Pekahia omwaana wa Menahemu yachaaka ohutuka Yisiraeli, mani naatukira 
mu Samaria ohumala emyaaka kibiri. 

24Pekahia yahola ebiindu bibi muno mu moni w'Omwaami, mani yesi yaahaya 
ohulehanaho neende ebiholwa bibi bya Yerobboamu omwaana wa Nebbati, 
ebyakera Yisiraeli syonoona. 

25Mani omuhoongo w'eye lyae olaangwa ati Peeka omwaana wa Remalia, 
naahola olukwe neende abasaacha amahumi kataanu ohutula mu Gileadi, 
naamufumitira mu Samaria, abuundu woomu w'ohweliindira mu dooho 
ly'omutuki, n'amwiita mani n'achaaka ohutuka mu bweyaango bwae. 

26Bulaanu ebiholwa bya Pekahia biindi, neende ebiindu biindi bi yahola byoosi, 
bone, byaandiikwa mu sitabo sya Ebiha by'abatuki ba Yisiraeli. 

Peeka omutuki wa Yisiraeli 

27Mu mwaaka kw'amahumi kataanu-na-habiri okw'obutuki bwa Wusia omutuki 
wa Yuda, Peeka omwaana wa Remalia yachaaka ohutuka Yisiraeli naali mu 
Samaria, mani yaatuka ohumala emyaaka amahumi kabiri. 

28Peeka yonoona muno mu moni w'Omwaami. Yesi haba siyalehanaho neende 
ebyonoono bya Yerobboamu omwaana wa Nebbati, ebyakera Yisiraeli 
syonoona. 

29Mu ndaalo cha Peeka omutuki wa Yisiraeli, Tigilati-Pileseri, omutuki wa Asiria 
yawaamba ebiko bya Yijoni, Abbelibbeetimaaka, Yanoa, Kedesi, Hasoori, Gileadi, 
neende Galilaaya, neende esyaalo sya Nafutaali syoosi; mani naayira abaandu 
mu jeela mu Asiria. 

30Mu mwaaka kw'amahumi kabiri okw'obutuki bwa Yotamu omwaana wa 
Wusia naali omutuki wa Yuda, Hosea omwaana wa Ela, yahola olukwe, mani 

yaafumita Peeka omwaana wa Remalia, yaamwiita, mani yaachaaka ohutuka mu 
bweyaango bwae. 

31Bulaanu ebiholwa bya Peeka, neende ebiindu biindi bi yahola byoosi, bone, 
byaandiikwa mu Sitabo sya Ebyebyaliwo eby'Abatuki ba Yisiraeli. 

Yotamu omutuki wa Yisiraeli 
(2 Biha 27:1-9) 

32Mu mwaaka kwa habiri kw'obutuki bwa Peeka omwaana wa Remalia, omutuki 
wa Yisiraeli, Yotamu omwaana wa Wusia, omutuki wa Yuda, yachaaka ohutuka. 

33Yotamu yachaaka ohutuka naali neende emyaaka amahumi kabiri neende 
kitaanu eky'obuhuluundu, mani yaatukira mu Yerusalemu ohumala emyaaka 
ehumi-na-kisaasaba. Eliita lya ng'ina lyali Yerusa, omuhaana wa Sadoki. 

34Yotamu yahola ebiindu bilai mu moni w'Omwaani, ohuchianakana neende 
ebiindu bilai bi Wusia laatang'ene yahola. 

35Kata katyo, Yotamu haba siyamalayo ebyeembeho by'ohwiinamiramo 
eby'esikafiiri. Sakira abaandu bemeeda sa ohuyaaniraanga neende 
ohuniooheseraanga obubbaani mu syaalo omwo. Yotamu niye owoombaha 
esiruwa sy'emukulu syohu nyuumba y'Omwaami. 

36Bulaanu ebiholwa bya Yotamu, neende ebiindu biindi byoosi bi yahola, 
byaandiikwa mu sitabo sya Ebyaliwo by'abatuki ba Yuda. 

37Mu ndaalo ch'obutuki bwa Yotamu nimwo mu Omwaami yachaakira ohutuma 
Resini omutuki wa Siria neende Peeka omwaana wa Remalia ohuseeta Yuda. 

38Yotamu yafwa nibamusiiha alala neende bakuukaang'ene mu siko sya Daudi 
kuuka yae; mani Ahasi omwaana wae naamukobola mu makulu koti omutuki. 

2 Abatuki 16 

Ahasi omutuki wa Yuda 
(2 Biha 28:1-27) 

1Mu mwaaka kw'ehumi neende hataanu-na-habiri okw'obutuki bwa Peeka 
omwaana wa Remalia, Ahasi omwaana wa Yotamu, omutuki wa Yuda yachaaka 
ohutuka. 

2Ahasi yali naali neende emyaaka amahumi kabiri ak'obuhuluundu n'achaaka 
ohutuka, mani naatukira mu Yerusalemu embaka y'emyaaka ehumi neende 
chisaasaba. Haba siyahola ebiindu bilai mu moni w'Omwaami Nasaae wae, koti 
lu kuukaang'ene Daudi yahola, 

3nae Ahasi yaloondakana neende ebyonoono by'abatuki Baisiraeli. Kata Ahasi 
yasaamba omwaana wae koti esiyaanwa, ohuchianakana neende emikwoobo 

mibi ch'abaandu bomu syaalo esyo baandi ba Nasaae yeerusamo Abaisiraeli 
nibasisiiri ohubaamo. 

4Ahasi yayaana ebiyaanwa haandi yaniooheseraanga obubbaani abuundu 
ahuluundu aw'ohwiinamiraangamo, neende hu bigulu, neende mu bisina bya 
buli musaala muhoongo. 

5 Ao mani Resini omutuki wa Siria neende Peeka omwaana wa Remalia, omutuki 
wa Yisiraeli nibachaaka ebiita hu Yerusalemu, nibebodoohania Ahasi, nae 
nibatanyala ohumiyiingira. 

6Mu biha byeene ebyo, omutuki wa Edomu yakalusira Edomu esiko sy'Elati 
niyeerusa Abayudea ohutula mu Elaati; mani Abaedomu nibeecha nibamenya 
mu Elaati, yi bali ohwoola Bulaanu buti. 

7Ahasi yatuma bawamwaanda eyiri Tigilati-pileseri, omutuki wa Asiria n'aboola 
ati, “Ese ndi omuhalaabani wao haandi omwaana wao. Yicha eno wuunjabine 
ohutula mu mahono k'omutuki wa Siria neende mu mahono k'omutuki wa 
Yisiraeli, abali ohuseeta.” 

8Ahasi yabukula efeesa neende esaabbu yi yanyoola mu nyuumba y'Omwaami 
neende mu bibiihiro byomu nyuumba y'omutuki, mani yaabiyira koti esiyaanwa 
eyiri omutuki wa Asiria. 

9Omutuki wa Asiria yafukiirira ebyae ebyo. Omutuki w'Asiiria oyo yaseeta esiko 
sya Damasiko, yaasiwaamba, yeeta Resini, mani yaayira abaandu bamwo mu 
Kiri koti ababoye. 

10Nae omutuki Ahasi niyachia Damasiko ohubukaanana neende Tigilati-pileseri 
omutuki wa Asiria, yabona alutaari eyali Damasiko. Mani omutuki Ahasi 
naatumira Wuria omulaamisi esifwaanani sy'alutaari eyo, esyeekesa engeri yi 
yaholerwamo. 

11Wuria omulaamisi niyoombaha alutaari, ohuchianakana neende ebiindu 
byoosi bi mutuki Ahasi yamutumira ohutula Damasiko, Wuria yamala 
ohwoombaha alutaari eyo omutuki Ahasi n'asisiiri ohutula Damasiko. 

12Nae omutuki niyatula Damasiko, yabona alutaari eyo. Yasuda aambi neende 
alutaari eyo, yaachia yaayiyaaniraho ebiyaanwa. 

13Yasaambiraho ebiyaanwa byae bisaambwa neende ebiyaanwa by'emwo 
y'ebyohulya byae, mani yaachuhaho ebiyaanwa by'ohung'wa haandi 
yaachuhaho amabaanga k'esiyaanwa sy'ohusaasania. 

14Nae alutaari y'ebikomo eyali niyabereswa Omwaami, eyali akatikaati 
w'alutaari yae njaaha neende enyuumba y'Omwaami, Ahasi yayitusa mu moni 
w'Enyuumba ya Nasaae mani yaayita hu lwaande lw'emukulu lw'alutaari yae. 

15Mani omutuki Ahasi n'alagira Wuria omulaamisi, n'aboola ati, “Hu alutaari 
hoongo yino, nihwo hu oba osaambire esiyaanwa sy'echuli, neende esiyaanwa 
sy'emwo sy'engoloobe, neende esiyaanwa sy'omutuki sisaambwa, neende 
esiyaanwa syae sy'emwo, neende esiyaanwa sisaambwa esy'abaandu boosi, 
neende esiyaanwa syaabwe sy'emwo, neende ebiyaanwa byaabwe 
by'ohung'wa. Mani yanyaho amabaanga k'ebiyaanwa bisaambwa byoosi, 
neende amabaanga k'ebiyaanwa byoosi; nae alutaari y'ebikomo yinabecheenge 
eyaange y'ohweteeberaho eyiri Omwaami.” 

16Wuria omulaamisi yahola sa buli siindu koti lu omutuki Ahasi yali 
naamulagiire. 

17 Omutuki Ahasi yatema amakulu hu biteeni byali nibyehoonyerwaanga mu 
nyuumba yohwiinamiramo, haandi yaatusamo ebbeseeni chaliho. Yatusa 
okutaangi hu surusi ky'ebihomo echali aasi wakwo, yaakuta hu musiingi 
kw'amakina mapaange. 

18Ahakira hasite h'ohubitaho hu ludaalo lwa Sabbaato ahali nihoombahwa 
muukati w'edooho, neende omulyaango kw'erwaanyi ku mutuki 
yabitiraangamo n'achia mu nyuumba y'Omwaami, omutuki Ahasi yabitusayo, 
olwohuba yadaha ohusaangaasa omutuki wa Asiria. 

19Bulaanu ebiholwa bya Ahasi biindi bi yahola, byaandiikwa mu sya Ebyaliwo 

by'abatuki ba Yuda. 20Mani Ahasi naafwa, nibamusiiha alala neende 
bakuukaang'ene mu siko sya Daudi; Hesekia omwaana wae niye owamukobola 
mu makulu koti omutuki. 

2 Abatuki 17 

Hosea omutuki wa Yisiraeli 

1Mu mwaaka kw'ehumi-na-habiri okw'obutuki bw'Ahasi omutuki wa Yuda, 
Hosea omwaana wa Ela yachaaka ohutuka Yisiraeli, mani n'atukira mu Samaria 
ohumala embaka y'emyaaka kitaanu-na-kine. 

2Hosea yahola ebiindu bibi mu moni w'Omwaami, nae haba siyali omubi muno 
koti abatuki ba Yisiraeli abamutaangirira. 

3Salimanesa, omutuki wa Asiria yaseeta Hosea ohumulwaania. Yayiingira Hosea, 
mani yaamuhola yaachaaka ohumutoosaanga omusolo. 

4Nae omutuki wa Asiria niyafuumbula ati Hosea achia ohumulyaamo olukwe; 
olwohuba Hosea yali naatumire bawamwaanda eyiri So, omutuki wa Misiri, 
mani niyaakama ohutooyaanga omusolo eyiri omutuki wa Asiria koti lu yali 
naaholaanga buli mwaaka; sakira omutuki wa Asiria yamudiira yaamwiikalira 
mu jeela. 

Ohuwaambwa hwa Samaria 

5Omutuki wa Asiria yeemao yaaseeta esyaalo sya Yisiraeli syoosi, yeekalira 
esiko sya Samaria ohumala embaka y'emyaaka kidatu. 

6Mu mwaaka kwa chitaanu-na-chine okw'obutuki bwa Hosea, omutuki wa 
Asiria yawaamba esiko sya Samaria, yaayira Abaisiraeli mu Asiria koti 
abawaambe, mani yaata abaandi mu siko sya Hala, abaandi mu situundu sya 
Habbori, abaandi aambi neende omwaalo kwa Gosani, haandi abaandi mu biko 
by'Abamedia. 

7Sino syali sityo, olwohuba Abaisiraeli bali nibonoonere mu moni w'Omwaami 
Nasaae waabwe, owabatusa mu syaalo sya Misiri, mu mahono ka omutuki wa 
Misiri, yi beenamiraanga banasaae baandi, 

8haandi nibakeenderaanga mu miduunga ky'abaandu baandi. Omwaami 
yatusamo abaandu baandi abo, Abaisiraeli nibali aambi ohwoola, nibaloonda 
emiduunga ki batuki ba Yisiraeli bataao. 

9Mani Abaisiraeli nibahola mu bweekisi ebiindu bitaali ebilai eyiri Omwaami 
Nasaae waabwe. Abeene beeyoombahira mu biko byaabwe byoosi ebyeembeho 
bihoongo by'ohwiinamiramo, ohutula mu biko bihiramo obudiidi ohwoola mu 
biko bihiramo obuhoongo. 

10Mani niboombahaho hu buli sigulu neende buli aasi wa buli musaala 
muhoongo esiiro ch'amakina. 

11Mani nibanioohesera obubbaani mu buli esyeembeho, koti abaandu baandi 
baholaanga, ba Omwaami yatusao Abaisiraeli nibali aambi ohwoola. Mani 
nibahola ebiindu bibi ebyasiingisa etima ly'Omwaami, 

12nibeenamira ebiloongaloongwe, bi Omwaami yababoolera ati, “Haba 
simubinamiraanga.” 

13Mani Omwaami n'alabula Yisiraeli neende Yuda n'abitira mu buli munabbi 
neende mu buli mutingaali n'aboola ati, “Mukaluuhane mulehane neende engira 
cheeng'we embi, mudiire ebilagiro byaange neende amalako kaange, 
ohuloondakana neende amalako ka ndalagira bakuuka yeeng'we, neende ka 
ndabatumira niimbitira mu bahalaabani baange abanabbi.” 

14Nae nimuhaya ohuwulira, mani mwaaba ab'emitwe myoomu, koti lu bakuuka 
yeeng'we bali, abahaya ohuwulirira mu Omwaami Nasaae waabwe. 

15Bahaya ohudiira amalako kae, neende endagaano yi yahola neende bakuuka 
yaabwe, neende ohulabula hu yabalabulamo. Baloondakirira ebiloongaloongwe, 
beehola ababacha, baloondakanaanga neende esaambo ch'ebyaalo 
bibebodohaanie, bi Omwaami yali n'ablagiire ohuhaya ohweyira koti abomu 
byaalo ebyo. 

16Mani nibalehana neende ebilagiro by'Omwaami Nasaae waabwe byoosi, 
nibasaangulusa ebyuuma, nibeeholera abeene ebiloongaloongwe 
bibanenamireenge eby'esurusi njere bibiri; neende esifwaanani sya nasaae 
muhasi olaangwa ati Asera, mani beenamira eng'ining'ini chomuukulu choosi, 
nibeehola abahalaabani ba Bbaali. 

17Mani nibayaanayo abaana baabwe basyaani neende abahaana koti ebiyaanwa 
bisaambwa. Nibalakulaanga haandi nibahola eby'eloko, mani nibeweerayo 
elalira ohuhola ebiindu bibi mu moni w'Omwaami, ebyanyoolesa Omwaami. 

18Sakira Omwaami yanyoolerera Yisiraeli muno, mani yaabeerusa mu moni 
wae; naatadoong'ao kata mulala ohutusaho abomu Buyudaaya boong'ene. 

19Abayudaaya bosi haba sibadiira ebilagiro by'Omwaami Nasaae waabwe, nae 
baloondakanaanga neende emiduunga ki Yisiraeli syeteerao. 

20Mani Omwaami naahaya abeechuhulu ba Yisiraeli boosi, naabasaandya, 
haandi naabadiisa mu mahono k'abasuku, ohwoola lu yabeerusira ohutula mu 
moni wae. 

21Omwaami niyakabula Yisiraeli ohutula hu nyuumba ya Daudi, Abaisiraeli 
bahola Yerobboamu omwaana wa Nabbati ohuba omutuki. Yerobboamu yakera 
Abaisiraeli baatula hu Omwaami mani yaakera bonoona muno. 

22Abaisiraeli baloondakana neende ebyonoono bi Yerobboamu yahola byoosi; 
baahaya ohulehana nabyo, 

23ohwoola lu Omwaami yabatusira mu moni wae, koti lu yali naabalabuule 
ohubitira mu banabbi bae boosi. Abaisiraeli nibatuswa mu syaalo syaabwe 
syeene, nibayirwa mu Asiria koti abakulwa, yi basisiiri ohwoola buti. 

Abasiria bawuuyira mu Yisiraeli 

24Omutuki wa Asiria yaleeta abaandu ohutula mu Bbabbilooni, Kuuti, Awa, 
Hamati, neende Sefarifaimu, yaabata mu biko bya Samaria, abuundu yi 
Abaisiraeli bali nibeeruhira. Mani abaandu abo nibatuka esyaalo sya Samaria, 
nibamenya mu biko byasyo. 

25Nibali hu bahachaaka ohumenyamo, haba sibeesa oluyaali mu Omwaami, 
mani sakira Omwaami yabasiindihamo edalang'i nichitaho abaandu baandi. 

26Mani nibaboolera omutuki wa Asiria bati, “Abaandu ba wayira waabata mu 
biko bya Samaria haba sibamanyire amalako ka nasaae womu syaalo esyo; 
sakira abasiindihemo edalang'i, bona, chiri ohubeeta, olwohuba haba 
sibamanyire amalako ka nasaae womu syaalo esyo.” 

27Omutuki wa Asiria yeemao yaalagira ati, “Mutumeyo mulala hu balaamisi ba 
mwatusayo, achie abe eyo abeekese amalako ka nasaae womu syaalo esyo.” 

28Mulala hu balaamisi ba batusa mu Samaria yeecha yaamenya mu Bbeteli, 
yaabeekesa koti lu bahoyere ohwiisa oluyaali mu Omwaami. 

29Nae abaandu ba buli syaalo babaleeta mu Samaria bemeeda ohweholera 
ebiloongaloongwe byaabwe beene, nibabita abuundu w'ohwiinamiraangamo 
banasaae, ebyali mu biko bi bamenyamo. 

30Abasaacha batula mu Bbabbilooni nibahola esiloongaloongwe sya nasaae 
waabwe olaangwa Sukootibbenooti. Abasaacha batula Kuuti mani nibahola 
Nerigaali, abasaacha ba Hamati nabo nibahola Asima, 

31abaandu batula mu Awa nabo nibahola Nibbihaasi neende Taritaaki; nae 
Abasefafaimu nibasaambira abaana baabwe mu muliro nibabayaanira 
Adirameleki neende Anameleki, banasaae ba Sefarifaimu. 

32Abaandu bano bosi beenamiraanga Omwaami, mani nibeedooleraanga abeene 
abalaamisi yi bayaanireenge abuundu awaabwe ebiyaanwa. 

33Mani beesaanga mu Omwaami oluyaali, nae haandi bahalaabanira banasaae 
baabwe beene, ohuloondakana neende emiduunga kyomu byaalo bi batulamo. 

34Ohwoola buti, basiiholaanga koti lu baholaanga hale. Sibeesaanga oluyaali mu 
Omwaami haandi sibadiiraanga bi abalagira haandi haba sibabyoseresaanga 
daawe, kata ohuloondakana neende amalako neende ebilagiro bi Omwaami 
yalagiraanga abaana ba Yakobbo yalaanga ohuba Abaisiraeli. 

35Omwaami yahola endagaano nabo mani yaabalagira ati, “Haba 
simwiisaangaho oluyaali mu banasaae baandi oba mwabeenamira, oba 
mwabahalaabaniraanga, oba mwabayaaniraanga ebiyaanwa; 

36nae muchia ohwisaanga oluyaali mu Omwaami, owabatusa ohutula mu syaalo 
sya Misiri neende obunyala bw'amaani neende amaani maangi. Muchia 
ohumwiinamiraanga haandi mu muyaanireenge ebiyaanwa. 

37Mani amalako neende ebilagiro neende amalako ka Musa yabandiikira, 
mukatecheengeho omwooyo ohukadiira. Haba simwisaanga oluyaali mu 
banasaae baandi, 

38haandi haba simwibiriraanga endagaano yi ndahola naang'we. Haba 
simwisaanga oluyaali mu banasaae baandi, 

39nae muneseenge oluyaali mu Omwaami Nasaae weeng'we, ochia ohubanunula 
ohutula mu bunyala bw'abasuku beeng'we.” 

40Nae abaandu abo nibahaya ohuwulira, nae nibadoong'a 
nibasiiloondakanaanga neende emiduunga kyaabwe mihale. 

41Mani abaandu bomu byaalo ebyo besaanga oluyaali mu Omwaami, nae haandi 
bahalaabaniraanga ebiloongaloongwe byaabwe; abaana baabwe bosi 

baholaanga sa nasilala batyo, kata sa neende abeechuhulu baabwe bahola koti 
lu balaata yaabwe bahola, mani basiihola sa batyo ohwoola buti. 

2 Abatuki 18 

Hesekia omutuki wa Yuda 
(2 Biha 29:1,2—31:1) 

1Mu mwaaka kwohudatu okw'obutuki bwa Hosea omwaana wa Ela, omutuki wa 
Yisiraeli, Hesekia omwaana wa Ahasi, omutuki wa Yuda, yachaaka ohutuka. 

2Hesekia yachaaka ohutuka naali neende emyaaka amahumi kabiri neende 
kitaanu oky'obuhuluundu, mani yaatuka Yerusalemu ohumala embaka 
y'emyaaka amahumi kabiri neende kitaanu-na-kine. Eliita lya ng'ina lyali Abbi 
omuhaana wa Sakaria. 

3Hesekia yahola ebiindu bilai mu moni w'Omwaami, ohuloondakana neende 
ebyo byoosi bi Daudi kuukaang'ene yahola. 

4 Hesekia yamalao abuundu ahoongo aw'ohwiinamiraangamo banasaae, mani 
yaalikula esiiro haandi yaafunaka-funaka ebiloongaloongwe bya Asera, nasaae 
muhasi. Haandi yanyoonyobola enjuha y'omugasa yi Musa yali naaholere, 
olwohuba ohwoola ebiha ebyo, Abaisiraeli bali nibasiyiniooheseraanga 
obubbaani; enjuha eyo yali yilaangwa Nehusutaani. 

5Hesekia yeesika Omwaami Nasaae wa Yisiraeli; mani yaabulao omutuki 
wuundi kata mulala hu batuki ba Yuda boosi owaliho koti niye, hu batuki 
bamutaangira oba abamuloondaho. 

6Olwohuba Hesekia yomiirira hu Omwaami, naatamutulaho nabudiidi, haandi 
yadiira sa amalako ka Omwaami yalagira Musa. 

7Omwaami yali nae; buli yi yachiraanga, yabechaanga neende ehabi. Hesekia 
yajeemera omutuki wa Asiria, mani yaahaya ohumuhalaabaniraangaho kata 
nabudiidi. 

8Yayiingira Abafilisiti mani yaabaseeta obumenyo bwaabwe bwoosi ohwoola hu 
Gasa neende ebituundu bisyebodohaanie, omuli ebiko bihoongo neende 
ebidiidi. 

9Mu mwaaka kwa hane okw'obutuki bwa Hesekia, okwo nikwo okwali omwaaka 
kwa hataanu-na-habiri okw'obutuki bwa Hosea omwaana wa Ela, omutuki wa 
Yisiraeli Salimanesa omutuki wa Asiria ku yaseeteraho esiko sya Samaria mani 
yaasyeebodoohania. 

10Nae emyaaka kidatu nikyabitao, yasiwaamba. Mu mwaaka kwa hasaasaba 
okw'obutuki bwa Hesekia, okwo nikwo okwali omwaaka kwa kitaanu-na-kine 
eky'obutuki bwa Hosea omutuki wa Yisiraeli, esiko sya Samaria syawaambwa. 

11Mani omutuki wa Asiria yaayira Abaisiraeli mu Asiria, mani abaandi yaabata 
mu siko sya Hala, abaandi yaabata mu bituundu bya Gosani aambi neende 
omwaalo kwa Habbori, nae abaandi yaabata mu biko by'Abamedia. 

12Samaria syayiingirwa olwohuba Abaisiraeli haba sibawuliraho ekono 
ly'Omwaami Nasaae waabwe, nae baahalaka sa endagaano yae, mani 
baajeemera ebyo byoosi bi Musa omuhalaabani w'Omwaami yabalagira; mani 
baahaya ohubiwulira noomba ohubidiira. 

Abasiria Batiisa-tiisa Yerusalemu 
(2 Biha 32:1-19; Yis 36:1-22) 

13Mu mwaaka kw'ehumi neende kine okw'obutuki by'omutuki Hesekia, 
Senakeribbu omutuki wa Asiria yaseeta ebiko bya Yuda byoosi ebyasitwa 
olukaka, mani yaabiwaamba. 

14Hesekia omutuki wa Yuda yatumira omutuki wa Asiria owali naali Lakisi 
emboosi n'aboola ati, “Ese nyonoonere, mani ewe kobolayo engo olehe 
ohutuseeta; njia ohufukiirira buli siindu syoonandagire ohuola.” Mani omutuki 
wa Asiria n'asaba Hesekia omutuki wa Yuda etaani ehumi ech'efeesa neende 
etaani ndala ey'esaabbu. 

15Hesekia yamuberesa efeesa yoosi eyali niyiri mu nyuumba y'Omwaami, 
neende eyali niyiri mu bibiihiro byomu nyuumba y'omutuki. 

16Mu biha ebyo, Hesekia yaalakata esaabbu yoosi, kata eyali huu njiki 
ch'enyuumba y'Omwaami, neende ohutula hu misiiro ki Hesekia omutuki wa 
Yuda yi yali naayibwiihireho naayikisire, mani n'achiberesa omutuki wa Asiria. 

17Mani omutuki wa Asiria owali naali Lakisi yatuma abeemeresi b'amaye bae 
bahunuufu badatu: Tarutaani, Rabbisarisi neende Rabbusake ohuchia neende 
eye ehoongo ohuseeta Hesekia mu Yerusalemu. Nae niboola Yerusalemu, 
beecha beema hu muhoosi kw'esidiba sy'emukulu, okuli hu ngira hoongo 
eyichia ena Mukuunda Kw'omwoosi W'engubo. 

18Mani nibalaangira omutuki, abahunuufu badatu ab'omutuki Hesekia: Eliakimu 
omwaana wa Hilikia, owali naahulira edooho, neende Sebbina, omuwandiiki, 
neende Yoya omwaana w'Asafu, owali omuliindi w'ebyaandiiko, batulayo 
beecha ohubabukaanira. 

19Rabbusake yababoolera ati, “Muboolere Hesekia muti, Omutuki muhunuufu, 
omutuki wa Asiria ateeba ati: Obweesikwa bwao obwo bweema hu siina? 

20Obaasa oti emboosi buboosi choong'ene nicho echinaakobole mu bweyaango 
bw'amakesi neende amaani k'ohulwaana, kose? Bulaanu weesika naanu 
mweene, okera niwuunjeemera? 



845 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

21Bona, bulaanu oli ohweesika Misiri, ekada ly'omudiiro lyafuniha hale elyo, 
elichia ohufumita sa buli muundu olyediiraho. Olwo nilwo lu omutuki wa Misiri 
lwaali eyiri buli muundu omweesika.” 

22Nae nimumuboolera muti, “Hweesika Omwaami Nasaae weefwe,” oyo haba 
siniye yi Hesekia amaliireho obweyaango buhunuufu bw'ohwiinamiramo 
Nasaae neende alutaari, n'aboolera Yuda neende Yerusalemu ati, “Eng'we 
munenamiraanga mu moni w'alutaari yino mu Yerusalemu”? 

23Bulaanu yicha, njia ohuhwoosanira neende omwaami waange, omutuki wa 
Asiria endi: njia ohuhuberesa efaraasi elifu chibiri, ewe hulwao noonyala 
ohunyoola abasaacha bachiirusa. 

24Ewe onaanyale otye kata sa ohulwaanisa omuhoongo wa bahalaabani 
b'omwaami waange ohiramo obudiidi, niweesika ebigaari bya Misiri neende 
abeerusi b'efaraasi basyo? 

25Obaasa oti haba simbeere neende Omwaami niinjicha ohuseeta abuundu ano 
ohubasihirisa? Omwaami mweene niye owamboolere ati, Chia oseete esyaalo 
sino osisihirise. 

26Ao mani Eliakimu omwaana wa Hilikia, neende Sebbina, neende Yoya, 
nibaboolera Rabbusake bati, “Huhusaba, lomalomeho naafwe abahalaabani bao 
mu Luaramaiki, olwohuba hulumanyire bulai muno, nae otalomalomaho naafwe 
mu Luibburania abaandu bali hu sida nibawulira.” 

27Nae Rabbusake yababoolera ati, “Mubaasa muti omwaami waange 
yaandumire ohulomaloma emboosi chino neende omwaami weeng'we alala 
neende eng'we mweeng'ene? Nae haba si yaandumire ohuboolera emboosi 
chino neende abasaacha baandi beehaale hu sida abo bosi, abanoole ohulya 
obunyaka bwaabwe bweene neende ohung'wa amaanyi kaabwe keene?” 

28Ao mani Rabbusake yeema mani yalaangira mu Luibburania muu kono 
ly'aakulu n'aboola ati, “Muwulire emboosi ch'omutuki muhunuufu, omutuki wa 
Asiria! 

29Omutuki abalabula n'aboola ati, Mutakanyaho Hesekia yaababachirisa, 
olwohuba haba saachia ohubawonia abatuse mu mahono kaange. 

30Mutakanyaho Hesekia yaakera mweesika Omwaami naababoolera ati, 
‘Mubwadyeeri bweene, Omwaami achia ohutuwonia, haandi esiko sino haba 
sisichia hukwa mu bunyala bw'omutuki wa Asiria.’ 

31Mutatekeeresaho ebya Hesekia daawe; olwohuba omutuki wa Asiria aboola 
ati, ‘Muhole obwiicha naange, mani mutule mweyaaneyo yiindi; buli muundu 
hweeng'we achia ohulya hu misabbiibbu kyae kyeene, haandi buli muundu 
achia ohulya hu mituli kyae kyeene, haandi buli muundu achia ohung'wa 
amaachi akomu sulo yae yeene; 

32ohwoola lu ndaheeche mani mbayire mu syaalo siri koti esyeeng'we syeene, 
esyaalo sirimo engaano neende efiini, esyaalo sirimo emigaati neende endalo 
ch'emisabbiibbu, esyaalo sirimo emiseituuni neende obuuhi, mani mumenyemo 
mube abalamu muhaye ohufwa.’ Mani mutatekeeresaho ebya Hesekia 
naabakosa-kosa n'aboola ati, Omwaami achia ohutuwonia. 

33Aliwo nasaae w'esyaalo yesi owaliho n'anunuuleho esyaalo syae ohutula mu 
mahono k'omutuki wa Asiria? 

34Banasaae ba Hamati neende Aripaadi bali yeena? Banasaae ba Sefarifaimu, 
Hena neende Yifa bali yeena, baanunulaho Samaria, baandusaho mu mahono 
kaange? 

35Wiina hu banasaae bomu byaalo abanunulaho ebyaalo byaabwe ohutula mu 
mahono kaange, hu Omwaami anyale ohuununulaho Yerusalemu ohutula mu 
mahono kaange?” 

36Nae abaandu nibawuleera batyo, buwuleera sa chi, baahaya ohukobolahoomo 
kata emboosi ndala, olwohuba omutuki yali n'alagiire ati, “Haba 
simumukobolamo daawe!” 

37Mani Eliakimu omwaana wa Hilikia, owali omuliindi w'edooho, neende 
Sebbina omuwandiiki, neende Yoya omwaana wa Asafu, omubiihi w'ebyandiiko, 
nibachia eyiri Hesekia nibatanduule-tanduulemo engubo chaabwe, 
nibamuboolera emboosi cha Rabbusake. 

2 Abatuki 19 

Omutuki Hesekia yeteeba hu Yisaaya 
(Yis 37:1-7) 

1Omutuki Hesekia niyawulira emboosi echo, yataandula engubo chae 
hulw'engisa, yefwaala ebigunia, mani yaachia mu nyuumba y'Omwaami. 

2Yatuma Eliakimu, owali omuliindi w'edooho, neende Sebbina omwaandiiki, 
neende abalaamisi bahuluundu, nibefwaalire ebigunia, ohuchia eyiri omunabbi 
Yisaaya omwaana wa Amosi. 

3Mani nibaboolera Yisaaya bati, “Hesekia aboola ati, ‘Oludaalo luno, ludaalo 
lw'ohusaanda, lw'ohweyolobya, haandi lw'esoni; luli koti omuhasi olumwa 
engasi nae abula amaani k'ohusiindiha omwaana. 

4Siinyala ohuba siti, Omwaami Nasaae wao awuliire emboosi cha Rabbusake, yi 
mwaami wae, omutuki wa Asiria atumire ohwiicha ohudyaabuhira Nasaae 
mulamu, haandi ohuchia ohwoolobya emboosi chi Omwaami Nasaae wao 
awuliire, sakira sabiraho abaandu badoong'ereo.’ ” 

5Nae abahalaabani b'omutuki Hesekia nibeecha eyiri Yisaaya, 

6Yisaaya naababoolera ati, “Muboolere omwaami weeng'we muti, ‘Omwaami 
aboola ati, Mutatya hulw'emboosi chi muwuliire, chi bahalaabani b'omutuki wa 
Asiria badyaabuhiire. 

7Bona, njia ohumutaamo omwooyo, ohudaha ohuwulira sa emboosi 
ch'obubacha mani akoboleyo mu syaalo syae syeene; haandi njia ohukera 
yeeterwe mu syaalo syae syeene.’ ” 

Abasiria batuma ohutiisa-tiisa huundi 
(Yis 37:8-20) 

8Rebbusake niyakobola, yanyoola omutuki wa Asiria nalwanisa Libbina; 
olwohuba yali naawuliire ati omutuki yali naatulire Lakisi. 

9Nae omutuki wa Asiria yawulira ebidiira hu Tiraka omutuki wa Etiopia biti, 
“Bone, nguyo yeechere ohuhulwanisa,” nae yemeeda sa ohutumira Hesekia 
emboosi n'aboola ati, 

10“Muchie muboolere Hesekia omutuki wa Yuda muti: ‘Otakanya Nasaae wao yi 
weesika, yaahubacha n'ahusuubisa ati Yerusalemu haba sisichia hukwa mu 
mahono k'omutuki wa Asiria. 

11Bona, wamala ohuwulira bi batuki ba Asiria bahola ebyaalo byoosi, koti lu 
byasihirisirwa elalira. Nae mani niiwe onaawoneo? 

12Banasaae b'ebyaalo ebyo baba babawoniaho, ebyaalo bi bakuuka yaange, 
Gosani, Harani, Resefu, neende abaandu b'Edeni abali mu Telasaari basihiriswa? 

13Omutuki wa Hamati, omutuki wa Aripaadi, omutuki w'esiko sya Sefarifaimu, 
omutuki wa Hena, oba omutuki wa Yifa, bali yeena?’” 

14Omutuki Hesekia yanyoola ebbarwa ohutula mu mahono ka bawamwaanda, 
yayisoma; mani Hesekia n'achia mu nyuumba y'Omwaami, n'ayibaambula, 
naayita mu moni w'Omwaami. 

15Hesekia yasabira mu moni w'Omwaami, n'aboola ati, Ewe Omwaami Nasaae 
wa Yisiraeli, owihaale hu Kerubbimu, niiwe Nasaae weeng'ene, ewe weeng'ene 
niiwe otuka obwaami bwohu syaalo; niiwe owaloonga Ekulu neende esyaalo. 

16Ewe Omwaami tekeeresa owulire, Ewe Omwaami, tingaala mani obone; 
haandi wulira emboosi cha Senakeribbu, chaatumire ohudyabuhira Nasaae 
mulamu. 

17Syadyeeri, ewe Omwaami, abatuki ba Asiria basihiriise ebyaalo biingi muno, 
haandi bahola ebyaalo byaabwe byaaba koti ekuunda. 

18Haandi basukuna banasaae baabwe mu muliro; olwohuba haba sibali 
banasaae badyeeri, nae ebyaloongwa-loongwa sa mu misaala neende amakina, 
haandi ebyaholwa sa neende amahono k'abaandu; sakira babinyaasa. 

19Nae bulaanu ewe Omwaami Nasaae weefwe, huhwekweeda, tuwonie, ohutula 
mu mahono kae, hu obwaami bwohu syaalo bumanye buti ewe Omwaami, niiwe 
Nasaae mweene weeng'ene. 

Emboosi chi Yisaaya yaboolera omutuki 
(Yis 37:21-38) 

20Yisaaya omwaana wa Amosi yatumira Hesekia emboosi n'aboola ati, 
Omwaami Nasaae wa Yisiraeli aboola ati, Ohusaba hwao ohudiira hu 
Senakeribbu omutuki wa Asiria, huwuliirwe. 

21Yino niyo emboosi yi Omwaami alomalome eyimudiiraho: Esiko sya Siyooni 
Sihulekeeresa haandi sihubisamo emoni, ewe Senakeribbu; Esiko sya 
Yerusalemu sihuloondaho nisihubairaho sa. 

22Obaasa oti naanu mweene yodyabuuhire haandi waalekeresa? Naanu mweene 
yoohabuhiire haandi waamyuulira emoni otyo? Ngaandi oholeere sa ese 
Omwoolerefu Mweene wa Yisiraeli! 

23Otumire bawamwaanda bao ohudyabuhira Omwaami, haandi oboolere oti, 
“Ese ndehoonyera sa ebigaari byaange biingi mani ninyiingira engulu ndeeyi 
muno, ohwoolera elalira huu njakamo ya Lebbanooni; ndakwiisa emituumba 
kihiramo obuleeyi, emisaala kyacho ekihiramo obulai; ndeengirira elalira mu 
bituundu by'ohweekisamo, mu bichaha ebyasitirirwa elalira. 

24Mwayaba esulo nae mwaang'wa amaachi k'abateende, haandi amakulu 
k'abasikaari bao kaseenakira kaahamia Omwaalo Naili kwoomerera.” 

25Haba siwawuliraho oti ndatekeha hale muno ebyo byoosi? Ndatekeha mu 
ndaalo cha hale ebiindu biri ohukwaao buti, ndahuberesa obunyala 
ohukaluuhania ebiko bisitirire ohuba ebituuli by'ebikoha, 

26sakira abaandu bamwo, bawaamo amaani, baaba abati haandi abadangaafu, 
mani beehola koti emisaala mu siino, haandi koti obunyaasi bw'omuboka, koti 
obunyasi bwamera hu sirama sy'enyuumba; obuhooha nibutaaduuha. 

27Nae manyire nga wihalaanga aasi haandi nootula erwaanyi haandi niwiingira 
mukati, haandi manyire koti lu waasinyihira. 

28Olwohuba waasinyihira haandi malire ohuwulira koti lu wahudumbala, njia 
ohuta elobo lyaange mu moolu kao haandi njia ohuta esidiiri syaange muhanwa 
mwao, mani njia ohuhukoboserayo hu ngira yahuleeta. 

29Yisaaya yeemao yaaboolera omutuki Hesekia ati, hano niho ahachia ohuba 
ahalolero yooli: mu mwaaka kuno muchia ohulya ebyohulya bihula ebyeene, 
haandi mu mwaaka kuloondaho, muchia ohulya ebyohulya bimera ebyeene; mu 
mwaaka kwohudatu, muchia ohutaaka emere, mukese, haandi muchia ohutaaka 
emisabbiibbu, mani mulye ebyaamo byakyo. 

30Mani abadiidi bahawoneo, abomu nyuumba ya Yuda bahayiindire baaba koti 
emisaala kyayira emisi kyacho aasi mu loba, haandi ekyaamaho ebyaamo 
aakulu; 

31olwohuba baliwo abachia ohuwona ohutula mu Yerusaleemu, neende abaandi 
ohutula hu lugulu Siyooni. Amaani k'Omwaami kachia ohubyooseresa. 

32Sakira Omwaami aboola ebidiira hu mutuki wa Asiria ati, Haba saachia 
hwiingira mu siko sino, noomba ohulasayo olusaale lwoosi, noomba 
ohusiseetaho neende engabo noomba ohutahoowo ebituuli by'eloba 
bisyebodohaanie. 

33Omwaami aboola ati, engira yamuleeta niyo eyahamukoboseyo, mani saachia 
hwiingira mu siko sino. 

34Olwohuba njia ohukayirira esiko sino, hulw'oluyaali lwaange omweene, 
neende hulw'oluyaali lwa Daudi omuhalaabani waange. 

35Mani mu siro esyo, malaika w'Omwaami yeecha yeeta mu kaambi ya Abasiria 
abasikaari elifu emia ndala neende amahumi kataanu-na-kadatu-na-chitaanu 
(185,000); nae abaandu nibasimuha mu chuli-chuli, bone, kino kyoosi kyali 
emilaambo. 

36Mani Senakeribbu, omutuki wa Asiria yatulao, yaachia engo, mani yaamenya 
Ninefe. 

37Nae niyali niyeenamira nasaae wae wa Nisiroki, abaana bae, Adurameleki 
neende Sareseeri bamwiita neende olugaanga, mani beeyiba beeruhira mu 
syaalo sya Araraati. Omwaana wae yi balaanga Esaradooni naamukobola mu 
makulu kae koti omutuki. 

2 Abatuki 20 

Ohulwaala hw'Omutuki Hesekia neende ohuwona hwae 
(Yis 38:1-8,22; 2 Biha 32:24-26) 

1Mu ndaalo echo, omutuki Hesekia yalwaala muno yaaba aambi ohufwa. 
Omunabbi Yisaaya, omwaana w'Amosi yeecha yaali ohumubona, mani 
yaaboolera Hesekia ati, “Omwaami aboola ati, ‘Tereesa edaala lyao; olwohuba 
oli aambi ohufwa, haba soochia ohuwona.’ ” 

2Hesekia niyawulira atyo, yakaluuhana yewuunja ena sida, mani yekweeda 
Omwaami, n'aboola ati, 

3Ewe Omwaami, hwekweeda, bulaanu yichulisa koti mbeere ningeendera mu 
moni wao neende obweesikwa haandi neende omwooyo mulala, haandi koti lu 
ndahola ebiindu bilai mu moni wao. Mani Hesekia naalira muno neende 
esibeera. 

4Yisaaya yatula ao yaachaaka olukeendo naawaao. Nae niyali naataabita 
akatikaati w'olwaanyi lw'edooho elyo, Emboosi y'Omwaami yamwiichira 
niyiboola yiti, 

5“Kobolayo oboolere Hesekia omutuki w'abaandu baange oti, Omwaami, Nasaae 
wa kuukaao Daudi aboola ati, Mbuliire ohusaba hwao, haandi mbweene amasika 
kao; mani bona, njia ohuhuwonia. Hu nyaanga y'ahadatu ohutula nyaanga yino, 
ochia ohuchia mu nyuumba y'Omwaami yohwiinamiramo. 

6Mani njia ohuhumeeda emyaaka kiindi ehumi-na-kitaanu hu bulamu bwao. Njia 
ohuhuwonia, ewe neende esiko sino ohutula mu bunyala bw'omutuki wa Asiria, 
haandi njia ohukayirira esiko sino hulw'oluyaali lwaange neende hulw'oluyaali 
lwa Daudi omuhalaabani waange.” 

7Mani Yisaaya n'aboola ati, “Muleete ebyaamo by'enduli biswaake, mani mubite 
hu sifwiimba sya Hesekia, anyale ohuwona.” 

8Hesekia yateeba Yisaaya ati, “Halolero siina ahaneekese hati Omwaami achia 
ohuumbonia, haandi hati njia ohuchia mu Nyuumba y'Omwaami hu nyaanga 
y'ahadatu ohutula nyaanga yino?” 

9Yisaaya yaboola ati, “Hano niho ahalolero yooli ohutula eyiri Omwaami, mbwe 
Omwaami achia ohuhola ebiindu byasuubiise. Bulaanu odaha esiiniha sisude mu 
moni amakulu ehumi, noomba sisude enyuma amakulu ehumi?” 

10Hesekia yakobolamo ati, “Syaangu muno esiiniha ohusuda mu moni amakulu 
ehumi; sakira leha sikaluhe enyuma amakulu ehumi.” 

11Omunabbi Yisaaya yasaba Omwaami, mani Omwaami yaakobosa esiiniha 
enyuma amakulu ehumi, olwohuba yi lyuuba lyali, esiiniha syali nisibitire 
enyuumba y'Ahasi neende amakulu ehumi. 

Bawamwaanda ohutula mu Bbabbilooni 

12Mu siha syeene esyo, omutuki wa Bbabbilooni, Merodaki-bbaladaani, 
omwaana wa Bbaladani, yatuma bawamwaanda ohuyirira Hesekia Ebbarwa 
neende esiyaanwa; olwohuba yali nawuliire ati Hesekia mulwaae niye. 

13Hesekia yaakaanira ababileeta, yabeekesa enyuumba y'esibiihiro yae yoosi, 
eyalimo efeesa, esaabbu, ebiindu by'esing'aari, amafuta k'engaanga, neendee 
ebilwaaniso byae. Hesekia yabeekesa buli siindu syali mu bibiihiro byae neende 
mu bwaami bwae. 

14Omunabbi Yisaaya yeemao yeecha eyiri omutuki Hesekia, yaamuteeba ati, 
“Abasaacha bano bahuboolera siina? Haandi batulire yeena hu beecha yooli?” 
Hesekia yakobolamo ati, “Batulire mu syaalo sy'eyale, sya Bbabbilooni.” 

15Haandi Yisaaya yamuteeba ati, “Babweene siina mu dooho lyao?” Hesekia 
yakobolamo ati, “Babweene buli siindu siri mu dooho lyaange; mbeekeese buli 
siindu siri mu bibiihiro byaange.” 

16Yisaaya yaboolera Hesekia ati, “Sino nisyo si Omwaami w'Obunyala aboola: 

17Bona, esiha sichia ohwoola, buli siindi siri mu dooho lyao, neende ebyo bi 
bakuukaao babiiha ohwoola buti, biyirwe mu Bbabbilooni, abulao esiindu sichia 
ohudoong'a. 

18Haandi hu baana bao beene, abeebulanwa bao beene, bachia ohuyirwa; 
bahalaabanire mu dooho ly'omutuki wa Bbabbilooni koti abalooye.” 

19Hesekia yaboolera Yisaaya ati, “Emboosi y'Omwaami y'olomalome ndai niyo” 
Olwohuba Hesekia yabaasa ati, “Silai omuleembe neende ohuhaya ohulwaana 
bibeeo mu ndaalo chaange.” 

Enjakamo y'obutuki bwa Hesekia 
(2 Biha 32:32,33) 

20Mani ebiholwa bya Hesekia biindi, neende obunyala bwae, neende koti lu 
yayaba esidiba neende omutaro yaaleeta amaachi mu siko, byaandiikwa mu 
sitabo sya Ebyaliwo by'abatuki ba Yuda. 

21Hesekia yeemao yaafwa, mani Manaase omwaana wae yaamukaluha mu 
makulu koti omutuki. 

2 Abatuki 21 

Manaase omutuki wa Yuda 
(2 Biha 33:1-20) 

1Manaase yachaaka ohutuka naali neende emyaaka ehumi neende kibiri 
eky'obuhuluundu, naatukira mu Yerusalemu embaka y'emyaaka amahumi 
kataanu neende kitaanu. Eliita lya ng'ina lyali Hefusiba. 

2Manaase yeemao yaahola ebiindu bibi muno mu moni w'Omwaami, 
ohuchianakana neende ebiindu byomukwoobo by'abaandu ba Omwaami 
yeerusa ohutula mu syaalo esyo Abaisiraeli nibasisiiri ohwoola. 

3Olwohuba Manaase yoombaha buyaaha ebyeembeho bihoongo bi bakafiiri 
beenamiraangamo, bi Hesekia laatang'ene yali naasihiriise. Haandi yoombahira 
Bbaali alutaari, mani yaahola esifwaanani sya nasaae muhasi olaangwa ati 
Asera, koti lu Ahabbu omutuki wa Yisiraeli yali niyahola. Manaase mulala oyo 
yeenamiraanga eng'ining'ini chomu kulu, haandi yaachihalaabaniraanga. 

4Manaase yoombaha alutaari nyiingi mu nyuumba y'Omwaami, chi Omwaami 
yalomalomaangaho n'aboola ati, “Mu Yerusalemu nimwo mu bachia 
ohunyinamiraanga.” 

5Mani yoombahira eng'ining'ini chomu kulu alutaari mu nyanyi chibiri echomu 
Nyuumba y'Omwaami. 

6Haandi yasaamba omwaana wae musyaani koti esiyaanwa sisaambwa. Mani 
yaachaaka ohweteebaanga hu balakusi neende hu b'amayia, haandi naaholera 
alala neende abalosi n'abalakusi. Manaase yonoona muno mu moni 
w'Omwaami, ebyakera etima ly'Omwaami lyaasaanguluha. 

7Esifwaanani sya nasaae muhasi olaangwa ati Asera, si Manaase yahola, yeemao 
yaasita mu nyuumba yi Omwaami yaboolera Daudi neende omwaana wae 
Solomooni ati, “Mu nyuumba yino, neende mu Yerusalemu, esiko si ndadoola mu 
nono chia Yisiraeli choosi, nimwo mu bachia ohunyinamiraanga endaalo choosi. 

8Haandi sindahakereho Abaisiraeli baayiikaana nibatula mu syaalo si ndaberesa 
bakuuka yaabwe, nibanaatecheenge emyooyo kyaabwe hu huhola ebyo byoosi 
ebichianakana neende bi ndabalagira ohuhola, neende amalako koosi 
k'omuhalaabani waange Musa yabalagira.” 

9Nae haba sibawulira Omwaami, haandi Manaase yakera bonoona ohuhiraho 
ebyaalo biindi, bi Omwaami yasihirisa Abaisiraeli nibasisiiri ohwoola. 

10Omwaami naabitira mu bahalaabani bae, abanabbi, yeemao yaaboola ati, 

11“Olwohuba Manaase omutuki wa Yuda aholere ebiindu by'omusiro bino, 
haandi yaahola ebiindu bibi ohuhiraho bi Baamoori bamutaangira ohubaao 
bahola, mani yaakera neende Abayudaaya bosi bonoona nibeenamira 
ebiloongaloongwe byae. 

12Sakira Omwaami, Nasaae wa Yisiraeli aboola ati, Bone, njia ohukwiisa amasira 
hu Yerusalemu neende Yuda, mani buli muundu onasibulireengeho, amatwi kae 
kanaachwileenge sa. 

13Ndahasaandye Yerusalemu koti lu ndasaandya Samaria, koti lu ndasaandya 
omutuki wa Yisiraeli Ahabbu neende olwiibulo lwae. Haandi njia ohusihirisa 
abaandu bomu Yerusalemu mbamaleo boosi bwaangu koti omuundu 
yahasimuula esaani. Koti lu yahachisimuula mani yaamala yaachifuumamia. 

14Ndaheebwaabe abaandu baange abahabe nibawonereo, mani ndaabaleha mu 
bunyala bw'abasuku baabwe. Abasuku baabwe bahabayiingire haandi 
bahayaaye emyaandu kyaabwe; 

15olwohuba bonoona mu moni waange haandi basiingisa etima lyaange, 
ohuchaakira hu ludaalo lu bakuuka yaabwe batulira mu syaalo sya Misiri, 
ohwoolera elalira buti.” 

16Haandi esiindi, Manaase yeeta abaandu baangi muno, ohwoola lu yechusira 
Yerusalemu mwoosi amabaanga k'abaandu babulaho omusaango. Ohumeeda 

hu sino, Manaase yali naakerere Abayudaaya nibonoonere mu moni 
w'Omwaami. 

17Bulaanu ebiholwa bya Manaase biindi, neende ebiindu byoosi bi yahola, 
neende esyonoono si yahola, byandiikwa mu sitabo sya Ebyaliwo by'abatuki ba 

Yuda. 

18Manaase yafwa mani baamusiiha mu ndalo yomu dooho lyae, mu ndalo ya 
Wusa; mani Amoni omwaana wae yaamukobola mu makulu koti omutuki. 

Amoni omutuki wa Yuda 
(2 Biha 33:21-25) 

19Amoni yachaaka ohutuka Yuda naali neende emyaaka amahumi kabiri-na-
kibiri eky'obuhuluundu, mani yaatuka emyaaka kibiri naali mu Yerusalemu. 
Ng'ina Amoni yali alaangwa ati Mesulemeti, omuhaana wa Harusi, ohutula 
Yotibba. 

20Amoni wuno yesi yahola ebiindu bibi muno mu moni w'Omwaami, koti lu 
Manaase laatang'ene yaholaanga. 

21Amoni yaloondakana neende ebiholwa bibi bya laatang'ene 
yahalaabaniraanga ebiloongaloongwe bi laatang'ene yahalaabaniraanga, haandi 
yeenamiraanga ebiloonge ebyo. 

22Sino syakera yeetusa hu Omwaami, Nasaae wa bakuukaang'ene, haandi 
yaahaya ohuloondakanaanga neende ebilagiro by'Omwaami. 

23Abahalaabani b'Amoni beemao baaholera alala ohumulyaamo olukwe, mani 
baamwiitira mu dooho. 

24Nae abaandu bomu syaalo esyo beeta abaandu baholera alala ohulya mu 
mutuki Amoni olukwe boosi, mani beemao baahola Yosia omwaana w'Amoni 
ohuba omutuki wa Yuda mu makulu k'Amoni laatang'ene. 

25Bulaanu ebiindu biindi bi Amoni yahola, byaandiikwa mu sitabo sya Ebyaliwo 

by'abatuki ba Yuda. 

26Amoni yasiihwa mu ng'ani yae mu mukuunda kwa Wusi, mani Yosia omwaana 
wae naamukaluha mu makulu koti omutuki. 

2 Abatuki 22 

Yosia omutuki wa Yuda 
(2 Biha 34:1-2) 

1 Yosia yachaaka ohutuka Yuda naali neende emyaaka kitanu-na-kidatu 
eky'obuhuluundu yatuka emyaaka amahumi kadatu neende mulala naali mu 
Yerusalemu. Eliita lya ng'ina lyali Yedida, omuhaana wa Adaya ohutula 
Bbosikaati. 

2Mani Yosia yahola ebiindu bilai mu moni w'Omwaami, n'aloondakana neende 
esaambo ndai cha Daudi kukaang'ene, n'adiira bulai amalako ka Nasaae. 

Esitabo sy'Amalako sinyoolehana 
(2 Biha 34:8-28) 

3Mu mwaaka kw'ehumi neende hataanu-na-hadatu okw'obutuki Yosia, omutuki 
Yosia yatuma omwaandiiki w'esiina olwaangwa Safani, omwaana wa Asalia, 
haandi omwiichuhulu wa Mesulamu, ohuchia mu Nyuumba y'Omwaami 
naamulagira ati, 

4“Chia eyiri Hilikia omulaamisi muhuluundu, omuboolere abale obuungi 
bw'eseende chileeterwe mu Nyuumba y'Omwaami, chi baliindi basoloose 
ohutula mu baandu. 

5Mani leha bachiberese abasaacha bahulira omulimo kw'ohutereesa Enyuumba 
y'Omwaami; leha bachiberese abasaacha bali ohuhola omulimo kw'ohutereesa 
Enyuumba y'Omwaami. Leha batuunge 

6ababaachi, aboombahi, neende ababaachi b'amakina, haandi bakule embaao 
neende amakina mabaache ohutereesera Enyuumba y'Omwaami. 

7Nae sisihoyerwa ohubaliirira obuungi bw'eseende chi bababereese, olwohuba 
bahola omulimo neende obweesikwa.” 

8Hilikia, omulaamisi muhuluundu yaboolera Safani omwaandiiki ati, “Nduhaane 
Esitabo sy'Amalako mu Nyuumba y'Omwaami.” Hilikia yaberesa Safani esitabo 
esyo, mani yaasisoma. 

9Safani omwaandiiki yakobola eyiri omutuki, mani yeekesa omutuki oyo 
n'aboola ati, “Abahalaabani bao batusireyo eseende choosi chibaduhaane mu 
Nyuumba y'Omwaami, baachidiisa abasaacha bahulira omulimo kw'ohutereesa 
enyuumba y'Omwaami.” 

10Mani Safani n'aboolera omutuki ati, “Hilikia omulaamisi yaambereese esitabo 
sira.” Safani yasisomera mu kono ly'aakulu mu moni w'omutuki. 

11Nae omutuki niyawulira emboosi chomu Sitabo sy'Amalako esyo, engisa 
yamudiira muno mani yaataandula ebyefwaalo byae. 

12Mani omutuki oyo yaalagira omulaamisi Hilikia, neende Ahikamu omwaana 
wa Safani, neende Akibbori omwaana wa Mikaaya, neende Safani omwaandiiki, 
neende Asaiya omuhalaabani w'omutuki n'aboola ati, 

13“Muchie, mweteebe eyiri Omwaami hulwaange, neende hulw'abaandu, 
neende hulw'abaandu boosi abomu Buyudaaya, ebiindu bidiira hu mboosi 
chomu sitabo si baduhaane sino; olwohuba etima ly'Omwaami liingi muno 
litusiingiriireho, olwohuba bakuuka yeefwe haba sibaloondakana neende 
emboosi chomu sitabo sino, ebyo ebyandiikwa biti hubihole.” 

14Hilikia omulaamisi, neende Ahikamu, neende Akibbori, neende Safani, neende 
Asaia bachia eyiri Hulida omunabbi muhasi, omuhasi wa Saluumu omwaana wa 
Tikufa, haandi omwiichuhulu wa Hauhasi, omuliindi w'esibiihiro sy'ebyefwaalo 
(omuhasi oyo yali niyamenya mu Yerusalemu, mu situundu siyaaha); mani 
nibalomaloma nae hu mboosi eyo. 

15Omuhasi oyo yababoolera ati, Omwaami Nasaae wa Yisiraeli aboola ati: 
Boolere omuundu obatumire yi ndi muti, 

16Omwaami aboola ati, “Bona, njia ohukwiisa amasira abuundu ano, neende hu 
baandu baliwo, emboosi choosi echiri mu sitabo chi omutuki wa Yuda asomere. 

17Olwohuba abaandu bano baandeebwaabire haandi baniooheseere banasaae 
baandi obubbaani, mani baasaangulusa etima lyaange neende ebiindu byoosi bi 
bahola neende amahono kaabwe, sakira etima lyaange lichia ohusaanguluhirira 
abuundu ano, haandi siacha ohuyenjeera daawe.” 

18Nae ebidiira hu omutuki wa Yuda obatumire ohweteeba hu Omwaami, muchia 
ohumuboolera muti, Ese Omwaami Nasaae wa Yisiraeli mboola endi: ewe 
watekeeresa ebyo ebyali nibyandiikwa mu sitabo esyo. 

19Mani weeyolobya haandi weeyisa aasi mu moni waange, notaandula engubo 
chao haandi noolira, niwawulira koti lu ndatiisa-tiisa ohusaandya Yerusalemu 
alala neende abaandu basyo boosi. Bulaanu njia ohuhola abuundu ao abe 
ow'amatiichasi, haandi abuundu yi baandu bachia ohwehoonyeraanga koti 
esibwaabo. Nae mbuliire ohusaba hwao 

20mani sakira, bona, njia ohuhuyira eyiri bakuukaao, osiihwe bulai, haandi 
soocha ohubonaho amasira ka ndahakwiise abuundu ano. Mani nibakobolayo, 
baboolera omutuki emboosi echo choosi. 

2 Abatuki 23 

Yosia amalao emiduunga ky'ohwiinamira ebitaali Nasaae 
(2 Biha 34:3-7,29-33) 

1Omutuki Yosia yalaanga abeemirisi ba Yuda neende aba Yerusalemu boosi 
beebuusira yaali. 

2Omutuki yachia mu Nyuumba y'Omwaami alala neende abaandu bamenya mu 
Yerusalemu boosi, neende abalaamisi neende abanabbi, neende abaandu baandi 
boosi, abahuluundu neende abayere. Mani naasoma nibawulira emboosi 
ch'esitabo sy'endagaano si baduuhana mu Nyuumba y'Omwaami. 

3Omutuki yeema aambi neende esiiro mani yaahola endagaano mu moni 
w'Omwaami, ohumuwuliraanga neende ohudiiraanga amalako kae neende 
ebilagiro byae byoosi niyeechuba ati, anabidiiraanga neende omwooyo kwae 
kwoosi, neende obulamu bwae bwoosi, haandi ati anooseresaanga emboosi 

ch'endagaano eyo, echandiikwa mu sitabo esyo. Mani abaandu boosi 
nibasiingira nibeema ohwomiisa koti lu banaadiireenge endagaano eyo. 

4 Omutuki Yosia yalaka Hilikia omulaamisi muhuluundu, neende abalaamisi 
bamuloondereraho, neende abaliindi abali nibali hu mulimo kw'ohuliinda hu 
siruwa sy'Enyuumba y'Omwaami, ohutusa mu Nyuumba y'Omwaami ebiindu 
byoosi ebyehoonyerwaanga ohwiinamira Bbaali, neende nasaae muhasi 
olaangwa ati, Asera, neende ohwiinamira eng'ining'ini. Mani omutuki 
naabisaambira erwaanyi wa Yerusalemu, mu hooho lya Kidironi, ekohe lyaabyo 
nibaliyooya nibaliyira Bbeteli. 

5Omutuki yamalao abalaamisi b'ebiloongaloongwe b'abatuki ba Yuda bali 
nibaawuulwe ohuniooheseraanga obubbaani mu bweyaango buhunuufu bu 
beenamiraangamo mu biko bya Yuda neende ebyali nibyebodoohaanie 
Yerusalemu. Abalaamisi boosi abaniooheseraanga obubbaani eyiri Bbaali, eyiri 
elyuuba, eyiri omwoosi, eyiri eng'ining'ini, neende ebiindu by'amaani byoosi 
ebiri muukulu, byosi babisaamba. 

6Omutuki yatusa mu Nyuumba y'Omwaami esifwanaani sy'Asera, yaasiyira 
erwaanyi wa Yerusalemu, mu hooho lya Kidironi, mani yaasisaambira hu haalo 
ha Kidironi, yaasinyonyobola syeehola olufu, mani yaawaanya olufu olwo hu 
biriindwa bi basiihamo abaandu bataali neende oluyaali. 

7Omutuki oyo haandi yafunakira elalira enyuumba chi basaacha 
bayiraniraangamo neende abasaacha baasyaabwe, echali mu Nyuumba 
y'Omwaami, haandi mu bahasi baluhiraanga ebisaatirwa hu nasaae muhasi 
olaangwa ati, Asera. 

8Omutuki chana haandi yaleeta mu Yerusalemu abalaamisi boosi abali mu biko 
bya Yuda, mani yaanyaasa abuundu ahunuufu yi balaamisi baniooheseraanga 
obubbaani, ohutulira elalira Gebba ohwoola Bberisebba. Haandi yafunaka-
funaka yaanyaasa alutaari chi beenamiraangamo echalichiingi aambi neende 
ebiruwa byohu mulyaango kw'esiruwa sya Yosua, gafana w'esiko, syali hu 
muhono muhasi omuundu niyeengira mu siko sya Yerusalemu. 

9Nae kata katyo, abalaamisi bakafiiri abo haba sibafukiirirwaanga ohuchia hu 
alutaari y'Omwaami yali mu Yerusalemu ohumuhalaabanira, nae balichaanga 
emigaati kitaali emibbaahe ki baberesaanga abalaamisi baasyaabwe. 

10 Omutuki Yosia haandi yanyaasa Tofeti, esyali mu hooho ly'abaana ba 
Hinoomu, yaabulao omuundu yeesi owanyalaanga ohusaamba omwaana wae 
musyaani oba omuhaana koti esiyaanwa eyiri Moleki. 

11Haandi yatusao efaraasi chi batuki ba Yuda bali nibayaaniire ohwiinamira 
elyuuba, echali hu mulyaango kw'Enyuumba y'Omwaami, aambi neende 
esiruwa haandi ataali eyale neende esiseenge sya Natanimeleki omulade, mani 
n'asaamba ebigaari byae neende omuliro. 

12Haandi alutaari chi batuki ba Yuda bali niboombaahe aakulu w'egorofa 
y'Ahabbu, neende alutaari chi Manaase yali niyoombaahe mu nyanyi chibiri 
echomu Nyuumba Nasaae, Yosia yachilikula mani yaachifunaka-funakamo mu 
bituundu-tuundu yaawaanya olufu lwacho mu haalo ha Kidironi. 

13Omutuki Yosia yanyaasa ebituundu bihunuufu bibeenamiraangamo ebyali 
ebukwe wa Yerusalemu, olwaande lw'emwaalo woolugulu lulaangwa luti, 
“Olugulu Lwobulyaanga,” bi Solomooni omutuki wa Yisiraeli yali niyoombahiire 
Asutoreti, nasaae muhasi, esy'omusiro eyiri Abasidoni, neende esya Kemosi, 
esy'omusiro eyiri Abamoabbu, neende esya Moleki esy'omusiro eyiri 
Abaamooni. 

14Omutuki Yosia yafunaka-funakamo esiiro mu bituundu-tuundu, haandi 
yaakwiisa aasi esifwaanani sya Aserimu, mani esitundu esyo nasichusamo 
amakuumba k'abafu. 

15 Omutuki Yosia yanyaasa ebyeembeho byali mu Bbeteli, bi Yerobboamu 
omwaana wa Nebati yali yoombaha, owakwiisa Abaisiraeli mu syonoono. Yosia 
yanyaasa ebyeembeho ebyo yaabikwiisa aasi mani yaaswaakaswaaka amakina 
kabyo mu bituundu-tuundu, yakanyoonyobola keehola olufu; haandi 
yaasaamba esifwaanani sya Asera. 

16Nae Yosia niyakaluuhana ati, yabona ebiriindwa byali ao hu lugulu; mani 
yaalagira baabitusamo amakuumba, baakasaambira hu alutaari, nibichinyaasa, 
ohuchianakana neende Emboosi y'Omwaami, yi muundu w'Omwaami yayaala, 
yalaangirira ebyahakweeo. 

17Omutuki yateeba ati, “Siriindwa sya wiina esyo si ndi ohubona?” Nae 
abasaacha bomu siko nibamuboolera bati, “Siriindwa sy'omuundu wa Nasaae 
watula mu Yuda mani yaalaangirira ebiindu by'oholere bino hu alutaari yino mu 
Bbeteli.” 

18Omutuki Yosia yaboola ati, “Oyo, mumulehe; lehe abuleo omuundu yeesi 
owusiihula amakuumba kae.” Mani beemao baaleha ohusiihula amakuumba 
kae, alala neende amakuumba k'omunabbi watula Samaria. 

19Mu buli siko sya Yisiraeli, omutuki Yosia yalikulalikulaangamo ebyeembeho 
byoosi ebyali nibyoombahwa neende abatuki ba Yisiraeli baandi, ba biholwa 
byaabwe byasaangulusaanga etima ly'Omwaami. Yahola esiholwa esyo 
esifwaanana neende si yahola hu byeembeho byali mu Bbeteli. 

20Yeetera abalaamisi bakafiiri abo boosi hu byeembeho ebyo, yi 
bahalaabaniraanga, naasaambira amakuumba kaabwe hu buli syeembeho. 
Niyamala atyo yeemao yaakobola mu Yerusalemu. 

Yosia ahola esidyaalo sya Paasaka 
(2 Biha 35:1-19) 

21Omutuki Yosia yeemao yaalaka abaandu boosi n'aboola ati, “Muholere 
Omwaami Nasaae weeng'we esidyaalo sya Paasaka, koti lu syaandiikwa mu 
sitabo sy'endagaano.” 

22Olwohuba esidyaalo sifwaana siti haba sisibechaangao hooho ohutulira elalira 
mu ndaalo ch'abatuki ba Yisiraeli, oba mu ndaalo ch'abatuki ba Yuda. 

23Nae mu mwaaka kw'ehumi neende hataanu-na-hadatu okw'omutuki Yosia, 
esidyaalo sino syeemao syaaholerwa Omwaami mu Yerusalemu. 

Engaluuhana chiindi chi Yosia yahola 

24Yosia haandi yatusa elako ohumalao abalakusi, abalosi neende banasaae bomu 
lwaanyi neende ebiloongaloongwe neende eby'omusiro byoosi 
ebyanyoolehanaanga mu syaalo sya Yuda neende mu Yerusalemu, hu anyale 
ohwomiisa emboosi ch'Amalako chali mu sitabo si omulaamisi Hilikia 
yaduuhana mu Nyuumba ya Nasaae. 

25Abulao hoo omutuki wuundi hu batuki bataangira ohubaao owali koti Yosia, 
owahalaabaniraanga Omwaami neende omwooyo kwae kwoosi, neende 
obulamu bwae bwoosi, neende amaani kae koosi, ohuloondakana neende 
amalako ka Musa koosi; haandi mu batuki bamuloondaho, abulao hoo owaliho 
koti Yosia. 

26Nae kata katyo, Omwaami haba siyaakama ohunyoolerera Yuda, ohweema 
hubi Manaase yahola n'asaangulusa etima ly'Omwaami, olwohuba ebiindu bi 
Manaase yahola byanyoolesa Omwaami muno. 

27Mani Omwaami n'aboola ati, “Njia ohumalao mu moni waange Yuda syosi, koti 
lu ndamalao Yisiraeli, haandi njia ohwebwaaba esiko sya Yerusalemu si mweene 
ndedoolera, haandi neende Enyuumba yi ndaboola endi, Omwo nimwo mu 
bachia ohunyinamiraanga nibeesa mu liita lyaange oluyaali.” 

Enjakamo y'Obutuki bwa Yosia 
(2 Biha 35:20—36:1) 

28Bulaanu ebiholwa bya Yosia biindi, neende ebiindu byoosi bi yahola, 
byaandiikwa mu sitabo sya Ebyaliwo by'abatuki ba Yuda. 

29Mu biha byae, omutuki wa Misiri Neko, omutuki wa Misiri yeecha neende eye 
ohuhoonya omutuki wa Asiria hu mwaalo kwa Ewufuraate. Omutuki Yosia 
yachia ohumulwaania; mani omutuki wa Misiri Neko, omutuki wa Misiri 
naamwiitira Magido, mu biita. 

30Abahalaabani bae bamuta mu sigaari naamalire ohufwa, baamutusa Magido, 
baamuleeta Yerusalemu, baamusiiha mu ng'ani yae yeene. Mani abaandu bomu 
syaalo nibabukula Yehoahasi omwaana wa Yosia, nibamubaha amafuta, haandi 
nibamuhola omutuki ohukobola mu makulu ka laatang'ene. 

Yehoahasi omutuki wa Yuda 

(2 Biha 36:2-4) 

31Yehoahasi yachaaka ohutuka Yuda naali neende emyaaka amahumi kabiri 
neende kidatu eky'obuhuluundu, mani yaatukira mu Yerusalemu ohumala 
embaka y'emyoosi kidatu. Eliita lya ng'ina lyali, Hamutaali omuhaana wa 
Yeremia ohutula mu Libbina. 

32Yehoahasi yahola ebiindu bibi muno mu moni w'Omwaami, ebichianakana 
neende bi bakuukaang'ene bahola. 

33Mani Neko, omutuki wa Misiri naamuboyera Ribbila mu syaalo sya Hamati, 
hwaahaye ohutukira mu Yerusalemu. Neko yaheengera esyaalo sy'Abayudaaya 
omusolo kw'efeesa ekiloguraamu elifu chidatu neende emia chidatu neende 
ekiloguraamu amahumi kadatu neende chine ech'esaabbu. 

34Neko omutuki wa Misiri, yahola Eliakimu, omwaana w'omutuki Yosia 
ohukobola mu makulu ka Yosia laatang'ene, mani naakaluuhania eliita lya 
Eliakimu n'amukuliha ati, Yehoyakimu. Nae Neko yayira Yehoahasi e Misiri, 
mani Yehoahasi yaafwiira eyo. 

Yehoyakimu omutuki wa Yuda 
(2 Biha 36:5-8) 

35Yehoyakimu yaberesa omutuki wa Misiri Neko efeesa neende esaabbu, 
yaakereha hu baandu bomu syaalo esyo omusolo ohuchianakana neende 
amalako k'omutuki wa Misiri. Yehoyakimu yasolosa hu baandu bomu syaalo 
syae efeesa neende esaabbu, buli muudu namutooyia omusolo ohuchianakana 
neende bi bamukereehe, ohuchiberesa Neko, omutuki wa Misiri. 

36 Yehoyakimu yachaaka ohutuka naali neende emyaaka amahumi kabiri 
neende kitaanu eky'obuhuluundu, mani naatukira mu Yerusalemu ohumala 
embaka y'emyaaka kitaanu-na-kibiri. Eliita lya ng'ina lyali Sebida omuhaana wa 
Pedaaya ohutula mu siko sya Ruma. 

37Yehoyakimu yahola ebiindu bibi muno mu moni w'Omwaami, ohuchianakana 
neende omukwoobo kw'abakuukang'ene. 

2 Abatuki 24 

1 Mu ndaalo ch'obutuki bwa Yehoyakimu, Nebukadineesa omutuki wa 
Bbabbilooni yaseeta esyaalo sya Buyudaaya, mani Yehoyakimu niyeehola 
omuhalaabani wae ohumala embaka y'emyaaka kidatu; mani naamujeemera. 

2Omwaami yeemao yaamutumira emikaanda ky'Abakalidaaya kidatu 
ohumulwaania, neende emikaanda ky'Abasiiria, neende emikaanda 
ky'Abamoabbu, neende emikaanda ky'Abaamooni, naakituma ohulwaania 
Yehoyakimu neende ohusihirisa Yuda, ohuchianakana neende emboosi 
ch'Omwaami chi bahalaabani bae, abanabbi balomaloma. 

3Mubwadyeeri bweene, Omwaami mweene niye owakera sino syeeholeha hu 
baandu bomu Yuda, ohubatusa mu moni wae, hulw'ebyonoono bya Manaase, 
ohuchianakana neende ebiindu byoosi bi yahola, 

4haandi neende amabaanga kabulaho omusaango ka yediisa; olwohuba 
yeechusa mu Yerusalemu amabaanga kabulaho omusaango, mani Omwaami 
haba siyamukwiiraho esisa. 

5Bulaanu ebiholwa bya Yehoyakimu biindi, neende ebiindu biindi bi yahola 
byoosi byaandiikwa mu sitabo sya Ebyaliwo by'abatuki ba Yuda. 

6Mani Yehoyakimu naafwa, naaba alala neende bakuukaang'ene. Yehoyakini 
omwaana wae naamukobola mu makulu koti omutuki. 

7Omutuki wa Misiri haba siyatulaho mu syaalo syae ohwiicha ohuseeta, 
olwohuba omutuki wa Bbabbilooni yali n'ayaayire buli siindu syoosi esyali 
esy'omutuki wa Misiri, ohutulira elalira hu lwaaho lw'emukulu wa Misiri 
ohwoola hu mwaalo kwa Ewufuraate. 

Yehoyakini omutuki wa Yuda 
(2 Biha 36:9,10) 

8Yehoyakini yachaaka ohutuka Yuda naali neende emyaaka ehumi neende 
kitaanu-na-kidatu eky'obuhuluundu, mani n'atukira mu Yerusalemu ohumala 
embaka y'emyoosi kidatu. Eliita lya ng'ina lyali Nehusuta, omuhaana wa 
Elinatani ohutula Yerusalemu. 

9Mani Yehoyakini naahola ebiindu bibi mu moni w'Omwaami, ohuchianakana 
neende ebiindu bi laatang'ene yali naaholere. 

10Mu biha ebyo, abahalaabani ba Nebukadineesa omutuki wa Bbabbilooni 
baseeta Yerusalemu, mani eye lyae nilisyeebodoohania. 

11Nebukadineesa, omutuki wa Bbabbilooni mweene yeengira mu siko, 
abahalaabani bae bali nibebodoohanie Yerusalemu; 

12Yehoyakini omutuki wa Yuda, omweene alala neende ng'ina, neende 
abahalaabani bae, neende abaana bae basyaani, neende abahunuufu bomu 
dooho lyae, nibatulayo mani nibeyaanayo mu bunyala bw'omutuki wa 
Bbabbilooni. Omutuki wa Bbabbilooni naamuyira koti omuwaambe wae mu 
mwaaka kwa hataanu-na-hadatu okw'obutuki bwae. 

13Mani Nebukadineesa nakiinga eby'obuyiinda byoosi ebyali mu Nyuumba 
y'Omwaami, neende eby'obuyiinda byali mu dooho ly'omutuki, mani 
naadonyola-donyolamo ebiindu by'esaabbu byoosi ebyali mu Nyuumba 
y'Omwaami, bi Solomooni omutuki wa Yisiraeli yali n'ateere mu Nyuumba 
y'Omwaami, koti lu Omwaami yali niyaboola hale. 

14Nebukadineesa yayira abaandu bomu Yerusalemu boosi koti abawaambe, 
neende abaana basyaani boosi ab'abatuki, abasaacha bahunuufu ab'amaani 

boosi, abawaambe elifu ehumi, neende abaandu betaanyi boosi aba buli ngeri; 
abulao owadoong'ao, ohumalaho abamanani bomu syaalo esyo. 

15Mani omutuki wa Bbabbilooni n'ayira Yehoyakini Bbabbilooni, alala neende 
ng'ina, neende abahasi bae, neende abeemeresi bae, neende abaami bomu 
syaalo omwo. Omutuki wa Bbabbilooni yabatusa mu Yerusalemu yaabayira 
Bbabbilooni koti abawaambe. 

16Omutuki wa Bbabbilooni oyo yaleeta mu Bbabbilooni abasaacha b'amaani 
boosi. Alala boosi bali elifu chitaanu-na-chibiri (7,000), omuli abeemeresi ba buli 
ngeri neende abetaanyi elifu ndala (1,000), abaandu bano boosi ab'amaani 
haandi abanyala ohulwaana mu maye. 

17Mani omutuki wa Bbabbilooni n'adoola Matania, laatang'ene Yehoyakini 
muyere, naamuhola omutuki mu bweyaango bwa Yehoyakini, mani 
Nebukadineesa naakaluuhania eliita lyae, n'amukuliha Sedekia. 

Sedekia omutuki wa Yuda 
(2 Biha 36:11-12; Yer 52:1-3a) 

18 Sedekia yachaaka ohutuka naali neende emyaaka amahumi kabiri neende 
mulala eky'obuhuluundu, mani naatukira mu Yerusalemu ohumala embaka 
y'emyaaka ehumi neende mulala. Eliita lya ng'ina lyali Hamutaali omuhaana wa 
Yeremia ohutula Libbina. 

19Omutuki Sedekia yonoona muno mu moni w'Omwaami, ohuchianakana 
neende byoosi bi Yehoyakimu yahola. 

20Sakira Omwaami yanyoolera muno, mani esiha syoola yeerusa abaandu bomu 
Yerusalemu neende abomu Buyudaaya ohutula mu moni wae. Sedekia nae 
yeemao yajeemera omutuki wa Bbabbilooni. 

2 Abatuki 25 

Ohuwaambwa hwa Yerusalemu 
(2 Biha 36:13-21; Yer 52:3b-11) 

1 Mu mwaaka kwa hataanu-na-hane okw'obutuki bwa Sedekia, mu mwoosi 
kw'ehumi, hu ludaalo lw'ehumi lw'omwoosi, Nebukadineesa omutuki wa 
Bbabbilooni, yeecha neende eye lyae lyoosi yaseeta Yerusalemu, 
yasyeebodoohania syoosi; yaasiyabaho obuko enyaande choosi 
ohusyebodoohania. 

2Esiko esyo nisyebodoohanwa sa sityo ohwoola mu mwaaka kw'ehumi neende 
mulala okw'obutuki bwa Sedekia. 

3Nae hu ludaalo lwa hataanu-na-hane, olw'omwoosi kwoohune, enjala 
embitiirifu yakwaao mu siko omwo, ebyohulya byaawa hu baandu bomu syaalo 
omwo. 

4Abaandu badomola ebituli mu sida sy'esiko esyo. Mani omutuki alala neende 
abasikaari boosi nibeeruha nibeeyiba esiro nibabitira hu ngira y'esiruwa, 
akatikaati w'ebida bibiri, hu ndulo w'endalo y'omutuki, kata Abakalidaaya bali 
nibebodoohania esiko hu nyaande choosi, mani nibeeruha nibachoomere 
olwaande lw'ehooho lya Yorodaani. 

5Nae eye ly'Abakalidaaya nilyoonga hu mutuki Sedekia, mani nibamwoolaho 
naali mu sipaapi sya Yeriko. Abasikaari bae boosi bamusalaanaho, mani 
nibamuleha yeeng'ene. 

6Mani nibawaamba omutuki Sedekia, nibamuyira Ribbila eyiri omutuki wa 
Bbabbilooni, owamuheengera omusaango. 

7Nibeetera abaana ba Sedekia abaana babiri mu moni wae naabona. Mani 
nibachomola emoni mu Sedekia, nibamuboya enyororo, nibamuyira 
Bbabbilooni. 

Ohusihirirwa hw'Enyuumba y'Omwaami 
(Yer 52:12-33) 

8Mu mwoosi kwa hataanu, hu ludaalo lwa hataanu-na-habiri olw'omwoosi, mu 
mwaaka kw'ehumi neende kitaanu-na-kine okw'obutuki bw'omutuki 
Nebukadineesa, omutuki wa Bbabbilooni, Nebbusaradaani, omuhoongo 
muhuluundu w'abaliindi b'omutuki Nebukadineesa, haandi omuhalaabani wae, 
yeecha yeengira mu Yerusalemu. 

9Yasaamba Enyuumba y'Omwaami, neende edooho ly'omutuki neende 
enyuumba choosi echomu Yerusalemu; buli nyuumba hoongo yoosi yasaambwa 
yaakwa aasi. 

10Mani eye ly'Abakalidaaya, elyaali neende omuhuluundu w'abaliindi, nilirikula 
ebida byoosi, ohwebodoohania esiko sya Yerusalemu. 

11Abaandu baandi abali nibadoong'ere mu siko neende abo abali nibajeemere 
nibakwiire hu lwaande lw'omutuki wa Bbabbilooni, alala neende abaandu 
baandi boosi, Nebbusaradaani omuhuluundu w'abaliindi yabayira mu 
Bbabbilooni koti abakulwa. 

12Mani omuhuluundu w'abaliindi naaleha mu Buyudaaya abaandu bahiramo 
obumanani, abo abataaliho neende esiindu syoosi, nibo ba baleha ohulimaanga 
neende ohuliindaanga endalo ch'emisabbiibbu. 

13 Abakalidaaya nibafunaka-funaka esiiro ky'emigasa ekyali mu Nyuumba 
y'Omwaami mu bituundu-tuundu, mani nibakiinga emigasa nibakiyira mu 
Bbabbilooni. 

14Bakiinga neende endamu, neende ebitiiyo, neende ebiindu biyooya ekohe, 
neende ediisi ch'obubbaani neende buli siindu sy'emigasa sibali 
nibeehoonyeraanga mu Nyuumba y'Omwaami, 

15neende ebifulya by'ohudeeheramo, neende ebbakuli. Ebiindu byaholwa mu 
saabbu, omuhuluundu w'abaliindi yabikiinga yaabiyira koti saabbu, haandi 
ebyaholwa mu feesa, yabiyira koti efeesa. 

16Nae esiiro chibiri, okutaangi kuhoongo, neende ebiteeni, bi omutuki 
Solomooni yaholera Enyuumba y'Omwaami, emigasa kyamwo kyali emisito 
kitanyala ohupiimwa huu latiri. 

17Obuleeyi bw'esiiro ndala bwali emiita amahumi kabiri neende chitaanu-na-
chidatu, n'obaliiraho omutwe kw'emigasa; obuleeyi b'omutwe kw'emigasa 
kwali emiita ndala neende otutoonyese tudatu. Hu buli mutwe kwaliho emigasa 
byasaatwa bulai muno. Haandi esiiro ypohubiri yosi yaliho ebiindu nasilala 
bityo, neende ohusatwa nasilala hutyo. 

Abaandu bomu Buyudaaya bayirwa mu Bbabbilooni 
(Yer 52:24-27) 

18Nebbusaradaani yadiira Seraaya omulaamisi muhuluundu, neende Sefania 
omuloondereraho, neende abaliindi b'olwaanyi lw'Enyuumba y'Omwaami 
badatu. 

19Nae mu siko omwo, yatusamo omweemeresi mulala owali niyeemerera 
basaacha b'amaye, neende abasaacha bataanu ab'oluhiiho lw'omutuki 
babanyoola mu siko omwo; neende omwaandiiki w'omuhuluundu w'amaye 
owandiikaanga abaandu mu ye ly'esyaalo; neende abasaacha amahumi 
kasaasaba abahunuufu b'esyaalo babanyoola mu siko omwo. 

20Nebbusaradaani, omuhuluundu w'abaliindi yabukula, yaayira Ribbila, eyiri 
omutuki wa Bbabbilooni. 

21Omutuki wa Bbabbilooni oyo yahola baabatoocha, baabeetera mu Ribbila mu 
syaalo sya Hamaati. Mani Abayudaaya baayirwa batyo mu jeela, nibabatusa mu 
syaalo syaabwe. 

Gedalia, gafana wa Yuda 
(Yer 40:7-9; 41:1-3) 

22 Mani Nebukadineesa, omutuki wa Bbabbilooni, n'ataao Gedalia, omwaana wa 
Ahikamu, omwiichuhulu wa Safani gafana w'abaandu bali nibadoong'ere mu 
syaalo sya Buyudaaya. 

23Bulaanu abahoongo b'amaye k'Abayudaaya abateebwayo abali mu syaalo, 
neende abaandu baabwe nibawulira bati omutuki wa Bbabbilooni yali 
n'adoolere Gedalia ohuba gafana, beecha neende abaandu baabwe Misipa eyiri 
Gedalia. Abeecha nibo bano: Yisimaeli omwaana wa Netania, neende Yohanani 
omwaana wa Kareya, neende Seraya omwaana wa Tanuhumeti owa Netofa, 
neende Yasania omwaana w'omusaacha ohutula Maaka. 

24Mani Gedalia n'abechubira neende abasaacha baabwe n'ababoolera ati, 
“Mutatya abeemeresi b'Abakalidaaya; mudoong'e sa mu syaalo muno, mani 
muhalaabanire omutuki wa Bbabbilooni, mani buli siindu sinaabachiire bulai.” 

25Nae mu mwoosi kwa hataanu-na-habiri, Yisimaeli omwaana wa Netania, 
omwiichuhulu wa Elisama, ow'olwiibulo lw'abatuki, yachia Misipa neende 
abasaacha ehumi mani nibaseeta haandi nibeeta Gedalia alala neende 
Abayudaaya neende Abakalidaaya abali nae mu Misipa. 

26Mani abaandu boosi, abayere neende abahuluundu, neende abahuluundu 
b'amaye nibasiingira, nibachia Misiri; olwohuba bali nibatiire Abakalidaaya. 

Yehoyakini alehuulwa ohutula mu jeela 
(Yer 52:31-34) 

27Mu mwaaka ku Efilimerodaki yeehasirwaho ohuba omutuki wa Bbabbilooni, 
yeekesa esisa eyiri Omutuki Yehoyakini owa Yuda mu humulehuula ohutula mu 
jeela. Sino syeeholehera hu ludaalo lw'amahumi kabiri-na-hataanu-na-habiri 
mu mwoosi kw'ehumi-na-kibiri okw'omwaaka kw'amahumi kadatu-na-
kitaanu-na-kibiri luunyuma lwa Yehoyakini n'amalire ohubukulwa koti 
omuboye. 

28Efilimerodaki yayira Yehoyakini bulai muno, yaamuberesa oluyaali luungi 
muno ohuhiraho abatuki baandi abali nae mu Bbabbilooni. 

29Yehoyakini yeemao yeefwaalulamo ebyefwaalo byae by'ejeela. Mani ohutula 
hu ludaalo olwo, Yehoyakini yaliiraanga hu meesa y'omutuki obulamu bwae 
bwoosi. 

30Omutuki yalagira ati bamubecheenge omukabo kwa buli ludaalo, endaalo 
ch'obulamu bwae bwoosi. 

1 Ebyomubiha 

1 Ebyomubiha 1 

Ohutula hu Adamu ohwoola hu Abburahamu 
(Huc 5:1-32; 10:1-32; 11:10-26) 

1Adamu yeebula Seeti, Seeti nae niyeebula Enosi, Enosi nae niyeebula Kenani, 

2Kenani nae niyeebula Mahalaleli, Mahalaleli nae niyeebula Yareedi. 

3Yareedi yeebula Enoka, owali laatang'ene Metuseela; Metuseela yeebula 
Lameki, 

4owali laatang'ene Nowa. Nowa yeebula abaana badatu: Seemu, Haamu, neende 
Yafeeti. 

5Abaana basyaani ba Yafeti nibo Gomeri, Magoogi, Madai, Yafani, Tubbali 
Meseki, neende Tiraasi; abali kukaang'ene abaandu abo boosi abakulihwa 
ameeta kaabwe ako. 

6Abeechuhulu ba Gomeri nibo abaandu ba Asikenaasi, Rifati neende Togariima. 

7Abeechuhulu ba Yafaani nabo nibo abaandu ba Elisa, Sipeini, Saipurasi, neende 
Rodanimu. 

8Abaana basyaani ba Haamu bali, Kuusi, Misiri, Libbya, neende Kanani. Bano 
nibo bakuukaang'ene abaandu bali neende ameeta kaabwe ako. 

9Abeechuhulu ba Kuusi nibo abaandu ba Seebba, Hafila, Sabbuta, Raama, neende 
Sabbuteeka. Abeechuhulu ba Raama nibo abaandu ba Sebba neende Dedani. 

10(Kuusi yali neende omwaana wali yakulihwa Nimuroodi, niye owataangira 
ohuba omulwaani muyiingiri muhunuufu mu syaalo syoosi.) 

11Abeechuhulu ba Misiri bali nibo abaandu ba Ludimu, Anamimu, Lehabbu, 
Nafitu, 

12Patiruusi, Kasiluhimu, neende Kireete (yi Bafilisiti batulaho). 

13Abaana basyaani ba Kanani bali: Sidoni, owali omuhuluundu waabwe, neende 
Heeti. Boosi bali bakuukaang'ene baandu bali neende ameeta kaabwe ako. 

14Kanani yesi yali kukaang'ene Yebbusi, Omuamoori, Girigaasi, 

15Hiifi, Ariiki, Siini, 

16Arifaadi, Semari, neende Hamati. 

17Abaana basyaani ba Seemu bali: Elamu, Asuuri, Aripakusaadi, Ludi, Aramu, 
Wusi, Huuli, Geteri, neende Meseki. Bano bali bakuukaang'ene baandu bali 
neende ameeta kaabwe ako. 

18Aripakusaadi yali laatang'ene Sela, Sela yeebula Ebberi. 

19Ebberi yeebula abaana babiri bano: mulala yali yakulihwa Pelegi 
(hulw'ohubeera mu ndaalo chae, abaandu mu syaalo bali nibakabuhanamo), nae 
owuundi yali yakulihwa Yokitaani. 

20Abeechuhulu ba Yokitaani nibo abaandu ba Alumodaadi, Selefu, 
Hasarimafeeti, Yeera, 

21Hadoramu, Wusali, Dikila, 

22Ebbali, Abbimaeli, Seebba, 

23Ofiri, Hafila, neende Yobbabbu. 

24Olukalala lw'olwiibulo lutula hu Seemu ohwoola hu Abburamu nilwo luno luti: 
Seemu, Aripakusaadi, Sela, 

25Ebberi, Pelegi, Rewu, 

26Serugi, Nahori, Tera, 

27neende Abburamu (owali haandi niyamanyihana koti Abburahamu). 

Abeechuhulu ba Yisimaeli 
(Huc 25:12-16) 

28Abburahamu yali neende abaana babiri, Yisaka neende Yisimaeli. 

29Abaana basyaani ba Yisimaeli baaba abeemirisi b'enono ehumi-na-chibiri 
chino: Nebbayooti (Ohutulana hu liita ly'omwaana muhuluundu wa Yisimaeli), 
Kedari, Adibbeeli, Mibbisamu, 

30Misima, Duma, Masa, Hadaadi, Teema, 

31Yetuuri, Nafisi, neende Kedema. 

32Abburahamu yali neende omuhasi w'erwaanyi olaangwa mbwe Ketura, 
owamwiibulira abaana basyaani basaasaba bano: Simurani, Yokosani, Medani, 
Midia, Yisibbaka, neende Suwa. Yokosaani yesi yanyoola abaana babiri bano: 
Seebba neende Dedani. 

33Midia yali neende abaana bataanu bano: Efa, Eferi, Hanoki, Abbida, neende 
Elida. 

Abeechuhulu b'Esau 
(Huc 36:1-19) 

34Yisaka omwaana wa Abburahamu yali neende abaana babiri, Esau neende 
Yakobbo. 

35Nae abaana b'Esau nibo: Elifaasi, Reweli, Yeusi, Yalamu, neende Koora. 

36Elifaasi niye oweecha yaaba kukaang'ene enono chiloondehana chino chiti: 
Temaana, Omaari, Seefi, Gatamu, Kenasi, Timuna, neende Amaleki. 

37Reweli niye kukaang'ene enono chia Nahati, Seera, Saama, neende Misa. 

Abaandu bataangira ohumenya mu Edomu 
(Huc 36:20-30) 

38Abaana basyaani ba Seyiri nibo: Lotani, Sobbali, Sibbeoni, Aana, Disoni, Eseri, 
neende Disani. 

39Abaana basyaani ba Lotani nibo: Hoori neende Homamu; nae 
mboochoong'ene niye Timuna. 

40Abaana basyaani ba Sobbali nibo: Aliani, Manahati, Ebbali, Sefi, neende 
Onamu. Abaana ba Sibbioni nibo: Aia neende Aana. 

41Abaana basyaani ba Aana nibo: Disoni. Nae abaana basyaani ba Disoni nibo: 
Hamiraani, Esibbaani, Yitirani, neende Kerani. 

42Abaana basyaani ba Eseri nibo: Bbilihaani, Safani, neende Yakani. Abaana 
basyaani ba Disani nibo: Wusi neende Arani. 

Abatuki b'Edomu 
(Huc 36:31-43) 

43Bano nibo abatuki b'esyaalo sya Edomu koti lu baloondana, omutuki yeesi 
n'asisiiri ohutukaho Abaisiraeli: Bbela omwaana wa Bboyeri, ohutula 
Dinihabbaha. 

44Mani Bbela niyafwa, Yobbabbu omwaana wa Seera wa Bbosira niye 
owakobola mu makulu kae. 

45Yobbabbu niyafwa, Husamu ohutula mu syaalo sy'Abateemi niye 
owamukobola mu makulu. 

46Husamu niyafwa, Hadadi omwaana wa Bbedadi, owayiingira Abamidia mu 
biita byali mu syaalo sya Moabbu, niye owakobola mu makulu kae. Eliita ly'esiko 
syae sihuluundu lyali Afiiti. 

47Hadadi niyafwa, Samila wa Masireka niye owamukobola mu makulu. 

48Samila niyafwa, Sauli wa Rehobbooti hu lwaasi lwa Ewufuraate niye 
owamukobola mu makulu. 

49Sauli niyafwa, Bbalihanani, omwaana wa Akibbori, niye owamukobola mu 
makulu. 

50Bbalihanani niyafwa, Hadadi niye owamukobola mu makulu. Eliita ly'esiko 
syae sihuluundu lyali Pai, omuhasi wae yali Mehetabbeli omuhaana wa Matiredi, 
haandi omwiichulu wa Mesahabbu. 

51Hadadi niyafwa, abaandu b'Edomu bakabuhanamo mu nono chino: Timuna, 
Alifa, Yeteeti, 

52Oholibbama, Ela, Pinoni, 

53Kenasi, Temaani, Mibbisari, 

54Magidieli, neende Yiramu. 

1 Ebyomubiha 2 

Abeechuhulu ba Yuda 

1Yakobbo yali neende abaana basyaani ehumi-na-babiri: Rubbeeni, Simeoni, 
Leefi, Yuda, Yisakari, Sebbuluuni, 

2Daani, Yosefu, Bbenjamini, Nafutaali, Gaadi, neende Aseri. 

3Yuda yali neende abaana basyaani bataanu boong'ene mu huyirira alala. 
Ohutula mu Bbatisua, omuhasi wae Omukanani, yanyoola abaana badatu bano: 
Eri, Onani, neende Sela. Omwaana wae muhuluundu Eri yali omubi muno 
ohwoola lu Omwaami mweene yamwiita. 

4Abaana basyaani ba Yuda baandi nibo bano: Peresi neende Seera. Bano 
yabeebula mu Tamari, muhoomwaana wae. 

5Peresi yali neende abaana babiri, Hesirooni neende Hamuli. 

6Mwanaang'ina olaangwa Seera yali neende abaana bataanu: Simuri, Etaani, 
Hemani, Kalikoli, neende Darida. 

7 (Ebyandiiko byomu Luibburania abweene ano bi mulaanga biti “Achaari,” 
amahuluundu mbwe “amasira.”) Omwaana wa Karimi, yali mulala hu 
beechuhulu ba Seera, yaleeta amasira hu Abaisiraeli niyabiiha ebiindu 
byayaaywa ebyali nibyayaanirwa Nasaae. 

8Etaani yali neende omwaana mulala, Asaria. 

Olwiibulo lu Daudi atulamo 

9Hesirooni yali neende abaana badatu: Yerameeli, Raamu, neende Kelubbai. 

10Olukalala lw'olwiibulo ohutula hu Raamu ohwoola hu Yese lwali luti: Raamu 
yeebula Aminadabbu, Aminadabbu yeebula Nahasoni, (omusaacha wali 
niyamanyihana muno mu nono ya Yuda) 

11Nahasoni yeebula Salimoni, Salimoni nae yeebula Bboasi, 

12Bboasi yeebula Obbedi, Obbedi nae yeebula Yese. 

13Yese yali neende abaana bataanu-na-babiri. Mu huloondehana ohweema hu 
hwiibulwa hwaabwe bali bati: Eliabbu niye omwaana wae waamberi, 
Abbinadabbu niye owohubiri, Saama niye owohudatu, 

14Netaneeli niye owohune, Radai niye owohutaanu, 

15Osemu niye owohusaasaba, Daudi niye owali walaka wae. 

16Abburahamu yali neende abaana bahaana babiri, Seruya neende Abbigaili. 
Seruya, omuhaana wa Yese yali neende abaana badatu: Abbisai, Yoabbu, neende 
Asaheeli. 

17Omuhaana wae wuundi wula Abbigaili yadeehera Yeteeri, omwiichuhulu wa 
Yisimaeli, mani nibeebula omwaana musyaani olaangwa, Amaasa. 

Abeechuhulu ba Hesirooni 

18Kalebbu, omwaana wa Hesirooni yadeehya Asubba mani nibeebula omwaana 
muhaana olaangwa Yeriooti. Yeriooti yeebula abaana badatu: Yeseeri, 
Sobbabbu, neende Aridooni. 

19Asubba niyafwa, Kalebbu yadeehya Efuraati, mani nibeebula omwaana 
musyaani owalaangwa mbwe Huuri. 

20Omwaana wa Huuri yali Wuri, Wuri yeebula Bbesaleeli. 

21Hesirooni niyoosa emyaaka amahumi kasaasaba eky'obuhuluundu, yadeehya 
omuhaana wa Makiri, owali mboochoong'ene Gileadi. Beebula omwaana 
olaangwa Segubbu, 

22mani Segubbu yeebula Yairi. Yairi yatuka ebiko amahumi kabiri neende bidatu 
ebyali mu Gileadi. 

23Nae obwaami bwa Gesuri neende Aramu mani nibuyiingira ebiko amahumi 
kasaasaba, omwo nimwo omuli engoongo chia Yairi neende Kenati, neende 
ebiko byali aambi nacho. Abaandu boosi abali nibamenyamo bali abeechuhulu 
ba Makiri, laatang'ene Gileadi. 

24Hesirooni n'amalire ohufwa, omwaana wae Kalebbu yadeehya Efuraati, 
omuhasi mufwiirwe wa laatang'ene. Beebula omwaana musyaani n'alaangwa 
Asuuri, owachaakisa esiko sya Tekoa. 

Abeechuhulu ba Yerahameeli 

25Yerahameeli, omwaana waamberi wa Hesirooni, yali neende abaana bataanu: 
Raami, omwaana waamberi, Bbuna, Oreeni, Osemu, neende Ahija. 

26Yerahameeli yali neende omuhasi wuundi, olaangwa mbwe Ataara; wuno niye 
ng'ina yali mbwe Onaamu. 

27Raami yali neende abaana badatu: Maasi, Jamini, neende Ekeri. 

28Onaamu yali neende abaana babiri: Samai neende Yada. Abaana basyaani ba 
Samai nibo: Nadabbu neende Abbisuuri. 

29Eliita ly'omuhasi wa Abbisuuri lyali Abbihaili, mani n'amwiibulira Ahibbaani 
neende Molidi. 

30Nadabbu mwanaang'ina Abbisuuri yali neende abaana babiri, Seleedi neende 
Apaimu, nae Seleedi yafwa n'atebulaho omwaana musyaani. 

31Apaimu yeebula Yisi, Yisi yeebula Sesani, Sesaani nae niyeebula Ahilai. 

32Yada, mwanaang'ina Samai, yali neende abaana babiri, Yeteeri neende 
Yonatani, nae Yeteeri yafwa n'atebulaho omwaana musyaani. 

33Yonatani yali neende abaana babiri, Peleti neende Saasa. Bano boosi bali 
abeechuhulu ba Yerahimeeli. 

34Sesani haba siyeebulaho omwaana musyaani daawe, yali neende abaana 
bahaana boong'ene. Nae yali neende omuhalaabani mumisiri olaangwa mbwe 
Yariha, 

35oyo niye yi yaberesa mulala hu bahaana bae amudeehye. Beebula omwaana 
musyaani olaangwa mbwe Atai. 

36Olukalala lw'olwiibulo ohutula hu Atai ohwoola hu Elisama lwali luti: Atai 
yeebula Natani, Natani yeebula Sabbadi, Sabbadi yeebula Efulaali 

37Efulaali yeebula Obbedi, Obbedi yeebula Yehu, 

38Yehu yeebula Asaria, Asaria yeebula Helesi, 

39Helesi yeebula Eleasa, Eleasa yeebula Sisimai, 

40Sisimai yeebula Saluumu, Saluumu yeebula Yekamia, 

41Yekamia nae yeebula Elisama. 

Abeechuhulu ba Kalebbu baandi 

42Omwaana muhuluundu wa Kalebbu, mwanaang'ina Yerahimeeli yali Meesa. 
Meesa niye laatang'ene Siifu. Siifu niye laatang'ene Maresa, Maresa niye 
laatang'ene Hebburoni. 

43Hebburoni yali neende abaana bane: Koora, Tapua, Rekemu, neende Seema. 

44Seema niye laatang'ene Rahamu haandi kukaang'ene Yorukeamu. Rekemu yali 
mwanaang'ina haandi Seema niye laatang'ene Samai. 

45Samai niye laatang'ene Maoni. Maoni wuno niye owali laatang'ene Bbetisuuri. 

46Kalebbu yali neende omuhasi w'erwaanyi olaangwa Efa, mani naamwiibulamo 
abaana basyaani baandi badatu: Harani, Mosa, neende Gaseesi. Harani yesi 
yeebula omwaana musyaani olaangwa Gaseesi. 

47(Omusaacha olaangwa Yahudai yali neende abaana basyaani basaasaba: 
Regemu, Yotaamu, Gesani, Peleeti, Efa, neende Safi). 

48Kalebbu haandi yali neende omuhasi w'erwaanyi olaangwa mbwe Maaka, 
owamwiibulira abaana basyaani babiri: Sebberi neende Tiruhana. 

49Haandi luunyuma niyeebula abaana basyaani baandi babiri: Safi, owachaakisa 
esiko sya Madimaana; neende Sefa, owachaakisa ebiko bya Makibbena neende 
Gibbeya. Haandi ohumeeda hu bweene huno; Kalebbu yali neende omwaana 
muhaana mulala olaangwa mbwe Akisa. 

50Bano bosi haandi nibo abeechuhulu ba Kalebbu. Huuri niye omwaana 
waamberi wa Kalebbu mu muhasi wae Efuraati. Sobbali omwaana wa Huuri niye 
owachaakisa esiko silaangwa mbwe Kiriati Yearimu, 

51omwaana wae oloondaho olaangwa mbwe Salima niye owachaakisa esiko 
silaangwa mbwe Bbetilehemu, neende Harefu, omwaana wae wohudatu, niye 
owachaakisa esiko silaangwa mbwe Bbetigadeeri. 

52Sobbali, omuchaakisi wa Kiriati Yearimu niye kukaang'ene abaandu ba 
Haroye, abali bayera esituundu sy'abaandu bali mu Menuhooti. 

53Enono ch'abaandu bomu Kiriati Yearimi nicho chino: Abaitiiri, Abapuuti, 
Abasumaati, neende Abamisirai. (Abaandu bomu biko bya Soora neende 
Esutaoli nibo abali abaandu bomu nono chino choosi.) 

54Salima, omuchaakisi wa Bbetilehemu, niye kukaang'ene baandu ba Netofaati, 
Atirooti Bbeeti Yoabbu, neende ow'Abasoori, balala hu baandu b'enono chibiri 
echali mu Manahati. 

55(Enono ch'abandiiki bamanyihana neende abaanula ebyandiiko bali 
nibamenya mu siko sya Yabbeesi nicho: Abatiraati, Abasimeati, haandi neende 
Abasukaati. Bano bali Abakeeni abali nibadeehisania neende ab'enyuumba ya 
Rekabbu.) 

1 Ebyomubiha 3 

Abaana ab'omutuki Daudi 

1Bano nibo abaana ba Daudi yeebula naali Hebburoni: Amunooni omwaana 
waamberi, ng'ina niye Yesireeli Omuyesireeli. Owohubiri niye Danieli, ng'ina 
niye Abbigaili Omukarimeeli. 

2Owohudatu niye Abbusalomu, yi ng'ina yali Maaka, omuhaana w'omutuki 
Talimaai, wa Gesuri. Owohune niye Adonija, yi ng'ina yali Hagiti. 

3Owohutaanu niye Sefatia, yi ng'ina yali Abbitaali; owohusaasaba niye 
Yitireamu, yi ng'ina yali Egila. 



872 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

4Abaana basyaani bano boosi yabeebula naali Hebburoni yi yatukira ohumala 
emyaaka kitaanu-na-kibiri neende emyoosi kisaasaba. Yatukira mu Yerusalemu 
ohumala embaka y'emyaaka amahumi kadatu-na-kidatu. 

5Bano nibo abaana bayeebula naali Yerusalemu: Simea, Sobbabbu, Natani 
neende Solomooni. Abaana basyaani bane bano, ng'inaabwe yali Bbatisebba 
omuhaana wa Amieli. 

6Daudi yali neende abaana basyaani baandi bataanu-na-bane: Yibbihaari, Elisua, 
Elifeleti, 

7Noga, Nefegi, Yafia, 

8Elisama, Aliada, neende Elifeleti. 

9Ohumeeda hu baana basyaani bano boosi, Daudi yali neende abaana baandi 
neende omuhasi w'erwaanyi. Daudi yali neende omwaana muhaana olaangwa 
mbwe Tamari. 

Abeechuhulu b'omutuki Solomooni 

10Luno nilwo olwiibulo lw'abeechuhulu b'Omutuki Solomooni: Solomooni 
yeebula Rehobboamu, Rehobboamu yeebula Abbija, Abbija yeebula Asa, Asa 
yeebula Yehosafati, Yehosafati yeebula Yehoramu, 

11Yehoramu yeebula Ahasia, Ahasia yeebula Yoasi, Yoasi yeebula Amasia, 

12Amasia yeebula Wusia, Wusia yeebula Yotamu, Yotamu yeebula Ahasi, 

13Ahasi yeebula Hesekia, Hesekia yeebula Manaase, Manaase yeebula 
Abaamooni, 

14Abaamooni nae yeebula Yosia. 

15Yosia yali neende abaana basyaani bane: Yohanani, Yehoyakimu, Sedekia, 
neende Yoahasi. 

16Yehoyakimu yali neende abaana basyaani babiri: Yehoakini neende Sedekia. 

Abeechuhulu b'Omutuki Yehoakini 

17Bano nibo abeechuhulu b'Omutuki Yehoakini, owayirwa Bbabbilooni koti 
omuwaambe. Yehoakini yali neende abaana bataanu-na-babiri: Seyalitieli 

18Malikiramu, Pedaya, Senasaari, Yekamia, Hosama, neende Nedabbia. 

19Pedaya yali neende abaana babiri: Serubbabbeli neende Simei. Serubbabbeli 
yali neende abaana basyaani babiri: Mesulamu neende Hanania, neende 
omwaana muhaana mulala olaangwa mbwe Selomiiti. 

20Yali neende abaana basyaani baandi bataanu: Hasibba, Oheeli, Bberekia, 
Hasadia, neende Yusaabbi Hesedi. 

21Hanania yali neende abaana babiri, Pelatia neende Yesaya. Yesaya yeebula 
Refaya, Refaya yeebula Arinaani, Arinaani yeebula Obbadia, Obbadia nae 
yeebula Sekania. 

22Sekania yali neende omwaana musyaani mulala yeeng'ene, Semaya, neende 
abeechuhulu basyaani bataanu: Hatuusi, Yigaali, Bbari, Neria, neende Safsati. 

23Neria yali neende abaana basyaani badatu: Elionai, Hisikia, neende 
Asirikaamu. 

24Elionai yali neende abaana basyaani bataanu-na-babiri: Hodafia, Eliasibbu, 
Pelaya, Akubbu, Yohanani, Delaya neende Anaani. 

1 Ebyomubiha 4 

Abeechuhulu ba Yuda 

1Bano nibo balala hu beechuhulu ba Yuda: Peresi, Hesirooni, karimi, Huuri 
neende Sobbali. 

2Sobbali yeebula Reyaaya, Reyaaya yeebula Yahati, Yahati nae yeebula Ahumai 
neende Lahadi, bakuukaang'ene abaandu bali nibamenya mu Soora. 

3Etamu yeebula abaana basyaani badatu: Yesireeli, Yisima, neende Yidubbaasi. 
Etamu yali neende omwaana muhaana mulala, olaangwa eliita lya bamboocho 
yaabwe mbwe Haselelipooni. 

4Penueli niye owachaakisa esiko sya Gedoori, nae Eseri niye owachaakisa 
Huusa. Huuri omwaana waamberi wa Kalebbu, ng'ina niye Efuraati. 
Abeechuhulu bae nibo abachaakisa esiko sya Bbetilehemu. 

5Asuuri, owachaakisa esiko sya Tekoa, yali neende abahasi babiri, Hela neende 
Naara. 

6Naara yamwiibulira abaana basyaani bane: Ahusaamu, Hefeeri, Temeni, 
neende Hahasutaari. 

7Asuuri neende Hela beebula abaana basyaani badatu: Seereti, Yisuhaari, 
neende Etinaani. 

8Koosi niye laatang'ene Anubbi neende Sobbebba, haandi niye kukaang'ene 
enono chitula hu Aharuheeli omwaana wa Harumu. 

9Yaluwo omusaacha olaangwa mbwe Yabbesi olwohuba ng'ina yalumwa muno 
naamwiibula. 

10Nae Yabbesi yalaama muno eyiri Nasaae wa Yisiraeli ati, “Mberese ehabi, ewe 
Nasaae, mani wuumberese eloba liingi. Bechaanga naange haandi wuniinde 
esiindu sibi syoosi sihaye ohungwiisaho amachuuni.” Nasaae yamuwulira mani 
naamuberesa bi yamusaba. 

Engalala chiindi ch'olwiibulo 

11Kalebbu, owali mwanaang'ina Suha, yali neende omwaana musyaani mulala, 
Mehiri. Mehiri yeebula Esutooni, Esutooni 

12yeebula abaana basyaani badatu: Bbeturaafa, Paseya, neende Tehina. Tehina 
niye owachaakisa esiko sya Nahasi. Abeechuhulu b'abasaacha bano bali 
nibamenya Reka. 

13Kenaasi yali neende abaana basyaani babiri: Otinieli neende Seraya. Otinieli 
yesi yali neende abaana basyaani babiri: Hataati neende Meonotai. 

14Meonotai niye laatang'ene Ofura. Seraya niye laatang'ene Yoabbu, 
owachaakisa Ehooho ly'Abetaanyi, olwohuba bali nibamenyamo bali abetaanyi 
b'amakesi muno. 

15Kalebbu omwaana wa Yefune yali neende abaana basyaani badatu: Yiru, Ela, 
neende Naamu. Ela niye laatang'ene Kenaasi. 

16Yehaleleeli yali neende abaana bane: Siifu, Siifa, Tiria, neende Asareeli. 

17Abaana basyaani ba Esira nibo: Yeteeri, Mereedi, Eferi, neende Yalooni. Meredi 
yadeehya Bbitia, omwaana w'omutuki wa Misiri, mani nibeebula omwaana 
muhaana mulala Miriamu, neende abaana babiri Samai neende Yisubba. Yisubba 
niye owachaakisa esiko sya Esitemoa. 

18Meredi haandi yali neende omuhasi otula mu Buyudaaya, mani niyeebula nae 
abaana basyaani badatu: Yereedi owachaakisa esiko sya Gedoori, Hebberi 
owachaakisa esiko sya Sooko, neende Yekutieli owachaakisa esiko sya Sanoa. 

19Hodia yadeehya mboochoong'ene Nahamu. Abeechuhulu baabwe nibo 
abachaakisa enono ya Garimu, eyamenyaanga mu siko sya Keila, neende enono 
ya Maakati, eyamenyaanga mu siko sya Esitemoa. 

20Simoni yali neende abaana basyaani beene: Amunooni, Rina, Bbenihanani, 
neende Tilooni. Yisi yali neende abaana basyaani babiri: Soheti neende 
Bbenisoheti. 

Abeechuhulu ba Sela 

21Sela yali mulala hu basyaani ba Yuda. Abeechuhulu bae nimwo omuli Eri, 
owachaakisa esiko sya Leka; Laada, owachaakisa esiko sya Maresa; eyali enono 
y'abanabi b'engubo ch'elaasi, abamenyaanga mu siko sya Bbeti Asibbea 

22Yokiimu neende abaandu bamenya mu siko sya Kosebba; neende Yoasi 
neende Sarafi, boombi badeehya abahasi bomu Moabbu mani nibamenya mu 
Bbetilehemu. (Emiduunga kino mihale muno) 

23Bano balichiingi abaloongi b'endamu abahalaabaniraanga omutuki haandi 
bamenyaanga mu biko bya Netaimu neende Gedera. 

Abeechuhulu ba Simeoni 

24Simeoni yali neende abaana bataanu: Nemueli Yamini, Yaribbu, Seera, neende 
Sauli. 

25Sauli yeebula Saluumu, Saluumu niyeebula Mibbisamu, Mibbisamu niyeebula 
Misima. 

26Misima yeebula Hamueli, Hamueli niyeebula Sakuri, Sakuri niyeebula Simei. 

27Simei yali neende abaana basyaani ehumi neende basaasaba haandi neende 
abaana bahaana basaasaba, nae abeeho bae haba sibeebula abaana baangi 
daawe. Nae enono ya Simeoni haba siyeengiya koti enono Yuda lu yeengiya 
daawe. 

28 Ohwoola mu biha by'Omutuki Daudi, abeechuhulu ba Simeoni bamenyaanga 
mu biko bino: Bberisebba, Molada, Hasarusuali, 

29Bbiliha, Esemu, Tolaadi, 

30Bbetueli, Horuma, Sikilaagi, 

31Bbeti Marukabboti, Hasarisusimu, Bbetibbiiri, neende Saraimu. 

32Haandi bamenya mu biko biindi bitaanu bino: Etamu, Ayini, Rimoni, Tokeni, 
neende Asani. 

33Haandi bamenya neende mu ngoongo chiindi echali nichibebodoohaane, 
ohwoola emwaalo w'emumbo koti mu siko sya Bbalaati. Buno nibwo 
obwandiike bu babiha obudiira hu njibulo chaabwe haandi neende hu bituundu 
bi bamenyaangamo. 

34Bano nibo abalichiingi abeemeresi b'enono chaabwe: Mesobbabbu, 
Yamuleeki, Yosa omwaana wa Amasia, 

35Yoeli, Yehu (Yehu omwaana wa Yosibbia, Yosibba omwaana wa Seraya, Seraya 
omwaana wa Asieli), 

36Elionai, Yakobba, Yesohaya, Asayia, Adieli, Yesimiyeli, Bbenaya, 

37Siisa omwaana wa Siifi, haandi omwiichuhulu wa Alooni. Alooni yali omwaana 
wa Yedaya, haandi omwiichuhulu wa Simuri, Simuri yali omwaana wa Semaya. 

38Bano abatumbuulwe ameeta kaabwe kano balichiingi abaami mu nono 
chaabwe, mani madaala kaabwe kemeeda ohwiingiya muno. 

39Olwiibulo lwaabwe lweengiya mani nibasalaana nibachiira emuumbo, 
ohwoola aambi neende Geraari mani nibayiraanga amakoondi kaabwe hu 
lwaande lw'ebukwe lw'ehooho yi siko esyo syali. 

40Banyoola ebyaayiro bulai neende eloba lai lirimo obunyaasi bukinu muno 
eyomu sipaapi sikwalaafu esyali esiyenjeefu haandi esibulamo obudinyu. 
Abaandu bali nibamenya omwo hale balichiingi Abahaami. 

41Mu biha by'Omutuki Hesekia owa Buyudaaya, abasaacha b'ameeta kali 
enyuma ako baachia Geraari mani nibasihirisa amayeema neende ebikaali 
eby'abaandu bali nibamenya eyo. Beerusamo abaandu bawaamo mani abeene 
nibamenyerayo elalira, olwohuba eyo yaliyo olwaayiro lw'amakoondi kaabwe 
luhoongo. 

42Abaandu baandi emia chitaanu (500) abomu nono ya Simeoni mani nibachiira 
ebukwe ohwoola Edomu. Beemirirwa neende abaana ba Yisi bano: Pelatia, 
Neria, Refaya, neende Wusieli. 

43Nibamenyere eyo, beeta Abamaleki bali badoong'ereo, mani nibamenyayo 
ohwoola buti. 

1 Ebyomubiha 5 

Abeechuhulu ba Rubbeeni 

1 Bano nibo abeechuhulu ba Rubbeeni, omwaana waamberi wa Yakobbo. (Kata 
Rubbeeni niye owali omwaana waamberi, nae olwohuba yakona neende 
omuhasi mudya wa laatang'ene, yafwiirwa ehabi yae koti omwaana waamberi, 
mani ehabi eyo niyibereswa Yosefu. 

2Mani yali enono ya Yuda, eyeehola ey'amaani muno, mani niye eyatulamo 
omutuki w'enono choosi.) 

3Rubbeeni, omwaana waamberi wa Yakobbo, yali neende abaana basyaani bane: 
Hanooki, Palu, Hesirooni, neende Karimi. 

4 Bano nibo abeechuhulu ba Yoeli ab'endaalo choosi: Semaya yeebula Googi, 
Googi niyeebula Simei, Simei niyeebula Miika, 

5Miika niye owibula Reya, Reyaaya niyeebula Bbaali, Bbaali 

6niyeebula Bbeera. Bbeera niye yi Tigilaati-piliseeri omutuki wa Asiria 
yawaamba mani yaachia mu buwaambe. Bbeera wuno niye owali omwiimirisi 
w'enono yitula hu Rubbeeni. 

7Olukalala lw'enono ya Rubbeeni lweekesa abeemirisi baabwe bano: Yeyeli, 
Sakaria, 

8neende Bbela, omwaana wa Asasi, Asasi omwaana wa Seema, Seema w'enono 
ya Yoeli. Abaandu b'enono yino bamenyaanga mu Aroeri neende mu situundu 
sy'emukulu ohwoola Nebbo neende Bbaali Meyoni. 

9Abaandu bano bali neende ebyaayo biingi muno mu syaalo sya Gileadi, mani 
bali mu situundu sy'ebukwe yi siparara sichaakira ohwoolera elalira hu Mwaalo 
kwa Ewufuraate. 

10Mu biha by'Omutuki Saulo, enono ya Rubbeeni yaseeta Abahaguri, babeetera 
mu biita, mani nibamenya mu loba lyaabwe eliri mu situundu sy'ebukwe wa 
Gileadi. 

Abeechuhulu ba Gaadi 

11Ab'enono ya Gaadi bamenyaanga emukulu wa Rubbeeni mu syaalo sya 
Bbasani ohwoola Saleka ebukwe. 

12Yoeli niye omwiimirisi w'enono, amuloondereraho yali Safamu. Yanai neende 
Safati nibo abachaakisa enono chiindi mu Bbasani. 

13Abaandu baandi ab'enono yino bali ab'enyuumba chitaanu-na-chibiri chino: 
Mikaeli, Mesulamu, Seebba, Yorai, Yakaani, Sia, neende Ebberi. 

14Bano bali abeechuhulu ba Abbihaili omwaana wa Huuri, Huuri omwaana wa 
Yaroa, Yaroa omwaana wa Gileadi, Gileadi omwaana wa Mikaeli, Mikaeli 
omwaana wa Yesisai, Yesisai omwaana wa Yahudo, Yahudo omwaana wa Bbusi. 

15Ahi, omwaana wa Abbudieli haandi omwiichuhulu wa Guni, niye owali 
omuhuluundu w'enono chino. 

16Bali nibamenya mu situundu sya Bbasani neende Gileadi, mu biko byeeyo, 
haandi neende mu njairo choosi echali nichebodoohania esyaalo sya Saroni. 

17(Ebyandiiko bino byabuuswa alala mu ndaalo cha Yotaamu omutuki wa Yuda 
neende Yerobboamu wa habiri omutuki wa Yisiraeli.) 

Amaye k'enono ch'ebukwe 

18Mu nono cha Rubbeeni, Gaadi, neende Manaase ech'ebukwe, choosi alala chali 
neende abalwaani b'amaye elifu amahumi kane neende chine neende emia 
chitaanu-na-chibiri neende amahumi kasaasaba (44,760), abamanyirifu muno 
mu hwehoonyera engabo, embaanga neende obuyiingo. 

19Baachia ohulwaania enono cha Hagari, Yetuuri, Nafisi, neende Nodabbu. 

20Beesika Nasaae mani nibamusaba abahoonye, mani Nasaae naawulira 
ohusaba hwaabwe mani nibayiingira Abahagari neende abo boosi 
ababakwiiraanga sidubaanie. 

21Mani nibayaaya hu basuku baabwe abo, engamia elifu amahumi kataanu 
(50,000), amakoondi elifu emia chibiri neende amahumi kataanu (250,000), 
esuhiri elifu chibiri (2,000), haandi nibayira abawaambe elifu emia ndala 
(100,000). 



878 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

22Beeta abasuku baangi muno, olwohuba Nasaae niye owalwaanaanga ebiita. 
Mani bemeeda ohumenya mu situundu esyo ohwoola lu bayirwa mu buwaambe. 

Enono cha Manaase ch'ebukwe 

23Abaandu ba Manaase ab'ebukwe bali nibamenya mu situundu sya Bbasaani 
ohwoola emukulu hu Bbaali Hamoni, Senili, neende hu Lugulu lwa Hamoni, mani 
obuungi bwaabwe nihwemeeda muno. 

24Bano nibo bali abeemirisi b'enono chino: Eferi, Yisi, Elieli, Asirieli, Yeremia, 
Hodafia, neende Yahudieli. Abo boosi bali ab'amaye balwaani b'esinani muno, 
abeemirisi bamanyihaane muno mu nono chaabwe. 

Enono ch'ebukwe chiyirwa mu buwaambe 

25Nae abaandu abo nibahaya ohweesika Nasaae wa bakuuka yaabwe, 
nibamutulaho mani nibachaaka ohwiinamiraanga banasaae ba yatusa mu 
syaalo esyo. 

26Mani Nasaae naahola Puli omutuki wa Asiria, eliita ly'eliindi nilyo Tigilati-
Pileseeri, ohuseeta esyaalo syaabwe. Yayira mu buwaambe enono cha Rubbeeni, 
Gaadi, neende Manaase ch'ebukwe mani nibamenya endaalo choosi mu Hala, 
Habbori, neende Hara, haandi neende hu lwaasi lw'Omwaalo kwa Gosani. 

1 Ebyomubiha 6 

Olwiibulo lw'abalaamisi bahuluundu. 

1Leefi yali neende abaana basyaani badatu bano: Gerisoni, Kohati, neende 
Merari. 

2Kohati yali neende abaana basyaani bane: Amuraamu, Yisuhaari, Hebburoni, 
neende Wusieli. 

3Amuraamu yali neende abaana basyaani babiri, Arooni neende Musa, neende 
omwaana muhaana mulala, olaangwa Miriamu. Arooni yali neende abaana 
basyaani bane: Nadabbu, Abbihu, Eliasaari, neende Yitamaari. 

4Eliasaari yeebula Finehaasi, Fenehaasi niyeebula Abbisua, 

5Abbisua niyeebula Bbuuki, Bbuuki niyeebula Wusi, 

6Wusi niyeebula Serahia, Serahia niyeebula Merayooti, 

7Merayooti niyeebula Amaria, Amaria niyeebula Ahituubbu, 

8Ahituubbu niyeebula Sadoki, Sadoki niyeebula Ahimaasi, 

9Ahimaasi niyeebula Asaria, Asaria niyeebula Yohanani. 

10Asaria niye owahalaabaniraanga mu Nyuumba ya Nasaae yi Mutuki Solomooni 
yoombaha mu Yerusalemu. 

11Asaria niye owebula Amaria, Amaria niyeebula Ahituubbu, 

12Ahituubbu niyeebula Sadoki, Sadoki niyeebula Saluumu, Saluumu niyeebula 
Hilikia 

13Hilikia niyeebula Asaria, Asaria niyeebula Seraya, 

14Seraya niyeebula Yehosadaki. 

15Omutuki Nebukadineesa yayira mu buboye Yehosadaki alala neende abaandu 
bomu Buyudaaya neende abomu Yerusalemu ba Omwaami yatuma mu 
buwaambe. 

Abeechuhulu ba Leefi baandi 

16 Leefi yali neende abaana basyaani badatu: Gerisoni, Kohati, neende Merari. 

17Ameeta k'abaana basyaani ba Gerisoni niko kano: Libbini neende Simei. 

18Abaana basyaani ba Kohati nibo: Amuraamu, Yisihaari, Hebburoni, neende 
Wusieli; 

19nae Merari niye laatang'ene Mahili neende Musi. 

20Bano nibo abeechuhulu ba Gerisoni: Gerisoni yeebula Libbini, Libbini 
niyeebula Yahaati, Yahaati niyeebula Sima, 

21Sima niyeebula Yoa, Yoa niyeebula Yido, Yido niyeebula Seera, Seera niyeebula 
Yeaterai. 

22Bano nibo abeechuhulu ba Kohati: Kohati yeebula Aminadabbu, Aminadabbu 
niyeebula Koora, Koora niyeebula Asiiri, 

23Asiiri yeebula Elikana, Elikana niyeebula Ebbiasaafu, Ebbiasaafu niyeebula 
Asiiri, 

24Asiiri niyeebula Tahaati, Tahaati niyeebula wurieli, Wurieli niyeebula Wusia, 
Wusia niyeebula Sauli. 

25Elikana yali neende abaana basyaani babiri: Amasai neende Ahimooti. 

26Bano nibo abeechuhulu ba Ahimooti: Elikana yeebula Sofai, Sofai niyeebula 
Nahati, Nahati niyeebula Eliabbu, 

27Eliabbu niyeebula Yerohaamu, Yerohaamu niyeebula Elikana. 

28Samueli yali neende abaana basyaani babiri: Yoeli, omwaana muhuluundu, 
neende Abbija, omwaana muyere. 

29Bano nibo abeechuhulu ba Merari: Merari yeebula Mahili, Mahili niyeebula 
Libbini, Libbini niyeebula Simei, Simei niyeebula Wusa, Wusa niyeebula Simea 

30Simea niyeebula Hagia, Hagia niyeebula Asayia. 

Abeembi abomu Nyuumba ya Nasaae. 

31Bano nibo abasaacha ba Omutuki Daudi yadoola ohuhulira eby'ohweemba 
abuundu wohwiinamiramo Nasaae mu Yerusalemu, Esanduuku ly'Endagaano 
nilimalire ohwiingiswa mu Nyuumba ya Nasaae eyo. 

32Buli muundu yabechaanga neende ebiha by'ohuhalaabaniramo mu Yeema 
ly'Ohubaao hw'Omwaami, Omutuki Solomooni n'asisiiri ohwoombaha 
Enyuumba ya Nasaae. 

33Abaandu abo abadoolwa nibo bano: Ohutula mu nono ya Kohati: Hemani, 
owali omwiimirisi w'abeembi yali omwaana wa Yoeli. Olwiibulo lw'edaala lyae 
lwoola hu Yakobbo luti: Hemani omuhuluundu w'abeembi omwaana wa Yoeli, 
Yoeli mwaana wa Samueli, Samueli mwaana wa 

34Elikana, Elikana mwaana wa Yerohaamu, Yerohaamu omwaana wa Elieli, Elieli 
mwaana wa Toa, Toa omwaana wa 

35Suufu, Suufu omwaana wa Elikana, Elikana omwaana wa Mahati, Mahati 
omwaana wa Amasai, Amasai omwaana wa 

36Elikana, Elikana omwaana wa Yoeli, Yoeli omwaana wa Asiria, Asiria omwaana 
wa Sefania, Sefania omwaana wa 

37Tahati, Tahati omwaana wa Asiri, Asiri omwaana wa Ebbiasaafu, Ebbiasaafu 
omwaana wa Koora, Koora omwaana wa 

38Yisuhaari, Yisuhaari omwaana wa Kohati, Kohati mwaana wa Leefi, neende 
Leefi omwaana wa Yakobbo. 

39Asafu niye owali omwiimirisi w'abeembi bohubiri. Olw'olwiibulo lw'edaala 
lyae lwiiha aasi ohwoola hu Leefi niluloondehana luti: Asafu mwaana wa 
Bberekia, Bberekia mwaana wa Simea, Simea mwaana wa Mikaeli, 

40Mikaeli mwaana wa Bbasea, Bbasea mwaana wa Milikiya, Milikiya mwaana wa 
Etuni, 

41Etuni mwaana wa Seera, Seera mwaana wa Adaya, Adaya, mwaana wa Etaani 

42Etaani mwaana wa Sima, Sima mwaana wa Simei, Simei mwaana wa 

43Yahaati, Yahaati mwaana wa Gerisoni, Gerisoni mwaana wa Leefi. 

44Etaani ow'enono ya Merari niye owali omwiimirisi w'abeembi bohudatu. 
Olw'olwiibulo lw'edaala lyae lwiiha aasi ohwoola Leefi luti: Etaani mwaana wa 
Kisi, Kisi mwaana wa Abbudi, Abbudi mwaana wa Maluku, Maluku mwaana wa 
Hasabbia, 

45Hasabbia mwaana wa Amasia, Amasia mwaana wa Hilikia, Hilikia mwaana wa 
Amusi, 

46Amusi mwaana wa Bbani, Bbani mwaana wa Semeri, Semeri mwaana wa 
Mahili, 

47Mahili mwaana wa Musi, Musi mwaana wa Merari, Merari mwaana wa Leefi. 

48Abaleefi basyaabwe baandi boosi babereswa emirimo kiindi kyoosi ekyali 
abuundu yibeenamiraangamo Nasaae. 

Abeechuhulu ba Arooni 

49Arooni neende abeechuhulu bae nibo abayanaangayo ebiyaanwa 
by'obubbaani, haandi nibayaanayo ebiyaanwa byasaambirwaanga hu alutaari. 
Bano nibo abalichiingi neende obunyala hu biindu byoosi biholwa mu 
hwiinamira Nasaae Abuundu Ahiramo Obwoolerefu neende hulw'ebiyaanwa bi 
Nasaae aleheramo Abaisiraeli ebyonoono byaabwe. Baholaanga bino byoosi 
ohweema huhulagira hwa Musa, omuhalaabani wa Nasaae. 

50Luno nilwo olw'olwiibulo lw'abeechuhulu ba Arooni: Arooni yeebula 
Eliasaari, Eliasaari niyeebula Finehaasi, Finehaasi niyeebula Abbisua, Abbisua 
niyeebula 

51Bbuuki, Bbuuki niyeebula Wusi, Wusi niyeebula Serahia, Serahia niyeebula 

52Merayooti, Merayooti niyeebula Amaria, Amaria niyeebula Ahituubbu, 
Ahituubbu niyeebula 

53Sadoki, Sadoki niyeebula Ahimaasi. 

Abuundu yi Baleefi bamenyaanga 

54Sino nisyo esituundu syabereswa abeechuhulu ba Arooni ow'enono ya Kohati. 
Babukula omukabo kwaabwe kuchaaka okw'eloba lyali lyabereswa Abaleefi. 

55Lino liyirirwamo Hebburoni mu situundu syomu Buyudaaya, neende eloba 
ly'olwaayiro elyasyebodoohania. 

56Kata katyo, emikuunda kyaalyo neende engoongo chaalyo, kata katyo, ebyali 
nibiri eby'esiko, byaleherwa Kalebbu omwaana wa Yefune. 

57Ebiko bino byabereswa abeechuhulu ba Arooni: Hebburoni, esiko 
syohwiiruhiramo, neende Yatiru, neende ebiko bya Libbina, Esitemoa, 

58Hileeni, Debbiri, 

59Asaani, haandi neende Bbeeti Semeesi alala neende enjairo chabyo. 

60Mu situundu syakabirwa enono ya Bbenjamini, Abaleefi babereswa ebiko 
bino: Gebba, Alemeeti, neende Anatooti alala neende enjairo chabyo. Ebiko 
byaabwe mu madaala kaabwe koosi, kali ehumi neende kadatu alala. 

61Ebiko ehumi ebiri mu Manaase esy'Emuumbo byali nibyakabwa nibehoonyera 
ohuubba eha, enono chidoongereyo choosi echia Kohati, buli daala nilinyoolaho 
omukabo. 

62Eyiri enono ya Gerisoni, ohweema hu buli daala, babereswa ebiko ehumi 
neende bidatu ebyohumenyaangamo, ebyatuswa mu bituundu bya Yisakari, 
Aseri, Nafutaali, neende Manaase esy'Ebukwe mu Bbasaani. 

63Mu ngeri nasilala eyo, ab'enono ya Merari, ohweema hu buli daala, babereswa 
ebiko ehumi neende bibiri ebyatuswa mu bituundu ya Rubbeeni, Gaadi, neende 
Sebbuluuni. 

64Mu ngeri yino, niyo yi Abaisiraeli babereseramo Abaleefi ebiko 
by'ohumenyamo, alala neende enjairo chalichiingi nichibyebodoohaanie. 

65(Ebiko byali mu bituundu bya Yuda, Simeoni, neende Bbenjamini, 
ebitumbuulwe aakulu ebyo, byosi byabereswaanga Abaleefi nibehoonyera 
ohuhubba eha.) 

66Amadaala kaandi ak'enono ya Kohati kali nikabereswa ebiko byaabwe neende 
ebyairo byali mu situundu sya Efuraimu. 

67Kabereswa ebiko bino: Sekemu, esiko sy'obwiiruhiro esiri mu bigulu bya 
Efuraimu neende enjairo chaasyo, Geseri neende enjairo chaasyo, 

68Jokimeamu neende enjairo chaasyo, Bbeeti Horooni neende enjairo chaasyo, 

69Ayiyalooni neende enjairo chaasyo, neende Gatirimoni neende enjairo 
chaasyo. 

70Ebiko byatuswa hu situundu sya Manaase esy'Emuumbo nibyo: Aneri neende 
enjairo chaasyo, neende Bbileyaamu alala neende enjairo chaasyo. 

71Amadaala k'enono ya Gerisoni kali nikabereswa ebiko biloondaho bino, alala 
neende ebyairo byali nibibyebodoohaanie: Mu situundu sya Manaase 
esy'Ebukwe byali bino: Golani esiri mu Bbasani, neende Asitarooti. 

72Mu situundu sya Yisakari byali bino: Kedesi, Dabberaati, 

73Ramoti, neende Anemu. 

74Mu situundu sya Aseri byali bino: Masaali, Abbudoni, 

75Hukooki, neende Rehobbu. 

76Mu situundu sya Nafutaali byali bino: Kedesi mu Galilaaya, Hamooni, neende 
Kiriataimu. 

77Amadaala kadoong'ereo, ak'enono ya Merari, kali nikabereswa ebiko 
bidoong'ereo bino, alala neende ebyairo byali nibibyebodoohaanie bino: Mu 
situundu sya Sebbuluuni byali bino: Rimoni neende Tabbori. 

78Mu situundu sya Rubbeeni, ebukwe w'Omwaalo kwa Yorodaani, aambi 
neende Yeriko byali bino: Bbeseeri esiri mu siparara, Yahusa, 

79Kedemooti, neende Mefaati. 

80Mu situundu sya Gaadi byali bino: Ramoti mu Gileadi, Mahanaimu, 

81Hesibboni, neende Yaseeri. 

1 Ebyomubiha 7 

Abeechuhulu ba Yisakari 

1Yisakari yali neende abaana basyaani bane: Toola, Puwa, Yasubbu, neende 
Simirooni. 

2Toola yali neende abaana basyaani basaasaba: Wusi, Refaya, Yerieli, Yahumai, 
Yibbusaami, neende Semueli. Bano bali abeemirisi b'amadaala k'enono ya Toola 
haandi bali abalwaani b'eye bamanyihana muno. Mu biha by'Omutuki Daudi, 
abeechuhulu baabwe bali beengiya niboola elifu amahumi kabiri neende chibiri 
neende emia chisaasaba (22,600). 

3Wusi yali neende omwaana mulala, Yisirahia. Yisirahia alala neende abaana bae 
bane, Mikaeli, Obbadia, Yoeli, neende Yisia; boosi bali abeemirisi b'amadaala. 

4Badeehya abahasi baangi muno haandi nibeebula abaana baangi, mani mu 
beechuhulu baabwe batulamo abasaacha elifu amahumi kadatu neende 
chisaasaba (36,000) ohuhola emirimo ky'eye. 

5Ebyandiiko byomiiswa ebidiira hu madaala k'enono ya Yisakari byali 
byandiikwa abasaacha elifu amahumi kataanu-na-kadatu neende bataanu-na-
babiri (87,000) ohuhola emirimo ky'eye. 

Abeechuhulu ba Bbenjamini neende Daani 

6Bbenjamini yali neende abaana basyaani badatu: Bbela, Bbekeri, neende 
Yediyaeli. 

7Bbela yali neende abaana basyaani bataanu: Esibbooni, Wusi, Wusieli, 
Yerimooti, neende Yiri. Bano boosi bali abeemirisi b'amadaala mu nono yaabwe, 
haandi boosi bali ab'amaye bamanyihana muno. Abeechuhulu baabwe balimo 
abasaacha elifu amahumi kabiri neende chibiri neende amahumi kadatu neende 
bane (22,034) abanyala ohuhola emirimo ky'eye. 

8Bbekeri yali neende abaana basyaani bataanu-na-bane: Semira, Yoasi, Elieseeri, 
Elionai, Omuri, Yeremooti, Abbija, Anatooti, neende Alemeeti. 

9Ebyandiiko bihuluundu ebidiira hu beechuhulu baabwe koti lu baloondehana 
mu madaala byalimo abasaacha elifu amahumi kabiri neende emia chibiri 
(20,200) abanyala ohuhola emirimo ky'eye. 

10Yediyaeli yali neende omwaana musyaani mulala, Bbilihaani, nae Bbilihaani 
yali neende abaana basyaani bataanu-na-babiri: Yewusi, Bbenjamini, Ehudi, 
Kenaana, Sesaani, Tarisiisi, neende Ahisahari. 

11Abaandu bano boosi balichiingi abeemirisi b'amadaala mu nono yaabwe, 
haandi balichiingi abalwaani bomu maye bamanyihana muno. Abeechuhulu 
baabwe bali neende abasaacha elifu ehumi neende chitaanu-na-chibiri neende 
emia chibiri (17,200) abanyala emirimo ky'eye. 

12Supimu neende Hupimu bosi bali ab'enono yino. Daani yali neende omwaana 
musyaani mulala, Husimu. 

Abeechuhulu ba Nafutaali 

13Nafutaali yali neende abaana basyaani bane: Yahisieli, Guni, Yeseri neende 
Saluumu (Abo bali abeechuhulu ba Bbiliha). 

Abeechuhulu ba Manaase 

14Manaase yeebula mu muhasi w'erwaanyi Omuaramea, abaana basyaani 
babiri, Asirieli neende Makiri. Makiri niye laatang'ene Gileadi. 

15Makiri yanyoolera Hupimu omuhasi haandi n'anyoolera Supimu yesi omuhasi. 
Eliita lya mboochoong'ene lyali Maaka. Omuhasi wa Makiri wohubiri yali 
Selofehaadi. Selofehaadi yeebula abaana bahaana boong'ene. 

16Maaka, Omuhasi wa Makiri, yeebula abaana basyaani babiri, babakuliha Peresi 
neende Seresi. Peresi yali neende abaana basyaani babiri, Wulamu neende 
Rekemu. 

17Wulamu yali neende omwaana musyaani olaangwa Bbedaani. Mani bano nibo 
abeechuhulu ba Gileadi, omwaana wa Makiri haandi omwiichuhulu wa Manaase. 

18Mboochoong'ene Gileadi Hamoleketi yali neende abaana basyaani badatu: 
Yisoodi, Abbieseeri, neende Mahila. 

19(Semida yali neende abaana basyaani bane: Ahiani, Sekemu, Liki, neende 
Aniamu.) 

Abeechuhulu ba Efuraimu 

20Bano nibo abeechuhulu ba Efuraimu ohutula hu buli lwiibulo ohwoola 
lwiibulo luundi: Efuraimu yeebula Suteela, Setula niyeebula Bberedi, Bberedi 
niyeebula Tahati, Eleada niyeebula Tahati, Tahati niyeebula, 

21Sabbadi, Sabbadi niyeebula Suteela. Efuraimu haandi yali neende abaana 
basyaani baandi babiri: Eseri neende Eleadi, abeetwa neende Abagaati abali 
nibateemaho ohwiiba ebyaayo byaabwe. 

22Efuraimu laata yaabwe yabalira ohumala endaalo nyiingi muno, mani abeeho 
bae bosi nibechia ohumugumia omwooyo. 

23Efuraimu haandi yaba neende omuhasi wae ehabi liindi, mani nanyoola 
amabaanga, niyeebula omwaana musyaani. Efuraimu naamukuliha ati, Bberia, 
ohweema hu bidinyu byali nibyakwa hu daala lyaabwe. 

24Efuraimu yali neende omwaana muhaana olaangwa, Seera. Omuhaana wuno 
niye owoombaha ebiko Bbeeti Horooni byoombi, neende Wuseeni Seera. 

25Efuraimu haandi yali neende omwaana omusyaani olaangwa, Refa. Refa niye 
owebula Reseefu, Reseefu niyeebula Tela, Tela niyeebula Tahani, Tahani 
niyeebula 

26Ladani, Ladani niyeebula Amihuudi, Amihuudi niyeebula Elisama, Elisama 
niyeebula 

27Nuuni, Nuuni niyeebula Yosua. 

28Esituundu sy'esyaalo si bayira mani nibamenyamo mwalimo Bbeteli neende 
ebiko byasyebodoohania, ohwoola Narani esiri ebukwe haandi ohwoola Geseri 
esiri emuumbo, alala neende ebiko bisyebodoohaanie. Esituundu esyo haandi 
syalimo ebiko bino: Sekemu neende Aya, neende ebiko bibyebodoohaanie. 

29Abeechuhulu ba Manaase nibo abatukaanga ebiko bya Bbeeti Saani, Tanaaki, 
Megido, neende Doori, alala neende ebiko bibyebodoohaanie. Bino byoosi nibyo 
ebituundu bi beechuhulu ba Yosefu omwaana wa Yakobbo bali nibamenyamo. 

Abeechuhulu ba Aseri 

30Bano nibo abali abeechuhulu ba Aseri. Aseri yali neende abaana basyaani 
bane: Yimina, Yisifa, Yisifi, neende Bberia; neende omwaana muhaana mulala 
yeeng'ene, Seera. 

31Bberia yali neende abaana babiri: Hebberi neende Malikieli. (Malikieli niye 
owachaakisa esiko sya Bbirisaiti.) 

32Hebberi yali neende abaana basyaani badatu: Yafuleeti, Someri, neende 
Hotamu; neende omwaana muhaana mulala yeeng'ene, Sua. 

33Yafuleeti yesi yali neende abaana basyaani badatu: Pasaki, Bbimuhaali, neende 
Asufaati. 

34Someri mwanaang'ina yesi yali neende abaana basyaani badatu: Rohiga, 
Yehuba, neende Aramu. 

35Hotamu mwanaang'ina yesi yali neende abaana basyaani bane: Sofa, Yimuna, 
Selesi, neende Amali. 

36Abeechuhulu ba Sofa bali Sua, Harunefeeri, Suali, Bbeeri, Yimura, 

37Bbeseeri, Hoodi, Sama, Silisa, Yituraani, neende Bbeera. 

38Abeechuhulu ba Yeteeri bali Yefune, Pisipa, neende Ara. 

39Abeechuhulu ba Wula bali Ara, Hanieli, neende Risia. 

40Bano boosi bali abeechuhulu ba Aseri. Balichiingi abeemirisi b'amadaala, bali 
abasaacha balwaani abamanyihana muno; haandi abeemirisi aba aakulu muno. 
Abeechuhulu ba Aseri balimo abasaacha aboola elifu amahumi kabiri neende 
chisaasaba (26,000) abahoyera omulimo kw'eye. 

1 Ebyomubiha 8 

Abeechuhulu ba Bbenjamini 

1Bbenjamini yali neende abaana basyaani bataanu. Ohuchaakira hu 
muhuluundu waabwe bali bati; Bbela, Asubbeeli, Ahara, 

2Noha, neende Rafa. 

3Abeechuhulu ba Bbela bali, Adaari, Gera, Abbihuudi, 

4Abbiswa, Namani, Ahoa, 

5Gera, Sefufaani, neende Huramu. 

6Bano nibo abali abaana ba Ehudi (balichiingi abeemirisi b'amadaala ka 
basaabwe abali nibamenya mu Gebba, nae nibeeruswamo mani nibachia 
nibamenya mu Manahati): 

7Namani, Ahija, neende Gera. Gera laatang'ene Wusa neende Ahihudi, niye 
owabeemirira mu huwuuya huno. 

8Saharaimu yeerusa abahasi bae babiri bano: Husimu neende Bbaara. 

9Luunyuma, niyali naamenyere mu syaalo sya Moabbu, yadeehya Hodeesi, mani 
niyeebula abaana basyaani bataanu-na-babiri: Yobbabbu, Sibbia, Meesa, 
Malikamu, 

10Yewusi, Sakia, neende Mirima. Abaana bae basyaani boosi beehola abeemirisi 
b'amadaala. 

11Saharaimu haandi yali neende abaana basyaani babiri mu omuhasi wae 
olaangwa Husimu: Abbitubbi neende Elipaali. 

12Elipaali yali neende abaana basyaani badatu: Ebberi, Misami, neende Semedi. 
Semedi niye owoombaha ebiko Ono neende Loodi neende engoongo 
chabyebodoohaania. 

Ababbenjamini ba Gaati neende ba Ayiyalooni 

13Bberia neende Sema bali abeemirisi b'amadaala kali nikamenya mu siko sya 
Ayiyalooni. Abo baachia mu siko sya Gaati mani nibeerusamo abaandu baamwo. 

14Abeechuhulu ba Bberia balimo Ahio, Sasaki, Yeremooti, 

15Sebbadia, Aradi, Ederi, 

16Mikaeli, Yisupa, neende Yoha. 

Ababbenjamini ba Yerusalemu 

17Abeechuhulu ba Alupaali mwalimo: Sebbadia, Mesulamu, Hisiiki, Hebberi, 

18Yisumerai, Yisulia, neende Yobbaabbu. 

19Abeechuhulu ba Simei mwalimo: Yakimu, Sikiri, Sabbudi, 

20Elienai, Siletai, Elieli, 

21Adaya, Bberaya, neende Simurati. 

22Abeechuhulu ba Sasaki mwalimo: Yisupaani, Ebberi, Elieli, 

23Abbudoni, Sikiri, Hahania, 

24Hanania, Elamu, Atotiiya, 

25Yifudeya, neende Penueli. 

26Abeechuhulu ba Yerohaamu mwalimo: Samiserai, Seharia, Atalia, 

27Yaresia, Elija, neende Sikiri. 

28Bano nibo abo abali bakuukaang'ene beemirisi b'amadaala alala neende 
abeechuhulu baabwe bahunuufu abali nibamenya mu Yerusalemu. 

Ababbenjamini ba Gibbeoni neende Yerusalemu 

29Jeyeli niye owachaakisa esiko sya Gibbeoni yamenya ebweene eyo. Omuhasi 
wae yali alaangwa Maaka. 

30Omwaana wae waamberi yali Abbudoni. Abaana bae baandi nibo: Suuri, Kisi, 
Bbaali, Neri, Nadabbu, 

31Gedoori, Ahio, Sekeri, 

32neende Mikiloti laatang'ene Semeya. Abeechuhulu baabwe bali nibamenya mu 
Yerusalemu aambi neende amadaala k'enono yaabwe. 

Ab'edaala ly'omutuki Saulo 

33Neeri niye owali laatang'ene Kisi, nae Kisi niye laatang'ene Omutuki Saulo. 
Saulo yali neende abaana basyaani bane: Yonatani, Malikisua, Abbinadabbu, 
neende Esubbaali. 

34Yonatani yeebula Meribbu-Bbaali, nae Meribbu-Bbaali niyeebula Miika. 

35Miika yali neende abaana basyaani bane: Pitoni, Meleki, Tarea, neende Ahasi. 

36Ahasi niye laatang'ene Yehoyaada. Yehoyaada yali neende abaana basyaani 
badatu: Alemeeti, Asumafeeti, neende Simuri. Simuri yeebula Mosa, 

37Mosa niyeebula Bbinea, Bbinea niyeebula Raafa, Raafa niyeebula Eleasa, 
Eleasa niyeebula Aseli. 

38Aseli yali neende abaana basyaani basaasaba: Asirikaamu, Bbokeru, Yisimaeli, 
Seyaria, Obbadia, neende Hanani. 

39Mwanaang'ina Aseli olaangwa Eseki yali neende abaana basyaani badatu: 
Wulamu, Yewusi, neende Elifeleti. 

40Abaana basyaani ba Wulamu bali abalwaani b'eye haandi abalasi b'obuyiingo 
abahiramo mu baandu boosi. Yali neende abaana neende abeechuhulu baangi 
muno; boosi alala emia ndala neende amahumi kataanu (150). Abo boosi 
abatumbuulwe aakulu bali ab'enono ya Bbenjamini. 

1 Ebyomubiha 9 

Abaandu bakobola ohutula mu buwaambe 

1Abaisiraeli boosi baandiikwa ameeta ohuloondakana neende koti lu madaala 
kaabwe kalichiingi. Mani ebibadiiraho nibyandiikwa mu Sitabo sy'Abatuki ba 

Yisiraeli. Abaandu bomu Buyudaaya bali nibayirwa Bbabbilooni koti esibonereso 
hulw'ebyonoono byaabwe. 

2Abaandu bataangira ohukobola mu loba lyaabwe liri mu biko, balimo 
Abaisiraeli ba buli ludaalo, Abalaamisi, Abaleefi, neende abahalaabani bomu 
Nyuumba ya Nasaae. 

3Abaandu ohutula mu nono ya Yuda, Bbenjamini, Efuraimu, neende Manaase 
bachia baamenya mu Yerusalemu. 

4Wutai omwaana wa Amihuudi, haandi omwiichuhulu wa Omuri. 
Bakuukaang'ene baandi nibo Yimuri neende Bbani. 

5Abeechuhulu ba Sela, omwaana wa Yuda, bali neende Asayia, omwaana 
waamberi koti omwiimirisi waambwe. 

6Abeechuhulu ba Seera omwaana wa Yuda bali neende Yeweli koti omwiimirisi 
waabwe. Yeweli neende bamwanaang'ina boosi bali emia chisaasaba neende 
amahumi kataanu-na-kane (690). 

7Bano batula mu nono ya Bbenjamini: Salu omwaana wa Mesulamu, haandi 
omwiichuhulu wa Hodaafia omwaana wa Haseenua. 

8Yibbunea omwaana wa Yerohaamu, neende Ela omwaana wa Wusi, haandi 
omwiichuhulu wa Mikiri, neende Mesulamu omwaana wa Sefatia haandi 
omwiichuhulu wa Reweli, omwaana wa Yibbunia. 

9Abaandu b'enono ya Bbenjamini boosi alala bali emia kitaanu-na-chine neende 
amahumi kataanu neende basaasaba (956) abali nibamenya Yerusalemu. 
Abasaacha boosi abatumbuulwe aakulu balichiingi abeemirisi b'amadaala. 

Abalaamisi abali nibamenya mu Yerusalemu 

10Bano nibo abalaamisi bamenyaanga mu Yerusalemu: Yedaya, Yehoyaribbu 
Yakini, 

11neende Asaria omwaana wa Hilikia (omuhunuufu ohiramo mu Nyuumba ya 
Nasaae), haandi omwiichuhulu w'abaandu bano: Mesulamu, Sadoki, Merayooti, 
neende Ahituubbu. 

12Adaya omwaana wa Yerohaamu, haandi omwiichuhulu w'abaandu bano: 
Pasihuuri, Malikiya, neende Masai omwaana wa Adieli, haandi omwiichuhulu 
w'abaandu bano: Yahusera, Mesulamu, Mesileemiti, neende Yimeeri; 

13Abalaamisi abalichiingi abeemirisi b'amadaala bali boola elifu ndala neende 
emia chitaanu-na-chibiri neende amahumi kasaasaba (1,760). Bali abaandu 
banyirira ohuhola omulimo kwomu Nyuumba ya Nasaae. 

Abaleefi abali nibamenya mu Yerusalemu 

14Bano nibo Abaleefi abamenyaanga mu Yerusalemu: Semaya omwaana wa 
Hasibbu, haandi omwiichuhulu w'abaandu bano: Asukiraamu, Hasabbia, 
ab'enono ya Merari; 

15neende Bbakubbakari, Heresi, neende Galali, neende Matania omwaana wa 
Miika, haandi omwiichuhulu wa Sikiri, neende Asafu; 

16Obbadia omwaana wa Semaya, haandi omwiichuhulu wa Galali, neende 
Yedutuuni. Bberekia omwaana wa Asa, haandi omwiichuhulu wa Elikana, 
owamenyaanga mu situundu syalichiingi esy'esiko sya Netofa. 

Abaliindi b'Enyuumba ya Nasaae abali nibamenya mu Yerusalemu 

17Aandi nibo abaliindi b'Enyuumba ya Nasaae abali nibamenya mu Yerusalemu: 
Saluumu, Akubbu, Talimooni, neende Ahimaani. Saluumu niye owali 
omwiimirisi waabwe. 

18Ohwoola hu biha ebyo, abaluyia baabwe nibo abaliindaanga esiruwa 
sy'ebukwe esyalaangwaanga Esiruwa sy'Omutuki. Hale nibo ababechaanga 
abaliindi b'ebiruwa ebyeengiraanga mu kaambi ch'Abaleefi. 

19Saluumu, owali omwaana wa Koore haandi omwiichuhulu wa Ebbiasaafu, 
alala neende abaasye ab'enono ya Koora, niye owahuliraanga omulimo 
kw'ohuliinda esiruwa siingira mu Eyeema ly'Ohubaao hw'Omwaami, koti lu 
bakuuka yaabwe bali nibahulira mu kaambi y'Omwaami. 

20Finehaasi omwaana wa Eliasaari, niye owahuliraanga abaliindi abomu biha 
ebyo. Leha Omwaami abe nae! 

21Sakaria omwaana wa Meselemia yesi yali omuliindi w'esiruwa sy'Eyeema 
ly'Ohubaao hw'Omwaami. 

22Mani mu huyirira alala, abasaacha bano bali emia chibiri neende ehumi-na-
chibiri (212), abadoolwa ohubechaanga abaliindi bohu milyaango neende hu 
biruwa. Bano bali baandiikwa ohweema hu ngoongo chi bali nibamenyamo. Yali 
Omutuki Daudi alala neende omunabbi Samueli abali nibata abeechuhulu 
baabwe mu bwiihalo bw'obunyala buno. 

23Abaandu bano alala neende abeechuhulu baabwe bemeeda ohubechaanga 
abaliindi bohu biruwa by'Enyuumba ya Nasaae. 

24Abaliindi abo balichiingi hu mbeka choosi ech'ebiruwa: emukulu, emwaalo, 
ebukwe, neende emuumbo, hu buli siruwa syaliho omuliindi muhuluundu. 

25Abeeho baabwe abalichiingi nibamenya mu ngoongo, beechaanga mani 
nibabahoonya omulimo kw'obuliindi nibaberesania ohumala embaka y'endaalo 
chitaanu-na-chibiri buli muundu. 

26Abaliindi bahuluundu bane balichiingi Abaleefi haandi bali neende obunyala 
buhiramo. Haandi bano nibo balichiingi neende obunyala huliinda ebiseenge 
byalichiingi mu Nyuumba ya Nasaae neende ebibiihiro byohu Nyuumba ya 
Nasaae. 

27Bano bamenyaanga aambi neende Enyuumba ya Nasaae, olwohuba 
bwalichiingi obunyala bwaabwe ohuyiliindaanga, neende ohwiikulaangao 
ebiruwa buli chuli. 

Abaleefi baandi 

28Abaleefi baandi balichiingi neende obunyala bw'ohuliinda ebiindu 
byehoonyerwa mu hwiinamiraanga Omwaami. Nibo ababitusaangayo haandi 
bamala babikobosayo buli siha si babyehoonyeraanga. 

29Abaandi balichiingi mu bunyala bw'ohuliindaanga ebiindu byoolerefu biindi, 
neende ohuliindaanga obusye, efiini, amafuta k'enaasi, obubbaani neende 
eby'esing'aari. 

30Nae obunyala bwohusasaanga ebiindu by'ebing'aari byalichiingi 
eby'abalaamisi. 

31Omuleefi olaangwa, Matitia, omwaana waamberi wa Saluumu, ow'enono ya 
Koora, niye owali neende obunyala bw'ohutekehaanga ebiyaanwa by'emigaati 
kihubbirwe. 

32Abeeho baabwe baandi ab'enono ya Kohati nibo abalichiingi neende obunyala 
bw'ohudeehaanga emigaati myoolerefu ky'Enyuumba ya Nasaae buli ludaalo 
lwa Sabbaato. 

33Amadaala kaandi aka Abaleefi kalichiingi neende obunyala bw'ohwiimirira 
enyembo chomu Nyuumba ya Nasaae. Abeemirisi b'amadaala abali 
nibamenyaanga mu byoombahe biindi ebyomu Nyuumba ya Nasaae, haandi 
sibakabwaanga omulimo kwoosi, olwohuba balichiingi abeetekefu ohuba hu 
mirimo kyaabwe esiro neende esideete. 

34Abo balichiingi abahuluundu b'enyuumba chia bakuuka baabwe mu madaala 
k'Abaleefi, ohweema hu nyiriri ch'obwiibulanwa bwaabwe. Balichiingi 
abeemirisi, haandi bamenyaanga mu Yerusalemu. 

Bakuukaang'ene neende abeechuhulu b'omutuki Saulo. 
(1 Biha 8:29-38) 

35Jeyeli niye owachaakisa esiko sya Gibbeoni, mani yaasimenyaangamo. Eliita 
ly'omuhasi wae nilyo Maaka. 

36Omwaana wae waamberi niye Abbudoni, nae abaana basyaani bae baandi 
nibo: Suuri, Kisi, Bbaali, Neeri, Nadabbu, 

37Gedoori, Ahio, Sakaria, neende Mikiloti, 

38laatang'ene Simeya. Abeechuhulu baabwe bamenyaanga mu Yerusalemu alala 
neende abeeho bwaabwe aambi neende amadaala k'abaandu b'enono yaabwe. 

39Neeri yeebula Kisi, Kisi niyeebula Saulo. Saulo yali neende abaana basyaani 
bane: Yonatani, Malukisua, Abbinadabbu, neende Esibbaali. 

40Yonatani niye laatang'ene Meribbu-Bbaali, owali laatang'ene Miika. 

41Miika yali neende abaana basyaani bane: Pitoni, Meleki, Tarea, neende Ahaasi. 

42Ahaasi niye laatang'ene Yara. Yara yali neende abaana basyaani badatu: 
Alemeeti, Asumafeeti, neende Simuri. Simuri niye laatang'ene Mosa, 

43Mosa yeebula Bbinea, Bbinea niyeebula Refaya, Refaya niyeebula Eleasa, 
Eleasa nae niyeebula Aseli. 

44Aseli yali neende abaana basyaani basaasaba: Asirikaamu, Bbokeru, Yisimaeli, 
Seyaria, Obbadia, neende Hanaani. 

1 Ebyomubiha 10 

Ohufwa hw'omutuki Saulo 
(1 Sam 31:1-13) 

1Abafilisiti balwaania Abaisiraeli hu Lugulu lwa Gilibboa. Abaisiraeli baangi 
muno beeterwa hu Lugulu lwa Gilibboa, mani abadoong'ao nibeeruha, omwo 
nimwo omwali Omutuki Saulo mweene alala neende abaana bae basyaani. 

2Nae Abafilisiti banyala ohuboongaho babanyoola, mani nibeeta abaana 
basyaani ba Saulo badatu bano, Yonatani, Abbinadabbu, neende Malikisua. 

3Ohulwaana hwaali ohw'amaani muno eyiri Saulo, mani abasuku nibamulasa 
obusaale naanyaaliha bubi muno. 

4Yaboolera omusaacha muraaga wakiingaanga ebilwaaniso byae ati, “Soolayo 
olugaanga lwao mani omale akaanjita, mani Abafilisiti bataali abahebe abo 
bahaye ohwiicha bandiisa esoni daawe.” Nae omusaacha muraaga oyo yaatya 
muno ohusihola. Mani Saulo n'abukula olugaanga lwae lweene, mani omweene 
naalwechomehaho. 

5Mani omusaacha muraaga owakiingaanga ebilwaaniso bya Saulo niyabona ati 
Saulo amalire ohufwa, yesi niyeechomeha hu lugaanga lwae omweene mani 
naafwa. 

6Mani Saulo, alala neende abaana bae badatu boosi nibafwiira alala, mani abulao 
omwiichuhulu wae yesi owatukaho haandi. 

7Abaisiraeli abali nibamenya mu Hooho Yesireeli nibawulira bati eye lyali 
liruuhe, haandi bati, Saulo alala neende abaana bae bali nibafwiire, bosi baleha 
ebiko byaabwe mani beeruha bawaao. Abafilisiti beecha mani nibabimenyamo. 

8Mani hu ludaalo luloondaho ebiita nibiweere, Abafilisiti nibeecha ohunyaka 
abeeterwa, mani nibanyoola emilaambo kya Saulo neende abasyaani 
nikilambaalire hu Lugulu lwa Gilibboa. 

9Omulaambo kwa Saulo bakutemaho omutwe, baamumalaho ebilwaaniso byae, 
mani baatuma bawamwaanda babiyire buli abuundu mu Filisiti ohulaangirira 
eyiri ebiloongaloongwe byaabwe, neende eyiri abaandu baabwe. 

10Baata ebilwaaniso byae mu ndala hu nyuumba cha banasaae baabwe, nae 
nibaaniha omutwe kwae mu nyuumba ya nasaae waabwe olaangwa Dagoni. 

11Nae abaandu ba Yabbesi mu Gileadi nibawulira ebiindu bi Abafilisiti bali 
nibaholere hu Saulo, 

12abasaacha bahiramo obululu benyiira baachia beeba emilaambo kya Saulo 
alala neende abaana bae, mani nibamala nibakileeta Yabbesi. Bakisiiha eyo aasi 
w'omutuumba, mani basiiba enjala ohumala endaalo chitaanu-na-chibiri. 

13 Saulo yafwa olwohutaba omweesikwa eyiri Omwaami. Yahaya ohuhola esyo 
si Omwaami yamulagira; haandi yateemaho ohweteeba hu misaambwa alala 
neende hu baandu bafwa bamuhoonye, 



893 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

14esiha sy'ohweteeba hu Omwaami. Mani Omwaami yamwiita mani naaberesa 
Daudi omwaana wa Yese obwaami. 

1 Ebyomubiha 11 

Daudi yeehaswa ohuba omutuki wa Yisiraeli neende Buyudaaya 
(2 Sam 5:1-10) 

1Abaisiraeli boosi bebuusa alala mani nibeecha eyiri Daudi mu Hebburoni 
nibamuboolera bati, “Efwe huli abeeho bao beene, ab'amabaanga kao keene. 

2Mu ndaalo cha hale, Saulo niyali n'asisiiri omutuki weefwe, ewe niiwe 
owemirira abaandu ba Yisiraeli mu biita. Omwaami Nasaae wao yahusuubisa ati 
ewe niiwe ochia ohwiimirira abaandu bae haandi obe omwimirisi waabwe.” 

3Mani abeemirisi boosi aba Yisiraeli beecha eyiri Omutuki Daudi mu Hebburoni. 
Daudi naahola nabo endagaano mu moni w'Omwaami, mani nibamubaha 
amafuta, nibamwiihasa ohuba omutuki wa Yisiraeli, koti lu Omwaami yali 
n'asuubise naabitira mu Samueli. 

4 Omutuki Daudi, alala neende Abaisiraeli boosi baachia mani nibaseeta esiko 
sya Yerusalemu. Endaalo echo esiko esyo syali nisilaangwa siti Yebbusi. 
Abayebbusi abali abeebulanwa beene esyaalo esyo, nibo abali 
nibasiisimenyeremo. 

5Abayebbusi baboolera Daudi bati, “Haba soochia ohwiingira mu siko esyo kata 
nabudiidi daawe.” Nae Daudi naawaamba esiko sya Siyooni, mani nisyeehola 
Yerusalemu. 

6Daudi yaboola ati, “Omusaacha onataangira ohwiita Omuyebbusi yeesi, niye 
ochia ohuba omuhoongo w'eye lino!” Yoabbu, yi ng'ina niye Seruya, yeecha 
niyeemirira ohuseeta ohwo, niyeehola omuhoongo w'eye. 

7Nae olwohuba Daudi yaheengao ohuchia ohumenya mu siko esyo, mani 
syalaangwa siti “Yerusalemu.” 

8Daudi yoombaha buyaaha esiko esyo, ohuchaakira abuundu waali 
niweechuswamo eloba olwohweliinda ali ebukwe w'esigulu. Yoabbu mani 
niyoombaha buyaaha ebituundu bidoong'ereyo eby'esiko esyo. 

9Daudi yemeeda-bwemeeda ohuba ow'amaani, olwohuba Omwaami 
w'Obunyala bwoosi yali nae. 

Ab'amaye b'efuma ba Daudi 
(2 Sam 23:8-39) 

10Luno nilwo olukalala lw'abamaye ba Daudi ab'efuma. Alala neende Abaisiraeli 
baandi, bamuhoonya ohuba omutuki, koti lu Omwaami yali niyasuubisa, haandi 
baliinda obwaami nibuli obw'amaani. 

11Otaangira yali Yasobbeamu ow'enono ya Hakimooni, omwiimirisi w'abaliindi 
“Badatu.” Yalwaania abasaacha emia chidatu (300) neende efumo, mani 
naabeeta boosi mu biita ehabi lala. 

12Oloondaho mu b'amaani “Badatu” niye Eliasaari omwaana wa Doodo, 
ow'enono ya Ahoohi. 

13Yali hu lwaande lwa Daudi n'alwaania Abafilisiti Pasidamimu. Yali mu 
mukuunda kw'amabere masuungu Abaisiraeli nibachaaka ohwiiruha nibatula 
mu biita. 

14Eliasaari alala neende abasaacha ba yali nabo nibeema akatikaati 
w'omukuunda okwo ohulwaania Abafilisiti. Omwaami yamuberesa ohuyiingira 
hw'amaani muno. 

15Ludaalo luundi, ab'amaye badatu hu bahuluundu amahumi kadatu 
abahunuufu, bachia abuundu yi Daudi yali naamenyere aambi neende 
Eng'uungu Adulaami, omukaanda kw'Abafilisiti nikwoombaahe ekaambi mu 
Hooho Refaimu. 

16Esiha esyo, Daudi yali hu sy'olukoba, nae omukaanda kw'Abafilisiti kwali 
nikwamenya mu Bbetilehemu. 

17Daudi yekoomba ohuba engo mani n'aboola ati, “Ndekoomba muno endi 
omuundu yeesi naaba naanyala ohundeeteraho amaachi k'ohung'wa ohutula 
mu sulo yiri aambi neende Bbetilehemu!” 

18Ab'amaye b'amaani badatu bala benyiira mani nibabita mu kaambi 
y'Abafilisiti, nibadaya amaachi ohutula mu sulo eyo, mani nibakaleetera Daudi. 
Nae naahaya ohukang'wa daawe; ohutusaho, yakachuha aasi ohuba koti 
esiyaanwa eyiri Omwaami, 

19mani n'aboola ati, “Ese haba sinyala ohung'wa amaachi kano daawe! Sichia 
ohuba koti ndahang'wa amabaanga k'abasaacha bano abali nibeweereyo 
obulamu bwaabwe ohukadaya!” Mani naahayira elalira ohung'waho hu maachi 
kano. Bino nibyo ebyali ebiholwa by'esinani eby'abasaacha b'amaye badatu bi 
bahola. 

20Abbisai mwanaang'ina Yoabbu yali omwiimirisi w'Abamanyihaane Amahumi 
Kadatu. Abbisai yabukula efumo mani naalwaania abasaacha emia chidatu 
(300), naabeeta boosi, mani naamanyihana muno mu “Amahumi Kadatu.” 

21Abbisai niye owali naahiramo ohumanyihana mu “Amahumi Kadatu” mani 
naaba omwiimirisi waabwe, nae haba siyali niyamanyihana koti “Badatu bala”. 

22Bbenaya omwaana wa Yehoyada ohutula Kabbuseeli yesi yali omunamaye 
owamanyihana; yahola ebiindu ebiingi muno eby'esinani. Yeeta Abamoabbu 

babiri ab'amaani muno. Ludaalo luundi yeengira mu buko hu ludaalo 
lw'omunyiti muno mani niyeeta edalang'i. 

23Haandi yeeta Omumisiri, owali omusaacha muleeyi muno ohira emiita chibiri, 
owali naalwaania okufumo okuhoongo muno. Bbenaya yamuseeta naali neende 
endabuhi, naasihula okufumo okwo ohutula mu mahono k'Omumisiri oyo, mani 
naamwiitira okufumo kweene okwo. 

24Ebyo nibyo obiholwa by'esinani bi Bbenaya, mulala hu “Amahumi Kadatu” 
yahola. 

25Yali ow'oluyaali mu “Amahumi Kadatu”, nae haba siyali naahira obumanyirifu 
koti “Badatu bala”. Daudi yamuhola ohuba omuhuluundu w'abaliindi bae. 

26Abasaacha baandi ab'amaani mu bomu ye lyae nibo bano: Asaheeli 
mwanaang'ina Yoabbu, Elihanaani omwaana wa Doodo wa Bbetilehemu, 

27Samooti wa Harodi, Helesi wa Peleti, 

28Yira omwaana wa Yikesi wa Tekoa, Abbieseeri wa Anatooti, 

29Sibbekai wa Husa, Yilai wa Ahoohi, 

30Maharai wa Netofa, Heledi omwaana wa Bbaana wa Netofa, 

31Yitai omwaana wa Ribbai wa Gibbeya esya Bbenjamini, Bbenaya wa Piratoni, 

32Hurai wa mu bihooho biri aambi neende Gaasi, Abbieli wa Aribba, 

33Asumafeeti wa Bbaharumu, Eliahibba wa Saalibbooni, 

34Haseemu wa Gisooni, Yonatani omwaana wa Sagi Omuharaari, 

35Ahiamu omwaana wa Sakari wa Harari, Elifaali omwaana wa Wuuri, 

36Hefeeri Omukeraati, Ahija wa Pelooni, 

37Hesiro wa Karimeeli, Naarai omwaana wa Esibbai, 

38Yoeli mwanaang'ina Natani, Mibiha omwaana wa Hagiri, 

39Seleki Omwaamooni, Nahurai wa Bberooti, owakiingaanga ebilwaaniso bya 
Yoabbu, omwaana wa Seruya, 

40Yira wa Yituri, Garebbu Omuyitiri, 

41Wuria Omuhiiti, Sabbadi omwaana wa Ahulayi, 

42Adina omwaana wa Siisa Omurubbeeni, owali omwiimirisi ow'Abarubbeeni, 
alala neende omukaanda kw'abaliindi amahumi kadatu. 

43Hanani omwaana wa Maaka, neende Yosafaati Omumitini. 

44Wusia Omwaasitera, Sama neende Yeyieli abaana ba Hotamu omwaroweeri. 

45Yediyaeli omwaana wa Simiri, neende Yoha mwanaang'ina, Omutiiti. 

46Elieli Omuhafiiti, neende Yeribbai, neende Yosafia, abaana ba Elinaamu, 
neende Yitima wa Moabbu. 

47Elieli, neende Obbedi, neende Yasieli Omumesobbiti. 

1 Ebyomubiha 12 

Ab'enono ya Bbenjamini abataangira ohuba abaloondi ba Daudi 

1Daudi yali amenyere Sikilaagi, yi yeeruhira ohweeyiba hu Omutuki Saulo. 
Abaandu baangi beecha yi yali ohumweyambaaniaho, bano bali abaandu 
bamanyirifu haandi ab'amaye beesikwa. 

2Bali ab'enono ya Bbenjamini, yi Saulo yesi yali naatulamo. Bali nibanyala 
ohulasa obusaale neende ohulasa amakina k'esimulo bulai nibehoonyera 
omuhono muluungi kata neende omuhono mukaada. 

3Omuhoongo waabwe yali Ahieseeri, oloondaho yali Yoasi, boombi bali abaana 
ba Semaa wa Gibbeya. Ab'amaye bano nibo: Yesieli neende Peleeti abaana ba 
Asumafeeti; Bberaka, neende Yehu wa Anatooti, 

4Yisumaya wa Gibbeoni, owali ow'amaye omanyihaane haandi mulala hu 
beemirisi ba “Amahumi Kadatu.” Yeremia, Yahasieli, Yohanani, Yosabbaadi wa 
Gedera, 

5Elusaayi, Yerimooti, Bbealia, Semaria, Sefatia Omuharifi; 

6Elikana, Yisia, Asareeli, Yoweseeri, neende Yasobeyamu, ab'enono ya Koora. 

7Yoweela neende Sebbadia, abaana ba Yerohaamu wa Gedoori. 

Abaloondi ba Daudi ohutula hu nono ya Gaadi 

8Kano niko ameeta k'abasaacha bali bamanyihana haandi abali neende 
obumanyirifu mu maye ohutula mu nono ya Gaadi abeyambaania hu balwaani 
ba Daudi niyaba naali mu lukoba lwomusiparara. Bali ab'amaye bamanyirifu mu 
hulwaana ebiita, abamanyire ohulwaania engabo neende amafumo, abatingaala 
n'obwaalaba koti edalang'i haandi abayulayulanu koti emboongo yohu lugulu. 
Nibo bano koti lu baloondehana: 

9Eseri, Obbadia, Eliabbu, 

10Misimana, Yeremia, 

11Atai, Elieli, 

12Yohanani, Elisabbadi, 

13Yeremia n'ali oweehumi, Makibbanai. 

14Abaandi hu basaacha bano abalichiingi abahoongo b'eye ly'abaandu elifu 
ndala, nae abaandi balichiingi abahoongo b'eye diidi ly'abaandu emia ndala. 

15Mani mu mwoosi kutaangira kw'omwaaka mulala, esiha si Mwaalo kwa 
Yorodaani kwali nikufuuchire amaachi kakwo, baambuha omwaalo okwo, mani 
nibeerusa basalaania abaandu balichiingi nibamenya mu hooho, ebukwe 
neende emuumbo w'omwaalo okwo. 

Abaloondi ba Daudi ohutula mu nono ya Bbenjamini neende mu nono ya Yuda 

16Ao mani abaandi hu bomu nono ya Bbenjamini neende eya Yuda beecha mu 
lukoba yi Daudi yali. 

17Daudi yatulayo ohubabukaanira mani n'aboola ati, “Nikali mbwe muli 
ohwiicha koti abeecha ohuhoonyaho, mbasaangaliire ano. Mutweyambaanieho! 
Nae nikali mbwe muli ohudaha ohundyaamo olukwe eyiri abasuku baange, kata 
neende nimbeere nitaabaholaho esiindu syoosi esibanyaala, Nasaae wa 
bakuuka yeefwe niye omanyire, mani omweene niye ochia ohubasaandya.” 

18Mani Mwooyo wa Nasaae yeecha yaniina mulala hu baandu beene abo, 
olaangwa Amasai, luunyuma oweecha yaaba omuhoongo wa “Amahumi 
Kadatu”, bala mani yahuumula lukali ati, “Ewe Daudi, omwaana wa Yese, efwe 
huli abao beene! Ehabi yibe eyiri ewe neende eyiri abo boosi abahuhoonya! 
Nasaae ali hu lwaande lwao.” Daudi yeemao yabasangaalira, yaabahola ohuba 
abahoongo mu ye lyae. 

Abaloondi ba Daudi ohutula mu nono ya Manaase 

19Abanamaye baandi ohutula mu nono ya Manaase bosi baheengao ohuchia hu 
lwaande lwa Daudi niyali naali ohuhuumba naali alala neende Abafilisiti 
nibachia ohulwaania Omutuki Saulo. Mubwadyeeri bweene haba siyahoonyaho 
Abafilisiti daawe, olwohuba abatuki baabwe bali nibatya muno bati anyala 
ohuchia yaabalyaamo olukwe eyiri Saulo omwaami wae muhale, mani baanguya 
ohumukobosa mu Sikilaagi. 

20Bano nibo abali abanamaye ohutula mu nono ya Manaase abatula baachia hu 
lwaande lwa Daudi niyali naakobola: Adina, Yosabbadi, Yediayeli, Mikaeli, 
Yosabbadi, Elihu, neende Siletai. Mu nono ya Manaase balimo neende 
emikaanda kihulirwa eky'abasaacha elifu ndala buli kutula. 

21Bahoonya Daudi ohulwaania emikaanda ch'abaandu bayayaanga ebiindu, 
olwohuba boosi bali nibali abanamaye bahunuufu. Luunyuma, babechaanga 
abahoongo mu ye lya Yisiraeli. 

22Aambi buli ludaalo, abasaacha bayaaha beyambanianga hu maye ka Daudi, 
mani eye lyae lyaba ehoongo muno. 

Emikaanda ky'abamaye ba Daudi 

23Buno nibwo obuungi bw'emikaanda ky'amaye ekyeecha eyiri Daudi naali mu 
Hebburoni, ohwekobosera obwaami bwa Saulo ohuloondehana neende 
emboosi y'Omwaami koti lu yali. 

24Abasaacha ohutula mu nono ya Yuda abakiingaanga engabo neende amafumo 
bali elifu chisaasaba neende emia chitaanu-na-chidatu (6,800) abetekeehe 
ohulwaana. 

25Abomu nono ya Simeoni, abasaacha balwaani bahunuufu muno, abali neende 
obuluwo bw'ebiita, bali elifu chitaanu-na-chibiri neende emia ndala (7,100). 

26Ohutula mu nono ya Leefi, bali elifu chine neende emia chisaasaba (4,600). 

27Omulaangira Yehoyada, otula mu nyuumba ya Arooni, haandi neende abaandi 
elifu chidatu neende emia chitaanu-na-chibiri (3,700). 

28Sadoki, omusaacha muraaga oweechula esinani, alala neende abasaacha 
baandi amahumi kabiri na babiri abeemeresi ohutula mu daala lya simwaane 
lyeene. 

29Ohutula mu nono ya Bbenjamini, abali abanaluyia ba Saulo, bali elifu chidatu 
(3,000), olwohuba mu biha ebyo abahira obuungi mu b'enono eyo bali 
basyomiriire ohwiisa oluyaali mu b'enyuumba ya Saulo. 

30Ohutula mu nono ya Efuraimu bali elifu amahumi kabiri neende emia 
chitaanu-na-chidatu (20,800), abasaacha bahunuufu ab'esinani, abasaacha 
abamanyihana muno mu madaala ka basaabwe. 

31Ohutula mu situundu sy'enono ya Manaase, bali elifu ehumi neende chitaanu-
na-chidatu, (18,000) abadoolwaanga maloondehania beeche banyale ohwiihasa 
Daudi abe Omutuki. 

32Ohutula mu nono ya Yisakari, abasaacha bali neende obumanyirifu 
bw'ohumanya embeera y'obwiire, neende ohumanya ebiindu bi Yisiraeli 
yihoyere ohuhola, abaami emia chibiri (200), alala neende ab'enono chaabwe 
boosi abalichiingi mu bunyala bwaabwe. 

33Ohutula mu nono ya Sebbuluuni, bali elifu amahumi kataanu (50,000), 
abalwaani bajiing'u, abefwaalira elalira ohwetekehera ohulwaana eye, alala 
neende ebilwaaniso by'ebiita, ohuhoonya Daudi neende omwooyo mulala. 

34Ohutula mu nono ya Nafutaali, bali abahoongo b'amaye elifu ndala (1,000), 
abali neende abanamaye elifu amahumi kadatu neende chitaanu-na-chibiri 
(37,000), abali neende engabo neende amafumo. 

35Ohutula mu nono ya Abadaani, bali abasaacha elifu amahumi kabiri neende 
chitaanu-na-chidatu neende emia chisaasaba (28,600) abeetekefu ohulwaana 
eye. 

36Ohutula mu nono ya Aseri bali abalwaani bajiing'u elifu amahumi kane 
(40,000) abeetekefu ohulwaana ebiita. 

37Ohutula mu nono ya Rubbeeni neende Gaadi neende esituundu sy'enono ya 
Manaase ohutula engereha wa Yorodaani, bali elifu emia ndala neende amahumi 
kabiri (120,000), abasaacha abafwaalire ebilwaaniso byoosi ebyehoonyerwa mu 
biita. 

38Abanamaye bano boosi, abali abeetekefu ohulwaana ebiita, baachia mu 
Hebburoni, nibamalire ohuheengao ohwiihasa Daudi ohuba omutuki wa 
Yisiraeli yoosi. Abaandu boosi aba Yisiraeli bali neende echoomo lala, haandi 
nibali neende esichiiririrwa silala. 

39Bachia bamala endaalo chidatu nibali ebweene eyo alala neende Daudi, 
nibalya haandi nibang'wa ebyo byoosi ebyali nibitekeehwe neende abeeho 
baabwe. 

40Ohutulira elalira eyale mu nono ch'emukulu echia Yisakari, Sebbuluuni, 
neende Nafutaali, abaandu boosi bechaanga nibaleeta esuhiri njere, engamia, 
esuhiri njere, neende endaawu choosi nichikiingire ebyohulya koti: obusye, 
enduli, ochiooga, efiini, alala neende amafuta k'enaasi. Haandi baleetaanga 
eng'oombe, neende amakoondi eby'ohwiita biriibwe sa. Bino byali esilolero 
sy'esangaalo liingi li bali nibawulira mu syaalo syoosi. 

1 Ebyomubiha 13 

Esanduuku ly'Endagaano lituswa Kiriati Yearimu 
(2 Sam 6:1-11) 

1Omutuki Daudi yeteeba hu bahoongo boosi abeemirisi b'emikaanda ekya buli 
abasaacha elifu ndala (1,000) neende emikaanda ekya buli abasaacha emia ndala 
(100). 

2Yalaangirira eyiri abaandu boosi aba Yisiraeli ati, “Nikali mbwe muli neende 
esyo si musiima, haandi nikali mbwe nihwo ohudaha hw'Omwaami Nasaae 
weefwe, lehe hutume bawamwaanda eyiri abaandu beefwe badoong'ereyo 
boosi, haandi neende eyiri abalaamisi alala neende Abaleefi boosi abali mu biko 
byaabwe, bababoolere ohwiicha ohwebuusira ano alala naafwe fweesi. 

3Ao mani huba huchia ohweenda Esanduuku ly'Endagaano ya Nasaae, elyali 
nilyalehwa endaalo chi Saulo yalichiingi naali omutuki.” 

4Abaandu boosi basaangaalira esibaaso esyo mani baafukiirisania nasyo. 

5 Daudi yabuusa alala abaandu ba Yisiraeli boosi ohutula mu nyaande choosi 
ech'esyaalo esyo, ohutulira elalira hu lwaaho lwa Misiri emwaalo, ohwoolera 
elalira hu Hamati Paasi esiri emukulu, hu banyale ohuleeta Esanduuku 
ly'Endagaano elyo ohulitusa mu Kiriati Yearimu ohulileeta mu Yerusalemu. 

6Daudi alala neende abaandu boosi bachia nae eyiri esiko sya Bbala, esyeekesa, 
Kiriati Yearimu, mu situundu sy'esyaalo sya Buyudaaya, ohutusayo Esanduuku 
ly'Endagaano ya Nasaae elyo, eliriho eliita ly'Omwaami nilyeehaswa aakulu hu 
bakerubbi. 

7Batusa mu daala lya Abbinadabbu Esanduuku ly'Endagaano mani nibalita hu 
sigaari esiyaaha. Wusa neende Ahio nibo abali nibafuka esigaari esyo, 

8Daudi nae alala neende abaandu boosi abadoong'ereyo bali nibahina amahina 
neende amaani kaabwe koosi, ohwiisa oluyaali mu Nasaae. Abeene beembaanga 
enyembo haandi niboobba amaduungu, obuhana, eng'oma, nyaangili, neende 
eturumbete. 

9Nibali mbwe huboola hu lwaanyi lw'ohuhubbakirwaho lwa Kidoni, endaawu 
chali nichihweesa esigaari esyo cheegumula, mani Wusa yeeyeneeresa yaadiira 
hu Sanduuku ly'Endagaano elyo. 

10Esiha syeene esyo, Omwaami yanyoolerera Wusa muno mani yaamwiitirao 
hulw'ohwegeeng'a hu Sanduuku elyo. Yafwiira abweene ao mu moni wa Nasaae 
mweene, 

11mani abuundu bweene ao yaalaangwa ati Peresi Wusa ohwoola buti. Daudi 
yanyoolera muno olwohuba Omwaami yali naasaandiisye Wusa mu tima lyae. 

12Daudi yeemao yaatya Nasaae muno, mani n'aboola ati, “Bulaanu ese ndanyala 
endye ohuyira Esanduuku ly'Endagaano ewaange bulaanu buti?” 

13Daudi sakira yahaya ohuchiana nalyo, mani yaachia mu Yerusalemu. Daudi 
yeemao yaaleha Esanduuku ly'Endagaano elyomu nyuumba y'omusaacha 
wuundi olaangwa ati Obbedi-Edomu, owali omwiibulanwa womu siko 
sihuluundu sya Gaati. 

14Esanduuku ly'Endagaano lyaba mu nyuumba y'Obbedi Edomu ohumala 
embaka y'emyoosi kidatu, mani Omwaami naaberesa edaala lya Obbedi-Edomu 
ehabi, alala neende buli siindu syoosi si yali nasyo. 

1 Ebyomubiha 14 

Bi Daudi yahola mu Yerusalemu 
(2 Sam 5:11-16) 

1Hiramu omutuki wa Tiiro yatuma omukaanda kw'abachurusi eyiri Daudi; 
yamuba emiguulo ky'emiseengese neende aboombahi b'amakina alala neende 
ababaachi b'embaao bamwoombahire edooho. 

2Daudi mani naamanya ati, Omwaami yali naamuholere ohuba omutuki wa 
Yisiraeli, haandi naamanya ati obwaami bwae bwali bukinisibwa muno 
olwohuba abaandu bae ba Yisiraeli. 

3Daudi yadyeehya abahasi baangi mu Yerusalemu, niyeebula abaana baangi, 
abasyaani neende abahaana. 

4Kano niko ameeta k'abaana bayeebula naali Yerusalemu: Samua, Sobbabbu, 
Natani, Solomooni, 

5Yibbihaari, Elisua, Elipeleti, 

6Noga, Nefegi, Yafia, 

7Elisama, Bbeliada, neende Elifeleti. 

Ohuyiingira Abafilisiti 
(2 Sam 5:17-25) 

8Abafilisiti nibawulira bati Daudi yali bulaanu amalire ohwiihaswa ohuba 
omutuki w'esyaalo sya Yisiraeli syoosi, amaye k'Abafilisiti koosi kaachia 
ohuteemaho ohukiiya Daudi. Nae Daudi niyasiwulira, yatula ohuchia 
ohubalwaania. 

9Bulaanu Abafilisiti bali niboolere mu Hooho lya Refaimu nibaliyaayire. 

10Daudi yateeba hu Nasaae ati, “Hoyeere ohuseeta Abafilisiti kose? Ochia 
ohuhoonya mbayiingire kose?” Omwaami yakobolamo ati, “Eee, chia obaseete! 
Ese njia ohuhuhoonya obayiingire!” 

11Daudi yabaseeta nibali mu Bbaali Perasiimu mani naabayiingira boosi. Daudi 
yaboola ati, “Nasaae niye owundehoonyeere mani naafunaka-funaka abasuku 
baange koti amaachi k'ofwomboole.” Mani sakira abuundu ao alaangwa Bbaali 
Perasiimu. 

12Abafilisiti nibeeruha, nibaleha ao ebiloongaloongwe bya banasaae baabwe. 
Daudi yatusa esilagiro ati ebiloongaloongwe ebyo byoosi bisaambwe. 

13Abafilisiti haandi nibakobola mu hooho elyo, nibaliyaaya ehabi liindi. 

14Daudi haandi niyeteeba hu Nasaae ehabi liindi. Nasaae yamuboolera ati, 
“Otabaseetera ao haandi. Kaluhana obebodoohanie mani wetekehe ohubaseeta 
n'otulira hu lwaande luundi lula, aambi neende emisaala kya Bbalisaamu. 

15Mani n'owulira ekono ly'ohuhuumba nilitulira aakulu w'emisaala, ao ochia 
ohuseeta, olwohuba nilwo lu syeesi ndaba ni ndi ohuhuumba nihwiimiriire 
ohuchia ohuyiingira eye ly'Abafilisiti.” 

16Daudi yahola koti lu Nasaae yali n'alagiire, mani niyeerusa Abafilisiti 
nibakobolerao enyuma ohutula Gibbeoni ohwoola Geseri. 

17Ao mani efuma ya Daudi niyisalaana ohwoola buli abuundu, haandi Omwaami 
naahola buli syaalo syoosi ohutya Daudi. 

1 Ebyomubiha 15 

Daudi yetekehera ohuleeta Esanduuku ly'Endagaano 

1Daudi niyeyoombahira enyuumba nyiingi mu Siko silaangwa esya Daudi, 
haandi naatekehera Esanduuku ly'Endagaano ya Nasaae obweyaango, mani 
n'alyoombahira eyeema lyayo. 

2Daudi mani n'aboola ati, “Abaleefi boong'ene nibo abachia ohufukiirirwa 
ohukiingaanga Esanduuku ly'Endagaano, olwohuba abo nibo ba Omwaami 
yadoola ohulikiingaanga haandi ohumuhalaabaniraanga endaalo choosi pe.” 

3Mani Daudi naalaanga Abaisiraeli boosi ohwiicha Yerusalemu ohuyira 
Esanduuku ly'Endagaano y'Omwaami mu bweyaango bu yali niyalitekehera. 

4Daudi haandi yabuusa alala abeechuhulu ba Arooni neende Abaleefi. 

5Abaleefi batula mu nyuumba ya Kohati yatulayo, Wuriyeli ohwiimirira abaasye 
emia ndala neende amahumi kabiri (120). 

6Ohutula mu nyuumba ya Merari yatulayo, Asayia, ohwiimirira abaasye emia 
chibiri neende amahumi kabiri (220). 

7Ohutula mu nyuumba ya Gerisoni, yatulayo Yoeli, ohwiimirira abaasye emia 
ndala neende amahumi kadatu (130). 

8Ohutula mu nyuumba ya Elisafani, yatulayo Semaya, ohwiimirira abaasye emia 
chibiri (200). 

9Ohutula mu nyuumba ya Hebburoni, yatulayo Elieli, ohwiimirira abaasye 
amahumi kataanu-na-kadatu. 

10Ohutula mu nyuumba ya Wusiyeeli, yatulayo Aminadabbu, ohwiimirira 
abaasye emia ndala neende ehumi-na-babiri (112). 

11Daudi mani naalaanga abalaamisi Sadoki neende Abbiataari alala neende 
Abaleefi basaasaba: Wurieli, Asaaya, Yoeli, Semaya, Elieli, neende Aminadabbu. 

12Yaboolera Abaleefi ati, “Eng'we niing'we abeemirisi b'enono y'Abaleefi. Mani 
mwelabye alala neende Abaleefi baasyeeng'we, hu munyale ohuleeta 
Esanduuku ly'Endagaano y'Omwaami Nasaae wa Yisiraeli mu bweyaango 
bumalire ohulitekeherwa. 

13Olwohuba eng'we haba siniing'we abalikiinga hu habi lyataangira. Omwaami 
Nasaae weefwe sakira atusaandya mu tima neende obwaalaba, olwohutahola 
koti lu huhoyere ohuhola.” 

14Abalaamisi abo alala neende Abaleefi mani nibeelabya hu banyale ohukiinga 
Esanduuku ly'Endagaano ly'Omwaami Nasaae wa Yisiraeli. 

15Abaleefi bakiingira Esanduuku hu misiruunga hu mabeka kaabwe, koti lu 
Omwaami yali n'alagiire ohubitira mu Musa. 

16Daudi haandi yalagira abeemirisi b'Abaleefi ohutaao abasyaabwe beembi, 
beembe enyembo ch'esangaalo haandi bahuubbe obuhana neende nyaangili. 

17Ao mani Abaleefi nibadoola Hemani omwaana wa Yoeli; neende mulala hu 
bamwanaang'ina: Asafu omwaana wa Bberekia; neende abaana ba Merari, 
neende Etaani omwaana wa Kusaaya; 

18mulala hu bamwanaang'ina abomu nyuumba ya Merari. Mani nibataao 
bamwanaang'ina bano ohubahoonyaho: Sakaria, Yaasiyeeli, Semiramooti, 
Yehiyeeli, Wuni, Eliabbu, Bbenaya, Maseya, Matitia, Elifelehu, neende Mikinea, 
neende abaliindi b'ebiruwa bya Obbedi-Edomu neende Yeyeeli. 

19Daudi yalagira abahuluundu b'Abaleefi ohutaao abeembi basyaabwe beembe 
haandi boobbe obuhana neende nyaangili. 

20Ao mani Abaleefi nibadoola: Sakaria, Asieli, Semiramooti, Yehiyeeli, Wuni, 
Eliabbu, Maaseya, neende Bbenaya, boosi bali ab'ohuubba obuhana ohuchiana 
neende Alamooti. 

21Nae Matitia, Elifeleehu, Mikinea, Obbedi-Edomu, Yeyeili, neende Asasia nibo 
abali abohweemberesa neende amaduungu ohuchia naange neende Seminiiti. 

22Kenania, omwiimirisi w'Abaleefi mu hweemba, owali n'ahoyeere ohweemba 
enyembo olwohuba oyo niye owali naachimanyire muno. 

23Bbereki neende Alikaana nibo abali abaliindi b'ebiruwa by'Esanduuku 
ly'Endagaano elyo. 

24Sebbania, Yosafaati, Netaneeli, Amasai, Sakaria, Bbenaya, neende Elieseeri, 
abalaamisi, nibo abali nibahoyeere ohuubbaannga eturumbete mu moni 
w'Esanduuku ly'Endagaano y'Omwaami. Obbedi-Edoomu neende Yehia bosi 
bali nibahoyere ohubechaanga abaliindi b'ebiruwa by'Esanduuku elyo. 

Ohukeesa Esanduuku ly'Endagaano ohulyoosa Yerusalemu 
(2 Sam 6:12-22) 

25Omutuki Daudi, neende abeemirisi ba Yisiraeli, alala neende abeemeresi 
b'abanamaye baachia eyiri enyuumba ya Obbedi-Edomu ohubukula Esanduuku 
ly'Endagaano, mani bahola esidyaalo esihoongo muno. 

26Bayaanayo eng'oombe surusi chitaanu-na-chibiri alala neende amakoondi 
kataanu-na-kabiri koosi, ohwomiisa koti Nasaae anyaliire Abaleefi ohukiinga 
Esanduuku ly'Endagaano. 

27Daudi yali niyefwaalire eganjuula lyaholwa mu laasi nyweerefu muno. Haandi 
abeembi bosi neende Kenania omwiimirisi waabwe, neende Abaleefi boosi bali 
nibakiingire Esanduuku elyo. Daudi yesi yali niyefwaalire engubo yomu sibuno 
ey'elaasi. 

28Mani batyo, Abaisiraeli boosi nibaleeta Esanduuku ly'Endagaano elyo ohwoola 
mu Yerusalemu nibahuumula neende amakono k'esangaalo, nibahubba 
eturumbete, enjika, alala neende nyaangili, haandi nibahuubba obuhana. 

29Mani koti lu Esanduuku ly'Endagaano y'Omwaami lyali nilyoola mu Siko sya 
Daudi, Mikaali, omuhaana wa Saulo, yaleengesera erwaanyi mu dirisa mani 
naabona Omutuki Daudi naahina haandi naaduumakala neende esangaalo, mani 
naasinyiha muno mu mwooyo. 

1 Ebyomubiha 16 

1Mani nibayira Esanduuku ly'Endagaano nibalita akati mu yeema li Daudi yali 
niyalitekehera. Mani nibayaana eyiri Nasaae ebiyaanwa bisaambwa, neende 
ebiyaanwa bileeta omuleembe. 

2Daudi niyamala ohuyaanayo ebiyaanwa bisaambwa neende ebiyaanwa bileeta 
omuleembe, yaberesa abaandu abo ehabi mu liita ly'Omwaami. 

3Haandi yakabula buli musaacha neende buli muhasi mu Yisiraeli, omugaati 
neende esipaande sy'enyama, neende esitole sy'emisabbiibbu myoomu 
kiswaakirwe. 

4Daudi naadoola abaandi hu Abaleefi abo ohuhalaabaniraanga mu moni 
w'Esanduuku ly'Endagaano y'Omwaami, ohwiimiriraanga ohwiinamira, 
ohweebasaanga neende ohufumiaanga Omwaami, Nasaae wa Yisiraeli. 

5Asafu niye owadoolwa ohuba omwiimirisi, abamuloondereraho bali: Sakaria, 
Yeyeeli, Semiramooti, Yehiyeeli, Matitia, Eliabbu, Bbenaya, Obbedi-Edomu, 
neende Yeyeeli boosi bali ab'ohubbaanga obuhana sa. Asafu yali owohubbaanga 
nyaangili. 

6Nae abalaamisi babiri bano, Bbenaya neende Yahasieli, nibo abahubbaanga 
eturumbete buli ludaalo mu moni w'Esanduuku ly'Endagaano ya Nasaae. 

7Hu ludaalo olwo nilwo lu Daudi yadooleraho Asafu neende abaasye, 
naabalagira ohweemberaanga Omwaami neende ohumweebasa. 

Olweembo lw'ohufumia 
(Sab 105:1-15; 96:1-13; 106:1,47-48) 

8Mweebase Omwaami, laangirire obuhunuufu bwae; 

9Mweembe nimufumia Omwaami; tuumbuleenge ebiindu biwukisa bi yahola. 

10Sangaaleenge muti huli abae; lehe abo boosi abamwiinamiraanga beehoye! 

11Mweesikeenge Omwaami neende amaani kae, mumweesikeenge butoli-toli. 

12Yichuliseenge emirimo kiwukisa ki yahola, ebiwuukisa bi yakwiisao, eheenga 
y'emisaango yi yaheengao. 

13Aaa eng'we abeechuhulu ba Abburahamu omuhalaabani wae, eng'we abaana 
ba Yakobbo, eng'we abadoole bae! 

14Omwaami niye Nasaae weefwe; eheenga y'emisaango yae yiri mu syaalo 
syoosi. 

15Mwiichulise endagaano ya Nasaae, yi yahola ey'endaalo choosi, 

16 endagaano yi yahola neende Abburahamu, esisuubise si yahola neende 
Yisaka. 

17 Omwaami yahola endagaano neende Yakobbo, endagaano yitaakama eyiri 
Yisiraeli, 

18n'aboola ati, “Njia ohubaberesa esyaalo sya Kanani, syahabe esyeeng'we 
syeene.” 

19Abaandu ba Nasaae mwali nimusisiiri abadiidi muno mu buungi, haandi mwali 
abayikaani mu syaalo sya Kanani. 

20Mwang'aabanaanga nimutula mu syaalo silala nimuchia mu siindi, 
nimutulaanga mu bwaami bulala haandi nimwiingira mu buundi. 

21 Nae Nasaae siyakanyaho omuundu yeesi ohubasaandya daawe. Ohubaabina, 
Nasaae yalabula abatuki baabwe ati; 

22“Mutadiiraanga hu bahalaabani baange badoole daawe; haandi mutaholaanga 
esyonoono syoosi hu banabbi baange daawe.” 

23Mweembere Omwaami, eng'we esyaalo syoosi! Laangirireenge buli ludaalo 
koti yatuwonia. 

24Laangirireenge oluyaali lwae eyiri ebyaalo byoosi, abaandu boosi bamanye 
ebiholwa bihunuufu bi yahola. 

25Olwohuba Omwaami muhunuufu niye, haandi ahoyere ohufumisibwa muno. 
Ahoyere ohwiisibwamo oluyaali, ohuhirira elalira banasaae baandi boosi. 

26Banasaae boosi ab'ebyaalo biindi biloongaloongwe sa, nae Omwaami niye 
owaloonga ekulu. 

27Oluyaali neende obunyala byamwebodoohania, amaani neende esangaalo biri 
mu Enyuumba yae. 

28Mufumie Omwaami, abaandu mweesi abali hu syaalo. Mufumie oluyaali lwae 
neende amaani kae. 

29Eliita ly'oluyaali lya Nasaae, lifumisibwe; leete ebiyaanwa, mani mwiiche 
wiingire mu Nyuumba yae. Mwiinamire Omwaami koti lu sihoyere. 

30Teengerehe nimuli mu moni wae, eng'we abomu syaalo syoosi! Esyaalo 
syomiiswa mu bweyaango bwasyo, haandi sisinyala ohudenganisibwa daawe. 

31Leha ekulu lisangaale, haandi esyaalo syehoye! Boolereenge ebyaalo byoosi 
muti: “Omwaami niye otuka.” 

32Leha enyaanja yiwuume. Emikuunda kyeehoye, neende ebikirimo byoosi. 

33Emisaala kiri mu bichaha kichia ohweemba neende esangaalo mu moni 
w'Omwaami, olwohuba yeecha ohuheengera esyaalo omusaango. 

34 Mweebase Omwaami, olwohuba mulai niye; obuheeri bwae bw'endaalo 
choosi. 

35Mumuboolere muti: “Tuwonie, Ewe Nasaae Omuwonia weefwe. Otubuuse 
alala; otutuse mu byaalo biindi, hunyale ohuhweebasaanga neende ohufumia 
eliita lyao lyoolerefu. 

36Mufumie Omwaami, Nasaae wa Yisiraeli! Mumufumie bulaanu neende 
endaalo choosi pe!” Ao abaandu boosi nibaboola bati, “Amiina!” Mani nibafumia 
Omwaami. 

Ohwiinamira Nasaae mu Yerusalemu neende Gibbeoni 

37Omutuki Daudi yalehayo Asafu neende Abaleefi baandi bala, mu bunyala 
butawaao obw'ohwiinamiraanga Nasaae mu moni w'Esanduuku ly'Endagaano 
koti lu sihoyerwa buli ludaalo. 

38Yalehayo Obbedi-Edomu omwaana wa Yedutuuni yesi neende abasaacha 
baandi amahumi kasaasaba neende bataanu-na-badatu, ab'enono yae 
ohubahoonyaanga. Hoosa neende Obbedi-Edomu nibo abali neende obunyala 
bw'ohuliindaanga ebiruwa. 

39Sadoki omulaamisi alala neende abalaamisi baasye baandi, nibo abali neende 
obunyala hw'ohwiinamiraanga Omwaami abuundu wohwiinamiraangamo 
Nasaae owali Gibbeoni. 

40Buli chuli neende buli ngoloobe balichiingi nibahoyere ohusaambaanga 
ebiyaanwa ebilaamba hu alutaari ohuloondehana neende ebyo byoosi ebyali 
nibyandiikwa mu Malako k'Omwaami, ka yaberesa Abaisiraeli. 

41Alala nabo, yalehayo Hemani neende Yedutuuni haandi neende abaandu 
baandi abali nibadoolwa bulai ohweembaanga nibafumia Omwaami 
hulw'obuheeri bwae bw'endaalo choosi. 

42Hemani neende Yedutuuni haandi nibo abali neende obunyala 
bw'ohuliindaanga eturumbete neende nyaangili alala neende ebihubba biindi 
byoosi ebyobbwaanga enyembo ch'ohufumia nicheembwaanga. Abanaluyia ba 
Yudtuuni nibo abali neende obunyala bw'ohuliindaanga ebiruwa. 

43 Mani buli muundu yeesi yeemao mani yaakobola engo wae, nae Daudi yachia 
engo ohumalaho ebiha biindi neende abomu daala lyae. 

1 Ebyomubiha 17 

Emboosi ya Natani eyiri Daudi 
(2 Sam 7:1-17) 

1Omutuki Daudi yali bulaanu amenyere mu dooho lyae. Ludaalo luundi, omutuki 
Daudi yaboolera omunabbi Natani ati, “Bona, ese mbano menyere mu nyuumba 
yoombahwa neende emiseengese, nae Esanduuku ly'Endagaano y'Omwaami 
liriri sa mu yeema!” 

2Natani yamukobolamo ati, “Ewe hola esyo esiri mu bibaaso byao, olwohuba 
Nasaae ali naawe.” 

3Nae esiro syeene esyo, Nasaae yaboolera Natani ati, 

4“Chia oboolere Daudi omuhalaabani waange oti, ndi ohumuboolera endi, ‘Ewe 
haba siniiwe ohoyere ohunyoombahira enyuumba yohumenyamo daawe. 

5Ohutulira elalira mu biha bi ndanunuliramo abaandu ba Yisiraeli ohutula mu 
Misiri ohwoola bulaanu buti, haba simbechaangaho nindamenya mu nyuumba 
yoosi daawe. Ndamenya sa mu mayeema, haandi ninjikanaanga ohutula 
abuundu alala ohuchia abuundu waandi. 

6Mani mu ngeendo chaange echio choosi ni ndi alala neende abaandu ba Yisiraeli 
haba simbechaangaho nindasabaho omuundu yeesi mu beemirisi ba ndadoola 
esifune syeene esyakera nibahaya ohuunyoombahiraho enyuumba eyaholwa 
mu miseengese.’ 

7“Mani chia oboolere Daudi omuhalaabani waange oti, Omwaami w'Obunyala 
bwoosi ali ohumuboolera ati, ‘Ese ndahutusa mu hwayaanga amakoondi mu 
mikuunda, mani ndaahuhola waaba omutuki w'abaandu baange Abaisiraeli. 

8Ese ndamenya nimbechaanga naawe buli yi wachichaanga yoosi, haandi 
nihuyiingirira abasuku bao boosi abali nibahuyiingania. Ese haandi njia 
ohuhuhola eliita lyao limanyihane muno haandi obe omwiimirisi muhunuufu 
muno mu syaalo syoosi. 

9Njia ohutekehera abaandu baange Abaisiraeli obweyaango, haandi njia 
ohubataaka, banyale ohumenyaanga mu bweyaango bwaabwe abeene, haandi 
bahaye ohusaandisibwa ehabi liindi; mani abasaacha b'amawuruta bahaye 
ohubeyeenderesa koti hale, 

10ohutulira elalira ebiha bi ndadooleramo abakayi ohutuka abaandu baange 
Abaisiraeli. Njia ohusihirisaanga abasuku bao boosi. Haandi njia ohwiingiya 
olwiibulo lwao. 

11Endaalo chao nichahaweeo mani wafwa, mulala hu beechuhulu bao, 
ndahamuteeo abe omutuki, haandi ndahomiise obwaami bwae bube 
obw'amaani muno. 

12Oyo niye ochia ohunyoombahira enyuumba, haandi njia ohwomiisa obutuki 
bwae bubeeo endaalo choosi pe. 

13 Njia ohuba laatang'ene, nae achia ohuba omwaana waange. Sindahalehe 
ohumuhoonya koti lu ndaleha ohuhoonya Saulo, yi ndatusa hu butuki hu onyale 
ohuba omutuki. 

14Njia ohumutaao ohuliinda abaandu baange neende obwaami bwaange 
endaalo choosi pe. Obutuki bwae haba sibuchia ohwaakama daawe.’ ” 

15Mani Natani naachia naaboolera Daudi buli siindu syoosi si Nasaae yali 
n'amubwiihuliireo. 

Esaala ya Daudi y'ohweebasa 
(2 Sam 7:18-29) 

16Bulaanu Omutuki Daudi mani yaachia yeengira mu Yeema ly'Ohubaao 
hw'Omwaami, niyeehala aasi, n'aboola ati, “Omwaami Nasaae, ese neende 
abomu nyuumba yaange, haba sihuhoyera ebyo byoosi bi waaholera. 

17Haandi esyo syosi sidiidi mu moni wao, Ewe Nasaae. Olomaloome neende 
ebidiira hulwiibulo lwaange ese omuhalaabani wao, koti lu bahabe mu mwaaka 
kyahabeeo, haandi ewe Omwaami Nasaae, ohuuhola ohuba koti omuundu 
muhunuufu muno. 

18Mani haandi siina syeene si ese nyala ndaahuboolera! Ewe waamanya muno, 
nae kata katyo osiinjisamo oluyaali, ese omuhalaabani wao. 

19Ewe Omwaami, wuholeere ebiindu bihunuufu bino byoosi, olw'ohudaha hwao 
hweene, haandi n'onjekesa ebiindu bihunuufu bino byoosi. 

20Omwaami, abulao oyo yeesi oli koti ewe; haandi sihuwuliraangaho huti yiluwo 
Nasaae wuundi ohutusaho Ewe weeng'ene. 

21Sibulao esyaalo siindi syoosi hu syaalo huno esiri koti Yisiraeli, si Ewe 
omweene wanunula ohuba abaandu bao weeng'ene. Ebiindu bihunuufu, alala 
neende ebiwuukisa biingi bi wabaholera nibyo ebyasalaania ohumanyihana 
hwao hwoola mu esyaalo syoosi pe. Ewe wanunula abaandu bao wabatusa mu 
Misiri. Weerusa ebyaalo biindi, abaandu bao nibeekulirwao. 

22Ewe wahola Abaisiraeli ohuba abaandu bao weeng'ene endaalo choosi pe, 
haandi ewe Omwaami, weehola ohuba Nasaae waabwe. 

23“Mani bulaanu, Ewe Omwaami, yoseresaanga endaalo choosi esyo 
sy'osuubisa, ese omuhalaabani wao alala neende abeechuhulu baange, mani 
ohole koti lu oboolere. 

24Ohumanyihana hwao huba huchia ohuba ohubitiirifu muno, haandi abaandu 
baba bachia ohuboolaanga endaalo choosi bati, ‘Omwaami w'Obunyala bwoosi 
niye Nasaae wa Yisiraeli.’ Mani ewe oba ochia ohuliinda obutuki bwaange 
endaalo choosi pe. 

25Ewe Nasaae waange, ese omuhalaabani wao ngumire ohusaba endyo mu moni 
wao, olwohuba wuumbwiihuliire, ese omuhalaabani wao, oti ochia ohuhola 
abeechuhulu baange babecheenge abatuki. 

26Bulaanu Ewe, Omwaami, niiwe Nasaae, haandi niiwe osuubiise omuhalaabani 
wao ebiindu bilai ebyo. 

27Ese husaba oberese abeechuhulu baange ehabi hu banyale ohwemeeda 
ohwiicha mu moni wao endaalo choosi. Ewe Omwaami, omalire ohubaberesa 
ehabi, mani ehabi yao yichia ohubabaaho endaalo choosi pe.” 

1 Ebyomubiha 18 

Ebiita bi Daudi yayiingira 
(2 Sam 8:1-18) 

1Luunyuma w'ebyo, Omutuki Daudi yaseeta Abafilisiti ehabi liindi mani 
naabayiingira. Yatusa mu bunyala baabwe siko Gaati, alala neende engoongo 
chali nichisyebodoohaanie. 

2Daudi yayiingira esyaalo sya Moabbu, mani Abamoabbu nibeehola 
abahalaabani bae, nibachaaka ohutooyaanga omusolo. 

3Daudi haandi yaseeta Hadadeseri omutuki wa Sobba, esiri aambi neende 
Hamati, olwohuba Hadadeseri oyo yali naachiire ohwomiisa obutuki bwae mu 
situundu sisibiraane neende Omwaalo kwa Ewufuraate. 

4Daudi yamuwaambaho ebigaari elifu ndala (1,000), abalwaani bohu faraasi elifu 
chitaanu-na-chibiri (7,000), neende abalwaani bohu makulu elifu amahumi 
kabiri (20,000). Daudi yatema-tema efaraasi chihwehweesa ebigaari choosi, nae 
naaleha efaraasi chinyala ohuhwesahweesa ebigaari emia (100). 

5Abasiria ba Damasiko nibeechia ohuhoonya Hadadeseri omutuki wa Sobba, 
Daudi yabeetamo abasaacha elifu amahumi kabiri neende chibiri (22,000). 

6Daudi ninyoombaha amakaambi mu syaalo syaabwe, mani bosi nibeehola 
abahalaabani bae, nibatooyaanga omusolo. Omwaami yahola Daudi 
yayiingiraanga buli yi yachiraanga. 

7Daudi yawaamba engabo ch'esaabbu echali nichikingwaanga neende 
abahoongo ba Hadadeseri, mani naachiyira mu Yerusalemu. 

8Haandi yayaaya obuungi bw'emigasa muno ohutula mu Tibbuhaati neende mu 
Kuuni, ebiko bihunuufu bi Hadadeseri yatukaanga. (Luunyuma Solomooni 

yehoonyeraanga emigasa kino ohuholamo amataangi, emiguulo, alala neende 
ebyehoonyerwa by'omugasa ebyomu nyuumba ya Nasaae.) 

9Toou omutuki wa Hamati niyawulira ati Daudi ayiingira eye lya Hadadeseri 
omutuki wa Sobba lyoosi, 

10yatuma omwaana wa Hadoramu eyiri Omutuki Daudi ohumuheesa neende 
ohumuwuluusa ohuyiingira Hadadeseri; olwohuba Hadadeseri oyo yali 
naalwaaniaanga Tou muno. Hadoraamu yayirira Daudi ebiyaanwa bya buli ngeri 
ebyaholwa mu saabbu, efeesa, neende mu mugasa. 

11Ebyo, Omutuki Daudi yabiyaanira Omwaami, alala neende efeesa neende 
esaabbu bi yali niyayaaya ohutula mu byaalo biindi bi yali niyayiingira koti: 
Edomu, Moabbu, Abaamooni, Filisiti, neende Amaleki. 

12 Abbisai, omwaana w'omuhasi olaangwa Seruya, mani niyeetera mu Hooho 
y'omuunyu Abeedomu elifu ehumi neende chitaanu-na-chidatu (18,000). 

13Abbisai yoombaha ekaambi chohu lwaana mu Edomu mwoosi, Omwaami 
naahola Daudi ohuyiingira ebiita buli yoosi yi yachichaanga. 

14Daudi mani naatuka Yisiraeli yoosi, naabona ati abaandu boosi bayirwa bulai 
haandi ataali obutehubbira daawe. 

15Yoabbu omwaana wa Seruya niye owali omuhoongo w'eye elyo; Yehosafati 
omwaana wa Ahiluudi niye eyawandiikaanga ebyo byoosi ebyakwiichaangao. 

16Sadoki omwaana wa Ahituubbu, neende Ahimeleki omwaana wa Abbiataari 
nibo abali abalaamisi; Safisa niye owali omwandiiki womu siina; 

17Bbenaya omwaana wa Yehoyada niye owali ohulira abaliindi ba Daudi 
Abakereeti neende Abapeleeti. Nae abaana ba Daudi nibo abalichiingi 
abahoongo balichiingi aambi muno neende omutuki mu humuhalaabanira. 

1 Ebyomubiha 19 

Daudi ayiingira Abaamooni neende Abasiria 
(2 Sam 10:1-19) 

1Luunyuma ebyo nibiweere, Omutuki Nahasi ow'Abaamooni naafwa, omwaana 
wae Hanuni niyeehaswa ohuba omutuki. 

2Omutuki Daudi mani n'aboola ati, “Njia ohukwiira Hanuni omwaana wa Nahasi 
esisa, olwohuba laatang'ene yangwiiraanga esisa.” Mani Daudi n'atuma 
bawamwaanda ohuchia ohumulemya omwooyo. Mani niboola ewa Hanuni mu 
syaalo sy'Abaamooni ohulemya omwooyo. 

3Nae abeemirisi b'Abaamooni nibaboolera omutuki Hanuni bati, “Ewe obaasa 
oti mubwadyeeri bweene Daudi ahutumiire abasaacha bano ohwiicha 
ohuhulemya omwooyo, oba yeesa mu laatao oluyaali? Haba sinisyo daawe! 

Abatumire ano ohuhemeresa neende ohulambuula esyaalo sino koti lu siri, hu 
anyale ohwiicha asiyiingire.” 

4Hanuni mani naakwa hu bawamwaanda ba Daudi, naababekaho endefu 
chaabwe, haandi naaheengaheengamo engubo chaabwe akatikaati ohwoola hu 
biruudi, naabalehuula nibeweerao; 

5mani nibeweerao. Nae bawamwaanda abo badiirwa esoni nyiingi muno 
byaabahaya ohukobola engo waabwe. Daudi niyawulira esyali nisibakwiireho, 
yabatumira abaandu ohubabukaanira. Omutuki yaboola ati bahole nibadoong'a 
Yeriko ohwoola lu ndefu chaabwe chahabe nichimalire ohuhula, hu bamale 
bakobole. 

6Omutuki Hanuni alala neende Abaamooni nibamanya bati esyo sinyoleese 
Omutuki Daudi, mani niyehola omusuku waabwe, batuunga ekiloguraamu elifu 
amahumi kadatu neende chine (34,000) ak'efeesa ohupaangisa ebigaari neende 
abeerusi b'efaraasi ohutula Mesopotamia, Aramumaaka, neende Sobba. 

7Mani nibapaangisa ebigaari elifu amahumi kadatu neende bibiri (32,000) 
neende omutuki wa Maaka alala neende ab'amaye bae. Abo beecha niboombaha 
ekaambi yaabwe niyitingaalire Medeba. Abaamooni bebuusa ohutula mu biko 
byaabwe mani nibeetekehera ohulwaana. 

8Daudi niyasiwulira, yatuma Yoabbu neende eye lyoosi ely'abasaacha b'amaani. 

9Abaamooni beecha mani nibachaaka ohwetekehera ebiita hu mulyaango 
kw'esiko syaabwe sihuluundu. Abatuki bali nibeechere badoong'a boong'ene 
erwaanyi mu ngoongo. 

10Yoabbu niyabona ati abasuku bae bali nibamuseeta nibamutulira mu moni 
wae, neende emukoongo wae, yadoolamo abalwaani bahiramo obulai mu 
Yisiraeli mani naabata abuundu aliingalaane neende Abasiria. 

11Abalwaani baandi badoong'ereo boosi, yabadiisa Abbisai mwanaang'ina, bosi 
nibeetekeha ohuseeta Abaamooni. 

12Yoabbu yaboolera Abbisai ati, “Niwiichuhana Abasiria baahira amaani, 
wiichaanga wahoonga. Nae Abaamooni nibahuhira amaani, njia ohwiicha 
huhoonye. 

13Guma omwooyo mani obe omwomiifu. Leha hulwaane sisaacha eyiri abaandu 
beefwe neende ebiko bya Nasaae weefwe. Leha Omwaami ahole koti lu asiima.” 

14Yoabbu neende abasaacha bae mani nibaseeta Abasiria, Abasiria nibabeeruha. 

15Abaamooni nibabona bati Abasiria beruuhe, bosi mani nibeeruha Abbisai, 
byaabwe. Ao Yoabbu mani naakobolayo Yerusalemu. 

16Nae Abasiria nibabona bati Abaisiraeli babayingiire, batuma bawamwaanda 
mani nibaleeta abalwaani ohutula mu byaalo bya Siria ebiri ebukwe w'Omwaalo 

kwa Ewufuraate, neende Sobbaki, omuhoongo w'eye ly'Omutuki Hadadeseri wa 
Sobba. 

17Daudi niyawulira atyo, yesi yabuusa alala eye lya Yisiraeli lyoosi, nibaambuha 
Omwaalo kwa Yorodaani, n'aboolaho, niyetekeha ohulwaania Abasiria. Daudi 
mani naalwaania muno Abasiria. 

18Abasiria nibeeruha Abaisiraeli. Daudi niyeeta mu Abasiria abasaacha elifu 
chitaanu-na-chibiri (7,000) aboohu bigaari, elifu amahumi kane (40,000), 
aboohu makulu. Haandi niyeeteramo Sobbaki, omuhoongo w'eye lyaabwe. 

19Abahalaabani ba Hadadeseri nibabona bati Abaisiraeli babayingiire, bahola 
endagaano y'omuleembe neende Daudi, mani nibeehola abahalaabani bae. Mani 
Abasiria nibahaya ohuhoonya Abaamooni ehabi liindi daawe. 

1 Ebyomubiha 20 

Daudi awaamba esiko sya Rabba 
(2 Sam 12:26-31) 

1 Mu toocho lyaloondaho, mu siha sy'omwaaka si batuki bahira ohuchiiramo mu 
biita, Yoabbu yemirisa eye lyae mani naaseeta esyaalo sya Abaamooni. Nae 
Omutuki Daudi yadoong'a Yerusalemu. Yoabbu yebodoohania esiko sihunuufu 
sya Rabba, yasiseeta, mani n'asisihirisa. 

2Daudi yatusa ekofia y'obutuki hu mutwe kwa Moleki, esiloongaloongwe 
sy'Abaamooni. Ekofia y'obutuki eyo yali ey'esaabbu, obusito bwayo bwali 
bwoola ekiloguraamu amahumi kadatu neende chine. Mukati wayo mwalimo 
amakina k'engaanga y'aakulu muno. Daudi yakatusamo mani naakata mu kofia 
yae. Daudi haandi yayaaya ebiindu biingi muno ohutula mu siko sihunuufu esyo. 

3Yatusamo abaandu baandi, n'abehoonyera ohuhola emirimo nibehoonyera 
emisumeeno, esuruuru, neende eyaaywa. Mu ngeri nasilala eyo, niyo yi Daudi 
abaandu boosi mu biko by'Abaamooni. Ao mani Daudi neende abaandu bae 
boosi nibakobolayo Yerusalemu. 

Ebiita neende kirahula Kifilisiti 
(2 Sam 21:15-22) 

4Luunyuma ebyo nibiweere, ebiita byakwaao akati w'Abaisiraeli neende 
Abafilisiti Geseri. Sibeekai ohutula Huusa niyeeta Sipai, mulala hu beechuhulu 
ba kirahula Kifilisiti; Abafilisiti mani nibayiingirwa. 

5 Haandi niyibaao ebiita biindi neende Abafilisiti. Mani Elihanani omwaana wa 
Yairi niyeeta Lahimi mwanaang'ina Goliati ohutula Gaati, yi fumo lyae lyali 
neende olubaango oluhomefu koti omusiruunga kw'esyuuma siluha engubo. 

6Haandi niyibaao ebiita biindi Gaati, nibirimo kuwarahula kuundi okwali 
neende enjala chisaasaba hu buli muhono, haandi neende enjala chisaasaba hu 

buli sipaapa sy'ohukulu. Alala kwali neende enjala amahumi kabiri neende 
chine. Wuno yali omwiichuhulu wa kirahula. 

7Waruhula wuno niyalekeeresa Abaisiraeli, Yonatani, omwaana wa Saama, 
mwanaang'ina Daudi yamwiita. 

8Badatu bano bali abeechuhulu ba kirahula kyali Gaati, mani Daudi neende 
abasaacha bae nibabeeta. 

1 Ebyomubiha 21 

Daudi abala abaandu 
(2 Sam 24:1-25) 

1Sitaani yadaha ohuleeta Abaisiraeli ebidinyu, mani naabachirisa Daudi ohubala 
Abaisiraeli. 

2Daudi yaboolera Yoabbu neende abeemeresi b'amaye ati, “Muchie mu Yisiraeli 
yoosi, ohutulira elalira Bberisebba ohwoola Daani, mubale abaandu, mukobole 
muunjekesa obuungi bwaabwe.” 

3Nae Yoabbu yakobolamo ati, “Leha Omwaami yeengiye abaandu bae babe 
abaangi amahabi emia ndala ohuhiraho koti lu baaka bulaanu buti! Ewe 
Omwaami, omutuki waange, bona boosi baandu bao. Lwasiina odaha ohuhola 
esyo esichia ohuleetera Yisiraeli omusaango?” 

4Nae Yoabbu n'ayiikwa ohuhola esyo si mutuki alagiire. Yoabbu mani naachia 
mani naabita mu syaalo sya Yisiraeli syoosi, mani naakobola Yerusalemu. 

5Yoabbu yaleetera Omutuki Daudi obuungi bw'abaandu babalwa. Bali: Emilioni 
ndala neende elifu emia ndala (1,100,000) mu Yisiraeli, nae mu Buyudaaya, bali 
abaandu elifu emia chine neende amahumi kataanu-na-kabiri (470,000). 

6Nae olwohuba Yoabbu yali natafukiirisaanie neende esilagiro sy'omutuki, haba 
siyaholaho omulimo kwoosi okw'ohubala abaandu daawe, ab'enono ya Leefi 
neende eya Bbenjamini haba siyababalilamo daawe. 

7Nasaae yanyoolerera hulw'ebiindu byali nibyaholwa, mani naasaandya 
Yisiraeli. 

8Daudi yaboolera Nasaae ati, “Nyonoonere muno hulw'esyo si holere. Nae 
bulaanu husaba, ndeheremo esyonoono syaange, ese omuhalaabani wao, 
olwohuba holere esy'obusiru muno.” 

9Mani Omwaami mani naaboolera Gaadi, omunabbi wa Daudi ati, 

10“Chia oboolere Daudi oti, ‘Omwaami aboola ati, ahuterereeo ebiindu bidatu, 
doolaho silala sy'aba ahuholereho.’ ” 

11Ao mani Gaadi naachia eyiri Daudi, naamuboolera ati, “Omwaami aboola ati, 
‘Wedoolereho sy'odaha: 

12Emyaaka kidatu eky'enjala, oba emyoosi kidatu eky'ohusaandisibwa abasuku 
bao mu biita, oba endaalo chidatu Omwaami naahuseeta neende olugaanga 
lwae, asiindihe oluumbe hu syaalo syao, malaika wa Nasaae achia niyeeta 
abaandu mu Yisiraeli yoosi’ Baasa obone siina syeene si njia ohukobola mu oyo 
owundumire.” 

13Daudi yaboolera Gaadi ati, “Biheheere muno! Hamaahiri saandisibwe neende 
Omwaami, olwohuba akwiira esisa muno, nae hae ohusaandisibwa neende 
abaandu.” 

14Ao Omwaami n'aleeta oluumbe mu Yisiraeli, nibafwaamo abaandu elifu 
amahumi kataanu-na-kabiri (70,000). 

15Nasaae n'atuma malaika ohusihirisa Yerusalemu. Nae malaika niyali hu adaha 
ohusisihiirisa sa ati, Omwaami yasitingaala mani n'akaluuhania ebibaaso byae, 
naaboolera malaika osihirisa ati, “Lehera ao! Esyo simala!” Malaika yali aambi 
neende esihubbakiro sya Arauna Omuyebbusi. 

16Daudi niyasiingisa aakulu emoni, yabona malaika w'Omwaami niyeemere mu 
bbanga akatikaati w'esyaalo neende ekulu, naadiirire olugaanga lwae mu 
muhono, niyetekeheere elalira ohusihirisa Yerusalemu. Daudi neende 
abeemirisi b'abaandu, abali nibefwaalire ebigunia, beenamia obweeni bwaabwe 
mani nibwegeeng'ere hu loba. 

17Daudi yaboolera Nasaae ati, “Niise owalagira ohubala abaandu. Niise 
owonoona mani nihola esyonoono sihoongo muno. Nae abaandu bano baholere 
siina syeene? Husaba, Ewe Omwaami Nasaae waange, saandya ese neende 
abomu nyuumba yaange, nae owonia abaandu bao oluumbe.” 

18Mani Malaika w'Omwaami naalagira Gaadi ohuboolera Daudi yoombahire 
Omwaami alutaari mu sihubbakiro sya Arauna Omuyebbusi. 

19Daudi yachia koti lu Gaadi yali naamuboolere mu liita ly'Omwaami. 

20Bulaanu, Arauna neende abaana bae bane bali mu sihubbakiro nawuulaanga 
engaano. Arauna niyahubbya emoni enyuma, yabona malaika, mani abaana bae 
nibeekisa. 

21Arauna niyatingaala, yabona Omutuki Daudi niyeecha yaali. Arauna yatula mu 
sihubbakiro, mani yaaguunama aasi, obweeni bwegeeng'a hu loba. 

22Daudi yamuboolera ati, “Nguse esibaanja sirimo esihubbakiro sino, 
nyombahireo Omwaami alutaari. Njia ohuhutuunga obukusi boosi busihoyera, 
oluumbe luno lwaakame ohwiita abaandu.” 

23Nae Arauna yaboolera Daudi ati, “Bukula esibaanja, ewe omwaami waange, 
mani ohole koti lu osiima. Bona, endaawu njicho, hubereese chibe esiyaanwa 
sisaambwa, haandi emyuubbakiro kyoosi ngino kiri ano, kyehoonyere koti 
eehwi, neende engaano yohuyaanayo koti esiyaanwa yosi ngino. Ese huberesa 
byoosi alala.” 

24Nae Omutuki Daudi yaboolera Arauna ati, “Haba daawe, ese njia ohuhutuunga 
obukusi bwaabyo bwoosi mu bwiichufu. Haba siinjia huyaanira Omwaami 
esiindu syao syoosi, noomba ohuyaana esiyaanwa sisaambwa sitatuungiire 
esiindu syoosi daawe.” 

25Ao Daudi mani naatuunga Arauna amatoongolo k'esaabbu emia chisaasaba 
(600) ohukula esihubbakiro esyo. 

26Mani Daudi niyoombahirao Omwaami alutaari, n'ayaanayo ebiyaanwa 
bisaambwa neende ebiyaanwa by'ohusaasana. Mani naalaama eyiri Omwaami, 
Omwaami naamukobolamo, naasiindiha omuliro hu alutaari yohusaambiraho 
nikutula muukulu. 

27Omwaami yalagira malaika, mani malaika naakobosayo olugaanga lwae mu 
silaalo syalwo. 

28Ao Daudi niyabona koti lu Omwaami akoboolemo esyo sy'amusabire, naali hu 
sihubbakiro sya Arauna Omuyebbusi, yayaanirao ebiyaanwa byae. 

29Nae Eyeema ly'Ohubaao hw'Omwaami, li Musa yali niyaholera mu sichiimi, 
neende alutaari hu biyaanwa byasaambirwaangaho, esiha esyo byali nibisisiiri 
abuundu wohwiinamiraangamo Gibbeoni. 

30Nae Daudi haba siyanyala ohuchiayo ohwiinamira Nasaae, olwohuba yali 
naatiire olugaanga lwa malaika w'Omwaami. 

1 Ebyomubiha 22 

1Daudi mani n'aboola ati, “Yino niyo Enyuumba y'Omwaami Nasaae, haandi yino 
niyo alutaari Abaisiraeli yi banasaambiraangaho ebiyaanwa bisaambwa.” 

Endekeha y'ohwoombaha Enyuumba ya Nasaae 

2Omutuki Daudi yalagira babuuse alala bawalukeenda boosi abali nibamenya 
mu syaalo sya Yisiraeli. Yadoolamo abo ab'ohubaacha amakina 
k'ohwoombahira Enyuumba ya Nasaae. 

3Daudi yesi yatusa ebyuuma biingi eby'ohwitaanyamo emisumaari neende 
amabbaati k'ohuholamo enjiki chohu biruwa bihoongo, neende ebyo 
eby'ohwitaanyamo ebiindu by'ohwehoonyera mu hwoombaha. Yatusa neende 
emigasa miingi muno, echitanyalihana ohumanya obusito bwaacho daawe. 

4Daudi haandi yali neende emisaala miingi muno eky'emiseengese 
ekitanyalihana obubalwa, ki baandu ba Sidoni neende Tiiro baletaanga. 

5Olwohuba Daudi yaboola ati, “Enyuumba ya Nasaae yicha ohwoombahirwa 
Omwaami yihoyere ohuba endai muno mu syaalo syoosi, ey'efuma haandi 
ey'oluyaali lw'aakulu muno. Nae omwaana waange Solomooni ochia 
ohuyoombaha asisiiri omuyere haandi abula obumanyirifu bwoosi daawe; 
sakira ndi ohuyitekehera eby'ohuyoombaha.” Mani Daudi naatekeha ebiindu 
biingi muno eby'ohwoombahira n'asisiiri ohufwa. 

6Daudi yalaanga omwaana wae Solomooni mani naamulagira ohwoombahira 
Omwaami Nasaae wa Yisiraeli Enyuumba. 

7Daudi yamuboolera ati, “Mwaana waange, ndadaha ohwoombahira Omwaami 
Nasaae waange Enyuumba ohumwiisamo oluyaali. 

8Nae Omwaami naahaya n'aboola ati, ‘Weedisa amabaanga maangi, haandi 
walwaana ebiita biingi, haba soochia hunyoombahira Enyuumba daawe. 

9Bona, waheebule omwaana musyaani, yahabe omuundu w'omuleembe. Njia 
ohumuberesa omuleembe, mani ahaye ohuba neende abasuku hu nyaande 
choosi. Eliita lyae lyahabe Solomooni, olwohuba mu butuki bwae, ndahaberese 
Yisiraeli omuleembe neende hubuleo ohulwaana hwoosi daawe. 

10Oyo niye ochia ohunyoombahira Enyuumba ya Nasaae. Yahabe omwaana 
waange, naange njia ohuba laatang'ene. Haandi njia ohwomiisa obutuki mu 
Yisiraeli endaalo choosi pe.’ 

11“Bulaanu mwaana waange, Omwaami Nasaae wao abe naawe, ahube ehabi 
onyale ohumwoombahira Enyuumba koti lu yaboola ebihudiiraho. 

12Esihiramo, leha Omwaami Nasaae ahuberesa amakesi k'ohutegeera neende 
ohuheengao esilai neende esyonoono, hu onyale ohutukaanga Yisiraeli 
n'oloondehana neende amalako kae. 

13N'onaloondeenge amalako koosi k'Omwaami yaberesa Abaisiraeli naabitira 
mu Musa, ebiindu byoosi binahuchiraanga bulai. Ba omwomiifu haandi ogume 
omwooyo, otatya daawe haandi oteyendeherera daawe. 

14Bona, ese teemeraho muno koti lu nyala ohubona endi Enyuumba ya Nasaae 
yoombahwa. Malire ohunyoola esaabbu yihira etaani elifu chidatu neende emia 
chine (3,400), efeesa yihira etaani elifu amahumi kadatu neende chine (34,000), 
eby'ohwehoonyerwa mu hwoombaha Enyuumba ya Nasaae. Waluwo ebikomo 
neende ebibya ebiingi muno ebitaamanyihaane obusito bwabyo daawe. Haandi 
tekeehe embaao neende amakina byosi. Wesi hu ebyo, ochia ohumeedaho 
ebiindi. 

15Haandi oli neende abahalaabani baangi muno. Baluwo ababaachi b'amakina 
neende abakoombahira, ababaachi neende abaandi abali neende amakesi 
neende obumanyirifu ohuhola emirimo kya buli ngeri. 

16Baluwo abo abamanyirifu muno mu hwehoonyera esaabbu, efeesa, omugasa, 
neende ebibya. Ewe chaakiraniramo ohuhola emirimo! Omwaami abe naawe!” 

17Daudi haandi yalagira abeemirisi boosi aba Yisiraeli ohuhoonya omwaana 
wae, Solomooni n'aboola ati, 

18“Omwaami Nasaae weeng'we, abeere naang'we haandi ababereese 
omuleembe hu nyaande choosi. Akerere ndayiingira abaandu boosi abali 
nibamenya mu syaalo sino. Bulaanu bali mu bunyala bw'Omwaami alala neende 
obw'abaandu bae. 

19Mani bulaanu, Omwaami Nasaae weeng'we mumuhalaabanireenge neende 
emyooyo kyeeng'we kyoosi neende obulamu bweeng'we bwoosi. 
Chaakiraniramo ohwoombaha Enyuumba ya Nasaae, hu munyale ohuyitaamo 
Esanduuku ly'Endagaano y'Omwaami, neende ebiindu biindi byoosi 
ebyoolerefu ebyehoonyerwa mu humwiinamira.” 

1 Ebyomubiha 23 

1 Daudi niyayiindira mani yakofula muno, yahola omwaana wae Solomooni 
ohuba omutuki wa Yisiraeli. 

Omulimo kw'Abaleefi 

2Omutuki Daudi yabuusa alala abeemirisi ba Yisiraeli, abalaamisi, alala neende 
Abaleefi. 

3Abasaacha Abaleefi boosi bali ab'emyaaka amahumi kadatu n'ohuhirao, babala 
buli muundu, mani niboola elifu amahumi kadatu neende chitaanu-na-chidatu 
(38,000). 

4Hu abo, elifu amahumi kabiri-na-chine (24,000), omutuki omulimo kwomu 
Nyuumba y'Omwaami. Elifu chisaasaba (6,000), omutuki yababeresa omulimo 
kw'obwaami neende okw'obukayi. 

5Elifu chine (4,000), yababeresa omulimo kw'ohuliinda ebiruwa, haandi abaandi 
elifu chine (4,000) yaababeresa omulimo kw'ohufumianga Omwaami 
nibehoonyera ebihubba enyembo nibehoonyera ebihubba bi mutuki yataao 
ohuhola omulimo kw'ohufumia okwo. 

6Daudi yakabulamo Abaleefi mu mikaanda kidatu, ohuloondakana neende 
enono chaabwe chino: Abaana ba Leefi bali: Gerisoni, Kohati, neende Merari. 

7Gerisoni yali neende abaana basyaani babiri bano: Ladani neende Simei. 



918 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

8Ladani yali na baana basyaani badatu bano: Yehiyeeli, Setaamu, neende Yoeli, 

9abalichiingi abeemirisi b'enono chatula mu Ladani. (Simei yali neende abaana 
badatu bano: Selomooti, Hasiyeeli, neende Harani.) 

10Abaana basyaani ba Simei bali: Yahaati, Siina, Yewusi, neende Bberia. Bane 
bano boosi bali abaana ba Simei. 

11Yahaati niye owaali omuhuluundu, Sisa niye owali owohubiri. Yewusi neende 
Bberia haba sibali neende abaana basyaani baangi daawe, sakira babalwa koti 
abaana b'enyuumba ndala. 

12Kohati yali neende abaana basyaani bane: Amuraamu, Yisihaari, Hebburoni, 
neende Wusiyeeli. 

13Abaana ba Amuraamu nibo: Arooni neende Musa. (Arooni neende 
abeechuhulu bae bakabulwa endulo ohuliindaanga ebiindu byoolerefu, 
ohuniooheseraanga Omwaami obubbaani, ohumuhalaabaniraanga, neende 
ohuberesaanga abaandu ehabi mu liita lyae, endaalo choosi pe. 

14Nae abaana ba Musa, omuundu wa Nasaae, bosi bayirirwa alala mu mukaanda 
kw'Abaleefi.) 

15Musa yali neende abaana basyaani babiri boong'ene, Gerisoni neende 
Elieseeri. 

16Omuhuluundu hu baana ba Gerisoni yali Sebbueli. 

17Elieseeri yesi yali neende omwaana musyaani mulala yeeng'enge, Rehabbia, 
nae Rehabbiya yali neende abaana abaangi muno. 

18Omwaana musyaani wohubiri wa Kohati niye Yisihaari, owali neende 
omwaana musyaani mulala yeeng'ene, Selomiiti, owali omwiimirisi w'enono 
eyo. 

19Omwaana musyaani wohudatu wa Kohati niye Hebburoni, owali neende 
abaana bane: Yeria, Amaria, Yahasieli, neende Yekameyamu. 

20Omusyaani wohune wa Kohati niye Wusieli, owali neende abaana babiri 
boong'ene, Miika neende Yisia. 

21Merari yali neende abaana basyaani babiri: Mahili neende Musi. Mahili yali 
neende abaana basyaani babiri: Eliasaari neende Kisi. 

22Eliasaari yafwa n'atebuuleho omwaana musyaani kata mulala, ohutusaho yali 
neende abaana bahaana boong'ene. Mani abahaana bae badeehera bamboocho 
yaabwe, abaana ba Kisi, laata yaabwe muyere. 

23Musi, yali neende abaana basyaani badatu: Mahili, Ederi, neende Yeremooti. 

24Bano nibo abali abeechuhulu ba Leefi, ohuloondakana neende enyuumba cha 
bakuuka yaabwe, omuli abasaacha boosa emyaaka amahumi kabiri n'ohuhirao, 
ababalwa buli otulayo, mani nibaandiikwa ameeta kaabwe. Abo nibo 
abaholaanga omulimo kw'ohuhalaabaniraanga mu Nyuumba y'Omwaami. 

25Daudi mani n'aboola ati, “Omwaami, Nasaae wa Yisiraeli, abereese abaandu 
bae omuleembe; haandi achia ohumenyaanga mu Yerusalemu endaalo choosi 
pe. 

26Mani sakira, Abaleefi haba sibanakiingeenge Eyeema ly'Ohubaao 
hw'Omwaami neende ebiindi binehoonyerweengemo.” 

27Ohweema hu bikerako bimaliirihayo ebya Daudi, Abaleefi boosi balichiingi 
neende emyaaka amahumi kabiri n'ohuhirao, nibo abandiikwaanga 
ohuhalaabaniraanga Omwaami mu Nyuumba ya Nasaae. 

28 Babechaanga neende omulimo kw'ohuhoonyaanga abalaamisi ab'enono ya 
Arooni mu biindu boosi ebidiira hu huhalaabanira Omwaami mu Nyuumba ya 
Nasaae koti: ohuliindaanga bulai olwaanyi neende ebida byahwo, ohulabyaanga 
mu ngeri y'esinadiini ebiindu byoolerefu byoosi, neende omulimo kwoosi 
okudiira hu huhalaabanira mu Nyuumba ya Nasaae. 

29Haandi bali neende omulimo kw'ohubonaanga ebidiira hu mugaati kuyaanwa 
eyiri Nasaae, obusye buchuungirwe bulai obw'emere y'emwo, emigaati kitaali 
emibbaahe, ebiyaanwa bihubbwe, obusye busaasaanisiibwe neende amafuta 
k'enaasi; neende ohupiima obuhoongo neende obusito bw'ebiyaanwa byomu 
Nyuumba ya Nasaae. 

30Bali ab'ohubechaangao ohweebasa neende ohukinia Omwaami buli chuli 
neende engoloobe, 

31neende ohuyaaniraanga Omwaami ebiyaanwa byoosi ebisaambwa nibiri 
ebilaamba hu ludaalo lwa Sabbaato, hu Sidyaalo sy'Omwoosi Muyaaha, neende 
ebidyaalo biindi eby'Endaalo huluundu chataao. Ebilagiro ebyo byaholwa 
nibyeekesa bulai bweene obuungi bw'Abaleefi abali nibabeereswa omulimo 
kw'ohwiinamiraanga Omwaami esiha syoosi. 

32Bali nibabeereswa omulimo kw'ohuliindaanga Eyeema ly'Ohubaao 
hw'Omwaami neende Abuundu Woolerefu, nibahoonya abasyaabwe ab'enono 
ya Arooni ohuhalaabaniraanga Omwaami mu Nyuumba ya Nasaae. 

1 Ebyomubiha 24 

Omulimo kwabereswa abalaamisi 

1Kino nikyo emikaanda ky'abeechuhulu ba Arooni: Arooni yali neende abaana 
basyaani bane: Nadabbu, Abbihu, Eliasaari, neende Yitamaari. 

2Nadabbu neende Abbihu ni abataangirira laata yaabwe ohufwa; bafwa nibaliho 
neende abaana daawe. Mani Eliasaari neende Yitamaari nibaba abalaamisi. 

3Mani Omutuki Daudi alala neende Sadoki, omwiichuhulu wa Eliasaari, neende 
Ahimeleki, owali wa Yitamaari, nibakabulamo abalaamisi mu mikaanda ki 
banahalaabanireengemo mu mirimo kyaabwe. 

4Abeechuhulu ba Eliasaari batekehwa mu mikaanda ehumi neende kisaasaba, 
nae abeechuhulu ba Yitamaari batekehwa mu mikaanda kitaanu-na-kidatu; 
syaholwa sityo olwohuba waluwo abeemirisi basaacha baangi ohutula mu 
beechuhulu ba Eliasaari. 

5Koti lu baluwo abahulira Enyuumba ya Nasaae, neende abahulira 
eby'ohwiinamira ohutula hu nyaande choombi: Abeechuhulu ba Eliasaari 
neende aba Yitamaari, emirimo kyoosi chakabwaanga mu huhubbaanga eha. 

6Abeechuhulu ba Eliasaari neende abeechuhulu ba Yitamaari badoolaanga 
ab'enyuumba yaabwe nibahubba eha. Omwandiiki Semaya omwaana wa 
Netaneeli, mulala hu Baleefi, naabandiikira mu moni w'omutuki, neende 
ow'abachweenufu, neende ow'omulaamisi Sadoki neende owa Ahimeleki 
omwaana wa Abbiataari, alala neende amadaala k'abalaamisi neende aka 
Abaleefi. Edaala lya laata mulala ohutula hu Eliasaari, nae eliindi nilidoolwa 
ohutula mu lya Yitamaari. 

7Eha yataangira yaakwa hu Yehoyiaribbu, nae eyohubiri yakwa hu Yedaya, 

8eyohudatu yakwa hu Harimu, eyohune yakwa hu Seyorimu, 

9eyohutaanu yakwa hu Milikiya, eyohusaasaba yakwa hu Mijamini, 

10eya chitaanu-na-chibiri yakwa hu Hakoosi, eya chitaanu-na-chidatu yakwa hu 
Abbija, 

11eya chitaanu-na-chine yakwa hu Yesua, ey'ehumi yakwa hu Sekania, 

12ey'ehumi neende ndala yakwa Eliasibbu, ey'ehumi-na-chibiri nayo yakwiira 
Yakiimu, 

13ey'ehumi-na-hadatu nayo yakwa hu Hupa, ey'ehumi neende chine yakwa hu 
Yesebbeyabbu, 

14ey'ehumi neende chitaanu yakwa hu Bbiliga, ey'ehumi neende chisaasaba 
yakwa hu Yimeeri. 

15Ey'ehumi neende chitaanu-na-chibiri yakwa Hesiiri, ey'ehumi neende 
chitaanu-na-chidatu yakwa hu Hapiseesi, 

16ey'ehumi neende chitaanu-na-chine yakwa hu Petahia, ey'amahumi kabiri 
yakwa hu Yehesikeeli, 

17ey'amahumi kabiri neende ndala yakwa hu Yahiini, ey'amahumi kabiri neende 
chibiri yakwa hu Gamuli, 

18ey'amahumi kabiri nahadatu yakwiira Delaya, nae ey'amahumi kabiri neende 
chine yakwa hu Maasia. 

19Eyo niyo engeri yi batekeherwamo ohwiichaangamo mu Nyuumba ya Nasaae 
ohuholaanga emirimo kyateebwao neende kuuka yaabwe Arooni, koti lu 
Omwaami Nasaae wa Yisiraeli yalagira. 

Olunyiriri lw'Abaleefi 

20Bano nibo abali abeemirisi b'amadaala kaandi akatula hu Leefi: Yehideyi, 
omwiichuhulu wa Amuraamu ohutula mu Sebbueli; 

21Yisia, omwichuhulu wa Rehabbiya; 

22Yahati, omwichuhulu wa Yisihaari ohutula mu Selomoti; 

23Yeria, Amaria, Yehasieli, neende Yekameyami, bano bali abaana ba Hebburoni, 
ohuloondakana koti lu beebulana. 

24Samiri, omwiichuhulu wa Wusiyeeli ohutula mu Miika; 

25Sakaria, omwiichuhulu wa Wusiyeeli ohutula mu Yisihi, mwanaang'ina Miika. 

26Mahili, Musi, neende Yasia, bali abeechuhulu ba Merari. 

27Yasia yali neende abaana basyaani bano: Sohamu, Sakuuri, neende Yibbiri. 

28Mahili yali neende abaana basyaani babiri: Eliasaari neende Kisi. Eliasaari 
haba siyaliho neende omwaana musyaani kata mulala. 

29Kisi yali neende omwaana musyaani mulala, Yerahimeeli. 

30Abaana basyaani ba Muusi nibo: Mahili, Ederi, neende Yerimooti. Bano nibo 
ab'enono ya Leefi koti lu bali mu madaala ka bakuuka yaabwe. 

31Haandi bano bosi mani nibahola abasyaabwe batula mu nono ya Arooni 
baholaanga. Buli muhuluundu mu nyuumba ya bakuukaang'ene neende 
omuyere wae, bobbaanga eha koti abasyaabwe b'enono ya Arooni mu moni 
w'Omutuki Daudi, Sadoki, Ahimeleki neende abeemirisi b'enyuumba 
ch'abalaamisi neende ech'Abaleefi. 

1 Ebyomubiha 25 

Abeembi bomu nyuumba ya Nasaae 

1Omutuki Daudi neende Abaleefi beemeresi badoola hu basyaani ba Asafu, aba 
Hemani neende aba Yedutuuni ohwiimirira eby'ohwiinamira. Bano 
balaangiriraanga emboosi ya Nasaae nibehoonyera enyembo ch'obuhana 
neende nyaangili. Abadoolwa ohuhola omulimo okwo nibo bano: 

2Hu baana basyaani ba Asafu bano: Sakuuri, Yosefu, Netania, neende Asarela. 
Asafu niye owemerera abaana bae abo, mani naabayaaliraanga emboosi 
y'Omwaami nibeemba. 

3Abaana basyaani ba Yedutuuni bali basaasaba: Gedalia, Seeri, Yesaya, Simei, 
Hasabbia, neende Matitia. Bano bali nibeemiriirwe neende laata yaabwe 
ohuyaalanga emboosi y'Omwaami nibeemba enyembo ch'ohumwebasa neende 
ch'ohumukinia, haandi niboobberaho obuhana. 

4Abaana basyaani ehumi neende bane ba Hemani nibo bano: Bbukia, Matania, 
Wusieli, Sebbueli, Yerimooti, Hanania, Hanani, Eliata, Gidaliiti, Romamiiti Eseeri, 
Yosibbekasa, Malooti, Hotiiri, neende Mahasiyooti. 

5Abo boosi bali abaana ba Hemani abamwiisamo oluyaali. Hamani yali 
omunabbi w'omutuki olakula ebidiira hu Nasaae. Nasaae yaberesa Hamani 
abaana basyaani ehumi neende bane, neende abaana bahaana badatu. 

6Abaana basyaani bano boosi bahubbaanga nyaangili neende obuhana 
nibeemiriirwe neende laata yaabwe, mu miduunga ch'ohuhalaabanira Nasaae 
mu Nyuumba y'Omwaami, koti lu omutuki yali n'alagiire Asafu, Yedutuuni, 
neende Hemani. 

7Abasaacha amahumi kabiri neende bane bano boosi, alala neende Abaleefi 
basyaabwe abali nibeekeswa bulai muno mu by'ohweemberaanga Omwaami, 
bali emia chibiri neende amahumi kataanu-na-kadatu neende bataanu-na-
badatu (288). 

8Bano boosi, abahuluundu neende abayere, abamanyirifu neende abasyeeka 
emirimo, boosi bobberwaanga eha, ohudoolwa babereswe emirimo. 

9Eha yitaangira hu Asafu, yakwiira Yosefu; eyohubiri yakwiira Gedalia. Gedalia 
neende bamwanaang'ina alala neende abaana bae, bali ehumi neende babiri. 

10Eha yohudatu yakwiira Sakuuri. Sakuuri neende bamwanaang'ina alala 
neende abaana bae bali ehumi neende babiri. 

11Eha yohune, yakwiira Yisiri. Yisiri neende bamwanaang'ina alala neende 
abaana bae bali ehumi neende babiri. 

12Eha yohutaanu yakwiira Netania. Netania neende bamwanaang'ina alala 
neende abaana bae bali ehumi neende babiri. 

13Eha yohusaasaba yakwiira Bbukia. Bbukia neende bamwanaang'ina alala 
neende abaana bae bali ehumi neende babiri. 

14Eha yohutaanu-na-chibiri yakwiira Yesarela. Yesarela neende 
bamwanaang'ina alala neende abaana bae bali ehumi neende babiri. 

15Eha yohutaanu-na-chidatu yakwiira Yesaya. Yesaya neende bamwanaang'ina 
alala neende abaana bae bali ehumi neende babiri. 

16Eha yohutaanu-na-chine yakwiira Matania. Matania neende bamwanaang'ina 
alala neende abaana bae bali ehumi neende babiri. 

17Eha y'ehumi yakwiira Simei. Simei neende bamwanaang'ina alala neende 
abaana bae bali ehumi neende babiri. 

18Eha y'ehumi neende ndala yakwiira Wusiyeeli. Wusiyeeli neende 
bamwanaang'ina alala neende abaana bae bali ehumi neende babiri. 

19Eha y'ehumi neende chibiri yakwiira Hasabbia. Hasabbia neende 
bamwanaang'ina alala neende abaana bae bali ehumi neende babiri. 

20Eha y'ehumi neende chidatu yakwiira Subbei. Subbei neende bamwanaang'ina 
alala neende abaana bae bali ehumi neende babiri. 

21Eha y'ehumi neende chine yakwiira Matitia. Matitia neende bamwanaang'ina 
alala neende abaana bae bali ehumi neende babiri. 

22Eha y'ehumi neende chitaanu yakwiira Yeremooti. Yeremooti neende 
bamwanaang'ina alala neende abaana bae bali ehumi neende babiri. 

23Eha y'ehumi neende chisaasaba yakwiira Hanania. Hanania neende 
bamwanaang'ina alala neende abaana bae bali ehumi neende babiri. 

24Eha y'ehumi neende chitaanu-na-chibiri yakwiira Yosibbekasa. Yosibbekasa 
neende bamwanaang'ina alala neende abaana bae bali ehumi neende babiri. 

25Eha y'ehumi neende chitaanu-na-chidatu yakwiira Hanani. Hanani neende 
bamwanaang'ina alala neende abaana bae ehumi neende babiri. 

26Eha y'ehumi neende chitaanu-na-chine yakwiira Malooti. Malooti neende 
bamwanaang'ina alala neende abaana bae bali ehumi neende babiri. 

27Eha ya amahumi kabiri yakwiira Eliata. Eliata neende bamwanaang'ina alala 
neende abaana bae bali ehumi-na-babiri. 

28Eha ya amahumi kabiri neende ndala yakwiira Hotiiri. Hotiiri neende 
bamwanaang'ina bali ehumi-na-babiri. 

29Eha ya amahumi kabiri neende chibiri yakwiira Gidaliiti. Gidaliiti neende 
bamwanaang'ina alala neende abaana bae bali ehumi-na-babiri. 

30Eha y'amahumi kabiri-na-chidatu yakwiira Mahasiyooti. Mahasiyooti neende 
bamwanaang'ina alala neende abaana bae bali ehumi-na-babiri. 

31Eha ya amahumi kabiri-na-chine yakwiira Romamutiyeeseri. 
Romamutiyeeseri neende bamwanaang'ina alala neende abaana bae bali ehumi-
na-babiri. 

1 Ebyomubiha 26 

Abaliindi b'Enyuumba ya Nasaae 

1Bano nibo Abaleefi abali nibabeereswa omulimo kw'ohuliindaanga mu 
Nyuumba ya Nasaae. Ohutula mu nono ya Koora yaliwo Meselemia omwaana wa 
Koora owomu nyuumba ya Asafu. 

2Meselemia wuno yali neende abaana basyaani bataanu-na-babiri, nibo bano 
ohuloondehana neende obuhuluundu bwaabwe: Sakaria, Yediyaeli, Sebbadia, 
Yatinieli, 

3Elamu, Yehohanani, neende Eliyehowenai. 

4 Yaliwo Obbededomu yesi, yi Nasaae yaberesa ehabi yohuba neende abaana 
basyaani bataanu-na-badatu, nibo bano ohuloondehana neende obuhuluundu 
bwaabwe: Semaya, Yehosabbadi, Yowa, Sakari, Netaneeli, 

5Amieli, Yisakari, neende Pewuletai. 

6Haandi omwaana wae Semaya yesi yali neende abaana basyaani abalichiingi 
abatuki bomu madaala ka bakuuka yaabwe, olwohuba bali abaandu b'amaani 
muno. 

7Abaana ba Semaya nibo bano: Otini, Refaeli, Obbedi, neende Elisabbadi, alala 
neende bamwanaang'ina Elihu neende Semakia. 

8Abo boosi bali abomu nyuumba ya Obbededomu, abo neende abaana baabwe 
alala neende bamwanaang'ina bali abasaacha b'amaani haandi abahalaabani 
balai b'emirimo. Boosi alala bali amahumi kasasaaba neende babiri. 

9Meselemia yali neende abaana basyaani bane alala neende bamwanaang'ina, 
abasaacha b'amaani ehumi neende bataanu-na-badatu (18). 

10Ab'enono ya Merari yaluwo Hosa. Hosa yali neende abaana basyaani bane: 
Simiri yi laatang'ene yahola ohuba omwiimirisi, kata ayahaba mbwe haba siniye 
owali omwaana waamberi. 

11Hilikia niye owali owohubiri, Tebbalia owohudatu, neende Sakaria owohune. 
Abaana basyaani ba Hosa alala neende bamwanaang'ina boosi bali ehumi 
neende badatu (13). 

12Abaliindi b'Enyuumba ya Nasaae bali nibakabulwamo emikaanda 
ohuloondehana neende amadaala kaabwe koti lukabechaanga, mani 
nibabeereswa emirimo kyomu Nyuumba ya Nasaae, koti lu Baleefi baandi bosi 
balichiingi. 

13Mani buli daala, n'otakeraniisye hu buhoongo bwaalyo, bahubbaanga eha 
ohumanya esiruwa siina syeene esyali nisihoyeere ohuba mu bunyala bwaabwe. 

14Selemia yoobba eha mani n'anyoola esiruwa sy'ebukwe, nae Sakaria owali 
omwaana wae, haandi owali omusaacha wakerakaanga bulai muno, yoobba eha 
mani naanyoola esiruwa sy'emukulu. 

15Nae Obbededomu yadiiswa esiruwa sy'emwaalo, nae abaana bae nabo 
babereswa ohuliindaanga ebibiihiro. 

16Supimu neende Hosa babereswa esiruwa sy'emuumbo neende esiruwa 
silaangwa Salekeeti esyali hu ngira yiniina emukulu. Abaliindi bali 
nibatingilaane. 

17Olwaande lw'ebukwe, lwaliindwaanga neende Abaleefi basaasaba buli 
ludaalo, olwaande lw'emukulu, balichiingi bane, olwaande lw'emwaalo lwosi 
balichiingi bane buli ludaalo. Abaliindi bane bali nibateebwa ali ebibiihiro, 
babiri buli ludaalo. 

18Aambi neende esibaanja sy'emuumbo, yaliwo yosi abaliindi bane, nae babiri 
baandi nabo abali mu esibaanja bweene. 

19Yino niyo eyali engaba y'emirimo ky'abaliindi ab'enono ya Koora, neende 
enono ya Merari. 

Emirimo kiindi kyomu Nyuumba ya Nasaae 

20Hu Baleefi basyaabwe, Ahija niye owali neende obunyala bw'ohuliinda 
emyaandu ky'Enyuumba ya Nasaae neende ebiseenge by'ebibiihiro 
by'ebiyaanwa byali nibyeeyamwa eyiri Nasaae. 

21Ladani, mulala hu baana basyaani ba Gerisoni, niye owali kukaang'ene 
emikaanda miingi ky'amadaala, n'oyiriiremo neende edaala ly'omwaana wae, 
Yehiyeeli. 

22Abaana basyaani ba Yehiyeeli, Setamu neende Yoeli mwanaang'ina, nibo abali 
neende obunyala bw'emyaandu ky'Enyuumba ya Nasaae. 

23Emirimo kiindi kyakabwa abeechuhulu ba Amuraamu, Yisihaari, Hebburoni, 
neende Wusiyeeli. 

24Sebbweli, otula mu nono y'omwaana wa Musa olaangwa Gerisoni, niye owali 
omuhoongo w'abaliindi b'emyaandu ky'Enyuumba ya Nasaae. 

25Sebbueli yali omwiiho wa Elieseeri mwanaang'ina Gerisoni. Elieseeri yali 
omwiiho wa Selomiiti. Elieseeri niye laatang'ene Rehabbiya. Rehabbia yeebula 
Yesaya, Yesaya niyeebula Yoramu, Yoramu niyeebula Sikiri, Sikiri niyeebula 
Selomoti. 

26Selomoti wuno alala neende bamwanaang'ina nibo abalichiingi neende 
obunyala bw'ebiyaanwa byoosi ebyalichiingi nibyeeyamirwa Nasaae neende 

Omutuki Daudi, neende abeemirisi b'amadaala kaabwe, abeemirisi b'emikaanda 
ky'enono, bali alala neende abanamaye bahoongo baandi. 

27Hu biindu biyaayirwe mu biita, nihwo hubanatuseenge ebiyaanwa 
bw'ohweyamira Omwaami neende eby'ohuliinda Enyuumba ya Nasaae. 

28Selomiiti alala neende ab'edaala lyae nibo abali neende obunyala bw'ohuliinda 
buli siindu syoosi esyalichiingi nisyayirwa ohwehoonyerwa mu Nyuumba ya 
Nasaae, haandi n'oteereho neende ebiyaanwa byalichiingi nibyaleetwa neende 
omunabbi Samueli, Omutuki Saulo, neende Abbuneeri omwaana wa Neeri, 
haandi neende Yoabbu omwaana wa Seruya. 

Emirimo ky'Abaleefi baandi 

29Mu beechuhulu ba Yisihaari, Kenania alala neende abaana basyaani bae bali 
nibabeereswa emirimo kitaali ekyomu Nyuumba ya Nasaae, ohutusaho 
okw'obutuki mu Yisiraeli, ohuba abaami neende abakayi b'emisaango. 

30Ohutula mu beechuhulu ba Hebburoni, Hasabbia alala neende abeeho bae elifu 
ndala neende emia chitaanu-na-chibiri (1,700), boosi bali abasaacha b'amaani, 
nibo ababereswa obunyala bwohwemereraanga Abaisiraeli mu 
hwiinamiraanga Omwaami, neende ohuhalaabaniraanga omutuki mu bituundu 
bya Yisiraeli ebiri emuumbo w'Omwaalo kwa Yorodaani. 

31Yeria niye owali omwiimirisi w'abeechuhulu ba Hebburoni boosi, koti lu bali 
nibaandiikirwe ohuloondehana neende amadaala ka bakuuka yaabwe. Mu 
mwaaka kw'amahumi kane, Daudi naali omutuki, wabaao ohuteeberesa hu 
lwiibulo lutulaho abeechuhulu ba Hebburoni bano. Mani nibanyoolamo 
abasaacha b'amaani muno Yaseeri mu situundu sya Gileadi. 

32Omutuki Daudi yadoolamo Yeria neende abo abaliho olwiiho nae, abasaacha 
b'esinani elifu chibiri neende emia chitaanu-na-chibiri (2,700), mani naabata mu 
bunyala bw'ohutukaanga amadaala ka bakuuka yaabwe, ohutukaanga 
Abarubbeeni neende Abagaadi, neende silala syohubiri esy'enono ya 
Abamanase hu biindu bidiira hu diini neende ohuhalaabanira omutuki mu 
Yisiraeli, ebiri ebukwe niwambuuhe Omwaalo kwa Yorodaani. 

1 Ebyomubiha 27 

Endekeha y'obwimirisi bw'abanamaye neende ob'obutuki 

1Luno nilwo olunyiriri lw'Abaisiraeli beemirisi b'amadaala neende enono alala 
neende abahoongo baabwe abahuliraanga emirimo kyomu bwaami obwo. Buli 
mwoosi kw'omwaaka kwoosi yalichiingiyo omukaanda kukabuhaane 
okw'abasaacha elifu amahumi kabiri neende chine (24,000) okwalichiingi nikuli 
hu mulimo kw'ohuhalaabanaanga ohwo, nikuli neende abakuhulira. 

2Yasobbeamu omwaana wa Sabbudieli niye owalichiingi neende obunyala 
bw'omukaanda kutaangira okuhalaabana mu mwoosi kuchaaka. Omukaanda 
kwae kwalimo abasaacha elifu amahumi kabiri neende chine (24,000). 

3Yasobbeamu wuno yali omwiichuhulu wa Peresi, haandi yali omuhoongo 
w'abeemirisi boosi aba eye mu mwoosi kutaangira. 

4Dodai Omuahoohi yali mu bunyala bw'omukaanda kwomu mwoosi kwohubiri; 
haandi mu mukaanda kwae kuno, mwalimo abasaacha elifu amahumi kabiri 
neende chine (24,000). Mikiloti niye owali omuloondereraho mu buhoongo 
bw'amaye. 

5Omuhoongo wohudatu, ow'omukaanda kwa hadatu, yali niye Bbenaya, 
omwaana wa Yehoyada omulaamisi muhuluundu, niye owali omuhoongo w'eye 
ly'omwoosi kwohudatu. Ab'omukaanda kwae, mwosi mwalimo abasaacha elifu 
amahumi kabiri neende chine (24,000). 

6Bbenaya wuno yali omusaacha omuhunuufu muno mu mahumi kadatu haandi 
niye omuhoongo w'amahumi kadatu. Amisabbadi omwaana wae niye owali mu 
bunyala w'omukaanda kwae kuno. 

7Asaeli mwanaang'ina Yoabbu yali owahane, owomu mwoosi kwohune. 
Sebbadia omwaana wae niye owali amuloondaho mu buhoongo. Mu mukaanda 
kwae mwosi mwalimo abasaacha elifu amahumi kabiri neende chine (24,000). 

8Omuhoongo wohutaanu, ow'omwoosi kwohutaanu, yali Samihuuti, 
Omuyisirahi. Mu mukaanda kwae mwosi mwalimo abasaacha elifu amahumi 
kabiri neende chine (24,000). 

9Owohusaasaba, ow'omwoosi kwohusaasaba, yali Yira, omwaana wa Yikeesi wa 
Tokoa. Mu mukaanda kwae mwosi mwalimo abasaacha elifu amahumi kabiri 
neende chine (24,000). 

10Owohutaanu-na-chibiri, ow'omwoosi kwohutaanu-na-chibiri, yali Helesi 
Omupelooni, otula hu basyaani ba Efuraimu. Mu mukaanda kwae, mwosi 
mwalimo abasaacha elifu amahumi kabiri neende chine (24,000). 

11Owohutaanu-na-chidatu, ow'omwoosi kwohutaanu-na-chidatu, yali Sibbekai 
Omuhuusa, otula mu Abaseera. Mu mukaanda kwae mwalimo abasaacha elifu 
amahumi kabiri neende chine (24,000). 

12Owohutaanu-na-chine, ow'omwoosi kwohutaanu-na-chine, yali Abbieseeri 
wa Anatooti, Omubbenjamini. Mu mukaanda kwae mwoosi mwalimo abasaacha 
elifu amahumi kabiri neende chine (24,000). 

13Omuhoongo w'omwoosi kw'ehumi, yali Maharai wa Netofa, otula mu Seera. 
Mu mukaanda kwae mwoosi mwalimo abasaacha elifu amahumi kabiri neende 
chine (24,000). 

14Omuhoongo w'ehumi neende mulala, ow'omwoosi kw'ehumi neende mulala, 
yali Bbenaya wa Piratoni, haandi otula mu Efuraimu. Mu mukaanda kwae 
mwoosi mwalimo abasaacha elifu amahumi kabiri neende chine (24,000). 

15Omuhoongo w'ehumi neende chibiri, ow'omwoosi kw'ehumi neende chibiri 
yali Helidai wa Netofa, ow'enono ya Otiniyeeli. Mu mukaanda kwae mwoosi 
mwalimo abasaacha elifu amahumi kabiri neende chine (24,000). 

Abali bahulira enono cha Yisiraeli 

16Luno nilwo olunyiriri lw'abaandu bali nibahulira enono cha Yisiraeli: Eyali 
naahulira Abarubbeeni, yali Elieseeri omwaana wa Sikiri. Sefatia, omwaana wa 
Maaka, niye owali naahulira Abasimioni. 

17Hasabbia omwaana wa Kemueli, niye owali naahulira Abaleefi. Sadoki niye 
owali naahulira ab'enono ya Arooni. 

18Elihu, mwanaang'ina Daudi, niye owali naahulira enono ya Yuda. Omuri 
omwaana wa Mikaeli, niye owali naahulira enono ya Yisakari. 

19Yisimaya omwaana wa Obbadia, niye owali naahulira enono ya Sebbulooni. 
Yeremooti omwaana wa Asiriyeeli, niye owali naahulira enono ya Nafutaali. 

20Hosea omwaana wa Asasia, niye owali naahulira Abaefuraimu. Yoeli omwaana 
wa Pedaya, niye owali naahulira esituundu silala syohubiri esy'enono ya 
Manaase. 

21Yido omwaana wa Sakaria, yahulira esituundu silala syohubiri siindi 
esy'enono ya Manaase. Yaasiyeeli omwaana wa Abbuneeri niye owali naahulira 
enono ya Bbenjamini. 

22Asareeli omwaana wa Yerohaamu niye owali naahulira enono ya Daani. Abo 
nibo abali abeemirisi b'enono cha Yisiraeli. 

23Omutuki Daudi haba siyabala abaandu abalichiingi aasi w'emyaaka amahumi 
kabiri daawe, ohweema hu sisuubise sy'Omwaami esyohuyira abaandu ba 
Yisiraeli koti lu bahabe ababitiirifu koti eng'ining'ini chiri aakulu mu bireesi. 

24Yoabbu, yi ng'ina yali Seruya, mani naachaaka ohubala abaandu, nae haba 
siyanyala ohubamalayo boosi. Ohubala hw'abaandu huno hwakera yasaandya 
Abaisiraeli muno, haandi bw'abaandu babalwa haba sibwandiikwa mu sy'ebiha 
by'Omutuki Daudi daawe. 

Abeemereraanga emyaandu kyomu bwaami 

25Owaliindaanga emyaandu ky'omutuki, yali Asimafeesi omwaana wa Adieli. 
Nae owaliindaanga emyaandu kyomu syaalo, obwomu biko, obwomu ngoongo, 
neende obwomu minara, yali Yonatani omwaana wa Wusia. 

26Nae owahuliraanga abo abaholaanga emirimo kyomu mikuunda koti ohulima, 
yali Esiri omwaana wa Kelubbu. 

27Owahuliraanga emikuunda ky'emisabbiibbu yali Simei wa Rama. Sabbudi wa 
Sifumu, niye owaliindaanga ebyaamo binokwa ohutwa mu sinyuhiro sy'efini. 

28Bbalihanani wa Gederi, niye owaliindaanga emisaala miseituuni neende 
emisaala misikamoore ekiri mu Sefela. Yoasi niye owahuliraanga ebibiihiro 
by'amafuta. 

29Ebyaayo byayirwaanga mu Sarooni, Sitirai wa Saroni owabiliindaanga. Safati 
omwaana wa Adilai, niye owaliindaanga ebyaayo byali mu mahooho. 

30Obbili Omuisimaeli niye owaliindaanga engamia. Nae Yehideyiya wa 
Meronooti, niye owaliindaanga esuhiri. Yasiisi Omuhagiri niye owaliindaanga 
amakoondi neende embusi. 

31Bano boosi bali abaliindi b'obuyiinda bw'Omutuki Daudi. 

Abakeraki ba Daudi 

32Yonatani, laata muyere wa Daudi, yali omukeraki mukesi muno haandi 
omusaacha otegeera muno haandi omanyire amalako. Yonatani wuno alala 
neende Yehiyeeli omwaana wa Hakimooni nibo abalichiingi mu bunyala 
bw'ohuliinda abaana b'omutuki. 

33Ahitofeeli niye owalichiingi omukeraki w'omutuki. Husaai Omwariiki niye 
owali omwiicha w'omutuki haandi omukeraki wae. 

34Mani luunyuma lw'ohufwa hwa Ahitofeeli, Abbiataari alala neende Yehoyada 
omwaana wa Bbenaya nibo abakobolao koti abakeraki. Yoabbu niye owali 
omuhoongo w'eye ly'omutuki. 

1 Ebyomubiha 28 

Amakerako ka Daudi kadiira hu hwoombaha Enyuumba ya Nasaae 

1Omutuki Daudi yalaanga abahoongo bomu Yisiraeli boosi, abahoongo b'enono, 
abahoongo b'ebituundu bihalaabanira omutuki, abeemeresi b'elifu-elifu, 
abeemeresi b'emia-emia, abaliindi b'obuyiinda bwoosi neende ebyaayo 
by'omutuki neende abaana bae, alala neende abahoongo bomu dooho, 
abasaacha bahunuufu, neende abanamaye bamanyirifu, boosi ohwebuusira mu 
Yerusalemu. 

2 Daudi yasiingira yeema mu moni waabwe, yachaaka ohubaboolera ati; “Eng'we 
basyaange haandi abaandu baange, tekeerese. Ndadaha muno ohwoombahira 
Esanduuku ly'Endagaano y'Omwaami enyuumba yi linabecheenge endaalo 
choosi, yibe abuundu yi Omwaami Nasaae weefwe anawuluusireengeho 

amakulu kae. Haandi ndali nimalire ohuhola endekeha y'ohwoombaha 
Enyuumba ya Nasaae ohumwiisamo oluyaali. 

3Nae Nasaae mweene yamboolera ati, ‘Haba soochia hunyoombahira Enyuumba 
daawe, olwohuba oli omusaacha mulwaani w'ebiita haandi weedisa amabaanga 
maangi muno.’ 

4Omwaami Nasaae wa Yisiraeli, niye owandoola, alala neende abeechuhulu 
baange ohutukaanga Yisiraeli yino endaalo choosi pe. Yadoola enono ya Yuda 
ohutukaanga, haandi mu nyuumba ya Yuda omwo, nimwo mu yadoola edaala 
lya laata yaange. Mani ohutula mu daala elyo lyoosi, yasiima ohuuhola omutuki 
w'esyaalo sya Yisiraeli syoosi. 

5Haandi mu baana basyaani baange boosi (olwohuba Omwaami yamberesa 
abaana basyaani abaangi), yadoolamo Solomooni ohutuka Yisiraeli endaalo 
choosi, obutuki bu Omwaami mweene yataao. 

6“Omwaami yamboolera ati, ‘Solomooni omwaana wao niye ochia 
ohunyoombahira Enyuumba neende olwaanyi lwaange lwoosi, olwohuba 
ndamudoola abe omwaana waange, naange mbe laatang'ene. 

7Njia ohuhola obwaami bwae buyiindire endaalo choosi, yemeede ohufunihira 
amalako kaange neende ebilagiro byaange, koti lu ali ohuhola buti.’ 

8“Mani sakira bulaanu, eng'we abaandu baange, mu moni wa Yisiraeli yoosi, 
abaandu b'Omwaami, mbaboolera haandi Nasaae weefwe naawulira endi, 
muliindeenge haandi mufunihireenge amalako koosi aka Omwaami Nasaae 
weefwe. Ao mani muchia ohudoong'a nimuli abeene syaalo silai sino, 
musirehere abaana beeng'we neende abeechuhulu beeng'we endaalo choosi 
pe.” 

9Yaboolera Solomooni ati, “Nae ewe Solomooni mwaana waange, manya Nasaae 
wa laatao, haandi omuhalaabanire neende omwooyo kwao kwoosi haandi 
niwedahira; olwohuba Omwaami amanyire ebibaaso by'abaandu haandi 
ategeera boosi bi beekoomba. N'onamukoonyeenge, achia ohuhweyokesaanga, 
nae n'onamwebabeenge, achia ohuhusukuna endaalo choosi pe. 

10Mani simanye koti lu Omwaami ahudoolere woombahe Enyuumba ya Nasaae. 
Ba omwomiifu mani osihole.” 

11Daudi mani naaberesa Solomooni omwaana wae esifwaanani sy'Enyuumba ya 
Nasaae koti lu yahabe, ebibiihiro byaayo, ebiseenge byomu goroofa, ebiseenge 
byomuukati neende Abuundu Ahiramo Obwoolerefu yi byonoono 
bileherwaanga. 

12Haandi yamuberesa endekeha choosi ech'ebiindu byoosi bi yali nabyo mu 
bibaaso ebidiira hu lwaanyi lwoosi, ebiseenge bichebodoohaanie, ey'ebyaaki 

bibiihwamo ebiindu byehoonyerwa mu Nyuumba ya Nasaae, alala neende 
ebiyaanwa biba nibibereeswe Omwaami. 

13Daudi haandi yamuberesa endekeha yoosi ey'ohutekehera abalaamisi neende 
Abaleefi, neende ey'omulimo kwoosi okw'ohuhalaabanira mu Nyuumba 
y'Omwaami; neende ey'ebiindu ebyehoonyerwa mu Nyuumba y'Omwaami. 

14Yamweekesa obuungi bw'efeesa yihoyere ohwehoonyera mu hwitaanyaanga 
ebiindu byoosi eby'efeesa neende ebya saabbu ebyehoonyerwa hu buli mulimo. 

15Yamweekesa obusito bw'esaabbu eyihoyerwa hu buli siteeni sy'etaara 
ly'esaabbu neende obw'amataara lyasyo. Obusito bw'esiteeni sy'efeesa neende 
obw'amataara kasyo, ohuchianakana koti lu binehoonyerweenge hu mulimo 
kwasyo. 

16Yamuberesa obusito bw'esaabbu y'ohwitanyamo emeesa yohutechaangaho 
emigaati kiyaanirwa Nasaae neende obusito bw'efeesa bw'ohwitaanyamo 
emeesa ch'efeesa. 

17Yameedaho omumweekesa obusito bw'esaabbu enyweerefu 
ey'ohwitaanyamo ewuma, ebbakuli neende ebikoombe, haandi n'omeedereho 
obusito bw'esaabbu neende obw'efeesa ohwitanyamo ebbakuli ch'esaabbu 
neende ech'efeesa. 

18Yamweekesa koti obuchweenufu bw'esaabbu eyihoyera ohwehoonyerwa mu 
hwoombaha alutaari yi bubbaani buhoyere ohuniooheserwaho, neende 
ey'ohwoombaha esigaari sy'abakerubbi, ebibaambula embaya chabo 
chafuuniha Esanduuku ly'Endagaano y'Omwaami. 

19Omutuki Daudi yaboolera Solomooni omwaana wae ati, “Ebyo boosi biri mu 
tekeha eyandiikwa niyiloondehana neende engeraka yi Omwaami mweene 
yandagira ohwooseresa.” 

20Omutuki Daudi mani naaboolera Solomooni omwaana wae ati, “Guma 
omwooyo, obe omumaliirifu, mani ohole omulimo okwo. Otatichaanga daawe, 
haandi esiindu syoosi sitahukayiraanga daawe; olwohuba Omwaami Nasaae, 
Nasaae yi halaabanira, ali naawe. Haba saachia huhujwaang'a daawe, ohwoola 
lu wahamaliirise omulimo kwoosi okuhoyere ohuholwa hu Nyuumba yae. 

21Abalaamisi boosi neende Abaleefi bamalire ohukabwa emirimo 
ky'ohuholaanga mu Nyuumba ya Nasaae. Abahalaabani abali neende 
obumanyirifu mu buli siindu bosi bali abeetekefu ohuhuhoonya; haandi 
abaandu boosi neende abeemirisi baabwe banaawulireenge bi obalagira.” 

1 Ebyomubiha 29 

Ebiyaanwa by'ohwoombaha Enyuumba ya Nasaae 

1 Omutuki Daudi yaboolera abali nibebuusire ao ati: “Omwaana waange 
Solomooni niye Nasaae yeedoolere, nae asisiiri omwaana muyere haandi abula 
obumanyirifu bumala daawe. Nae omulimo muhoongo muno, olwohuba lino 
haba si dooho ly'abaandu daawe, nae Nyuumba y'Omwaami Nasaae. 

2Sakira ndeemereho koti lu nyala ohutekeha ebiindu byoosi eby'ohwoombahira 
Enyuumba ya Nasaae waange: esaabbu, efeesa, ebikomo, ebyuuma, embaao, 
amakina k'engaanga, amakina k'ohuchooraho, amakina k'ohwaala omusiingi, 
neende amakina kaandi ak'engaanga haandi akamilamilana amaangi muno 
ak'embia choosi. 

3Haandi ohumeedaho hu ebyo bi tekeheere Enyuumba Njolerefu, ndusire 
esaabbu neende efeesa ohutula hu myaandu kyaange kyeene, hulw'ohudaha hu 
ndi nahwo hu Nyuumba ya Nasaae. 

4Haandi ndusire etaani emia ndala neende ehumi-na-chitaanu (115) ech'esaabbu 
njwenufu ey'e Ofiri, etaani emia chibiri neende amahumi kasaasaba-na-chitaanu 
(265) ech'efeesa njweenufu, ey'ohusaata ebida by'Enyuumba ya Nasaae, 

5neende ohwitanyamo ebiindu byoosi eby'esaabbu neende eby'efeesa, 
Abetaanyi bi betaanya. Mani bulaanu, wiina wuundi owetusireyo omweene 
ohubaaho neende bi ayaanira Omwaami?” 

6Mani abeemirisi ba buli nono, abahoongo ba buli nono, abeemeresi b'amaye 
b'elifu-elifu neende ab'emia-emia, alala neende abaliindi b'emyaandu 
ky'obwaami nibeyaanayo ohutusaanga abeene nibeedahiire. 

7Olw'omulimo kw'ohwoombaha Enyuumba ya Nasaae, bayaana etaani emia 
ndala neende amahumi kataanu-na-kane (190) ech'esaabbu, etaani emia chidatu 
neende amahumi kataanu-na-kadatu (380) ech'efeesa, etaani emia chisaasaba 
neende amahumi kataanu-na-kabiri-na-chitaanu (675) ech'omugasa, etaani elifu 
chidatu neende emia chitaanu-na-chibiri neende amahumi kataanu (3,750) 
ech'ebichuma. 

8Abo boosi abalichiingi neende amakina k'engaanga y'aakulu, bosi 
bakayaanaanga mu sibiihiro sy'Enyuumba ya Nasaae, esyaliindwaanga neende 
Yehiyeeli omuleefi ow'enono Gerisoni. 

9Abaandu mani nibasangaala, olwohuba abeemirisi baabwe bayaanayo eyiri 
Omwaami neende omwooyo mulai, abeene nibeedahira. Omutuki Daudi yesi 
yasangaala muno. 

Daudi afumia Nasaae 

10Ao Omutuki Daudi mani naakinia Omwaami mu moni w'abaandu bebuusire 
alala abo, n'aboola ati, “Ewe Omwaami Nasaae wa Yakobbo kuuka yeefwe, 
ofumisibwe endaalo choosi pe. 

11Ewe Omwaami, niiwe omweene buhunuufu, obunyala, oluyaali, ohuyiingira, 
neende ohukinisibwa. Olwohuba ebyo byoosi ebiri muukulu neende hu syaalo 
byao nibyo. Ewe Omwaami, obutuki bwao nibwo, haandi niiwe ohulira ebiindu 
byoosi. 

12Obuyiinda neende emyaandu byoosi bitula yooli. Niiwe ow'amaani haandi 
ow'obunyala; haandi niiwe oberesa abaandu boosi obuhunuufu neende amaani. 

13Mani bulaanu, ewe Nasaae weefwe, hu huubbira otyo muno, haandi hufumia 
eliita lyao ly'oluyaali. 

14“Nae ese alala neende abaandu baange, sibulao esiindu syoosi si hunyala 
ohuhuberesa, olwohuba buli siindu syoosi si huli nasyo, niiwe otuberesa, haandi 
ohutusa hu byao, nihwo huhutusire ohuhuyaanira. 

15Ewe Omwaami, omanyire oti, obulamu buno hububitamo bubita koti abakeni 
haandi bawalukeenda, koti bakuuka yeefwe boosi lu bali. Endaalo cheefwe 
chohu syaalo chihamyuuhao koti esiihina, haba si bw'endaalo choosi daawe. 

16Ewe Omwaami, Nasaae weefwe, ebiindu bino byoosi bi hutekeehe 
ohuhwoombahira Enyuumba ohwiisa oluyaali mu liita lyao lyoolerefu, niiwe 
owabituberesa haandi byao nibyo. 

17Haandi manyire, ewe Nasaae waange endi, otemaanga omwooyo 
kw'omuundu, haandi osangaaliraanga omuundu oloondakana neende 
obuluungifu. Mani mubwadyeeri bweene, haandi neende mu buluungifu 
bw'omwooyo kwaange, nyaanireyo ebiindu bino byoosi nindeedahira 
omweene, haandi bulaanu mbone abaandu bao abali ano koti lu bayaanireyo 
y'oli nibedahiire haandi nibasangaalire. 

18Ewe Omwaami Nasaae wa bakuuka yeefwe Abburahamu, Yisaka neende 
Yakobbo, liindaanga buli ludaalo embaasa yifwaana yityo mu baandu bao, 
haandi liindaanga emyooyo kyaabwe nikihwomiriireho. 

19Beresa Solomooni omwaana waange omwooyo kweyaanayo elalira 
ohudiiraanga amalako kao, neende ohuwuliraanga buli siindu sy'olagira, haandi 
neende ohwoombaha Enyuumba yi ndekeheere ebiindu.” 

20Daudi mani naalagira abaandu boosi ati “Fumie Omwaami Nasaae weeng'we!” 
Mani abaandu boosi abali nibebuusire ao nibafumia Omwaami, Nasaae wa 
bakuuka yaabwe. Baguunama aasi mani nibeesa mu Omwaami oluyaali, haandi 
neende mu omutuki. 

21Mani nibayaanayo ebiyaanwa eyiri Omwaami, haandi nibabiberesa abaandu 
ohubilya. Hu ludaalo luloondaho, bayaanira Omwaami ebiyaanwa bisaambwa 
nibiri ebilaamba: bayaanayo esurusi chiindi elifu ndala (1,000), amakoondi elifu 
ndala (1,000), amakoondi madoto elifu ndala (1,000). Haandi nibayaana 

ebiyaanwa by'ohung'wa ebichiiraho, neende ebiyaanwa biindi ebiingi muno 
ebyayaanwa hulw'esyaalo sya Yisiraeli syoosi. 

22Baliira haandi bang'weera mu moni w'Omwaami, mani nibasangaala muno hu 
ludaalo olwo. Haandi ehabi lyohubiri, bemeeda ohulaangirira Solomooni 
omwaana w'omutuki Daudi ohuba omutuki waabwe, nibamubaha amafuta mu 
liita ly'Omwaami ohuba omutuki waabwe, haandi nibabaha Sadoki amafuta 
ohuba omulaamisi waabwe. 

23Solomooni mani niyeehaswa hu sisaala esy'obutuki sy'Omwaami ohusihira 
Daudi laatang'ene. Ebiindu byoosi byachiira Solomooni bulai, haandi esyaalo sya 
Yisiraeli syoosi syamwiisamo oluyaali. 

24Abahoongo boosi, abanamaye boosi, neende abaana ba Daudi baandi boosi, 
bawuliraanga omutuki Solomooni. 

25Omwaami yakera esyaalo sya Yisiraeli ohwiisa mu Solomooni oluyaali 
lw'obutuki, olutabechaangaho hu mutuki yeesi owataangira mu Yisiraeli. 

Eby'obutuki bwa Daudi mu bwiimbitiki 

26Daudi omwaana wa Yese yatuka Yisiraeli yoosi 

27embaka y'emyaaka amahumi kane. Yatukira mu Hebburoni ohumala emyaaka 
kitaanu-na-kibiri, nae naali mu Yerusalemu yatuka embaka y'emyaaka amahumi 
kadatu-na-kidatu. 

28Daudi yafwa naayindiire muno, naakofuule, naali neende obuyiinda haandi 
naali neende oluyaali luungi muno. Solomooni omwaana wae mani naakobola 
mu makulu kae koti omutuki. 

29Ebidiira hu biindu bi mutuki Daudi yahola ohutulira elalira mu njaako 
ohwoola hu njakamo, byandiikwa mu byandiiko by'abanabbi badatu, Samueli, 
Natani neende Gaadi. 

30Ebyandiiko ebyo byeekesa obutuki bwae bwoosi koti lu bwali, obunyala bu 
yali nabwo, neende ebiindu byoosi ebyamukwaaho, neende ebyakwa hu 
Yisiraeli, neende hu bwaami bwoosi obw'ebyaalo bi syebodoohaanie. 

2 Ebyomubiha 

2 Ebyomubiha 1 

Omutuki Solomooni asaba abereswe amakesi 
(1 Abat 3:1-15) 

1Solomooni omwaana wa Daudi, yadiira mani yomiisa Obwaami bwa Yisiraeli, 
Omwaami Nasaae wae yaamuberesa ehabi haandi yamuhola yaaba ow'amaani 
muno. 

2Omutuki Solomooni yatusa elako eyiri abahoongo bae boosi abali nibeemiriire 
emikaanda ky'abasaacha elifu (1,000), haandi neende abasaacha emia ndala 
(100), abahoongo beby'obutuki boosi, abeemirisi b'amadaala boosi, neende 
abaandu badoong'ereo boosi, 

3n'abalagira ohuchia nae abuundu w'ohwiinamiraanga ali mu Gibbeoni. 
Bachichaanga ebweene eyo olwohuba eyo niyo eyali niyiri neende Eyeema 
ly'Ohubaao hw'Omwaami, li Musa, omuhalaabani w'Omwaami yali niyoombaha 
mu sichiimi. 

4(Esanduuku ly'Endagaano, kata katyo, lyali niliri mu Yerusalemu, nilyabiihwa 
mu yeema li Mutuki Daudi yali niyoombaha lu yaleetera Esanduuku elyo ohutula 
mu Kiriati Yearimu.) 

5Alutaari y'omugasa yali yaholwa neende Bbesaleeli, omwaana wa Wuri, haandi 
omwiichuhulu wa Huuri, yali yosi niyiri mu Gibbeoni mu moni w'Eyeema 
ly'Ohubaao hw'Omwaami. Omutuki Solomooni alala neende abaandu baandi 
boosi beenamiraanga Omwaami waabwe ebweene eyo. 

6Nae mu moni w'Eyeema niwo yi omutuki yeenamiraanga Omwaami wae 
n'ayaanayo ebiyaanwa hu alutaari y'omugasa eyo; yateenga ebisolo elifu ndala 
(1,000) nibisaambwa bulambiriire hu bweene ohwo. 

7Esiro syeene esyo, Nasaae yabonehera Solomooni yamuteeba ati, “Siina syeene 
si odaha huberese?” 

8Solomooni yakobolamo ati, “Ewe wali wamenya niweekesaanga obuheeri 
bubitiirifu eyiri Daudi laata yaange, woola ohukera ese syesi ndaamukobola mu 
makulu koti omutuki. 

9Ewe Omwaami Nasaae, yoseresa ewe omweene esisuubise si wahola eyiri laata. 
Ewe omweene niiwe owakera ese ndaaba omutuki w'abaandu bano abali 
abaangi muno batahanyala ohubalwa daawe, 

10ewe mala sa akaamberesa amakesi neende obumanyirifu bi hoyeere ohuba 
nabyo hu nyale ohubeemiriraanga. Ataali ao, ese syeeng'ene mba ndanyala 
endye ohutuka abaandu bahunuufu bao bano?” 

11Nasaae nae yakobola mu Solomooni ati, “Ewe mbao odoolereo esihoyera 
syeene. Ataali ohusaba emyaandu, kata obunyali, oba oluyaali, oba ohufwa 
hw'abasuku bao, oba kata obulamu bwao buungi, ewe naawe osabire sa amakesi 
neende ohumanya hwoonyale ohutuka abaandu baange, abo ba ese mweene 
ndahuhola waaba omutuki waabwe. 

12Mani ese njia ohuhuberesa amakesi neende ohumanya. Haandi ohumeeda hu 
bweene ohwo, ese njia ohuhuberesa emyaandu miingi, alala neende obunyali, 
haandi oluyaali ebihiraho bi mutuki yeesi yaliho nabyo hale, achia ohubaaho 
nabyo haandi.” 

Obunyala neende emyaandu by'omutuki Solomooni 
(1 Abat 10:26-29) 

13Solomooni yatula abuundu ao ow'ohwiinamiraangamo Omwaami aali mu 
Gibbeoni, yi Yeema ly'Ohubaao hw'Omwaami lyali niliri, yaakobolayo engo mu 
Yerusalemu. Eyo niyo yi yatukiraanga Yisiraeli yoosi. 

14Yahola eye ely'ebigaari bilwaana elifu ndala neende emia chine (1,400) neende 
efaraasi enwaani elifu ehumi neende chibiri (12,000). Echiindi hweechio yali 
niyachitukira mu Yerusalemu, nae echiindi chidoong'ao yali yachidalaandasa 
mu biko biindi bikabuhaane. 

15Mu siha syae sy'Obwaami, efeesa alala neende esaabbu byadabaadaba mu 
Yerusalemu byafwaana koti amakina magu, haandi emiseengese kyaaba 
emibitiirifu obuungi koti sa emigasia mu nandaalira ch'ebigulu bya Yuda. 

16Bawamwaanda bomu butuki nibo abalichiingi nibeemirira obuchurusi 
bw'efaraasi chitula mu Misiri, neende mu Silisia, 

17obuchurusi bw'ebigaari bilwaana ebitula mu Misiri. Nibo abakabaanga 
Abahiiti neende abatuki ba Siria efaraasi alala neende ebigaari bilwaana, 
nibakusaanga buli sigaari hu bituundu by'efeesa emia chisaasaba (600), neende 
efaraasi hu bituundu emia ndala neende amahumi kataanu (150). 

2 Ebyomubiha 2 

Endekeha ch'ohwoombaha Enyuumba ya Nasaae 
(1 Abat 5:1-18) 

1Omutuki Solomooni yabisa ohwoombaha Enyuumba ya Nasaae mu Omwaami 
yali naahoyera ohwiinamirwaangamo, haandi neende ohweeyoombahira 
edooho omweene. 

2Yataao abasaacha elifu amahumi kataanu-na-kabiri (70,000) ohuhola hu 
hukiinga ebyehoonyerwa, haandi neende abaandi elifu amahumi kataanu-na-
kadatu (80,000) ohuhola hu hubaacha amakina mu syaalo sy'ebigulu. Yaliwo 
abaandi elifu chidatu neende emia chisaasaba (3,600) ohuhola koti abeemiriire 
emirimo ekyo kyoosi. 

3Solomooni yatuma emboosi eyiri Omutuki Hiramu owa Tiiro ati: “Noojama, 
holeganaho naange mu buchurusi koti lu waholaanga neende laata yaange, 
Omutuki Daudi, n'omukusa ebituundu by'emiseengese by'ohwoombahira 
edooho lyali elyae. 

4Ese ndi ohwoombaha Enyuumba ya Nasaae ohwiisa oluyaali mu Omwaami 
Nasaae waange. Achia ohuba Abuundu Woolerefu yi baandu baange alala 
neende ese omweene huchia ohumwiinamiraangamo, nihunioohesa obubbaani 
bweluunga bw'ebing'aari, yi efwe huchia ohumubereseraanga ebiyaanwa 
eby'emigaati myoolerefu butoli-toli, haandi yi huchia ohuyaaniraanga 
ebiyaanwa bisaambwa buli chuli neende engoloobe, haandi neende hu 
Sabbaato, Ebidyaalo by'Omwoosi Muyaaha, haandi neende hu ndaalo chiindi 
enjoolerefu ohwisaanga oluyaali mu Omwaami Nasaae weefwe. Omweene niye 
owalagira Yisiraeli ohuholaanga yityo endaalo choosi. 

5Ese ndi ohusuubira ohwoombaha Enyuumba ya Nasaae, olwohuba Nasaae 
weefwe muhunuufu ohuhira banasaae baandi. 

6Nae abulao oyo onyala yoombahira Nasaae Enyuumba ya Nasaae, olwohuba 
kata obutabaafu bw'ekulu haba sibunyala ohumufung'aania daawe. Nae ese 
ndahanyala endye ohwoomba Enyuumba ya Nasaae eyinyala yaaba eyihiraho 
eyo eyohuniooheseraangamo obubbaani obuchiira Nasaae? 

7Mani bulaanu ewe ndumireho omusaacha oyo oli neende obumanyirifu mu 
hwitaanya, esaabbu, efeesa, omugasa, neende esibya, haandi neende ohusona 
engubo cha bbulu, papo neende ranjaai. Oyo aba achia ohuholeraanga alala 
neende ababaachi ba Yuda neende aba Yerusalemu ba Daudi laata yaange 
yadoola. 

8Ese manyire bulai bweene obumanyirifu bu basaacha babaachi bao bali nabwo, 
mani ewe ndeetere sa ebituundu by'emiseengese, saipuraasi, kata neende 
yunipeeri ohutula mu Lebbanooni. Ese naange ndi omweetekefu ohuhuleetera 
abasaacha baange abachia ohuhuhoonya 

9mu hutekeha embaao enyiingi, olwohuba Enyuumba ya Nasaae yiindi 
ohuchiiririra ohwoombaha yicha ohuba etaabaafu muno haandi ey'obunyiri. 

10Nae koti ohuhoonyeraho abasaacha babaachi bao, ese njia ohuhuleetera 
etaani elifu chibiri (2,000) ch'engaano, etaani elifu chibiri (2,000) ch'amabere 
masuungu, haandi neende elita ech'efiini elifu emia chine (400,000), haandi 
neende elita elifu emia chine (400,000) ech'amafuta k'enaasi.” 

11Omutuki Hiramu yesi yatumira Solomooni ebbarwa yikobola mu yae. 
Yaandiika ati, “Olwohuba Omwaami yaheera abaandu bae, sakira yaahuholere 
ohuba omutuki waabwe. 

12Omwaami afumisibwe, Nasaae wa Yisiraeli, Omuloongi w'ekulu neende 
esyaalo! Yaberesa Omutuki Daudi omusyaani mukesi, owechula ohumanya 

neende obumanyirifu, oli bulaanu ohutekehaanga ohwoombahira Omwaami 
Enyuumba ya Nasaae, haandi omweene ohweeyoombahira edooho. 

13Mani ese ndi ohuhuleetera omuundu omukesi, omumanyirifu, omuhunuufu 
mu bwitaanyi bw'ebibya olaangwa mbwe Huramu. 

14Ng'ina yali naali mulala hub'enono ya Daani, nae laatang'ene yali 
omwiibulanwa wa Tiiro. Yamanya muno ohwitaanya ebiindu by'esaabbu, 
efeesa, omugasa, ebibya, amakina neende mu mbaao. Anyala ohusona engubo 
cha bbulu, papo, neende ranjaai, haandi kata neende elaasi. Anyala ohusaata 
hwoosi haandi anyala ohuloondakana neende efwaana yoosi yaaba 
n'aboleerwe. Mani mulehe aholeho neende abahalaabani bao bamanyirifu, 
haandi neende abo abaholeraanga lataao, Omutuki Daudi. 

15Mani ewe bulaanu tuleetere engaano, amabere masuungu, efiini, haandi 
neende amafuta k'enaasi, bi watulaka. 

16Muungulu cha Lebbanooni, efwe huchia ohukwiisa emisaala ky'emituumba 
kyoodaha, hukiboye alala koti amajweenge mani hukilehe kibeengere hu 
nyaanja ohwoola lu kyoolera mu Yopa. Ohutula abweene ao, niwo yooba ochia 
ohukiyirira mu Yerusalemu.” 

Ohuchaaka hw'ohwoombaha Enyuumba Ya Nasaae 
(1 Abat 6:1-38) 

17Omutuki Solomooni yabala abaandu boosi abali nibali abakeni bali nibamenya 
mu syaalo sya Yisiraeli, ohubala hufwaananaho neende hula ohwali ohwa Daudi 
laatang'ene huyali niyahola. Abakeni bali nibamenya omwo bali elifu emia ndala 
neende amahumi kataanu neende chidatu, neende emia chisaasaba (153,600). 

18Yatuma abasaacha elifu amahumi kataanu-na-kabiri (70,000) hu baandu 
beene abo ohuchia ohukiingaanga ebyehoonyerwa ebyo, haandi neende 
abaandi elifu amahumi kataanu-na-kadatu (80,000) ohuchia ohubachaanga 
amakina muungulu, haandi yatuma abanyaapara elifu chidatu neende emia 
chisaasaba (3,600) ohuchia ohobona bati emirimo ekyo kiholwa bulai. 

2 Ebyomubiha 3 

1 Omutuki Daudi, owali laatang'ene Solomooni, yali niyamala ohutekeha 
abuundu w'ohwoombahira Enyuumba ya Nasaae eyo. Yali mu Yerusalemu, hu 
Lugulu lwa Moria, abuundu yi Omwaami yabonehera Daudi, abuundu yi Arauna 
Omuyebbusi yali niyehoonyeraanga koti olwaanyi lw'ohubbakiraangaho 
engaano. Omutuki Solomooni niye owachaakisa ohwoombaha 

2mu mwoosi kw'ohubiri okw'omwaaka kwohune ku yali naali omutuki. 

3Enyuumba ya Nasaae yi Mutuki Solomooni yoombaha yali emiita amahumi 
kabiri neende chitaanu-na-chibiri obuleeyi, neende emiita chitaanu-na-chine 
obubaambali. 

4Esiseenge siri mu mwiingira syali neende obubaambali bwaaka neende 
obw'enyuumba yoosi, emiita chitaanu-na-chine, haandi neende emiita amahumi 
kataanu neende chine ohuniina aakulu. Mukati w'esiseenge esyo mwali 
nimwaomwaho esaabbu ehaya. 

5Esiseenge sihuluundu syali nisyaalwaho embaao ch'emituumba, haandi 
echiwomerweho esaabbu haya, eyasaatwa neende ebifwaanani by'omunaasi 
neende enyororo. 

6Omutuki oyo yatona Enyuumba ya Nasaae eyo neende amakina k'engaanga 
y'aakulu, haandi neende esaabbu ebyakulwa byaaleetwa ohutula mu syaalo sya 
Parifaimu. 

7Yehoonyeraanga esaabbu ohuwoma hu sida sy'Enyuumba ya Nasaae eyo, hu 
miguulo, neende hu matakoola, haandi neende hu milyaango. Hu bida, 
hwasaatwaho abakerubbi. 

8Esiseenge sy'ematyeelo syeene, esyali nisilaangwa mbwe Abuundu Ahiramo 
Obwoolerefu, syali emiita chitaanu-na-chine obuleeyi, haandi neende emiita 
chitaanu-na-chine obubaambali, obwali nibwaakanirira neende obubaambali 
bw'Enyuumba ya Nasaae eyo. Etaani amahumi kabiri neende chitaanu 
ech'esaabbu nichio echehoonyerwa ohuwoma hu bida by'Abuundu Ahiramo 
Obwoolerefu; 

9eguraamu emia chitaanu neende amahumi kataanu-na-kabiri (570) 
ech'esaabbu nichio echehoonyerwa ohuholaanga emisumaari, haandi ebida 
by'ebiseenge by'aakulu muno byosi byali nibyawomwaho esaabbu. 

10 Omutuki wuno haandi yaboola abahalaabani bae betaanya ebifwaanani 
by'abakerubbi eby'esibya, haandi neende byosi ohubiwomaho esaabbu, mani 
baamala baabita Abuundu Ahiramo Obwoolerefu. 

11Embaya ch'abakerubbi abo chabaambuha chamalaho obweyaango buyera 
emiita chibiri neende otutoonyese tubiri (2.2): buli lubaya lwabuli siloonge esyo 
chabaambulwaanga chinyala ohudiiraniraangaho akatikaati w'esiseenge mani 
haandi chegeeng'a hu sida hu buli lwaande lw'esiseenge esyo: 

12Byoosi nibibaambuha nibiyira obweyaango bwaaka neende emiita chitaanu-
na-chine. 

13Abakerubbi bino byalichiingi nibyeema hu makulu kabyo, nibitingaalire 
epasya. 

14Epasya yahiinga Abuundu Ahiramo Obwoolerefu ao yali niyaholwa mu laasi, 
haandi alala neende ebiindu binabaanga biindi, ebyali nibyabahwa eraangi ya 

bbulu, papo, haandi neende ranjaai, niyiriho ebifwaanani by'abakerubbi bira 
nibyanabirwaho. 

Emisiiro kibiri eky'Omugasa 
(1 Abat 7:15-22) 

15Omutuki yahola emisiiro kibiri kyaaholwa, buli kutula nga kuyera emiita 
ehumi neende chitaanu neende otutoonyese tutaanu (15.5) ohuniina aakulu, 
mani nibakita mu moni w'Enyuumba ya Nasaae eyo. Buli kutula kwalichiingiho 
omuguulo kwoola emiita chibiri neende otutoonyese tubiri (2.2) ohuniina 
aakulu. 

16Aakulu w'emisiiro ekyo bali basaataho ebifwaanani by'eminyororo 
kibitaanemo neende emoondolo ch'amapamaguranaate ch'omugasa emia ndala 
(100). 

17Emisiiro ekyo kyali nikyatekehana hu buli lwaande lw'omulyaango 
kw'Enyuumba ya Nasaae eyo: Okwali hu lwaande lw'emwaalo kwalangwa 
mbwe Yachiini, nae okw'emukulu kwali kwalaangwa mbwe Bboasi. 

2 Ebyomubiha 4 

Ebyehoonyerwa mu Nyuumba ya Nasaae 
(1 Abat 7:23-51) 

1 Solomooni yahola alutaari y'omugasa, eyali ey'emiita chitaanu-na-chine 
enyaande choosi, nae emiita chine neende otutoonyese tutaanu (4.5) ohuniina 
aakulu. 

2Haandi yahola epipa lyeebodoohania ely'omugasa, eliri emiita chibiri neende 
otutoonyese tubiri (2.2) obwoloberefu, emiita chine neende otutoonyese tune 
(4.4) ohutaatabafu, haandi neende emiita ehumi-na-chidatu neende otutoonyese 
tubiri (emiita ehumi-na-chidatu neende otutoonyese tubiri) ohwebodoohania. 

3Humukulu w'olunikaanika lw'epipa hwaliho enyiriri ch'obusaate chibiri, lulala 
niluli aakulu w'oluundi. Obusaate buno bwali nibufwaanana neende esurusi, 
nibwayambaanisibwa hu pipa elyo. 

4Epipa elyo lyali nilyateengehwa hu mikoongo ky'esurusi ch'omugasa 
echatingaala erwaanyi, choosi chidatu nichitingaalire embeka chikabuhaane. 

5Omubiri kw'epipa elyo kwali emilimiita amahumi kataanu-na-kabiri neende 
chitaanu obuhomefu. Olunikaanika lwalyo lwali nilufwaana koti olw'esikoombe, 
nilweekodera erwaanyi koti amatwi k'esimuli. Epipa elyo lyali nilinyala 
ohukiinga amaachi kaera elita elifu amahumi kasaasaba (60,000). 

6Haandi bahola ebbeseeni ehumi, chitaanu chateebwa emwaalo w'Enyuumba ya 
Nasaae, nae chitaanu chateebwa emukulu. Ebbeseeni chino chali 
ech'ohwehoonyerwa ohwoosaanga ebituundu by'ebisolo byasaambwaanga koti 

ebiyaanwa bisaambwe byoosi. Amaachi kalichiingi mu pipa ehoongo, kali 
ak'ohwehoonyeerwaanga neende abalaamisi ohweeyosa. 

7   Yahola ebiteeni by'amataara ehumi eby'esaabbu, mani baabita mu Nyuumba 
ya Nasaae, bitaanu hu lwaande lw'emwaalo, nae bitaanu biindi hu lwaande 
lw'emukulu. 

8Haandi yahola emeesa ehumi, mani yaamala yaachita mu Nyuumba ya Nasaae, 
chitaanu hu lwaande lw'omuhono muluungi, nae echiindi chitaanu hu lwaande 
lw'omuhono mukaada. Haandi yahola ebbeseeni emia ndala ech'esaabbu. 

9Haandi bahola olwaanyi lwomuukati bweene hulw'abalaamisi, haandi neende 
olwaanyi lw'erwaanyi. Enjiki chohu siruwa, akatikaati w'enyanyi chali 
nichawomwaho omugasa. 

10Bata epipa aambi neende esoonda y'ebukwe emwaalo w'Enyuumba ya 
Nasaae. 

11Haandi Huramu yahola endamu, ebitiiyo haandi neende ebbeseeni. Mani ao 
niwo yi Huramu yamalira omulimo ku yaholera Omutuki Solomooni hu 
nyuumba ya Nasaae: 

12emisiiro kibiri, ebbakuli, neende emisiruunga ky'aakulu w'emisiiro; haandi 
neende ebifuuniho bibiri eby'ohufuunihaanga hu bbakuli chohu misiruunga 
kyali aakulu w'emisiiro; 

13emoondolo emia chine echohu bifuuniho ebyo, ohufuunihaanga hu bbakuli 
chohu misiruunga ekyali hu misiiro. 

14Yahola ebiteeni, ebbeseeni chohu biteeni, 

15epipa lala, haandi neende eng'oombe eyeeyi ehumi-na-chibiri ech'omugasa 
echayikiha epipa elyomu lwaalo walyo. 

16Endamu, ebitiiyo, ebitiiyo by'ewuma, haandi neende ebyehoonyerwa byoosi 
Huramu yabihola ohutula mu mugasa kwanyiriswa muno, koti sa lu Mutuki 
Solomooni yali n'alagiire, ohwehoonyerwaanga mu Nyuumba ya Nasaae 
y'Omwaami. 

17Omutuki yalagira ebiindu byoosi byaaholerwa mu siroombe syali akatikaati 
wa Sukooti neende Seereda mu Hoondo lya Yorodaani. 

18Ebiindu ebibitiirifu byaholwa bi abulao omuundu yeesi owanyala ohubaliirira 
obusito bwoosi obw'omugasa obwehoonyerwa. 

19Omutuki Solomooni haandi yalagira ohunyirisa hw'esaabbu hwaaholwa hu 
Nyuumba ya Nasaae eyo: alutaari, haandi neende emeesa ch'emigaati 
kyayaanwa eyiri Nasaae; 

20ebiteeni by'amataara, haandi neende amataara k'esaabbu enyirifu muno niko 
akaadusirwaanga mu moni w'Abuundu Ahiramo Obwoolerefu, ohuchianakana 
neende endekeha yaliwo; 

21ebisaate by'ebimuli, amataara, haandi neende magalo; 

22ebiyaambia amataara, ebbakuli, endiisi ch'obubbaani, haandi neende 
ebibbaati byakiingaanga amaanda kaaduha. Ebiindi bino byoosi byaholwaanga 
mu saabbu haya. Emilyaango ky'erwaanyi w'Enyuumba ya Nasaae, neende 
emilyaango kiingira Abuundu Ahiramo Obwoolerefu woosi yaomwaangaho 
esaabbu. 

2 Ebyomubiha 5 

1 Omutuki Solomooni niyamaliirisa omulimo kwoosi okudiira hu Nyuumba ya 
Nasaae, yata mu Nyuumba ya Nasaae eyo ebiseenge bibiihwamo ebiindu byoosi 
bi Daudi Simwaana yali niyayaanayo eyiri Omwaami: efeesa, esaabbu, neende 
ebyehoonyerwa biindi. 

Esanduuku ly'Endagaano liingiswa mu Nyuumba ya Nasaae 
(1 Abat 8:1-9) 

2 Bulaanu Omutuki Solomooni yalaaliha abeemirisi b'enono neende 
ab'amadaala ka Yisiraeli boosi ohwebuusira alala mu Yerusalemu, ohuyira 
Esanduuku ly'Endagaano y'Omwaami, ohutula mu Siyooni, Yerusalemu, 
ohuliyira mu Nyuumba ya Nasaae. 

3Mani boosi bebuusa alala mu biha by'Esidyaalo sy'Ebikaali. 

4Mani abeemirisi boosi nibali nibamalire ohwebuusa, Abaleefi basiingisa 
Esanduuku ly'Endagaano elyo 

5baalikiinga baaliyira mu Nyuumba ya Nasaae. Abalaamisi alala neende Abaleefi 
bosi basiingira baachaaka ohusudia Eyeema ly'Ohubaao hw'Omwaami, haandi 
neende ebiindu byahwo byoosi baabiyira mu Nyuumba ya Nasaae. 

6Omutuki Solomooni neende abaandu ba Yisiraeli boosi bebuusira mu moni 
w'Esanduuku ly'Endagaano mani bayaanayo amakoondi neende eng'oombe mu 
buungi ebitabaliha. 

7Mani abalaamisi bachia bakiinga Esanduuku ly'Endagaano y'Omwaami, 
nibaliingisa mu Nyuumba ya Nasaae, mani nibalita Abuundu Ahiramo 
Obwoolerefu, mu lwaalo w'abakerubbi. 

8Embaya chabo chabaambuha echo chabwiihaanga Esanduuku elyo, neende 
emiguulo kyalikiingaanga. 

9Buli emutwe w'emiguulo ekyo byabonehanaanga neende buli muundu yeesi 
owalichiingi niyeemere niyeluungiihe mu moni w'Abuundu Ahiramo 

Obwoolerefu, nae ataali buli abuundu woosi yooba nooli. (Emiguulo ekyo 
kisisiiriwo ohwoola endaalo chino.) 

10Abulao esiindu syoosi esyalichiingi mukati w'Esanduuku ly'Endagaano, 
ohutusaho ebituundu bibiri eby'amakina kala ka Musa yali niyata omwo hu 
Lugulu lwa Sinai, koti lu Omwaami yahola endagaano neende abaandu ba 
Yisiraeli koti lu bali nibatula mu Misiri. 

Oluyaali lw'Omwaami 

11   Bulaanu abalaamisi nibatula erwaanyi w'abuundu woolerefu (olwohuba 
abalaamisi boosi abaleetwa bali nibeelabya, nibatafwaayo huhukabuhanamo 
hwaabwe, 

12kata neende abeembi b'abaleefi b'Asafu, aba Hemani, neende aba Yedutuuni, 
abaana baabwe, neende abeeho baabwe, beyaanja mu byefwaalo byaabwe 
by'elaasi enyirifu, nibali neende nyaangili, obuhana, neende amaduungu, 
beemeraanga ebukwe w'alutaari nibali neende abalaamisi emia ndala neende 
amahumi kabiri (120) aboobba eturumbete). 

13Omulimo kw'aboobbi b'eturumbete neende abeembi baandi, kwali ohwedinya 
ohuwuliirihanaanga nibeembera alala nibafumia haandi nibeebasa Omwaami, 
haandi neende olweembo nilwanihwaanga aakulu, neende eturumbete neende 
nyaangili kata neende ebihubba biindi, nibafumia Omwaami bati: “Fumie 
Omwaami, olwohuba mulai niye, Haandi obuheeri bwae bw'endaalo choosi.” 
Koti abalaamisi bali nibatula mu Nyuumba ya Nasaae, abweene ao, enyuumba 
eyo yeechulamo sa esireesi 

14siri neende ohwaaduha haandi ohumesamesana, mani byaahaya abalaamisi 
ohwemeeda ohwiimirira ohwiinamira Nasaae ohwo, hulwohuba oluyaali 
lw'Omwaami lwali nilwichuule mu Nyuumba ya Nasaae eyo. 

2 Ebyomubiha 6 

Enomanoma ya Solomooni eyiri abaandu 
(1 Abat 8:12-21) 

1Bulaanu, Omutuki Solomooni yasaba ati, “Ewe Omwaami, omweene 
waheengao ohumenya mu maleesi neende mu siirima. 

2Bulaanu ese naange hwoombahiire enyuumba y'oluyaali, ohuba abuundu wao 
w'ohumenyaangamo endaalo choosi.” 

3Abaandu ba Yisiraeli boosi bali nibeemere abweene ao. Omutuki oyo bulaanu 
yakaluuhana mani yaabatingaala mani yaasaba Nasaae ababerese ehabi. 

4Yaboola ati, “Omwaami afumisibwe, Nasaae wa Yisiraeli! Yosereese esisuubise 
si yasuubisa Daudi laata koti lu yamuboolera ati, 

5Ohutula esiha sindatusa abaandu baange mu Misiri ohwoola esiha sino, ese 
haba sindadoolaho esiko syoosi mu syaalo sya Yisiraeli ohuba abuundu 
w'ohwoombaha Enyuumba ya Nasaae, yi mba niinjia ohwiinamirwaangamo, 
haandi haba sindadoolaho omuundu yeesi ohwiimiriraanga Yisiraeli abaandu 
baange daawe. 

6Nae bulaanu, ese ndoolereo Yerusalemu ohuba abuundu yi njia 
ohwiinamirwaangao, neende ewe Daudi, ohutukaanga abaandu baange.” 

7Haandi Solomooni yemeeda ohuboola ati, “Daudi laata niye oweetekeha 
ohwoombaha Enyuumba ya Nasaae ohwiinamiraangamo Omwaami Nasaae wa 
Yisiraeli, 

8nae Omwaami yamuboolera ati, ‘Ewe wali owadyeeri muhudaha 
ohuunyoombahira enyuumba, 

9nae ewe haba siniiwe ochia ohwoombaha daawe. Omusyaani wao, omwaana 
wao mweene, niye ochia ohwoombaha enyuumba yaange eyo.’ 

10“Bulaanu, Omwaami mbao hane yosereese esisuubise syae: Ese mbano niise 
owakaluha laata mu makulu hu sisaala sy'obutuki bwa Yisiraeli, haandi nyalire 
ohwoombaha Enyuumba ya Nasaae ey'ohwiinamiraangamo Omwaami Nasaae 
wa Yisiraeli. 

11Ese malire ohuta Esanduuku ly'Endagaano mu Nyuumba ya Nasaae, elirimo 
ebituundu by'amakina k'endagaano yi Omwaami yahola neende abaandu ba 
Yisiraeli.” 

Esaala ya Solomooni 
(1 Abat 8:22-53) 

12Mani mu moni w'abaandu bano, Solomooni yeema mu moni w'alutaari, mani 
n'asiingisa amahono kae aakulu ohulaama. 

13(Solomooni yali niyahola esiduuti sy'omugasa, mani niyasita akatikaati 
w'olwaanyi. Syali nisiri emiita chibiri neende otutoonyese tubiri (2.2) embeka 
choosi, nae emiita ndala neende otutoonyese tudatu (1.3) ohuniina aakulu. 
Yaniina hu siduuti sino, yaasigama aasi, abuundu yi buli muundu yali naanyala 
ohumubona bulai, mani yaasiingisa amahono kae aakulu eyiri ekulu.) 

14Yalaama ati, “Ewe Omwaami, Nasaae wa Yisiraeli, muukulu mwoosi, haandi 
neende mu syaalo mwoosi abulao nasaae oli koti ewe. Ewe wooseresaanga 
endagaano yao neende abaandu bao haandi obeekesaanga obuheeri bwao 
nibamenya mu buwulisi bw'omwooyo mulala. 

15Ewe woosereese abweene esisuubise si waholera Daudi laata; mani enyaanga 
yino yeene buli mboosi yolereere abweene. 

16Bulaanu, ewe Omwaami, Nasaae wa Yisiraeli, yoseresa haandi esisuubise 
siindi sira si waholera laata lu wamuboolera oti ohwoola yinabeechangao 

mulala hu beechuhulu bae onabeechaanga koti omutuki wa Yisiraeli, 
nibaneliindaanga nibeesa oluyaali mu Malako kao koti lu mweene yaholaanga. 

17Mani bulaanu, ewe Omwaami, Nasaae wa Yisiraeli, leha buli siindu syoosi si 
wasuubisa Daudi omuhalaabani wao syoolerere. 

18  “Nae chana, mani ewe onyala, ewe Nasaae waange, mubwadyeeri bweene 
ohumenya hu syaalo huno mu basaacha neende abahasi bano sa? Ewe kata 
ekulu lyoosi haba sihoongo lihumala daawe, nae Enyuumba ya Nasaae yino, yi 
nyombaahe, yinyala ohuba ehoongo yi humala? 

19Ewe Omwaami Nasaae waange, ese ndi omuhalaabani wao. Wulira esaala 
yaange wuungobolemo bino biindi ohuhusaba. 

20Liindaanga Enyuumba ya Nasaae yino esiro neende esideete. Ewe omweene 
niiwe owasuubisa oti ano niwo y'ochia ohwiinamirwaangamo, mani 
mbulireenge buli lundatingaalaanga ena Nyuumba ya Nasaae yino ninaama. 

21Wuliraanga ohulaama hwaange, haandi neende ohulaama hwa Yisiraeli 
abaandu bao nibanalingalaanga eno mani balaama. Nooli engo wao eyo 
muukulu, tuwulireenge mani otuleheraanga. 

22“Abaandu bano nibanaabirwaanga emisaango eky'ohukoseraanga 
abasyaabwe, haandi kata nibanaleetwaanga hu alutaari yao yino mu Nyuumba 
ya Nasaae muno ohwechuba bati babulaho omusaango, 

23Ewe Omwaami, tekeereseraanga muukulu eyo mani okaya abahalaabani bao 
bano. Boneresaanga abali neende emisaango koti lu baba nibahoyera, nae 
olehuuleenge ababulaho omusaango. 

24“Yisiraeli abaandu bao bano nibayiingirwaanga neende abasuku baabwe 
olwohuba mbwe banyala ohuba nibonoonere yooli, mani nibanyala 
bakaluuhana beecha yooli haandi, mani beechaanga ena nyuumba ya Nasaae 
yino, nibahwekweeda neende ohweota, obaleheraanga, 

25bawulireenge nooli eyo Muukulu. Leheraanga ebyonoono by'abaandu bao 
bano mani obakobosa engo ano mu syaalo si wababeresa neende bakuuka 
yaabwe. 

26“Noneekaliraanga efula hulw'abaandu bao nibaba nibonoonere mu moni wao, 
mani nibeeyolobyaanga mani batingaala eno eyiri Enyuumba ya Nasaae yino, 
nibekweeda nibeyoloobye, 

27Ewe Omwaami waange, bawulireenge nooli eyo muukulu mani oleheraanga 
ebyonoono by'abahalaabani bao, Yisiraeli abaandu bao, mani obeekesa 
ohuholaanga ebihoyera. Mani Ewe Omwaami, otuma efula hu syaalo syao sino, 
si ewe omweene waberesa abaandu bao ohuba koti esyaabwe abeene endaalo 
choosi. 

28“Esiminyu nisinakwichaangao mu syaalo sino, kata sa oluumbe, kata sa 
ebilime nibinyaasibwa neende emboo yimamula, kata sa ebidiiyiha by'esike, 
kata neende abaandu bao bano nibanaseetwaanga neende abasuku baabwe, 
kata sa oluumbe, kata sa amachuuni koosi nikabakwaamo, 

29wuliraanga ohulaama hwaabwe. Nabaao kata mulala hu Yisiraeli abaandu bao, 
niyeema hu ngisa y'omumwooyo, n'abaambulaanga amahono kae, yasaba 
n'alingiisye eno mu Nyuumba ya Nasaae yino, 

30wuliraanga ohulaama hwaabwe. Batekeereseenge nooli ewao eyo muukulu 
mani obalehera. Olwohuba ewe weeng'ene niiwe omanyire ebibaaso 
by'emyooyo ky'abaandu. Bisaanga buli muundu koti lwaaba naahoyera, 

31hu baandu bao banyale ohuhwiisaangamo oluyaali neende ohuhuwulira ebiha 
byoosi bi bachia ohubeechaanga nibamenya mu syaalo si ewe omweene 
waberesa bakuuka yeefwe. 

32“Nae abateende bamenya eyale nibachia ohuwulira koti lu oli omuhunuufu 
w'amaani haandi oli omweetekerefu esiha syoosi ohuholerao, mani bosi beecha 
ohuhwiinamira mu Nyuumba ya Nasaae yino, 

33wuliraanga ohulaama hwaabwe bosi. Muukulu eyo yi wamenya, bawulireenge 
mani obaholeraanga bi baba nibadahire obaholere, hu baandu boosi aboohu 
syaalo huno banyale ohuhumanya haandi ohuhuwuliraanga, koti lu Abaisiraeli 
abaandu bao baholaanga. Ao niwo yibahamanyire bati Enyuumba ya Nasaae 
yino yi nyombaahe nimwo mu ohoyeere ohwiinamirwaangamo. 

34“Nae nonalagiraanga abaandu bao ohuchia mu biita neende abasuku baabwe, 
mani bahusaba, yi baba nibanabeechaanga yoosi, nibatingaala ena siko sino si 
mweene wedoolera, haandi neende ena Nyuumba ya Nasaae yino yi 
hwoombahiire, 

35wuliraanga ohulaama hwaabwe. Bawulireenge nooli eyo muukulu mani 
obaberesaanga obuyiingiri. 

36“Nae abaandu bao nibanonoonaanga yi oli, haandi abulao oyo yeesi otanyala 
ohwonoona mani mu tima lyao waanyala ohuleha abasuku baabwe 
baabayiingira mani babaamba baabayira koti ababoye mu syaalo siindi sa, kata 
neende esyaalo koti esyo sinabeechaanga nisi esy'eyale muno, 

37wuliraanga ohulaama hw'abaandu bao sa. Nikali mbwe ebweene eyomu 
syaalo esyo banyala ohweyolobya mani bahulaama, nibeeyolobya koti lu bali 
abonooni, haandi abamayaanu, wuliraanga ohulaama hwaabwe, Ewe Omwaami 
waange. 

38Nikali mbwe mu syaalo bweene omwo banyala ohweyolobya mubwadyeeri 
bweene, mani bahulaama nibatingaalire ena syaalo sino siwakaba bakuuka 

yeefwe, esiko sino si mweene wedoolera, haandi ena Nyuumba ya Nasaae yino 
yi hwoombahiire, 

39ao wuliraanga ohulaama hwaabwe ohwo. Nooli engo wao muukulu, 
bawulireenge mani obakwiira esisa, mani obalehera ebyonoono byoosi ebyo 
eby'abaandu bao abo. 

40“Bulaanu, Ewe Nasaae waange, tutingaale owulire ohusaba hu huholera 
abuundu ano. 

41Siingira, ewe Omwaami Nasaae, mani niwehoonyera Esanduuku 
ly'Endagaano, esilolero sy'obunyala bwao, yingira mu Nyuumba ya Nasaae yino 
mani omenyemo ano endaalo choosi pe. Beresaanga abalaamisi bao ehabi mu 
buli siindu sibahola, mani abaandu bao boosi bahoya beehoya hulw'obulai bwao 
yibali. 

42Ewe Omwaami Nasaae waange, otajwaang'aanga omutuki yooba niwedoolera 
omweene. Yichulisaanga obuheeri bu wali nabwo eyiri Daudi omuhalaabani 
wao.” 

2 Ebyomubiha 7 

Ohuyaanwayo hw'Enyuumba ya Nasaae 
(1 Abat 8:62-66) 

1 Bulaanu Omutuki Solomooni niyamaliirisa sa ati ohusaba hwae, omuliro 
kweeha aasi nikutula Muukulu nikusaamba nikumala ebiyaanwa byali 
nibiyaanirwe hu alutaari, mani obulafu bumesa-mesana bw'ohubaao 
hw'Omwaami bweechula mu Nyuumba ya Nasaae eyo. 

2Koti lu Nyuumba ya Nasaae yali niyichuulemo obulafu bumesa-mesana obwo, 
abalaamisi haba sibanyala ohuyiingiramo daawe. 

3Nae abaandu ba Yisiraeli nibabonaho sa omuliro nikukwa nikutula Muukulu 
mani obulafu nibwiichula mu Nyuumba ya Nasaae eyo, bakwa aasi mafumaame, 
obweeni bwaabwe nibutingaalire hu buloba hu bweeru, nibeenamira Nasaae, 
haandi nibamufumia hulw'obulai bwae haandi neende obuheeri bwae 
butaakama. 

4Bulaanu Solomooni alala neende abaandu boosi bayaanayo ebiyaanwa 
byaabwe eyiri Omwaami. 

5Solomooni yayaanayo eng'oombe elifu amahumi kabiri neende chibiri (22,000), 
neende amakoondi elifu emia ndala neende amahumi kabiri (120,000) ohuba 
koti ebiyaanwa by'obusaangirani. 

6Abalaamisi bano beemaanga mu bweyaango bwalichiingi obwaabwe, nae 
Abaleefi beemaanga nibabatingaalire, nibafumia Omwaami neende ebihubba bi 
Mutuki Daudi yali niyakula, mani nibeemba olweembo lwa Nasaae luboola luti, 



948 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

“Obuheeri Bwae Bw'endaalo choosi!” koti lu bali nibehaaswe neende Daudi 
mweene oyo. Abalaamisi boobba eturumbete nae abaandu boosi nibasiingira 
nibeema sa. 

7Solomooni yalabya esituundu sy'akatikaati w'olwaanyi, abuundu ali mu moni 
w'Enyuumba ya Nasaae, mani nayaanirao ebiyaanwa bisaambwa byoosi, 
ebiyaanwa by'emere, haandi neende amasinya kali nikatula mu biyaanwa 
by'ohusaasania. Yahola atyo, olwohuba alutaari y'omugasa yino, yi yali niyahola 
yali ediidi muno ohuyeraho ebiyaanwa bino byoosi. 

8Solomooni alala neende abaandu boosi ba Yisiraeli bahusa Esidyaalo 
sy'Ebikaali ohumala endaalo chitaanu-na-chibiri choosi. Yaliwo esidiiyiha 
esihoongo muno esy'abaandu ohutula eyale koti Hamati Paasi esiri emukulu 
bweene, haandi neende hu lwaaho lwa Misiri oluli emwaalo bweene. 

9Bali nibamalire endaalo chitaanu-na-chibiri choosi mu huyaanwayo alutaari, 
haandi endaalo chiindi chitaanu-na-chibiri ech'esidyaalo esyo. Hu ludaalo 
lwamaliirihayo baba neende ohuhusa hwiikalao, 

10mani hu ludaalo luloondaho, olwali oludaalo lw'amahumi kabiri-na-chidatu 
ech'omwoosi kwa hataanu-na-habiri, Solomooni yaseebula abaandu baakobola 
engo waabwe. Bali abasangaafu muno hulw'ehabi choosi chi Omwaami yali 
nabereese Yisiraeli abaandu bae, Daudi neende Solomooni. 

Nasaae abonehera Solomooni ehabi liindi 
(1 Abat 9:1-9) 

11Luunyuma lwa Solomooni ohumala ohwoombaha Enyuumba ya Nasaae eyo, 
haandi neende edooho lyae, n'amalire ohwooseresa bulai bweene endekeha 
chae chali hu byeene bino, 

12Omwaami haandi yamubonehera esiro. Yamuboolera ati, “Ese mbuliire 
ohulaama hwao, mani ndi ohufukiirira ohubukula Enyuumba ya Nasaae yino 
ohuba eyaange, haandi abuundu yi biyaanwa bichia ohuumbereserwaanga. 

13Buli lu ndakairaanga efula ohukwa, kata sa ohutumaanga esike ohuchia 
ohuliira elalira ebilime, kata nindatumaanga oluumbe lubi eyiri abaandu 
baange, 

14nibananaanga mani beeyolobya bakaluuhana batula hu syonoono si baba 
nibali bahola, ese njia ohubawuliraanga ni ndi muukulu, ndehera ebyonoono 
byaabwe, haandi mala hola esyaalo syaabwe sihulaahulana ehabi liindi. 

15Ese njia ohuliindaanga Enyuumba ya Nasaae yino, haandi mbecheenge 
omweetekefu esiha syoosi ohuwuliraanga ohulaama hwoosi ohunaletwaanga 
yiindi, 

16olwohuba ese mweene niise oyedoleere, haandi ndaamala ndaayilabya yaaba 
abuundu yi ese njia ohwiinamirwaangao endaalo choosi. Ese njia 
ohuyiliindaanga haandi ohuyilwaniiriraanga ebiha byoosi. 

17Nikali mbwe ochia ohukanya ohuhalaabaniraanga neende obweesikwa koti lu 
Daudi lataao yaholaanga, niwiisa oluyaali mu malako kaange, haandi neende 
ohuholaanga buli siindu si ndahulagira, 

18ese mba njia syesi ohwooseresaanga esisuubise syaange sindaholera Daudi 
lataao koti lu ndamuboolera endi Yisiraeli sichia ohutukwaangwa neende 
abeechuhulu bae boong'ene. 

19Nae nikali mbwe ewe neende abaandu bao muhaya ohwiisa oluyaali mu 
malako neende ebilagiro bi ndababeresa, mani mwenamira banasaae baandi, 

20mani ese mba njia ohubatusa mu syaalo sino si ndi ohubaberesa, mba njia 
ohujwaang'a Enyuumba ya Nasaae yino yi ndamala ohulabya ohubeechaanga 
abuundu ahoyere ohwiinamirwaangao. Abaandu buli abuundu baba bachia 
ohuyichalaasa mani bayebwaabe. 

21“Enyuumba ya Nasaae yino bulaanu yibereswa oluyaali luhunuufu muno, nae 
nibiba bityo, buli muundu ochia ohuyibitaangaho aba achia ohwesiinduhaanga 
mani ateeba ati, ‘Siina syeene esyakera Omwaami n'ahola sino hu syaalo huno 
neende hu Nyuumba ya Nasaae yino?’ 

22Abaandu baba bachia ohukobolaangamo bati, ‘Ni olwohuba bajwaang'a 
Omwaami Nasaae waabwe, owatusa bakuuka yaabwe mu Misiri. Bakaluuhana 
baaberesaanga banasaae baandi obweesikwa bwaabwe, haandi 
baabeenamiraanga. Mani esyo nisyo esikera Omwaami niyabaleetaho 
omusihiriro kuno.’ ” 

2 Ebyomubiha 8 

Bi Solomooni yahola 
(1 Abat 9:10-28) 

1Byabukula Solomooni emyaaka amahumi kabiri emilaamba ohwoombaha 
Enyuumba ya Nasaae neende edooho lyae. 

2Haandi yoombaha ebiko bi Omutuki Hiramu yali niyamukaba, mani yaatuma 
Abaisiraeli ochia babimenyemo. 

3Yaamba esyaalo sya Hamati neende Soobba 

4haandi yaasitira olukoba hu Palimia esiri mu siparara. Yoombaha ebiko byoosi 
ebyali mu Hamati ebyalichiingi ebyaaki by'ohubiihamo ebiindu byehoonyerwa. 

5Haandi Solomooni yoombaha ebiko biloondaho bino: Bbeeti Horooni Emukulu, 
neende Bbeeti Horooni Emwaalo (haandi yoombahira engoba hu biko, haandi 
yataaho enjiki chinyala ohwehiinga), 

6esiko sya Bbalaati, ebiko byoosi bi yabihaangamo ebyehoonyerwa, haandi 
neende ebiko bi faraasi chae neende ebigaari byachio byali byabiihwa. 
Yooseresaanga endekeha chae choosi ech'ohwoombaha naali mu Yerusalemu, 
mu Lebbanooni, neende mu syaalo syoosi siyatukaanga. 

7Abaandu boosi bali nibadoong'aho hu Abahiiti, Abaamoori, Abaperisi, Abahiifi, 
neende Abayebbusi, abatalichiingi Abaisiraeli, 

8ohutulira elalira hu bakuuka yaabwe abalichiingi nibadoong'a mu syaalo esyo, 
b'abaandu ba Yisiraeli bali nibatasihirisa. Bano boosi Solomooni yabayiikaanga 
ohuholaanga emirimo ky'obuwaambe, koti lu bisisiiri ohwoola buti. 

9Abaisiraeli haba sibehoonyerwaanga ohuhola emirimo ky'obuyiike daawe, nae 
baholaanga koti abanamaye, abahoongo, abahulira ebigaari, neende 
abalwaanira hu faraasi. 

10Bano boosi bali emia chibiri neende amahumi kataanu (250) abahoongo 
b'abahalaabani b'obuyiike, abaholaanga hu mirimo kikabuhaane. 

11Solomooni yakiinga omuhasi wae, owali omuhaana w'omutuki wa Misiri, 
yaamutusa mu Siko sya Daudi mani yaamuyira mu nyuumba yi yali 
niyamwoombahira. Yaboola ati, “Omuhasi wuno haba sahooyere ohumenya mu 
dooho lya Daudi Omutuki wa Yisiraeli daawe, olwohuba buli abuundu yi 
Sanduuku ly'Endagaano yabeechaanga yalichiingi awoolerefu.” 

12Solomooni yatusira ebiyaanwa eyiri Omwaami hu alutaari yi yali niyoombaha 
mu moni w'Enyuumba ya Nasaae. 

13 Yayaanayo ebiyaanwa bisaambwa ebichiaana neende ebidahibwa 
by'Amalako ka Musa hu buli ludaalo lwoolerefu koti: Sabbaato, Ebidyaalo 
by'Omwoosi Muyaaha, haandi ebidyaalo bidatu ebyabuli mwaaka nibyo: 
Esidyaalo sy'Omugaati kutaali omubbaahe, Esidyaalo sy'Ekesa, haandi neende 
Esidyaalo sy'Ebikaali. 

14Ohuloondehana neende amalako kateebwao neende Daudi laatang'ene, 
yatekeha emirimo kya buli nyaanga eky'abalaamisi, haandi neende eky'Abaleefi 
abahoonyaangaho abalaamisi mu hweembaanga enyembo cha Nasaae, haandi 
neende mu huholaanga emirimo kyaabwe kyeene. 

15Enjekesa yi Daudi yali niyaberesa abalaamisi alala neende Abaleefi eyidiira hu 
nyuumba ch'ebyaaki, haandi hu biindu biindi babiholeraanga elalira nibiwaayo 
byoosi. 

16Esiha sino Emirimo kya Solomooni kyoosi kyali nikiweere. Ohuchaakira elalira 
hu huyaba omusiingi kw'Enyuumba ya Nasaae y'Omwaami, ohwoola hu 
huyimaliirisa, omulimo kwoosi kwali omulai muno. 

17Bulaanu Solomooni yachia mu Esionigebberi neende mu Eloti, ebikobero 
byalichiingi hu lwaasi lw'omusoma kwa Akabba, mu syaalo sya Edomu. 

18Omutuki Hiramu yamutumira emeeri echiri aasi w'obunyala bw'abahoongo 
bae beene alala neende abeerusi b'emeeri bamanyirifu. Basyaabalira alala 
neende abahoongo ba Solomooni owoolera elalira hu syaalo sya Ofiri mani 
baakobosera Solomooni aambi etaani ehumi neende chitaanu ech'efeesa. 

2 Ebyomubiha 9 

Ohukeniya hw'omutuki muhasi wa Seebba 
(1 Abat 10:1-13) 

1 Omutuki muhasi wa Seebba niyawulira hu bulai bw'Omutuki Solomooni, 
yasamula yaachia mu Yerusalemu ohumuhemaho n'amuteeba ebiteebo bidinyu. 
Yakiinga omukaanda muhoongo muno okw'abahalaabani bae, alala neende 
engamia echikiingire ebiluungiro, eby'ohwesyaaya, neende obuduhunyi 
bw'esaabbu. Mani niyabukaanana neende Solomooni, yateeba Solomooni 
ebiteebo byoosi bi yali naanyala ohwiichulisaho. 

2Nae Solomooni yanyalirwa ohubikobolamo byoosi; yabulao esyo esyali 
esyoomeranu syamuhaya ohunyonyola. 

3Omutuki Muhasi wa Seebba wuno yawulira hu amakesi haandi yeeboneraho hu 
dooho li Solomooni yoombaha. 

4Yeboneraho hu eby'ohulya byakabulwaanga hu meesa yae, ebiseenge 
by'ohumenyamo eby'abahoongo bae, endekeha y'abahalaani bae bahola mu 
dooho, haandi neende ebyefwaalo bi befwaalaanga, ebyefwaalo 
by'abahalaabani bamuliindaanga mu siha sy'esidyaalo, haandi neende 
ebiyaanwa bi yiyaanaanga mu Nyuumba ya Nasaae. Byamuleha n'atiire haandi 
naweeremo omuya. 

5Yaboolera Omutuki Solomooni ati, “Ese ebiindu bi ndahuwuliraangaho ni ndi 
mu syaalo syaange neende amakesi kao hane ni ebyadyeeri byeene! 

6Ese haba sindali nindafukiirira ebyo bi bambooleraanga daawe, ohwoola 
omweene lu njichire mani ndaanyala ohweeboneraho. Ese hane haba sindali 
nindawuliraho kata ebyoola esituundu sy'amakesi kao daawe. Ewe oboneha oli 
omukesi muno ohuhiraho neende koti lu baandu babolaanga. 

7Abahuhalaabanira nga bali neende ehabi, abo abamenya mu moni wao, haandi 
bali neende ehabi y'ohuwuliraanga buli siha enomanoma chao ch'amakesi 
echio! 

8Omwaami afumisibwe, Nasaae wao oyo! Olwohuba amalire ohweekesa 
esangaalo lyae eyiri ewe koti lu yahuhola ohuba omutuki, ohutukaanga mu 
bweyaango bwae. Olwohuba yaheera Yisiraeli abaandu bae, haandi adaha 
ohubahalaabaniraanga endaalo choosi, yahuhola waaba omutuki waabwe 
hwoonyale ohunyala ohuliinda amalako neende obwadyeeri.” 

9Yamala yatuusa ebiyaanwa mu moni w'Omutuki Solomooni, bi yali n'akiingire 
koti: aambi etaani chitaanu ech'esaabbu neende obuduhunyi bw'ebiluungiro 
haandi neende ebyesyaaywa. Yitaaba hooyo ebiluungiro bilai bihiraho 
obunyirifu koti ebyo bi mutuki muhasi wa Seebba yaberesa Omutuki Solomooni. 

10(Abahalaabani b'Omutuki Hiramu neende ab'Omutuki Solomooni abaleeta 
esaabbu ohutula mu Ofiri haandi baleeta embaao cha yunipeeri neende 
ebbaangili byosi. 

11Solomooni yehoonyera embaao echio ohwoombaha engaasi ch'Enyuumba ya 
Nasaae, neende edooho lyae, haandi neende ohuholeramo obuhana neende 
amaduungu eby'abeembi. Abulao esiindu siindi esifwaanaho koti ebyo ebyali 
nibyabonehanaho hale mu syaalo sya Yuda). 

12Omutuki Solomooni nae yaberesa omutuki muhasi wa Seebba oyo buli siindu 
syoosi si yamusaba. Bino haandi byali nibiri ohwemeeda hu biindi bira bi yali 
n'amubereese ohukulaasaniamo neende ebiyaanwa bi yali namuleteere. Mani 
omutuki oyo alala neende abahalaabani bae bakobolayo engo waabwe mu 
syaalo sya Seebba. 

Emyaandu ky'omutuki Solomooni 
(1 Abat 10:14-25) 

13Buli mwaaka, Omutuki Solomooni yanyolaanga esaabbu yibita etaani 
amahumi kabiri-na-chidatu, 

14ohumeeda hu misolo kyatungwaanga neende abachurusi neende abeene 
bichuruswa. Abatuki b'Abaaraabbu, haandi neende bagafana ba disiturikiti cha 
Yisiraeli bosi bamuleeteraanga efeesa neende esaabbu. 

15Solomooni yahola engabo emaambali muno echoola emia chibiri, buli yitula 
niyaomwaho neende ekiloguraamu chitaanu-na-chibiri ech'esaabbu, 

16haandi neende echiindi endiidi emia chidatu, buli yitula niyaomwaho neende 
ekiloguraamu chidatu ech'esaabbu enjubbe. Choosi yachita mu nyuumba 
embiihiro y'Esichaha sya Lebbanooni. 

17Omutuki wuno haandi yaala esisaala sy'obutuki esihoongo muno. Olwaande 
luundi lwali nilwawomwaho neende eroonge, nae oludoong'ereo nilwaomwaho 
neende esaabbu ehaya. 

18Engaasi chisaasaba nichio echali nichiniina hu sisaala ohwo, haandi yaliwo 
esiteeni nisyeyambaaniaho, syosi nisyaomwaho neende esaabbu. Buli lwaande 

lw'esisaala esyo lwaliho amahono, haandi neende esifwaanani sy'edalang'i 
nisyeemere hu buli lwaande. 

19Ebifwaanani ehumi neende bibiri eby'edalang'i byali hu ngaasi, buli silala 
nisiri enamutwe wa buli ngaasi. Abulao esisaala sy'obutuki siindi esyaliho nga 
sino mu butuki buundi bwoosi. 

20Ebikoombe by'ohung'weeramo byoosi ebya Omutuki Solomooni byali 
eby'esaabbu, haandi neende ebiindu byehoonyerwa byoosi ebyali mu nyuumba 
mbiihiro y'Esichaha sya Lebbanooni byosi byali eby'esaabbu ehaya. Efeesa haba 
siyali niyiyirwa koti esiindu sirimo obuhoonyi daawe mu ndaalo cha Solomooni. 

21Yali neende esidiiyiha sy'emeeri chisyaabala mu nyaanja nichisyaabalira alala 
neende abahalaabani b'Omutuki Hiramu. Buli emyaaka kidatu, emeeri chae echo 
chakobolaanga, nichileeta esaabbu, efeesa, ameeno k'enjofu, embuumuli neende 
amahene. 

22Omutuki Solomooni yali omuyiinda haandi omukesi ohuhiraho omutuki 
wuundi yeesi mu syaalo syoosi. 

23Abatuki boosi beechaanga yaali ohumweteebaho, ohuwuliraangaho hu 
bumanyirifu bu Nasaae yali niyamuberesa. 

24Buli otula yaleeteraanga Solomooni ebiyaanwa koti eby'ohwesyaaya 
by'esaabbu neende eby'efeesa, ebiluungiro, efaraasi, neende esuhiri njere. Bino 
byachiiririra ohubeechaanga bityo buli mwaaka. 

25 Omutuki Solomooni haandi yali neende ebidwooli by'efaraasi elifu chine 
(4,000) ebibiiha ebigaari by'efaraasi neende efaraasi chiene, haandi neende 
efaraasi chilwaana elifu ehumi neende chibiri (12,000). Echiindi yali 
niyachitukiraanga mu Yerusalemu nae echidoong'ereyo choosi yali 
niyachimosaanga mu biko bikabuhaane. 

26Yali ahiramo mu batuki boosi abali mu syaalo esyo, ohutulira elalira hu 
Mwaalo kwa Ewufuraate ohwoola mu Filisiti, haandi neende hu lwaaho lwa 
Misiri. 

27Mu ndaalo ch'obwaami bwae, efeesa yali yasaaba mu Yerusalemu koti sa 
amakina kabuli ludaalo, nae emiseengese kyali kyeechula koti emigasia ekiri mu 
nandaalira w'ebigulu bya Yuda. 

28Solomooni yakulaanga efaraasi naachitusa mu Misiri, haandi neende ohutula 
mu buli syaalo siindi syoosi. 

Eby'obutuki bwa Solomooni mu bwiimbikiti 
(1 Abat 11:41-43) 

29Ebyaliwo bya Solomooni bidoong'ereo, ohutulira elalira muhuchaaka ohwoola 
Munjakamo, byandiikwa mu sitabo sya Ebyaliwo bya Natani Omunabbi, haandi 
mu Obunabbi bwa Ahija wa Silo, haandi neende mu sitabo sya Ebyaboneherwa 

neende Yido Omunabbi ebilomaloma hu butuki bw'Omutuki Yerobboamu wa 
Yisiraeli. 

30Solomooni yatukiraanga mu Yerusalemu Yisiraeli yoosi, ohumala emyaaka 
amahumi kane (40). 

31Yafwa mani yasiihwa mu Siko sya Daudi, mani Rehobboamu omwaana wae 
yaamukobola mu makulu koti omutuki. 

2 Ebyomubiha 10 

Enono ch'emukulu chiheengao ohweekabula 
(1 Abat 12:1-20) 

1Rehobboamu yachia mu Sekemu, yi baandu ba Yisiraeli y'emukulu boosi bali 
nibebuusiire ohumwiihasa abe omutuki. 

2Yerobboamu omwaana wa Nebbati, owali n'achiire Misiri ohwiiruha hu Mutuki 
Solomooni, niyawulira hu mboosi chino, yakobola bwaangu engo. 

3Abaandu b'enono ch'emukulu bamulaanga, mani boosi bachiira alala eyiri 
Rehobboamu mani nibaboola bati, 

4“Lataao yatudwiiha ebidinyu biingi muno. Nikali mbwe ewe naawe ochia 
ohwaanguya hooho obusito buno, mani haandi waahola obulamu 
bwatwanguyira hooho, efwe huba huchia ohuba abasuumba bao bawulisi.” 

5Rehobboamu nae yakobolamo ati, “Eng'we mu mberese hooho endaalo chidatu 
choong'ene mbaaseho hu siindu esyo. Mani muchia ohukobola yiindi haandi.” 
Mani abaandu basiingira bawaao. 

6Omutuki Rehobboamu wuno yacha mani yeteeba hu basaacha bahuluundu 
abali nibaholaanga koti abakeraki ba Solomooni laatang'ene ati, “Siina syeene si 
mudaha ese ngaluhe mu baandu bano?” 

7Nabo bamukobolamo bati, “Ewe nikali mbwe ochia ohubonera abaandu bano 
esisa mani oteemeho ohubasaangaasa n'obakabobolamo bulai, baba bachia 
ohuhuhalaabaniraanga neende obutiiririrwa.” 

8Nae yalekeeresa sa engeraka y'abasaacha bahuluundu abo mani naachia eyiri 
abaraaga bali amase kae haandi abahula nae abali nibali bulaanu koti abakeraki 
bae. 

9Yabateeba ati, “Siina syeene si eng'we mungeraka ohuhola? Ese njie mboolere 
abaandu bali ohusabaanga mbaanguyisire obulamu bano?” 

10Nabo bakobolamo bati, “Sino nisyo syooba ochie obaboolere oti: ‘Ese, ahaala 
haange h'abusyu hahomefu muno ohuhiraho esibuno sya laata yaange.’ 

11Baboolere oti, ‘Laata yaange yali niyabadwiihaho ebidinyu biingi; ese naange 
njia ohubisidoyia bihire ao. Yabasaamulaanga neende ehoba sa; nae ese naange 
njia ohubanaalaanga neende embariki ch'efaraasi!’ ” 

12Endaalo chidatu nichabitao, Yerobboamu alala neende abaandu baandi boosi 
bakobola eyiri Omutuki Rehobboamu, koti lu yali naabakerakiire. 

13Omutuki oyo nae yalekeeresa sa engeraka y'abasaacha bahuluundu bala, mani 
yaalabira sa abaandu abo, 

14koti lu abaraaga bala bali nibamukerakiire. Yaboola ati, “Laata yaange yali 
niyabadwiiha ebidinyu ebiingi; nae ese njia ohubisidoyia ohuhiraho ao. 
Yabasaamulaanga neende ehoba sa; nae ese naange njia ohubanaalaanga 
neende embariki ch'efaraasi!” 

15Eyo yali ohudaha hw'Omwaami nihwo hu Nasaae anyale ohwooseresa bi yali 
n'aboleere Yerobboamu omwaana wa Nebbati ohubitira mu munabbi Ahija 
ohutula mu Silo. Sino nisyo esyakera omutuki yaahaya ohudeebaho hu baandu 
abo. 

16 Abaandu abo nibabona bati omutuki oyo haba siyali n'abawuliire, beehuuma 
nibaboola bati, “Daudi akwe aasi, alala neende edaala lyae lyoosi! Siina syeene 
sibali nibatuholeraho? Eng'we abaandu ba Yisiraeli, lehe hweekobolereyo engo 
weefwe! Lehe Rehobboamu yehoonye omweene.” Mani abaandu ba Yisiraeli 
baanyala ohweehalaka, 

17baaleha Rehobboamu yaaba omutuki w'abaandu bali nibamenya mu syaalo 
sya Yuda boong'ene. 

18Bulaanu Omutuki Rehobboamu yatuma Adoniramu, owali n'ahuliraanga 
abahalaabani bayiike, bachie eyiri Abaisiraeli, nae baamuhuya neende amakina 
yaafwa. Esiha sino syeene, Rehobboamu yayuyuhana yaachia yeengira mu 
sigaari mani yeeruhira mu Yerusalemu. 

19Ohutula enyaanga eyo, abaandu b'obwaami bw'emukulu bwa Yisiraeli 
bwadoong'a nibweehalaka hu butuki bwa Daudi. 

2 Ebyomubiha 11 

Obunabbi bwa Semaya 
(1 Abat 12:21-24) 

1Omutuki Rehobboamu niyoola mu Yerusalemu, yalaanga abanamaye bahiramo 
elifu emia ndala neende amahumi munaane (180,000) ohutula mu nono cha 
Bbenjamini neende Yuda. Yali naadaha ohuchia ohulwaana ebiita 
ohwekobosera obunyala mu nono cha Yisiraeli ch'emukulu. 

2Nae Omwaami yaboolera omunabbi Semaya 

3ohutuumbula emboosi chino eyiri Omutuki Rehobboamu haandi neende eyiri 
abaandu boosi ab'enono chia Yuda neende echia Bbenjamini ati: 

4“Ewe otateemaho ohuseeta abeeho bao beene abo. Mweekobolereyo engo 
weeng'we mweesi. Olwohuba esikwiireo sino syeemere hu hudaha hwaange ese 
omweene.” Abo babeere sa nibali ohwooseresaanga amalako k'Omwaami, mani 
baahaya ohuchia ohulwaania Yerobboamu daawe. 

Yerobboamu asitirira ebiko byae 

5Rehobboamu yadoong'a mu Yerusalemu mani niyoombaha ebisitirira ebiko 
bya Yuda neende Bbenjamini bino: 

6Bbetilehemu, Etaamu, Tekoa, 

7Bbetisuuri, Sooko, Adulaami, 

8Gaati, Maresa, Siifu, 

9Adoraimu, Lakisi, Aseka, 

10Soora, Aijalooni, neende Hebburoni 

11Yabisita neende amaani mani yadoola omuhoongo wa buli situla, haandi mu 
buli situla yatechaanga ebyohulya, amafuta k'enaasi, neende efiini, 

12haandi neende engabo neende amafumo. Mu ngira yino yanyala ohuliindiramo 
Yuda neende Bbenjamini byaaba mu bunyala bwae. 

Abalaamisi neende Abaleefi beecha Buyudaaya 

13Ohutula mu syaalo syoosi esya Yisiraeli, abalaamisi neende abaleefi 
batulaanga emwaalo nibeecha mu Yuda. 

14Abaleefi balehaanga enjayiro chaabwe alala neende amaloba kaabwe mani 
nibachia mu Yuda neende mu Yerusalemu, olwohuba Omutuki Yerobboamu wa 
Yisiraeli neende abamuloondaho beene haba sibabakanyaanga bahalaabana 
koti abalaamisi b'Omwaami daawe. 

15Yerobboamu yadoola abalaamisi bae beene ohuba nibo abahalaabanaanga 
abuundu ataali obunadiini, haandi ebyeenamiraanga emisaambwa haandi 
neende ebiloongaloongwe bi yali niyaholaanga ebifwaana koti esurusi njere. 

16Ohutula mu nono choosi cha Yisiraeli, abaandu bali nibekoombera elalira 
ohwiinamiraanga Omwaami, Nasaae wa Yisiraeli, nibo abalondaanga Abaleefi 
nibachia mu Yerusalemu hu banyaleenge ohuyanaanga ebiyaanwa eyiri 
Omwaami, Nasaae wa bakuukaang'ene. 

17Sino syakera obwaami bwa Yuda bwomiira, mani hu mbaka y'emyaaka kidatu 
emilaamba, bali nibahoonyaanga sa Rehobboamu omwaana wa Solomooni mani 

baamenyaanga koti lu banyala aasi w'obutuki bw'Omutuki Daudi haandi neende 
Omutuki Solomooni. 

Edaala lya Rehobboamu 

18Rehobboamu yadeehya Mahalati, yi laatang'ene yali Yerimooti omwaana wa 
Daudi, haandi yi ng'ina yali Abbihaili, owali omuhaana wa Eliabbu owali 
omwiichuhulu wa Yese. 

19Beebula abaana basyaani badatu, Yeusi, Semaria, neende Sahaamu. 

20Luunyuma haandi yadeehya Maaka, owali omuhaana wa Abbusalomu, mani 
yeebula nae abaana basyaani bane: Abbija, Atai, Sisa, neende Selomiiti. 

21Alala, Rehobboamu yali neende abahasi ehumi neende bataanu-na-badatu, 
haandi neende abahasi b'erwaanyi, amahumi kasaasaba, mani yeebula abaana 
basyaani amahumi kabiri neende bataanu-na-badatu, neende abaana bahaana 
amahumi kasaasaba. Mu bahasi b'erwaanyi bae abo boosi, yali niyaheera Maaka 
ohuhiramo, 

22mani haandi Rehobboamu yadaha Abbija omwaana wae ohuhira abaana 
baandi boosi, yamudoola ohuba oyo ochia ohumukaluha mu makulu koti 
omutuki. 

23Rehobboamu mu bukesi bwae yatumaanga obunyala abaana bae, mani 
yabatekehaanga mu Yuda neende mu Bbenjamini mu biko byae byasitwa. 
Yabakabaanga ebiindu neende omwooyo mulala, haandi yaabanyoleraanga 
abahasi baangi. 

2 Ebyomubiha 12 

Misiri siseeta Yuda 
(1 Abat 14:25-28) 

1Esiha syeene si Rehobboamu yomiisiramo obunyala bwae koti omutuki, 
omweene oyo alala neende abaandu baandi boosi balehana neende Amalako 
k'Omwaami. 

2Mu mwaaka kwa hataanu okw'obutuki bwa Rehobboamu, obutawulira 
bwaabwe bw'Omwaami bwatuungwa neende esibonereso. Omutuki Sisaki owa 
Misiri yaseeta Yerusalemu 

3neende eye ly'ebigaari elifu ndala neende emia chibiri (1,200), abalwaanira hu 
faraasi elifu amahumi kasaasaba (60,000), neende abanamaye abaangi 
batabaliha, n'oteereho neende Abalibbya, Abasuuki, neende Abaitiopia. 

4Yanyala ohuwaamba ebiko byali nibyasitirirwa ebya Yuda mani yaamala 
yemeeda mu moni ohwoola hu Yerusalemu. 

5Semaya omunabbi yachia eyiri Omutuki Rehobboamu neende omwiimirisi 
Omuyudea, abali nibebuusiire mu Yerusalemu niberuuhe Sisaki. Yababoolera 
ati, “Yino niyo emboosi yeeng'we eyitulire eyiri Omwaami: Eng'we 
mwanjwaang'a, mani sakira bulaanu syesi mbajwaang'ire mu mahono ka 
Sisaaki.” 

6Omutuki oyo alala neende abeemirisi abo bafukiirira bati hane bali nibonoona, 
baaboola bati, “Mani esiindu sino si Omwaami ali ohuhola sihoyera.” 

7Mani Omwaami niyabona atyo, yalomaloma haandi eyiri Semaya n'aboola ati, 
“Koti lu beene beeyamire ebyonoono byaabwe ebyo, ese siinja ohubasihirisa 
daawe. Mani Sisaki nanaba naachia ohubaseeta, bachia ohuwonera alafu. 
Yerusalemu sisicha huwuliraho obululu bw'amaani kaange koosi daawe, 

8mani Sisaki achia ohubayiingira, mani hu beeke engabuhano yiriwo akatikaati 
w'ohuhalaabanira neende ohuhalaabanira abeemeresi bohu syaalo.” 

9 Omutuki Sisaki yoola mu Yerusalemu mani yaayaaya emyaandu ohutula mu 
Nyuumba ya Nasaae, haandi neende ohutula mu dooho bweene. Yayira buli 
siindu syoosi, haandi n'oteereho neende engabo ch'esaabbu chi Mutuki 
Solomooni yali niyetaanya. 

10Ohuchikobosao echeene echio, Rehobboamu nae yahola engabo ch'emigasa, 
mani yaamala yaachisigira abahoongo bali neende obunyala bw'ohuliindaanga 
ebiruwa by'edooho. 

11Mani buli siha si mutuki yachichaanga mu Nyuumba ya Nasaae, abaliindi 
bakiingaanga engabo echio, haandi nibamalaanga bachikobosaangayo mu 
biseenge bi chaliindirwamo. 

12Koti lu yeyaanayo eyiri Omwaami, etima ly'Omwaami lyosi silyanyala 
ohumusihirisira elalira daawe, nae ebiindi byachaaka sa ohwemeeda ohuchia 
bulai mu Yuda. 

Ak'obwaami bwa Rehobboamu mu bwiimbikiti 

13Rehobboamu wuno yatukiraanga mu Yerusalemu mani yaanyala ohwiingiya 
amaani kae koti omutuki. Yali naali emyaaka amahumi kane neende mulala 
eky'obuhuluundu niyeehaswa ohuba omutuki, mani yaanyala ohutukira mu 
Yerusalemu ohumala embaka y'emyaaka ehumi neende kitaanu-na-kibiri, esiko 
si Omwaami yali niyedoolera ohutula mu byaalo biindi byoosi ebya Yisiraeli 
ohubeechaanga abuundu yi yali nahoyeere ohwiinamirwangamo. Ng'ina 
Rehobboamu yali niye Naama, ohutula mu syaalo sy'Amooni. 

14Yahola esyonoono, koti lu yahaya ohuteemaho ohumanya ebiindu bi 
Omwaami adaha. 

15Ebiholwa bya Rehobboamu ohuchaakira elalira mu njaako, ohwoola hu 
njakamo, haandi neende eby'enyuma bidiira hu daala lyae, byoosi binyoolwa mu 

sitabo silaangwa mbwe Ebyaliwo bya Semaya Omunabbi Rehobboamu 
neende Ebyaliwo bya Yido omunabbi. Yerobboamu bali nibalumiirira 
ohulwanakanaanga ebiita abeene neende abeene. 

16Rehobboamu yafwa mani yasiihwa mu ng'ani ch'abaami echiri mu Siko sya 
Daudi mani Abbija omwaana wae yaamukobola mu makulu ohuba omutuki. 

2 Ebyomubiha 13 

Ebiita akatikaati wa Abbija neende Yerobboamu 
(1 Abat 15:1-8) 

1Mu mwaaka kw'ehumi neende chitaanu-na-chidatu okw'obutuki bw'Omutuki 
Yerobboamu wa Yisiraeli, Abbija yeehaswa ohuba omutuki wa Yuda, 

2mani yaanyala ohutukira mu Yerusalemu embaka y'emyaaka kidatu. Ng'ina yali 
Mikaaya, owali omuhaana wa Urieli ohutula mu siko sya Gibbeya. Ebiita 
byakwaao akatikaati wa Abbija neende Yerobboamu. 

3Abbija yanyala ohwoombaha eye ly'abanamaye elifu emia chine (400,000), nae 
Yerobboamu yamuyiinganiaanga neende eye ly'abanamaye elifu emia chitaanu-
na-chidatu (800,000). 

4Amaye kano kabukaananiraanga mu syaalo sy'ebigulu sya Efuraimu. Omutuki 
Abbija yachia mani yaniina hu Lugulu lwa Semaraimu, mani yehuuma 
Yerobboamu neende Abaisiraeli ati: “Eng'we mu tekereeseho! 

5Eng'we haba simumanyire muti Omwaami, Nasaae wa Yisiraeli, yahola 
endagaano yitahaliha neende Daudi, naamuberesa haandi naaberesa 
abeechuhulu bae obutuki hu Yisiraeli endaalo choosi? 

6Yerobboamu omwaana wa Nebbati yeehalaka hu Solomooni, omutuki wae. 

7Luunyuma yabuusa alala omukaanda kw'abonooni, mani bayiikirisa bi badaha 
hu Rehobboamu omwaana wa Solomooni, owali naali omuyere muno haandi 
otaali neende obumanyirifu obw'ohubayiingania. 

8Bulaanu ewe heengao ohulwaania ohuyiingania obunyala bw'obwaami bu 
Omwaami yaberesa abeechuhulu ba Daudi. Ewe mbano oli neende eye bitiirifu, 
haandi oli neende esurusi njere ch'esaabbu chi Yerobboamu yeetanya 
ohubeechaanga banasaae bao. 

9Ewe wanyalaho ohwiirusa abalaamisi b'Omwaami, abeechuhulu ba Arooni, 
haandi wanyalaho ohwiirusa Abaleefi. Mubweyaango bwaabwe, ewe weteerao 
abalaamisi bao nasilala nga lu baandu b'ebyaalo biindi baholaanga. Buli muundu 
ochia ohwiichaange neende esurusi, kata sa amakoondi kataanu-na-kabiri 
niyaawulwa ohuba omulaamisi w'abo abelaanga mbwe banasaae bao abo. 

10“Nae efwe husiihalaabanira Omwaami Nasaae weefwe, haandi husisiiri 
ohumujwaang'a kata nabudiidi. Abalaamisi batulana hu Arooni nibo 
abaholaanga emirimo kyaabwe, nae Abaleefi nibabahoonya. 

11Buli echuli, haandi neende buli engoloobe, bamuyaaniraanga obubbaani 
neende ebisolo biyaanwayo nibisaambwa bulaambiriire. Bairayo ebiyaanwa 
by'emigaati hu meesa yalabiswa, haandi buli ngoloobe nibo abaambianga 
amataara akali hu biteeni by'amataara by'esaabbu. Efwe huholaanga ebyo bi 
Omwaami yalagira, nae eng'we mwamala ohumujwaang'a hale. 

12Nasaae mweene niye omwiimirisi weefwe, haandi abalaamisi bae mbano bali 
ano neende eturumbete, nibeetekeehe ohuchuubba nibatulaanga ohwiicha 
ohulwaana ebiita naawe. Abaandu ba Yisiraeli, sibalwanianga Omwaami daawe, 
Nasaae wa bakuukaao! Ewe haba soochia ohunyala ohuyiingira daawe!” 

13Abweene ao, Yerobboamu yali naatumire abaandi hu maye kae ohuchia 
ohubbabuluhira hu maye ka Yudea nibatulira emukoongo, abaandi 
badoong'ereo nabo nibabewuunjire ohutulira mu moni. 

14Abayudea batingaala bebodoohania emoni chaabwe, banyala ohubona bati 
hane bali nibamalire ohubodoohanwa. Balirira Omwaami abahoonye, mani 
abalaamisi bachaaka ohuubba eturumbete echio. 

15Abayudea nabo beehuuma olwaang'a lw'aakulu muno, mani nibeemiriirwe 
neende Abbija, bachia mani baachaaka ohuseeta; Nasaae yanyala ohuyiingira 
Yerobboamu alala neende eye lyoosi elya Yisiraeli. 

16Abaisiraeli beeruha Abayudea, mani Nasaae yaakera Abayudea baabayiingira. 

17Abbija neende eye lyae bahola Abaisiraeli ohuyiingirwa hw'esoni, Abaisiraeli 
esituundu sy'emilioni (500,000) esilaamba esy'abanamaye bahiramo obulai 
beetwa esiha silala esyo syoong'ene. 

18Mani katyo, abaandu ba Yuda bayiingira Yisiraeli, olwohuba abo beesika 
Omwaami, Nasaae wa bakuuka yaabwe. 

19Abbija yeeruhania eye lya Yerobboamu mani yaanyala ohuchia ohwiingira mu 
biko byae biindi bino: Bbeteli, Yesaana, neende Efirooni, haandi neende 
engoongo chalichiingi aambi neende buli situla. 

20Yerobboamu haba siyanyala ohwekoboseraho obunyala bwae ehabi liindi 
daawe mu ndaalo ch'obwaami bwa Abbija. Ohumaliirisa, Omwaami 
yamwaduluhiraho, mani yaakwa yafwiira abweene ao. 

21Abbija kata katyo, yemeeda sa ohuba ow'amaani neende obunyala. Yali 
neende abahasi ehumi neende bane, mani yeebula abaana basyaani amahumi 
kabiri neende babiri neende abaana bahaana ehumi neende basaasaba 

22Ebyaliwo biindi ebya Abbija, neende ebyo bi mweene yalomalomaanga, 
haandi neende bi yaholaanga, byandiikwa mu sitabo silaangwa mbwe Ebyaliwo 

bya Yido omunabbi. 

2 Ebyomubiha 14 

Omutuki Asa Ayiingira Abaitiopia 

1Omutuki Abbija yafwa yasiihwa mu ng'ani ch'obwaami mu Siko sya Daudi. Asa 
omwaana wae niye owamukobola mu makulu koti omutuki, mu bwaami bwa 
Asa, esyaalo esyo syeehoyera mu muleembe ohumala embaka y'emyaaka ehumi. 

2Asa yanyala ohusaangaasa Omwaami, Nasaae wae, n'aholaanga ebihoyera 
haandi ebilai. 

3Yatusao alutaari cha banasaae bakeni neende abuundu yi bakafiiri 
beenamiraangamo, yalikula emisiiro ky'amakina ky'ebiyeembeho, haandi 
yakwiisa ebiloongaloongwe by'Asera nasaae muhasi. 

4Yalagira abaandu ba Yuda ohuholaanga bi Omwaami adaha, Nasaae wa 
bakuuka yaabwe, haandi neende ohuwuliraanga enjekesa chae neende amalako 
kae. 

5Olwohuba yamalao ebituundu by'ohwiinamiraangamo obukafiiri, neende 
alutaari ch'ohuniooheseraangaho obubbaani echatulaanga mu biko bya Yuda, 
mani obwaami bwaaba mu muleembe aasi w'obwimirisi bwae. 

6Yoombahaanga ebisitirira hu biko bya Yuda mu siha syeene esyo, mani hu 
mbaka y'emyaaka emiingi yabulaangao ebiita byoosi, olwohuba Omwaami niye 
owamubeechaanga omuleembe. 

7Yaboolera abaandu ba Yuda ati, “Eng'we lehe husitirire ebiko byeefwe bino 
neende ohwoombahaanga ebida neende eminaara, neende ebiruwa binyala 
ohweeyikala haandi byahiingakirirwa. Efwe mbano humalire ohunyala 
ohwemalira esyaalo sino, ohweema hu huholaanga bi Omwaami Nasaae weefwe 
adaha. Mani niye otuliindire, haandi yaamala yaatuberesa obuliindi hu buli 
lubeka.” Mani baanyala ohweyoombaha haandi neende ohuhula-hulana. 

8Omutuki Asa yali neende eye ly'abasaacha elifu emia chidatu (300,000), ohutula 
mu Yuda, nibakiingire engabo neende amafumo, haandi neende abasaacha elifu 
emia chibiri neende amahumi kataanu-na-kadatu (280,000), ohutula mu 
Bbenjamini, nibakiingire engabo neende obuyiingo. Bano boosi balichiingi 
abalulu, abeekeswa bulai muno. 

9Omuitiopia wuundi, owali n'alaangwa mbwe Seera yafumaalira Yuda naali 
neende eye ly'abasaacha emilioni ndala (1,000,000) neende ebigaari emia 
chidatu (300) yalwaana ohwoola mu Maresa. 

10Asa yesi yatulaniramo sa ohuchia ohubalwaania, mani enyaande choombi 
banyoola obweemero mu hooho lya Sefata aambi neende Maresa. 

11Asa yasaba Omwaami Nasaae wae ati, “Ewe Omwaami waange, ewe niiwe 
onyalaanga ohuhoonya eye kata koti sa lu ohoonyaanga ely'amaani. 
Tuhoonyeho bulaanu buti, Ewe Omwaami Nasaae weefwe, olwohuba efwe 
hweesika ewe weeng'ene, sakira mu liita lyao nimwo mu ewe hutulire 
ohulwaania eye bitiirifu lino. Omwaami, ewe niiwe Nasaae weefwe; abulao oyo 
yeesi onyala ohuhuyiingira.” 

12Omwaami wuno yayiingira eye lya Etiopia elyo, Asa neende eye lya Yuda 
nily'abaseeta. Beeyiruhira sa, 

13Asa neende abalwaani bae baboongaho ohwoola hu Gerari. Abaitiopia abaangi 
beetwa ohwoola lu eye elyaabwe elyo lyoola lyaahaywa ohweema lyalwaanaho 
daawe. Bayiingirwa neende Omwaami neende eye lyae, mani eye lyae elyo 
lyaanyala ohuyaaya ebiindu ebibitiirifu muno. 

14Banyala ohusihirisaanga ebiko byalichiingi abuundu yebodohaanie Gerari, 
olwohuba abaandu babibeechaangamo bali nibateenga hulw'Omwaami. Eye 
lyae elyo mani lyanyala ohuseenakira ebiko ebyo byoosi mani baanyala 
ohupeeya ebiindu ebibitiirifu. 

15Haandi banyala ohuseeta ekaambi ch'abaayi baandi, mani nibanyala ohupeeya 
obuduhunyi bw'amakoondi neende engamia. Nibamala batyo beekobolerayo 
engo mu Yerusalemu. 

2 Ebyomubiha 15 

Engaluuhania ndai cha Asa 

1Mwooyo wa Nasaae yeeha hu Asaria omwaana wa Odedi, 

2mani yaachia ohubukaanana neende Omutuki Asa. Yahuumula n'alaanga ati, 
“Ewe tekeeresa, ewe Omutuki Asa, alala neende abaandu boosi aba Yuda neende 
Bbenjamini! Omwaami ali naang'we mwesi nimusisiiri nae. Nikali mbwe muchia 
ohumukoonyaanga, aba achia ohubakanyaanga mumunyoole, nae nimucha 
ohumweekabulaho, aba achia yesi ohubajwang'aanga. 

3Olwohuba hulw'embaka endeeyi muno, Yisiraeli yali niyamenya niyitaali 
neende Nasaae wadyeeri, niyitaali neende abalaamisi ohubeekesaanga, haandi 
niyitaali neende amalako. 

4Nae ebidinyu nibyeecha, bakaluuhana baachia eyiri Omwaami, Nasaae wa 
Yisiraeli. Bamukoonya mani baanyala ohumunyoola. 

5Mu ndaalo echio, yabulaangayo oyo yeesi owanyalaanga ohwiicha haandi 
amala awaao mu muleembe daawe, olwohuba yaliwo ebidinyu neende 
ohutabuha buli abuundu mu syaalo syoosi. 

6Buli syaalo syeehalaanga hu siindi, haandi esiko siindi syoosi syehalaanga hu 
syaasye, olwohuba Nasaae niye owalichiingi n'aletaanga ebidinyu neende 
okusinye hu baandu abo. 

7Nae ewe ohoyere ohuba omujiing'u haandi otafwa omwooyo. Olwohuba 
omulimo kuno ku ewe oli ohuholaanga kuchia ohulweeywa.” 

8Mani Asa niyawulira obunabbi bu Asaria omusyani wa Odedi yali 
n'alomaloome, yalemesebwa omwooyo. Yamalirao elalira ebiloongaloongwe 
byoosi ebyali mu syaalo sya Yuda neende esya Bbenjamini mwoosi, haandi 
neende ebiloongaloongwe byali mu biko bi yali niyaamba ebyali mu syaalo 
sy'ebigulu esya Efuraimu. Haandi yachia yatereesa alutaari y'Omwaami eyali 
yoombahwa mu lwaanyi lw'Enyuumba ya Nasaae. 

9Abaandu abaangi bali nibeechere hu lwaande lwa Asa ohutula mu Efuraimu, 
Manaase, neende mu Simeoni, mani nibamenyaanga mu bwaami bwae, 
olwohuba bali nibabona bati hane Omwaami yali naali nae. Asa yalaaliha abo 
boosi, haandi neende abaandu ba Yuda neende aba Bbenjamini. 

10Bahung'aanira mu Yerusalemu mu mwoosi kwa hadatu kw'omwaaka 
kw'ehumi-na-hataanu okwa Asa naali omutuki. 

11Hu ludaalo olwo lweene banyala ohuyaanayo ebiyaanwa eyiri Omwaami 
ohutula hu bipeeye bi bali nibakoboole nabyo bino: eng'oombe emia chitaanu-
na-chibiri (700), haandi neende amakoondi elifu chitaanu-na-chibiri (7,000). 

12Bahola endagaano mu bafukiirisanisira ohwiinamiraanga Omwaami, Nasaae 
wa bakuuka yaabwe, neende omwooyo kwaabwe kwoosi haandi neende 
obulamu bwaabwe bwoosi. 

13Oyo yeesi, omuyere kata omuhuluundu, ow'esisaacha oba ow'esihasi, 
otamwiinamiraanga yeetwaanga sa. 

14Mu ekono ly'aakulu, beechubira mu liita ly'Omwaami bati bachia 
ohwooseresaanga endagaano eyo, mani baamala beehuuma niboobba 
eturumbete. 

15Abaandu boosi aba Yuda beehoya olwohuba bali nibamalire ohuhola 
endagaano yino neende omwooyo kwaabwe kwoosi. Basaangaaliraanga mu 
hwiinamiraanga Omwaami, mani yesi yafukiiriraanga mani amala 
ababeresaanga omuleembe hu buli lubeka. 

16Omutuki Asa yatusa Maaka nguuhwang'ene mu bweyaango bwae koti 
omutuki muhasi, olwohuba yali niyaloonga esiloongaloongwe sy'obutye esya 
Asera nasaae muhasi w'olwiibulo. Asa yachia mani yaasitema syaweera aasi, 

yasyasyaakamo ebituundu, mani yaamala yasaambira ebituundu-tuundu 
ebyomu Hoondo lya Kidironi. 

17Kata neende Asa niyahaywa ohusihirisa ebituundu bikafiiri 
by'ohwiinamiraangamo mu syaalo omwo mwoosi, omweene yadoong'a sa naali 
omweesikwa eyiri Omwaami obulamu bwae bwoosi. 

18Yata mu Nyuumba ya Nasaae ebyehoonyerwa byoosi bi Abbija laatang'ene yali 
niyata mu muhono kwa Nasaae, kata sa neende ebiindu by'esaabbu, neende 
eby'efeesa bi mweene yesi niyayaana eyiri Nasaae. 

19Eyo haba siyaliyo ebiita biindi byoosi daawe, ohwoola hu mwaaka 
kw'amahumi kadatu neende kitaanu eky'obwaami bwae. 

2 Ebyomubiha 16 

Ebidinyu by'Abaisiraeli 
(1 Abat 15:17-22) 

1Mu mwaaka kw'amahumi kadatu-na-hasaasaba okw'obwaami bw'Omutuki 
Asa owa Yuda, Omutuki Bbaasa wa Yisiraeli yafumaalira Yuda mani yachaaka 
ohusitirira Rama hu anyale ohwaakamia engeendo choosi echiingira haandi 
neende echitula mu Yuda. 

2Mani Asa yabukula efeesa neende esaabbu ohutula mu sibiihiro sy'Enyuumba 
ya Nasaae neende mu dooho, mani yaamala yabiiyira mu Damasiko, eyiri 
Omutuki Bbenihadadi owa Siria, neende emboosi chino chiti: 

3“Ewe leha efwe fweembi hwiingire esaanga, koti lu baseefwe balichiingi. Efeesa 
yino neende esaabbu yino, biyaanwa sa byao. Mani bulaanu ewe hola esaanga 
yao neende Omutuki Bbaasa owa Yisiraeli hwahoyeere ohutusa eye lyae mu 
syaalo syaange.” 

4Bbenihadadi yeeha yafukiirisania neende esibaaso sya Asa, mani yaatuma 
abahoongo b'amaye bae alala neende amaye kaabwe bachie baseete ebiko bya 
Yisiraeli. Bachia mani bawaamba Yijoni, Daani, Abbeli-Maimu, neende ebiko 
byoosi bya Nafutaali yi biindu byehoonyerwa byoosi byali nibyabiihwa. 

5Omutuki Bbaasa niyawulira esyali nisikwiireo, yaakama ohusitirira Rama mani 
yaalehana neende omulimo okwo sa. 

6Bulaanu Omutuki Asa yabuusa alala abasaacha ohutula mu Yuda mwoosi mani 
yaababoola bakiinga amakina koosi neende embaao choosi bi Bbaasa yali 
niyehoonyeraanga mu Rama, mani nibamala nibabyehoonyera ohusitirira ebiko 
bya Gebba neende Misipa. 

Omunabbi Hanani 

7Esiha syeene esyo omunabbi Hanani yachia eyiri Omutuki Asa yaboola ati, 
“Olwohuba ewe weesikire omutuki wa Siria mu bweyaango bw'ohweesika 
Omwaami Nasaae wao, eye ly'omutuki wa Yisiraeli anyalire ohuhweeyibao. 

8Abaitiopia neende Abalibbya haba sinibo abali neende amaye mahoongo akali 
neende ebigaari biingi neende abalwaanira hu faraasi? Nae olwohuba mbwe 
ewe weesika Omwaami, yakera ewe waanyala ohubayiingira boosi. 

9Omwaami yehaliirisira aambi esyaalo syoosi, ohuberesaanga amaani abo ba 
emyooyo kyaabwe kimutya. Ewe naawe oholere esy'obusiru, mani sakira 
ohutula bulaanu buti ohwemeeda mu moni ochia ohubeechaanga mu biita 
endaalo choosi.” 

10Sino syaahola Asa yanyoolererera muno omunabbi oyo, ohwoola lu yahola 
baamuboya neende eminyororo. Syali esiha syeene sino si Asa yachaaka 
ohusaandyaanga abaandu baandi. 

Enjakamo y'obwaami bwa Asa 
(1 Abat 15:23-24) 

11Ebiindu byoosi ebyali mu bwaami bwa Asa ohuchaakira mu njaako ohwoola 
hu njakamo byandiikwa mu sitabo silaangwa mbwe Ebyaliwo by'abatuki ba Yuda 

neende Yisiraeli. 

12Mu mwaaka kw'amahumi kadatu neende hataanu-na-hane Asa naali omutuki, 
yefwookola amakulu neende obulwaae bubi obw'amakulu; nae kata katyo haba 
siyafukiirira ohukobola eyiri Omwaami ohumuhoonya daawe, nae yachia sa 
eyiri abalesi. 

13Emyaaka nikyabitao kibiri mu moni, yafwa 

14mani yasiihwa mu ng'ani y'olwaneendea yi mweene yali ni yabaachira mu Siko 
sya Daudi. Beehoonyera ebiluungiro neende amafuta k'esing'aari ohutereesa 
omubiri kwae kusiihwe, mani baamala boombaha esituuli sy'amakeenga 
ak'ohumuliriraho. 

2 Ebyomubiha 17 

Yehosafati yeehaswa ohuba omutuki 

1Yehosafati niye owakobola mu makulu ka Asa laatang'ene ohuba omutuki mani 
yomiisa obweyaango bwae obwo natachiana neende Yisiraeli. 

2Yatekeha amaye kae mu biko byasitirirwa ebya Yuda, mu ngoongo ch'esyaalo 
sya Yudea, haandi neende mu biko bi Asa yali niyaamba mu syaalo sya Efuraimu. 

3Omwaami yaberesa Yehosafati ehabi koti lu yalondakana neende ebiholwa 
byali ebya laatang'ene n'asisiiri omuraaga mani yaahaya ohwiinamiraangaho 
Bbaali. 

4Yahalaabaniraanga Nasaae wali owa laatang'ene, yesaanga oluyaali mu malako 
ka Nasaae, mani yaahaya ohweehola koti lu batuki baandi ba Yisiraeli 
baholaanga. 

5Omwaami yaberesa Yehosafati obunyala bw'ohwomiisa obwaami bwa Yuda, 
mani abaandu boosi bachaaka ohumuleeteraanga ebiyaanwa, mani yeehola 
omuyiinda haandi oweswamo oluyaali luhoongo. 

6Yedahiraanga mu huhalaabaniraanga Omwaami mani yaasihirisaanga 
ebituundu by'obukafwiiri by'ohwiinamiraangamo byoosi kata neende ebilolero 
bya Asera nasaae muhasi mu Yuda mwoosi. 

7Mu mwaaka kwa hadatu kw'obutuki bwae yatusa erwaanyi abahoongo bano 
ohuchia ohweekesaanga mu biko bya Yuda: Bbenihaili, Obbadia, Sakaria, 
Netaneeli, neende Mikaaya. 

8Bali alala neende Abaleefi bataanu-na-bane haandi neende abalaamisi babiri. 
Abaleefi bano bali Semaya, Netania, Sebbadia, Asaheeli, Seiramooti, 
Yehonataani, Adonija, Tobbia, neende Tobbadonia; nae abalaamisi bali Elisaama 
neende Yehoramu. 

9Bachia neende esitabo sy'Amalako k'Omwaami mani nibamala nibachia 
nibahalakania ebiko byoosi ebya Yuda, nibakeekesa abaandu. 

Obuhunuufu bwa Yehosafati 

10Omwaami yahola obwaami bwoosi obwali nibwabebodoohania bwaatya 
ohulwaania Omutuki Yehosafati ebiita. 

11Abafilisiti baandi baleetera Yehosafati efeesa mu buungi, haandi neende 
ebiyaanwa biindi, nae Abaaraabbu baandi nabo bamuleetera amakoondi elifu 
chitaanu-na-chibiri neende emia chitaanu-na-chibiri (7,700) haandi neende 
embusi chosi elifu chitaanu-na-chibiri neende emia chitaanu-na-chibiri (7,700) 

12Mani Yehosafati yemeeda ohuhula-hulana ohuba neende amaani. Mu Yuda 
yoosi, yoombahangamo ebisitirira haandi neende ebiko, 

13bi biindu byehoonyerwa byabiihwaangwa mu buungi. Mu Yerusalemu namwo 
yatekehamo abahoongo bahiramo, 

14nibaloondakana neende enono chaabwe. Adina niye owali omuhoongo 
w'amaye katula mu nono cha Yuda, mani yali neende abanamaye elifu emia 
chidatu (300,000) aasi wae. 

15Oloondaho mu buhoongo yali Yehohanani, naali neende abanamaye elifu emia 
chibiri neende amahumi kataanu-na-kadatu (280,000), 

16nae owohudatu yali Amasia omwaana wa Sikiri, naali neende abanamaye elifu 
emia chibiri (200,000). (Amasia yali niyeetusa sa ohuhalaabaniraho Omwaami.) 

17Omuhoongo w'amaye katula mu nono chia Bbenjamini yali Eliada omunamaye 
muhunuufu, naalagira abanamaye elifu emia chibiri (200,000) nibali neende 
engabo neende obuyiingo. 

18Owali naamuloondaho mu buhoongo yali Yehosabbadi naali neende 
abanamaye elifu emia ndala neende amahumi kataanu-na-kadatu (180,000), 
abefwaliire elalira ohulwaana ebiita. 

19Abanamaye bano boosi bahalaabaniraanga omutuki mu Yerusalemu, haandi 
ohumeedaho yatekeha abaandi mu biko biindi bya Yuda ebyasitirirwa. 

2 Ebyomubiha 18 

Omunabbi Mikaaya alabula Ahabbu 
(1 Abat 22:1-28) 

1Omutuki Yehosafati owa Yuda ni yayiindiyala mani yaamanyihana, yatekeha 
obweeya akatikaati wa mulala hu baandu b'edaala lyae neende edaala 
ly'Omutuki Ahabbu owa Yisiraeli. 

2Emyaaka miingi nikyabitao luunyuma, Yehosafati yachia mu siko sya Samaria 
ohukeniya Ahabbu. Ohwiisa oluyaali mu Yehosafati neende abo abali nae, 
Ahabbu yeeta amakoondi mu buungi, haandi neende eng'oombe mu buungi 
hulw'emideeho. Yateemaho muno ohuserera Yehosafati amweyambaanieho mu 
huseeta esiko sya Ramooti mu Gileadi. 

3Yamuteeba ati, “Mani ewe onanyala ohuchia naange ohuseeta Ramooti, kose?” 
Yehosafati nae yakobolamo ati, “Ngaandi, ese ndi omweetekefu nikali mbwe ewe 
wesi n'oli omweetekefu, kata neende amaye kaange kosi. Huchia 
ohuhweyambaaniaho sa.” 

4Haandi yameedaho ati, “Nae mberi lehaho huchie hweteebeho hu Omwaami.” 

5Mani Ahabbu yalaanga abanabbi yeengira mu nyuumba, bali aambi emia chine 
enaamba, mani naabateeba ati, “Mani ese nyala ndaachia mani ndaseeta 
Ramooti, kose haba?” Nabo bamukobolamo bati, “Ngaandi ewe seeta sa, Nasaae 
achia ohuhuba obuyiingiri.” 

6Nae Yehosafati yateeba ati, “haba siyiriyo hooho omunabbi wuundi yi hunyala 
hwaabitiramo ohweteeba hu Omwaami daawe?” 

7Ahabbu nae yakobolamo ati, “Ngaandi yirihooyo mulala owuundi, Mikaaya 
omwaana wa Yimila. Nae ese ndamusyuula muno olwohuba haba 
siyaholeraangaho obunabbi bulai daawe; byamenya sa ohubeechaanga 
ebyonoono bihaya.” Yehosafati yakobolamo ati, “Ewe otaboolaho otyo daawe!” 

8Mani Omutuki Ahabbu yalaanga omuhoongo womu kooti wuundi mani 
naamala niyamuboolera ohuchia ohuleeta Mikaaya bwaangu. 

9Abatuki babiri, abefwaalire amaganjuula k'obwaami, nibehaale hu bisaala 
by'obutuki byaabwe abuundu yi bahubbakiraanga, erwaanyi w'esiruwa sya 
Samaria, alala neende abanabbi boosi nibali ohuholeraanga obunabbi mu moni 
waabwe. 

10Mulala hu beene abo, Sedekia omwaana wa Kenaana, owahola enjika ch'ebibya 
mani yaamala yaboolera Ahabbu ati, “Sino nisyo esiindu si Omwaami ali 
ohuboola, ‘Ati neende chino nichio choochia ohunyala ohulwaania Abasiria 
mani obayiingirire elalira.’ ” 

11Abanabbi baandi boosi, bosi baboola sa esiindu nasilala esyo. Baboola bati, 
“Ewe huumba sa noseeta Ramooti mani ochia ohunyala ohubahira, Omwaami 
achia ohuhuberesa obuyiingiri.” 

12Abweene ao, omuhoongo owali n'achiire ohweenda Mikaaya yamuboolera ati, 
“Abanabbi baandi boosi batusire obunabbi bweekesa ohuyiingira hw'omutuki, 
mani ewe wesi ohoyere ohutusa obuli nasilala butyo.” 

13Nae Mikaaya yakobolamo ati, “Omwaami mulamu, ese njia ohuboola bi Nasaae 
waange anaba niyamboleere ohuboola!” 

14Mani niyoola mu moni w'Omutuki Ahabbu, omutuki oyo yamuteeba ati, “Ewe 
Mikaaya, mani omutuki Yehosafati naange hwachia mani hwaseeta Ramooti, 
kose haba?” Mikaaya yakobolamo ati, “Ngaandi seete! Paka muchia ohuyiingira. 
Omwaami achia ohubaberesa obuyiingiri.” 

15Nae Ahabbu yakobolamo ati, “Nikali mbwe ochia ohulomaloma yiindi mu liita 
ly'Omwaami, mboolere sa obwadyeeri bweene! Amahabi kaanga 
kandaahwenaane nihubooleraanga endyo?” 

16 Mikaaya yakobolamo ati, “Ese ndi ohubona eye lya Yisiraeli nilisakuuhire niliri 
hu sigulu koti amakoondi kataali neende omwaayi. Mani Omwaami yaboola ati, 
‘Ngaandi abasaacha bano mbano bafwaana koti abataali neende omwimirisi; 
leha beweereo neende omuleembe.’ ” 

17Ahabbu nae yaboolera Yehosafati ati, “Ese simbeere nihuboleereho hale endi 
oyo haba siyambooleraangaho obunabbi bwoosi obulai yi ndi; byalumirira sa 
ohubeechaanga ebyonoono bihaya!” 

18Mikaaya nae yemeeda sa ohuboola ati: “Bulaanu ewe tekeeresa owulire bi 
Omwaami aboola! Ese mbweene Omwaami niyehaale hu sisaala syae 
sy'obwaami muukulu, naali alala neende bamalaika bae boosi nibeemere mu 
ndulo wae. 

19Omwaami yateeba ati, ‘Naanu mweene ochia ohunyala ohubachirisa Ahabbu 
hu anyale ohuchia yeeterwe mu Ramooti?’ Bamalaika baandi babolaanga 
esiindu silala, nae abaandi babolaanga ebiindi, 

20ohwoola lu mwooyo yatula mu moni, yasuda eyiri Omwaami, yaboola ati, ‘Ese 
niise ochia ohunyala ohumubachirisa.’ Omwaami nae yateeba ati, ‘Otye?’ 

21Mwooyo oyo nae yakobolamo ati, ‘Ese njicha ohuchia hole abanabbi ba 
Ahabbu boosi balomalome eby'obubacha.’ Omwaami haandi yaboola ati, ‘Mani 
ewe chia mani omubache otyo. Hane mbao onanyala ohubitamo.’ ” 

22Mikaaya yamaliirisa n'aboola ati, “Sino nisyo esikwiireo. Omwaami niye 
oholere abanabbi bao bano baahubacha batyo. Nae omweene amalire 
ohuheengao ati ewe ochia ohukwa mu masira!” 

23Bulaanu Omunabbi Sedekia yachia eyiri Mikaaya, yaamupaama mu bweeni, 
yamuteeba ati, “Ni liina lu Mwooyo w'Omwaami yatulaho hu ese mani yachaaka 
ohulomalomeraanga mu ewe?” 

24Mikaaya nae yakobolamo ati, “Ewe mbao ochia ohumanya noonaba 
n'okobolayo mu siseenge sy'emukoongo ohweekisa.” 

25Bulaanu Omutuki Ahabbu yalagira mulala hu bahoongo bae ati, “Ewe, diira 
Mikaaya oyo omuyire eyiri Abaamooni, gafana w'esiko sino, haandi eyiri Yoasi 
omwaana w'omutuki. 

26Obaboolere ohumusukuna mu jeela mani bamubereseenge sa omugaati 
neende amaachi mahaya ohwoola lu ndahakobolere ni ndi omulamu abweene.” 

27Mikaaya nae yemeeda ohutotola ati, “Nikali mbwe ochia ohunyala ohukobola 
nooli omulamu abweene, mani Omwaami aba nataali niye owumboleere 
daawe!” Haandi yameedaho ati, “Eng'we mutekeerese, buli muundu, Awuliire 
esiindu si mboolere esyo!” 

Ohufwa hwa Ahabbu 
(1 Abat 22:29-35) 

28Bulaanu, Omutuki Ahabbu owa Yisiraeli neende Omutuki Yehosafati owa Yuda 
bachia ohuseeta esiko sya Ramooti mu Gileadi. 

29Ahabbu yaboolera Yehosafati ati, “Koti lu huli ohuchia mu biita, ese njia 
ohwebachirisa, mani ewe naawe wefwaale amaganjuula kao k'obwaami.” Mani 
omutuki wa Yisiraeli yachia mu biita n'atefwaalire ebyefwaalo by'obutuki. 

30Omutuki wa Siria yali n'amalire ohulagira omuhoongo w'ebigaari ohuseeta 
ataali owuundi ohutusaho omutuki wa Yisiraeli. 

31Nibabona Omutuki Yehosafati, boosi babaasa sa bati, oyo niye owali omutuki 
wa Yisiraeli, nibakaluuhana ohumuseeta. Nae Yehosafati yahubba oluwuungu, 
mani Omwaami Nasaae yamununula yakaluuhania ohuseeta ohwo 
yaahumutusaho. 

32Omuhoongo w'ebigaari oyo yabona ati hane haba omweene siyali naali 
omutuki wa Yisiraeli daawe, mani baakamira ao ohumwiiruhaniaanga. 



970 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

33Olw'ehabi sa, kata katyo, omunamaye Omusiiria yalasa oluyiingo mani 
lwaachoma Omutuki Ahabbu akatikaati w'emaambala neende omuhono kwae. 
Yalirira omwiirusi w'esigaari wae ati, “Ese nyaaliihe. Kaluuhana otule mu biita!” 

34Nae ebiita nibyali nibisiluliriire, Omutuki Ahabbu yadoong'a n'andire mu 
sigaari syae, n'atingaalire eyiri Abasiria. Mani elyuuba nilyakwa, yesi yafwiirao 
atyo. 

2 Ebyomubiha 19 

Omunabbi yoolobya Yehosafati 

1Omutuki Yehosafati owa Yuda yakobola naali omulamu mu dooho lyae mu 
Yerusalemu. 

2Omunabbi wuundi, Yehu omwaana wa Hanani, yatula yaachia ohubukaanana 
neende omutuki mani yaamuboolera ati, “Ewe obaasa oti sihoyera ohuhoonya 
abamayaanu, haandi neende ohukwiira abo abasyuula Omwaami kose? Ebyo 
byooholere bimalire ohwiisa etima ly'Omwaami hu ewe omweene. 

3Nae kata katyo, ali hoo ebiindu bilai mu ewe. Ewe wanyala ohumalao ebilolero 
bya Asera nasaae muhasi bi baandu beenamiraanga, mani wateemaho 
ohuloondakana neende ohudaha hwa Nasaae.” 

Engaluuhania ndai cha Yehosafati 

4Kata neende Omutuki Yehosafati yali niyamenya mu Yerusalemu, yali ni 
yalumirira ohusamulaangaho naachia mu baandu, ohutula mu Bberisebba 
emwaalo ohwoola hu ndulo w'esyaalo sy'ebigulu sya Efuraimu emukulu 
bweene, hu anyale ohukobosa abaandu eyiri Omwaami, Nasaae wa bakuuka 
yaabwe. 

5Yadolaanga abakayi mu buli siko syasitwa esya Yuda 

6mani naamala naabalagira ati: “Mweliinde ohuheengaanga emisaango; 
olwohuba eng'we haba simuli ohuholaanga omulimo okwo hulweeng'we, nae 
ohweema hu bunyala bw'Omwaami, mani omweene ali naang'we mu huheenga 
omusaango kwoosi. 

7Yiseenge oluyaali mu Omwaami, mani muhola neende ohwehaliirisa, olwohuba 
Omwaami Nasaae weefwe oyo haba siyesimiirisira obulyaanga oba ohuyiririrsa, 
oba ohulichaanga asowa.” 

8Mu Yerusalemu Yehosafati yadoola Abaleefi, Abalaamisi, nae abaandi 
abahunuufu ohubeechaanga abakayi mu misaango kidiira hu huhalaka amalako 
k'Omwaami neende ohusiindihana hw'abamenyaane abali mu siko omwo. 

9Yababeresa amakerako kano kati: “Muhoyere ohuhola emirimo kyeeng'we 
nimutiire Omwaami, neende obweesikwa nimumuwulira mu buli siindu si muba 
nimuhola. 

10Buli lu waasyeeng'we ohutula mu siko syoosi, n'abaleeteraanga omusaango 
kw'obwiiti, kata sa okw'ohuhalaka elako liindi lyoosi oba elako lyoosi, 
muhoyere ohubeekesaanga bulai engeri yi bahoyere ohwebisiraangamo nibali 
ohuyaaswa omusaango, batoola ohuhweengerwa omusaango okw'ohwonoona 
mu moni w'Omwaami. Nimutahola mutyo, eng'we mweesi alala neende 
abanasyaalo boosi bachia ohwoswaho omuhono kw'Omwaami kw'etima. Nae 
eng'we nimuhola sa koti lu muhoyere ohuhola, simuchia hubaaho omusaango 
kwoosi daawe. 

11Amaria Omulaamisi Muhuluundu niye ochia ohubeechaanga neende obunyala 
buhiramo mu misaango ky'ediini, nae Sebbadia omwaana wa Yisimaeli, gafana 
wa Yuda, niye ochia ohubeechaanga neende obunyala buhiramo mu misaango 
ky'esyaalo. Abaleefi nibo abali neende obunyala bw'ohubonaanga bati eheenga 
ch'ebiina choosereswa bulai. Mubecheenge abomiifu mani munyala 
ohuloondekanaanga neende kano makerako, mani Omwaami ahoyaanga aba hu 
lwaande lw'adyeeri!” 

2 Ebyomubiha 20 

Ebiita hu Edomu 

1Luunyuma hooho, amaye ka Moabbu neende Abaamooni, alala neende 
abahoonyi basyaabwe, koti Abameuni, baseeta Yuda. 

2Bawamwaanda baandi balaangirira eyiri Omutuki Yehosafati bati: “Eye bitiirifu 
ohutula mu Edomu mbao liichire ohutulira mu mbeka chiindi ech'Enyaanja 
y'Omuunyu ohuhuseeta. Bamalire neende ohuwaamba Hasasoni Tamari.” (Lino 
nilyo eliita liindi elya Engedi.) 

3Yehosafati yatya muno mani yaasaba Omwaami amukerake. Mani yaatusa 
omunwa ohusiiba hubeeo mu syaalo omwo mwoosi. 

4Ohutula mu buli siko sya Yuda, abaandu babbibbiirihana ohuchia mu 
Yerusalemu ohweteeba hu Omwaami abakerake, 

5mani abo alala neende abaandu ba Yerusalemu beecha bebuusira alala mu 
lwaanyi luyaaha lw'Enyuumba ya Nasaae. Omutuki Yehosafati yesi yachia mani 
yeema mu moni waabwe 

6mani yalaama neende ekono ly'aakulu ati, “Ewe Omwaami Nasaae wa bakuuka 
yeefwe, ewe niiwe otukiraanga muukulu ebyaalo byoosi ebiri mu syaalo muno. 
Ewe oli ow'amaani haandi ow'obunyala, mani abulao oyo yeesi onyala 
ohuhuyiingania. 

7Ewe niiwe Nasaae weefwe. Yisiraeli abaandu bao beengira mu syaalo muno, 
ewe niiwe owerusaanga abaandu bali nibamenyaanga muno, mani noomala 
n'oberesa abeechuhulu ba Abburahamu esyaalo sino, abali abeecha bao, oti 
sibecheenge esyaabwe endaalo choosi pe. 

8Bamenya muno mani boombaha Enyuumba ya Nasaae ohuhuberesaanga 
oluyaali, nibamanyire bati, 

9‘Nikali mbwe amasira koosi kabakwaaho ohubasaandya koti: ebiita, oluumbe, 
neende enjala, baba bachia ohwiichaanga mani beema mu moni w'Enyuumba ya 
Nasaae yino, abuundu yi winamirwaangamo. Bahuliriraanga nibali mu bidinyu 
byaabwe, mani ewe obawuliraanga mani obanunula.’ 

10  “Bulaanu, abaandu ba Abaamooni, Moabbu, neende Edomu mbano 
batuseetere. Bakuuka yeefwe nibatula mu Misiri, haba si wabakanya ohwiingira 
mu byaalo ebyo, mani bakuuka yeefwe baachia mani baabyebodoohania 
baahaya ohubisihirisa daawe. 

11Bulaanu yino niyo engeri yibali ohututuunga nibeechere ohututusa mu syaalo 
sino si ewe omweene watuberesa. 

12Ewe niiwe Nasaae weefwe! Basaandie ewe omweene, olwohuba efwe huwuma 
obuchiiro mu moni w'eye bitiirifu lino eliri ohutuseeta. Efwe haba sihumanyire 
esiindu sy'ohuhola daawe, nae efwe hutingaalire sa yooli otuhoonye.” 

13Abasaacha ba Yuda boosi, alala neende abahasi baabwe neende abaana 
baabwe, boosi bali nibeemere aambi neende Enyuumba ya Nasaae. 

14Mwooyo w'Omwaami yeeha hu Muleefi wuundi owali naali abweene ao mu 
sidiiyiha sy'abaandu abo. Eliita lyae lyali mbwe Yahasieli omwaana wa Sakaria; 
yali mulala hu baandu b'enono ya Asafu, haandi yali omwiichuhulu wa Asafu 
ohubitira mu Matania, Yeieli, neende Bbenaya. 

15Yahasieli yaboola ati, “Ewe ow'Oluyaali, alala neende eng'we mweesi abaandu 
ba Yuda neende Yerusalemu, Omwaami aboola ati, eng'we mutawaamo 
omwooyo daawe, kata sa mwaatya daawe ohuchooma eye bitiirifu lino. Ebiita 
bya Nasaae nibyo, nae haba si byao daawe. 

16Ewe baseete sa muchuli niboola sa bati mu Paasi mu Siisi. Ochia ohubanyoola 
emutwe w'ehooho lichiira mu syaalo sy'esiparara esiri aambi wa Yerueli. 

17Haba soochia hunyaahana ohulwaana ebiita bino daawe. Chia sa mani 
w'etekehe bulai mu bituundu by'ohulwaaniramo mani oliindirire sa; mani ochia 
ohubona koti lu Omwaami achia ohuhuberesa obuyiingiri. Abaandu ba Yuda 
neende abaandu ba Yerusalemu, otesiinduha, haandi otatya daawe. Tula ochie 
mu biita, Omwaami achia ohuba naawe!” 

18Bulaanu, Omutuki Yehosafati yaguunama aasi bweene, obweeni bwae 
bwegeeng'a hu buloba, mani abaandu boosi bosi baguunama nae mani 
beenamira Omwaami. 

19Balala hu nono chia Abaleefi echia Kohati neende Koora chasiingira cheema 
mani chehuumira aakulu nichifumia Omwaami, Nasaae wa Yisiraeli. 

20Echulichuli nibwahya oludaalo luloondaho, abaandu baniina baachia mu 
syaalo sy'esiparara esiri aambi neende Tekoa. Mani koti lu bali hu bachaaka 
olukeendo, Yehosafati yabalomalomera emboosi chino chiti: “Eng'we abaandu 
ba Yuda neende Yerusalemu! Mweesikeenge Omwaami Nasaae weeng'we, muba 
muchia ohuba abomiifu. Fukiirireenge ebiindu bi banabbi bae bababoolera, 
muba muchia ohubitaangamo.” 

21Luunyuma lw'ohweteeba hu baandu baandi, omutuki oyo yalagira abeembi 
baandi ohwefwaala amaganjuula ka befwaalaanga hu miholo myoolerefu, mani 
nibamala nibahuumbira mu moni w'eye, nibeemba bati, “Omwaami afumisibwe! 
Obuheeri bwae bw'endaalo choosi pe!” 

22Mani nibachaaka ohweemba, Omwaami yafumaalira amaye ako mani 
kaachaaka ohuteenga. 

23Abaamooni neende Abamoabbu baseeta eye ly'Abaedoomu mani 
baalisihirisira elalira, mani nibakaluuhananira abeene-na-beene nibalwaana 
ebilulu. 

24Mani eye lya Yuda nilyoola hu munara okwali mu siparara, batingaalaho eyiri 
omusuku mani baabona bati boosi bali nibalambaalire hu buloba nibafwiire 
hale. Abulao kata mulala owali naanyalire ohuwonamo. 

25Yehosafati alala neende amaye kae ba beengiramo ohuyaaya sa omwaandu, 
mani banyoola eng'oombe embitiirifu, eby'ohwehoonyera, engubo, alala neende 
ebiindu biindi eby'obukusi bw'aakulu. Bamala endaalo chidatu enaamba 
nimbasaanga omwaandu okwo, nae byali ebibitiirifu byabahaya ohumalayo 
byoosi. 

26Hu ludaalo lwohune, bebuusira mu Hoondo lya Bberaka mani baafumia 
Omwaami hulw'esiindu si yali n'abaholeere. Sakira ehooho elyo li silaangwa 
mbwe “Bberaka.” 

27Yehosafati yeemirira amaye kae yaakakobosa engo mu Yerusalemu mu 
buyiingiri, olwohuba Omwaami yali n'amalire ohubayiingirira hale abasuku 
baabwe. 

28Niboola mu siko esyo, bahuumba nibachoomere eyiri Enyuumba ya Nasaae 
nibachiira ohuhubba amaduungu neende eturumbete. 

29Buli syaalo syoosi esyawuliraangaho koti lu Omwaami yayiingiriramo 
abasuku ba Yisiraeli, byatya muno, 

30Mani Yehosafati yaatukira mu muleembe, mani Nasaae yaamuberesa obuliindi 
hu buli lubeka. 

Enjakamo y'obwaami bwa Yehosafati 
(1 Abat 22:41-50) 

31Yehosafati yali niyeehaswa ohuba omutuki wa Yuda naali neende emyaaka 
amahumi kadatu neende kitaanu haandi yali n'atukiire mu Yerusalemu 
hulw'embaka y'emyaaka amahumi kabiri neende chitaanu. Ng'ina yali Asubba, 
omuhaana wa Silihi. 

32Nafwaana sa koti Asa laatang'ene wamutaangira hu bwaami, yesi yaholaanga 
sa ebihoyera mu moni w'Omwaami; 

33nae ebituundu by'ohwiinamiraangamo eby'abakafiiri, haba sibyasihiriswa 
daawe. Abaandu haandi sa haba sibakaluuhaniraanga hu hwiinamiraanga 
Nasaae wa bakuuka yaabwe neende omwooyo mulala daawe. 

34Buli siindu siindi si Yehosafati yahola, ohuchaakira elalira hu njaako 
y'obwaami bwae ohwooleral elalira hu njakamo, byandiikwa mu sitabo 
sya Ebyaliwao bya Yehu omwaana wa Hanani, esiri silala hu bituundu by'esitabo 
sya Ebyaliwo by'abatuki ba Yisiraeli. 

35Esiha siindi Omutuki Yehosafati owa Yuda yahola obusaangirani neende 
Omutuki Ahasia wa Yisiraeli, owahola ebiindu bimayaanu ebiingi. 

36Hu sikobero sya Esionigebberi, nihwo hu boombahiraanga emeeri chisyaabala 
hu nyaanja hoongo. 

37Nae Elieseeri omwaana wa Dodafaahu, ohutula mu siko sya Maresa, yalabula 
Yehosafati ati, “Koti lu wingiire obusaangirani neende Ahasia, Omwaami achia 
ohusihirisa buli siindu si woombaha.” Mani emeeri cheebiswa mani chaahaya 
ohusyaabalaho haandi. 

2 Ebyomubiha 21 

1Yehosafati yafwa mani yaasiihwa mu ng'ani ch'abaami mu Siko sya Daudi, mani 
Yehoramu omwaana wae yaamukobola mu makulu koti omutuki. 

Omutuki Yehoramu owa Yuda 
(2 Abat 8:17-24) 

2Yehoramu omwaana w'Omutuki Yehosafati owa Yuda yali neende 
bamwaanang'ina basaasaba bano: Asaria, Yehieli, Sakaria, Asarihu, Mikaeli 
neende Safatia. 

3Saabwe yababeresaanga esaabbu, efeesa, alala neende emyaandu kiindi 
mibitiirifu, mani yatechaanga buli mulala mu siko syasitirirwa esya Yuda. Nae 
olwohuba Yehoramu niye owali omuhuluundu, Yehosafati yamuhola yaaba niye 
omukobola mu makulu. 

4Yehoramu niyali nihamala ohwomiisa bulai obwaami, yeeta bamwanaang'ina 
boosi, haandi yeeteramo neende Abaisiraeli bahoongo baandi. 

5Yehoramu yeehaswa ohuba mutuki naali neende emyaaka amahumi kadatu 
neende kibiri eky'obuhuluundu, mani yaanyala ohutukira mu Yerusalemu 
ohumala embaka y'emyaaka kitaanu-na-kidatu. 

6Yaloonda esyohuboneraho esimayaanu ey'Omutuki Ahabbu haandi alala 
neende abatuki baangi, olwohuba yali niyadeehya mulala hu bahaana ba 
Ahabbu. Yonoona mu moni w'Omwaami, 

7nae Omwaami haba siyali naadaha ohusihirisa obwaami bwa Daudi daawe, 
olwohuba yali niyahola endagaano neende Daudi mani niyasuubisa ati 
abeechuhulu bae nibo abachia ohulumiriraanga ohwemeeda ohutukaanga. 

8 Mu bwaami bwa Yehoramu, Edomu syekabula hu Yudah mani syeehola 
obwaami bweemala. 

9Mani Yehoramu neende abahoongo batula olukeendo neende ebigaari 
byaabwe mani baseeta Edomu. Ebweene eyo, eye ly'Abaedoomu 
lyabeebodohania, nae mu sirosiro banyala ohweeyiba mani baahalaka 
omuteego okwo mani beeruha. 

10Edomu syadoong'a ni syeemala esyeene, nisyahaliha hu Yuda ohutula 
hw'olwo. Mu siha syeene sino, Esiko sya Libbina syosi syehalaka, olwohuba 
Yehoramu yali niyajwaang'a Omwaami, Nasaae wa bakuukaang'ene. 

11Kata haandi yoombahaanga abuundu wohwiinamiraangamo w'abakafiiri, mu 
sigulu sya Yuda ohwonooneraangayo Omwaami. 

12Omunabbi Elija yatumira Yehoramu ebbarwa, eyali niyisoma yiti: “Omwaami, 
Nasaae wa kuukao Daudi, ahwoolobya, olwohuba ewe wahaya ohuloonda 
esyohuboneraho sya lataao, Omutuki Yehosafati, kata sa esya kuukao Omutuki 
Asa. 

13Mubweyaango bw'ebyo, ewe waloondakana neende esyohuboneraho 
sy'abatuki ba Yisiraeli mani waayira abaandu ba Yuda neende Yerusalemu mu 
hutaba abeesikwa eyiri Nasaae, koti sa Ahabbu neende abamulondaangaho 
bayiraanga Yisiraeli mu butaali obweesikwa. Ewe haandi weeta 
bamwaanamaao, abali abaandu balai ohuhuhira. 

14Esichia ohutulamo Omwaami achia ohusaandya abaandu bao muno, abaana 
bao, haandi neende abahasi bao, haandi achia ohusihirisa emyaandu kyao kyosi. 

15Ewe mweene ochia ohulwaala oluumbe luchuuni muno olwoomu mala, olucha 
ohwemedaanga ohubiiya buli buhya.” 

16Abafilisiti baandi neende Abaaraabbu baandi bali nibamenya aambi neende 
abuundu yi Abaitiopia bali nibamenya hu lwaasi lw'enyaanja. Omwaami 
yabachuuba baachia ohulwaana ebiita neende Yehoramu. 

17Bafumaalira Yuda, bapeeya edooho ly'obwaami, mani bayira abahasi neende 
abaana basyaani b'abatuki boosi koti abawaambe ohutusaho Ahasia, omwaana 
wae muyere mweene. 

18Mani luunyuma lwa bino byoosi, Omwaami yaleeta hu mutuki oyo oluumbe 
lululu lweene, olwo'humumala. 

19Ohumala embaka y'emyaaka aambi kibiri, lwemeeda ohubiyaanga sa, ohwoola 
lu mutuki oyo yafwa naali mubuchuuni bweene. Abasuumba bae haba 
sibabwaana amakeenga hu masika kae koti lu yali niyaholeraanga 
bakuukaang'ene. 

20Yehoramu yali niyamala ohwiihaswa ohuba omutuki naali neende emyaaka 
amahumi kadatu neende kibiri mani niyanyala ohutukira mu Yerusalemu 
ohumala emyaaka kitaanu-na-kidatu kyoong'ene. Abulao omuundu yeesi 
owadiirwa esibeera niyafwa. Bamusiiha mu Siko sya Daudi, nae ataali mu ng'ani 
ch'abaami daawe. 

2 Ebyomubiha 22 

Omutuki Ahasia owa Yuda 
(2 Abat 8:25-29; 9:21-28) 

1Abaaraabbu baandi bali nibeemiriire ohupeeya neende ohwiita abasyaani 
b'Omutuki Yehoramu boosi ohutusaho Ahasia, owali walaka waabwe. Mani 
bulaanu abaandu ba Yerusalemu beehasa Ahasia ohuba omutuki koti 
omukerami wa laatang'ene. 

2Ahasia yali naali emyaaka amahumi kane neende kibiri obuhuluundu 
niyachaaka ohutuka; yatukira embaka y'omwaaka mulala naali mu Yerusalemu. 
Eliita lya ng'ina lyali mbwe Atalia, omwiichuhulu wa Omuri. 

3Yesi yakeendera sa mu ngira chali echia Ahabbu, koti lu ng'ina niye owali 
omukeraki wae mu huhola ebimayaanu. 

4Yonoona mu moni w'Omwaami, olwohuba luunyuma lw'ohufwa hwa 
laatang'ene abaandu ab'edaala ly'Ahabbu beehola ohuba abakeraki bae, mani 
baamuyira mu hukwa hwae. 

5Naloondakanaanga neende amakerako kaabwe, yeyambaania hu Mutuki 
Yoramu owa Yisiraeli mu biita neende Omutuki Hasaeli owa Siria. Amaye 

kaabwe kano kadiiraniramo mu Ramooti mu Gileadi, mani Yoramu yanyaalirwa 
mu biita omwo. 

6Yakobola mu siko sya Yesireeli ohuwonera amakoonjo kae ebweene eyo, mani 
Ahasia yamuloondaho ebweene eyo ohumukeniya. 

7Nasaae yehoonyera obukeni buno eyiri Yoramu ohunyala ohukwiisira Ahasia 
aasi elalira. Mani Ahasia niyali n'asisiiri ebweene eyo, abo boombi bakwiibwaho 
neende omusaacha wuundi olaangwa mbwe Yehu omwaana wa Nimusi, yi 
Omwaami yali n'adoolere ohusihirisa obwaami bwa Ahabbu. 

8Mani koti lu Yehu yali naali ohwooseresaanga eheengao ya Nasaae hu bwaami 
obwo, yakaanana neende omukaanda kw'abeemirisi b'Abayudaaya, haandi 
neende okw'abeewa b'Ahasia abali nibachiana neende Ahasia hu bukeni bwae. 
Yehu yanyala ohubeeta boosi. 

9Ohukoonya Ahasia hwachaaka mani bamunyoola niyeekisire mu Samaria. 
Bamubukula mani baamuyira eyiri Yehu mani bamwiitira abweene ao. Nae 
basiiha omulaambo kwae ohweema hu luyaali lwali olwa kukaang'ene owali 
Omutuki Yehosafati, owateemaho koti lu anyala ohuhalaabanira Omwaami. 
Abulao kata mulala ohutula mu daala ly'Ahasia owawonamo owali naanyala 
ohutuka obwaami obwo. 

Omutuki muhasi Atalia owa Yuda 
(2 Abat 11:1-3) 

10Esiha syeene si Atalia ng'ina Mutuki Ahasia niyawulira hu hwiitwa 
hw'omwaana wae, yatulaniramo ohulagira abaandu boosi abali nibadiiranaho 
neende enono y'obutuki beetwe boosi. 

11Ahasia yali neende Yehosebba mboochoong'ene wa laatang'ene wuundi, owali 
niyadeehera omulaamisi olaangwa mbwe Yehoyada. Yanyala ohuchia mani 
yeeba mu bweekisi mulala hu baana ba Ahasia, olaangwa mbwe Yoasi, mani 
naamumala hu balaangira baandi abali nibali aambi ohwiitwa, mani naamala 
naamukisa alala neende omulesi wae mu sigoro sy'ohukonamo mu Nyuumba ya 
Nasaae. Ohumubiiha naamukisire atyo, yanyala ohumuwonia ohufwiira mu 
mahono ka Atalia. 

12Ohumala embaka y'emyaaka kisaasaba yadoong'a ebweene eyomu 
bweekisiro, Atalia naali ohutuka koti omutuki muhasi. 

2 Ebyomubiha 23 

Ohwekabula ohutula hu Atalia 
(2 Abat 11:4-16) 

1Luunyuma lw'ohumala ohuliindirira ohumala embaka y'emyaaka kisaasaba 
emilaamba, Yehoyada omulaamisi yaheengao ati sino nisyo esiha 
sy'ohuboneramo esy'ohuhola. Yahola endekeha neende abanamaye bahoongo 

bano: Asaria omwaana wa Yerohaamu, Yisimaeli omwaana wa Yehohanani, 
Asaria omwaana wa Obbedi, Maseya omwaana wa Adaya, neende Elisafati 
omwaana wa Sikiri. 

2Bakeendaanga nibachia mu biko bya Yuda byoosi nibaleeta mu Yerusalemu 
Abaleefi alala neende abeemirisi b'enono boosi. 

3 Boosi bebuusa mu Nyuumba ya Nasaae, mani baahola endagaano neende 
Yoasi, omwaana w'omutuki. Yehoyada yababoolera ati, “Omusyaani w'omutuki 
wafwa. Bulaanu niye ohoyere ohuba omutuki, koti sa lu Omwaami yali 
niyasuubisa ati abeechuhulu b'Omutuki Daudi nilwo lu bachia ohubeechaanga. 

4Mani sino nisyo sihuchia ohuhola. Abalaamisi neende Abaleefi bachia 
ohuchaaka emirimo kyaabwe hu ludaalo lwa Sabbaato, esituundu silala hu 
bidatu byaabwe nibo abanaba nibaliindire ebiruwa by'Enyuumba ya Nasaae, 

5esituundu silala hu bidatu siindi nisyo esichia ohuba nisiliindire edooho 
ly'obutuki, nae abadoong'ereo bachia ohuteebwa hu Siruwa sy'Omusiingi. 
Abaandu boosi bachia ohwebuusira mu lwaanyi lw'Enyuumba ya Nasaae. 

6Abulao oyo yeesi ochia ohunyala ohwiingira mu syoombahe sy'Enyuumba ya 
Nasaae ohutusaho Abalaamisi neende Abaleefi abanaba nibali hu mirimo. Abo 
banyala ohwiingira, olwohuba abo booswa, nae abaandu badoong'ereo boosi 
bahoyere ohwiisa oluyaali mu makerako k'Omwaami mani badoong'a sa 
erwaanyi. 

7Abaleefi nabo bahoyere ohweemaanga nibaliindire nibebodoohaanie omutuki, 
nibamalire ohusobolayo engaanga chaabwe, nihaandi bahoyere ohudoong'a 
batyo neende omutuki buli yanachiraanga. Oyo yeesi ochia ohuteemaho 
ohwiingira mu Nyuumba ya Nasaae, achia ohwiitirwao sa.” 

8Abaleefi alala neende abaandu boosi aba Yuda baloondakana sa neende 
ebilagiro bya Yehoyada. Abasaacha abo haba sibaseebulwa kata neende nibali 
nibamalire emirimo kyaabwe olwa Sabbaato, mani abahoongo bakera abo boosi 
abali ohwiingira hu mirimo neende abo abali nibali ohutula hu mirimo baaba 
nibali abweene ao. 

9Yehoyada yaberesa abahoongo amafumo neende engabo ebyali eby'Omutuki 
Daudi, ebyali nibyabiihwa mu Nyuumba ya Nasaae eyo. 

10Yatekehe abasaacha abo nibali neende engaanga chisoboolwe mu bilaalo, 
bebodoohania mu moni w'Enyuumba ya Nasaae eyo, ohuliinda omutuki. 

11Mani Yehoyada yeemirira Yoasi yaatula, mani yaamufwaasa ekofia y'obutuki 
hu mutwe kwae, haandi yaamala yaamudiisa obwandiike bw'amalako katuka 
obwaami. Mani ao yaanyala ohuhwiihaswa ohuba omutuki. Yehoyada 
omulaamisi neende abaana bae bachuha amafuta hu Yoasi, mani buli muundu 
yehuuma n'aboola ati, “Omutuki wuno ayiindire!” 

12Atalia yanyala ohuwulira abaandi nibali ohulaya omutuki oyo, mani yayaala 
naachia eyiri Enyuumba ya Nasaae, yi sidiiyiha syali nisyebusiire. 

13Niyoolayo, yabona omutuki muyaaha naali mu mulyaango kw'Enyuumba ya 
Nasaae eyo, niyeemere aambi neende ekutu lyali nilyaleherwa abatuki 
boong'ene, n'abodohanisibwe neende abanamaye bahoongo, neende aboobbi 
b'eturumbete. Abaandu badoong'ereo boosi bali nibali ohwehumaanga 
nibeehoya haandi nibobbaanga eturumbete, nae abeembi bomu Nyuumba ya 
Nasaae neende ebihubba byaabwe nibeemiriire omuholo okwo. Yetaandulaho 
engubo chae neende okusinye mani naamala niyehuuma ati, “Oluhobo! 
Oluhobo!” 

14Yehoyada haba siyali naadaha Atalia ohwiitirwa abuundu w'Enyuumba ya 
Nasaae daawe, mani yehuuma n'alaanga abanamaye bahoongo ati, “Eng'we 
mumutuse erwaanyi akatikaati w'enyiriri ch'abaliindi abo, mani mwiite oyo 
yeesi ochia ohuteemaho ohuwonia omuhasi oyo.” 

15Bamukwaaho, mani baamuyira ena dooho, mani niboola hu Siruwa Faraasi, 
nibamwiitira abweene ao. 

Engaluuhania chia Yehoyada 
(2 Abat 11:17-20) 

16Yehoyada omulaamisi yakera Omutuki Yoasi alala neende abaandu boosi 
bamweyambaaniaho mu huhola endagaano bati, nibo abachia ohubeechaanga 
abaandu b'Omwaami. 

17Mani boosi bachia eyiri enyuumba ya nasaae ya Bbaali mani nibayilikula 
niyiweera aasi. Basaasakula alutaari choosi neende ebiloongaloongwe byali oo 
mani nibeeta Matani, omulaamisi wa Bbaali, mu moni wa alutaari echio. 

18Yehoyada yata abalaamisi neende Abaleefi mu bunyala bw'emirimo kyomu 
Nyuumba ya Nasaae eyo. Bali abohuholaanga emirimo ki baberesebwa neende 
Omutuki Daudi, haandi neende ohusambaanga ebiyaanwa ebiba nibiyaanirwe 
eyiri Omwaami ohuloondakana neende Amalako ka Musa. Haandi bali neende 
obunyala budiira hu hweemba neende emiholo. 

19Yehoyada haandi yata abaliindi baandi hu mulimo okuli en'abiruwa bya 
Nyuumba ya Nasaae ohukayiraanga buli muundu onabeechaanga naali 
ow'omufuto eyiri Nasaae. 

20Abanamaye bahoongo, abeebulanwa bahunuufu, alala neende ab'oluyaali, 
haandi neende abaandu badoong'ereo boosi beyambaania hu Yehoyada mu 
huhuumba hwaleeta omutuki oyo ohumutusa hu Nyuumba ya Nasaae, ohwoola 
hu dooho lyae. Beengirira mu siruwa sihuluundu, mani omutuki yeehala mu 
bweyaango bwae, hu sisaala sy'obutuki. 

21Abaandu boosi beechula esangaalo, nae esiko sihuluundu syali mu sisididye, 
koti lu Atalia yali n'amalire ohwiitwa. 

2 Ebyomubiha 24 

Omutuki Yoasi owa Yuda 
(2 Abat 12:1-16) 

1Yoasi yeehaswa ohuba omutuki wa Yuda naali neende emyaaka kitaanu-na-
kibiri mani yaanyala ohutukira mu Yerusalemu ohumala embaka y'emyaaka 
amahumi kane. Ng'ina yali niye Sibbia ohutula mu siko sya Bberisebba. 

2Yaholaanga ebyasaangasaanga Omwaami Yehoyada omulaamisi niyalichiingi 
nasisiiriwo omulamu. 

3Yehoyada yadoolera Omutuki Yoasi, abahasi babiri mani bamwiibulira abaana 
basyaani neende abahaana. 

4Niyali niyahamala ohubaaho omutuki hulw'esiha esidiidi siti, Yoasi yaheengao 
ohubona ati Enyuumba ya Nasaae yitereeswa. 

5Yalagira abalaamisi neende Abaleefi ohuchia mu biko bya Yuda ohusolosa hu 
baandu boosi eseende chimala ohuhola endereesa ya buli mwaaka hu Nyuumba 
ya Nasaae eyo. Yababoolera ohuholerao bwaangu, nae Abaleefi beekoyaania sa, 

6mani yaalaanga Yehoyada yeecha yaali, owali omwiimirisi waabwe, mani 
yaamuteeba ati, “Siina syeene esikerere noohaya ohubona oti Abaleefi basolosa 
hu Yuda neende Yerusalemu omusolo ku Musa, omuhalaabani w'Omwaami, 
yadaha abaandu ohutungaanga eseende chisiira Eyeema ly'Ohubaao 
hw'Omwaami?” 

7(Abaloondi ba Atalia, omuhasi mululu oyo, bali nibanyaasa Enyuumba ya 
Nasaae haandi nibehoonyera ebiindu byoolerefu biingi mu hwiinamiraanga 
Bbaali.) 

8Omutuki oyo yalagira Abaleefi ohuhola Esanduuku ely'obuhoonyi mani 
ohuliteengeha mu siruwa sy'Enyuumba ya Nasaae. 

9Babisa emboosi eyomu Yerusalemu mwoosi haandi neende mu Yuda mwoosi, 
buli muundu yeesi hw'anyale ohuleeta eyiri Omwaami emisolo ki Musa, 
omuhalaabani wa Nasaae, bi yasolosaho olutaangira nibali mu sichiimi. 

10Sino sya anyala ohusaangaasa abaandu alala neende abeemirisi baabwe, mani 
baleeta eseende ch'emisolo kyaabwe beechusa esanduuku elyo. 

11Buli ludaalo, Abaleefi bakiingaanga Esanduuku elyo mani baliyirira mulala hu 
bahoongo bomu bwaami owalichiingi neende obunyala hu lyeene elyo. Mani 
nilyeechulaanga, abasaati bomu bwaami neende abahiihirisi b'Abalaamisi 
Bahuluundu babukulaanga eseende echio bachitusa mu sanduuku elyo, mani 

bamala balikobosa mu bweyaango bwalyo. Mani banyala ohusolosa eseende 
enyiingi muno. 

12Omutuki oyo neende Yehoyada baberesaanga eseende echio abaandu 
balichiingi neende omulimo kw'ohutereesa Enyuumba ya Nasaae, mani 
nibapaangisaanga ababaachi b'amakina, abaraandi b'embaao, neende abetaanyi 
b'ebibya ohuhola omulimo kw'ohutereesa okwo. 

13Abaandu boosi baholaanga emirimo neende amaani muno, mani baanyala 
ohukobosa buyaaha Enyuumba ya Nasaae eyo koti lu yali hale, enyomiifu yeene. 

14Ohutereesa huno nihwawa, esaabbu yadoong'aho, alala neende efeesa, 
byabereswa omutuki Yehoyada, owabyehoonyeraanga mu huhola ebbakuli, 
alala neende ebyehoonyerwa biindi eby'Enyuumba ya Nasaae. 

Ehola ch'emirimo kya Yehoyada chikaluuhanisibwa 

Koti lu Yehoyada, yali nasisiiriwo omulamu, ebiyaanwa byayanwaanga butoli-
toli mu Nyuumba ya Nasaae. 

15Nae niyamala ohwoola mu myaaka ky'obukofu muno, emyaaka emia ndala 
neende amahumi kadatu (130), yafwa. 

16Bamusiiha mu ng'ani ch'obwaami mu Siko sya Daudi ohweekesa obulai 
bw'omulimo ku yali niyaholera abaandu ba Yisiraeli, Nasaae neende Enyuumba 
ya Nasaae. 

17Nae Yehoyada niyamala ohufwa sa ati, abeemirisi ba Yuda bachaaka ohuserera 
Omutuki Yoasi achaake ohubawuliraanga boong'ene. 

18Mani abaandu baakama ohwiinamiraanga mu Nyuumba ya Nasaae, 
y'Omwaami, Nasaae wa bakuuka yaabwe, mani nibachaaka ohwiinamiraanga 
ebiloongaloongwe, alala neende ebifwaanani bya Asera, nasaae muhasi. 
Omusaango kw'ebyonoono bino kwaleeta etima ly'Omwaami lyeehera hu Yuda 
neende Yerusalemu. 

19Omwaami yatuma abanabbi ohubalabula bakobole, nae abaandu bahaya 
ohuwulira. 

20Bulaanu Mwooyo wa Nasaae yaniina Sakaria omwaana wa Yehoyada 
omulaamisi. Yachia yeema abuundu yi baandu boosi banyala ohumubona mani 
niyehuuma ati, “Omwaami Nasaae ali ohweteeba ati siina syeene esikera 
nimuhaya ohuwulira amalako kae, mani mweleetera sa amasira abeene! Eng'we 
mwamujwaang'a mani sakira yesi yabajwaang'a!” 

21Omutuki Yoasi yesi yeyambaania mu huhoba Sakaria, mani naali huhulagira 
hw'omutuki abaandu bahuyira Sakaria amakina mu lwaanyi lw'Enyuumba ya 
Nasaae. 

22Omutuki oyo yeebirira obuhalaabani buwulisi bu Yehoyada laatang'ene 
Sakaria yali niyamuberesa, mani yaaleha Sakaria yeetwa. Mani koti lu Sakaria 
yali naafwa, yehuuma ati, “Omwaami ahoya yaabona sino syooli ohuhola mani 
ahusaandya wesi!” 

Enjakamo y'obwaami bwa Yoasi 

23Muhumaliiriha hw'omwaaka kweene okwo, eye lya Siria lyaseeta Yuda neende 
Yerusalemu, lyeeta abeemirisi boosi, mani bayaaya emyaandu mibitiirifu muno 
nibakobolayo nakyo mu Damasiko. 

24Eye lya Naili lyali sa ediidi, nae Omwaami niye owakanya bayiingira eye lya 
Yuda ehoongo muno, olwohuba abaandu bali nibamujwaang'a, Omwaami 
Nasaae wa bakuuka yaabwe. Mani mu ngeri yino Omutuki Yoasi yesi yoola 
ohusaandisibwa. 

25Yanyaaliha muno, mani eye ly'abasuku nilyeseenda lyaakobolayo, abahoongo 
bae babiri nibo abamweehoba mani baanyala ohuchia ohumwiita naali mu buliri 
bwae ohwetuunga ohwiitwa hw'omwaana wa Yehoyada omulaamisi. Yasiihwa 
mu Siko sya Daudi, nae ataali mu ng'ani ch'obwaami. 

26(Abamweehoba bali Sabbadi, omwaana w'omuhasi Mwaamooni olaangwa 
mbwe Simeati, neende Yehosabbadi, omwaana w'omuhasi Omumoabbu 
olaangwa mbwe Simiriti.) 

27Enomanoma hu sitabo sy'Abatuki niyo eyirimo engano ch'abaana ba Yoasi, 
obunabbi bumuchooma, neende ebyandiikwa bidiira hu hwoombaha hwae 
hw'Enyuumba ya Nasaae. Amasia omwaana wae niye owamukerama ohuba 
omutuki. 

2 Ebyomubiha 25 

Amasia omutuki wa Yuda 
(2 Abat 14:2-6) 

1Amasia yeehaswa ohuba omutuki naali emyaaka amahumi kabiri neende 
kitaanu eky'obuhuluundu mani yaatukira mu Yerusalemu ohumala emyaaka 
amahumi kabiri neende kitaanu-na-kine. Ng'ina yali niye Yehoyadini ohutula 
mu Yerusalemu. 

2Yaholaanga ebisaangaasa Omwaami, nae kata katyo yabiholaanga neende 
ohwekoyaania. 

3Mani niyamala sa ati ohwomiisa obwaami bwae, yeeta abahoongo beeta 
laatang'ene. 

4Kata katyo, haba siyeeteraho neende abaana baabwe daawe, nae 
yalondakanaanga neende bi Omwaami yali niyalagira mu Malako ka Musa 
mbwe: “Abeebusi haba sibahoyeere ohwiitwaanga hulw'emisaango kyaholwa 



983 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

neende abaana baabwe, haandi abaana sibahoyeere ohwitwaanga 
hulw'emisaango kyaholwa neende abeebusi baabwe; abaandu baneetwaanga 
hulw'emisaango ki beene baba nibaholere kyoong'ene.” 

Ebiita hu Edomu 
(2 Abat 14:7) 

5Omutuki Amasia yatekeha abasaacha boosi b'enono chia Yuda neende 
Bbenjamini ohwiingira mu mikaanda ky'amaye, ohuloondakana neende enono 
chali echaabwe, mani naata abahoongo ohuhulira emikaanda eky'elifu neende 
eky'emia. Bano bali abo boosi abali emyaaka amahumi kabiri eky'obuhuluundu 
neende ohuhirao, boola elifu emia chidatu (300,000) alala. Bali amaye 
madoolemo, ameetekefu ohulwaana ebiita, amabalabalanu mu hwehoonyera 
amafumo neende engabo. 

6Ohumeedaho, haandi yapaangisa abanamaye elifu emia ndala (100,000) 
ohutula mu Yisiraeli hu bbei ya aambi w'etaani chine ech'efeesa. 

7Nae omunabbi wuundi yasiingira mani yaachia eyiri omutuki oyo mani 
yaamuboolera ati, “Ewe otachiana neende abanamaye Abaisiraeli bano daawe. 
Omwaami haba saali neende abaandu bano ohutula mu Bwaami bw'Emukulu. 

8Ewe onyala ohuba n'obaasa oti abo bachia ohukera obe neende amaani maangi 
mu biita, nae Nasaae niye oli neende obunyala ohukaba obuyiingiri kata neende 
ohuhira, mani niye ochia ohukera abasuku bahuyiingire.” 

9Amasia nae yateeba omunabbi oyo ati, “Nae efeesa eyo yoosi yinaaba yitye, 
yimalire ohubatuunga?” Omunabbi oyo nae yakobolamo ati, “Omwaami anyala 
ohuhukoboserao ebihira ebyo byoosi!” 

10Mani Amasia yakobosayo engo eye lyali epaangise elyo. Ao, eye elyo 
lyeekobolerayo engo, nilinyoolereere abaandu ba Yuda ebilulu. 

11Amasia yefuutamo amaani mani yeemirira eye lyae ohuchia mu Hoondo 
ly'Omuunyu. Ebweene eyo, banyala ohulwaana mani beeta abanamaye 
Abaedomu elifu ehumi (10,000). 

12Bawaamba abaandi abalamu elifu ehumi (10,000). Bayira ababoye abo aakulu 
w'olwaneendea lwooki oluli mu siko sya Sela mani nibabaakusaanga ohutula 
ohwo, nibafwiraanga hu makina kali aasi ao. 

13Esiha syeene esyo, abanamaye Abaisiraeli ba Amasia yali naakanyire ohuchia 
mu biita nabo, baseeta ebiko bya Yuda ebyali akatikaati wa Samaria neende 
Bbeeti Horooni, mani nibeeta abasaacha elifu chidatu (300), haandi nibanyala 
ohupeeya ebipeeye obuduhunyi. 

14Amasia niyakobola engo naatula ohuyiingira Abaedomu, yakobosa engo 
ebiloongaloongwe byaabwe, mani n'abiteengeha nibyeema, n'abinamira, haandi 
n'abinioohesera obubbaani. 

15Sino syanyoolesa Omwaami, mani yaatuma omunabbi eyiri Amasia. Omunabbi 
wuno yateeba ati, “Ewe, siina syeene esikerere wenamira banasaae bakeni 
abatahanyala kata ohuwonia abaandu baabwe abeene ohutula hu maani kao 
ako?” 

16Amasia yeengiramo ati, “Ohutula liina bweene, lu efwe hwahuhola 
ohubeechaanga omukeraki w'omutuki? Leherao neende ohulomaloma, ataali 
ao, ese njia ohuhwiita-bwiita!” Omunabbi oyo yalehera abweene ao 
ohulomaloma nae yali n'amalire ohuboola ati, “Ese bulaanu mbao manyiire 
elalira endi hane Nasaae amalire ohuheengao ohuhusihirisira elalira olwohuba 
oli ohuholaanga bino byoosi nae waahaya ohuloonda amakerako kaange.” 

Ebiita hu Yisiraeli 
(2 Abat 14:8-20) 

17Omutuki Amasia owa Yuda, alala neende abakeraki bae beehobera Yisiraeli. 
Mani yaatuma emboosi yichiire Omutuki Yehoasi wa Yisiraeli, owali omwaana 
wa Yehoahasi haandi omwiichuhulu wa Yehu, n'amuseenda-seenda alwaane 
ebiita. 

18Yehoasi yatuma amakaluso kae eyiri Amasia ati: “Olwoola, ahawa haandi 
ahomusiino muungulu cha Lebbanooni hatuma emboosi yichiire omuseengese 
yiti: ‘Ewe lehuulaho omuhaana wao mulala yeeche adeehere omwaana waange.’ 
Esolo y'omusiino yiindi yali yosi niyibitira ebweene eyo mani yaseenakira esiino 
elyo. 

19Bulaanu, ewe Amasia, oli ohwepahaanga mbwe wanyala ohuyiingira 
Abaedomu, nae ese ndi ohuhukerakiraho endi weeyihalire ango wao 
wedeemberese. Siina syeene esikera wasaangulusa ebidinyu ebichia 
ohuhuleetera amasira sa, ewe alala neende abaandu bao boosi?” 

20Nae Amasia yahaya ohutekeeresa. Hwali ohudaha hwa Nasaae mbwe Amasia 
anyale ohuyiingirwa, olwohuba yali niyenamiire ebiloongaloongwe bya Edomu. 

21Omutuki Yehoasi owa Yisiraeli yachia mu biita ohulwaania Omutuki Amasia 
wa Yuda. Babukaananira mu Bbeti Semeesi mu Yuda, 

22eye lya Yuda mani lyayiingirwa, mani abanamaye beeyiruhira beekobolerayo 
engo waabwe. 

23Yehoasi yaamba Amasia mani yaamuyira mu Yerusalemu. Niyoola ebweene 
eyo, yalikula esida sy'esiko esyo ohutulira elalira hu Siruwa silaangwa esya 
Efuraimu, ohwoola hu Siruwa silaangwa esy'Esoonda olukeendo luyera emiita 
emia chibiri. 

24Yakobosa engo mu Samaria ebipeeye byoosi by'esaabbu, neende efeesa ebyali 
mu Nyuumba ya Nasaae, ebyehoonyerwa by'Enyuumba ya Nasaae ebyaliindwa 

neende abeechuhulu ba Obbedi-Edomu, alala neende obuyiinda bwomu dooho. 
Yaamba neende abaandu baandi. 

25Amasia omutuki wa Yuda yayiindira yaahiraho Yehoasi omutuki wa Yisiraeli 
neende emyaaka ehumi neende kitaanu. 

26Ebiindu biindi byoosi bi Amasia yahola ohuchaakira hu njaako ohwoola hu 
njakamo y'obwaami bwae, byandiikwa mu sitabo silaangwa mbwe Ebyaliwo 

by'abatuki ba Yuda neende Yisiraeli. 

27Ohutulira elalira hu siha si yehalakiraho ohutula hu Omwaami, yaliwo olukwe 
lwamuliho mu Yerusalemu. Munjakamo, yoola yeeruha yaachia mu siko sya 
Lakisi, nae abasuku bae bamuloondaho ebweene eyo mani baamwiitirayo. 

28Omubiri kwae kwakiingwa kwaakaluswa mu Yerusalemu hu mukoongo 
kw'efaraasi, mani yasiihwa mu ng'ani ch'obwaami mu Siko sya Daudi. 

2 Ebyomubiha 26 

Omutuki Wusia owa Yuda 
(2 Abat 14:21-22; 15:1-7) 

1Abaandu ba Yuda boosi badoola Wusia owali emyaaka ehumi neende kisaasaba 
(16) eky'obuhuluundu, omwaana wa Amasia ohukobola mu makulu ka 
laatang'ene koti omutuki. 

2(Byali luunyuma lw'ohufwa hwa Amasia lu Wusia yanyala ohuwaamba Eloti, 
mani yoombaha buyaaha esiko syeene esyo.) 

3Wusia yeehaswa ohuba omutuki naali neende emyaaka ehumi neende 
kisaasaba, mani yaanyala ohutukira mu Yerusalemu ohumala embaka 
y'emyaaka amahumi kataanu neende kibiri. Ng'ina yali Yekolia ohutula mu 
Yerusalemu bweene omwo. 

4Mani n'aloondakana neende esyohuboneraho sya laatang'ene, yesi yaholaanga 
ebisaangaasa Omwaami. 

5Koti lu Sakaria yali naali omulamu, alala neende abakeraki bae b'esinadiini, 
yahalaabaniraanga sa Omwaami neende obweesikwa, mani Nasaae yesi 
yaanyala ohumuberesaanga ehabi. 

6Wusia yachia yalwaania Abafilisiti. Yanyala ohulikula ebida by'ebiko bya Gaati, 
Yaminia, neende Asidoodi byaweera aasi, mani yoombaha ebiko bisitiriirwe 
aambi neende Asidoodi haandi neende mu Filisitia mwoosi. 

7Nasaae niye owamuhoonya yaanyala ohuyiingira Abafilisiti, Abaaraabbu bali 
bamenya mu Guribbaali, haandi neende Abameuni. 

8Abaamooni batungaanga omukabo kwaabwe eyiri Wusia, mani yeehola yaaba 
ow'amaani muno ohwoola eliita lyae lyamanyihana lyasalaana lyoola mu Misiri. 

9Wusia yomiisa ohusitirira Yerusalemu niyoombaha amakutu hu buli Siruwa 
syoohu Soonda, neende hu Siruwa sy'Ehooho, haandi neende buli abuundu yi 
sida syekoderaanga. 

10Haandi yoombaha eminaara kyasitiirirwa mu siparara mani yaayabaanga 
amadiba amaangi muno, olwohuba yali neende ebidwooli bihoongo muno 
eby'ebyaayo ebyali mu nandaalira ch'ebigulu by'emuumbo, haandi mu syaalo 
siyanjaafu. Ohweema koti lu wuno yali niyaheera muno obulimi, yesi 
yasaayianga abaandu boosi ohulima emichuungwa mu syaalo sy'ebigulu haandi 
neende ohutakaanga ebilime biindi mu loba ly'embolera. 

11Yatekeha eye bibitiirifu elinyala ohulwaana ebiita. Ebyandiiko bilidiiraho 
byabiihibwa neende Yeieli neende Maseya abali abasaati bae nibali aasi 
w'obunyala bwa Hanania, owali mulala hu bahalaabani b'omutuki. 

12Eye lino lyali nililagirwa neende abahoongo elifu chibiri neende emia 
chisaasaba (2,600). 

13Aasi w'abeene abo, waliwo abanamaye elifu emia chidatu neende chitaanu-na-
chibiri neende emia chitaanu (307,500) abanyala ohulwaanira omutuki oyo bulai 
bweene, neende abasuku boosi. 

14Wusia yanyala ohuberesa eye elyo engabo, amafumo, ekofia ch'esibya, 
ebbeendera ch'obwaami, obuyiingo neende obusaale, alala neende amakina 
k'ohulasibwa neende emiruuta. 

15Mu Yerusalemu namwo omwali abayiiyi bae, bali nibaholaanga ebiindu 
binyala ohulasa obusaale, haandi ebinyala ohusukunaanga emikina mihoongo 
muno ohutulira hu minara haandi neende mu soonda ch'esida sy'esiko esyo. 
Obulai bwae bwasalaana bwoola buli abuundu, mani yeehola ow'amaani muno 
ohweema hu buhoonyi bu yanyolaanga ohutula eyiri Nasaae mweene. 

Wusia asaandiriswa ohweema hu suunga Yae 

16Nae Omutuki Wusia niyomiira, yachaaka ohwemeeda ohudyaabuha, 
ohwamuyira yoola ohukwiira elalira. Yahayuhira Omwaami owali Nasaae wae 
mani naachia niyeengira mu Nyuumba ya Nasaae ohunioohesera obubbaani hu 
alutaari y'obubaani. 

17Bulaanu Asaria omulaami, naali alala neende abalaamisi baandi amahumi 
kataanu-na-kadatu (80) abajiing'u muno, baloonda hu mutuki oyo 

18 ohuchia ohumuyiingania. Niboola baboola bati, “Ewe Wusia! Ewe haba 
sofukiirirwa ohunioohesa obubbaani eyiri Omwaami daawe. Abalaamisi 
boong'ene haandi ab'olwiibulo lutula hu Arooni nibo abalabiswa ohunyala 
ohuholaanga batyo. Ewe tula Abuundu Woolerefu ano. Ewe omalire 
ohunyoolesa Omwaami Nasaae hale, mani sosiiriho neende ehabi chae choosi 
daawe.” 

19Wusia nae yali niyeemere abweene ao mu Nyuumba ya Nasaae endulo 
w'alutaari y'obubbaani n'akiingire esinioohesaanga obubbaani mu mahono. 
Yanyoolerera abalaamisi abo mani abweene ao, obulwaae bw'esihoba bubi 
bwamutulikana mu bweeni. 

20Asaria neende abalaamisi baandi abo, nibahang'aasa emoni chaabwe hu 
mutuki oyo mu bweeni bwae neende amatiichasi, bamubirikisa muno 
nibamutusa mu Nyuumba ya Nasaae. Yabbibbiirihana muno ohutula mu 
Nyuumba ya Nasaae omwo, olwohuba Omwaami hane yali n'amalire 
ohumutaaho esibonereso. 

21Mani mu bulamu bwae bwoosi obwali nibudoong'ereo, Omutuki Wusia 
yadoong'a sa naali ow'omufuto ohweema hu bulwaae bwae obwo. Koti lu yali 
n'atanyala kata ohwiingira mu Nyuumba ya Nasaae ehabi liindi, yeboyeraanga 
sa mu nyuumba wae, n'atusirweho obunyala bwoosi, Yotamu omwaana wae nae 
naatuka esyaalo esyo. 

22Omunabbi Yisaaya, omwaana wa Amosi yandiika ebiindu ebyo byoosi bi 
Mutuki Wusia yahola mu biha by'obwaami bwae. 

23Wusia yafwa mani yaasiihwa mu lwaanyi lw'obwaami lw'ohusiihamo abaami, 
nae ohweema hu bulwaae bwae, haba si yasiihwa mu ng'ani ch'abaami daawe. 
Yotamu niye owamukobola mu makulu koti omutuki. 

2 Ebyomubiha 27 

Omutuki Yotamu owa Yuda 
(2 Abat 15:32-38) 

1Yotamu yeehaswa ohuba omutuki naali neende emyaaka amahumi kabiri 
neende kitaanu (25), mani yaanyala ohutukira mu Yerusalemu ohumala embaka 
y'emyaaka ehumi neende kisaasaba (16). Ng'ina yali Yerusa, omuhaana wa 
Sadoki. 

2Yaholaanga ebyasaangasaanga Omwaami, koti sa lu laatang'ene yaholaanga; 
nae ataali koti laatang'ene oyo, haba siyanyala ohwonoona nanioohesa 
obubbaani mu Nyuumba ya Nasaae. Nae abaandu baandi nabo bemeeda sa 
ohwonoonaanga. 

3Yali Yotamu owanyala ohwoombaha Esiruwa sy'Emukulu esy'Enyuumba ya 
Nasaae, haandi yaahola omulimo muhoongo muno hu sida sy'esiko esiri mu 
bweyaango bulimo Yerusalemu esilaangwa mbwe Ofeli. 

4Muungulu cha Yuda, yoombahamo ebiko, nae mu bichaha, yoombahamo 
amadaala k'ohweikamamo neende eminaara. 

5Yanyala ohulwaania Omutuki w'Amooni neende eye lyae mani yaabayiingira. 
Niyamala atyo, yachia mani yaayika Abaamooni ohumutuungaanga emikero kya 

buli mwaaka kino, ohumala esiha sy'emyaaka kidatu emilaamba: etaani chine 
ech'efeesa, etaani ndala (1,000) ey'engaano, haandi etaani ndala (1,000) 
ey'amabere masuungu. 

6Yotamu yemeeda ohunyoola amaani koti lu mweene yali niyeesika haandi 
naatya Omwaami Nasaae wae. 

7Ebihole biindi by'obwaami bwa Yotamu, koti ebiita, neende ehola chae, byoosi 
byandiikwa mu sitabo sya Ebyaliwo by'abatuki ba Yisiraeli neende Yuda. 

8Yotamu yali naali emyaaka amahumi kabiri neende kitaanu (25) 
eky'obuhuluundu niyeehaswa ohuba omutuki, mani yaanyala ohutukira mu 
Yerusalemu ohumala embaka y'emyaaka ehumi neende kisaasaba. 

9Yafwa mani yasiihwa mu Siko sya Daudi mani Ahasi omwaana wae 
yaamukobola mu makulu koti omutuki. 

2 Ebyomubiha 28 

Ahasi omutuki wa Yuda 
(2 Abat 16:1-4) 

1Ahasi yeehaswa ohuba omutuki naali neende emyaaka amahumi kabiri 
kyoong'ene, mani yaanyala ohutukira mu Yerusalemu ohumala embaka 
y'emyaaka ehumi neende kisaasaba. Haba siyanyala ohuloondakana neende 
ehola ndai y'Omutuki Daudi kukaang'ene; nae, yaholaanga ebitasaangaasa 
Omwaami 

2mani yaloondakana neende ebiholwa by'abatuki ba Yisiraeli. Yahola 
ebifwaanani bya Bbaali by'ebichuma, 

3yanioohesaanga obubbaani mu Hoondo lya Hinoomu, haandi kata 
yayanaangayo abaana bae beene koti ebiyaanwa bisaambe eyiri 
ebiloongaloongwe, niyekeraania neende ebiholwa bimayaanu eby'abaandu ba 
Omwaami yali niyeerusa mu syaalo koti Abaisiraeli bayindulaanga nibeengira. 

4Mu bituundu bikafiiri eby'ohwiinamiraangamo, hu bigulu, haandi neende mu 
buli siiniha sy'omusaala kwoosi, Ahasi yayaaniraangamo ebiyaanwa, haandi 
yaniooheseraangamo obubbaani. 

Ebiita hu Siria neende Yisiraeli 
(2 Abat 16:5) 

5 Mani sakira Omwaami Nasaae wae yamuyaanayo mu mahono k'omutuki 
Aramu, owanyala ohumuyiingira mani yapeeya omuhunu kw'abaandu bae mani 
yaabaleeta mu Damasiko. Haandi yayaanwayo mu mahono k'omutuki wa 
Yisiraeli, yesi owanyala ohumuyiingira nabeeteremo obuduhunyi bw'abaandu. 

6Peka omwaana wa Remalia yeeng'ene yeeta abasaacha elifu emia ndala neende 
amahumi kabiri (120) mu Yuda oludaalo lulala lwoong'ene, boosi nibali 

abalwaani balulu, ohweema koti lu bali nibajwaang'a Omwaami, Nasaae wa 
bakuuka yaabwe. 

7Omuisiraeli wuundi omunamaye olaangwa mbwe Sikiri yeeta Maseya 
omwaana w'Omutuki Ahasi, Asirikaamu omwimirisi w'edooho, neende Elikana, 
owali n'aloonderera mu bunyala hu mutuki mweene. 

8Kata neende Abayudea bali abeeho baabwe beene, eye ly'Abaisiraeli lyaamba 
abahasi elifu emia chibiri (200,000) neende abaana beene baabayira koti 
ababoye, mani baakobola nabo engo mu Samaria, alala neende ebiindu bipeeye 
ebisaabi. 

Omunabbi Odedi 

9Omusaacha wuundi olaangwa mbwe Odedi, omunabbi w'Omwaami, yali 
niyamenya mu siko sya Samaria. Yacha mani yabukaanana neende eye 
ly'Abaisiraeli lyali nilikobola engo niliri neende Abayudaaya baboye abo niliri 
aambi ohwiingira mu siko omwo, mani yaboola ati, “Omwaami Nasaae wa 
bakuuka yeeng'we yanyoolerera Yuda mani yaaleha mwayiingirwa, nae bulaanu 
awuliire engira mbi yi mwabeeteramo. 

10Haandi muli ohuhola abasaacha neende abahasi ba Yerusalemu neende Yuda 
ohuba abawaambe beeng'we. Ewe haba soomanyireho oti ewe mweene wesi oli 
ohuholaanga ebyonoono mu moni w'Omwaami Nasaae wao daawe? 

11Bulaanu ewe tekeeresa bi mboola! Abaandu baboye bano boosi, ni 
bamwaanamaao neende ba mboochoo beene sa. Ewe balehe beweereo, ataali ao, 
Omwaami achia ohuhusaandya omweene neende etima lyae.” 

12Bane hu basaacha bahunuufu bomu Bwaami bw'Emukulu, Asaria omwaana 
wa Yehohanani, Bberekia omwaana wa Mesilemoti, Yehisikia omwaana wa 
Saluumu, neende Amasa omwaana wa Hadilai bosi bayiingania ehola yali 
ey'abanamaye eyo. 

13Baboola bati, “Eng'we, mutateemaho mwaleeta ababoye abo muno! Efwe 
humalire ohwonoona mu moni w'Omwaami, haandi humunyoleese ebiyera 
ohutuboneereserao. Bulaanu haandi muli ohuhola esiindu esichia 
ohutumeedaho omusaango.” 

14Mani, eye elyo lyadiira ababoye abo alala neende ebiindu bipeeye byoosi 
abaandu neende abeemirisi baabwe, 

15mani abasaacha bala bane badoolwa ohuberesaanga ababoye abo engubo 
ohutula mu biindu bipeeye. Bababeresa engubo neende ebiraato 
ohwefwalaanga, haandi baababeresa ebyohulya bibamala haandi neende 
ebyohung'wa bibamala, haandi baabatechaanga amafuta k'enaasi mu makoonjo 
kaabwe. Abo abalichiingi nibali abajoong'u muno nibatanyala ohukeenda 
babaniinianga hu suhiri, mani ababoye boosi baayirwa mu syaalo sya Yudea mu 

Yeriko, esiko sy'emisaala minaasi. Mani Abaisiraeli baanyala ohwekoboolera 
engo waabwe mu Samaria. 

Ahasi asaba Asiria obuhoonyi 
(2 Abat 16:7-9) 

16Esiha syeene esyo, Omutuki Ahasi yalakiirisa naasaba omutuki wa Asiria 
obuhoonyi. 

17Olwohuba Abaedomu bali haandi nibafumaliire mani nibayingiire Yuda, 
nibamalire haandi neende ohuwaao neende ababoye. 

18Haandi esiha syeene sino, Abafilisiti bosi bali nibali ohusetaanga ebiko byomu 
nandaalira w'ebigulu by'emuumbo, haandi neende mu Yuda sy'emwaalo. 
Baamba ebiko bya Bbeeti Semeesi, Aijalooni, neende Gederooti, haandi neende 
ebiko bya Sooko, Timuna, neende Gimuso, alala neende engoongo chaabwe 
chiene, mani nibamenya eyo endaalo choosi. 

19Koti lu Mutuki Ahasi wa Yuda yali n'anyaasire obulehuule bw'abaandu bae, 
haandi n'amalire ohudiimbira Omwaami, Omwaami yaheengao ohuleeta 
ebidinyu hu Yuda. 

20Omuhoongo w'Asiiria, ohutusaho ohuhoonya Ahasi, yamuyiingania haandi 
yaamuleetera ebidinyu. 

21Mani Ahasi yabukula esaabbu ohutula mu Nyuumba ya Nasaae, neende mu 
dooho, haandi neende mu madaala k'abeemirisi b'abaandu, mani yaayiberesa 
omuhoongo oyo, nae kata bino byoosi haba si byahoonya daawe. 

Ebyonoono bya Ahasi 

22Ebidinyu byae nibyabitiirira, omusaacha oyo Ahasi yonoona mu moni 
w'Omwaami muno ohuhiraana. 

23Yayaana ebiyaanwa eyiri banasaae b'Abasiiria, abali nibabayiingira. Yaboola 
ati, “Banasaae ba Siria bahoonyaanga abatuki ba Siria, mani nikali mbwe 
mbayaanira ebiyaanwa, baabahoonyaho bosi.” Sino syamuleetera amasira 
haandi neende hu syaalo syae. 

24Ohumeeda ohwo, yachia mani yaabukula ebyehoonyerwaanga mu Nyuumba 
ya Nasaae byoosi mani yaabisasaakula. Yeekalao Enyuumba ya Nasaae mani 
yoombaha alutaari mu buli situundu mu Yerusalemu. 

25Mu buli siko sihunuufu, haandi mu buli siko sidiidi, esiri mu Yuda, 
yoombahaangamo ebituundu bikafiiri eby'ohwiinamiraangamo, yi bubbaani 
bwasaambirwaanga eyiri banasaae bakeni. Mu ngira yino omweene yeleetaho 
etima ly'Omwaami, Nasaae wa bakuukaang'ene. 

26Ebiindu biindi ebyakwaao mu biha by'obwaami bwae, ohutulira elalira hu 
njaako, ohwoolera elalira hu njakamo byandiikwa mu sitabo sya Ebyaliwo 

by'abatuki ba Yuda neende Yisiraeli. 

27Omutuki Ahasi yafwa mani yasiihwa mu Yerusalemu, nae ataali mu ng'ani 
ch'obwaami daawe. Hesekia omwaana wae niye owamukobola mu makulu koti 
omutuki. 

2 Ebyomubiha 29 

Hesekia omutuki wa Yuda 
(2 Abat 18:1-3) 

1Hesekia yeehaswa ohuba omutuki wa Yuda naali neende emyaaka amahumi 
kabiri neende kitaanu, mani yaanyala ohutukira mu Yerusalemu ohumala 
embaka y'emyaaka amahumi kabiri neende kitaanu-na-kine. Ng'ina yali Abbija, 
omuhaana wa Sakaria. 

2N'aloondakana neende ehola y'Omutuki Daudi kukaang'ene, yaholaanga 
ebiindu byasangasaanga Omwaami. 

Ohulabiswa hw'Enyuumba ya Nasaae 

3Mu mwoosi kutaangira okw'omwaaka kwaloonda hu Hesekia ohwiihaswa 
ohuba omutuki, yachia yeekulao haandi ebiruwa by'Enyuumba ya Nasaae mani 
yaabitereesa bulai. 

4Yalaanga omukaanda kw'abalaamisi neende Abaleefi mani bebuusira ebukwe 
w'olwaanyi lw'Enyuumba ya Nasaae 

5mani yaabalomalomera nibali eyo. Yababoolera ati, “Eng'we Abaleefi muhoyere 
ohweelabya mani mwaalabya Enyuumba y'Omwaami, Nasaae wa bakuuka 
yeeng'we. Tuse mu Nyuumba ya Nasaae eyo buli siindu si yibaha omukwoobo. 

6Bakuuka yeefwe balichiingi abataali abeesikwa eyiri Omwaami, Nasaae 
weefwe mani baholaanga ebyamunyoolesaanga. Bamujwaang'a mani boobba 
emikoongo kyaabwe eyiri abuundu yi yamenya. 

7Beekala emilyaango ky'Enyuumba ya Nasaae, baaleha amataara kaasima, 
haandi baakama ohunioohesaanga obubbaani, kata neende ohuyanaanga 
ebiyaanwa bisaambe mu Nyuumba ya Nasaae ya Nasaae wa Yisiraeli. 

8Mani ohweema hu sino, Omwaami yanyoolerera Yuda neende Yerusalemu, 
mani esiindu syabiholeremo byasiindusa haandi byatiisa buli muundu. Ewe 
omanyire sino bulai bweene. 

9Baseefwe beeterwaanga mu biita, haandi abahasi beefwe neende abaana 
beefwe bayirwaanga koti ababoye. 

10“Bulaanu ese malire ohuheengao ohuhola endagaano neende Omwaami, 
Nasaae wa Yisiraeli, haandi atanyalaho ohutunyoolerera haandi. 

11Eng'we basyaani baange, mutadoondobaniaho ebiha byoosi daawe. Eng'we 
niing'we abaandu ba Omwaami yadoola ohumuniooheseraanga obubbaani, 
haandi neende ohwiimiriraanga abaandu mu humwiinamiraanga.” 

12Mani Abaleefi basiingira, Mahati omwaana wa Amasai, neende Yoeli omwaana 
wa Asaria, ohutula hu nyuumba y'Abakohati; neende enyuumba y'Abameraari, 
Kisi omwaana wa Abbudi, neende Asaria omwaana wa Yehaleleeli; neende 
Abagerisoni; Yoa omwaana wa Siima, neende Edeni omwaana wa Yoa; 

13neende abaana ba Elisafani, Simuri neende Yeueli; neende abaana ba Asafu, 
Sakaria neende Matania; 

14neende abaana ba Hemani, Yehueli neende Simei; neende abaana ba 
Yedutuuni, Semaya neende Wusieli. 

15Abasaacha bano boosi bebuusa alala neende Abaleefi basyaabwe, mani 
beelabya. Bulaanu, koti sa lu mutuki yali naabalagiire ohuhola, 
bachaakiraniramo ohulabya neende Enyuumba ya Nasaae yosi, ohuloondakana 
neende Amalako k'Omwaami. 

16Abalaamisi beengira mu Nyuumba ya Nasaae eyo ohuyilabya, mani bachaaka 
ohusoomba nibatusa mu lwaanyi lw'Enyuumba ya Nasaae buli siindu 
syalichiingi nisiri esy'omufuto. Ohutula omwo, Abaleefi batusa byoosi erwaanyi 
w'esiko esyo, mani baabiyira mu Hoondo lya Kidironi. 

17Omulimo okwo kwachaaka hu ludaalo lutaangira lw'omwoosi kutaangira, 
mani ohwoola hu ludaalo lwa hataanu-na-hadatu bali nibamalire omulimo okwo 
kwoosi, n'oteereho neende mu siseenge siingira mu Nyuumba ya Nasaae 
bweene. Haandi bachaaka ohuhola emirimo kiindi ohumala endaalo chitaanu-
na-chidatu chiindi, ohwoola hu ludaalo lw'ehumi neende hasaasaba lw'omwoosi 
okwo, nibateresaanga sa Enyuumba ya Nasaae eyo ey'ohwiinamiraangamo 
Nasaae. 

18Abaleefi bachia baaboolera Omutuki Hesekia bati: “Efwe humalire omuduunga 
kw'ohulabisibwa Enyuumba ya Nasaae yoosi, n'oteereho neende alutaari 
y'ebiyaanwa bisaambwa, neende emeesa y'emigaati myoolerefu, haandi neende 
ebiindu biholerwamo emirimo mu bweene omwo. 

19Humalire neende ohukobosamo ebiindu biholerwamo emirimo byoosi bi 
Mutuki Ahasi yali niyamalamo mu myaaka ki yali nataali neende efukiirira mu 
Nasaae, mani hwaamala hwabiwaayo eyiri Nasaae haandi. Byoosi biri mu moni 
w'Alutaari y'Omwaami.” 

20Ataali ohuhiinda, Omutuki Hesekia yabuusa alala abasaacha bahunuufu bomu 
siko omwo, mani alala boosi baachia eyiri Enyuumba ya Nasaae. 

21Koti esiyaanwa simalao ebyonoono by'edaala ly'edooho ly'abaami haandi 
neende ebya abaandu baandi aba Yuda, haandi neende ohulabya Enyuumba ya 
Nasaae, bayira esurusi chitaanu-na-chibiri, amakoondi kataanu-na-kabiri, 
amakoondi madoto kataanu-na-kabiri, haandi neende embusi chitaanu-na-
chibiri. Omutuki oyo yaboolera abalaamisi abo abali abeechuhulu b'Arooni, 
ohuyaanayo ebisolo koti ebiyaanwa hu alutaari. 

22Abalaamisi abo bataangira ohwiita esurusi echio, mani baloondyaho 
amakoondi, mani haandi baloosaho amakoondi madoto, mani nibanyulaanyusa 
amabaanga kabuli siyaanwa hu alutaari. 

23Muhumaliirisa, babukula embusi echio mani baachiyirira omutuki, haandi 
neende abeenamiraanga Nasaae baandi, abachaalisaangaho amahono kaabwe. 

24Ebyo nibiweere, abalaamisi abo beeta embusi echio mani baachuha 
amabaanga kachio hu alutaari ohuba koti esiyaanwa esimalao esyonoono 
sy'abaandu boosi, olwohuba omutuki oyo yali n'alagiire ati ebiyaanwa 
bisaambwa, neende ebiyaanwa by'esibi biholerwe Yisiraeli yoosi. 

25Omutuki oyo yaloondakana neende amakerako ka Omwaami yali niyaberesa 
Omutuki Daudi ohubitira mu Gaadi, owali omunabbi w'omutuki oyo, haandi 
neende ohubitira mu Natani omunabbi; yatekeha Abaleefi mu Nyuumba ya 
Nasaae, nibali neende obuhana neende nyaangili, 

26ebihubba ebifwaana koti ebyo bi Mutuki Daudi yehoonyeraanga. Abalaamisi 
bosi beema abweene ao, nibali neende eturumbete. 

27Hesekia yalagira ebiyaanwa bisaambwa bileetwe; mani koti ohuyaanayo 
ebiyaanwa nihwachaaka, abaandu beemba enyembo chifumia Omwaami, mani 
abeembi bosi bachaaka ohuubba eturumbete alala neende ebihubba biindi. 

28Buli muundu yeesi owali abweene ao yeengira mu hwiinamira Omwaami 
ohwo, mani ohweemba neende ohuubba ebidoong'ereyo byosi byemeeda 
ohweemba bityo ohwoola lu biyaanwa byoosi byamala ohuyia. 

29Mani Omutuki Hesekia alala neende abaandu boosi nibasigama aasi, 
nibalaama Nasaae waabwe. 

30Omutuki oyo alala neende abeemirisi bomu syaalo omwo, baboolera Abaleefi 
ohweembera Omwaami enyembo ch'ohufumia, echali nichaandiikwa neende 
Daudi mweene, haandi neende Asafu omunabbi. Mani buli muundu yembaanga 
neende esangaalo liingi nibasigaame nibenamiire Nasaae. 

31Hesekia yaboolera abaandu ati, “Bulaanu koti lu muli aboolerefu, leete 
ebiyaanwa nibiba koti ebiyaanwa by'ohweebasa Omwaami.” Abaandu abo 
bawulira, mani abaandu hu beene abo beeyama ohuleetaanga ebisolo 
biyaanweyo koti ebiyaanwa bisaambe. 



994 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

32Baleeta esurusi amahumi kataanu-na-kabiri, amakoondi emia ndala (100) 
neende amakoondi madoto emia chibiri (200), ohuba koti ebiyaanwa 
bisaambwa eyiri Omwaami; 

33haandi baleeta esurusi emia chisaasaba (600) neende amakoondi elifu chidatu 
(3,000) ohuba ebiyaanwa by'abaandu ohulya sa. 

34Koti lu yitaliyo abalaamisi bamala ohwiita ebisolo bino byoosi, Abaleefi bachia 
baabahoonyaho, ohwoola lu mulimo kuno kwoosi kwawa bulai. Ebiha ebyo 
abalaamisi baandi bosi bali nibamalire ohwelabya. (Abaleefi bali abeesikwa 
muno ohuhiraho abalaamisi mu ngeri y'ohweliinda ohubeechaanga 
abachweenufu) 

35Ohumeeda hu huyaanayo ebiyaanwa bisaambwa byoosi, abalaamisi nibo abali 
nibahoyera ohusambaanga amasinya ka bayaanangayo ohutula hu biyaanwa bi 
baandu balichaanga sa, haandi nibahoyera ohuchuhaanga efiini yaleeterwaanga 
alala neende ebiyaanwa bisaambwa byoosi. Mani sakira ohwiinamira mu 
Nyuumba ya Nasaae nihuchaakira abweene ao haandi. 

36Omutuki Hesekia alala neende abaandu boosi basaangaala, olwohuba Nasaae 
yali naanyalire ohubahoonya ohunyala ohuhola ebiindu bino byoosi byaawa 
bwaangu. 

2 Ebyomubiha 30 

Endekeha ya Paasaka 

1  Hesekia yatuma omunwa mu Yisraeli yoosi neende Yuda, mani haandi 
yandiika ebbarwa ohuchiira Efuraimu neende Manaase, mbwe bahoyere 
ohwiicha mu nyuumba y'Omwaami mu Yerusalemu, ohuhusira Omwaami 
Nasaae wa Yisiraeli Paasaka. 

2Olwohuba omutuki neende abahoongo bae, neende omuhung'aano kwoosi 
okuli mu Yerusalemu bali nibeekesaanie ohuhusa Paasaka mu mwoosi kwa 
habiri 

3(olwohuba abo haba sibali nibanyala ohuyihusa mu siha syasyo syeene 
olwohuba abalaamisi bahira obuungi bali nibateelabya, haandi abaandu bosi 
bali nibataanyala ohwebuusira mu Yerusalemu). 

4Mani omutuki oyo alala neende abaandu boosi basaangaalira endekeha yaabwe 
eyo, 

5mani beecha balaaliha Abaisiraeli boosi, ohutulira elalira mu Daani emukulu 
bweene ohwoola mu Bberisebba emwaalo bweene, ohwiicha ohwebuusira alala 
mu Yerusalemu mani balye Paasaka eyo ohuloondekana neende Amalako, mu 
buungi ohuhiraho koti lu byali ni byanyala ohunyaliha hale. 

6Bawamwaanda batula ohweema hu lako ly'omutuki neende abahoongo bae 
mani baabita mu Yuda mwoosi haandi mu Yisiraeli mwoosi neende ohulaaliha 
huno huti: “Eng'we abaandu ba Yisiraeli, mwanyala ohuwonao mu huyiingirwa 
hw'esyaalo syeefwe neende Abasiria. Bulaanu kobole eyiri Omwaami, Nasaae 
wa Abburahamu, Yisaka, neende Yakobbo, mani yesi anyale ohukobola yi muli. 

7Mutaba koti bakuuka yeeng'we, haandi neende koti abeeho beeng'we 
Abaisiraeli abataba abeesikwa eyiri Omwaami Nasaae waabwe. Koti lu munyala 
ohubona, yababoneresa ebilulu. 

8Mutaba neende esiyiingwa koti lu baba, nae eng'we muticheenge Omwaami. 
Yiche eyiri Enyuumba ya Nasaae mu Yerusalemu, mu Omwaami Nasaae 
weeng'we yahola ohubeechaanga esyoolerefu endaalo choosi, mani 
mumwiinamire hu ahaye haandi ohubanyoolereraanga. 

9Nikali mbwe muchia ohunyala ohukobolera Omwaami, mani abo boosi 
abanyala ohuyira abeeho beeng'we koti ababoye bachia ohunyala ohubakwiira 
esisa mani babalehe bakobole engo. Omwaami Nasaae weeng'we, ali neende 
esisa haandi w'esasaakisi, mani nimukobola yaali, aba achia ohubafukiirira sa.” 

10Bawamwaanda banyala ohwoola mu buli siko esiri mu syaalo sy'enono chia 
Efuraimu neende Manaase, haandi neende ohwoola emukulu bweene hu nono 
ya Sebbuluuni, nae abaandu baabacheheerera sa nibabakachula bukachula. 

11Kata katyo, yaliyo abaandi ohutula mu nono cha Aseri, Manaase, neende 
Sebbuluuni abakanya ohwiicha mu Yerusalemu. 

12Nasaae yali naali hu mirimo kyae mu Yuda mani yaanyala ohuwambaania 
abaandu mu humaliirira hwaabwe ohutya byaadaha nibanyala 
ohuloondakananaanga neende amalako k'omutuki oyo alala neende abahoongo 
bae. 

Paasaka yihuswa 

13Abaandu bahiramo obuungi banyala ohwebuusira alala mu Yerusalemu mu 
mwoosi kwa habiri ohuhusa Esidyaalo sy'Emigaati kitaali Emibbaahe. 

14Bakiinga alutaari choosi echalichiingi nichehoonyerwa mu Yerusalemu 
ohuyanirwaangaho ebiyaanwa, neende ohuniooheserwaangaho obubbaani, 
mani nibamala nibachisukuna choosi mu Hoondo lya Kidironi. 

15Mani hu ludaalo lwa ehumi-na-hane, olw'omwoosi okwo, bachia mani beeta 
amakoondi madoto ak'esiyaanwa sya Paasaka. Abalaamisi neende Abaleefi abali 
nibataamala ohulabiswa, badiirwa esoni muno boola ohweyaanayo sa abeene 
eyiri Omwaami, hu baanyala bulaanu ohuyaana ebiyaanwa bisaambe mu 
Nyuumba ya Nasaae. 

16Bachia mani beehala mu bweyaango bwaabwe mu Nyuumba ya Nasaae eyo, 
ohuloondakana neende enjekesa y'Amalako ka Musa, omuundu wa Nasaae oyo. 



996 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Abaleefi bayaanayo amabaanga k'ebiyaanwa ebyo eyiri abalaamisi, 
abakanyulaanyusa hu alutaari. 

17Koti lu baandu baangi bali nibataalabisibwa, mani sibali nibafukiirirwa 
ohwiita amakoondi madoto ka Paasaka daawe, mani Abaleefi nibo ababaholera 
batyo, mani bayaana amakoondi madoto ako eyiri Omwaami. 

18Ohumeeda ohwo, abaangi hu baandu bali nibeechere ohutula mu nono cha 
Efuraimu, Manaase, Yisakari, neende Sebbuluuni, bali nibasisiiri ohuhola 
omuduunga kw'ohweelabya daawe, mani bali nibali ohuhusaanga Paasaka 
eyomu ngeri yitahoyera daawe. Omutuki Hesekia mani yabekongooyera eyiri 
Omwaami ati: 

19“Ewe Omwaami, Nasaae wa bakuuka yeefwe, mu bulai bwao kanya ohulehera 
abo abali ohuhwiinamiraanga neende emyooyo kyaabwe kyoosi, kata neende 
nibataali abeyosere daawe.” 

20Omwaami yanyala ohukobola mu hulaama hwa Hesekia; yalehera abaandu 
abo mani yaahaya ohubaholaho esyonoono syoosi daawe. 

21Mani, ohumala embaka y'endaalo chitaanu-na-chibiri, abaandu bali 
nibebuusiire mu Yerusalemu balya Esidyaalo sy'Emigaati kitaali Emibbaahe 
neende esangaalo liingi muno, mani buli ludaalo, Abaleefi alala neende 
Abalaamisi bafumiaanga Omwaami neende amaani kaabwe koosi. 

22Hesekia yafumia Abaleefi muno hulw'amakesi kaabwe muhwiimirira 
ohulaama Omwaami ohwo. 

Ohuhusa hwa habiri 

Luunyuma lw'endaalo chitaanu-na-chibiri chi bayaaniraangamo ebiyaanwa 
nibafumia Omwaami, Nasaae wa bakuuka yaabwe, 

23boosi baheengao ohwemeeda ohuhusa ohwo ohumala endaalo chiindi 
chitaanu-na-chibiri. Mani baahusa nibasisiiri neende esangaalo eliingi muno. 

24Omutuki Hesekia yoobba esurusi elifu ndala (1,000) neende amakoondi elifu 
chitaanu-na-chibiri abaandu beete balye, haandi abahoongo bosi boobba 
esurusi chiindi elifu ndala (1,000), haandi neende amakoondi elifu ehumi 
(10,000). Abalaamisi bahiramo obuungi bali nibamala ohubita mu muduunga 
kw'ohweelabya. 

25Buli muundu yali neende esangaalo abaandu ba Yuda, Abalaamisi, Abaleefi, 
abaandu bali nibatulire emukulu, haandi neende abakeni bali nibamenyera 
elalira mu Yisiraeli neende mu Yuda. 

26Esiko sya Yerusalemu syeechula esangaalo, olwohuba abulao esiindu siindi 
syaliho nisifwana koti esyeene sino esyali nisyeeholaho sityo daawe, ohutula mu 
ndaalo ch'Omutuki Solomooni, omwaana wa Daudi. 

27Abalaamisi neende Abaleefi basaba ehabi ch'Omwaami chibe hu baandu abo. 
Mu daala lyae muukulu, Nasaae yawulira ohulaama hwaabwe yabafukiirira. 

2 Ebyomubiha 31 

Hesekia akaluuhania obulamu bw'esinadiini 

1Esidyaalo esyo nisyawa, abaandu boosi ba Yisiraeli bachia mu buli siko siri mu 
Yuda nibalikula amakutu k'amakina, haandi nibatemaatema ebifwaanani 
by'Asera nasaae muhasi, haandi nibasihirisa alutaari neende ebituundu bikafiiri 
by'ohwiinamiraangamo. Haandi bahola batyo mu Yuda mwoosi, neende mu 
byaalo bya Bbenjamini, Efuraimu, neende Manaase; mani baamala beekobolera 
engo. 

2Omutuki Hesekia yakobosao endekeha y'Abalaamisi neende Abaleefi, mu buli 
otula yalichiingi neende omulimo kwae ku yedeeka. Kino mirimo kyali koti 
ohuyanaangayo ebiyaanwa bisaambe, haandi neende ebiyaanwa 
by'ohuholegana, ohuchiraanga alala mu hwiinamiraanga Nasaae 
hw'Omunyuumba ya Nasaae omwo, haandi neende ohupakiraanga neende 
ohwebasiraanga mu bituundu bikabuhaane ebyomu Nyuumba ya Nasaae eyo. 

3 Ohutula mu byaayo byae omweene haandi mu bidwooli byae, yobbaanga 
ebisolo by'ebiyaanwa bisaambwa buli chuli, neende buli ngoloobe, haandi 
neende ebyo ebyayanwaanga buli ludaalo lwa Sabbaato, neende buli Sidyaalo 
sy'Omwoosi Muyaaha, haandi hu bidyaalo byahoyerwaanga neende Amalako 
k'Omwaami. 

4  Mu humeeda ohwo, omutuki haandi yaboolera abaandu ba Yerusalemu 
ohuleetaanga ebiyaanwa bi balaamisi neende Abaleefi balichiingi nibahoyerwa 
oyiraanga, hu banyale ohuyanaangayo obweyaango bwaabwe bwoosi 
ohuholaanga ebihoyera by'Amalako k'Omwaami. 

5Esiha syeene si lako elyo lyatusirwamo, abaandu ba Yisiraeli bachaakiraniramo 
ohuleetaanga ebiyaanwa by'emere yaabwe eyisereecherwe, efiini, amafuta 
k'enaasi, obuuhi, alala neende ebilime by'emikuunda, haandi baamala 
baletaanga silala sy'ehumi sya buli siindu sibabeechaanga nasyo. 

6Abaandu boosi abali nibamenya mu biko bya Yuda, baletaanga bilala by'ehumi 
by'eng'oombe chaabwe, neende amakoondi, haandi baleetaanga ebiyaanwa 
bibitiirifu, bi bawechaangayo eyiri Omwaami Nasaae waabwe. 

7Ebiyaanwa bino byachaaka ohwoolaanga ao mu mwoosi kwa hadatu, mani 
byemeeda ohwebuunjiha ohumala emyoosi kine kyaloondaho emilaamba. 

8Omutuki Hesekia neende abahoongo bae nibabona obuungi bw'ebiindu byali 
nibileeterwe, bapaaka Omwaami haandi bapaaka neende abaandu bae ba 
Yisiraeli. 

9Omutuki oyo yalomalomera abalaamisi abo neende Abaleefi abo ebiindu 
bidiira hu biyaanwa bino, 

10haandi Asaria Omulaamisi Muhuluundu, owali omwiichuhulu wa Sadoki, 
yamuboolera ati, “Koti lu baandu bachaakire ohuleetaanga ebiyaanwa byaabwe 
mu Nyuumba ya Nasaae, yibeere bulaanu niyiriwo ebyohulya bimala ohulya, 
haandi neende ebidoong'aho ebibitiirifu. Bulaanu mbano huli neende ebiindu 
bino byoosi, olwohuba Omwaami niye onyalire ohuberesaanga abaandu bae 
bano ehabi.” 

11Ohweema hu lako ly'omutuki oyo, boombaha ebiseenge bibiihwamo ebiindu 
abuundu w'Enyuumba ya Nasaae ao 

12mani baamala batechaangamo ebiyaanwa ebyo byoosi, alala neende bilala 
by'ehumi ohweliindiraanga omwo bulai. Bataao Omuleefi olaangwa mbwe 
Konania ohubeechaanga neende obunyala bwabyo, haandi baahola Simei 
mwanaang'ina ohuba omuhoonyi wae. 

13Abaleefi ehumi babereswa omulimo kw'ohuholeraanga aasi w'abeene bano 
boombi bati: Yehieli, Asasia, Nahati, Asaheeli, Yerimooti, Yosabbaadi, Elieli, 
Yisimakia, Mahati, neende Bbenaya. Bino byoosi byeehola bityo aasi w'obunyala 
bw'Omutuki Hesekia neende Asaria Omulaamisi Muhuluundu. 

14Koore omwaana wa Yimina, Omuleefi owali omuliindi muhunuufu, hu Siruwa 
sy'Ebukwe esy'Enyuumba ya Nasaae, niye owali neende obunyala 
obw'ohwakaaniraanga ebiyaanwa bino ebiyaanirwe eyiri Omwaami, haandi 
neende ohubikabulaangamo. 

15Mu biko biindi bi balaamisi baandi balichiingi nibamenyamo, yahoonywaanga 
neende obweesikwa bweene neende Abaleefi bano: Edeni, Miniamini, Ysua, 
Semaya, Amaria, neende Sekania. Bakabulaangamo ebyohulya nibaakaniirisa 
Abaleefi basyaabwe ohuloondakana neende koti omulimo bwaabwe 
bwalichiingi nibuli, 

16ataali ohuchiira hu nono koti lu chiri daawe. Bakabaanga omukabo 
kw'abesisaacha boosi abali neende emyaaka amahumi kadatu n'ohuhiraho, 
abalichiingi neende emirimo ki bahola buli nyaanga mu Nyuumba ya Nasaae, 
ohuloondakana neende obuhoongo bwaabwe. 

17Abalaamisi babereswaanga emirimo kyaabwe ohuloondakana neende enono 
chaabwe, nae Abaleefi abalichiingi nibali neende emyaaka amahumi kabiri 
neende ohuhirao, nibo ababereswaanga emirimo kyaabwe mu mikaanda. 

18Boosi balichiingi nibaandiikisirwa alala neende abahasi baabwe, abaana 
baabwe, alala neende abeyikami baandi, olwohuba bali nibahoyerwa 
ohubeechaanga abeetekefu ohuholaanga emirimo kyaabwe myoolerefu esiha 
syoosi. 

19Mu balaamisi balichiingi nibamenyaanga mu biko byabereswa abeechuhulu 
ba Arooni, oba mu byaalo by'enjairo balichiingi ebyohu biko ebyo, yalichiingiyo 
abasaacha ab'omulimo abakabaanga ebyohulya ebyo eyiri ab'esisaacha boosi 
abali mu madaala k'abalaamisi, haandi neende eyiri buli muundu owalichiingi 
hu muhunu kw'enono y'Abaleefi. 

20Ohumalaho Yuda yoosi, Omutuki Hesekia yaholaanga ebihoyera, haandi 
ebyalichiingi nibisaangaasa Omwaami Nasaae wae. 

21Yabitaangamo, olwohuba buli siindu si yaholeraanga Enyuumba ya Nasaae, 
kata sa neende mu huloondakana neende Amalako ka Nasaae, yaholeraanga mu 
mwooyo kw'obutiiririrwa bwoosi, neende ohweyaanayo hwoosi eyiri Nasaae 
wae. 

2 Ebyomubiha 32 

Abasiria batiisa-tiisa Yerusalemu 
(2 Abat 18:13-37; 19:14-19,35-37; Yis 36:1-22; 37:8-38) 

1Luunyuma lw'ebiindu bino byoosi ohubaao, bi Mutuki Hesekia 
yahalaabaniraangamo Omwaami neende obweesikwa, Senakeribbu, 
omuhoongo wa Asiria, yaseeta Yuda. Yaamba ebiko bisitirire mani yaatusa elako 
amaye kae ohudomola engira mu sida. 

2Mani Hesekia niyabona ati, Senakeribbu yali naadaha ohuseeta Yerusalemu 
yesi, 

3yatekeha neende abahoongo bae neende abalwaani balulu bae ohwaakamia 
ohuhulukusa hw'emyaalo kyalichiingi nikitula erwaanyi w'esiko; mani 
baamuhoonya. 

4Abaandu bebuusa mu buungi, mani baanyala ohwaakamya emyaalo kyoosi 
neende wadi okwahulukusaanga nikuhalakania mu syaalo esyo, nibaboola bati, 
“Siina syeene esikera abatuki ba Siria nibeecha banyale ohwakaana amaachi 
maangi muno?” 

5Omutuki wuno yomiisa obuliindi bw'esiko esyo neende ohutereesa buyaaha 
esida, neende ohwoombahaanga amakutu hu sida bweene ohwo, haandi neende 
ohwoombahiraho esida siindi esy'erwaanyi. Ohumeeda ohwo, haandi yatereesa 
buyaaha ebiindi nibyoombahwaanga mu syaalo esyo ebyeechuswaanga hu 
lubeka lw'ebukwe w'esituundu sihale sya Yerusalemu. Haandi yetaania 
amafumo neende engabo ebiingi muno. 

6Yata abasaacha boosi mu siko aasi w'obunyala bw'abanamaye bahoongo mani 
yaabahola bebuusira mu situundu siyanjaafu esiri hu siruwa sy'esiko. 
Yababoolera ati, 

7“Ewe guma mani omaliirire, mani otatya omuhoongo w'Abasiiria, kata sa eye 
lyali nalyo. Efwe huli neende obunyala ew'efwe eno ohuhiraho koti lwaali. 

8Oyo ali neende amaani k'abaandu, nae efwe huli neende Omwaami Nasaae 
weefwe ohutuhoonya, haandi ohutululwanira ebiita byeefwe.” Abaandu 
bagumisibwa emyooyo neende emboosi chino ech'omutuki waabwe oyo. 

9Ebiha nibyabitao ebidiidi, Senakeribbu neende eye lyae nibali nibasisiiri mu 
Lakisi, yatuma emboosi chino eyiri Hesekia alala neende abaandu ba Yuda abali 
nibali nae mu Yerusalemu ati: 

10“Ese, Senakeribbu, Omuhoongo w'Asiiria, ndi ohuteeba esikera syeene 
abaandu eng'we nimuba abomiifu ohudoong'a nimuli mu Yerusalemu mu 
buwaambe. 

11Hesekia ali ohuhuboolera ati, “Omwaami Nasaae wao niye ochia ohuhuwonia 
ohutula hu bunyala bw'efwe, nae Hesekia ali ohuhubachaanga mani achia 
ohukera ofwe enjala neende obuluwo. 

12Oyo niye owasihirisaanga ebiyeembeho neende alutaari ch'Omwaami mani 
yaboolera abaandu ba Yuda neende Yerusalemu ohwiinamiraanga haandi 
neende ohunioohesaanga obubbaani eyiri alutaari ndala yoong'ene. 

13Ewe haba soomanyire oti bakuuka yaange neende ese, bi hwahola abaandu 
b'ebyaalo biindi? Mani banasaae b'ebyaalo biindi ebyo banyala ohuwoniaho 
abaandu baabwe ohutula bunyala bw'Asiiria? 

14Ni liina lu banasaae b'ebyaalo ebyo byoosi banyalaho ohuwonia ebyaalo 
byaabwe ohutuhaya ohuyiingira? Bulaanu siina syeene esiba nisihuhola 
nochaaka ohubaasa oti nasaa wao oyo anyala ohubawonia? 

15Bulaanu, otakanya Hesekia yaahubachirisa, kata yaahudoondobania atyo. 
Otamufukiiriramo daawe! Abulao nasaae ow'esyaalo syoosi owanyalaho 
ohuwonia abaandu bae ohutula hu bunyala bw'omuhoongo wa Asiria. Mani 
sakira siri mbwe nasaae wao wuno haba saacha ohuhuwonia daawe!” 

16Abahoongo ba Asiria baboola kata ebyonoono bihiraho obubi hu Omwaami 
Nasaae neende Hesekia, omuhalaabani w'Omwaami. 

17Ebbarwa yi muhoongo oyo yandiika yachalaasa Omwaami, Nasaae wa 
Yisiraeli. Yaboola yiti, “Banasaae b'ebyaalo biindi haba si baoniangaho abaandu 
baabwe ohutula hu bunyala bwaange daawe, haandi kata nasaae wa Hesekia 
yesi haba saachia hunyala ohuwonia abaandu bae ohutula hu bunyala bwaange 
daawe.” 

18Abahoongo abo beehuuma ebyeene ebyomu lulimi lu Yibburania mbwe hu 
banyale ohutiisa-tiisa, haandi neende ohudeembula abaandu ba Yerusalemu 
abalichiingi hu sida sy'esiko esyo. 

19Balomaloma hu Nasaae wa Yerusalemu mu ngeri nasilala yi balomalomera hu 
banasaae b'abaandu baandi, ebiloongaloongwe byaholwa neende amahono 
k'abaandu sa. 

20Omutuki Hesekia alala neende Yisaaya omunabbi, omwaana wa Amosi 
yalaama Nasaae mani yaamulirira amuhoonye. 

21Omwaami yatuma malaika weeta abanamaye, alala neende abahoongo b'eye 
ly'Asiria. Mani omuhoongo wayo yaanyala ohukobola enyuma mu Asiria 
niyewunamiire. Mani ludaalo luundi niyali naali mu Nyuumba ya Nasaae ya 
nasaae wae, abaandi hu basyaani bae bamwiita neende engaanga chaabwe. 

22Mu ngeri yino, Omwaami yanyala ohununula Omutuki Hesekia alala neende 
abaandi ba Yerusalemu ohutula hu bunyala bwa Senakeribbu, omuhoongo 
w'Asiiria, haandi neende ohutula hu basuku baabwe baandi. Yahola abaandu 
bachaaka ohumenyaanga mu muleembe alala neende ebyaalo bibasibiraane. 

23Abaandu baandi beecha mu Yerusalemu, nibaleeta ebiyaanwa by'Omwaami 
haandi neende ebiyaanwa bya Hesekia, hu bulaanu ohutula esiha esyo, neende 
ohwemeeda mu moni, ebyaalo byoosi byesaanga oluyaali mu Hesekia. 

Obulwaae bwa Hesekia neende esuunga yae 
(2 Abat 20:1-3,12-19; Yis 38:1-3; 39:1-8) 

24Aambi esiha syeene sino, nisyo si Mutuki Hesekia yachaakiramo ohulwaala 
mani yaaba aambi ohufwa. Yalaama, mani Omwaami yaamuberesa esilolero 
syeekesa mbwe kata katyo achia ohuwona. 

25Nae Hesekia yali neende esuunga nyiingi muno, yaamukaira neende 
ohweebasaho ebiindu bi Omwaami yali naamuholeere, sakira Yuda neende 
Yerusalemu byoola ohusaandiswa. 

26Munjakamo, kata katyo, Hesekia alala neende abaandu ba Yerusalemu 
beefunaka, mani Omwaami yaahaya ohusaandya abaandu, ohwoola luunyuma 
lw'ohufwa hwa Hesekia. 

Emyaandu neende Esiroonyo sya Hesekia 

27Omutuki Hesekia yayiindiyala muno, mani buli muundu yaamutichaanga. Yali 
neende ebiseenge bibiihiro byoombahirwa esaabbu yae, neende efeesa yae, 
amakina k'engaanga kae, ebiluungo byae, engabo chae, haandi neende ebiindu 
biindi by'engaanga biindi byae. 

28Ohumeeda ohwo, yali neende amayuumba kabiihwamo ebiindu 
ebyoombahirwa emere yae, efiini yae, neende amafuta k'enaasi kae; ehoonge 
ch'eng'oombe chae; haandi neende ebidwooli by'amakoondi kae. 

29Ebiindi ohutula hweebyo, Nasaae yali niyamuberesa amakoondi neende 
eng'oombe, haandi alala neende emyaandu kiindi ebyamuhola yaanyala 
ohwoombaha ebiko ebiingi. 

30Yali niye Omutuki Hesekia owekalira ohuhukusa hw'Omwaalo Gihoni mani 
yaakasa amaachi kaahulukusa nikabitira mu lwangaacha ohwoola abuundu 
waandi mukati w'ebida bya Yerusalemu. Hesekia yanyala ohubitaangamo mu 
buli siindu si yaholaanga, 

31kata neende wamwaanda wa Bbabbilooni niyeecha ohweteeba hu bidiira hu 
biindu bitaali ebyabuli nyaanga ebyali nibikwiireo mu syaalo omwo, Nasaae 
yaleha Hesekia yechiira ewae ohuteemaho ohumanya ebiima byae koti lu biri. 

Enjakamo y'Obwaami bwa Hesekia 
(2 Abat 20:20-21) 

32Buli siindu syoosi si Mutuki Hesekia yahola, haandi neende ohweyaanayo 
hwae, eyiri Omwaami, byandiikwa mu sitabo silaangwa mbwe Ohuboneherwa 

hwa omunabbi Yisaaya omwaana wa Amosi, haandi neende mu sitabo silaangwa 

mbwe, Ebyaliwo by'abatuki ba Yuda neende Yisiraeli. 33Hesekia yafwa mani 
yasiihwa mu situundu sy'emukulu w'eng'ani ch'obwaami. Abaandu boosi ba 
Yuda neende Yerusalemu bamwiisamo oluyaali luhoongo muno niyafwa. 
Manaase omwaana wae niye owamukobola mu makulu koti omutuki. 

2 Ebyomubiha 33 

Manaase omutuki wa Yuda 
(2 Abat 21:1-9) 

1Manaase yali naali emyaaka ehumi neende kibiri eky'obuhuluundu niyeehaswa 
ohuba omutuki wa Yuda, mani yaanyala ohutukira mu Yerusalemu ohumala 
embaka y'emyaaka amahumi kataanu neende kitaanu. 

2Ohuloondakana neende ebiholwa bisinyisa by'ebyaalo bi Omwaami yeemaho 
mani yeerusa mu syaalo omwo abaandu bae nibeengiramo, Manaase yesi 
yonoona mu moni w'Omwaami. 

3Yoombaha buyaaha ebituundu bikafiiri eby'ohwiinamiraangamo banasaae 
baabwe bi Hesekia laatang'ene yali ni yasihirisa. Yoombaha alutaari 
ech'ohwiinamiraangamo bbaali, haandi yaahola ebifwaanani by'Asera nasaae 
muhasi, nae omweene yeenamiraanga eng'ining'ini. 

4Yoombahaanga alutaari ch'esikafiiri mu Nyuumba ya Nasaae, abuundu yi 
Omwaami yali niyaboola ati niwo yi yali n'ahoyeere ohwiinamirwaangamo 
endaalo choosi pe. 

5Mu nyanyi chibiri ech'Enyuumba ya Nasaae, yoombahamo alutaari 
ech'ohwiinamiraangaho eng'ining'ini. 

6Yayaniraangayo abaana bae mu hooho lya Hinoomu koti ebiyaanwayo 
bisaambe. Yaholaanga obulakusi neende amayia, haandi yeteebaanga hu 
balakusi neende abaseebe. Yonoona yabitiirisa mu moni w'Omwaami, mani 
yaabira etima. 

7Yata esifwaanani mu Nyuumba ya Nasaae, abuundu yi Nasaae yali yabooleraho 
Daudi neende Solomooni omwaana wae ati, “Ano mu Yerusalemu, haandi mu 
Nyuumba ya Nasaae muno, niwo abuundu yi ndedooleramo ohutula mu syaalo 
syoosi ew'enono ehumi neende chibiri echia Yisiraeli koti abuundu yi ese 
ndeenamirwaanga. 

8Mani abaandu ba Yisiraeli nibachia ohwiisa oluyaali mu malako kaange koosi, 
haandi booseresaanga Amalako koosi ka Musa omuhalaabani waange 
yababeresa, mani ese haba siimba niinjia ohubakanya ohutusibwa mu syaalo si 
ndaberesa bakuuka yaabwe.” 

9Manaase yayira abaandu ba Yuda mu huholaanga ebyonoono bihira ebyo 
ebyaholwaanga neende ebyaalo bi Omwaami yali niyeerusaanga naamala mu 
syaalo esyo abaandu bae nibasiingiramo. 

Manaase yeyolobya 

10Kata neende Omwaami ni yalabulaanga Manaase neende abaandu bae, 
bahayaanga sa ohuwulira. 

11Mani Omwaami yaaleha abalamuli b'eye lya Asiria baseeta Yuda. Bawaamba 
Manaase, baamuhomamo amalobo, baamuboya mu nyororo, mani baamala 
baamuyira mu Bbabbilooni. 

12Mani mu husaanda hwae yewota, mani yaakaluuhanira Omwaami Nasaae wae, 
mani yamwekweeda amuhoonye. 

13Nasaae yesi yawulira sa ohulaama hwa Manaase mani yaahukobolamo neende 
ohumunyalira ohukobolayo engo mu Yerusalemu haandi neende ohutuka ehabi 
liindi. Sino syeekesa Manaase siti hane Omwaami oyo niye owali Nasaae 
wadyeeri. 

14Luunyuma lw'esyeene sino, Manaase yanyala ohuleeyiaho haandi obuleeyi 
bw'esida sy'erwaanyi hu lwaande lw'ebukwe wa Yerusalemu, ohutulira 
abuundu ali ehooho liri aambi neende Esulo ya Gihoni emukulu w'Esiruwa 
sy'Eng'eeni, haandi neende abuundu ali esiko silaangwa mbwe Ofeli. Haandi 
yachia mani yaata omunamaye muhoongo ohulagiraanga omukaanda 
kw'abalwaani mu buli siko syasitirirwa esya Yuda. 

15Yatusa mu Nyuumba ya Nasaae banasaae bateende, alala neende esifwaanani 
si yali niyata mu bweene omwo, haandi neende alutaari ch'esikafwiiri 
echalichiingi hu sigulu si Nyuumba ya Nasaae yoombahwaho, haandi neende mu 

bituundu biindi mu Yerusalemu; yabukula ebiindu bino byoosi mani yaabitusa 
erwaanyi w'esiko esyo, mani yaamala yaabisukuna eyale. 

16Haandi yatereesa buyaaha alutaari yi Omwaami yenamirwaangaho, mani 
yayaaniraho ebiyaanwa by'ohusaasania abaandu haandi neende 
eby'ohweebasa. Yalagira abaandu boosi ba Yuda ohwiinamiraanga Omwaami 
yeeng'ene, Nasaae wa Yisiraeli. 

17Kata neende abaandu nibemeeda ohuyaaniraanga ebiyaanwa mu bituundu 
biindi by'ohwiinamiraangamo, babiyanaanga sa eyiri Omwaami mulala wuno 
yeeng'ene. 

Enjakamo y'obwaami bwa Manaase 
(2 Abat 21:17-18) 

18Buli siindu siindi syoosi si Manaase yaholaho, ohulaama hu yayira eyiri Nasaae 
wae, alala neende emboosi ch'abanabbi bamutuumbuliraanga emboosi mu liita 
ly'Omwaami Nasaae wa Yisiraeli, byoosi byandiikwa mu sitabo sya Ebyaliwo 

by'abatuki ba Yisiraeli. 

19Ohulaama hw'omutuki neende esikobolwamo sya Nasaae, haandi neende 
olukano lw'ebyonoono bi yahola n'asisiiri ohweeyolobya embi chiyaholaanga, 
ebituundu bikafiiri by'ohwiinamirangamo, alala neende ebifwaanani bya Asera 
nasaae muhasi bi yaholaanga neende nasaae bobubacha ba yeenamiraanga 
byoosi byandiikwa mu sitabo sya Ebyaliwo bya Abanabbi. 

20Manaase yafwa mani yaasiihwa mu dooho, nae Abaamooni omwaana wae niye 
owakobola mu makulu kae koti omutuki. 

Omutuki Amooni owa Yuda 
(2 Abat 21:19-26) 

21Amooni yali naali neende emyaaka amahumi kabiri neende kibiri 
eky'obuhuluundu nibamwiihasa ohuba omutuki wa Yuda, mani yaanyala 
ohutukira mu Yerusalemu ohumala embaka y'emyaaka kibiri kyoong'ene. 

22Koti sa Manaase laatang'ene, yesi yonoona mu moni w'Omwaami, mani 
yeenamiraanga banasaae bobubacha ba laatang'ene yesi yeenamiraanga. 

23Nae ohukabuhanaho neende laatang'ene oyo, haba siyanyala ohufuniha mani 
yaanyala ohukaluuhanira Omwaami; mani yali omwonooni mubi muno 
ohuhiraho koti lu laatang'ene yali. 

24Abahoongo ba Abaamooni nibo aboola baamuhoba, mani baanyala 
ohumwiitira mu dooho bweene omwo. 

25Abaandu ba Yuda bosi banyala ohwiita abaandu beeta Abaamooni abo, mani 
beehasa Yosia omwaana wae ohuba omutuki. 

2 Ebyomubiha 34 

Yosia omutuki wa Yuda 
(2 Abat 22:1-2) 

1 Yosia yali naali neende emyaaka kitaanu-na-kidatu eky'obuhuluundu 
niyeehaswa ohuba omutuki wa Yuda, mani yaanyala ohutukira mu Yerusalemu 
ohumala embaka y'emyaaka amahumi kadatu neende mulala. 

2Yaholaanga ebyasangaasaanga Omwaami; yalondakanaanga neende 
esyohuboneraho esy'Omutuki Daudi kukaang'ene, naali neende esinani 
sy'ohuwuliraanga amalako koosi aka Nasaae. 

Yosia alwaania ohwiinamira Nasaae hw'esikafiiri 

3Mu mwaaka kwa hataanu-na-hadatu Yosia naali omutuki, n'asisiiri omuyere 
muno, yachaakiraniramo ohwiinamiraanga Nasaae w'Omutuki Daudi 
kukaang'ene. Emyaaka kine nikyawa yachaaka ohusihirisaanga ebifwo bikafiiri 
eby'ohwiinamiraanga nasaae, alala neende ebifwaanani bya Asera nasaae 
muhasi, alala neende ebiloongaloongwe biindi byoosi. 

4Ohweema huhulagira hwae, alutaari choosi chi Bbaali yenamirwaangamo 
byasaasakulwa, neende alutaari ch'ohuniooheseraanga obubbaani byalikulwa 
byaweera aasi. Basia banyuhuulaanga nibiba koti olufu, ebifwaanani by'Asera 
neende eby'ebiloongaloongwe biindi byoosi, mani baamala baabakalaanga 
olufu olwo hu biriindwa by'abaandu babiyaaniraanga ebiyaanwa. 

5Yasambiraanga amakuumba k'abalaamisi bakafiiri hu alutaari chi 
beenamiraangaho. Ohuhola bino byoosi yanyala ohuhola Yuda neende 
Yerusalemu byaaba ebyoolerefu ehabi liindi. 

6Yaholaanga atyo mu biko neende mu bituundu byali byasakuulwa ebya 
Manaase, Efuraimu, neende Simeoni, haandi neende ohwoola emukulu hu 
Nafutaali. 

7Ohumalaho esyaalo syoosi esy'Obwaami bw'Emukulu, yakeendaanga 
nasaasakulaanga alutaari echio, neende ebifwaanani by'Asera, haandi 
nasyechaanga ebiloongaloongwe nibyeehola olufu, haandi 
yadonyadonyaangamo mu bituundu bidiidi byeene alutaari choosi 
ech'ohuniooheseraangaho obubbaani. Mani yaamala atyo yekobolerayo engo 
mu Yerusalemu. 

Ohunyoolehana hw'esitabo sy'Amalako 
(2 Abat 22:3-20) 

8Mu mwaaka kw'ehumi neende chitaanu-na-chidatu eky'obutuki bwae, niyali 
n'amalire ohulabya esyaalo syoosi, haandi neende Enyuumba ya Nasaae, 
niyaakamia ohwiinamiraanga obukafiiri, Omutuki Yosia yatuma abasaacha 
badatu bano ohuchia ohutereesa buyaaha Enyuumba ya Nasaae ey'Omwaami 
Nasaae: Safani omwaana wa Asalia, Maseya, gafana wa Yerusalemu, neende Yoa 
omwaana wa Yoahasi, omuhoongo muhunuufu muno. 

9Eseende chi abaliindi b'Abaleefi bali nibasoloseere mu Nyuumba ya Nasaae, 
chadiiswa Hilikia Omulaamisi Muhuluundu. (Chali nicha soloswa ohutula hu 
baandu ba Efuraimu neende aba Manaase, haandi neende ohutula mu Bwaami 
bw'Emukulu bwoosi obudoong'ereyo, haandi neende ohutula mu Yuda, 
Bbenjamini, neende Yerusalemu.) 

10Eseende chino cheecha haandi chadiiswa abasaacha bala badatu abali 
nibafunaanibwa neende ohutereesa Enyuumba ya Nasaae buyaaha, mani bosi 
baamala baachidiisa 

11abaraandi b'embaao neende aboombahi ohukulamo amakina, haandi neende 
embaao ech'ohwehoonyera mu hutereesa ebyoombahe bi batuki ba Yuda bali 
nibaleha ni byabola. 

12Abasaacha bahola omulimo kuno bali abeesikwa beene. Bahubbiriswaanga 
neende Abaleefi bane bano: Yahaati, neende Obbadia ow'enono ya Merari, 
neende Sakaria neende Mesulamu ow'enono ya Kohati. (Abaleefi bano bali boosi 
abeembi babalaabalanu.) 

13Abaleefi baandi bali nibahulira engiinga y'ebiindu byehoonyerwa, haandi 
neende ohuhubbirisaanga abahalaabani abali hu mirimo kikabuhaane, nae 
abaandi baandikaanga ebyakwichaangao, nae abaandi baaholaanga koti 
abaliindi sa. 

14Eseende nichali mbwe hu chiri ohutuswa mu nyuumba y'Omwaami mu 
biseenge bi chibiihwaangamo, Hilikia yeduuya hu Malako k'Omwaami ka yali 
niyaberesa Musa. 

15Yaboolera Safani ati, “Ese ngaandi malire ohunyoola Esitabo sy'Amalako ano 
mu Nyuumba ya Nasaae muno.” Yabukula esitabo esyo mani n'asiberesa Safani, 

16mani Safani yaasiyira eyiri omutuki. Yaboola ati, “Efwe huholere buli siindu 
syoosi syolagiire. 

17Ngaandi efwe humalire ohuyira eseende chabiihwaanga mu Nyuumba ya 
Nasaae, mani hwachidiisa abahalaabani alala neende banyaapara baabwe.” 

18Mani nae yameedaho ati, “Ese naange mbano ndi ano neende sitabo si Hilikia 
yambereese.” Mani yachaaka ohusisomeramo omutuki mu kono ly'aakulu. 

19Mani omutuki oyo niyawulira koti esitabo esyo syali nisiri ohusomwa, 
yetaandulaho engubo mu hwesiinduha sa 

20mani yaamala yaaberesa Hilikia omwaana wa Safani, haandi neende Abbudoni 
omwaana wa Miika, neende Safani, omusaati womwu kooti, haandi hu Asayia, 
omuliindi w'omwaami elako lino ati: 

21“Ewe chia mani wundeteebereho alala neende abaandu bali nibadoong'a mu 
Yuda neende mu Yisiraeli hu Omwaami. Manyira elalira ameeko k'esitabo sino. 

Omwaami mbao atunyoolereere olwohuba bakuuka yeefwe haba sibanyala 
ohuwuliraanga emboosi ch'Omwaami, mani haandi sibaholaanga ebiindu bi 
sitabo sino siboola siti nibyo ebihoyeere ohuholwaanga.” 

22Ohweema huhulagira hw'omutuki, Hilikia alala neende abaandu baandi, 
bachia mani beteeba hu muhasi wuundi olaangwa Hulida, omunabbi wali 
niyamenya mu situundu siyaaha syeene esya Yerusalemu. (Saluumu wamwe, 
omwaana wa Tikifa, haandi omwiichuhulu wa Harihaasi, niye owali neende 
obunyala hu byefwaalo byomu Nyuumba ya Nasaae.) Bachia mani 
baamutotolera byoosi ebyali nibikwiireo, 

23mani omuhasi oyo yaanyala ohubaboolera ohukobolayo eyiri omutuki oyo 
mani bamuberese 

24emboosi chiloondaho chino ohutula eyiri Omwaami: “Ese njia ohusaandya 
Yerusalemu alala neende abaandu basyo boosi neende ebibwaabo byandiikwa 
mu sitabo sisomeerwe omutuki oyo. 

25Mbao banjwaang'ire mani bayaana ebiyaanwa byaabwe eyiri banasaae 
baandi, mani batyo basaangulusa etima lyaange neende ebyo byoosi bi baholere. 
Etima lyaange mbao li singiriire hu Yerusalemu, mani haba silichia hukwa 
omuya daawe. 

26Nae eyiri omutuki mweene, sino nisyo si ese, Omwaami Nasaae wa Yisiraeli 
ndi ohuboola endi: Ewe koti lu owuliire ebyandiikwa mu sitao ebyo, 

27mani weeyolobya omweene, haandi weefunaka omweene mu moni waange, ni 
wetaandulaho engubo chao, haandi noolira, koti lu owuliire koti ese ndatiihirisa 
ohusaandya Yerusalemu neende abaandu basyo boosi. Ese mbao mbuliire 
ohulaama hwao ohwo, 

28mani esibonereso simbeere niinjia ohuleeta hu Yerusalemu, haba sisichia 
hwiicha ohwoola luunyuma lw'ohufwa hwao. Ese njia ohuhola ewe onyale 
ohufwiira mu muleembe sa.” Abasaacha abo bakobola eyiri Omutuki Yosia 
neende emboosi echio. 

Yosia ahola Endagaano ohuwuliraanga Omwaami 
(2 Abat 23:1-20) 

29Omutuki Yosia yalaanga abeemirisi boosi aba Yuda neende Yerusalemu, 

30mani boosi alala nibachia eyiri Enyuumba ya Nasaae, nibachiana neende 
abalaamisi baabwe, haandi neende Abaleefi, haandi neende abaandu 
badoong'ereo boosi, abanyali neende abamanani sidubaanie. Mani mu moni 
waabwe, omutuki oyo yanyala ohubasomera mu kono ly'aakulu esitabo esyo 
syoosi esy'endagaano esyo, esyali nisinyoolerwe mu Nyuumba ya Nasaae eyo. 

31Omweene nae yeema hu kutu ly'obwaami, mani naahola endagaano neende 
Omwaami ohumuwuliraanga, ohwooseresaanga amalako kae, neende ebilagiro 

neende omwooyo kwae kwoosi, neende obulamu bwae bwoosi, haandi neende 
ohutechanga mu hola ebidahibwa byoosi ebichiira hu ndagaano eyo, koti lu 
byandiikwa mu sitabo esyo. 

32Yahola abaandu ba Bbenjamini neende buli muundu yeesi owaliwo mu 
Yerusalemu ohusuubisa ohuliindaanga endagaano yibali nibaholere neende 
Nasaae owa bakuuka yaabwe. 

33Omutuki Yosia yasihirisa ebiloongaloongwe byoosi ebisinyisa ebyalichiingi 
mu syaalo esyo esyali esy'abaandu ba Yisiraeli, mani mu bulamu bwae bwoosi, 
yadahaanga abaandu boosi ohuhalaabaniraanga Omwaami, Nasaae wa bakuuka 
yaabwe. 

2 Ebyomubiha 35 

Yosia ahusa Paasaka 
(2 Abat 23:21-23) 

1Omutuki Yosia yahusira Paasaka mu Yerusalemu mu luyaali lw'Omwaami; hu 
ludaalo lw'ehumi-na-hane olw'omwoosi kutaangira nilwo lu beeteraho ebisolo 
by'esidyaalo esyo. 

2Yaberesa abalaamisi emirimo ki bali nibahoyere ohuhola mu Nyuumba ya 
Nasaae mani haandi yaabasaaya banyale ohukihola bulai. 

3Haandi yakerakira Abaleefi, Abeekesa ba Yisiraeli, abali bewaayo eyiri 
Omwaami ati: “Bakuuka mute Esanduuku ly'Endagaano yoolerefu mu Nyuumba 
ya Nasaae yi Mutuki Solomooni, omwaana wa Daudi yoombaha. Eng'we 
simusiilikiingaanga buli yi muchiira, nae muchia ohuhalaabaniraanga Omwaami 
Nasaae weeng'we neende Yisiraeli abaandu bae. 

4Mweekabe ebituundu byeeng'we mu Nyuumba ya Nasaae ohuloondakana 
neende enono, haandi ohuloondehana neende obunyala bu mwabereswa 
neende Omutuki Daudi neende Omutuki Solomooni omwaana wae, 

5mani mweyaanje abaandi hweeng'we babecheengeo ohuhoonya buli daala 
ly'abaandu ba Yisiraeli. 

6Muhoyere ohwiita ekoondi doto lya Paasaka alala neende embusi. Bulaanu 
mweeyose mani mutekehe ebiyaanwa, ohuhola koti Abaisiraeli baasyeeng'we, 
ohuloondehana neende amalako k'Omwaami yababeresa ohubitira mu Musa.” 

7Hu baandu banyale ohwehoonyera mu Paasaka, Omutuki Yosia yoobba naatusa 
hu hoonge chae neende ebidwooli bya, amakoondi elifu amahumi kadatu 
(30,000), amakoondi madoto, haandi neende embusi njere, neende esurusi elifu 
chidatu (3,000). 

8Abahoongo bae bosi boobbera abaandu, neende abalaamisi, haandi neende 
Abaleefi ohwehoonyera. Mani abahoongo bali neende obunyala bw'Enyuumba 

ya Nasaae nibo: Hilikia, Omulaamisi Muhuluundu, Sakaria, neende Yehieli, 
baberesa abalaamisi abo amakoondi madoto elifu chibiri neende emia 
chisaasaba (2,600) haandi embusi njere neende esurusi emia chidatu (300) 
ohuba koti ebiyaanwa mu biha by'esidyaalo. 

9Abeemirisi b'Abaleefi: Konania, Semaya neende Netaneeli mwanaang'ina, 
Hasabbia, Yeieli, neende Yosabbaadi, boobba amakoondi madoto elifu chitaanu 
(5,000) neende embusi njere neende esurusi emia chitaanu (500) hu lw'Abaleefi 
ohuyaana koti ebiyaanwa. 

10Buli siindu nisyamala ohutekehwa bulai hulwa Paasaka, abalaamisi neende 
Abaleefi badiira obweyaango bwaabwe, koti lu mutuki yali n'alagiire. 

11Luunyuma lw'amakoondi madoto neende embusi nibimalire ohwiitwa, 
Abaleefi babibaaka, mani abalaamisi bachaaka ohunyulaanyusa amabaanga hu 
alutaari. 

12Nibamala batyo, bachaaka ohukabula abaandu, mu mikaanda ky'amadaala, 
ebisolo by'ohusaambwa, hu banyale ohubiyaanayo ohuloondehana neende 
amakerako kali mu Malako ka Musa. 

13Abaleefi basaamba ebiyaanwa bya Paasaka hu muliro, ohuloondehana neende 
amalako, haandi badeehera ebiyaanwa byoolerefu mu nuungiro, amaika, 
neende ebifulya, mani babbibbiirihana ohukabula enyama abaandu balye. 

14Luunyuma lwa bino ohuwa, Abaleefi beekaba enyama chaabwe abeene, 
haandi neende ech'Abalaamisi b'olwiibulo lw'Arooni, olwohuba abalaamisi 
badiiyiha neende emirimo ohwoola esiro syeene, nibasaamba ebisolo byali 
nibihoyere ohusaambwa ebilaamba, haandi neende amasinya k'ebiyaanwa. 

15Abeembi bano ab'enono y'Abaleefi b'Asafu bali nibabeereswa ohweema hu 
lako ly'Omutuki Daudi: Asafu, Hemani, neende Yedutuuni, omunabbi 
w'omutuki. Abaliindi bohu biruwa by'Enyuumba ya Nasaae haba sibali 
nibahoyera ohutula mu bituundu byaabwe daawe, olwohuba Abaleefi baandi 
nibo abali nibali nibabatekeheere Paasaka yaabwe. 

16Mani, koti lu Mutuki Yosia yali n'alagiire, buli siindu nilwo lu syeehola ludaalo 
olwo mu hwiinamira Omwaami, ohuhusa Esidyaalo sya Paasaka, haandi neende 
esiyaanwa sy'ebiyaanwa bisaambirwe hu alutaari. 

17Ohumala endaalo chitaanu-na-chibiri enaamba, abaandu boosi aba Yisiraeli 
abaliwo bahusa Paasaka neende Esidyaalo sy'Emigaati Kitabbaahirwe. 

18Ohutulira elalira hu ndaalo ch'omunabbi Samueli, Paasaka yali 
siyihuswaangaho ohwaaka ano. Abulao omutuki yeesi hu baliwo hale owali 
niyanyala ohuhusa Paasaka ohwaaka neende huno ohwahuswa neende 
Omutuki Yosia, abalaamisi, Abaleefi, haandi neende abaandu ba Yuda, Yisiraeli, 
neende Yerusalemu, 

19mu mwaaka kw'ehumi neende chitaanu-na-chidatu okw'obwaami bwa Yosia. 

Enjakamo y'Obwaami bwa Yosia 
(2 Abat 23:28-30) 

20Luunyuma lw'Omutuki Yosia ohumala ohuholera bino byoosi Enyuumba ya 
Nasaae, Omutuki Neko owa Misiri yeemirira eye ohwiicha ohulwaanira mu 
Karikemisi hu Mwaalo kwa Ewufuraate. Yosia yateemaho ohumwaakamia, 

21nae Neko yamutumira emboosi chino: “Ebiita biindi ohulwaana bino, haba si 
bihudiiraho daawe, ewe Omutuki Yuda. Ese haba siinjichire ohuhulwaania 
daawe, nae ese njichire ohulwaania abasuku baange, mani Nasaae yamboleere 
nyanguyeho. Nasaae ali hu lubeka lwaange, mani otanyiingania daawe, aba achia 
ohuhusihirisa.” 

22Nae Yosia yali n'aheengereo ohulwaana sa. Yahaya ohutekeeresa bi Nasaae 
yaboola ohubitira mu Mutuki Neko, mani yefuula mani yaachia mu biita hu 
syaalo syayanjaala sya Magido. 

23Mani ebiha by'ebiita, Omutuki Yosia yafumitwa neende obusaale 
bw'Abamisiri. Yalagira abahalaabani bae ati, “Eng'we muunduse muno; Ese 
nyaaliihe bubi!” 

24Bosi bamukiinga baamutusa mu sigaari syae, mani baamuta mu sigaari siindi 
si yali naali nasyo ebweene eyo, mani baamala baamuyira mu Yerusalemu. Eyo 
niyo yi yafwiira mani yasiihwa mu ng'ani ch'abaami. Abaandu boosi aba Yuda 
neende Yerusalemu balira muno ohufwa hwae. 

25Omunabbi Yeremia yachaakisa olweembo lw'amaliro k'Omutuki Yosia. 
Lwamala ohweehola omuduunga mu Yisiraeli eyiri abeembi boosi, abasaacha 
neende abahasi, ohwehoonyeraanga olweembo luno nibeechulisa ohumulira. 
Olweembo luno lunyoolehana mu mukaanda kw'amaliro. 

26Buli siindu si Yosia yahola ohweyaanayo hwae eyiri Omwaami, obuwulisi 
bwae bw'Amalako, 

27haandi neende ebyaliwo byae ohutulira elalira hu njaako ohwoola hu njakamo 
byandiikwa in mu sitabo silaangwe mbwe, Ebyaliwo by'abatuki ba Yisiraeli neende 

Yuda. 

2 Ebyomubiha 36 

Yoahaasi omutuki wa Yuda 
(2 Abat 23:30-35) 

1Abaandu ba Yuda badoola Yoahaasi omwaana wa Yosia mani baamuchuhaho 
amafuta nibamwiihasa ohuba omutuki mu Yerusalemu. 

2Yoahaasi yali naali emyaaka amahumi kabiri neende kidatu (23) 
eky'obuhuluundu niyeehaswa ohuba omutuki wa Yuda, mani yaatuka mu 
Yerusalemu ohumala embaka y'emiosi kidatu. 

3Omutuki Neko owa Misiri yamuwaamba mani yaamuhola omuboye wae mani 
yaayika Yuda ohutuunga etaani chidatu neende ekiloguraamu emia chine 
(3,400) ech'efeesa neende ekiloguraamu amahumi kadatu neende chine 
ech'esaabbu koti esy'ohwiichulisirwaho. 

4Neko yahola Eliakimu mwanaang'ina Yoahaasi ohuba omutuki wa Yuda mani 
yaakaluuhania eliita lyae lyaaba Yehoyakimu. Yoahaasi yayirwa mu Misiri 
neende Neko. 

Omutuki Yehoyakimu owa Yuda 
(2 Abat 23:36—24:7) 

5 Yehoyakimu yali naali emyaaka amahumi kabiri neende kitaanu 
eky'obuhuluundu niyeehaswa ohuba omutuki wa Yuda, mani yaanyala 
ohutukira mu Yerusalemu ohumala embaka y'emyaaka ehumi neende mulala. 
Yonoona mu moni w'Omwaami Nasaae wae. 

6Omutuki Nebukadineesa owa Bbabbilooni yaseeta Yuda, yamuwaamba 
Yehoyakimu, yamuyira mu Bbabbiloonia n'amuboyere mu minyororo. 

7Nebukadineesa yakiinga yaayira obuyiinda buundi bwoomu Nyuumba ya 
Nasaae, mani yaabuta mu dooho lyae mu Bbabbilooni 

8Buli siindu si Yehoyakini yahola, n'oteereho neende ebiholwa byae bisinyisa, 
neende ebyonoono bi yahola, byoosi byandiikwa mu sitabo silaangwa 
mbwe, Ebyaliwo by'abatuki ba Yisiraeli neende Yuda. Yehoakini omwaana wae niye 
owamukobola mu makulu koti omutuki. 

Omutuki Yehoakini owa Yuda 
(2 Abat 24:8-17) 

9Yehoyakini yali naali emyaaka ehumi neende kitaanu-na-kidatu 
eky'obuhuluundu nibamwiihasa ohuba omutuki wa Yuda, mani yaanyala 
ohutukira mu Yerusalemu ohumala embaka y'emyoosi kidatu neende endaalo 
ehumi. Yesi yonoona mu moni w'Omwaami 

10Mani etoocho niyoola, Omutuki Nebukadineesa yabukula Yehoakini mani 
yaamuyira mu Bbabbilooni koti omuwaambe mani haandi yayaaya emyaandu 
ky'Enyuumba ya Nasaae. Bulaanu, Nebukadineesa yahola Sedekia laatang'ene 
Yehoakini wuundi yaaba omutuki wa Yuda neende Yerusalemu. 

Sedekia omutuki wa Yuda 
(2 Abat 24:18-20; Yer 52:1-3a) 



1012 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11 Sedekia yali naali emyaaka amahumi kabiri neende mulala (21) 
eky'obuhuluundu niyeehaswa ohuba omutuki wa Yuda, mani yaanyala 
ohutukira mu Yerusalemu ohumala embaka y'emyaaka ehumi neende mulala. 

12Yesi yonoona mu moni w'Omwaami haandi yaahaya ohutekeeresa neende 
obuloonga bi Yeremia omunabbi owalomalomaanga emboosi y'Omwaami 
yaboola. 

Ohuwaambwa hwa Yerusalemu 
(2 Abat 25:1-21; Yer 52:3b-11) 

13 Sedekia yeehalaka hu Mutuki Nebukadineesa, owali namuyikire 
ohweechubira mu liita lya Nasaae ati achia ohumuwuliraanga. Yahayuha sa 
neende esyeejo, mani yaahaya ohweeyama mani yaakobola eyiri Omwaami, 
Nasaae wa Yisiraeli. 

14Ohumeeda ohwo, abeemirisi ba Yuda, abalaamisi, neende abaandu baandi 
boosi baloondakanaanga neende ebiholwa bibi by'ebyaalo biindi 
ebyabebodoohania, mu hwiinamiraanga ebiloongaloongwe, mani katyo 
baabaha omukwoobo Enyuumba ya Nasaae, yi Omwaami mweene yahola yaaba 
enjoolerefu. 

15Omwaami, Nasaae wa bakuuka yaabwe, yali niyemeeda ohutumaanga 
abanabbi ohulabulaanga abaandu bae, olwohuba yali naadaha ohubawonia alala 
neende Enyuumba ya Nasaae. 

16Nabo bakachulaanga sa bawamwaanda ba Nasaae, nibalekeeresa emboosi 
chae, haandi nibacheha abanabbi bae, ohwoola luunyuma bweene lu tima 
ly'Omwaami eyiri abaandu bae lyali ebitiirifu muno li muundu atahanyala 
ohuwonamo. 

17Mani Omwaami yaaleeta omutuki wa Bbabbilooni ohubaseeta. Omutuki oyo 
yeeta abasaacha baraaga ba Yuda, kata neende abali mu Nyuumba ya Nasaae. 
Yahaya ohudiiriraho esisa omuundu yeesi, omuyere kata omuhuluundu, 
omusaacha kata omuhasi, omulwaae kata omulamu. Nasaae yata boosi mu 
mahono kae. 

18Omutuki wa Bbabbilooni yayaaya Enyuumba ya Nasaae, obuyiinda bwomu 
Nyuumba ya Nasaae, haandi neende emyaandu ky'omutuki alala neende 
abahoongo bae, mani yaayira buli siindu engo wae mu Bbabbilooni. 

19Yasaamba Enyuumba ya Nasaae alala neende esiko esyo byoosi byaweera aasi, 
alala neende amadooho kasyo, neende emyaandu kyasyo, mani yaalikula esida 
sy'esiko syaweera aasi. 

20Yayira abawoniao boosi mu Bbabbilooni, yi bamuhalaabaniraanga neende 
abeechuhulu bae koti abawaambe ohwoola mu husiingira hw'Obwaami bwa 
Perisia. 

21Mani katyo, ebiindu bi Omwaami yalakula naabitira mu munabbi Yeremia 
byoolerera biti: “Esyaalo sino sichia ohudoong'a ekuunda ohumala embaka 
y'emyaaka amahumi kataanu-na-kabiri (70), ohwooseresa ohuwuluuha hwa 
Sabbaato yali niyisisiiri ohuhuswaho.” 

Sairasi alagira Abayudaaya ohukobola 
(Esir 1:1-4) 

22Mu mwaaka kwataangira ku Sairasi wa Perisia yali omwaami, Omwaami 
yahola esyo si yali niyalomaloma ohubitira mu munabbi Yeremia syolerera. 
Yahola Sairasi ohutusa elako liloondaho lino mani yaamala yaalitusa mu 
bwandiike lisomweenge lukali buli abuundu mu bwaami hwae bwoosi buti: 

23  “Lino nilyo elako lya Sairasi, Omwaami wa Perisia. Omwaami, Nasaae wo 
Muukulu, niye owaahola ndoola ohuba omutuki w'esyaalo syoosi, mani niye 
owumbereese obunyala bw'ohumwoombahira Enyuumba ya Nasaae mu 
Yerusalemu mu Yuda. Bulaanu, eng'we mweesi abali abaandu ba Nasaae, 
muchie eyo, mani Omwaami Nasaae weeng'we ahoya yaaba naang'we.” 

Esira 

Esira 1 

Sairasi alagira Abayudaaya ohukobola 

1 Mu mwaaka kwachaaka ku Sairasi owa Perisia yali omutuki, Omwaami yahola 
ebiindu bi yali n'alomalomeere mu nabbi Yeremia byoolerera. Yahola Sairasi 
yoola ohutusa esilagiro siloondaho sino, yasisasaania mu bwandiike ohuchia 
sisomwe lukali buli abuundu mu bwaami bwae bwoosi. 

2  “Sino nisyo esilagiro sya Sairasi, Omutuki wa Perisia. Omwaami, Nasaae 
w'Ekulu, niye owaahola ndaaba omwiimirisi w'esyaalo syoosi, haandi yamala 
ohuumberesa obunyala bw'ohumwoombahira Enyuumba ya Nasaae mu 
Yerusalemu, mu Yuda. 

3Nasaae ahoya yaaba naang'we mweesi abali abaandu bae. Eng'we muhoyere 
ohuchia mu Yerusalemu mani mwoombahe buyaaha Enyuumba ya Nasaae, 
Omwaami wa Yisiraeli, Nasaae owiinamirwaanga mu Yerusalemu.” 

4Nikali mbwe aliwo abaandu bae abasisiiri mu bwiiruhiro abadaha obuhoonyi 
hu beemeo banyale ohukobola, abamenyaane nabo nibo abachia ohubaberesa 
obuhoonyi buno. Bachia ohubaberesa neende efeesa neende esaabbu, ebiindi 
by'ohwehoonyera, haandi babatekehere ebisolo, alala neende ebiyaanwa bi 
bahoyere ohuyira mu Nyuumba ya Nasaae eyiri mu Yerusalemu. 

5Abahoongo b'enono cha Yuda neende Bbenjamini, abalaamisi alala neende 
Abaleefi, neende buli muundu yeesi owuundi yi mwooyo kwae Nasaae yahola 
yeetekeha ohuchia mani yoombahe buyaaha Enyuumba ya Nasaae y'Omwaami 
mu Yerusalemu. 

6Mani Abamenyaane nabo beecha baanyala ohubahoonya neende 
ohubabechaanga ebiindu biingi muno koti, ebiindu by'efeesa, esaabbu, ebiindi 
bi behoonyera ohudwiiha ebisolo, ebiindu biindi by'obuhoonyi, haandi neende 
ebiyaanwa by'Enyuumba ya Nasaae. 

7Omutuki Sairasi nae yabakobosera ebbakuli choosi alala neende ebikoombe bi 
Omutuki Nebukadineesa yali niyabukula ohutula mu Nyuumba ya Nasaae eyali 
mu Yerusalemu bi yali niyayira niyata mu nyuumba ya banasaae bae. 

8Yabidiisa Mitiredaati, owali omuhoongo w'esyaani sy'obwaami, 
owabyandiikira Sesibbaasa, owali gafana wa Yuda, 

9Mani buno nibwo obuungi bw'ebiindu bi yeenda ebyandiikwa, ebbeseeni 
ch'esaabbu, amahumi kadatu; ebbeseeni ch'efeesa, elifu ndala (1,000); 
amahaande, amahumi kabiri neende kataanu-na-kane; 

10ebbakuli ch'esaabbu, amahumi kadatu; ebbakuli chiindi ech'efeesa, emia chine 
neende ehumi (410); ebikiingiro biindi, elifu ndala (1,000); 

11Obuungi bw'ebikiingiro by'esaabbu alala neende eby'efeesa alala byali elifu 
chitaanu neende emia chine (5,400); Bino byoosi nibyo bi Sesibbaasa yakiinga, 
abeeruswa nibatusa mu Bbabbilooni nibaleeta mu Yerusalemu. 

Esira 2 

Olunyiriri lw'abo abakobola nibatula mu bwiiruhiro 
(Neh 7:4-73) 

1Abeeruswa abaangi banyala ohutula mu syaalo sya Bbabbilooni nibakobola mu 
Yerusalemu neende mu Yuda, boosi nga bakobola mu biko by'engo waabwe. 
Amadaala kaabwe kali nikamenya mu bwiiruhiro mu Bbabbilooni ohutulira 
elalira koti lu Nebukadineesa yabawaamba yaabayira ebweene eyo koti 
ababoye. 

2Abeemirisi baabwe bali nibo Serubbabbeli, Yosua, Nehemia, Seraya, Relaaya, 
Modekai, Bbilisani, Misipari, Bbigifai, Rehumu, neende Bbaana. Luno nilwo 
olukalala lw'enono chia Yisiraeli, alala neende obuungi bw'abaandu batula mu 
buli nono abakobola ohutula mu bwiiruhiro. 

3Abeechuhulu ba Parosi, elifu chibiri neende emia ndala neende amahumi 
kataanu-na-kabiri na babiri (2,172). 

4Aba Sefatia, emia chidatu neende amahumi kataanu-na-kabiri na bataanu. 

5Aba Ara, emia chitaanu-na-chibiri neende amahumi kataanu-na-kabiri na 
bataanu. 

6Aba Pahati-Moabbu neende Yoabbu, elifu chibiri neende emia munaane neende 
ehumi-na-babiri (2,812). 

7Abaana b'Elamu, elifu ndala neende emia chibiri neende kataanu-na-babiri 
(1,252). 

8Aba Saatu, emia chitaanu-na-chine neende amahumi kane neende bataanu 
(945). 

9Aba Sakai, emia chitaanu-na-chibiri neende amahumi kasaasaba (760). 

10Aba Bbani, emia chisaasaba neende amahumi kane neende babiri (642). 

11Aba Bbebbai, emia chisaasaba neende amahumi kabiri neende badatu (623). 

12Aba Asigaadi, elifu ndala neende emia chibiri neende amahumi kabiri neende 
babiri (1,222). 

13Aba Adonikaamu, emia chisaasaba neende amahumi kasaasaba neende 
basaasaba (666). 

14Aba Bbigifai, elifu chibiri neende amahumi kataanu neende basaasaba (2,056). 

15Aba Adiini, emia chine neende amahumi kataanu neende bane (454). 

16Aba Ateeri, owamanyihana koti Hesekia, amahumi kataanu-na-kane neende 
bataanu-na-badatu (98). 

17Aba Bbesai emia chidatu neende amahumi kabiri neende badatu (323). 

18Aba Yoora, emia ndala neende ehumi na babiri (112). 

19Aba Hasumu, emia chibiri neende amahumi kabiri neende badatu (223). 

20Aba Gibbaari, amahumi kataanu-na-kane neende bataanu. 

21Aba Bbetilehemu, emia ndala neende amahumi kabiri-na-badatu (123). 

22Abaandu ba Netoofa, amahumi kataanu neende basaasaba. 

23Aba Anatooti, emia ndala neende amahumi kabiri neende munaane (128). 

24Abeechuhulu ba Asimafeesi, amahumi kane neende babiri. 

25Aba Kiriati Yearimu, Kefira, neende Bberooti, emia chitaanu-na-chibiri neende 
amahumi kane na badatu (743). 

26Aba Raama neende Gebba, emia chisaasaba neende amahumi kabiri neende 
mulala (621). 

27Abaandu ba Mikimasi, emia ndala neende amahumi kabiri neende babiri (122). 

28Aba Bbeteli neende Ai, emia chibiri neende amahumi kabiri neende badatu 
(223). 

29Abeechuhulu ba Nebbo, amahumi kataanu neende babiri (52). 

30Aba Magibbisi, emia ndala neende amahumi kataanu neende basaasaba (156). 

31Abaana b'Elamu wuundi, elifu ndala neende emia chibiri neende amahumi 
kataanu neende bane (1,254). 

32Aba Harimu, emia chidatu neende amahumi kabiri (320). 

33Aba Loodi, Hadidi neende Ono wuundi, emia chitaanu-na-chibiri neende 
amahumi kabiri neende bataanu (725). 

34Aba Yeriko, emia chidatu neende amahumi kane neende bataanu (345). 

35Aba Seena, elifu chidatu neende emia chisaasaba neende amahumi kadatu 
(3,630). 

36Abalaamisi, abeechuhulu ba Yedaya, abomu nyuumba ya Yesua, emia 
chitaanu-na-chine neende amahumi kataanu-na-kabiri neende badatu (973). 

37Aba Yimeeri, elifu ndala neende amahumi kataanu neende babiri (1,052). 

38Aba Pasuuri, elifu ndala neende emia chibiri neende amahumi kane neende 
bataanu-na-babiri (1,247). 

39Aba Harimu, elifu ndala neende ehumi neende bataanu-na-babiri (1,017). 

40Abaleefi, abeechuhulu ba Yesua neende Kadimieli, ab'abeechuhulu ba Hodafia, 
amahumi kataanu-na-babiri neende bane. 

41Abeembi bali, abeechuhulu ba Asafu, emia ndala neende amahumi kabiri na 
bataanu-na-badatu (128). 

42Abeechuhulu b'abaliindi b'ebiruwa bali, aba Saluumu, aba Ateeri, aba 
Talimooni, aba Akubbu, aba Hatiita, neende aba Sobbai, alala bali emia ndala 
neende amahumi kadatu neende bataanu-na-bane (139). 

43Abahalaabani bomu nyuumba ya Nasaae bali: Abeechuhulu ba Siiha, Hasufa, 
Tabboati, 

44Kerosi, Siaha, Padoni, 

45Lebbana, Hagabba, Akubbu, 

46Hagabbu, Samilai, Hanani, 

47Gideeli, Gaaha, Reyaaya, 

48Resini, Nekoda, Gasamu, 

49Wusa, Paseya, Bbesai, 

50Asina, Mewuniimu, Nefisimu, 

51Bbakibbuuku, Hakufa, Harihuuri, 

52Bbasiluuti, Mehida, Teema, 

53Bbarikoosi, Siseera, Teema, 

54Nesia, neende Hatifa. 

55Abeechuhulu b'abahalaabani bali aba Solomooni bali: Sotai, Hasofereeti, 
Peruda, 

56Yaala, Darikooni, Gideeli, 

57Sefatia, Hatiili, Pokereti Hasebbaimu, neende Ami. 

58Abali abahalaabani bomu Nyuumba ya Nasaae boosi, alala neende abali 
abeechuhulu baabo abali abahalaabani ba Solomooni boosi bali emia chidatu 
neende amahumi kataanu-na-kane neende babiri (392). 

59Abaloondaho bano nibo abeecha nibatula mu Telimeela, Telihariisa, Kerubbi, 
Adaani, neende Yimeeri, kata neende nibali nibatanyala ohwomiisa abo 

abalichiingi mu madaala kaabwe beene kata neende abeechuhulu baabwe 
beene, nikali mbwe bali nibali bosi aba Yisiraeli: 

60Abeechuhulu ba Delaya, Tobbia, neende Nekoda, bali emia chisaasaba neende 
amahumi kataanu neende babiri (652). 

61Haandi, abali abeechuhulu ab'abalaamisi bali, abeechuhulu ba Habaya, 
Hakoosi, neende Bbarisilai (owali niyadeehya mulala hu bahaana ba Bbarisilai 
Omugileadi, owali nalaangirwa hu liita lyaabwe). 

62Bano bakoonyaho ameeta kaabwe mu bwandiike bw'obwibulanwa, nae haba 
sibanyoolehanayo daawe, mani baamala baalehwa erwaanyi w'obulaamisi 
ohweema hu obutahoyera bwaabwe. 

63 Omutuki w'Esiyudaaya yeecha mani yababoolera ati haba sibahoyera 
ohulyaaho hu byohulya byali nibiyaaniirwe Nasaae ohwoola lu mulaamisi abaao 
onyala yeteeba niyehoonyera Urimu neende Tumimu. 

64Omukaanda okwo kwoosi alala kwali nikwoosa abaandu elifu amahumi kane 
neende chibiri, neende emia chidatu neende amahumi kasaasaba (42,360), 

65n'otateereho abahalaabani baabwe basaacha neende abahasi, abali niboola 
elifu chitaanu-na-chibiri neende emia chidatu neende amahumi kadatu neende 
bataanu-na-babiri (7,337); haandi nabo bali neende abeembi emia chibiri (200) 
abasaacha alala neende abahasi. 

66Bano bali neende efaraasi emia chitaanu-na-chibiri neende amahumi kadatu 
neende chisaasaba (736), esuhiri enjere emia chibiri neende amahumi kane 
neende chitaanu (245), 

67engamia emia chine neende amahumi kadatu neende chitaanu (435), neende 
esuhiri ehuluundu elifu chisaasaba neende emia chitaanu-na-chibiri neende 
amahumi kabiri (6,720). 

68Mani abeeruha abo niboola sa bati hu Nyuumba ya Nasaae y'Omwaami mu 
Yerusalemu, abeemirisi baandi b'enono bayaanayo ebiyaanwa 
by'ohweheengerao omweene ohuhoonyaho hu mulimo kw'ohwoombaha 
buyaaha Enyuumba ya Nasaae eyo hu sifwo syayo sihale. 

69Batusa koti lu banyala hulw'omulimo kuno, baandi obuhumi bwoola elatiri 
elifu amahumi kasaasaba neende ndala (61,000) ch'esaabbu, elatiri elifu 
chitaanu (5,000) ch'efeesa, haandi neende amaganjuula k'abalaamisi emia ndala. 

70 Mani abalaamisi, Abaleefi, alala neende abaandu baandi abali nibamenya mu 
Yerusalemu neende aambi ao, haandi neende abeembi, abaliindi bohu biruwa, 
neende abahalaabani bomu nyuumba ya Nasaae bamenyaanga mu siko syaabwe 
esyo, haandi neende Yisiraeli yoosi mu buli biko byaabwe. 

Esira 3 

Ohwiinamiraanga Nasaae huchaakwa buyaaha haandi 

1Mu mwaaka kwa hataanu-na-habiri, abaandu ba Yisiraeli bali boosi nibamalire 
ohumenya mu biko byaabwe. Boosi bebuusira mu Yerusalemu, 

2mani Yosua omwaana wa Yehosadaki, abalaamisi baasye, neende Serubbabbeli 
omwaana wa Seyalitieli, alala neende abeeho bae, bachaaka ohwoombaha 
haandi buyaaha alutaari ya Nasaae wa Yisiraeli, hu banyale ohusaambiraangaho 
ebiyaanwa koti lu bilagiro byandiikwa mu Malako ka Musa, omuundu wa Nasaae 
byali. 

3 Kata katyo, abeeruha bali nibali ohukobolaanga beecha baatya muno abaandu 
bali nibamenya mu syaalo omwo, baanyala ohwoombaha buyaaha alutaari 
abuundu yi yali niyoombahwa hale. Mani beemao bachaaka haandi 
ohusambiraangaho ebiyaanwa byali ebya buli ludaalo, echuli neende engoloobe. 

4 Bahusa Esidyaalo sy'Ebikaali ohweema koti amalako kali; buli ludaalo nga 
bayanaangayo ebiyaanwa ebidahibwa buli ludaalo; 

5 haandi ohumeeda ohwo, bayanaangayo ebiyaanwa bya buli buhya 
ohusambwaanga ebilaamba haandi ebyo ebyalichiingi nibiri ebyohuyanwaanga 
esiha sy'Esidyaalo sy'Omwoosi Muyaaha haandi esiha sy'emihung'aano 
ky'endaalo choosi ekinalaamirwaangaho Omwaami, kata neende ebiyaanwa 
byoosi ebyali nibibereswa Omwaami ataali ohuyiikwa daawe. 

6Kata neende abaandi bali nibatachaaka ohwoombaha buyaaha Enyuumba ya 
Nasaae, bachaaka hu buli ludaalo lutaangira olw'omwoosi kwa hataanu-na-
habiri ohusambiraanga Omwaami ebiyaanwa. 

Ohwoombaha Enyuumba ya Nasaae huchaaka 

7Abaandu bayanaangayo eseende ech'ohutungaanga ababaachi b'amakina 
haandi neende ababaachi b'embaao mani bayanaangayo ebyohulya, 
ebyohung'wa, haandi neende amafuta k'emiseituuni ohuyirwaanga mu biko bya 
Tiire neende Sidoni, nibakulaasaniamo embaao ch'emiseengese ohutula mu 
Lebbanooni, echaleetwaanga neende enyaanja ohwoola mu Yopa. Bino byoosi 
byaholwaanga neende omunwa kw'Omutuki Sairasi owa Perisia. 

8Mani mu mwoosi kwa habiri kw'omwaaka mulala luunyuma lwaabwe 
ohukobola engo mu sifwo sy'Enyuumba ya Nasaae mu Yerusalemu, bachaaka 
omulimo okwo. Serubbabbeli, Yosua, neende abaandu baabwe badoong'ereyo, 
abalaamisi, haandi neende Abaleefi, mubwadyeeri bweene abali beeruswa boosi 
abali nibakoboole mu Yerusalemu, beyiingisa mu mulimo okwo sa. Abaleefi 
boosi abalichiingi nibali emyaaka amahumi kabiri ky'obuhuluundu kata neende 
ohuhira ao, babereswaanga obunyala bw'omulimo kw'ohwoombaha buyaaha 
Enyuumba ya Nasaae. 

9Yesua Omuleefi, alala neende abaana bae (enono ya Hodafia) yosi beyambaania 
alala ohubukula obunyala bw'ohwoombaha buyaaha Enyuumba ya Nasaae. 
(Bano bahoonywaho neende Abaleefi b'oluyia lwa Henadaadi.) 

10 Mani aboombahi nibachaaka sa bati ohuyaba omusiingi kw'Enyuumba ya 
Nasaae, abalaamisi nibafwaalire amaganjuula kaabwe, babukula ebifwo 
byaabwe nibali neende eturumbete mu mahono kaabwe, nae Abaleefi ab'enono 
ya Asafu beecha beema abweene ao nibali neende nyaangili. Mani bapaaka 
Omwaami koti lu bilagiro byatula mu biha by'Omutuki Daudi byali nibiboola. 

11Beemba enyembo chifumia Omwaami, nibaloondaloondamo koraasi yino 
mbwe: “Omwaami mulai, haandi obuheeri bwae eyiri Yisiraeli bw'olubeerera.” 
Buli muundu yeesi yehuumaanga neende amaani kaabwe koosi koti lu kali, 
nibapaaka Omwaami, olwohuba omulimo kw'omusiingi okw'Enyuumba ya 
Nasaae kwali nikuchaakire. 

12Abalaamisi bahiramo obuhuluundu abaangi, Abaleefi, neende abeemirisi 
b'enono bali nibanyalire ohubonaho Enyuumba ya Nasaae yitaangira, mani bali 
nibeboneraho koti lu musiingi kw'Enyuumba ya Nasaae yino nikuli ohuyabwa, 
balira sa amasika niboobba wuuwi. Nae abaandi nabo abalichiingi ao nabo 
beehumaanga sa neende esangaalo. 

13Abulao omuundu yeesi owali anyala ohukabuhania akatikaati w'ohwehuuma 
hw'esangaalo neende ohulira bulira, olwohuba esiyoka sibahola syali esy'akulu 
muno esinyala ohuwuliirihanira kata neende eyale muno. 

Esira 4 

Ohuyiingania ohwoombaha buyaaha Enyuumba ya Nasaae 

1Abasuku b'abaandu ba Yuda neende Bbenjamini beecha baawulira bati abo 
abali nibamalire ohukobolaho ohutula mu bwiiruhiro, bali nibachaaka 
ohwoombaha buyaaha Enyuumba ya Nasaae ey'Omwaami Nasaae wa Yisiraeli. 

2Bachia ohubonana neende Serubbabbeli alala neende abeemirisi b'enono echio 
mani nibaboola bati, “Eng'we mulehe efwe hubeyambaanieho mu mulimo 
kw'ohwoombaha Enyuumba ya Nasaae. Efwe fwesi hwiinamiraanga Nasaae 
mulala neende yi mwesi mwiinamiraanga, haandi bubereenge nihuyanaangayo 
ebiyaanwa yaali ohutulira elalira Omutuki Esarihadooni ow'Asiiria yatutuma 
hwiiche humenye ano bweene.” 

3Serubbabbeli, Yosua, neende abeemirisi b'enono beecha baababoolera bati, 
“Efwe haba sihudaha obuhoonyi bweeng'we daawe ohwoombaha Enyuumba ya 
Nasaae y'Omwaami Nasaae weefwe. Efwe huchia sa ohuyoombaha abeene, koti 
sa lu Mutuki Sairasi owa Perisia yatulagira.” 

4Mani abaandu bali nibamenya mu syaalo omwo bateemaho muno ohusinyisa 
haandi neende ohutiisa Abayudaaya abo haandi neende ohubakaira 
ohwoombaha. 

5Haandi bakuliiriraanga abahoongo b'obwaami bwa Perisia bati babakaire. 
Bemeeda sa ohuholaanga batyo ohumalaho esiha sy'obutuki bw'Omutuki 
Sairasi syoosi haandi neende ohwiingira mu siha sy'obutuki bw'Omutuki Dario. 

Ohuyiingania ohwoombaha buyaaha Yerusalemu 

6Mu butuki bwa Ahasuera, mu mwaaka ku yeehalira hu bwaami, beecha 
baandiika ohwekanyiirisa hwaabwe eyiri abaandi bali nibamenya mu Yuda 
neende mu Yerusalemu. 

7Haandi mu ndaalo cha Aritakerikeesi, Bbisilaamu neende Mitiredaati neende 
Tabbeeli haandi neende abaandi boosi abali nibaholegana nabo eyiri Omutuki 
Aritakerikeesi wa Perisia; ebbarwa eyo yali niyandiikwa mu Luaramaiki 
lwakaluuhanisibwa luunyuma. 

8Rehumu omuhalaabai muloobera w'omudooho, alala neende Simasai 
omwandiiki niye owandiika ebbarwa eyo eyiri Aritakerikeesi owali omutuki wa 
Yerusalemu eyifwaana yiti: 

9“Ohutula eyiri Rehumu gafana, ohutula eyiri Simusai omwandiiki wa purofiisi, 
haandi ohutula eyiri abasyaabwe baandi boosi, abakayi, haandi ohutula eyiri 
abahoongo baandi boosi, abali abasaacha bali abeebulanwa ba Ereki, 
Ababbabbilooni neende Susa mu loba lya Elaami, 

10alala neende abaandu baandi ohutula mu syaalo sihunuufu haandi esy'amaanu 
muno esya Asubbanipaali bawuuya baatula mu madaala kaabwe mani baachia 
baamenya mu siko sihoongo sya Samaria haandi neende abuundu waandi woosi 
mu purofiisi y'Emuumbo wa Ewufuraate.” 

11Buno nibwo obwaandiike bwali mu bbarwa eyo: Eyiri Omutuki Epera 
Aritakerikeesi ohutu eyiri efwe abahalaabani bao, abaandu Emuumbo wa mu 
Ewufuraate. 

12“Efwe hudahire ewe ow'Oluyaali omanye oti Abayudaaya batula mu byaalo 
byao biindi baachia baamenya mu Yerusalemu bali ohwoombaha buyaaha esiko 
sihoongo simayaanu haandi esijeemu esyo. Bachaakira hu hwoombaha buyaaha 
ebida mani beecha ohubimaliirisa bwaangu. 

13Ewe Ow'oluyaali, esiko sino nisichia ohumaliiriswa, mani ebida byasyo byoosi 
byoombahwa byaawa, abaandu abo bachia ohwaakama ohutoyaanga emisolo, 
mani enyingisa y'eseende ch'obwaami bwao yichia ohuduuduya. 

14Bulaanu, olwohuba efwe huli aasi w'obunyala bwao, sihudaha ohubona sino 
nisiholehana daawe, mani sakira huli ohuboola 

15huti, ewe olagire yibeewo ohukoonyeresa mu byandiiko bi bakuukao bahola. 
Nooba noochia ohuhola otyo, ochia ohunyala ohufuumbula oti esiko sino 
syamenya sa nisibechaanga esitawulira daawe, haandi oti ohutulira elalira mu 
ndaalo cha hale muno, nisyo esyamenya nisiberesaanga abatuki neende 
abeemirisi ebidinyu biingi mu byaalo bihiramo. Abaandu bamwo bamenya 
nibabechaanga sa abadinyu ohutuka. Mani sino nisyo esyakera esiko sino 
syaaba nisyasihiriswaho.” 

16Efwe mani, hu manyiire sa elalira mbwe, nikali mbwe esiko sino sichia 
ohwoombahwa buyaaha, mani ebida byasyo bamaliiriswa bulai, Ewe 
ow'Oluyaali s'onaba nosiinyala ohutuka Esyaalo sy'Emuumbo wa Ewufuraate. 

17Omutuki wuno nae yakoblamo ati “Eyiri Rehumu, omutuki, eyiri Simisai, 
omwandiiki w'esyaalo sino, haandi neende eyiri abasyaabwe abamenya mu 
Samaria haandi neende mu situundu sidoong'ereo esy'Emuumbo wa 
Ewufuraate, amaheeso. 

18“Ebbarwa yi mwandeetera yamala ohwukaluuhanisibwa mu lulimi, mani 
nibayiisomera. 

19Ese ndusire ebilagiro bidiira huhuteeberesa hunyale ohuteebwao, haandi 
mubwadyeeri bweene bamalire ohufuumbula mbwe ohutulira elalira mubiha 
byaahale muno, Yerusalemu syanala nisiyiinganianga obunyala bw'obutuki, 
haandi mbwe yamenya niyechulamo banaandawulira haandi neende abaholi 
b'ebidinyu. 

20Abatuki b'amaani bamala ohutukiraangaho mu bweene obwo, haandi 
baanyala ohutukaanga esyaalo sy'Emuumbo wa Ewufuraate, nibasolosa emisolo 
alala neende eseende. 

21Mani sakira ewe ohoyere ohutusa ebilagiro mbwe abasaacha abo bahoyere 
ohulehera ao ohwoombaha buyaaha esiko esyo ohwoolera elalira lu ndahatuse 
ebilagiro biindi. 

22Ewe hala otyo bwaangu muno, hu yihae ohunyala ohubaao ohunyaasiha 
huungi mu biindu biindaha bino.” 

23Esiha syeene si bbarwa yino ohutula hu mutuki Aritakerikeesi yasomerwamo 
eyiri Rehumu, Simisai, alala neende abasyaabwe, babbibbiirihania ohuchia mu 
Yerusalemu mani baayika Abayudaaya ohuleha ohwoombaha buyaaha esiko 
esyo. 

Omulimo hu nyuumba ya Nasaae kuchaaka haandi 

24 Omulimo hu Nyuumba ya Nasaae kwali nikweemeswa, mani nikwadoong'a 
nikweemere alala ohwoolera elalira hu mwaaka kw'ohubiri okw'obutuki bwa 
Omutuki Dario owa Perisia. 

Esira 5 

Ohukobosa buyaaha Enyuumba ya Nasaae hukaluhwaho 

1 Esiha syeene esyo, abanabbi babiri, Hagai neende Sakaria omwaana wa Yido, 
bachaaka ohulomaloma mu liita lya Nasaae wa Yisiraeli eyiri Abayudaaya bali 
nibamenya mu Yuda neende mu Yerusaalem. 

2Serubbabbeli omwaana wa Seyalitieli neende Yosua omwaana wa Yehosadaki 
bawulira emboosi chaabwe chino, bachaakaniramo ohwoombaha buyaaha 
Enyuumba ya Nasaae yali mu Yerusalemu, mani abanabbi babiri abo 
baabahoonya muno. 

3Aambi esiha syeene esyo, gafana Tatenai wa Emuumbo wa Ewufuraate, Setari-
Bbosenai, neende abahoongo basyaabwe, beecha mu Yerusalemu mani bateeba 
bati: “Naanu mweene obalagiire ohwoombaha Enyuumba ya Nasaae neende 
ohuyitaamo ebiindu byamwo?” 

4Haandi bateeba ameeta k'abaandu boosi abalichiingi nibaheengeraho 
ohwoombaha Enyuumba ya Nasaae. 

5Nae Nasaae yali n'aliindire abeemirisi ba Abayudaaya, neende Abaperisi 
bahoongo baheengao obutaholaho esiindu syoosi ohwoolera elalira balyandiika 
eyiri Omutuki Dario neende ohunyoola amakaluso. 

6“Kano niko amakaluso ka baandika baayirira omutuki oyo.” 

7“Eyiri Omutuki Dario, ohoya waatuka neende omuleembe.” 

8“Ow'oluyaali ohoyere ohumanya oti efwe hwachiire mu syaalo sya Yudah mani 
hwakaana huti Enyuumba ya Nasaae eya Nasaae Muhunuufu yiri 
ohwoombahwa buyaaha, neende amakina mahoongo muno haandi neende 
emiguulo ky'embaao mihoongo nikyeemeswa mu sida. Omulimo kuno kuli 
ohuholwaanga neende ohwehaliirisa muno mani kuli ohuchiiririra bulai muno.” 

9“Mani efwe huteebere abeemirisi b'abaandu batuboolere oyo onyala ohuba 
naali niye owababeresa obunyala ohwoombaha buyaaha Enyuumba ya Nasaae 
haandi neende ohuyitaamo buli sidahibwa.” 

10Haandi hwabateeba ameeta kaabwe hu hunyale ohuhweekesa abeemirisi 
b'omulimo kuno obamanye koti lu bafwaana. 

11Nabo batukobolamo bati, Efwe huli abahalaabani ba Nasaae w'ekulu neende 
esyaalo, mani huli ohwoombaha buyaaha Enyuumba ya Nasaae hale eyali 
niyoombahwa haandi niyateebwamo ebiindu byamwo emyaaka emiingi kyali 
nikibitire, neende omutuki w'amaani muno owa Yisiraeli. 

12Nae olwohuba bakuuka yeefwe banyoolesa Nasaae wo Muukulu mani 
yaabaleha baawaambwa neende Omutuki Nebukadineesa owa Bbabbilooni, 

omutuki w'obwaami bw'Abakalidaaya. Enyuumba ya Nasaae yino yasihirisibwa, 
mani abaandu baayirwa mu bwiiruhiro mu Bbabbilooni. 

13Nae mu mwaaka kwataangira okw'obutuki bw'Omutuki Sairasi owali omutuki 
wa Bbabbilooni, Sairasi yatusa esilagiro esy'ohwaambaha buyaaha Enyuumba 
ya Nasaae. 

14Yakobosao ebiindu by'esaabbu neende eby'efeesa ebyali ebyomu Nyuumba ya 
Nasaae yi Nebukadineesa yali niyabukula ohutula mu Nyuumba ya Nasaae mu 
Yerusalemu, haandi n'abiteere mu nyuumba ya banasaae mu Bbabbilooni. 
Omutuki Sairasi wuno yakaluuhania ebiindu bino yaabita mu mahono 
k'omuundu wuundi olaangwa mbwe Sesibbaasa, yi yadoola ohuba gafana wa 
Yuda. 

15Omutuki oyo haandi yamuboolera ohubibukula mani abikoboseyo mu 
Nyuumba ya Nasaae mu Yerusalemu, haandi ati yoombahe buyaaha Enyuumba 
ya Nasaae abuundu yi yali niyeema hale. 

16Sesibbaasa niye owakobola mani yaayaba omusiingi kwayo; ohwoombaha 
huno hwachiiririra hutyo ohutula ao, ohwoola bulaanu buti, nae husisiiri ohuwa 
daawe. 

17“Bulaanu, nikali mbwe si nyala ohuhusangaasa Ewe ow'Oluyaali, tao 
ohukoonyeresa hubeeo mu byandiikwa mu Bbabbilooni, bakoonye babone 
nikali mbwe Omutuki Sairasi niye owatusa omunwa Enyuumba ya Nasaae yiri 
mu Yerusalemu muno yoombahwe buyaaha, haandi mani otweekese ohudaha 
hwao mu mboosi chino koti lu huli.” 

Esira 6 

Esilagiro sya Sairasi simanyihana 

1Mani Omutuki Dario yeecha yaatusa esilagiro ohukoonyeresa huchaake mu 
byandiiko by'obwaami ebyali nibyabiihwa mu Bbabbilooni. 

2Nae byali mu siko sya Ekibbatana mu syaalo sya Media niyo yi lupapula 
lusiriingise lwakaanwa, niluliho obwandiike buno. 

3“Mu mwaaka kwaamberi kw'obwaami bwae, Omutuki Sairasi yalagaira mbwe 
Enyuumba ya Nasaae eyiri mu Yerusalemu yoombahwe buyaaha, koti lu yiri 
abuundu yohuyaaniraangamo ebiyaanwa haandi nibisaambirwamo. Enyuumba 
ya Nasaae eyo yihoyere ohuba emiita amahumi kabiri neende chitaanu-na-
chibiri ohuniina aakulu haandi emiita amahumi kabiri neende chitaanu-na-
chibiri obubaambali. 

4Ebida bihoyeerwe ohwoombahwa neende olubalala lw'embaao nilubwiiha hu 
buli mbalaala chidatu echa amakina. Ebbeyi yoosi yichia ohutuungwa neende 
esyaaki sy'eseende sy'obwaami. 

5Haandi ebyehoonyerwa by'esaabbu neende eby'efeesa bi Mutuki 
Nebukadineesa yali niyaleeta mu Bbabbilooni ohutula Nyuumba ya Nasaae eyali 
mu Yerusalemu bihoyere ohukoboswa mu bituundu byali ebyabyo mu 
Nyuumba ya Nasaae eyomu Yerusalemu.” 

Omutuki Dario alagira omulimo okwo ohwemeeda: 

6Omutuki Dario yeemao yaatuma ohukobolamo huno. “Eyiri Tatenai, gafana 
w'Emuumbo-wa-Ewufuraate, Setari-Bbosenai, alala neende bagafana basyo 
abali mu Emuumbo wa Ewufuraate. “Mweyaabe mutule hu Nyuumba ya Nasaae 
eyo 

7mani muhaye ohwiingirira ohwoombahwa hwayo. Lehe gafana wa Yuda 
neende Abayudaaya beemirisi boombahe buyaaha Enyuumba ya Nasaae eyo 
abuundu yi yali niyoombahwa hale. 

8Ese mbano ndi ohuhulagira endi obahoonye banyale ohuyoombaha buyaaha. 
Eseende chichiira hu hwoombahwa ohwo hutungwenge bwaangu ohutula mu 
seende ch'obwaami echitulaanga mu misolo kyomu syaalo sya Emuumbo wa 
Ewufuraate, hu mulimo okwo kuhaye ohwesitalaho daawe. 

9Buli ludaalo, ataali ohuhayaho, ohoyere ohubechaanga abalaamisi bali mu 
Yerusalemu buli siindu sibahuboolera bati nisyo sibadaha koti, esurusi ndaaga, 
amakoondi, kata neende amakoondi mayere akohusaambwa koti ebiyaanwa 
eyiri Nasaae wo muukulu, kata neende engaano, omuunyu, efiini, kata neende 
amafuta k'emiseituuni. 

10Sino sihoyeerwe ohweehola sityo hu banyale ohuyanaanga ebiyaanwa 
ebifukiirirwa neende Nasaae wo muukulu mani basabe yaamberese ehabi chae 
alala neende abaana baange bosi. 

11Haandi ese hulagira endi naabaao oyo yeesi otawulira esilagiro sino, 
omuguulo kw'embaao kuhoyere ohusabulwa hu nyuumba chaabwe, 
okwookiywa obusoonjo bulala, mani kufumitwa kubita mu miri kyaabwe. Mani 
amayuumba kaabwe kaholwa kaba esituuli sy'ebikoha. 

12Nasaae oyo owadoola Yerusalemu ohuba abuundu ahoyeerwe 
ohwiinamirwaangamo ahoya yakwiisaanga buli mutuki yeesi kata sa esyaalo 
syoosi esiyiingania esilagiro sino mani yateemaho ohusihirisa Enyuumba ya 
Nasaae eyiri eyo. Ese, Dario, niise olagiire. Esilagiro syaange sihoyeerwe 
ohuwulirwa.” 

Enyuumba ya Nasaae yiyaanwayo 

13Bulaanu gafana Tatenai, Setari-Bbosenai, alala neende abahoongo baasye, 
bahola sa koti omutuki oyo yali n'alagiire. 

14Mani Abeemirisi Bayudaaya beemao baasuda aambi muno neende 
ohwoombaha Enyuumba ya Nasaae, nibasaaywa neende abanabbi koti Hagai 

neende Sakaria. Beecha baanyala ohumaliirisa ohwoombaha hwoombaha 
Enyuumba ya Nasaae eyo koti lu bali nibalagiirwe neende Nasaae wa Yisiraeli, 
haandi neende Sairasi, Dario, neende Aritakerikeesi, abatuki bali aba Perisia. 

15Baliirisa Enyuumba ya Nasaae eyo hu ludaalo lwohudatu lw'omwoosi Adaari 
mu mwaaka kwa hasaasaba kw'obwaami bw'Omutuki Dario. 

16Mani abaandu ba Yisiraeli, abalaamisi, Abaleefi, neende abaandi badoong'ereo 
boosi abali nibakobola ohutula mu bwiiruhiro, mu sangaalo liingi badiisa Nasaae 
Enyuumba ya Nasaae eyo. 

17Hulw'omuholo kw'ohudiisa enyuumba eyo, abaandu bayaanayo esurusi emia 
ndala (100), amakoondi emia chibiri (200), neende amakoondi mayere emia 
chine (400) ohuba koti ebiyaanwa eyiri Nasaae, haandi neende embusi ehumi 
neende chibiri (12) ohuba koti ebiyaanwa by'esyonoono, buli yitula hulw'oluyia 
lwa Yisiraeli. 

18Haandi beecha baatekeha abalaamisi alala neende Abaleefi ohuholaanga 
omulimo mu Nyuumba ya Nasaae eyo eyiri mu Yerusalemu, ohweema koti 
ebilagiro byali mu sitabo sya Musa. 

Esidyaalo sya Paasaka 

19 Abaandu boosi abali nibakobola ohutula mu bwiiruhiro balya esidyaalo sya 
Paasaka hu ludaalo lw'ehumi-na-hane olw'omwoosi kutaangira kw'omwaaka 
kwaloondaho. 

20Abalaamisi boosi alala neende Abaleefi bali nibamalire ohweelabya bulai 
bweene, mani bali nibali abalafu ohweema koti emiduunga kidaha. 

21Ebiyaanwa bino byaliibwa neende Abaisiraeli boosi abali nibakobola ohutula 
mu bwiiruhiro, haandi neende abo boosi abali nibalehuulira emiduunga 
kyaabwe ky'obukafiiri ekyali eky'abaandu bali nibamenya mu syaalo omwo, 
abali nibeechere ohwiinamira Omwaami Nasaae wa Yisiraeli. 

22Endaalo chitaanu-na-chibiri choosi chawa sa nibali ohuhusaanga Esidyaalo 
sy'Emigaati Kitabbaahirwe. Bali nibeechula muno esangaalo olwohuba 
Omwaami yali niye owahola omutuki w'Asiiria yaabakwiira, mani yaamala 
yaabasiira mu mulimo kw'ohwoombaha buyaaha Enyuumba ya Nasaae eya 
Nasaae wa Yisiraeli. 

Esira 7 

Esira yoola mu Yerusalemu 

1Emyaaka emiingi nikyabitao, Aritakerikeesi naali omutuki wa Perisia, yaliyo 
omusaacha wuundi owali n'alaangwa mbwe Esira. Yalondoola bakuukaang'ene 
yaafunya enyuma ohwoola lu yoola hu Arooni, owali Omulaamisi Muhuluundu 

muno, naloondehania ati: Esira yali omwaana wa Seraya, omwaana wa Asaria, 
omwaana wa Hilikia, 

2omwaana wa Saluumu, omwaana wa Sadoki, omwaana wa Ahituubbu, 

3omwaana wa Amaria, omwaana wa Asaria, omwaana wa Merayooti, 

4omwaana wa Serahia, omwaana wa Wusi, omwaana wa Bbuuki, 

5omwaana wa Abbisua, omwaana wa Finehaasi, omwaana wa Eliasaari, 
omwaana wa Arooni. 

6Esira wuno niye owatula mu Bbabbilooni. Yali omumanyirifu muno mu 
by'amalako ka Omwaami Nasaae wa Yisiraeli yali niyaberesa Musa. Omutuki 
oyo mani n'amuberesa ebyo byoosi bi yasaba, olwohuba obunyala bw'Omwaami 
Nasaae wae bwamuliho. 

7Abaandu baandi aba Yisiraeli, alala neende abalaamisi baandi neende Abaleefi, 
abeembi, neende abaliindi b'ebiruwa, alala neende abahalaabani bomu 
Nyuumba bosi bachia mu Yerusalemu omwo, mu mwaaka kwa hataanu-na-
habiri okw'Omutuki Aritakerikeesi. 

8Boola mu Yerusalemu mu mwoosi kwa hataanu, okwali mu mwaaka kwa 
hataanu-na-habiri okw'omutuki oyo. 

9Mani hu ludaalo lutaangira olw'omwoosi kutaangira, batula olukeendo lutula 
mu Bbabbilooni omwo, mani hu ludaalo lutaangira olw'omwoosi kwa hataanu, 
boola mu Yerusalemu, hulw'obunyala bw'esisa bwa Nasaae bwali nabo. 

10Esira yali n'amalire ohuyaanayo obulamu bwae bwoosi eyiri ohweekaanga 
Amalako k'Omwaami, neende ohukaholeraangaho, haandi neende 
ohweekesaanga amalako kabyo, neende endekeha yako eyiri abaandu ba 
Yisiraeli. 

Esyandiiko si mutuki Aritakerikeesi yaberesa Esira 

11Omutuki Aritakerikeesi yaberesa Esira, omulaamisi haandi omusomi, owali 
neende obumanyirifu bumala obw'amalako neende ebilagiro bi Omwaami yali 
yaberesa Yisiraeli esiyandiiko siloondaho. 

12Ohutula hu Mutuki Aritakerikeesi ohuchiira Esira omulaamisi, omusomi 
w'amalako ka Nasaae wo muukulu. 

13“Ese ndagira endi ohumalaho obwaami bwaange, abaandu Baisiraeli boosi, 
abalaamisi, neende Abaleefi abekoomba ohufukiirirwa ohuchia naawe mu 
Yerusalemu. 

14Ese, alala neende abahiihirisi bataanu-na-babiri hubatuma muchie 
muhemerese obulamu buli mu Yerusalemu neende mu Yuda hu munyale 
ohubona koti Amalako ka Nasaae wao, akahubeereswa, kali ohuwulirwa.” 

15Muhoyere ohubukula muchie neende ebiyaanwa by'esaabbu, neende 
eby'efeesa bi ese alala neende abahiihirisi baange hudaha ohuberesa Nasaae wa 
Yisiraeli, yi Nyuumba ya Nasaae yae yiri mu Yerusalemu. 

16Haandi muhoyere ohuyira neende efeesa yoosi neende esaabbu yoosi bi 
muchia ohusolosa ohutula mu syaalo sya Bbabbilooni haandi neende ebiyaanwa 
biindi bi baandu Baisiraeli alala neende abalaamisi baabwe basolosaanga 
hulw'Enyuumba ya Nasaae ya Nasaae waabwe mu Yerusalemu bweene. 

17“Muhoyere ohwehoonyera eseende chino bulai mani mukule esurusi, 
amakoondi mamiiku, amakoondi mayere, emere, alala neende efiini mani 
mumale mu biyaane hu alutaari y'Enyuumba ya Nasaae eyiri mu Yerusalemu.” 

18Munyala mwehoonyera efeesa neende esaabbu ebiba nibidoong'ereho 
ohuholera esyo syoosi si eng'we abeene oba abaandu bao baba nibadaha, 
ebichaanakana neende ohudaha hwa Nasaae weeng'we. 

19Muhoyere ohuchia mani muyire eyiri Nasaae mu Yerusalemu ebyehoonyerwa 
byoosi bi mubeereswe ohwehoonyerwaanga mu mirimo ky'Enyuumba ya 
Nasaae. 

20Haandi esiindu siindi syoosi si muba nimuchia ohudaha hulw'Enyuumba ya 
Nasaae muba muchia ohusinyoola ohutula mu syaaki sy'eseende sy'obwaami. 

21“Ese ndi ohulagira abahoongo boosi abahola mu syaaki sy'eseende abali mu 
syaalo sy'Emuumbo wa Ewufuraate ohuhonyaanga bwaangu Esira, omulaamisi 
haandi omusomi w'amalako ka Nasaae wo muukulu, buli siindu syaaba 
naabasaba mumuholere, 

22ohwoola hu buungi bw'ekiloguraamu elifu chidatu neende emia chine (3,400) 
ech'efeesa, ekiloguraamu elifu ehumi (10,000) ech'engaano, elita elifu chibiri 
(2,000) ech'efiini, elita elifu chibiri (2,000) ech'amafuta k'emiseituuni, neende 
omuunyu muungi kuyera.” 

23Muhoyere ohwehaliirisa ohutusa buli siindu si Nasaae wo muukulu adahisa 
Enyuumba ya Nasaae yae, mani mwomiise muti s'anyoolera naange kata sa 
neende abo abachia ohutukaanga luunyuma lwaange. 

24Simufukiirirwa ohusolosa omusolo kwoosi ohutula hu balaamisi, Abaleefi, 
abeembi, abaliindi, abahalaabani, kata neende ohutula hu muundu yeesi 
odiiranaho neende Enyuumba ya Nasaae yino. 

25Ewe Esira, niwehoonyera amakesi ka Nasaae yahuberesa, ohoyere ohudoola 
abeemirisi neende abakayi ohutuka abaandu boosi abomu syaalo sy'Emuumbo 
wa Ewufuraate abatukwa neende Amalako ka Nasaae weeng'we. Ohoyere 
ohweekesa amalako ako buli muundu oba n'atakamanyire. 

26Niyiriyo oyo yeesi ohaya ohuwulira amalako aka Nasaae wao oba malako 
k'obwaami, bahoyere ohubonereserwa abweene ao neende ohufwa, oba 
ohumwiirusa, oba ohuyayaanga ebiindu byaabwe oba ohumwiikaliraanga. 

Esira afumia Nasaae 

27Esira yeemao yaboola ati, “Omwaami afumisibwe, Nasaae wa bakuuka yeefwe! 
Yahola omutuki wuno yaakanya ohwiisa oluyaali mu ngira yino ey'Enyuumba 
ya Nasaae y'Omwaami eyiri mu Yerusalemu. 

28Ohweema hu sisa sya Nasaae ese ndanyoola ehabi y'ohudahwa neende 
omutuki, ow'abahiihirisi bae, haandi neende ow'abahoongo b'amaani bae; 
Omwaami Nasaae waange niye owaamberesa obugumu, mani ndaanyala 
ohuserera abeemirisi baangi ab'engoongo ch'Abaisiraeli ohukobola naange.” 

Esira 8 

Abaandu abakobola ohutula mu bwiiruhiro 

1Luno, nilwo olukalala lw'abeemirisi b'enono abali nibamenya mu bwiiruhiro 
mu Bbabbilooni haandi abanyala ohukobolera ala neende Esira mu Yerusalemu 
Aritakerikeesi yali naali omutuki: 

2Hu abali abeechuhulu ba Finehaasi, yali Gerisoni. Hu beechuhulu ba Yitamaari, 
yali Danieli. Hu beechuhulu ba Daudi, yali Hatuusi, 

3hu beechuhulu ba Sekania. Aba Parosi, Sakaria, owandiikwa alala neende 
abasaacha emia ndala neende amahumi kataanu (150). 

4Hu beechuhulu ba Pahati-Moabbu, Eleihoyenai omwaana wa Serahia, haandi 
alala nae abasaacha emia chibiri (200). 

5Hu beechuhulu ba Saatu, Sekania omwaana wa Yahasieli, haandi nae bali 
abasaacha emia chidatu (300). 

6Hu beechuhulu ba Adiini, Ebbedi omwaana wa Yonatani, haandi alala nae bali 
abasaacha amahumi kataanu. 

7Hu beechuhulu ba Elamu, Yesaya omwaana wa Atalia, haandi nae bali 
abasaacha amahumi kataanu-na-kabiri. 

8Hu beechuhulu ba Sefatia, Sebbadia omwaana wa Mikaeli, haandi nae bali 
abasaacha amahumi munaane. 

9Hu beechuhulu ba Yoabbu, Obbadia omwaana wa Yehieli, haandi nae bali 
abasaacha emia chibiri neende humi neende munaane (218). 

10Hu beechuhulu ba Bbani, Selomiiti omwaana wa Yosifia, nabo bali abasaacha 
emia ndala neende amahumi kasaasaba (160). 

11Hu beechuhulu ba Bbebbai, Sakaria omwaana wa Bbebbai, haandi nae bali 
abasaacha amahumi kabiri neende munaane. 

12Hu beechuhulu ba Asigaadi, Yohanani omwaana wa Hakatani, haandi nae bali 
abasaacha emia neende ehumi (110). 

13Hu beechuhulu ba Adonikaamu, abo abeecha luunyuma, ameeta kaabwe kali 
mbwe Elifeleti, Yeueli, neende Semaya, haandi nae bali abasaacha amahumi 
kasaasaba. 

14Hu beechuhulu ba Bbigifai, Wutai neende Sakuuri, haandi nae bali abasaacha 
amahumi kataanu-na-kabiri. 

Esira anyoola Abaleefi abahola mu nyuumba ya Nasaae 

15Ndalaaliha omukaanda kwoosi kweecha huundulo w'olwangaacha lwiihirira 
ohwoola hu siko sya Ahaafa, mani hweehala ebweene eyo ohumala embaka 
y'endaalo chidatu enaamba. Ndabona endi hane yali niyiriyo abalaamisi mu 
mukaanda okwo, nae nga abulamo Omuleefi yeesi. 

16Ndatuma abeemirisi bataanu-na-bane bano: Elieseeri, Arieli, Semaya, 
Elinatani, Yariibbu, Elinatani, Natani, Sakaria, neende Mesulamu, haandi neende 
abeekesa babiri, Yoariibbu neende Elinatani. 

17Ndabatuma baachia mu Yido, owali niye omwiimirisi w'omukaanda 
kw'abaandu bali mu Kasifia, ohuchia ohumuteeba alala neende abaasye, 
abahalaabani bomu Nyuumba ya Nasaae, batuleetereho abaandu abanyala 
ohuhalaabaniraanga Omwaami mu Nyuumba ya Nasaae. 

18Ohubitira mu sisa sya Nasaae, banyala ohututumira Seribbia, omusaacha 
onyala emirimo, Omuleefi ohutula mu nono ya Mahili; haandi neende abaana 
bae ehumi neende bataanu-na-badatu haandi bamwaanang'ina bosi beecha nae. 

19Haandi beecha baatutumira Hasabbia neende Yesaya otula mu nono ya Merari, 
haandi neende abeeho bae amahumi kabiri. 

20Mu huyirira alala bali abaandu emia chibiri neende amahumi kabiri (220) 
abahalaabani bomu Nyuumba ya Nasaae bakuuka yaabwe bali nibadiiswa 
neende Omutuki Daudi neende abahoongo bae, ohuhoonyeraangaho Abaleefi. 
Baandiikwa buli otula neende eliita lyae. 

Esira yeemirira abaandu mu ohusiiba neende ohulaama 

21Ebweene eyo hu ndulo y'Olwangaacha, ndeecha ndaalagira efwe fweesi 
ohusiiba neende ohweefunaka mu moni wa Nasaae haandi neende ohumusaba 
atwiimirire hu lukeendo lweefwe luno haandi neende atuliinde alala neende 
abaana beefwe, haandi neende emyaandu kyeefwe kyoosi. 

22Mba ndadiirwa muno esoni ohusaba omutuki atuberese abanamaye 
b'obuyiingo endi batuliinde ohutulana neende abasuku beefwe nihuli hu 

lukeendo, olwohuba ndali niimalire ohumuboolera endi Nasaae weefwe wuno 
aberesaanga ehabi chae buli muundu yeesi oba naamweesika, nae endi 
anyoolereraanga abo haandi asaandyaanga buli oyo yeesi omwekaluuhanira 
mani yaamutulaho. 

23Mani efwe hweemao sa mani nihusiiba, haandi nihwekongooya Nasaae 
ohutuliinda, mani yesi yaawulira amasaayo keefwe. 

Esiyaanwa sichiira Enyuumba ya Nasaae 

24Mani ohutula mu balaamisi bahiramo, ese ndadoolamo Serebbia, Hasabbia, 
neende abaandu ehumi. 

25Mani ndeecha ndakeraania efeesa, esaabbu, haandi neende 
ebyehoonyerwaanga biindi bi mutuki oyo, abakeraki bae, alala neende 
abahoongo bae baandi, haandi neende abaandu ba Yisiraeli baandi bali 
nibatusire ohwehoonyerwa mu Nyuumba ya Nasaae, mani ndaamala 
ndachidiisa abalaamisi. 

26Ndakeraania nibisisiiri mu bunyala bwaabwe mani ndaabona endi byali, 
etalaata emia chisaasaba neende amahumi kataanu (650), neende ebikiingiro 
by'efeesa emia ndala (100), haandi neende etalaata ch'esaabbu emia ndala (100), 

27ebbakuli ch'esaabbu amahumi kabiri echiyera edariki  elifu ndala, haandi 
neende ebikiingiro bibiri eby'omugasa kusimuulirwe kunyiriire muno koti 
esaabbu. 

28Mani ndeecha ndaababoolera endi, “Eng'we muli aboolerefu eyiri Omwaami, 
haandi neende ebikiingiro bino byosi byoolerefu; nae efeesa neende esaabbu 
biri esiyaanwa sy'ohweyaanayo eyiri Omwaami, Nasaae wa bakuuka yeeng'we. 

29Mubilindaanga bulai, ohwoola lu muchia ohwoola mu Nyuumba ya Nasaae. 
Mani mu bweene omwo mu siseenge sy'abalaamisi niyo yi muchia ohukerera 
mani mubidiise abeemirisi b'Abalaamisi haandi neende Abaleefi, haandi hu 
beemirisi b'abaandu ba Yisiraeli abali mu Yerusalemu.” 

30Mani abalaamisi abo, alala neende Abaleefi, beecha mani baabukula obunyala 
bw'efeesa, esaabbu, alala neende ebyehoonyerwa biindi, beemeo babiyire 
mukati w'Enyuumba ya Nasaae eyiri mu Yerusalemu. 

Ohukobola mu Yerusalemu 

31Mani lwali hu ludaalo lw'ehumi neende habiri lw'omwoosi kutaangira lu 
hwatulira mu Olwangaacha Ahaafa nihuchia mu Yerusalemu. Nasaae weefwe 
yali naafwe mani yaatuliinda ohutulana hu basuku beefwe ohutuseeta, haandi 
ohutulana neende ohutweboondera nihwali nihukeenda. 

32Mani nihwoola mu Yerusalemu, hwanyala ohuwuluuha hu mbaka y'endaalo 
chidatu enaamba. 

33Mani hu ludaalo lwa hane hweecha mani hwaachia eyiri Enyuumba ya Nasaae, 
hwaakera efeesa, esaabbu, alala neende ebyehoonyerwa biindi mani nihumala 
nihubidiisa Meremooti omulaamisi, omwaana wa Wuria. Abali nae bali Eliasaari 
omwaana wa Finehaasi neende Abaleefi babiri, Yosabbaadi omwaana wa Yesua 
neende Noadia omwaana wa Bbinui. 

34Buli syeecha syaabalwa bulai, haandi syaakerwa bulai mani olukalala 
lwiichufu lwaaholerwa abweene ao. 

35Abo boosi abali nibakoboole ohutula mu bwiiruhiro bulaanu beecha bachaaka 
ohuleeta ebiyaanwa bisaambwe koti ebiyaanwa eyiri Nasaae wa Yisiraeli. 
Batusa esurusi ehumi neende chibiri hulwa Yisiraeli yoosi, amakoondi mamiiku 
amahumi kataanu-na-kane neende kasaasaba, haandi neende amakoondi 
mayere amahumi kataanu-na-kabiri neende kataanu-na-kabiri; haandi beecha 
baatusa embusi ehumi neende chibiri ech'ohwelabya abeene ohuwaaho 
esyonoono. Ebisolo bino byoosi byasaambwa koti ebiyaanwa eyiri Omwaami. 

36Haandi beecha baayira esyandiiko si mutuki yali n'abadiisire mani nibamala 
nibasidiisa omutuki alala neende bagafana b'esyaalo sy'Emuumbo wa 
Ewufuraate, bosi abeemao basiira abaandu alala neende ohwekongooya hwomu 
Nyuumba ya Nasaae. 

Esira 9 

Esira amanyirisa ohudeehisania hwadobaana neende abataali Abayudaaya 

1Luunyuma lwa bino byoosi ohuwa, abeemirisi baandi b'abaandu ba Yisiraeli 
baamboolera bati, abalaamisi, neende Abaleefi haba sibeliinda beekabula 
ohutula hu baandu bamenya mu byaalo bitusibiraane ebya Abaamooni, Moabbu, 
neende Misiri, kata neende ohutula hu Abakanani, Abahiiti, Abaperisi, 
Abaebbusi, neende Abaamoori. Bali ohuholaanga sa ebiindu bisinyisa ebifwaana 
koti bi baandu bano baholaanga. 

2Abasaacha Bayudaaya bali ohudeehyaanga sa abahasi bateende, mani sakira 
abaandu boolerefu ba Nasaae boolere ohubahwa omukwoobo. Abeemirisi 
neende abahoongo nibo abalichiingi abahyaamu bahiramo. 

3Mani ese nindawulira endyo, ndetaandulaho engubo chaange neende okusinye, 
ndeeyiya efwiiri neende ebirefu, mani ndeehala aasi ninjotoohe mu sasaakisi. 

4Ndeehala abweene ao niindira engisa ohwoola esiha nisyoola esy'ebiyaanwa 
by'engoloobe ohuyaanwa, mani bachaaka ohundebodoohaniaho, abo boosi 
abali nibatiire olwohuba ebiindu bi Nasaae wa Yisiraeli yali n'aboolere ebidiira 
hu bibi byaabo abali nibakoboole ohutula mu bwiiruhiro. 

5Mani esiha nisyoola esyohuyaanayo ebiyaanwa by'engoloobe, ndasiingira 
ndaatula yi ndali niinjihaale niindirira, nisyefwaalire engubo chaange 

chitaanduuhe, ndachia mani ndaasigama endyo niisaba mani ndaaniha 
amahono kaange eyiri Omwaami Nasaae waange. 

6Ndaboola endi, “Ewe Nasaae, esoni chindiirire muno bitanyala kata ohusiingisa 
omutwe kwaange mu moni wao. Ebyonoono byaange biichulana byaniina 
byaabita emitwe kyeefwe; biniina aakulu muno byoola aakulu muukulu. 

7Ohutulira elalira mu ndaalo cha bakuuka yeefwe, ohwoolera elalira esiha sino, 
efwe, abaandu bao hwonoona ebibitiirifu. Ohweema hu bibi byeefwe, abatuki 
beefwe, neende abalaamisi beefwe hwaakwa mu mahono k'abatuki bateende, 
hwasiinjwa, hwaanyakwa, hwaamala hwapeeywa koti ababoye. Hwaswasibwa 
ebibitiirifu, koti lu husisiiri ohwoola yaanga yino. 

8Bulaanu, hulw'esiha esidiidi, ewe Omwaami Nasaae weefwe, obeere ow'esisa 
siingi yi huli, mani waanyalira abaandi hw'efwe hweeyiba hwaatula mu 
buhalaabani buwaambe, mani hwaamenya mu muleembe Abuundu Woolerefu 
ano. Watuboolola mu buhalaabani buwaambe mani waatuberesa obulamu 
buyaaha. 

9Hwali abahalaabani bawaambe, nae ewe haba siwatuleha hwadoong'a mu 
buhalaabani buwaambe daawe. Wahola abatuki ba Perisia baatukwiira mani 
baatukanya ohubao abalamu neende ohwoombaha Enyuumba ya Nasaae yao, 
eyali niyiri mu magiingiri, mani hwakaana omuleembe ano mu Yuda neende mu 
Yerusalemu. 

10“Nae bulaanu, Ewe Nasaae, efwe hunyala ohuboola siina syeene ebyo byoosi 
nibinyalire ohuholehana bityo? Efwe naafwe haandi huheengero ohuhaya 
ohufunihira ebilagiro 

11bi watuba ohubitira mu bahalaabani bao, abanabbi. Batuboolera mbwe 
esyaalo sino sihuchia ohumenyamo syali esyaalo sy'omufuto olwohuba abaandu 
bali nibasimenyamo basiichusa ohutula hu lwaande lulala ohwoola hu lwaande 
luundi neende ebiholwa bisinyisa haandi ebyomufuto. 

12Batuboolera bati efwe sihuhoyere ohudeehisania neende abo baandu, neende 
ohubahoonya banyale ohuhula-hulana kata sa ohubitamo nikali mbwe efwe 
hunyala ohuba nihudaha ohusangaalira mu syaalo omwo, haandi neende 
ohunyala ohusidiisa abeechuhulu beefwe endaalo choosi pe. 

13Kata neende luunyuma lwabuli siindu syaholehana hweefwe ohutuboneresa 
hulw'ebibi byeefwe neende obudoondobanu bweefwe, efwe humanyire huti 
Nasaae weefwe ewe, watuboneresaho sa budiidi ebitaakana neende bihuhoyera, 
haandi waatukanya hwaonao. 

14Mani bulaanu haandi efwe hunyala sa hwaalekeeresa sa amalako kao haandi, 
mani hwaamala hwadeehisania neende abaandi babi bano? Nihuhola hutyo, ewe 

oba ochia ohunyoolera muno onyale ohutusihirisa hwaawa, yaahaya ohubaao 
oyo yeesi owonao kata mulala. Omwaami, Nasaae wa Yisiraeli, 

15Omwaami Nasaae wa Yisiraeli, ewe oli ow'obwadyeeri, nae watukanya 
hwaonao. Mani huli ohweyolobya omusaango kweefwe okwo yooli; efwe hubula 
edeembe ly'ohunyala ohwiicha mu moni wao.” 

Esira 10 

Endekeha ya ohumalao endeehisania y'omufuto 

1Esira niyali hwaguunama yekongooye mu moni w'Enyuumba ya Nasaae, n'alira 
haandi niyeeyama ebyonoono bino, omukaanda omuhoongo muno 
okw'Abaisiraeli, abasaacha, abahasi, neende abaana, bamwebuungaho, nibalira 
ebilulu. 

2Mani Sekania omwaana wa Yehieli, ow'enono ya Elamu, yeecha yaboolera Esira 
ati, “Efwe hwanyaasa efukiirira yeefwe neende Nasaae, nihwadeehyaanga 
abahasi bateende, nae kata katyo, yisisiiriyo esuubi hulwa Yisiraeli. 

3Bulaanu, efwe huhoyere ohusuubisa nihumaliirira eyiri Nasaae weefwe huti 
efwe huchia ohwiirusa abahasi bano alala neende abaana baabwe baweo. 
Huchia ohuhola esyo si ewe neende abaandi batya amalako ka Nasaae, bachia 
ohutukeraka esy'ohuhola. Efwe huchia ohuhola esyo si Malako ka Nasaae 
kadaha. 

4Obunyala buli yi ewe oli ohuheengao. Efwe huli emukoongo wao, mani chia mu 
moni mwooserese esyo.” 

5Mani Esira yachaaka neende ohuholaanga abeemirisi b'Abalaamisi, ab'Abaleefi, 
haandi ab'abaandu baandi badoong'ereo beechuba bati bachia ohuhola esyo si 
Sekania yali n'aboolere. 

6Mani yaatula mu moni w'Enyuumba ya Nasaae niyeengira mu bweyaango 
bumenywamo obwa Yehohanani omwaana wa Eliasibbu, mani naamala esiro 
syoosi eyo n'alirira obutaali obweesikwa obw'abaandu bali mu bwiiruhiro. Haba 
siyalyaho esiindu syoosi, kata ohung'waaho esiindu syoosi. 

7Emboosi yeemao yaayirwa yaasalaaniswa mu Yerusalemu neende mu Yuda 
mbwe abaandu boosi abali nibakobola ohutula mu bwiiruhiro bali nibahoyere 
ohubukaananira mu Yerusalemu 

8ohweema hu silagiro sy'abeemiri b'abaandu. Nikali mbwe aliwo oyo yeesi 
owahaywa ohwiicha mu ndaalo chidatu enaambi, ebiindu byaabwe byoosi 
bichia ohuwaambwa, mani basube ehabi yoohuba abahuungu b'omukaanda 
okwo. 

9Mani mu ndaalo chidatu enaamba, hu ludaalo lw'amahumi kabiri olw'omwoosi 
kwa hataanu-na-hane, abasaacha boosi abamenya mu syaalo sya Yuda, neende 

Bbenjamini beecha mu Yerusalemu mani beebuusa alala mu lwaanyi 
lw'Enyuumba ya Nasaae. Efula yali niyinyekenya enyiingi muno, mani ohweema 
hu mbeera y'obwiire, haandi neende obuhunuufu bw'omuhung'aano okwo, buli 
muundu yeesi yali nateengereheraanga sa ao. 

10Esira omulaamisi yasiingira yeema yaababoolera ati, “Eng'we mubereenge 
abataali abeesikwa, mani mwaaleeta omusaango hu Yisiraeli nimudeehya 
abahasi bateende. 

11Bulaanu, eng'we mweeyolobye ebyonoono byeeng'we eyiri Omwaami, Nasaae 
wa bakuuka yeeng'we, mani muchaake ohuholaanga ebyo ebimusangaasa. 
Mwekabule mutule hu baandu bateende abamenya mu syaalo syeeng'we, 
haandi mweetuseho abahasi bateende.” 

12Abaandu beemao mani behuuma nibakobolamo bati, “Efwe huchia 
ohuholaanga sa koti lu oboola.” 

13Haandi bameedaho bati, “Esidiiyiha sino nga sihoongo muno, haandi efula yiri 
ohunyekenya muno. Efwe haba sihunyala ohweema huti ano alafu peengerere 
daawe. Sino haba sisiri esiindu sinyaliha ohweehola mu ludaalo lulala, kata 
chibiri daawe, olwohuba abaangi hweefwe hweeyingisa mu syonoono sino. 

14Leha abahoongo beefwe nibo ababa badoong'e mu Yerusalemu muno mani 
bahole hu sino sidinyu. Haandi lehe oyo yeesi oli neende omuhasi muteende 
niye oba yecheenge esiha si muba nimutekeehe, alala neende abeemirisi abo, 
neende abakayi bomu siko muno. Mu ngira yino yiti nimwo mu tima lya Nasaae 
hu bulamu buno liba lichia ohulehera.” 

15Abulao omuundu yeesi owanyala ohuyiingania endekeha yino ohutusaho 
Yonatani omwaana wa Asaheeli neende Yahiseia omwaana wa Tikifa, owali 
nasiirwa neende Mesulamu neende Sabbetai, Omuleefi. 

16Abomu bwiiruhiro bali nibamala ohukobola bosi bafukiirisania neende 
endekeha yino, mani Esira omulaamisi yadoolamo abasaacha ohutula mu 
beemirisi b'enono mani niyaandiika ameeta kaabwe. Mani hu ludaalo lutaangira 
olw'omwoosi kw'ehumi, bachaakiraho ohuteeberesa hwaabwe ohwo, 

17mani mu mbaka y'emyoosi kidatu kyali nikiloondaho bali bamalire 
ohuteeberesa emisaango kyoosi ekidiira hu basaacha bali nibadeehya abahasi 
bateende. 

Abasaacha bali nibadeehya abahasi bateende 

18Yanyoolehanayo abeechuhulu b'Abalaamisi abali nibadeehya abahasi 
bateende, abali abeechuhulu ba Yesua omwaana wa Yehosadaki neende 
bamwaanang'ina bano: Maseya, Elieseeri, Yariibbu, neende Gedalia. 

19Basuubisa bati bachia ohwiirusa abahasi baabwe, mani bayaanayo ekoondi 
emiiku lala ohuba koti esiyaanwa sy'omusaango kwaabwe. 

20Hu beechuhulu ba Harimu, bali Hanani neende Sebbadia. 

21Hu beechuhulu ba Harimu, bali Maseia, Elija, Semaya, Yehieli, neende Wusia. 

22Hu beechuhulu ba Pasihuuri, bali Elioenai, Maseya, Ismaeli, Netaneeli, 
Yosabbaadi, neende Elaasa. 

Abaleefi: 

23bali Yosabbaadi, Simei, Kelaya (niye, Kelita), Petahia, Yuda, neende Elieseeri. 

Abeembi: 

24yali Eliasibbu. 

Abaliindi b'Enyuumba ya Nasaae: 

bali Saluumu, Teleemu, neende Wuri. 

Abaandi sa: 

25Abeechuhulu ba Parosi, bali Ramia, Yisia, Milikiya, Mijamini, Eliasaari, 
Hasabbia, neende Bbenaya. 

26Hu beechuhulu ba Elamu bali, Matania, Sakaria, Yehieli, Abbudi, Yeremooti, 
neende Elija. 

27Hu beechuhulu ba Saatu bali; Elionai, Eliasibbu, Matania, Yeremooti, Sabbadi, 
neende Asiisa. 

28Hu beechuhulu ba Bbebbai bali; Yehohanani, Hanania, Sabbai, neende Atilai. 

29Hu beechuhulu ba Bbani bali; Mesulamu, Maluku, Adaya, Yasubbu, Seyali, 
neende Yeremooti. 

30Hu beechuhulu ba Pahati-Moabbu bali; Adina, Kelali, Bbenaya, Maseya, 
Matania, Bbesaleeli, Bbinui, neende Manaase. 

31Hu beechuhulu ba Harimu: Elieseeri, Yisiija, Milikia, Semaya, Simeoni, 

32Bbenjamini, Maluku, neende Semaria. 

33Hu beechuhulu ba Hasumu bali; Matenai, Mataata, Sabbadi, Elifeleti, Yeremia, 
Manaase, neende Simei. 

34Hu beechuhulu ba Bbani bali; Madai, Amiramu, Wueli, 

35Bbenaya, Bbedeya, Keluhi, 

36Faania, Meremooti, Eliasibbu, 

37Matania, Matenai, neende Yaasu. 

38Hu beechuhulu ba Bbinui: bali Simei, 

39Selemia, Natani, Adaya, 

40Makinadebbai, Sasai, Sarai, 

41Asareeli, Selemia, Semaria, 

42Saluumu, Amaria, neende Yosefu. 

43Hu beechuhulu ba Nebbo bali; Yeieli, Matitia, Sabbadi, Sebbina, Yadai, Yoeli, 
neende Bbenaya. 

44Bano boosi mani nibadeehya abahasi bateende, mani bamala baabeerusa 
bawaao alala neende abaandu baabwe boosi. 

Nehemia 

Nehemia 1 

1Bino nibyo ebyandiikwa bi Nehemia omwaana wa Hakalia yaholaho. 

Ohuchuunirwa hwa Nehemia hu Yerusalemu. 

Mu mwoosi kwa Kisilefu, mu mwaaka kw'amahumi kabiri ki Aritakerikeesi yali 
naatuka Perisia, Ese, Nehemia, ndali mu Susa, esiko sihunuufu. 

2Hanani, mulala hu bamwaanama, yoola naatula mu Yuda naali neende 
omukaanda kuundi, ndabateeba ebidiira hu Yerusalemu, haandi neende hu 
Bayudaaya baandi abali nibakoboole ohutula mu bwiiruhiro mu Bbabbilooni. 

3Baamboolera bati abo abawonao haandi baaba nibamala ohukobola mu syaalo 
sy'engo bali nibasaanda muno olwohuba abateende bali nibamenya aambi ao, 
bali nibabalekeeresa. Haandi baamboolera bati ebida bya Yerusalemu byali 
nibisiidoong'ere nibyakwa aasi, haandi bati ebiruwa byasyo byosi byali 
nibisisiiri ohusiingiswa haandi ohutula hu siha si byasaambirwaho. 

4Mani ese nindawulira bino byoosi, ndeehala aasi mani ndaalira amasika. 
Ohumala endaalo echiyera hooho, ese ndalira mani ndaasira ohulya ebyohulya. 
Ndasabaanga sa Nasaae endi, 

5“Ewe, Omwaami Nasaae wo Muukulu! Ewe oli omuhunuufu muno, efwe 
hweema nihuhutya. Ewe woseresaanga Endagaano yao neende abo abahuheera, 
haandi abahola ebyo by'olagira. 

6Ewe ndewuunje mani wuumbone ewe Omwaami waange owulire 
ohwekongooya hwaange, koti lu ndasabira esideete neende esiro abahalaabani 
bao, abaandu ba Yisiraeli. Ese ndeeyama endi efwe fweesi, abaandu ba Yisiraeli, 
hwonoona. Bakuuka yaange, neende ese mweene hwonoona. 

7Hwahuholera ebimayaanu, haandi hwahairwa elalira ohuhola by'olagira. 
Hwahaywa ohuloondakana neende amalako ka watuba ohubitira mu Musa, 
omuhalaabani wao.” 

8Bulaanu, ewe yichulisa ebyo byoosi bi waboolera Musa oti: “Nikali mbwe 
eng'we abaandu ba Yisiraeli muchia ohuba abataali abeesikwa yiindi, mba njia 
ohubasalaania mukotere mu byaalo biindi. 

9Nae kata katyo nimuchia ohunyala ohukobola mwiiche yiindi, munyale 
ohuholaanga ebyo byoosi bi mbalagira, mba njia ohubakobosa mu bweyaango 
bu ese mweene ndedoolera ohubechaanga yihoyere ohwiinamirwangamo, kata 
neende nimwahabe nimwasalaana nimwoola yi syaalo syaakama.” 

10“Ewe Omwaami, bano boosi bahalaabani bao, abao ewe omweene. Ewe niiwe 
owabanunula neende obunyala bwao bw'amaani neende amaani. 

11Tekeeresa bulaanu mani owulire ohwekongooya hwaange, haandi amasaayo 
k'abahalaabani bao baandi bosi, abo abekoomba ohuhwisaangamo oluyaali. 
Mberese obuyiingiri nyaanga yino, ohole omuhoongo wuno yangwiire esisa.” 
Mu ndaalo echo, ese ndali ni ndi omuchuhi w'efiini y'omuhoongo oyo. 

Nehemia 2 

Nehemia achia mu Yerusalemu 

1Ludaalo luundi, emyoosi kine nikibitireo, Omwaami Aritakerikeesi yali naali 
ohulya, ese ndamuyirira efiini abuundu yi yali. Yali n'atambonaangaho 
ninyoleere, 

2mani yateeba ati, “Siina syeene esikera n'onyoolera otyo?” Ewe haba sooli 
omulwaae daawe, mani esyo syeekesa mbwe ewe haba sooli omunyoolefu sa. 
Ese ndawuunga 

3mani ndaakobolamo endi, “ow'Oluyaali yiindira! Ese ndahahaya endye 
ohunyoolera esiko si bakuuka yaange basiihwamo nisiri amagiingiri mahaya, 
haandi ebiruwa byasyo ni byasaambwa neende omuliro nibyakwa engohe?” 

4Omwaami oyo haandi yateeba ati, “Siina syeene syoodaha?” Ese 
ndekongooyere Nasaae wo Muukulu, 

5mani nda boolera omwaami oyo endi, “Nikali mbwe Ewe ow'Oluyaali 
wusangaalira, mani waaba n'otekeha ohuumberesa bi mba nisabire, leha ese 
ngobole mu syaalo sya Yuda, esiko si bakuuka yaange basiihwamo, hu nyale 
ohusyoombaha buyaaha.” 

6Omwaami oyo, omuhaae wae namwihaale mu lubafu, yomiisa esiindu si 
ndamusaba. Yandeeba esiha si njia ohumala nimbweereo, haandi liina lu mba 
niinjia ohunyala ohukobolera, mani syeesi ndamala ndaamuboolera. 

7Bulaanu ese ndamusaba endi yaamberese ehabi y'oundiisa ebbarwa chiinjirira 
bagafana b'esituundu sy'Emuumbo wa Ewufuraate, nichibakeraka bakanye 
ohufukiirira njie mu Yuda. 

8Haandi ndasaba ebbarwa yiindi njirire Asafu, omuliindi w'esichaha 
sy'obwaami, haandi niyimukerakira ohuumberesa embaao ch'ebiruwa 
by'edaala liliinda Enyuumba ya Nasaae, haandi neende hulw'ebida, haandi 
neende hulw'enyuumba yi ndali niinjia ohumenyamo ese omweene. Omwaami 
oyo yamberesa ebyo byoosi bi ndamusaba, olwohuba Nasaae yali naange. 

9Omwaami oyo yatuma ab'amaye bahoongo baandi alala neende eye 
ly'abalwaanira hu faraasi ohuchia naange, mani ndoola Emuumbo wa 
Ewufuraate. Ni ndoola ebweene eyo, ndanyala ohuberesa bagafana ebbarwa 
y'omwaami. 



1040 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

10Nae Sanibbalati, ohutula mu siko sya Bbeeti Horooni, haandi neende Tobbia, 
omuhoongo wuundi womu syaalo sya Abaamooni, bawulira bati aliwo omuundu 
wuundi owiichire ohuholera obulai bw'abaandu ba Yisiraeli, mani baasinyiha 
muno. 

11Ese ndachia sa mu Yerusalemu, mani ohumala embaka y'endaalo chidatu 

12sindabooleraho omuundu yeesi bi Nasaae yali ni yaandumire ohuholera 
Yerusalemu. Mani akatikaati w'esiro, ndasiingira mani ndaatula erwaanyi, 
niinjiaho neende abasyaange badiidi. Esisolo si hwanyala ohuchia nasyo yali 
esuhiri yi mweene ndakeenderaangao. 

13Syali nisisisiiri esiro esiha si ndatuliramo mu siko omwo nihalakania Ehooho 
ly'Esiruwa eliri emuumbo ndaachia emwaalo ohubita mu Sulo ya Duragoni, 
ohwoolera elalira hu Siruwa sy'Ebikoha. Koti lu ndali nimbwaao, 
ndeehaliirisaanga ebida byali nibyalikulwa eby'esiko esyo, neende ebiruwa 
byali nibyasihiriswa neende omuliro. 

14Mani hu lubeka lw'ebukwe lw'esiko esyo, ndakabuha ndachiira emukulu 
ohwoolera elalira hu Siruwa sy'Esulo, haandi neende hu Sidiba sy'Omutuki. 
Esuhiri yali ni yingiingire haba siyanyala ohunyoolaho ahakira haduumakisa mu 
magiingiri ako, 

15mani ndaamala ndeehirira ndaachia ndeengira mu Hooho lya Kidironi, 
ndaanyala ohwemeeda ohukeendera ohwo nimbwaao, ni ndingaalire sa esida 
esyo. Mani ndeemao ndaanyala ohukobola hu ngira yi ndali niinjichiireho, 
ndaanyala ohukobola engo ndeengirira mu siko esyo ohubitira mu Siruwa 
sy'Ehooho. 

16Abulao kata mulala hu bahoongo bomu syaalo omwo owanyala ohumanyaho 
abuundu yi ndali ninjiire, kata sa esiindu si ndali ni holereenge. Ohwoola ao, ese 
ndali ni mboleereho Omuyudaaya yeesi, abalaamisi, abeemirisi, abahoongo, 
kata sa omuundu yeesi esiindu syoosi owahanyalire ohuba mbwe yesi 
yahoonyeraho omulimo kuno daawe. 

17Nae bulaanu ese ndanyala ohubaboolera endi, “Eng'we boneho sa ebidinyu 
bino bi hulimo olwohuba mbwe Yerusalemu siri sa amagiingiri, haandi ebiruwa 
byasyo byasihiriswa! Lehe hwoombahe buyaaha ebida by'esiko sino, mani 
humale hunyale ohwaakamia esoni cheefwe chino.” 

18Haandi ese ndababoolera koti lu Nasaae yali naali naange, mani yahoonya, 
haandi koti lu mwaami wuno yali niyamboleere. Bakobolamo bati, “Eng'we lehe 
hutulaniremo ohwoombaha buyaaha!” Mani beetekehera ohuchaaka omulimo 
okwo. 

19Sanibbalati, Tobbia, neende Omuaraabbu wuundi olaangwa mbwe Gesemu 
nibawulira bi hwali nihuli ohutekeha ohuhola, batucheheereraho mani baboola 

bati, “Eng'we siina syeene si muli ohubaasa muti muli ohuhola? Muchia 
ohuhayuha hu mwaami wuno, kose?” 

20Ese naange ndakobolamo sa endi “Nasaae wo Muukulu niye ochia 
ohutunyalira ohuhola. Efwe huli sa abahalaabani bae, mani huchia ohuchaaka 
ohwoombaha sa. Nae eng'we mubulaho obunyala bwoosi hu buyiinda bwoosi 
obuli mu Yerusalemu daawe, haandi eng'we haba simuliho neende omukabo 
kwoosi mu miduunga kwasyo.” 

Nehemia 3 

Ohwoombaha buyaaha esida sya Yerusalemu 

1Yino niye engeri yi siko syoombahirwamo buyaaha. Omulaamisi Muhuluundu 
Eliasibbu alala neende abalaamisi baasye nibo aboombaha buyaaha Esiruwa 
silaangwa sy'Amakoondi, basiyaanayo eyiri Nasaae, mani basiikulamo ebiruwa 
mu bweyaango bwabyo. Haandi bayaanayo esida ohwoolera elalira hu Munara 
kulaangwa Emia Ndala, haandi neende hu Munara kwa Hananeeli. 

2Abasaacha ba Yeriko nabo nibo aboombaha esituundu syali nisilondereraho. 
Sakuuri omwaana wa Yimiri niye owoombaha haandi esituundu syaloondahwo. 

3Enono ya Haseena niyo eyoombaha Esiruwa silaangwa esy'Eng'eeni. Baguula 
emiguulo haandi neende ohutaamo ebiruwa mu bweyaango bwabyo, haandi 
baamala bataamo enaati, alala neende emitaliimbo kyekalaanga esiruwa esyo. 

4Meremooti, omwaana wa Wuria, haandi omwiichuhulu wa Hakoosi, nibo 
aboombaha esituundu syaloondaho. Mesulamu, omwaana wa Bberekia neende 
omwiichulu wa Mesesabbeli, nibo aboombaha esituundu syaloondaho. Sadoki 
omwaana wa Bbaana niye owombaha esituundu syaloondaho. 

5Abasaacha ba Tekoa nibo aboombaha esituundu syaloondaho, nae abasaacha 
bahunuufu b'esiko esyo bahaya ohuhola emirimo ky'amahono ki babeereswa 
neende abahosesi. 

6Yoyada omwaana wa Paseya neende Mesulamu omwaana wa Bbesodeya nibo 
aboombaha buyaaha Esiruwa sya Yesaana. Baguula emiguulo, haandi baamala 
beekulamo ebiruwa mu bweyaango bwabyo, haandi bataamo enaati neende 
emitaliimbo ekinyala ohwiikalao esiruwa. 

7Melatia ohutula mu Gibbeoni, Yadoni ohutula mu Meronooti, haandi abasaacha 
ba Gibbeoni neende Misipa nibo aboombaha esituundu syaloondaho, ohwoolera 
elalira hu bumenyo bwa gafana wa Emuumbo wa Ewufuraate. 

8Wusieli omwaana wa Harihaya, omwiitaanyi w'esaabbu, nibo aboombaha 
esituundu syaloondaho. 



1042 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Refaya omwaana wa Huuri, omwiimirisi w'esituundu sya disiturikiti ya 
Yerusalemu, nibo aboombaha esituundu syaloondaho. 

10Yedaya omwaana wa Harumafi omwaana wa Hatuusi niye owoombaha 
esituundu syaloondaho, esyali aambi neende enyuumba yae. 

11Malikiya omwaana wa Harimu neende Hasibbu omwaana wa Pahati-Moabbu 
nibo aboombaha esituundu syaloondaho neende Omunara kwa Ofeni. 

12Saluumu omwaana wa Haloheesi, omwiimirisi w'esituundu siindi sira esya 
Disiturikiti ya Yerusalemu, niye owoombaha esituundu syaloondaho. (Abaana 
bae bosi bahoonyaanga mu mirimo ekyo.) 

13Hanuni neende abamenyi bomu siko sya Sanoa nibo aboombaha buyaaha 
Esiruwa sy'Ehooho. Haandi beekula ebida mu bweyaango bwabyo, bataamo 
enaati, haandi neende emitaliimbo ekyekalaanga esiruwa esyo, haandi nibo 
abatereesa buyaaha esida siyera emiita emia chine neende amahumi kane (440), 
ohwoolera elalira hu Siruwa sy'Ebikoha. 

14Milikiya omwaana wa Rekabbu, omwiimirisi wa Disiturikiti ya Hakeremu 
Bbeeti, niye owoombaha buyaaha Esiruwa sy'Ebikoha. Yeekula esiruwa mu 
bweyaango bwasyo, haandi yataamo enaati, neende emitaliimbo ekyekalaanga 
esiruwa esyo. 

15Saluumu omwaana wa Kolihose, omwiimirisi wa Disiturikiti ya Misipa, niye 
owoombaha buyaaha Esiruwa sy'Esulo. Yaoma omulyaango, mani yeekulamo 
ebiruwa mu bweyaango bwabyo, haandi yataamo enaati neende emitaliimbo. 
Hu Sidiba sya Sela, yoombahayo esida siloonderera hu mukuunda kw'obwaami, 
ohwoolera elalira hu ngaasi chiihirira nichitulira mu Siko sya Daudi. 

16Nehemia omwaana wa Asibbuuki, omutuki w'esituundu sya Disiturikiti ya 
Bbetisuuri, yoombaha esituundu siloondaho, ohwoolera elalira hu ng'ani ya 
Daudi, esidiba, neende ebbarakisi. 

Abaleefi baholaho hu sida sino 

17Abaleefi bano nibo aboombaha buyaaha ebituundu biloondaho biingi 
eby'esida esyo: Rehumu omwaana wa Bbani niye owoombaha esituundu 
siloondaho; Hasabbia, omwiimirisi w'esituundu sya Disiturikiti ya Keila, niye 
owoombaha syaloondaho hu situundu sya disiturikiti yae. 

18Bbaafi omwaana wa Henadaadi, omwiimiri w'esituundu sya Disiturikiti ya 
Keila, niye owoombaha esituundu siloondaho; 

19Eseri omwaana wa Yesua, omwiimirisi wa Misifa, niye owoombaha esituundu 
syaloondaho mu moni w'esyaaki sy'ebilwaaniso, ohwoolera elalira abuundu yi 
sida syekoderamo; 

20Bbaruku omwaana wa Sabbai niye owoombaha esituundu syaloondaho, 
ohwoolera elalira hu nyuumba ya Eliasibbu Omulaamisi Muhuluundu Eliasibbu; 

21Meremooti, omwaana wa Wuria haandi neende omwiichuhulu wa Hakoosi, 
nibo aboombaha esituundu syaloondaho, ohwoolera elalira hu njakamo 
y'enyuumba ya Eliasibbu. 

Abalaamisi abaholaho hu sida esyo 

22Abalaamisi bano nibo aboombaha buyaaha ebituundu byaloondaho eby'esida 
esyo: Abalaamisi ohutula mu situundu sya Yerusalemu nibo aboombaha 
esituundu syaloondaho; 

23Bbenjamini neende Hasibbu nibo aboombaha esituundu syaloondaho, esyali 
mu moni w'enyuumba chaabwe; Asaria, omwaana wa Maseya haandi 
omwiichuhulu wa Anania, owoombaha esituundu syaloondaho, esyali mu moni 
w'enyuumba yae; 

24Bbinui omwaana wa Henadaadi niye owoombaha esituundu syaloondaho, 
ohutula hu nyuumba ya Asaria ohwoola hu soonda y'esida esyo; 

25Palaali omwaana wa Wusai niye owoombaha buyaaha esoonda yali 
niyitingaalire, haandi neende omunara kwatuumbuha ohutulira mu nyuumba 
y'emukulu y'omutuki hu lwaanyi lw'abaliindi. Owamuloondaho yali Pedya 
omwaana wa Parosi 

26neende abahalaabani bomu Nyuumba ya Nasaae abali nibamenya hu Ofeli 
nibo abahola buyaaha ohwoolera elalira abuundu watingaalana neende Esiruwa 
silaangwa sy'Amaachi esiri ebukwe, neende hu munaara kwafunduulira okwo. 

Aboombahi baandi 

27Abasaacha ba Tekoa nibo aboombaha esituundu syaloondaho, neende 
esyohubiri syaabwe, ohutulira abuundu atingalaane neende omunara 
mutabaafu muno okwali nikuliindire Enyuumba ya Nasaae, ohwoolera elalira hu 
sida siri aambi neende Ofeli. 

28Omukaanda kw'abalaamisi nikwo okwoombaha esituundu syaloondaho, ni 
baniinira emukulu ohutulira hu Siruwa sy'Efaraasi, buli otula niyoombaha mu 
moni w'enyuumba yae. 

29Sadoki omwaana wa Yimeeri niye owoombaha esituundu syaloondaho, esyali 
mu moni w'enyuumba yae. Semaya omwaana wa Sekania, omuliindi w'Esiruwa 
sy'Ebukwe, niye owoombaha esituundu syaloondaho. 

30Hanania omwaana wa Selemia neende Hanuni, owali omwaana wa hasaasaba 
wa Salafi, aboombaha esituundu syaloondaho, esyohubiri syaabwe. Mesulamu 
omwaana wa Bberekia niye owoombaha esituundu syaloondaho, esyali mu 
moni w'enyuumba yae. 

31Milikiya, omwiitaanyi w'esaabbu, niye owoombaha esituundu syaloondaho, 
ohwoolera elalira hu syoombahe syehoonyerwaanga neende abahalaabani 
bomu Nyuumba ya Nasaae, haandi neende abachurusi, eyali aambi neende 
Esiruwa sya Mifikaadi aambi neende Enyuumba ya Nasaae, aambi neende 
esiseenge siri aakulu w'soonda y'emukulu ebukwe w'esida esyo. 

32Omwiitaanyi w'esaabbu neende abachurusi nibo aboombaha esituundu 
syamaliirihayo, ohutulira hu siseenge siri hu soonda eyo ohwoolera elalira hu 
Siruwa Sy'amakoondi. 

Nehemia 4 

Nehemia ayiingira abayiingania omulimo kwae 

1Sanibbalati niyawulira ati efwe Abayudaaya huchaakire ohwoombaha buyaaha 
esida, yabira etima mani yachaaka ohutuchalaasa. 

2Naali mu moni w'abaandu baasye, haandi neende mu moni w'amaye 
k'Abasamaria yaboola ati, “Siina syeene si Biyudaaya bino bibaasa biti bichia 
ohunyala ohuhola? Biri ohubaasa biti binyala ohwoombaha buyaaha esiko esyo, 
kose? Bibaasa biti ohuwaanayo sa ebiyaanwa hwoong'ene banyala ohumala 
omulimo okwomu ludaalo lulala lwoong'ene? Binyala ohubaacha amakina 
koombaha ohutula mu bituuli by'amagiingiri ebyo?” 

3Tobbia yali niyeemere abweene ao mu lwae, mani yameedaho ati, “Esida 
syaaka sitye si binyala ohwoombaha byosi? Kata ebbwe lyoong'ene linyala sa 
osilikula syabweera aasi!” 

4Ese naange ndekongooya Nasaae endi, “Ewe wuliraho koti lu bali 
ohutucheheerera, ewe Nasaae waange! Leha ohuchalaasa hwaabwe 
hubakobolere abeene. Leha banyakwe buli siindu syaabwe syoosi, haandi leha 
baambwe bapeeywe koti ababoye mu syaalo sikeni. 

5Otabaleheramo ebyonoono byaabwe bi bahola, haandi oteebiriraho ebyonoono 
byaabwe daawe, olwohuba batunyekere bubi efwe abali ohwoombaha.” 

6Mani efwe abeene hwemeeda sa ohwoombaha esida syeefwe, mani bwaangu 
bweene, syoola syaaba nisyoolere esituundu obuleeyi bwasyo bwiichufu, 
olwohuba abaandi bali neende esiwonya sy'ohuhola emirimo. 

7Sanibbalati, Tobbia, alala neende Abaaraabbu, Abaamooni, neende Asidoodi 
bawulira bati hwali nihusuda mu moni neende omulimo kw'ohwoombaha, esida 
sya Yerusalemu, haandi bati ebidomo byali mu sida byali nibiikalwao, mani 
banyoolera muno. 

8Boosi alala bachaaka ohutekeha ohweehoba ohwiicha boosi baseete 
Yerusalemu mani banyale ohutabula omulimo okwo, 

9nae efwe husaba Nasaae weefwe mani hwaatekeha abasaacha beefwe 
ohubeliindaanga esiro neende esideete. 

10Abaandu ba Yuda bali neende olweembo lu beembaanga bati: “Efwe 
hwajoong'a ohukiingaanga ebidinyu; Amagiingiri masaabi ak'ohumalao. 
Hunaanyale hutye ohwoombaha esida sino enyaanga yino?” 

11Abasuku beefwe babaasa bati efwe haba sihuchia ohubabona daawe, kata sa 
neende ohumanyaho esiindu syali nisiri ohweeholaanga, mbwe ohwoola lu 
bahabe nibamalire ohutuyeembuhaho, nibatwiita, haandi nibaakamia omulimo 
kwefwe kuno. 

12Nae buli siha, Abayudaaya abali nibamenyaanga mu basuku beefwe nibo 
abechaanga nibatulabula ebidiira hu ndekeha chi basuku beefwe bali 
nibatutekehera. 

13Mani ese ndadwiiha abaandu ebilwaaniso, amafumo, obuyiingo, nimbakabula 
ohweema hu nono chaabwe ohweemaanga emukoongo w'esida, buli abuundu 
walichiingi n'asisiiri ohwoombahwa bulai. 

14Ese ndabona endi abaandu bali nibeelalihiriire, mani ndaababoolera alala 
neende abeemirisi baabwe, neende abahoongo boosi endi, “Eng'we mutatya 
abasuku beefwe abo daawe. Yichuliseho koti obuhunuufu bw'Omwaami neende 
amatiichasi kae lu biri, munyale ohulwaanira abeeho beeng'we, abaana 
beeng'we, abahasi beeng'we, alala neende amadaala keeng'we.” 

15Abasuku beefwe bawulira bati efwe hwamala ohufuumbula etekeha chaabwe, 
bamanya sa bati Nasaae yali niyamala ohuyiingira endekeha chaabwe echio. 
Mani efwe hwaamala hweekobolerayo engo hwachaaka ohwoombaha buyaaha 
esida syeefwe esyo. 

16Ohutula hu ludaalo lweene olwo, esituundu sy'abasaacha baange nibo 
abaholaanga nae abaandi esituundu badoong'ere nibaliindire, nibafwaalire 
amakooti k'ebilwaaniso, nibakiingire amafumo, engabo, neende obuyiingo. 
Mani abeemirisi beefwe basiirira elalira abaandu abo 

17abali niboombaha buyaaha esida esyo. Kata abo abakingaanga ebiindu 
byoombaha baholaanga emirimo neende omuhono mulala nae nibakiingire 
esilwaaniso mu muhono kuundi, 

18haandi buli muundu owalichiingi naali ohwoombaha yachomehaanga 
olugaanga lwae hu bibuno byaabwe. Omusaacha yeesi owalichiingi naali niye 
owuubba esing'ora, yadoong'a naali naange. 

19Ese ndaboolera abaandu abo alala neende abahoongo bae, neende abeemirisi 
endi, “Omulimo kuno mbano kubaambaliyisiibweabuundu ahoongo akera 
nihudalandaale muno ohulolanaho hu sida sino. 

20Mani noonyala waawuliraho esing'ora nisyuubba, mwiiruheenge mwiicha mu 
ndebodoohaniaho. Nasaae weefwe omweene niye oba naachia ohutulwaanira 
sa.” 

21Mani katyo, buli ludaalo, ohuchaaka mu hukwa hw'elyuuba, ohwoolera elalira 
eng'ining'ini ohutula esiro akati, esituundu sy'abaholi beefwe abali nibahola hu 
sida, nae esituundu sidoong'ereo syemaanga nisiliindiriire neende amafumo. 

22Esiha syeene sino ndeecha mani ndaboolera abasaacha abo abali mu bunyala 
endi abeene abo, alala neende ababahoonya boosi, bali nibahoyere ohudoong'a 
mu Yerusalemu esiro, hu efwe bulaanu hunyale ohulindaanga esiko esyo esiro, 
nae hunyale ohuhola emirimo esideete. 

23Ese haba sindefwaalulaangaho engubo daawe, kata neende esiro syeene, kata 
sa neende abasyaange baandi boosi, kata sa neende abahalaabani baange, 
neende abaliindi baange. Mani efwe hwesudyaangaho ebilwaaniso byoosi aambi 
naafwe. 

Nehemia 5 

Ohufwiinyirira abamanani 

1Luunyuma hooho, abaandu baangi, abasaacha neende abahasi sidubaanie, 
bachaaka ohwekanyiirisa Abayudaaya baandi. 

2Abaandi babolaanga bati, “Efwe huli neende amadaala mabaambali, mani 
hweenya emere yinyala ohutuliinda hwabaao abalamu.” 

3Abaandi nabo baboolaanga bati, “Efwe byatuyika ohusiingamo amaloba keefwe 
neende emikuunda kyeefwe ky' efiini kata neende amayuumba mbwe hu 
hunyale ohunyoola emere yatukaira ohufwa enjala.” 

4Haandi abaandi nabo babolaanga bati, “Efwe naafwe byatuyika hweeyolaanga 
eseende hu baandu baandi, hu hunyale ohutoyaanga emisolo ky'obwaami 
eky'amaloba keefwe alala neende emikuunda kyeefwe. 

5Efwe huli abaandu b'amabaanga malala neende Abayudaaya baandi. Mani 
abaana beefwe haba si balai sa koti abaabwe? Nae efwe haandi bituyiika 
nihuhola abaana beefwe beene abawaambe. Abahaana beefwe beene abaandi 
bamala ohukuswa koti abawaambe. Hubula obuchiiro olwohuba amaloba 
keefwe alala neende emikuunda kyeefwe ky' efiini byoosi byamala 
ohutunyulwaho hale.” 

6Mani ese nindawuliraho hu hweekanyiirisa hwaabwe ohwo, etima lyandiira 

7mani ndaheengao ohubaaho neende esiindu si mba hole. Ndachaaka neende 
ohumala obweesikwa mu beemirisi alala neende abahoongo b'abaandu boosi 
mani ndaamala ndaababoolera endi, “Eng'we mbao muli sa ohwiihalaanga hu 

beeho beeng'we beene ngandi!” Ndeemao ndalaaliha abaandu boosi bebuuse 
alala hu nyale ohuholaho hu sidinyu sino 

8mani ndaboola endi, “Koti lu hubereenge nihweenyala, hwali ni hununulaanga 
nihukobosa Abayudaaya beeho beefwe abali niboolaanga ohwekusaanga yi 
muli, eng'we abaandu baasyaabwe beene hane!” Abeemirisi bano nabo 
balichiingi sa ni bauleera, haandi nibabula esiindu syoosi si banyala 
baalomalomaho daawe. 

9Mani ndeemao haandi ndaboola endi, “Esiindu sino si muli ohuholaanga 
syonoono nisyo! Eng'we muhoyere ohutichaanga Nasaae neende ohuholaanga 
ebiindu bihoyera byoong'ene. Ao simuba nimuchia ohukanya ohuberesa 
abasuku beefwe abo, Abateende, esifune syosi esy'ohutuchalaasa daawe. 

10Ese ndakanyaanga abaandu ni bandeeyolaho eseende alala neende emere 
ohuundusaho, ndaanyala ohunyoola abasyaange beene haandi abo abanyala 
ohuholeraanga emirimo kyaange. Bulaanu eng'we mulehe hutulane neende 
ohubaanjana hweefwe hwoosi mbwe hutuungane daawe. 

11Heengemo amakobi koosi ka baba nibababaanja aka eseende, kata sa emere, 
kata neende efiini, kata neende kabe amafuta k'emiseituuni. Haandi munyale 
ohukoboseraanga amabuka kaabwe, emikuunda kyaabwe, enduli maangala, 
haandi neende amayuumba kaabwe bulaanu buti!”. 

12Abeemirisi abo nabo bakobolamo bati, “Efwe huchia ohuhola sa koti lu 
oboolere otyo. Efwe huchia ohukobosayo omwaandu okwo kwoosi, huhae 
ohuteemaho ohwemeeda ohusolosaanga amakobi daawe.” Ndalaangirira 
abalaamisi boosi beeche mboole abeemirisi boosi beeyame mu moni waabwe 
ohwooseresaanga esisuubise si baba nibaholere. 

13Ndefwaalula omusiipi ku ndali nindeboyere mu sibuno waange mani 
ndaakusiimula. “Yino niyo engeri yi Nasaae achia ohuhuuhumula oyo yeesi 
otachia ohwooseresaanga esisuubise syae. Haandi ndemeeda ohuboola endi, 
Haandi Nasaae achia ohubamalaho enyuumba cheeng'we choosi alala neende 
ebiindu byeeng'we byoosi bi muli nabyo, n'amala abaleha nimuli buhaya 
bweene.” Mani buli muundu yeesi owali naali ao yapaaka Omwaami n'aboola ati, 
“Amiina!” Mani abeemirisi baanyala ohwooseresaanga ebisuubise byaabwe. 

Obuwaani bwa Nehemia 

14Ohumala emyaaka ehumi neende kibiri kyoosi, ki ndali ni ndi gafana w'esyaalo 
sya Yuda, ohutulira elalira hu mwaaka kw'amahumi kabiri Aritakerikeesi naali 
omutuki ohwoolera elalira hu mwaaka kw'amahumi kadatu neende kibiri, ese 
ohwoolera elalira hu beeho baange boosi, abulao oyo yeesi owalyaaho 
ebyohulya bi ese koti gafana yali n'ahoyera ohulya. 

15Buli gafana owabechaanga naali mu bunyala ese niteecha, yalichiingi neende 
ebidinyu eyiri abaandu haandi yali naabahadire bamubecheenge ebituundu 



1048 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

by'efeesa amahumi kane buli ludaalo, haandi neende ebyohulya neende efiini. 
Kata abahalaabani baabwe bali nibeehala hu baandu. Nae ese ndaheengao 
ohuhola buundi, olwohuba ese ndali ni ndeesa oluyaali mu Nasaae. 

16Ese ndali ni ndamalira amaani kaange koosi mu ohwoombaha buyaaha esida 
esyo, mani sidebbiibira omwaandu kwoosi daawe. Buli muundu owaholeraanga 
emirimo yalichiingi niyeengira mu mulimo kw'ohwoombaha sa. 

17Ndali nindalumirira ohuliisiraanga hu meesa yaange yeene abaandu 
Bayudaaya emia ndala neende amahumi kataanu abeemirisi baabwe, 
n'otateereho neende abaandu baandi boosi abechaanga yi ndi abeene 
ohutulaanga mu byaalo bitusibiraane. 

18Buli ludaalo, ndetaanga endaawu ndala, amakoondi kasaasaba akahiramo 
obulai, alala neende engoho obuduhunyi, haandi buli luunyuma lw'endaalo 
ehumi ohuwa, ndakabulaanga efiini njaaha yoong'ene. Nae kata katyo ese ndali 
nindamanya ebidinyu bi baandu bali nibakingaanga, mani sakira ndali 
nindahaya ohusabaanga obuhuuhumuha bu gafana yali n'ahoyere 
ohunyolaanga. 

19Mani ese husaba ewe Nasaae waange, endi ohoya wechulisaanga 
ohusiimiraanga hu buli siindu siindi siimba ni ndanyala ohuholera abaandu 
bano. 

Nehemia 6 

Ohuhoba Nehemia 

1Sanibbalati, Tobbia, Gesemu, alala neende abasuku beefwe badoong'ereo boosi 
bawulira bati efwe hwali nihumalire ohwoombaha buyaaha esida esyo, haandi 
bati siyaliyo abuundu woosi mu sida omwo alang'aalang'a, kata neende nihwali 
nihusisiiri ohuyabira ebiruwa mu milyaango. 

2Mani Sanibbalati neende Gesemu baatumira emboosi, ni chisaba mbwe ese 
nyale ohubukaananaho nabo mu lukoongo lulala mu Sipaapi sya Ono. Luno hane 
lwali sa oluhobo lwaabwe lw'ohuteemaho ohuunjita. 

3Ese naange syesi ndabatumira bawamwaanda ohuchia ohubaboolera bati, “Ese 
ndali ni ndi ohuhola omulimo muhunuufu muno mani haba sindali ninyala 
ohwiihirira ndaachia ebweene eyo daawe. Haandi mbwe ese haba siinjia huleha 
omulimo okwo kweeme sa hulw'ese ohuchia ohubabona.” 

4Bosi haandi beecha baandumira emboosi cheene echio amahabi kane, haandi 
syeesi buli siha nga mbakobolamo nasilala endyo. 

5Bulaanu Sanibbalati yatumiraho neende mulala hu bahalaabani bae neende 
emboosi ya hataanu, yino nayo niyiri mu ngeri yiindi ey'ebbarwa yitekaalweo 
daawe. 

6Yali yisoma yiti: “Gesemu nguno ali ohumbooleraanga ati obubacha buli 
ohusaalanaanga mu baandu basibiraane naang'we, ba eng'we alala neende 
Abayudaaya muli ohuheengao ohubeehalakaho haandi mbwe sino nisyo esikera 
eng'we nimuli ohwoombahaanga buyaaha esida esyo. Haandi aboola ati ewe oli 
ohweetekeha ohweyihasa ohuba omutuki 

7haandi mbwe ewe omalire ohutekehera abanabbi baandi ohuchaaka 
ohulaangiraanga mu Yerusalemu mbwe ewe niiwe oli omutuki wa Yuda. 
Ow'Oluyaali ali omwomiifu uhuwulira sino, mani ese ndi ohubaasa mbwe ewe 
neende ese hubukaanane hulomalome hu bulamu buno elalira.” 

8Ese syeesi ndamutumira ekaluso endi: “Sibulao kata silala hu biindu ebyo 
byoosi by'oboola esiri esyadyeeri. Ewe mweene niiwe obiteereo sa.” 

9Bali nibateemaho ohututiisatiisa mbwe hu hunyale ohuleha omulimo okwo. 
Ese naange ndekongooya endi, “Nae bulaanu, ewe Nasaae waange, nyomiise!” 

10Aambi esiha syeene sino, ese ndachia ndaakeniya Semaya, omwaana wa 
Delaya neende omwiichuhulu wa Mehetabbeli, otanyalaanga ohutula mu 
nyuumba yae. Yamboolera ati, “Ewe neende ese huhoyere ohuchia mani 
hweekise fweesi Abuundu Woolerefu esy'Enyuumba ya Nasaae mani hwiikaleo 
enjiki, olwohuba abaandu baneecha ohuhwiita. Esiro syoosi bulaanu baneecha 
ohuhwiita.” 

11Ese naange ndakobolamo endi, “Ese haba siniise omuundu wiiruha sa haandi 
nindeekisakisa daawe. Ewe obaasa oti ese nyala ohuteemaho ohweoniaanga sa 
obulamu bwaange nindeekisa mu Nyuumba ya Nasaae, kose? Ese haba siinjia 
ohuhola esyo daawe.” 

12Nae ese omweene ndebaasamo haandi, ndamanya mbwe Nasaae haba siyali 
naali niye owalomalomera Semaya daawe, nae mbwe Tobbia neende Sanibbalati 
nibo abali nibamukuliriire yaanjekeseho ohulabula huno. 

13Bamukula mbwe yeeche yatiisetiise nyingire mu syonoono, hu banyale 
ohunyaasira oluyaali lwaange mani baswaase. 

14Ese ndekongooya endi, “Ewe Nasaae waange, yichulisaho bi Tobbia neende 
Sanibbalati bahola mani obabonerese. Yichulisa omuhasi wula Noadia neende 
abanabbi baandi bala abateemaho ohutiisa-tiisa.” 

Emaliirisa y'omulimo okwo 

15Luunyuma lw'endaalo amahumi kataanu neende chibiri ech'emirimo, esida 
syoosi syali nisiweere hu ludaalo lw'amahumi kabiri neende chitaanu 
ech'omwoosi kwa Eluli. 

16Mani abasuku beefwe abali mu byaalo bitwebodoohaanie nibawulira bati, 
bamanya sa bati bali nibamalire ohufwa ohuwa, koti buli muundu bulaanu yali 

n'amanyire ati omulimo okwo kwali nikuholeebwe ohweema hu buhoonyi bwa 
Nasaae. 

17Ohumala esiha sino syoosi, abeemirisi Bayudaaya babechaanga 
nibalomalomaanga neende Tobbia sa. 

18Abaandu baandi abali mu Yuda balichiingi hu lubeka lwae hulwa 
muhweeng'ene wae Omuyudaaya, Sekania omwiichuhulu wa Ara. Ohumeeda 
ohwo, Yehohanani omwaana wae, yali niyadeehya omuhaana wa Mesulamu 
omwaana wa Bberekia. 

19Abaandu balomalomeraanga sa mu moni waange hu biindu bilai byoosi bi 
Tobbia yali niyahola, haandi bamubooleraanga buli siindu sindalichiingi ni 
nomanoomeho. Mani yeedinya sa ohundumiraanga amabbarwa ohuteemaho 
ohutiisa-tiisa. 

Nehemia 7 

1Mani bulaanu esida syali nisimalire ohwoombahwa buyaaha, ebiruwa byali 
byoosi nibimalire ohuteebwa mu bweyaango, nae abaliindi bomu Nyuumba ya 
Nasaae, neende abalichiingi balala hu beembi balafu, alala neende Abaleefi 
baandi bali nibamalire ohudiiswaanga emirimo kyaabwe. 

2Ese ndali nindata abasaacha babiri mu bunyala bw'ohuhulira esiko sya 
Yerusalemu: Mwaanaama Hanani neende Hanania bali abeesikwa haandi 
abatiiririrwa ba Nasaae b'otakeraaniaho omuundu wuundi yeesi. 

3Ese n'dababoolera obutalehaanga ebiruwa bya Yerusalemu bidoong'a 
nibyahaaha echuli ohwoolera elalira elyuuba nilimalire ohutula, haandi neende 
ohubiikalaangao haandi nibisiirirwe, abaliindi nibatoola ohwiinuha hu mirimo 
engoloobe. Haandi ndali ni ndababoolera ohudoolaanga abaliindi ohutulaanga 
mu baandu bali nibamenyaanga mu Yerusalemu bweene sa, haandi 
ohuberesaanga abaandi hu beene abo obweyaango buhahabafu, nae abaandi 
ohwawulaanga abuundu ao oosi asiri aambi neende amayuumba kaabwe. 

Olunyiriri lw'abo abakobola ohutula mu buwaambe 
(Esir 2:1-70) 

4Yerusalemu syali esiko esitabaafu, nae abaandu haba sibali abaangi abali 
nibasimenyamo, haandi haba si amayuumba amaangi akalichiingi 
nikoombahwamo daawe. 

5Nasaae yaambitiramo ohubuusa alala abaandu neende abeemirisi baabwe, 
haandi abahoongo baabwe neende ohumanyirisa ebyandiikwa bidiira hu 
madaala kaabwe. Ese ndanyala ohulondoola ebyandiiko by'abo abali 
nibataangira ohukobola ohutula mu buwaambe, mani bino nibyo ebyali ni 
bibadiiraho bi ndanyoola: 

6Abaangi hu beeruhi batula mu syaalo sya Bbabbilooni baakobola mu 
Yerusalemu neende mu Yuda, buli otula naachia mu siko sy'engo wae. Amadaala 
kaabwe kali nikamenyaanga mu bwiiruhiro mu Bbabbilooni ohutulira elalira hu 
Mutuki Nebukadineesa bali nibayirwa ebweene eyo koti ababoye sa. 

7Abeemirisi baabwe bali nibo: Serubbabbeli, Yosua, Nehemia, Asaria, Ramia, 
Nahamani, Modekai, Bbilisaani, Misipereeti, Bbigifai, Nehumu, neende Bbaana. 

8Luno nilwo olukalala lw'enono chia Yisiraeli, alala neende obuungi bw'abaandu 
ba buli nono abanyalaanga ohukobola ohutula mu bwiiruhiro: Abeechuhulu ba 
Parosi, bali elifu chibiri, emia ndala neende amahumi kataanu-na-kabiri neende 
babiri (2,172). 

9Aba Sefatia bali emia chidatu neende amahumi kataanu-na-kabiri neende 
babiri (372). 

10Aba Ara, bali emia chisaasaba neende amahumi kataanu-na-babiri (652). 

11Aba Pahati-Moabbu, abalichiingi abeechuhulu ba Yesua neende Yoabbu, bali 
elifu chibiri neende emia chitaanu-na-chidatu neende ehumi-na-chitaanu 
neende badatu (2,818). 

12Abaana b'Elamu, bali elifu ndala neende emia chibiri neende amahumi 
kataanu neende bane (1,254). 

13Aba Saatu, bali emia chitaanu-na-chidatu neende amahumi kane-na-bataanu 
(845). 

14Aba Sakai, bali emia chitaanu-na-chibiri neende amahumi kasaasaba (760). 

15Aba Bbinui, bali emia chisaasaba neende amahumi kane neende bataanu-na-
badatu (648). 

16Aba Bbebbai, bali emia chisaasaba neende amahumi kabiri neende bataanu-
na-badatu (628). 

17Aba Asigaadi, bali elifu chibiri neende emia chidatu neende amahumi kabiri 
neende babiri (2,322). 

18Aba Adonikaamu, bali emia chisaasaba neende amahumi kasaasaba neende 
bataanu-na-babiri (667). 

19Aba Bbigifai, bali elifu chibiri neende amahumi kasaasaba neende bataanu-na-
babiri (2,067). 

20Aba Adiini, bali emia chisaasaba neende amahumi kataanu neende bataanu 
(655). 

21Aba Ateeri, aba Hesekia, bali amahumi kataanu-na-kane neende bataanu-na-
badatu (98). 

22Aba Hasumu, bali emia chidatu neende amahumi kabiri neende bataanu-na-
badatu (328). 

23Aba Bbesai, bali emia chidatu neende amahumi kabiri neende bane (324). 

24Aba Harifu, bali emia ndala neende ehumi-na-babiri (112). 

25Abaana ba Gibbeoni, bali amahumi kataanu-na-kane neende bataanu. 

26Abaandu ba Bbetilehemu neende Netoofa, bali emia ndala neende amahumi 
kataanu-na-kadatu neende bataanu-na-badatu (188). 

27Aba Anatooti, bali emia ndala neende amahumi kabiri neende bataanu-na-
badatu (128). 

28Aba Bbeetasimafeeti, bali amahumi kane neende babiri. 

29Aba Kiriati Yearimu, Kefira, neende Bberooti, bali emia chitaanu-na-chibiri 
neende amahumi kane neende badatu (743). 

30Aba Raama neende Gebba, bali emia chisaasaba neende amahumi kabiri 
neende mulala (621). 

31Aba Mikimasi, bali emia ndala neende amahumi kabiri na babiri (122). 

32Aba Bbeteli neende Ai, bali emia ndala neende amahumi kabiri-na-badatu 
(123). 

33Aba Nebbo wuundi, bali amahumi kataanu neende babiri. 

34Abeechuhulu b'Elamu wuundi, bali elifu ndala neende emia chibiri neende 
amahumi kataanu-na-bane (1,254). 

35Aba Harimu, bali emia chidatu neende amahumi kabiri (320). 

36Aba Yeriko, bali emia chidatu neende amahumi kane neende bataanu (345). 

37Aba Loodi, Hadidi, neende Ono, bali emia chitaanu-na-chibiri neende amahumi 
kabiri neende mulala (721). 

38Aba Seena, bali elifu chidatu neende emia chitaanu-na-chine neende amahumi 
kadatu (3,930). 

39Abalaamisi bali bano: Abeechuhulu ba Yedaya, abalaangwa mbwe enyuumba 
ya Yesua, bali emia chitaanu-na-chine neende amahumi kataanu-na-kabiri 
neende badatu (973). 

40Aba Yimeeri, bali elifu ndala neende amahumi kataanu neende babiri (1,052). 

41Aba Pasuuri, bali elifu ndala neende emia chibiri neende amahumi kane 
neende bataanu-na-babiri (1,247). 

42Aba Harimu, bali elifu ndala neende ehumi neende bataanu-na-babiri (1,017). 

43Abaleefi bali: Abeechuhulu ba Yesua, abalaangwa mbwe Dadimieli 
ow'abeechuhulu ba Hodeefa, bali amahumi kataanu-na-kabiri neende bane. 

44Abeembi bali: Abeechuhulu ba Asafu, bali emia ndala neende amahumi kane 
neende bataanu-na-badatu (148). 

45Abaliindi b'emilyaango bali: Abeechuhulu ba Saluumu, aba Ateeri, aba 
Talimooni, aba Akubbu, aba Hatiita, aba Sobbai, bali emia ndala neende 
amahumi kadatu neende bataanu-na-badatu (138). 

46Abahalaabani bomu Nyuumba ya Nasaae bali: Abeechuhulu ba Siiha, aba 
Hasufa, aba Tabbaoti, 

47aba Kerosi, aba Sia, aba Padoni, 

48aba Lebbana, aba Hagaba, aba Salimai, 

49aba Hanani, aba Gideeli, aba Gahaari, 

50aba Reyaaya, aba Resini, aba Nekoda, 

51aba Gasamu, aba Wusa, aba Paseya, 

52aba Bbesai, aba Mewuniimu aba Nefusesiimu, 

53aba Bbakibbuuku, aba Hakufa, aba Harihuuri, 

54aba Bbasiliiti, aba Mehida, aba Hariisa, 

55aba Bbarikoosi, aba Siseera, aba Teema, 

56aba Nesia, aba Hatifa. 

57Abeechuhulu b'omuhalaabani wa Solomooni bali bano: Aba Sotai, aba 
Sofereeti, aba Perida, 

58abaana ba Yaala, aba Darikooni, aba Gideeli, 

59aba Sefatia, aba Hatiili, aba Pokereti Hasebbaimu, ab'Amooni. 

60Abahalaabani bomu Nyuumba ya Nasaae boosi, alala neende abeechuhulu 
b'abahalaabani ba Solomooni, bali emia chidatu neende amahumi kataanu-na-
kane neende babiri (392). 

61Abaloondaho bano balichiingi abo abeecha nibatula mu Telimeela, Telihariisa, 
Kerubbi, Adooni, neende Yimeeri, nae haba sibanyala ohwomiisa obwiibulanwa 
bwaabwe bwa bakuuka yaabwe, nikali mbwe banyala ohuba nibali hu aba 
Yisiraeli nibo bano: 

62Abeechuhulu ba Delaya, aba Tobbia, aba Nekoda, boosi bali emia chisaasaba 
neende amahumi kane neende babiri (642). 

63Haandi, hu balaamisi bali bano: Abeechuhulu ba Hobbaya, aba Hakoosi, aba 
Bbarisilai (owali niyadeehya mulala hu bahaana ba Bbarisilai Omugileadi 
haandi bali nibalaangwa neende ameeta kaabwe keene). 

64Bano abeene beekoonyeraanga ehabi y'ohwandiikirwa alala neende abo abali 
nibamala ohweyandiikisa ohuloondakana neende enjibulo chaabwe, nae haba 
sibakaanwamo daawe, mani bali nibatuswa mu mukaanda kw'obulaamisi koti 
abali nibataali aboolerefu; 

65gafana yababoolera mbwe sibali nibahoyera ohulyaaho hu byohulya bihiramo 
obwoolerefu, ohwoola lu omulaamisi wuundi niyehoonyera Urimu neende 
Tumimu achia ohunyala ohwiicha ohubaao. 

66Omuhung'aano kuno kwoosi alala kwali nikuli elifu amahumi kane, neende 
emia chidatu neende amahumi kasaasaba, 

67nootusireho ab'obunyide baabwe, abasaacha neende abahasi, abali niboola 
elifu chitaanu-na-chibiri neende emia chidatu-na-mahumi kadatu neende 
bataanu-na-babiri (7,337); haandi bali neende abeembi emia chibiri neende 
amahumi kane neende bataanu, abasaacha neende abahasi. 

68Haandi bali neende efaraasi emia chitaanu-na-chibiri (736) neende amahumi 
kadatu na basaasaba, esuhiri emia chibiri neende amahumi kane-na-chitaanu 
(245), 

69engamia emia chine neende amahumi kadatu neende chitaanu, haane neende 
esuhiri ehuluundu elifu chisaasaba neende emia chitaanu-na-chibiri (435). 

70Bulaanu abeemirisi baandi ab'amadaala mahale basiiraanga omulimo kuno. 
Gafana yata mu syaaki sy'obuyiinda ebituundu elifu ndala (1,000) eby'esaabbu, 
ebbeseeni amahumi kataanu, haandi neende amaganjuula k'abalaamisi emia 
chitaanu neende amahumi kadatu (530). 

71Nae abaandu hu beemirisi b'amayuumba mahale batechaanga mu seende 
ch'obwombahi ebituundu elifu amahumi kabiri (20,000) ak'esaabbu haandi 
neende elifu chibiri neende emia chibiri ebituundu by'efeesa (2,200). 

72Nae bi buli baandu badoong'ereo batusa byali elifu amahumi kabiri (20,000) 
eby'esaabbu, haandi neende ebituundu elifu chibiri (2,000), haandi neende 
amaganjuula k'abalaamisi amahumi kasaasaba neende kataanu-na-kabiri. 

73Mani katyo, abalaamisi, Abaleefi, abaliindi b'ebiruwa, abeembi, abaandu 
baandi, abahalaabani b'Enyuumba ya Nasaae, alala neende Yisiraeli yoosi 
badoong'a nibehaale mu biko byaabwe. 

Esira asaba abaandu ohutya amalako 

Omwoosi kwa hataanu-na-habiri nikwoola, abaandu ba Yisiraeli koti lu bali 
nibamalire ohwiihala mu biko byaabwe. 

Nehemia 8 

Esira asomera abaandu amalako 

1Mu mwoosi kwa hataanu-na-habiri abaandu ba Yisiraeli bali nibamalire 
ohwiihala mu biko byaabwe. Mani hu ludaalo lutaangira lw'omwoosi kweene 
okwo, boosi bebuusira alala mu Yerusalemu, mu sipaapi esiri mukati w'Esiruwa 
silaangwa esy'Amaachi. Bateeba Esira, owali omulaamisi haandi omusomi 
w'Amalako ka Omwaami yali niyaberesa Yisiraeli ohubitira mu Musa, 
ohubukula esitabo sy'Amalako esyo. 

2Esira yasileeta abuundu yi baandu bali nibebuusiire alala, abasaacha abahasi 
alala neende abaana bali abahuluundu banyala ohumanya ebiindu. 

3Abweene ao mu sipaapi esyo, esyali aambi neende esiruwa esyo, yabasomerao 
Amalako ako yi bali ohuchaaka mu mabwiibwi ohwoolera elalira mu sideete 
akati, mani nabo nibanyala ohutekeeresaanga bulai bweene. 

4Esira yali niyeemere tiiri hu siduuti sy'embaao esyali nisyoombahibwa 
hulw'esifune syeene esyo. Abasaacha bano bati nibo abamweema hu muhono 
muluungi: Matitia, Sema, Anaya, Wuria, Hilikia, neende Maseya; nae 
abaloondaho bano nibo abamweema hu muhono kwae mukaada: Pedaya, 
Misaeli, Milikiya, Hasumu, Hasibbadana, Sekaria, neende Mesulamu. 

5Koti lu Esira yali niyeemere abweene ao, hu siduuti aakulu w'abaandu boosi, 
boosi bali nibamudaangaliireho sa emoni. Mani lu yabwiihula sa ati esitabo esyo, 
boosi basiingira beema tiiri. 

6Bulaanu Esira yeemao yaboola ati, “Omwaami apaakwe, Nasaae muhunuufu 
wuno!” Mani abaandu boosi basiingisa amahono kaabwe aakulu mu mboo mani 
baakobolamo bati, “Amiina! Amiina!” Basigama boosi aasi bachaaka ohusaba, 
obweeni bwaabwe nibuli hu buloba. 

7Nibamala batyo boosi basiingira beema mu bweyaango byaabwe buli otula, 
mani Abaleefi bano bati bachaaka ohubeekesa Amalako: Yesua, Bbani, Serebbia, 
Yamiini, Akubbu, Sabbetai, Hodia, Maseya, Kelita, Asaria, Yosabbaadi, Hanani, 
neende Pelaya. 

8Bano nibo abakalulaanga mu mboosi chilomwalomwa echia Amalako ka 
Nasaae mani nibakeekesa bulai abaandu nibanyala ohukamanya bulai bweene. 

9Abaandu nibamala ohuwuulira ebiindu bi Malako ako kali nikadaha, 
bachuunwa muno bachaaka ohulira bulira. Mani Nehemia, owali naali gafana 
waabwe, Esira owali omulaamisi haandi owasoma Amalako, alala neende 
Abaleefi abali nibali ohweekesaanga abaandu Amalako ako, beemao baboolera 
abaandu boosi abo bati, “Oludaalo luno lwoolerefu eyiri Omwaami Nasaae 
weeng'we, mani haba simuhoyere ohuliriraho, kata sa ohwesisiihiraho daawe. 

10Mani bulaanu, eng'we mwekobolere engo weeng'we mani mulye esidyaalo. 
Kabanire alala ebyohulya byeeng'we alala neende eby'ohung'wa byeeng'we 
neende abo abataali neende ebimala. Enyaanga yino njoolerefu eyiri Omwaami 
weefwe, mani haba simuhoyere ohuba abanyoolefu daawe. Esangaalo li 
Omwaami nilyo elichia ohubaba amaani.” 

11Abaleefi bachaaka ohubakeendaanamo nibabayenjeesa, haandi 
nibababooleraanga batanyooleraanga daawe hu ludaalo lwoolerefu koti luno 
daawe. 

12Mani abaandu abo boosi basiingira mani baakobolayo engo waabwe, mani 
baalya haandi baang'wa neende esangaalo, haandi baakabanaanga ebyo bi 
balichiingi nabyo neende abasyaabwe, olwohuba bali nibamalire ohumanya 
bulai esyo esyali ni sibasomeerwe. 

Esidyaalo sy'Ebikaali 

13Oludaalo lwaloondaho, abeemirisi b'enono, alala neende abalaamisi haandi 
neende Abaleefi beende, basiingira mani baachia eyiri Esira ohweeka enjekesa 
echio choosi echia Amalako ako. 

14Ao niwo yi bafuumbulira bati hane, Amalako ako, ka Omwaami yatusira mu 
Musa, kali nikayiika abaandu ba Yisiraeli ohumenyaanga mu bikaali sa mu 
ndaalo ch'Esidyaalo sy'Ebikaali. 

15Mani beecha baatusa engeraka yino yiti ni bayiyirira abaandu abo abali mu 
Yerusalemu mwoosi neende mu biko biindi ebihoongo neende ebidiidi alala 
bati: “Eng'we mutule muchie ena bigulu mani mwaakule amasaafu ohutula hu 
emisabbiibbu, emiseituuni, ochiooga, haandi ohutula hu misaala kiindi muhole 
ebikaali ohuloondehana neende enjekesa yaandiikwa mu Malako.” 

16Mani abaandu bachia baakula amasaga alala neende amasaafu baachia 
boombaha ebikaali hu birama by'enyuumba kaabwe ebilambaafu, neende mu 
nyanyi chaabwe, mu lwaanyi lw'Enyuumba ya Nasaae, mu bipaapi by'abaandu 
boosi, hu Siruwa sy'Amaachi, neende aambi neende Esiruwa sya Efuraimu. 

17Abaandu boosi abali nibakoboole engo waabwe, nibatula mu buwaambe, bosi 
boombahaanga ebikaali babimenyamo sa. Lino nilyo elyali ehabi litaangira 
ely'esino ohulolehana ohutulira elalira mu ndaalo cha Yosua omwaana wa 
Nuuni, mani buli muundu yeesi yesaangaasa yasangaala muno. 

18Ohutula hu ludaalo lutaangira lw'esidyaalo esyo, ohwoolera elalira hu ludaalo 
lumaliirihayo, basomaangaho esituundu silala esy'Amalako ka Nasaae buli 
ludaalo. Bahusa esidyaalo sino ohumala embaka y'endaalo chitaanu-na-chibiri, 
mani hu ludaalo lwa hataanu-na-hadatu, yaliyo omuholo kw'ohwiikalao, koti sa 
byali nibidahibwa mu Malako ako. 

Nehemia 9 

Abaandu beeyolobya ebyonoono byaabwe 

1Bulaanu hu ludaalo lw'amahumi kabiri neende hane, olw'omwoosi kweene 
kuno, abaandu ba Yisiraeli bebuusa alala ohusiiba nibefwaalire ebigunia, haandi 
nibeebahire eloba hu mitwe kyaabwe. 

2Abaisiraeli beekabula hu baandu baandi bakeni, beema tiiri beeyolobya 
ebyonoono byaabwe alala neende omufuto kwali okwa bakuuka yaabwe. 

3Ohumala embaka y'esaa chidatu enaamba, Amalako k'Omwaami Nasaae 
waabwe kabasomerwa, haandi esaa chiindi chidatu echaloondaho, abeene bali 
nibeyolobyaanga sa ebyonoono byaabwe, haandi nibeenamiraanga Omwaami 
Nasaae waabwe oyo. 

4Esiduuti syaliwo nisileheerwe Abaleefi, mani hu bweene ohwo hwali 
nihweemerweho Yesua, Bbani, Kadimieli, Sebbania, Bbuuni, Serebbia, Bbani, 
neende Kenani. Basabaanga neende ekono hoongo Omwaami Nasaae waabwe. 

5Abaleefi bano bati nibo abalangaanga abaandu beeche balaame: Yesua, 
Kadimieli, Bbani, Hasabbineia, Serebbia, Hodia, Sebbania, neende Petahia. 
Babolaanga bati: “Musiingire mupaake Omwaami Nasaae weeng'we; 
mumufumienge endaalo choosi pe! Leha buli muundu yeesi afumie eliita lyae 
ly'oluyaali, kata neende abyahaba mbwe abulao ohufumia hw'omuundu yeesi 
ohuyera.” 

Esaala yohweyolobya 

6Mani abaandu boosi aba Yisiraeli basomaanga esaala yino bati: “Ewe 
Omwaami, ewe weeng'ene niiwe Omwaami; ewe niiwe owaloonga ekulu, 
neende eng'ining'ini choosi echiri hu kulu. Ewe niiwe owaloonga eloba, neende 
enyaanja, haandi buli siindu syoosi esibirimo; ewe niiwe owabiberesa obulamu 
byoosi. Amaani komu kulu kosi kahuguunamira sa haandi kahwiinamira. 

7 Ewe Omwaami Nasaae, niiwe owadoola Abburamu mani wamwiimirira 
waamutusa mu Wuri mu Bbabbilooni; ewe niiwe owakaluuhania eliita lyae 
lyaaba Abburahamu. 

8 Ewe wabona oti oyo niye owali omweesikwa yooli, mani waahola Endagaano 
nae. Ewe wamulaka ohumuberesa esyaalo sy'Abakanani, esyaalo sy'Abahiiti 
neende esy'Abaamoori, esyaalo sya Abaperisi, esy'Abayebbusi, 
esy'Abagirigasiti, oti bibe abuundu yi beechuhulu bae bali nibahoyere 
ohumenya. Ewe wanyala ohwooseresa esisuubise syao esyo, olwohuba ewe oli 
omweesikwa.” 

9Ewe wabona koti bakuuka yeefwe basaandiraanga mu Misiri; ewe wanyala 
ohuwulira omulaanga kwaabwe, ohubaabina nibali hu Nyaanja ya Ranjaayi. 

10 Ewe wanyala ohuhola eby'amayia biwukisa eyiri omutuki wali owaabwe oyo, 
eyiri abahoongo bae boosi, haandi neende eyiri abaandu bali mu loba lyae elyo, 
olwohuba wali niwamanya koti lu bali nibafwiinyiraanga abaandu bao abo. Mani 
ewe waanyala ohunyoola efuma yino yosisiiri nayo ohwoola buti. 

11 Wanyala ohuholera abaandu bao engira enyomu yaahalakania enyaanja mani 
wabeemirira omweene bakeendaanga hu loba lyoomu kurururu. Mani abali 
nibabeeruhania baasihama aasi hu lwaalo lw'amaachi, koti sa ekina teende li 
sihamaanga mu nyaanja yibiruuhana. 

12 Ni weehoonyera esireesi sa ewe wanyala ohubeemiriraanga esideete, nae 
esiro waabahoseraanga engira yaabwe neende omuliro. 

13 Hu Lugulu lwa Sinai ewe weeha aasi nootula muukulu; mani waalomalama 
neende abaandu bao waababeresa amalako malai kano neende enjekesa 
y'amaani yino. 

14Ewe wabeekesa ohuhusaanga Sabbaato yao njoolerefu, haandi ohubitira mu 
Musa omuhalaabani wao, wanyala ohubaberesa amalako kao. 

15  “Nibali njala, ewe wanyala ohubaberesaanga emigaati ohutula muukulu, 
haandi neende amaachi ohutula mu lwaanda nibawulira obuluwo. Ewe 
wababoolera oti batuke eloba elyo li wali niwasuubisa ohubaberesa. 

16  Nae bakuuka yeefwe beeniinia neende esuunga neende esyeejo mani baahaya 
ohutya ebilagiro byao.” 

17  Bahayira elalira ohutya; haandi beebirira ebiindu bi wabaholera byoosi; kata 
beebirira neende eby'amayia bi waholaanga byosi. Mu suunga yaabwe, beemao 
bedoolera omutuki waabwe onyala ohubakobosayo mu jeela mu Misiri. Nae kata 
katyo ewe oli Nasaae oleheraangamo; ewe oli ow'esibooyi haandi ow'obuheeri, 
otabbibbiirihana ohunyoolera daawe. Esisa syaho sihunuufu muno; ewe haba si 
weemao waabajwaang'a daawe. 

18  Boola baahola esiloongwaloongwe esifwaanani neende esurusi njere mani 
baboola mbwe esyo nisyo esyali nasaae wanyala ohubeemirira yaabatusa mu 
Misiri! Bahunyeka ewe Omwaami, bahwoosa eyale muno! 

19 Nae ewe haba si wanyala ohubajwaang'a waabaleha eyomu siparara daawe, 
olwohuba esisa syao sihunuufu muno. Ewe haba kata si wabang'uula esireesi 
sira, kata sa omuliro kula daawe ebyo ebyabeekesaanga engira esideete neende 
esiro. 

20Mu bulai bwao, ewe wababoolera ebyo bi baba nibahoyere ohuholaanga; ewe 
wanyala sa ohubalisaanga mana haandi wababechaanga sa amaachi 
k'ohung'wa. 

21Ohumalaho emyaaka amahumi kane amalaamba nibali mu siparara ewe 
wanyala ohubaberesaanga ebiindu byoosi bi badahaanga ohwehoonyeraanga; 

engubo chaabwe haba sichakofulaanga daawe, haandi amakulu kaabwe haba 
sikafwimbaangaho daawe, haandi si kabachunaangaho daawe. 

22  Ewe wabakanyaanga sa nibanyala ohuyiingiraanga ebyaalo, neende obwaami 
bukabuhaane, amaloba kasibiraane neende akaabwe. Banyalaanga ohuyiingira 
ebyaalo bya Hesibboni, yi Sihooni yatukaanga, haande neende eloba lya 
Bbasaani, li Ogu yali omutuki walyo. 

23 Ewe wabakabaanga sa abaana abaandi koti eng'ining'ini echiri hu kulu, haandi 
waabanyalira ohuyiingiraanga haandi bamenyaanga mu maloba ka walichiingi 
niwasuubisa bakuuka yaabwe oti ochia ohubaberesaanga. 

24 Banyala ohuyiingira esyaalo sya Kanani; ewe niiwe owabanyiingirira abaandu 
baba nibamenya mu bweene omwo. Ewe waberesa abaandu bao obunyala 
bw'ohuhola buli syabasangasaanga neende abaandu neende abatuki ba Kanani. 

25 Abaandu bao banyala ohuyiingiraanga ebiko byasitwa neende engoba, 
amaloba malayi, enyuumba cheechula obuyiinda, esulo chamala ohuyabwa hale, 
emiseituuni, emisaala ky'ebyaamo, neende emisabbiibbu. Balichaanga byoosi-
byoosi bi badahaanga mani bahomera; besaangasaanga neende buli siindu silai 
syoosi si wababechaanga. 

26  “Kata katyo, abaandu bao bano bajeema baahaya ohuhutya daawe; boobba sa 
Amalako kao emikoongo. Betaanga sa abanabbi babalabulaanga, 
abababooleraanga ohukobola yooli; bahunyekaanga butoli-toli, 

27mani waalehaanga abasuku baabwe bosi nibanyala ohubayiingiraanga 
nibabatukaanga.” Mani nibali mu madinyu kaabwe ako, haandi bahulangaanga 
obahoonye, wesi haandi obakobolaangamo nooli yooli muukulu. Mu sisa 
sihunuufu syao, ewe haandi wabaleeteraanga abeemeresi banyalaanga 
ohubanunula ohutula mu mahono masuku kaabwe. 

28Haandi omuleembe nikwafunyaangao, bononaanga haandi, haandi 
walehaanga sa abasuku baabwe banyala ohubayiingira. Nae kata katyo ni 
banyalaanga ohweyolobya bahusaba ohubaonia, muukulu eyo ewe 
wanyalaanga ohuwulira, mani buli siha wanyalaanga ohubanunulaanga mu sisa 
syao sihunuufu. 

29 Ewe wabalabulaanga ohutichaanga enjekesa chao, nae mu suunga yaabwe 
bajwang'aanga sa amalako kao, kata neende nibiri mbwe mu hwooseresa 
Amalako kao nihwo engira yichia enabulamu. Obwoomu bw'emitwe hwaabwe 
neende esyeejo syaabwe, by'abakayiraanga ohunyala ohuhutiichaanga. 

30  Buli mwaaka, wabalabulaanga neende ohwesimiirisa ohuungi. Ewe 
waninaanga abanabbi bao mani banyala ohulomaloma, nae kata katyo, abaandu 
bao nabo balichiingi sa koti abadiimbe, mani haandi obalehaanga nibayiingirwa 
neende ebyaalo biindi. 

31Kata katyo, ohweema koti esisa syao siri esihunuufu, ewe haba si wanyalaanga 
ohubajwaang'a, kata sa ohubasihirisaanga daawe. Ewe oli Nasaae w'esibooyi 
haandi ow'esisa sibitiirifu! 

32  “Ewe Nasaae, Nasaae weefwe, nga oli omuhunuufu! Nga oteengiyia, nga oli 
ow'amaani! Ewe oli omweesikwa owoseresaanga ebisuubise by'Endagaano yao. 
Otwiichulisira elalira hu biha bi batuki ba Asiria bali batwiihaliraho, kata 
ohwoolera elalira hu nyaanga yino, hwahasaanda luleeyi! Abatuki beefwe, 
abeemeresi beefwe, abalaamisi beefwe neende abanabbi beefwe, bakuuka 
yeefwe, alala neende abaandu beefwe boosi bahasaanda muno. Yichulisaho 
mani koti lu hwasaanda hutyo! 

33Ewe wahola bulai muno ohutusaandyaho; ewe obechaanga sa omweesikwa, 
kata neende efwe ni hwononaanga. 

34Bakuuka yeefwe, abatuki beefwe, abeemeresi, neende abalaamisi haba 
sibanyala ohuliinda Amalako kao daawe. Bahaya ohutekeeresa ebilagiro byao 
neende ohulabula hwao. 

35Ohweema hu habi chao, abatuki banyalaanga ohutukaanga abaandu bao kata 
neende nibamenyaanga mu loba tabaafu haandi elai li ewe wababechaanga; kata 
katyo bahaya ohutula hu syonoono baanyala ohuhuhalaabanira daawe. 

36Mani bulaanu mbano huli haandi abawaambe mu syaalo sino si ewe omweene 
watuberesa, eloba gimu lino elitulamo buli siindu si hudaha ohulya. 

37Buli siindu situla mu loba muno siri ohuchichaanga sa eyiri abatuki ba ewe 
omweene watudwiihaho olwohuba mbwe hwonoona. Bali sa ohutuholaanga 
koti lu badaha kata neende ebyaayo byeefwe byosi, mani huli mu ngisa yeene!” 

Abaandu beesa emihono hu ndagaano 

38Ohweema hu bino byoosi bityo ebyakwaao, efwe abaandu ba Yisiraeli fweesi, 
ano huli ohuhola Endagaano enyandiike y'elalira, alala neende abeemeresi 
beefwe, Abaleefi beefwe, alala neende abalaamisi beefwe huli ohutaaho 
emihono kyeefwe. 

Nehemia 10 

1Owataangira ohwiisaho omuhono yali gafana, Nehemia omwaana wa Hakalia, 
mani haandi Sedekia yesi yeecha yeesaho. Abaloondaho bano boosi beemao 
beesaho amahono: 

Abalaamisi 

2Seraya, Asaria, Yeremia, 

3Pasihuuri, Amaria, Milikiya, 

4Hatuusi, Sebbania, Maluku, 

5Harimi, Meremooti, Obbadia, 

6Danieli, Ginetooni, Bbaruku, 

7Mesulamu, Abbija, Mijamini, 

8Maasia, Bbiligai neende Semaya. 

Abaleefi 

9Yesua omwaana wa Asania, Bbinui ow'enono ya Henadaadi, Kadimieli, 

10neende abaana baabwe, Sebbania, Hodia, Kelita, Pelaya, Hanani, 

11Miika, Rehobbu, Hasabbia, 

12Sakuuri, Serebbia, Sebbania, 

13Hodia, Bbani neende Bbeninu. 

Abeemirisi b'abaandu 

14Abahoongo b'abaandu bano: Parosi, Pahati-Moabbu, Elamu, Saatu, Bbani, 

15Bbuuni, Asigaadi, Bbebbai, 

16Adonija, Bbigifai, Adiini, 

17Ateeri, Hesekia, Asuuri, 

18Hodia, Hasumu, Bbesai, 

19Harifu, Anatooti, Nebbai, 

20Magipiasi, Mesulamu, Hesiiri, 

21Mesesabbeli, Sadoki, Yadua, 

22Pelatia, Hanani, Anaya, 

23Hosea, Hanania, Hasibbu, 

24Haloheesi, Piliha, Sobbeki, 

25Rehumu, Hasabbina, Maseya, 

26Ahia, Hanani, Anani, 

27Maluku, Harimu, Bbaana. 

Endagaano 

28Efwe, abaandu ba Yisiraeli, abalaamisi, Abaleefi, abaliindi bomu Nyuumba ya 
Nasaae, abeembi bomu Nyuumba ya Nasaae, abahalaabani bomu Nyuumba ya 
Nasaae, alala neende abaandu baandi boosi abo ohweema hu buwulisi 
bw'Amalako ka Nasaae banyala ohwehalaka hu bateende abali nibamenya mu 

syaalo syeefwe, efwe alala neende abahasi beefwe alala neende abaandu beefwe 
boosi abahuluundu banyala ohumanya, 

29ano bweene hweenya ohweyambaania neende abeemeresi beefwe mu 
sichubo sino, esiriho esibwaabo nikali mbwe husihalaka, mbwe huchia 
ohumenyaanga nihuloondakana neende Amalako ka Nasaae, ka Nasaae yatusa 
n'abitira mu Musa omuhalaabani wae; mbwe efwe huhoyere ohukafukiiriramo 
koosi koti lu Omwaami, Omwaami weefwe, atulagira; haandi ati efwe huchia 
ohwooseresaanga amalako kae koosi neende ebidahibwa byoosi. 

30 Efwe haba sihuchia ohudeehisaniaanga neende abateende abamenya mu 
syaalo syeefwe sino. 

31 Nikali mbwe abateende bachia ohuleetaanga emere, kata sa esiindu siindi 
syoosi ohutukusa hu ludaalo lwa Sabbaato, kata hu ludaalo luundi olwoolerefu, 
efwe haba sihuchia ohukanya ohubakulaangaho daawe. Buli mwaaka kwa 
hataanu-na-habiri haba sihuchia hulimaangaho eloba lino daawe, haandi huchia 
ohusangulaanga amakobi kefwe koosi. 

32 Buli mwaaka, buli muundu yeesi achia ohutosaanga buli silala sya munaane 
esya guraamu ndala ey'efeesa ohuhonyaanga ohutuunga ebyehoonyerwa mu 
Nyuumba ya Nasaae. 

33Efwe huchia ohuyaaniraanga amasabo komu Nyuumba ya Nasaae ebiindu 
bino: Omugaati mulafu, ebiyaanwa by'emere bya buli nyaanga, ebisolo 
by'ohusaambwangwa buli ludaalo koti ebiyaanwa, ebiyaanwa bilafu eby'e 
Sabbaato, Ebidyaalo by'Omwoosi Muyaaha, haandi neende ebidyaalo biindi, 
ebiyaanwa biindi bilafu, ebiyaanwa bimalao ebyonoono bya Yisiraeli, neende 
buli siindu syoosi esidahibwa mu Nyuumba ya Nasaae. 

34Efwe, abaandu, abalaamisi, Abaleefi, fweesi huchia ohuubba eha buli mwaaka 
ohudoolaanga enono chiba ohuleetaanga eehwi ch'ohusambaanga ebiyaanwa 
bichiira Omwaami Nasaae weefwe, ohuloondakana neende Amalako. 

35 Efwe huchia ohuyiraanga mu Nyuumba ya Nasaae buli mwaaka esiyaanwa 
sy'ekesa ly'emere sitaangira sihukesa haandi neende ebyaamo bitaangira 
ohwengaanga hu misaala kyeefwe. 

36 Buli mwaana musyaani otaangira hu buli mulala hu efwe huchia 
ohumuyiraanga eyiri abalaamisi mu Nyuumba ya Nasaae, nihuba nihuli 
ebweene eyo, koti amalako kadahisa, huchia ohuyanaangayo eyiri Nasaae. 
Haandi huchia ohuyanaangayo buli moosi yitaangira ohwiibulwa hu buli 
ng'oombe dwaasi yeefwe, alala neende ekoondi meeme litaangira neende 
embusi meeme yitaangira eyiibulwa hu buli koondi oba embusi. 

37  Huchia ohuyiraanga eyiri abalaamisi abali mu Nyuumba ya Nasaae engaano 
engaande ohutula hu mwo yitaangira ohukeswa ey'engaano buli mwaaka alala 
neende ebiyaanwa byeefwe biindi eby'efiini, amafuta k'enaasi, alala neende buli 



1063 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

mbya y'ebyaamo. Huchia ohuyiriraanga Abaleefi, abasolosaanga silala sy'ehumi 
mu ngoongo cheefwe nimi, ebiba nibyeyamirwe ohutula hu buli sirime sichia 
ohumeraanga hu loba lyeefwe. 

38 Abalaamisi baba nibatulana hu lwiibulo lwa Arooni bahoyere ohubechaanga 
alala neende Abaleefi nibasolosa silala sy'ehumi, nae eby'ohwehoonyera mu 
Nyuumba ya Nasaae, Abaleefi nibo abachia ohubiyiraanga mu byaaki 
by'Enyuumba ya Nasaae eyo silala sy'ehumi hu bilala by'ehumi biba nibi 
solooswe. 

39Abaandu ba Yisiraeli alala neende Abaleefi bachia ohubukulaanga emere, 
efiini, alala neende amafuta k'enaasi ebinabechaanga nibyuubbiirwe Enyuumba 
ya Nasaae mu byaaki yi biindu byehoonyerwaanga mu Nyuumba ya Nasaae yi 
bibihwaanga haandi yi balaamisi baliindirira ohuhola emirimo esiha syaabwe 
nisitoola, neende abaliindi bomu Nyuumba ya Nasaae, alala neende abeembi 
bomu Nyuumba ya Nasaae bali neende amayuumba ka bamenyamo. Efwe haba 
sihuchia ohujwaang'a Enyuumba ya Nasaae weefwe daawe. 

Nehemia 11 

Abaandu bamenya mu yeerusaalemu 

1Abeemeresi nibo abali nibamenya mu Yerusalemu, nae abaandu baandi 
abadoong'ao boosi bobbaanga eha ohumanya daala siina hu madaala ehumi ako 
elinyala lyaachia mani lyaamenya mu siko syoolerefu esya Yerusalemu, nae 
echiindi nichio echachichaanga ni chimenya mu biko biindi. 

2Abaandu bafumiaanga muno omuundu wuundi yeesi oweyamaanga ohuchia 
ohumenyaanga mu Yerusalemu. 

3Mu biko biindi namwo abaandu ba Yisiraeli, abalaamisi, Abaleefi, abahalaabani 
bomu Nyuumba ya Nasaae, alala neende ab'olwiibulo lw'abali abahalaabani ba 
Solomooni, bamenyaanga sa hu maloba kalichiingi akaabwe keene mu biko 
byaabwe sa. Oluloondaho luno nilwo olwali olunyiriri lw'abaandu bahunuufu 
abali abeene esituundu sy'esyaalo sya Yuda, abachia mani baamenya mu 
Yerusalemu: 

4 Balala hu baandu bali ab'enyuumba ya Yuda nibo: Atya, omwaana wa Wusia 
haandi omwiichuhulu wa Sekaria. Bakuukaang'ene baandi mwalimo bano ba 
Amaria, Sefatia, neende Mahalaleli, abali abeechuhulu ba Peresi omwaana wa 
Yuda. 

5Maseya, omwaana wa Bbaruku haandi omwiichuhulu wa Kolihoose. 
Bakuukaang'ene baandi balimo, Hasaya, Adaya, Yoyariibbu, neende Sekaria, 
abali abeechuhulu ba Sela omwaana wa Yuda. 

6Hu beechuhulu ba Peresi, nihwo ohwali abanamaye emia chine neende 
amahumi kasaasaba neende bataanu-na-badatu (468) abamenya mu 
Yerusalemu. 

Balala hu nono ya Bbenjamini 

7Salu, omwaana wa Mesulamu omwiichuhulu wa Yoedi. Bakuukaang'ene baandi 
mwalimo Pedaya, Kolaya, Maseya, Yitieli, neende Yesaya. 

8Gabbai neende Salai, abali abeeho b'aambi muno neende Salu. Alala boosi bali 
Ababbenjamini emia chitaanu-na-chine neende amahumi kabiri neende 
bataanu-na-badatu (928). 

9Yoeli omwaana wa Sikiri niye owali omweemeresi waabwe, nae Yuda omwaana 
wa Haseenua yali mu ngaasi yiloondereraho mu siko omwo. 

Abalaamisi 

10Yedaya omwaana wa Yoyariibbu, neende Yachiini. 

11Seraya, omwaana wa Hilikia haandi omwiichuhulu wa Mesulamu. 
Bakuukaang'ene baandi mwalimo, Sadoki, Merayooti, neende Ahituubbu, owali 
Omulaamisi Muhuluundu. 

12Boosi alala, bali abaandu emia chitaanu-na-chidatu neende amahumi kabiri 
neende babiri (822) ab'enono yino abahalaabaniraanga mu Nyuumba ya Nasaae 
omwo. Adaya, omwaana wa Yerohaamu haandi omwiichuhulu wa Pelalia. 
Bakuukaang'ene baandi mwalimo Amiisi, Sekaria, Pasuuri, neende Milikiya. 

13Boosi alala bali emia chibiri neende amahumi kane neende babiri (242) 
ab'enono yino abalichiingi abahoongo b'amadaala. Amasisaayi, omwaana wa 
Asareeli haandi omwiichuhulu wa Ahasai. Bakuukaang'ene mwalimo ba 
Mesilemoti neende Yimeeri. 

14Boosi alala bali emia ndala neende amahumi kabiri neende bataanu-na-badatu 
(128) abanamaye bachweenufu. Omweemeresi waabwe yali Sabbudieli, owali 
mulala hu batula mu madaala mahoongo. 

Abaleefi 

15Semaya, omwaana wa Hasibbu haandi omwiichuhulu wa Asirikaamu. 
Bakuukaang'ene balimo ba Hasabbia neende Bbuuni. 

16Sabbetai neende Yosabbaadi, Abaleefi bamanyihana muno nibo abali 
nibahulira emirimo ky'erwaanyi w'Enyuumba ya Nasaae. 

17Matania, omwaana wa Miika haandi omwiichuhulu wa Sabbudi, haandi 
omwiichuhulu wa Asafu. Yali omweemeresi w'abeembi bomu Nyuumba ya 
Nasaae mu hweemba esaala ch'ohweebasa. Abbuda, omwaana wa Samua haandi 
omwiichuhulu wa Galali, ow'olwiibulo lwa Yedutuuni. 

18Boosi alala bali emia chibiri neende amahumi kataanu-na-kadatu neende bane 
(284) abali nibamenya mu siko syoolerefu esya Yerusalemu. 

Abaliindi bomu nyuumba ya Nasaae 

19Akubbu, Talimooni, alala neende abeeho baabwe, abali emia ndala neende 
amahumi kataanu-na-kabiri neende babiri (173) boosi alala. 

20Abaandu baandi badoong'ereo aba Yisiraeli alala neende abalaamisi 
badoong'ereo, haandi neende Abaleefi bali nibamenya hu maloba kaabwe keene 
mu biko biindi ebya Yuda. 

21Abahalaabani bomu Nyuumba ya Nasaae bali nibamenya mu situundu sya 
Yerusalemu esyali nisilaangwa mbwe Ofeli nibahalaabaniraanga aasi 
w'obunyaapara bwa Siiha neende Gisipa. 

22Nyaapara w'Abaleefi abali bamenya mu Yerusalemu yali Wusi, omwaana wa 
Bbani haandi omwiichuhulu wa Hasabbaya. Bakuukaang'ene balimo ba Matania 
neende Miika, owali mulala hu nono ya Asafu, enono yali niyiri neende obunyala 
hu hweemba mu malaamo komu Nyuumba ya Nasaae. 

23Yaliyo amalako k'obutuki akaboola koti enono chihoyere ohukulaasaniaanga 
omulimo kw'ohwimiriraanga ohweemba mu Nyuumba ya Nasaae buli ludaalo. 

24Petahia omwaana wa Mesesabbeli, ow'enono ya Seera haandi ow'enyuumba 
ya Yuda, bahihiriraanga abaandu ba Yisiraeli mu kooti ya Perisia. 

Abaandu bali mu biko biindi 

25Abaandu baangi muno bali nibamenya mu biko bidiidi aambi neende 
emikuunda kyaabwe abeene. Abo abalichiingi aboohu nono ya Yuda bali 
nibamenya mu Kiriati Ariibba, Dibboni, neende Yekabiseeli, haandi neende mu 
ngoongo echalichiingi aambi neende ebiko bihoongo bino. 

26Haandi bali nibamenya mu biko bihoongo bya Yesua, Molada, Bbetipeleti, 

27neende Hasasuali, haandi neende mu Bberisebba haandi neende mu ngoongo 
chali ni chebodoohaanie aambi ao. 

28Bali nibamenya mu siko sya Sikilaaga, mu Mekoona alala neende engoongo 
chahwo, 

29mu Enilimooni, mu Soora, mu Yarimuuti, 

30mu Sanoa, mu Adulaami, haandi neende mu ngoongo chiri aambi neende ebiko 
bidiidi bino. Bali nibamenya mu Lakisi, haandi neende hu mikuunda kyalichiingi 
aambi ao, haandi neende mu Aseeka neende engoongo chahwo. Mbwe abaandu 
ba Yuda bali nibamenya mu situundu sy'obwaami esyali akatikaati wa 
Bberisebba emwaalo neende Ehoondo ya Hinoomu esiri emukulu. 

31Abaandu b'enono ya Bbenjamini bali nibamenya mu Gebba, Mikimasi, Ai, 
Bbeteli haandi neende engoongo chali aambi ao, 

32Anatooti, Noobbu, Anania, 

33Hasoori, Rama, Gitaimu, 

34Hadidi, Sebboimu, Nebbalaati, 

35Loodi, neende Ono, neende mu Hoondo y'Ababaachi. 

36Emikaanda kiindi eky'Abaleefi ekyali nikyamenya mu situundu sy'obwaami 
bwa Yuda bali babereswa omunwa ohumenyaanga alala neende abaandu ba 
Bbenjamini. 

Nehemia 12 

Olunyiriri lw'abalaamisi neende abaleefi 

1Mani bano nibo abalaamisi alala neende Abaleefi abeechera alala neende 
Serubbabbeli omwaana wa Seyalitieli, neende Yosua ohutula mu bwiiruhiro: 

Abalaamisi 

Seraya, Yeremia, Esira, 

2Amaria, Maluku, Hatuusi, 

3Sekania, Rehumu, Meremooti, 

4Idoo, Ginetoi, Abbija, 

5Mijamini, Maadia, Bbiliga, 

6Semaya, Yoaribbu, Yedaya, 

7Salu, Amoko, Hilikia, Yedaya. Bano nibo abalichiingi abahunuufu b'Abalaamisi 
alala neende abaana baabwe mu ndaalo cha Yeswa. 

Abaleefi: 

8Abaloondaho bano nibo abali nibafunaanibwa hu hwembaanga enyembo cha 
Nasaae ech'ohweebasa: Yeswa, Bbinui, Kadimieli, Serebbia, Yuda, neende 
Matania. 

9Abaloondaho bano nibo abahola omukaanda kw'abeembi beembaanga 
nibayaasa: Bbakibbukia, Uno, neende Abaleefi baasyaabwe. 

Abeechuhulu ba Yosua omulaamisi muhuluundu 

10Yosua yali laatang'ene Yoyakimu; Yoyakimu yali laatang'ene Eliasibbu; 
Eliasibbu yali laatang'ene Yoyada; 

11Yoyada yali laatang'ene Yonatani; nae Yonatani yali laatang'ene Yadua. 

Abeemeresi b'enono ch'abalaamisi 

12Yoyakimu niyali Omulaamisi Muhuluundu, bano nibo abalichiingi abeemeresi 
b'enono ch'abalaamisi: Aba Seraya, Meraya; aba Yeremia, Hanania; 

13aba Esira, Mesulamu; aba Amaria, Yehohanani; 

14aba Maluki, Yonatani; aba Sebbania, Yosefu; 

15aba Harimu, Adina; aba Merayooti, Helikai; 

16aba Ido, Sekaria; aba Ginetooni, Mesulamu; 

17aba Abbija, Sikiri; aba Miniamini, aba Moadia, Pilitai; 

18aba Bbiliga, Samua; aba Semaya, Yehonataani; 

19aba Yoyaribbu, Matenai; aba Yedaya, Wusi; 

20aba Salai, Kalai; aba Amooki, Ebberi; 

21aba Hilikia, Hasabbia; aba Yedaya, Netaneeli. 

22Ebyandiiko byali ni byateebwao ebidiira hu beemeresi b'amadaala k'Abaleefi 
haandi neende ak'amadaala k'esilaamisi mu ndaalo ch'Abalaamisi Bahuluundu 
bano bati: Eliasibbu, Yoyada, Yonatani, neende Yadua. Ebyandiiko bino byali 
byalehwa esiha si Dario yali naali omuhoongo wa Perisia. 

23Abeemeresi b'amadaala k'Abaleefi, kata katyo, bali baandiikwa mu byandiiko 
bihuluundu ohwoolera elalira mu biha bya Yonatani, omwiichuhulu wa 
Eliasibbu. 

Ohukabwa hw'emirimo mu nyuumba ya Nasaae 

24Nae ohweema hu munwa kwa Hasabbia, Serebbia, Yesua, Bbinui neende 
Kadimieli, Abaleefi batekehwa mu mikaanda kikabuhaane. Emikaanda kibiri mu 
buli siha bali nibali ab'ohufumianga Nasaae, neende ohumweebasaanga, 
ohuchianakana neende omunwa kwalichiingi nikutulire eyiri Omutuki Daudi, 
omuundu wa Nasaae. 

25Abaliindi bomu Nyuumba ya Nasaae bano bati nibo abalichiingi 
nibafunaanibwa neende ohulindaanga ebiseenge byaaki ebyalichiingi aambi 
neende ebiruwa by'Enyuumba ya Nasaae: Matania, Bbakibbukia, Obbadia, 
Mesulamu, Talimooni, neende Akubbu. 

26Abaandu bano balichiingiwo mu ndaalo chali echia Yoyakimu, owali omwaana 
wa Yosua haandi owali omwiichuhulu wa Yehosadaki, haandi neende mu biha 
byali ebya Nehemia owali gafana, haandi mu biha byali ebya Esira, omulaamisi 
wali omweeki w'Amalako. 

Nehemia ayaana esida sy'esiko esyo eyiri Nasaae 

27Mani esida sy'esiko sya Yerusalemu ni syali nisiyaanwayo eyiri Nasaae, 
Abaleefi baleetwa ohutula buli abuundu yi babechaanga nibamenya, hu banyale 
ohuba mu mwehoyo kw'ohuyaanayo okwo nibeemba enyembo ch'ohweebasa 
alala neende enyembo cha nyaangili neende amaduungu. 

28Amadaala k'Abaleefi k'abeembi kebuusa alala ohutula buli abuundu yoosi yi 
kali nikamenyaanga aambi neende Yerusalemu haandi neende ohutula mu biko 
bidiidi biindi ebyalichiingi ni byebodoohania Netoofa, 

29haandi neende ohutula mu Bbetigiligaali, Gebba, neende Asimafeesi. 

30Abalaamisi alala neende Abaleefi baholera alala omuduunga kw'ohulabisibwa 
abeene, haandi neende abaandu baandi, neende ebiruwa, alala neende esida 
sy'esiko sihunuufu esyo. 

31Ese ndabuusa alala abeemeresi boosi aba Yuda aakulu w'esida esyo mani 
nimbaberesa obunyala hu mikaanda kibiri ekyo emihoongo muno 
ohuhumbaanga nibebodoohania esiko esyo nibeebasa Nasaae. 

32Hosya nae yahuumbiraanga sa emukoongo w'abeembi, nae aambi esituundu 
sy'abeemeresi boosi aba Yuda nibaloondaho, 

33haandi nae Asaria, Esira, Mesulamu, 

34Yuda, Bbenjamini, Semaya, neende Yeremia mweene, 

35haadi neende abasyaani b'Abalaamisi baandi bano neende eturumbete 
nibeemao nibakoniaho: Sakaria omwaana wa Yonatani, omwaana wa Semaya, 
omwaana wa Matania, omwaana wa Mikaaya, omwaana wa Sakuuri, omwaana 
wa Asafu; 

36haandi neende abeebulanwa bae boosi, Semaya, Asareeli, Milalai, Gilalai, Maai, 
Netaneeli, Yuda, neende Hanani, nibali ebihubba bya Daudi omuundu wa 
Nasaae; haandi neende Esira omweeki nibeemiiremo. 

37Hu Siruwa sy'Esulo bachaakira ao ohuniina engaasi yali niyichoomere hu Siko 
sya Daudi, ohubita hu dooho lya Daudi, haandi ohukobolera hu sida siri hu 
Siruwa sy'Amaachi, ebukwe w'esiko esyo. 

38Nae omukaanda kw'abaandu bali ab'ohweebasa Nasaae abaandi bachiira hu 
mukaada aakulu w'esida, mani naange ni noondaho neende esituundu 
sy'abaandu baandi. Hwahuumba nihubita hu Munaara okwa Ofeni ohwoolera 
elalira hu Sida Sitabaafu, 

39mani ohutulira abweene ao, hweemao hwaachia hwaabita Esiruwa 
sy'Efuraimu, neende Esiruwa sya Yesaana, neende Esiruwa sy'Eng'eeni, neende 
Omunara kwa Hananeeli, neende Omunara kwa kw'Emia, ohwoolera elalira hu 

Siruwa sy'Amakoondi. Hwanyala ohwaakamya ohuhuumba hweefwe nihuli 
aambi neende esiruwa siingisa mu Nyuumba ya Nasaae. 

40Emikaanda kibiri kino ekyali eky'ohweebasaanga Nasaae kyanyoola abuundu 
ali Enyuumba ya Nasaae. Ohumeeda hu beemeresi abalichiingi nae alala, 

41omukaanda kwaange kwalimo abalaamisi bano, niboobba eturumbete: 
Eliakimu, Maseya, Miniamini, Mikaaya, Elionai, Sakaria, neende Hanania; 

42nae bano boosi bali nibaloondwaho neende Maseya, Semaya, Eleasa, Wusi, 
Yehohanani, Milikiya, Elamu, neende Eseri. Abeembi bali nibeemirirwamo 
neende Yesirahia, beembera aakulu w'amakono kaabwe. 

43Hu ludaalo lweene olwo, ebiyaanwa biindi ebiingi muno byayaanwayo, mani 
abaandu beechula esangaalo olwohuba Nasaae yali niye obasaangaasire muno. 
Abahasi neende abaana bosi beengira mu mwehoyo, mani esiyoka si boobba 
boosi alala syaanyala ohuwuliirihanira eyale bweene. 

Ohutaao ehola y'ohwiinamiraanga Nasaae mu nyuumba yae 

44Esiha syeene esyo, abasaacha babereswa obunyala byaaki yi biindu 
byasoloswa hulw'enyuumba ya Nasaae byabiihwaangamo, n'oteereho neende 
kata silala sy'ehumi, neende emere yikulao buli kesa, kata neende ebyaamo 
byosi ebyachakaanga ohweenga mu buli mwaaka. Abasaacha bano bati nibo 
abalichiingi neende obunyala hu bw'ohusolosaanga ebirime bino ohutula mu 
mikuunda kyalichiingi aambi neende ebiko bikabuhaane ni bayiriraanga 
abalaamisi neende Abaleefi koti lu Malako kadahaanga. Abaandu boosi ba Yuda 
boosi bali nibasangaalira abalaamisi neende Abaleefi, 

45olwohuba baholaanga emiduunga ky'ohulabiswa alala neende eky'ebiindu 
biindi bi Nasaae yali niyalagira. Abeembi bomu Nyuumba ya Nasaae, alala 
neende abaliindi b'Enyuumba ya Nasaae bosi baholaanga emirimo kyaabwe 
ohuloondakana neende endekeha yi Mutuki Daudi neende Solomooni omwaana 
wae bataao. 

46Ohutulira elalira hu ndaalo ch'Omutuki Daudi alala neende omweembi Asafu 
hale neende ahaandi, abeembi nibo abeemiriraanga enyembo chifumia neende 
ech'ebasa Nasaae. 

47Mu ndaalo cha Serubbabbeli haandi neende mu ndaalo cha Nehemia, abaandu 
boosi aba Yisiraeli bayanaanga ebiyaanwa bya buli nyaanga ohuhonyaanga 
abeembi bomu Nyuumba ya Nasaae alala neende abaliindi bomu Nyuumba ya 
Nasaae. Abaandu bayanaangayo ebiyaanwa bilafu eyiri Abaleefi, nae Abaleefi 
bamala bosi bayaanira ebituundu biyera abalaamisi. 

Nehemia 13 

Ohwekabula ohutula hu baandu bateende 

1 Amalako ka Musa nikali nikasomwa lukali eyiri abaandu, boola hu bwandiike 
buboola buti abulao Omuamooni kata sa Omumoabbu yeesi owali n'afukiirirwa 
ohweyambaania neende abaandu ba Nasaae. 

2 Sino syeema hu baandu ba Abaamooni neende aba Moabbu koti lu bahaya 
ohuberesa ebyohulya neende amaachi Abaisiraeli nibali hu lukeendo lwaabwe 
ohutula mu Misiri nae Nasaae yakaluuhania esibwaabo syae esyo syeehola ehabi 
yi huli. 

3Abaandu ba Yisiraeli nibawulira elako lino niliri ohusomwa, basira abaandu 
bateende boosi babatulemo. 

Engaluuhania ndai cha Nehemia 

4Omulaamisi Eliasibbu, owali n'ahulira ebyaaki byomu Nyuumba ya Nasaae, yali 
yahiinda muno nawuliirisanianga neende Tobbia. 

5Mani yafukiirira Tobbia ohwehoonyeraanga esiseenge sitabaafu muno esyali ni 
syaleherwa ohubihaangamo ebiyaanwa byoosi eby'emere neende obubbaani, 
ebiindu byehoonyerwaanga mu Nyuumba ya Nasaae, ebiyaanwa by'abalaamisi, 
alala neende eby'ehumi by'emere, eby'efini, haandi neende eby'amafuta 
k'enaasi, ebyabereswaanga Abaleefi, neende abeembi bomu Nyuumba ya 
Nasaae, haandi neende abaliindi b'Enyuumba ya Nasaae. 

6Mani bino nibyali nibichaanakana bityo, ese ndali nindamenya mu Yerusalemu, 
olwohuba mu mwaaka kw'amahumi kadatu neende kibiri ki Aritakerikeesi yali 
naali omutuki wa Bbabbilooni, ese ndali nindakobola engo ohumwoolaho. Esiha 
nisyabitao esidiidi, ese ndanyala ohubereswa obweyaango 

7mani ni ndakobolayo mu Yerusalemu. Ni ndoola ebweene eyo, ndesiinduha 
muno ohunyoola endi Eliasibbu yali niyamala ohukanya Tobbia 
ohwehoonyeraanga esiseenge syali mukati w'Enyuumba ya Nasaae. 

8Ndabiiruha muno neende etima mani ndaanyala ohusukuna erwaanyi ebiindu 
byali ebya Tobbia byoosi. 

9Haandi ndalagira endi ebiseenge ebyo byoosi bilabiswe mani ebiindu 
byehoonyerwaanga mu Nyuumba ya Nasaae, neende ebiyaanwa by'emere 
byoosi, alala neende obubbaani byoosi byakoboswamo. 

10 Haandi ndeecha ndaamanya endi hane abeembi bomu Nyuumba ya Nasaae, 
neende Abaleefi baandi bali nibatula mu Yerusalemu nibamala ohukobolaanga 
mu mikuunda kyaabwe mihale, mbwe koti lu baandu bali ni batababechaanga 
ebiindu binyala ohuliinda obulamu bwaabwe bulai. 

11Ndasoolania abeemeresi hulw'ohuleha enyuumba ya Nasaae ataali omudeebi. 
Mani ndabakalusa Abaleefi neende Abeembi mu nyuumba ya Nasaae haandi ni 
mbata hu mirimo. 

12Bulaanu abaandu boosi aba Yisiraeli bachaaka ohuleeta buyaaha mubitoo 
byomu nyuumba ya Nasaae ndala ye ehumi ya ebiamo, efiini, neende amafuta 
k'omuseituuni. 

13Bano nibo abasaacha bandaberesa obunyala ohuliinda ebitoo; Seleemia, 
Omulaamisi, Sadoki, omweekesa w'amalako; neende Pedayia Omuleefi. Hanani 
omwaana wa Saakuri haandi omwichuhulu wa Matania yali 
nabaloondakiriraho. Ndali nga ndeesika abasaacha bano mu hukaba abaholi 
baasyaabwe emikabo. 

14Yichulisaho, Nasaae waange, ebiindu bino byosi bi ndahuholeere mu nyuumba 
yao neende mu hulaama. 

15Mu biha byeene ebyo, ndalola abaandu mu Buyudaaya nibadiinya 
emisabbiibbu kitulemo amaachi hu ludaalo lwa Sabbaato. Abaandu baandi nabo 
bali nibabuusa emere, efiini, emisabbiibbu, emituli, nebiindi bityo hu suhiri 
chaabwe ohuchia Yerusalemu; mani ndabakaania obutakusaho esiindu syosi hu 
ludaalo lwa Sabbaato. 

16Abaandu baandi ohutula mu siko sya Tiiro abali bamenya Yerusalemu, baleeta 
eng'eeni neende ebiindu biindi mu siko obikusamo hu nyaanga ya Sabbaato. 

17Ndasoolania abeemeresi ba Yuda haandi ndaababoolera endi, “mutingaale hu 
mabi ka muli ohuhola! Mwonoona oludaalo lwa Sabbaato nimulunyaasa. 

18Sino nisyo esyakera Nasaae yabasaandya, koti lu yaleetera esaando hu siko 
sino. Mani haandi musiilumiriraanga ohwiihya etima lya Nasaae hu Yisiraeli 
nimwonoona oludaalo lwa Sabbaato.” 

19Mani ndaalagira endi ebiruwa by'esiko biikalweo muhuchaaka hwa buli 
Sabbaato, lu bwiire buchaaka ohwiira, haandi obuteekulwao ohwoola lu 
Sabbaato yiba niyiweere. Ndeemesa balala hu basaacha bohu biruwa 
ohumanyirisira elalira bati sibulao esiindu syosi esileetwa syeengira mu siko hu 
ludaalo lwa Sabbaato. 

20Lulala awuundi habiri abachurusi bakusaanga ebiindu bya buli ngeri 
beyalisaanga oludaalo lwohutaanu erwaanyi w'ebida by'esiko. 

21Ndabalabula nimbaboolera endi, “sibihoyera ohuba erwaanyi eyo ohuula 
echuli. Nimusiloondamo sino haandi ndabatuka sirifu.” Mani ohutula hu ludaalo 
olwo haba sibakobolaho hu Sabbaato haandi. 

22Ndalagira Abaleefi ohweelabya abeene neende ohuchia ohuliinda ebiruwa 
neende ohuliinda bulai Sabbaato. Njichuliise, ewe Nasaae, hulwa bino byosi, 
mani wuunjabine neende obuheeri bwao buungi obwo. 

23Abweene ao ndeecha ndamanyiirisa endi abasaacha Yuda bali nibadehiisye 
abahasi ohutula Asidoodi, Abaamooni, neende Moabbu. 

24Balala hu baana baabwe balomalomaanga olulimi lwa Asidoodi noomba enimi 
chiindi olwohuba sibamanya ohulomaloma olulimi lweefwe. 

25Ndaalabira abasaacha abo, ndaabanyeka nimbachuba, ndaabahuya, mani 
ndabaachunulaho efwiiri. Ndakera beebwaaba mu liita lya Nasaae mbwe haba 
sibahadeehisanieho neende abateende. 

26Nimboola endi, “Bali abahasi bateende abakera Omutuki Solomooni yakwa 
mubwonooni. 

27Bulaanu huloonde hubimuhola huhaye ohumuwulira Nasaae weefwe 
hulw'ohudehia abahasi bateende?” 

28Yehoyada yali omwaana wa Eliasibbu Omulaamisi Muhuluundu, ne kata katyo 
mulala hu basiani ba Yehoyada yadeehya omuhaana wa Sanibbalati, ohutula mu 
siko sya Bbeeti Horooni, sakira ndakera Yehoyada yaatula Yerusalemu. 

29Yichulisaho, ewe Nasaae, koti abaandu abo koti baleeta omukwoobo mu 
bweyaango bw'omulaamisi neende mu ndagaano y'abalaamisi neende eya 
Abaleefi. 

30Ndalabya abaandu ohutula hu biindu byosi ebiteende; Ndateresa ebilagiro 
hulw'Abalaamisi neende Abaleefi mbwe buli otula amanyirise omulimo kwae; 

31Ndatekeha eehwi ch'ohusaamba ebiyaanwa mu biha bihoyeere, neende 
abaandu bosi ohuleeta ebiyaanwa byaabwe byaamberi bya ekesa neende 
ebyaamo byaamberi byeengere. Yichulisaho bino byoosi, ewe Nasaae, mani 
wumbeeho omukabo kuunjera. 

Esita 

Esita 1 

Fasiti, omuhasi w'omutuki anyoolesa omutuki Ahasuera 

1 Mu ndaalo cha Ahasuera, obutuki bwa Ahasuera wuno bwali nibutulira elalira 
Ebuyiindi ohwoolera elalira Etiopia. Obutuki buno bwalimo aambi w'ebyaalo 
emia ndala neende amahumi kabiri neende bitaanu-na-bibiri (127). 

2Mu ndaalo echio, esiko sihuluundu sy'obutuki obwo syalichiingi Susa esya 
Perisia. 

3Mu mwaaka kwohudatu okw'obutuki bwae, Ahasuera yahola esidyaalo 
ohulweeya abahalaabani bae bahoongo boosi alala neende abatuki bae baandi 
boosi. Abanamaye ka Perisia neende aka Media, alala neende bagafana neende 
abasaacha bahunuufu boosi abali mu bituundu by'esyaalo esyo. 

4Omutuki yeekesa emyaandu kyae neende oluyaali lwae ohumala embaka 
y'emyoosi kisaasaba emilaamba. 

5Ebyo byoosi nibyawa, omutuki oyo mani n'akabula abaandu bae boosi, 
abayiinda neende abamanani, abali nibamenya mu siko sihuluundu sya Susa, 
esidyaalo sihoongo muno. Esidyaalo esyo syamala embaka y'endaalo chitaanu-
na-chibiri. Esidyaalo esyo syakabulirwa mu lwaanyi lw'edooho lyae. 

6Olwaanyi olwo lwoosi lwali nilwasaatwa neende epasya ch'engubo y'epaamba 
cha bbulu neende rachaari, nichoongaanisibwa neende eesya ch'elaasi 
ch'omudoba kwa papo, nichaboywaho engila ch'efeesa echeyaanja hu takoisi. 

7Ebyohung'wa byakabirwaanga mu bikoombe by'esaabbu, nga buli situla 
sisiriho neende esiindi esisifwaanana daawe. Omutuki yali neende omwooyo 
mukabi n'akabula efiini yomu dooho yeene. 

8Sibulao esikero syoosi esidiira hu bing'weebwa; omutuki yali n'amalire 
ohutusa omunwa eyiri abahalaabani bomu dooho ati buli muundu yehoonyere 
buli siindu koti lu omweene adaha. 

9Esiha syeene esyo, Fasiti omuhasi w'omutuki yesi yali n'akabuule abahasi 
boong'ene esidyaalo mukati w'edooho ly'obutuki. 

10Hu ludaalo lwa hataanu-na-habiri olw'esidyaalo esyo, omutuki niyali 
n'ang'wechaanga amalwa haandi n'asangaala muno, n'alaanga abalooye bae 
bataanu-na-babiri abamuhalaabaniraanga: Mehumaani, Bbisita, Haribbona, 
Bbigita, Abagita, Setaari, neende Karikaasi. 

11Yabaalagira bachie baleete Fasiti, omuhasi w'omutuki yeechie niyefwaalire 
ekofia y'obutuki hu mutwe. Fasiti wuno yali omuhasi w'esiiso silai muno. 

Omutuki yali n'adaha ohweekesa abahoongo bomu butuki bwae neende abakeni 
bae babone koti lu Fasiti aboneha bulai. 

12Nae Fasiti, omuhasi w'omutuki n'ahaya ohwiicha koti lu omutuki yali 
n'alagiire. Sino syanyoolesa omutuki muno, mani etima lyae nilisiingira. 

13Bulaanu omutuki yali niyanala ohweteebangaaho hu basaacha b'amakesi 
abamanyirifu mu by'amalako neende abakayi. Ao mani n'alaanga abakeraki 
b'amakesi, olwohuba nibo abamanya esihoyeerwa ohuhola. 

14Abaandu ba yahiraanga ohweteebaho nibo bano: Karisena, Setari, Adimaata, 
Tarisiisi, Meresi, Marisena, neende Memukani; abaami bahoongo bataanu-na-
babiri abomu Perisia neende Media abali nibali bunyala buhunuufu buhiramo 
mu bwaami obwo. 

15Yaboolera abasaacha abo ati, “Ese, Omutuki Ahasuera, ndumire abahalaabani 
baange ohuchia eyiri Fasiti Omuhasi w'Omutuki ni ndi neende esifune si 
mulaangira, nae ahayire ohunjisamo oluyaali! Amalako kaboola siina? Haandi 
siina syeene esihoyere ohumuhola?” 

16Bulaanu Memukani niyeekesa omutuki alala neende abahoongo bae abo ati: 
“Fasiti omuhasi w'omutuki haba s'alekereese omutuki yeeng'ene, nae 
alekereese kata neende abahoongo bomu bwaami bae bosi. Mubwadyeeri 
bweene, alekereese buli musaacha oli mu bwaami bw'omutuki Ahasuera. 

17Buli muhasi owali mu bwaami obwo achia ohuchaaka ohulekeresaanga 
wamwe, n'anawulireenge esiindu si Fasiti, omuhasi w'omutuki aholere. Bachia 
ohuboolaanga bati, ‘Omutuki Ahasuera yalagira Fasiti, omuhasi w'omutuki 
ohwiicha yaali, nae Fasiti n'ahaya.’ 

18Mani abahasi b'abaami abomu Perisia neende Media nibawulira koti lu 
omuhasi w'omutuki wuno aholere, bachia ohukaniaayira abasaacha baabwe 
oludaalo luno nilusisiiri ohwiira. Mani abahasi bali buli abaandu woosi baba 
bachia ohuhaya ohwiisa oluyaali mu basaacha baabwe, haandi abasaacha bachia 
ohunyoolerera abahasi baabwe. 

19Mani n'osiima, ewe ow'Oluyaali, tusa omunwa kw'obwaami mani olaangirire 
oti, Fasiti salinyalaho ohusudaho aambi neende omutuki ehabi liindi lyoosi 
daawe. Hola esyo siyandiikwe mu malako aka Perisia neende aka Media, mani 
kahaye ohukaluuhanisibwaho daawe. Mani omale omutuseho oluyaali lw'ohuba 
omuhasi w'omutuki, oteeo omuhasi wuundi omulai amuhiraho. 

20Esyandiiko syao esyo nisinaasalaane buli abuundu mu butuki bwao buhoongo 
buno, buli muhasi yeesi aba achia ohwiisaanga oluyaali mu wamwe, kata 
wamwe yahaba n'ali omuyiinda oba omumanani.” 

21Omutuki alala neende abaami bae boosi nibasiima esibaaso sino, mani 
omutuki n'ahola koti lu Memukani yali n'ateesere. 

22Mani esyandiiko esyo nisitumwa buli situundu siri mu bwaami bw'omutuki 
Ahasuera, nisyaandiikirwe mu buli lulimi neende mu buli nyaandiiko eya buli 
situundu, esiboola siti buli musaacha ahoyere ohuba omwaami w'edaala lyae 
haandi neende ohuba neende obunyala bw'ohulomaloma emboosi 
bumaliirihayo mu daala lyae. 

Esita 2 

Esita yoola ohuba omuhasi w'omutuki 

1Luunyuma, etima ly'omutuki Ahasuera nilyali nilimalire ohuwa, yemeeda 
ohubasaanga hu siindu si Fasiti yali n'aholere hu esilagiro si yali n'atusire. 

2Mani abaandi hu bakeraki bae, abali aambi nae nibaboola bati, “Ewe 
ow'oluyaali, leha bahukoonyere abahaana baraaga ababoneha bulai haandi 
abasisiiri ohumanya eby'abasaacha. 

3Tuma abaami bomu bituundu eby'obwaami bwao byoosi, babuusire abahaana 
balai boosi haandi abasisiiri ohumanyaho eby'abasaacha, mu nyuumba yao 
ey'abahasi eyiri mu siko sihoongo sya Susa. Bate mu bunyala bwa Hegai, 
omulooye oliindaanga abahasi bao, mani bamutereese bulai muno mu siiso. 

4Mani omale wedooleremo omuhaana yooba n'ohiramo ohudaha mu boosi 
omuhole ababe omuhasi w'omutuki akobole mu makulu ka Fasiti.” Omutuki 
yasiima engeraka eyo mani n'ahola atyo. 

5Mu siko sihoongo sya Susa, mwalimo Omuyudaaya olaangwa ati Modekai, 
omwaana wa Yairi, omwichuhulu wa Simei neende Kisi, ow'enono ya 
Bbenjamini. 

6Modekai yali mulala hu baandu abanyakibwa ohutula Yerusalemu, koti lu 
Omutuki Nebukadineesa owa Bbabbilooni lu koti yayiingira mani yaamba 
Yekonia, omutuki wa Buyudaaya. 

7Modekai yali neende Esita, omwaana wa mwaanang'ina. Eliita lyae mu 
Luibburania lyali Hadaasa. Esita yali omuhaana ow'esiiso silai muno, haandi 
niyeyoombaha omubiri. Abeebusi bae nibafwa, Modekai yamubukula mani 
n'amuyira koti omwaana wae mweene. 

8Omutuki Ahasuera n'amalire ohutusa esilagiro sino, baleeta abahaana baangi 
muno mu siko sihuluundu Susa. Mu abo nimwo omwaali Esita. Esita yesi 
yayirwa mu dooho, yaadiiswa mu mahono ka Hegai owali mu bunyala 
bw'ohuliinda abahasi. Esita yasangaasa Hegai muno, mani Hegai n'amudiira 
bulai muno neende esisa. 

9Hegai yachaakiranamo ohutekeha Esita abonehe bulai mu siiso, mani 
n'amubaha amafuta haandi n'amuberesa ebyohulya bilai muno. Yamuberesa 
abuundu ahiramo obulai mu nyuumba ya bahasi, haandi nibamuberesa 

abahaana bataanu-na-babiri abadoolerwe ohutula mu dooho ly'omutuki 
ohumuhalaabanira. 

10Bulaanu, Modekai yali n'akerakiire Esita ahaye ohutuumbula enono yae 
haandi ati Muyudaaya niye. 

11Buli ludaalo, Modekai yabitabitaanga mu moni w'olwaanyi lu bahasi 
baliindirwamo anyale ohumanya ebidiira hu mwaana wae Esita. 

12Ohunyiriswa hwa buli muhaana hwayiraanga embaka y'omwaaka mulaamba; 
koti elako hu bahasi lyali liti emyoosi kisaasaba n'abahaangwa amafuta ka miira, 
haandi emyoosi kisaasaba kiindi n'abahaangwa amafuta ka Bbalisaamu. 
Luunyuma lw'ebyo, buli muhasi yayirwaanga mu nyuumba y'Omutuki 
Ahasuera. 

13Buli muhasi watulaanga mu liindiro omwo n'achia eyiri edooho ly'omutuki, 
yabereswaanga buli siindu syoosi sy'aba n'adahire ohuchia nasyo. 

14Yayirwaanga ew'omutuki engoloobe, haandi nibuhyeere echuli, 
yatuswaangayo mani ayirwa mu liindiro ly'abahasi b'erwaanyi liindi elyali 
niliriindwa neende Sasigaasi omulooye. Omuhaana haba siyafukiirirwaanga 
ohukobola eyiri omutuki ehabi liindi daawe, ohutusaho omutuki 
n'amweekoombere muno haandi n'amulaanga neende eliita lyae. 

15Esiha syoola esya Esita ohuchia eyiri omutuki. Esita yali omuhaana wa 
Abbihaili, laatang'ene muyere yali Modekai, owali yamubukula mani yaamuhusa 
koti omwaana wae mweene. Esita yali niyekoombwa neende buli muundu yeesi 
owamubbyaangaho emoni. Mani esiha syae nisyoola ohuchia eyiri omutuki, 
sibulao esiindi si yasaba, ohutusaho yefwaala ebyo bi Hegai, omulade wali 
niyabaliindira mu liindiro elyo, yali n'amukerakiire ohwefwaala. 

16Mu mwaaka kwa Ahasuera okwa hataanu-na-habiri n'ali omutuki, mu mwoosi 
kw'ehumi, omwoosi kulaangwa kuti, Tebbeeti, Esita yaleetwa eyiri Omutuki 
Ahasuera mu dooho ly'obwaami lyae elyo. 

17Omutuki wuno mani naadaha Esita muno ohuhiraho abahasi baandi bala 
boosi, haandi n'amudaha ohuhiraho abahaana baandi boosi. Omutuki 
n'amufwaasa ekofia y'obutuki hu mutwe, Esita mani naaba omuhasi w'omutuki 
ohukobola mu makulu ka Fasiti. 

18Omutuki yahola esidyaalo sihoongo muno, mani n'alweeya abaami bae boosi, 
alala neende abatuki bomu bwaami Yeesa oluyaali mu Esita ohuba omuhasi wae. 
Omutuki Ahasuera yalaangirira oludaalo lw'ohuwuluuhiraho mu bwaami bwae 
bwoosi, haandi yakaba ebiyaanwa biingi ebichaanakana neende oluyaali 
lw'omutuki. 

Modekai awonia obulamu bw'Omutuki 

19Abahaana nibali nibebuusire ehabi lyoohubiri, Modekai yali niyehaale hu 
mulyaango kw'omutiki. 

20Nae Esita, yali n'asisiiri ohwetuumbula ati Muyudaaya niye. Modekai yali 
niyamuboolera ohutabooleraho omuundu yeesi ati Muyudaaya niye. Esita 
yamuwulira muno mu sino, koti lu yali niyamuwuliraanga mu buli siindu syoosi 
ohutula mubuyere bwae n'asisiiri mu mahono kae. 

21Mu siha esyo, Modekai naasihaale hu mulyaango kw'omutuki, abalooye babiri 
Bbigitaana neende Tereesi, abomu dooho omwo, abali nibaliindaanga ebiruwa 
biingira mu biseenge by'omutuki, banyoolera, mani nibahola oluhobo 
ohutemula omutuki bamwiite. 

22Modekai n'amanya oluhobo olwo, mani n'atuumbuliraoluhobo olwo eyiri 
omuhasi wae Esita. Esita yesi y'aboolera omutuki si Modekai yali n'afumbuule. 

23Nibateeberesa, banyoola bati syali esyadyeeri. Abalooye abo boombi mani 
nibaanihwa hu simikiro. Omutuki n'alagira ati emboosi chino chaandiikwe mu 
Sitabo syomu Biha. 

Esita 3 

Hamani ahoba ohusihirisa Abayudaaya 

1Ebyo nibyawa, Omutuki Ahasuera yaberesa Hamani obunyala bw'ohuhulira 
abahalaabani boosi. Hamani yali omwaana wa Hamedaata, omwibulanwa wa 
Agagi. 

2Abahalaabani b'omutuki boosi abali mu siruwa sy'omutuki, beenamiraanga 
Hamani ohumwiisamo oluyaali koti omutuki lu yali n'alagiire. Nae Modekai 
n'ahaya ohumwiinamiraanga, haandi n'atamwiisamo oluyaali. 

3Abahalaabani b'omutuki baandi nibateeba Modekai bati: “Lwasiina ojeemera 
esilagiro sy'omutuki?” 

4Nae nibamala ohumubooleraanga buli ludaalo, n'ahaya ohubawulira, mani 
nibaboolera Hamani ohubona oba aneesimiirisa ebiima bya Modekai, olwohuba 
Modekai yali n'amalire ohubaboolera ati Muyudaaya niye, saanyala 
ohwiinamira Hamani haandi yamwiisamo oluyaali. 

5Hamani yanyoolera muno niyamanya ati Modekai yali n'atachia 
ohumusigamira neende ohumwiinamira; 

6haandi niyamanya ati Modekai yali Omuyudaaya, yaheengerao elalira 
ohusaandya muno Modekai yeeng'ene. Yachaaka ohuhola endekeha y'ohwiita 
buli Muyudaaya yeesi owali niyamenya mu bwaami bwa Ahasuera. 

7Mani mu mwaaka kw'ehumi neende habiri okw'obwaami bw'Omutuki 
Ahasuera, mu mwoosi kuchaaka kweene, omwoosi kwa Nisani, Hamani yatusa 

omunwa ati eha yoobbwe (“puri” koti eha eyo yali niyilaangwa) ohumanya 
oludaalo lw'elalira lweene, neende omwoosi kweene, ku luhobo luno 
olwohusihirisiraho Abayudaaya boosi hu ludaalo lulala. Oludaalo lwaheengwao 
lwali olw'ehumi neende chidatu, olw'omwoosi kw'ehumi neende chibiri, 
omwoosi kulaangwa kuti Adaari. 

8Mani Hamani n'aboolera omutuki oyo ati, “Luliwo oluyia luundi olw'abaandu 
abasalaanira mu bwaami bwao buno bwoosi, abanyoolehana mu buli bituundu 
by'esyaalo sino. Baloondakanaanga neende emiduunga kitafwaananaho neende 
eky'abaandu baandi boosi. Kata katyo, haba sibesaanga oluyaali mu malako 
k'obwaami buno, mani haba sisihuhoyere ewe ohwemeeda 
ohubesimiirisiraanga daawe. 

9Nikali mbe sihusangaasa ewe ow'Oluyaali, tusa omunwa oti boosi 
basihirisibwe. Mani nooba noochia ohuhola otyo, ese naange nyomiisa endi mba 
njia ohuta etaani emia chidatu neende amahumi kataanu-na-kabiri neende 
chitaanu (375) ech'efeesa mu sibiihiro syao sy'obwaami ech'ohwehoonyeraanga 
mu hutuka obwaami bwao buno bwoosi.” 

10Omutuki wuno yemao yefwaalula engila yae, eyehoonyerwaanga koti 
omuhuuri okuubbwa hu buli silaango hu syeemeo syeehole esihunuufu, mani 
naayidiisa omusuku w'Abayudaaya, Hamani omwaana wa Hamedaata, 
omwichuhulu wa Agagi. 

11Omutuki yaboolera Hamani ati, “Doong'a eseende, haandi hufukiriire ohole hu 
abaandu abo koti omweene oba noodaha.” 

12Mani hu ludaalo lw'ehumi-na-hadatu, olw'omwoosi okwo, Hamani yachia 
mani n'alaaliha abaandiiki boosi ab'omutuki oyo mani n'abalomalomera 
esilaango esyo sikaluhanisibwe mu buli lulimi, neende engeri y'ohwandiika 
yoosi eyehoonyerwaanga mu bwaami obwo, mani nisiyirirwa buli mwiimirisi, 
gafana, neende omuhoongo yeesi. Syatuswa mu liita ly'Omutuki Ahasuera mani 
ni syuubbwaho neende omuhuuri kwae kweene. 

13Abeeruhi b'embiro nibo abayira ohulaangirira hwae huno mu buli situundu 
sy'obwaami bwae obwo. Hwalimo enjekesa mbwe, hu ludaalo lulala lwoong'ene 
luti, nga endaalo ehumi neende chidatu ech'omwoosi kulaangwa Adaari, 
Abayudaaya boosi, abayere alala neende abahuluundu, abahasi neende abaana, 
boosi bali ab'ohwiitwa. Boosi bali ab'ohusiinjwa neende egiili haandi emyaandu 
kyaabwe kyoosi kibukulwe. 

14Ebyali mu mulaanga kuno byali bihoyeerwe ohuteebwa mu moni w'abaandu 
boosi mu buli situundu sy'obwaami obwo, hu buli muundu yeesi anyale 
ohwetekehera oludaalo olwo nilwoola. 

15Haandi ohweema hu silagiro sy'omutuki oyo, omulaanga okwo kwateebwa mu 
moni wa buli muundu owali mu buli siko sihunuufu sya Suusa esyo, mani 

abeembiro abo nibakiinga omulaanga okwo nibakuyira mu bituundu byoosi 
eby'obwaami obwo. Omutuki wuno alala neende Hamani nibeehala aasi mani 
nibachaaka ohung'wa, nae esiko sihunuufu sya Susa esyo syali nisiswaanire 
oluhero. 

Esita 4 

Modekai asaba obuhoonyi bwa Esita 

1Mani Modekai niyawulira ebyo byoosi ebyali nibiholerwe, yataandula engubo 
chae choosi olw'esibeera. Yeemao yefwaala engubo ch'ebigunia, haandi 
niyeebaha omutwe kwae kwoosi ekohe, mani n'achaaka ohukeendaana mu siko 
omwo, niyoobba wuuwi lukali, 

2ohwoola lu yoola hu mulyaango kwe'siruwa sy'edooho ly'obwaami. Yahaya 
ohuliingiramo olwohuba abulao omuundu yeesi owalichiingi niyefwaalire 
ebigunia owali naafukiirirwa ohwiingiraangamo daawe. 

3Mu buli situundu sy'obwaami obwo bwoosi, buli abuundu yi silagiro 
sy'omutuki wuno yi syali nisimalire ohuwuliirihana yoosi, yaliyo ohulira huungi 
muno mu Abayudaaya boosi. Basiibaanga, nibalira, niboobba wuuwi, haandi 
abahiramo obuungi nibefwalaanga ebigunia haandi nibakonaanga mu kohe. 

4Mani abahalaabani bahasi ba Esita alala neende abasaacha balade abo nibachia 
mani bamuboolera ebyo bi Modekai yali n'aholere, mani Esita n'achuunisibwe 
muno mu mwooyo. Yayirira Modekai engubo ch'ohwefwaala ataali ebigunia, nae 
n'ahaya ohuchifukiirira daawe. 

5Esita mani n'alaanga Hataki, mulala hu basaacha balade abalichiingi mu dooho 
omwo owali niyadoolwa neende omutuki oyo ohuba omuhalaabani wa Esita, 
mani n'amutuma ohuchia eyiri Modekai amuteebe esyali nisikwiireo, neende 
esifune syeene. 

6Hataki mani n'achia eyiri Modekai owali naali mu sipaapi sy'esiko esyo hu 
siruwa sy'edooho elyo. 

7Modekai mani n'amuboolera buli siindu syoosi esyali nisimwoolereho, neende 
obuungi bw'eseende chi Hamani yali n'asuubiise ohuta mu sibiihiro sy'eseende 
esy'obwaami, nikali mbwe Abayudaaya boosi bachia ohusihiriswa. 

8Modekai mani n'aberesa Hataki ebyali mu esilagiro syali nisitusirwe mu Susa 
mwoosi, ni silagira ohusihiriswa hw'Abayudaaya boosi. Modekai yamutuma 
ayiyirire Esita, amweekese bulai obulamu koti bwali nibuli, haandi asabe Esita 
achie abalirire eyiri omutuki, amwekweede anyale ohukwiira abaluyia ba Esita 
bano esisa. 

9Hataki y mani n'achia n'aboolera Esita bi Modekai yali n'aboolere. 

10Esita yesi yaberesa Hataki omulaanga ohuyirira Modekai, n'aboola ati: 

11“Niyibaao omuundu yeesi, omusaacha oba omuhasi, ochia mani yeengira mu 
lwaanyi lwomuukati omutuki n'atamulaangire, omuundu oyo wohwiitwa 
bwiitwa. Elyo nilyo elako li buli muundu yeesi yali n'amanyire, ohutulira elalira 
hu bakeraki b'omutuki ohwoolera elalira hu baandu boosi abamenya mu 
bituundu byoosi ebyomu bwaami obwo. Yaliyo engira ndala yoong'ene yi 
muundu anyala ohuwoneramo, omutuki n'amusingisira endabuhi yae 
y'obwaami ey'esaabbu, ao mani omuundu oyo haba saachia hwiitwa daawe. Nae 
malire endaalo amahumi kadatu nibataanaanga ohuchia eyiri omutuki.” 

12Modekai niyawulira Esita bi aboolere, 

13yesi yamutumira ohulabula huno huti: “Ewe otabaasaho oti mu Bayudaaya 
boosi, ewe niiwe onawonao daawe, olwohuba oli mu dooho ly'omutuki. 

14Olwohuba n'owuleera mu siha sifwaana siti, Abayudaaya bachia ohunyoola 
obuhoonyi obwohuwonesebwa nibutula abuundu waandi, nae ewe neende 
ab'edaala lya lataao boosi muba muchia ohusihirira. Nae wiina omanyire 
awuundi waholwa ohuba omuhasi w'omutuki hulw'esiha sifwaana koti sino.” 

15Esita mani n'akobola mu Modekai n'aboola ati: 

16“Chia ohubuusa alala Abayudaaya boosi abali mu Susa; musiibe 
nimuundekongooyera eyiri Nasaae. Mutalyaaho esiindu syoosi, kata sa 
ohung'waaho esiindu syoosi, ohumala embaka y'endaalo chidatu neende ebiro 
bidatu. Ese neende abahalaabani bahasi bane, fwesi huchia ohuhola hutyo sa. 
Luunyuma, ese njia ohuchia eyiri omutuki, kata neende abyahaba 
nisitafukiirirwa neende amalako. Mani nikali mbwe ndi ow'ohufwa, njia 
ohufwa.” 

17Modekai mani n'achia ohuhola koti lu Esita yamulagira. 

Esita 5 

Esita alaanga omutuki neende Hamani hu sidyaalo 

1Hu ludaalo lwa hadatu olw'ohusiiba, Esita yefwaala engubo chae koti omuhasi 
w'omutuki mani n'achia niyeema mu lwaanyi lwomuukati bweene mu dooho 
ly'omutuki, n'atingaalire esiseenge sy'esisaala sy'obwaami. Omutuki oyo yali 
naali mu bweene omwo, niyehaale hu sisaala sy'obwaami, yesi n'atingaalire ena 
mulyaango. 

2Mani omutuki niyabona Esita niyeemere erwaanyi, yamuhalaka omwooyo, 
mani n'amusiingisiraho endabuhi y'obutuki y'esaabbu yae. Esita yasuda aambi 
mani n'adiira hu busoonjo bw'endabuhi y'omutuki. 

3Omutuki oyo yateeba Esita ati, “Siina syeene, si ewe omuhasi waange Esita 
odaha? Mboolere esyo syoosi syooba n'odaha, mani huholere, kata syahaba 
esituundu sy'obwaami bwaange.” 

4Esita yamukobolamo ati, “Nikali mbwe sihusangaasa ewe ow'Oluyaali, fukiirira 
wiichie olwoleero neende Hamani hu sidyaalo si ndi ohuhutekehera.” 

5Omutuki mani n'alagira ati Hamani yeeche yaali bwaangu, boombi achie 
bakeniyire Esita. Mani omutuki neende Hamani nibachia hu sidyaalo 
sy'engoloobe si Esita yali n'amutekeheere. 

6Nibali nibang'wa efiini, omutuki yateeba Esita ati, “Mboolere sy'osaba mani 
ochia ohusinyoola. Haandi sy'odaha syoosi njia ohusyooseresa, kata syahaba 
esituundu sy'obwaami bwaange.” 

7Esita nae yakobolamo ati, 

8“Nikali mbwe ewe ow'Oluyaali oli neende esisa esy'ohuumberesa esyo syoosi 
si mba njia ohuhusaba, ndaha ewe neende Hamani mube haandi abakeni baange 
muchuli hu sidyaalo siindi si njia ohubatekehera. Muchuli nilwo lu njia ohuhola 
koti lu oboolere. Njia ohuhuboolera esiindu si ndaha.” 

Hamani ahoba ohwiita Modekai 

9Hamani yatula hu sidyaalo n'asangaalire muno haandi niyeehoya mu mwooyo. 
Nae niyabona Modekai naali hu mulyaango kwomuukati okw'edooho, haandi 
Modekai niyahaya ohusiingira, neende kata ohweekesaho esilolero syoosi 
esy'ohumwiisamo oluyaali n'abitaao, Hamani mani n'amunyoolerera muno. 

10Hamani mani niyetuka mu mwooyo, niyekobolerayo engo wae. Ao mani 
Hamani n'alaeche engo wae, haandi n'alaanga omuhasi wae Seresi yesi 
abediireho. 

11Hamani yabehudumbasiraho koti lu ali omuyiinda, koti lu ali neende abaana 
basyaani baangi, koti lu omutuki amuhusire yaamuniinisya hu ngaasi ly'aakulu, 
haandi koti lu ali omuundu w'oluyaali muno ohuhira abahunuufu baandi boosi 
mu bwaami bw'omutuki. 

12Hamani yemeeda ohuboola ati: “Haandi esihira byoosi, omuhasi w'omutuki 
Esita alaangire ese syeeng'ene ohuchia neende omutuki hu sidyaalo sy'atekeehe. 
Haandi neende muchuli atulaangire hukoboleyo hu sidyaalo. 

13Nae bino byoosi haba sibihoonya daawe, nisibona Modekai Omuyudaaya oyo 
n'asihaale hu mulyaango kw'edooho.” 

14Omuhasi wae Seresi alala neende abeecha bae boosi nibamuberesa amakesi 
bati: “Yoombaha esimikiro esy'emiita amahumi kabiri neende chibiri obuleeyi, 
mani muchuli echuli osabe omutuki, bamikireho Modekai afwe ao mani onyale 

ohuchia hu sidyaalo n'osangaalire.” Hamani yesi n'abaasa ati ako kali amakesi 
malai, mani niyoombaha esimikiro. 

Esita 6 

Omutuki yeesa oluyaali mu Modekai 

1Esiro syeene esyo, omutuki n'ahaywa endoolo, mani n'alagira bamuleetere 
esitabo sy'ebiindu biwaao buli ludaalo ebihoyerwa ohwiichuliswa, mani 
nibabimusomera. 

2Mani nibanyoola nisyaandiikirwe koti lu Modekai yali n'afumbuule oluhobo 
lw'ohwiita omutuki oyo, oluhobo olwaholebwa Bbigitaana neende Teresi, 
abasaacha babiri hu balade b'omutuki, abaliindaanga ebiseenge bw'omutuki, 
abateemaho ohutemula Omutuku Ahasuera. 

3Omutuki oyo mani n'ateeba ati, “Luyaali siina neende buhoongo siina 
ebihoyerwa ohubereswa Modekai hulw'esiholwa sino?” Abahalaabani 
bamukobolamo bati, “Sibulao esiindu syamuholerwaho daawe.” 

4Omutuki yateeba ati, “Bahunuufu siina abali mu dooho?” Bulaanu Hamani yali 
huyaheengira sa mu lwaanyi; yali niyeechere ohusaba omutuki amuberese 
Modekai yaanihwe hu simikiro esyali nisiweere ohwoombahwa. 

5Abahalaabani b'omutuki bamukobolamo bati, “Hamani niye oli mu lwaanyi.” 
Omutuki mani n'aboola ati, “Lehe yeengire.” 

6Hamani niyeengira mani omutuki n'amuteeba ati, “Siina syeene esihoyerwa 
ohuholera omuundu yi mutuki adaha ohuberesa oluyaali?” Hamani n'achaaka 
ohubaasa mu mwooyo kwae ati: “Wiina wuundi yi mutuki adaha ohuberesa 
oluyaali ohutusaho ese?” 

7Ao Hamani mani n'amuboolera ati, “Omuundu yi mutuki adaha ohuberesa 
oluyaali, 

8lehe baleete ebyefwaalo by'obutuki, bi mutuki yefwaalire, neende efaraasi yi 
yeeruhiraho, eyefwaalire hu mutwe ekofia y'obutuki. 

9Ebyefwaalo ebyo neende efaraasi bidiiswe mulala hu bachweenufu b'omutuki 
obahirira elalira oluyaali, afwaase ebyefwaalo ebyo, haandi amwiimirire 
n'amwihaase hu faraasi, amuhalanie akati w'esiko, abite n'alaangirira ati, ‘Bone, 
omuumdu yi mutuki adahire ohuberesa oluyaali, koti lu ahoyeerwe 
ohwiiswamo oluyaali.’ ” 

10Omutuki mani n'aboolera Hamani ati, “Yanguyaho oleete ano ebyefwaalo 
neende efaraasi, oberese Modekai Omuyudaaya oluyaali olwo koti lu oboolere. 
Muholere buli siindu sy'oboolere ebyo, ataali ohulehaho esiindu syoosi daawe 
Ochia ohumunyoola niyehaale hu mulyaango kw'edooho.” 

11Mani Hamani n'aleeta ebyefwaalo ebyo neende efaraasi, n'abifwaasa Modekai, 
n'amwiihasa hu faraasi, n'amwimirira ohuhalania akati w'esiko, abite 
n'alaangirira ati: “Bone, omuundu yi mutuki adahire ohuberesa oluyaali, koti lu 
ahoyeerwe ohwiiswamo oluyaali.” 

12Modekai yakobolayo hu mulyaango kw'edooho. Nae Hamani niyalaalaho 
n'achia engo wae, niyebwiihiriire obweeni bwae esoni nichimudiirire. 

13Hamani yachia yaboolera Seresi omuhasi wae alala neende abeecha bae boosi 
buli siindu syali nisimukwiireho. Mani Seresi omuhasi wae alala neende abeecha 
bae bakesi-kesi abo nibamuboolera bati: “Modekai oyo, koti lu ewe ochaakire 
ohumalwamo obunyala mu moni wae, n'ali ow'olwiibulo lw'Abayudaaya, haba 
soocha humunyala daawe, ohutusaho ohwemeeda sa ohwiiswa aasi.” 

Ohwiitwa hwa Hamani 

14Abo nibali nibasiilomalomaanga batyo, abasaacha balade abomu dooho 
bafuduhayo bwaangu mani baabukula baayira Hamani hu sidyaalo si Esita yali 
naatekeehe. 

Esita 7 

1Ao, omutuki neende Hamani mani nibaachia ohulya esidyaalo neende Esita 

2ehabi lyoohubiri. Nibaali nibang'wa efiini, omutuki yateeba Esita haandi ati: 
“Bulaanu, ewe omuhasi w'omutuki Esita, siina syeene syoosaba? Mboolere mani 
ochia ohusinyoola. Haandi siina syoodaha? Ochia ohuhubereswa, kata ayahaba 
esituundu sy'obwaami buno.” 

3Omuhasi w'omutuki Esita nae yakobolamo ati, “Nikali mbwe ongiira esisa, ewe 
ow'Oluyaali, haandi nooba n'osiimire, ewe ow'Oluyaali, ohuumberesa esyo 
syoosi si mba nindaha, husaba nihwekweeda, endi mbereswe obulamu 
bwaange, haandi hwekweeda abaandu baange bahaywe ohwiitwa. 

4Ese neende abaandu baange bano hukusirwe ohwiitwa, ohusihiriswa neende 
ohumalwao. Siba nisyakaame hu hukuswa hube abakulwa, abasaacha neende 
abahaana, ndahesimiriise ndahahaya ohuhunyaasa kata omusuku haba 
siyahanyalirwe ohuliibwa daawe, nae omutuki niye owahafwiirirwe. Nae efwe 
huli aambi ohusihiriswa humalirweo elalira!” 

5Omutuki Ahasuera yateeba omuhasi wae Esita ati, “Wiina mweene onyala 
ohweyaanayo ohuhola esiindu sifwaana koti esyo? Omuundu ofwaana atyo ali 
yeena bweene?” 

6Esita yakobolamo ati, “Omusuku weefwe, haandi oli ohutuheengeraango 
omusaango kuno niye omusaacha wuno Hamani omubi.” Hamani yahang'aasira 
emoni chae hu mutuki oyo neende omuhasi wae neende egiili n'atiire muno. 

7Omutuki yasiingira niyechuule obwaalaba, mani n'atula erwaanyi, n'achia mu 
ndalo chomu dooho. Hamani niyabona ati omutuki amaliriire ohumusaandya, 
yadoong'a ao ohwekweenda omuhasi w'omutuki Esita ohuwonia obulamu 
bwae. 

8Omutuki niyakobola n'atula mu ndalo chomu dooho, yeengira abuundu yi bali 
nibang'weera efiini, mani n'anyoola Hamani n'akwiire hu sitaanda si Esita 
yaliho. Omutuki mani n'aboola ati: “Mwaache, omusaacha wuno adaha ohukwa 
hu muhasi waange mu nyuumba yaange ese niimbona endi?” Omutuki niyali 
n'asiboolaanga atyo, abasaacha balade bomu dooho nibabwiiha Hamani mu 
moni. 

9Mani Haribbona, mulala hu balade bahalaabanira omutuki n'aboola ati: 
“Hamani abeere yoombahe esimikiro mu ngo wae esy'ohwaanihaho Modekai, 
owawonia obulamu bwao, ewe ow'Oluyaali. Esimikiro esyo syoola emiita 
amahumi kabiri neende chibiri obuleeyi ohuchia aakulu.” Omutuki yalagirira ati, 
“Mwaanihe Hamani hu simikiro esyo.” 

10Ao Hamani mani niyaanihwa hu simikiro, si yali n'aholeere Modekai. Mani 
etima ly'omutuki niliyenjeera. 

Esita 8 

Abayudaaya baboolerwa ohwelwaanaho 

1Hu ludaalo lweene olwo, Omutuki Ahasuera yaberesa omuhasi wae Esita 
ebiindu byoosi ebyali ebya Hamani, owali musuku ow'Abayudaaya. Esita mani 
n'aboolera omutuki koti lu Modekai yali omunaluyia wae, haandi ohutula olwo, 
Modekai n'afukiirirwa ohwiingiraanga achia mu moni w'omutuki. 

2Omutuki mani niyefwaalulaho engila yae eyiriho omuhuuri (yi yali n'anyuulire 
Hamani) mani n'ayidiisa Modekai. Esita n'adiisa Modekai obunyala 
bw'ohuliindaanga emyaandu kyali ekya Hamani. 

3Esita haandi n'alomaloma neende omutuki oyo ehabi liindi, n'akwa aasi mu 
makulu w'omutuki oyo n'alira amasika. Yamwekweeda ohwaakamya endekeha 
mbi neende oluhobo, lu Hamani, omwiichuhulu wa Agagi, lu yali n'aholeere 
Abayudaaya. 

4Omutuki oyo mani n'asiingisira Esita endabuhi yae y'esaabbu. Esita yasiingira 
yeema mani n'aboola ati, 

5“Nikali mbwe sihusangaasa, ewe ow'Oluyaali, haandi nikali mbwe 
wunjuunirwa, haandi n'obona oti esiindu esyo sihuhoyera, n'ofukiirira, esilagiro 
syandiikwe esyaakamya ebbarwa cha Hamani omwaana wa Hamedaata haandi 
omwiichuhulu wa Agagi chi yandiika ohusihirisira elalira Abayudaaya boosi 
abali mu bwaami buno. 

6Olwohuba ese nyala endye ohwesimiirisa ohubona amasira kano kaakwa sa hu 
baandu baange, haandi abeeho baange beene nibeetwa?” 

7Omutuki Ahasuera mani n'aboolera omuhasi wae Esita neende Modekai 
Omuyudaaya ati: “Bone, malire ohwaniha Hamani hu simikiro ohweeme hu 
luhobo lwae hu Bayudaaya, haandi malire ohuberesa Esita omyaandu kyoosi 
ekyali ekya Hamani. 

8Nae esilagiro simalire ohutuswa mu liita ly'omutuki, haandi syahubbwaho 
omuhuuru kw'engila y'omutuki, haba si siinyala hutuswao sa sityo. Ohutusaho, 
munyala ohwandiikira Abayudaaya ebyo byoosi bi mudaha; mu byandiike mu 
liita lyaange, mani muteeho omuhuuri kw'obwaami.” 

9Sino syakwaao hu ludaalo lw'amahumi kabiri-na-chidatu ech'omwoosi 
kwohudatu, omwoosi kulaangwa kuti Sifaani. Modekai yalaanga abaandiiki 
b'omutuki, mani n'ababoolera eby'ohwandiika mu bbarwa chichiira 
Abayudaaya neende bagafana, abaami, alala neende abahoongo abali mu 
bituundu emia ndala neende amahumi kabiri neende bitaanu-na-bibiri (127) 
eby'esyaalo esyo, ohutulira Ebuyiindi, ohwoolera elalira Etiopia. Ebbarwa chino 
chandiikwa ohuchia mu buli situundu sy'esyaalo esyomu buli lulimi 
lw'esituundu esyo, neende enyandiika y'esituundu esyo, eyiri Abayudaaya mu 
lulimi lwaabwe neende enyandiika yaabwe. 

10Modekai niyaandiika ebbarwa chino mu liita ly'Omutuki Ahasuera, mani 
n'achihubbaho omuhuuri kw'obwaami. 

11Mu bbarwa chino, omutuki yafukiriira Abayudaaya bali mu buli siko 
ohuhung'aana alala banyale ohwelwaanira. Haandi ebbarwa chino chafukiirira 
Abayudaaya ohwiita, ohusihiirisa, neende ohumalirao elalira amaye koosi aka 
buli syaalo oba esituundu, akaba kaseetere Abayudaaya, neende abahasi 
baabwe, neende abaana baabwe bayere. Abayudaaya banyala ohuyaaya 
emyaandu kibeere ekya basuku baabwe. 

12Esilagiro sino syali esy'ohuwulirwa mu bituundu byoosi eby'obwaami 
bw'omutuki Ahasuera hu ludaalo lw'ehumi neende chidatu, olw'omwoosi 
kw'ehumi neende chibiri, nikwo omwoosi kulaangwa kuti Adaari. 

13Ebyali mu silagiro sino, byali obyolulaangirirwa koti elako mu buli situundu, 
neende ohumanyisa buli muundu, hu Abayudaaya banyale ohuba abeetekefu 
ohwetuunga hu basuku baabwe oludaalo olwo nilwoola. 

14Ohweema hu silagiro sy'omutuki esyo, abeerusi b'efaraasi baniina hu faraasi 
ch'obwaami echiiruha muno, mani nibachia. Elako elyo lyalaangirirwa neende 
mu siko sihoongo sya Susa. 

15Modekai mani n'atula mu dooho omwo, niyefwaalire ebyafwaalo by'obwaami 
ebifwaana bbulu neende rachaari, omusibiro okwa elaasi enyirifu eya papo, 
alala neende ekofia y'obwaami ey'esaabbu yihiramo obulai. Bulaanu abaandu 

abali hu ngira kyoosi echomu siko sya Susa koosi boobba engalaakasa neende 
ohwehuuma olw'esangaalo. 

16Ao mani Abayudaaya nabo nibaba bulai, nibasangaala, nibeehoya haandi 
nibaba neende oluyaali. 

17Mu buli siko, neende mu buli situundu sy'obwaami obwo, buli abuundu yi 
silagiro sy'omutuki syali nisisomerwaanga yoosi, Abayudaaya bahusa oludaalo 
lw'esangaalo neende alala neende ohweehoya. Mubwadyeeri bweene, abaandu 
baangi abomu byaalo biindi boola ohwelaanga Abayudaaya, olwohuba 
Abayudaaya bali beeholere abaandu batiisa. 

Esita 9 

Abayudaaya basihirisa abasuku baabwe 

1Hu ludaalo lw'ehumi neende chidatu, olw'omwoosi kw'ehumi neende chibiri, 
omwoosi kwa Adaari nilwoola, oludaalo lweene lu silagiro sy'obwaami syali 
esy'ohwosereswaho, oludaalo lu basuku b'Abayudaaya bali nibasuubira 
ohubata mu bunyala bwaabwe. Nae ebiindu byakaluuhanira abasuku baabwe, 
Abayudaaya nibo abayiingira abasuku baabwe. 

2Buli abuundu yi Bayudaaya bamenyaanga, mu buli siko sy'obwaami obwo 
Abayudaaya bahung'aanira mu buli siko ohulwaania buli muundu yeesi 
oteemaho ohubahola esyonoono syoosi. Buli abuundu woosi nibatya 
Abayudaaya, mani n'abulao oyo yeesi onyala ohubalwaania. 

3Mubwadyeeri bweene, abahoongo b'ebituundu by'obwaami obwo boosi, 
bagafana, abaami, alala neende bawamwaanda b'obwaami obwo, nibo haandi 
abeecha bahoonyaanga Abayudaaya, olwohuba boosi bali nibatya muno 
Modekai. 

4Olwohuba Modekai yali omuundu muhunuufu muno mu dooho ly'omutuki, 
haandi efuma yae yali niyasalaanira mu bituundu byoosi eby'obwaami. 
Olwohuba omusaacha wuno Modekai, yemeedaanga sa ohuba neende obunyala. 

5Mani Abayudaaya nibeeta abasuku baabwe boosi nibabatema neende 
engaanga, mani nibabasihirisa ohubamalao. Mani nibahola koti lu badaha hu 
basuku baabwe. Babaseetaanga neende engaanga mani nibabasiinjamo. 

6Mu Susa, esiko syali nisihiramo obuhunuufu, Abayudaaya nibeeta haandi 
nibasihirisa abaandu emia chitaanu (500). 

7Beeteramo abasyaani ehumi bano aba Hamani omwaana wa Hamedaata, owali 
omusuku w'Abayudaaya ohiramo: Parisandaata, Dalifooni, Asipata, 

8Porata, Adalia, Aridaata, 

9Parimasita, Arisai, Aridai, neende Faisaata. 



1087 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

10Abaana ehumi (10) bano bali aba Hamani omwaana wa Hamedaata, owali 
omusuku w'Abayudaaya ohiramo. Nae haba sibayayaanga esiindu syoosi daawe. 

11Ao mani nibaboolera omutuki obuungi bw'abaandu beetwa mu siko sihunuufu 
sya Susa hu ludaalo lweene olwo. 

12Omutuki yaboolera omuhasi wae Esita ati, “Mu siko sihunuufu sya Susa 
mwoong'ene, Abayudaaya beetere haandi basihirisa abaandu emia chitaanu 
(500), omwo nimwo omuli abaana ba Hamani ehumi (10). Bulaanu abaandu 
baanga babeetere mu bituundu biindi eby'obwaami byoosi! Bulaanu, siina 
syeene sy'osaba? Ochia ohusinyoola. Siina syeene haandi sy'osaba? Sichia 
ohwoolerera.” 

13Esita nae yamukobolamo ati, “Nikali mbwe siinyala ohuhusangaasa ewe 
ow'Oluyaali, fukiirira Abayudaaya abali mu Susa, haandi bahole muchuli esyo si 
baholere enyaanga yino. Haandi emilaambo ch'abaana ba Hamani ehumi 
nibakyaniha hu bimikiro.” 

14Omutuki yalagira bahole batyo, haandi esilangiriro esyo nisutuswa mu Susa 
mwoosi. Emilaambo ky'abaana ba Hamani ehumi abo kyayirwa mani 
nikyaanihwa alafu abaandu bakyelolere. 

15Hu ludaalo lw'ehumi neende chine, olw'omwoosi kwa Adaari, Abayudaaya 
abali nibamenya mu Susa, bebuusa alala haandi nibeeta abaandu emia chidatu 
(300). Nae haba sibayaayaho esiindi syoosi daawe. 

16Abayudaaya baandi abali nibamenya mu bituundu by'obwaami biindi mani 
nibahung'aana, mani nibelwaanaho, abeene nibeewonia. Mu basuku baabwe, 
beetamo abaandu elifu amahumi kataanu-na-kabiri neende chitaanu (75,000). 
Nae haba sibayaayaho esiindu syoosi daawe. 

17Bino byakwaao hu ludaalo lw'ehumi neende chidatu olw'omwoosi kwa 
Adaari. Nae hu ludaalo lwaloondaho, olw'ehumi neende chine, haba siyaliyo 
ohwiita huundi daawe, mani baaluhusa lwaaba oludaalo lw'esangaalo neende 
olw'esidyaalo. 

18Abayudaaya abali mu Susa, nabo nibahung'aana ludaalo lw'ehumi neende 
chitaanu, olwohuba hu ludaalo lw'ehumi neende chidatu neende olw'ehumi 
neende chine, nicho endaalo chibeeteraho abasuku baabwe. Bahusa oludaalo 
lw'ehumi neende chitaanu ohuba oluhuluundu. 

19Sino nisyo esikera Abayudaaya abamenya mu biko bidiidi bahusa oludaalo 
lw'ehumi neende chitaanu olw'omwoosi kwa Adaari ohubechaanga oludaalo 
luhuluundu olw'esangaalo, oludaalo olw'esidyaalo haandi 
olw'ohukabiraangaho ebisiimo eby'ebyaahulya eyiri abasyaabwe. 

Esidyaalo sya Purimu 

20Modekai mani niyaandiika ebiindu bino byoosi, n'atuma ebbarwa eyiri 
Abayudaaya boosi abali aambi neende eyale mu bituundu byoosi eby'omutuki 
Ahasuera. 

21Modekai yabalagira ohuhusaanga endaalo huluundu chino: olw'ehumi neende 
chine neende olw'ehumi neende chitaanu ech'omwoosi kwa Adaari buli 
mwaaka. 

22Chino nichio endaalo chi Bayudaaya baoneraho abasuku baabwe. Kuno nikwo 
omwoosi okweehola okw'esangaalo neende ohwehoya mu sifwo sy'amasira, 
haandu okwohuwuluuha mu sifwo sy'ohweyendeherera. Mani sakira balagirwa 
ohuhola endaalo echio ohuba ech'ohuliiraangaho ebidyaalo, neende 
ohukabiraangaho abasyaabwe ebiyaanwa by'ebyahulya haandi neende 
ohuhoonyeraho abamanani. 

23Mani Abayudaaya nibafukiirira ohuloondakana neende esyo sibali 
nibataandiikire, haandi koti lu Modekai yali n'abandikiire. 

24Olwohuba Hamani omwaana wa Hamedaata, omwiichuhulu wa Agagi haandi 
omusuku w'Abayudaaya boosi, yali abaholeere oluhobo lw'ohubasihirisa, 
haandi yali ahubbire eha, elyo li balaanga bati, Puri, ohubamalao haandi neende 
ohubasihirisa. 

25Nae Esita niyachia eyiri omutuki, omutuki y'atusa esilagiro mu bwandiike ati, 
oluhobo lubi olwo, Hamani lu yali aholeere Abayudaaya, lumukaluhaniire, 
haandi Hamani neende abaana bae baanihwe hu bimikiro. 

26Esyo nisyo esyakera esidyaalo esyo silaangwa Purimu, olw'eliita ly'eha Puri. 
Sakira endaalo huluundu echio chilaangwa chiti, Purimu. Ohweema hu byali mu 
bbarwa ya Modekai, neende hulw'ebyo bi babona ebidiira hu sifune yino, 
neende hulw'ebyo ebyabakwaaho. 

27Abayudaaya sakira balihola elako lyaabwe abeene, neende hu buli muundu 
owahehole Omuyudaaya, bati endaalo echio choombi chihusibweenge buli 
mwaaka koti lu syandiikwa, neende mu siha syeene esyatekehwa. 

28Haandi syaheengwao siti, endaalo echio chiichulisweenge haandi 
chihusweenge mu buli muleembe, mu buli daala, mu buli situundu neende mu 
buli siko, haandi endaalo chino echa Purimu, chihayeenge ohubitao sa, haandi 
abeechuhulu baabwe bahaye ohuchiibirira daawe endaalo choosi pe. 

29Bulaanu, omuhasi w'omutuki Esita, omuhaana wali owa Abbihaili, neende 
Modekai Omuyudaaya, baandiika ebbarwa, nibehoonyera obunyala bwaabwe 
bwoosi, ohwomiisa ebbarwa eyo eyohubiri eyilomaloma hu Purimu. 

30Ebbarwa yino yandiikirwa Abayudaaya boosi abali mu bituundu emia ndala 
neende amahumi kabiri neende bitaanu-na-bibiri (127) eby'Obwaami bwa 
Ahasuera, nibabadahisira omuleembe haandi nibabawuluusa ohuba abadyeeri. 

31Ebbarwa eyo yabandiikirwa ohwomiisa endaalo echio echa Purimu, ohubaao 
mu biha byakyo ebyateebwao, koti lu Modekai Omuyudaaya neende omuhasi 
w'omutuki Esita babalagira, neende koti lu Abayudaaya beene bali beeterao 
ebilagiro by'ohusiiba, neende ebiha by'amasira. 

32Ao mani esilagiro sya Esita nisyomiisa amalako kadiira hu Purimu, haandi 
nisyaandiikwa hu lupapula lw'eseero lwasiriingiswa. 

Esita 10 

Obuhunuufu bwa Ahasuera neende Modekai 

1Omutuki Ahasuera mani y'akereha omusolo baandu bohu loba neende abohu 
bisiinga byomu nyaanja. 

2Ebyo byoosi yabihola ohweekesa obunyala bwae neende amaani kae, neende 
ebyo byoosi ebyeekesa koti lu yeesa oluyaali mu Modekai. Ebiindu ebyo byoosi 
yabyandiika mu Sitabo esyomu Biha bya Abatuki ba Perisia neende Media. 

3Modekai Omuyudaaya, niye owali n'aloonderera Omutuki Ahasuera mu luyaali. 
Abayudaaya baasye bamwiisamo muno oluyaali haandi bamudaha muno; 
olwohuba yaholeraanga abaandu bae neende abeechuhulu baabwe ebilai, 
haandi yadahisiraanga abaandu bae omuleembe. 

Yobbu 

Yobbu 1 

Sitaani ateema Yobbu 

1Olwoola, yaliwo omusaacha mu syaalo sya Wusi, olaangwa ati, Yobbu. 
Omusaacha wuno yali omuundu abulaho esyonoono syoosi haandi 
omuluungifu, haandi owiisa oluyaali mu Nasaae; haandi owebwaaba 
ohwonoona. 

2Yobbu yali neende abaana basyaani bataanu-na-babiri neende abaana bahaana 
badatu. 

3Yali neende amakoondi elifu chitaanu-na-chibiri (7,000), engamia elifu chidatu 
(3,000), eng'oombe endaawu emia chitaanu (500), neende esuhiri hasi emia 
chitaanu (500), neende abahalaabani baangi muno. Omusaacha wuno niye owali 
ahiramo obuyiinda mu syaalo sy'ebukwe syoosi. 

4Abaana bae basyaani bali baheera ohukeendaniraanga nibahola esidyaalo, 
mani balaangaanga bamboocho yaabwe badatu abo ohulya neende ohung'wa 
nabo. 

5Nae endaalo ch'esidyaalo syaabwe nichaweechaanga, Yobbu yabalaangaanga 
mani abata eyiri Nasaae ohubalabya. Yasimuhaanga echuli muno mani n'ayaana 
esiyaanwa sisaambwa ohuchianakana neende obuungi bwaabwe boosi; 
olwohuba Yobbu yaboolaanga ati, “Awuundi abaana baange banyala ohuba 
nibaaholere esyonoono, haandi nibeekaanire Nasaae mu myooyo kyaabwe 
ebiha by'esidyaalo ebyo.” Yobbu yaholaanga esiindu sino buli siha. 

6 Olwoola, hu ludaalo luundi, abaana ba Nasaae beecha ohweyekesa eyiri 
Omwaami mani Sitaani yesi niyeecheramo. 

7Omwaami yateeba Sitaani ati, “Otula yeena?” Sitaani naakobola mu Omwaami 
ati, “Ndula ohung'alaala hu syaalo eyo neende era, nisyebodoohania.” 

8Mani Omwaami n'ateeba Sitaani ati, “Ombweeneereho omuhalaabani waange 
Yobbu?” “Abulao omuundu yeesi hu syaalo oli koti Yobbu, obulaho omusaango 
kwoosi, omuluungifu, owiisa oluyaali mu Nasaae haandi owebwaaba 
ohwonoona.” 

9Sitaani y'akobola mu Omwaami ati, “Obaasa oti Yobbu ahwiisaangamo oluyaali 
ataali esifune? 

10Wamuteerao olukaka ohumweebodoohania alala neende edaala lyae neende 
emyaandu kyae kyoosi. Buli siindu syaahola, ositaaho ehabi, mani emyaandu 
kyae kyemeedere mu syaalo. 

11Nae bulaanu kololaho omuhono kwao, omutuseho emyaandu kyae, mani 
onaabone koti lu achia ohuhuhwebwaaba n'obona.” 

12Omwaami yaboolera Sitaani ati, “Bona, mani buli siindu syaali nasyo siri mu 
bunyala bwao; ohumalaho, otamuholaho esibi syoosi.” Ao mani Sitaani yatula 
mu moni w'Omwaami. 

Yobbu afwiirwa abaana bae neende emyaandu kyae 

13Lwaliwo oludaalo lu basyaani neende abahaana ba Yobbu bali nibaliira haandi 
nibang'weera efiini mu nyuumba y'omwaana waabwe muhuluundu; 

14mani wamwaanda niyeecha eyiri Yobbu, niyamuboolera ati, “Endaawu 
chibeere nichiri ohulima haandi esuhiri chibeere nichaayira aambi nacho. 

15Abasabbea baachikwaaho baachiyaaya, mani beehoonyera engaanga chaabwe 
ohwiita abahalaabani bao; niise syeeng'ene owonereo ohwiicha ohuhuboolera.” 

16Wuno niyali n'asilomalomaanga, omuhalaabani wuundi yoola niyeeruha 
embiro cheene, mani n'aboola ati, “Omuliro kwa Nasaae kwakuuhe nikutula 
Muukulu mani kwaasaamba amakoondi neende abaayi bako, mani kaasihiriya 
koosi; niise syeeng'ene owonereo ohwiicha ohuhuboolera.” 

17Wuno niyali n'asilomalomaanga, omuhalaabani wuundi yoola embiro cheene, 
mani n'aboola ati, “Abakalidaaya baholere emikaanda kidatu, mani baadiira 
engamia chao baachiyaaya, baheehoonyera embaanga chaabwe ohwiita 
abahalaabani bao; niise syeeng'ene owonereo ohwiicha ohuhuboolera” 

18Wuno niyali n'asilomalomaanga, omuhalaabani wuundi yoola embiro cheene, 
mani n'aboola ati, “Abaana bao basyaani neende abahaana babeere nibali ohulya 
neende ohung'wa mu nyuumba y'omwaana waabwe muhuluundu. 

19Nae bona, esifuusye sy'amaani siichire nisitula mu siparara, mani syaakiinga 
esoonda chine ch'enyuumba eyo, mani niyikwa hu baana baraaga abo, mani 
boosi nibafwa, niise syeeng'ene owoneremo ohwiicha ohuhuboolera.” 

20Niyamala ohuwulira ako, Yobbu yasiingira, yetaandulaho ebyefwaalo byae, 
yebekaho efwiiri lyoosi, mani yaaguunama aasi, ohwiinamira Nasaae. 

21Yobbu yaboola ati, “Ndatula mu nda ya maama ni ndi syeekenye, haandi 
ndahakoboleo ni ndi syeekenye; Omwaami niye owamberesa, haandi Omwaami 
niye obukuule; leha eliita ly'Omwaami likinisibwe.” 

22Kata neende mu bidinyu byaakiire ao bityo, Yobbu haba siyaholaho esyonoono 
syoosi oba kata sa ohwoolobya Nasaae mu ngeri yosi. 

Yobbu 2 

Sitaani haandi ateema Yobbu 

1Haandi lwaliwo oludaalo luundi lu baana ba Nasaae beecha ohweyekesa mu 
moni w'Omwaami, mani Sitaani yesi niyeecheramo ohweyekesa eyiri Omwaami. 

2Omwaami yateeba Sitaani ati, “Otula yeena?” Sitaani yakobola mu Omwaami 
ati, “Ndula ohung'alaala hu syaalo eyo neende era, nisyebodoohaniamo.” 

3Omwaami yateeba Sitaani ati, “Ombweeneereho Yobbu omuhalaabani waange, 
abulao omuundu yeesi hu syaalo oli koti Yobbu, obulaho omusaango kwoosi 
haandi omuluungifu, owiisa oluyaali mu Nasaae haandi owebwaaba 
ohwonoona. Asiihayiire sa hu bweesikwa bwae, kata ayahaba mbwe ewe 
wasiindiha ndamusihirisa sa ataali esifune syoosi.” 

4Nae Sitaani yakobola mu Mwaami ati, “Esihoba situungwa esihoba! Ebiindu 
byoosi bi muundu ali nabyo yahabyeetuseho nae adoong'e naali omulamu. 

5Nae bulaanu kololaho omuhono kwao mani odiire hu makuumba kae neende 
hu mubiri kwae, mani achia ohuhwebwaaba n'obona.” 

6Mani Omwaami yaboolera Sitaani ati, “Bona, nguyo ali mu bunyala bwao, 
ohutusaho, otamumalaho obulamu bwae.” 

7Sitaani yatula mu moni w'Omwaami, yayaambya Yobbu amaboondo mabi 
muno, mani Yobbu niyeechula ebifwiimba hu mubiri ohutula hu mutwe 
ohwoolera elalira hu makulu. 

8Yobbu yabukula olukyo ngaalweyakirasa, mani niyeehalaangaya mu kohe. 

9Omuhasi wa Yobbu yamuteeba ati, “Ewe osihayiire sa hu bweesikwa bwao 
obwo? Webwaabe Nasaae, mani ofwe bihire.” 

10Nae Yobbu yamuboolera ati, “Olomaloma koti mulala hu bahasi basiru 
yahalomeloome. Hwakaanireenge sa ebiindu bilai byoong'ene ohutula mu 
mahono ka Nasaae, nae bulaanu huhaya ohwakaanira ebiindu bibi?” Mu kano 
koosi, Yobbu haba siyalomalomaho bubi hu Nasaae. 

Abeecha ba Yobbu beecha ohumusaasira 

11Abeecha ba Yobbu bali, Elifaasi, ohutula mu siko sya Temani, Bbiridaadi, 
ohutula mu syaalo sya Suwa, neende Sofaari, ohutula mu syaalo sya Naama. 
Nibawulira ebidinyu byakwa hu Yobbu, abeecha badatu bano, buli mulala 
yaheengao ohutula mu syaalo syae ohwiicha ohumusaasira. Elifaasi 
Omutemaani, Bbiridaadi Omusuhiiti, neende Sofaari Omunamaati. 
Bafukiirisania ohwiicha ohusaasira Yobbu neende ohumugumya omwooyo. 

12Nibamubona nibasisiiri eyale, haba sibamumanyirisa; mani baachaaka 
ohuubba wuuwi nibalira amasika. Bataandula amakaanju kaabwe mani baanya 
olufu aakulu nilubakwa hu mitwe. 

13Mani nibeehala aasi hu loba alala nae ohumala endaalo chitaanu-na-chibiri 
neende ebiro bitaanu-na-bibiri, mani abulao omuundu walomalomaanga nae 
emboosi yoosi, olwohuba babona bati yali n'asaanda muno. 

Yobbu 3 

Yobbu yeekanyiirisira Nasaae 

1 Bino nibyawa, Yobbu yachaaka ohulomaloma mani n'abwaaba oludaalo lu 
yebulirwaho. 

2Yobbu yaboola ati: 

3“Leha oludaalo lundeebulirwaho lusihirire, neende esiro si babooleramo bati, 
‘Omwaana musyaani ayererwe mu nda.’ 

4Leha oludaalo olwo lube olw'esiirima! Leha Nasaae oli aakulu atatwiichulisa, 
oba obulafu bwalukwaaho. 

5Leha lube olw'obumali neende esiirima sya titititi. Leha enang'oong'o 
lilubeeho; leha esiirima sy'esideete silutiise. 

6Esiro esyo, leha esiirima sidiirane silubeeho! leha oludaalo olwo luhaye 
ohubalirwa mu ndaalo ch'omwaaka, leha luhaye ohuba lulala hu ndaalo 
ch'omwoosi. 

7Eee, leha esiro esyo sibe esikuumba; leha abaandu bahaye 
ohuhusisaangaaliramo. 

8Leha abaandu babwaaba oludaalo olwo basibwaabe, abo abamanyire 
ohusiingisa Okuyuha. 

9Leha eng'ining'ini chomu mabwiibwi chihayeenge ohwaaduha hu ludaalo olwo; 
leha obulafu bu lwekoomba, buhaye ohulwoolaho, noomba lubonaho echuli. 

10Olwohuba, oludaalo olwo haba silweekalira maama engira ch'ohwiibula, oba 
lwaangayira ohubona ebidinyu. 

11“Lwasiina sindafwiirao hu bahanjibula sa bati, ndaatula mu nda mani 
ndaafwa? 

12Lwasiina ndeehala hu makulu baandera? Haandi embeere ch'ohunuuna 
chabaao mani ndaanuuna? 

13Olwohuba, bino biba nibyabulao, mba ndafwa mani ndaawuleera; mba 
ndeeyalisa; mani ndaawuluuhira, 

14alala neende abatuki neende abeemirisi bohu syaalo abeyoombahira buyaaha 
amadooho. 

15Oba neende abaana b'abatuki abali neende esaabbu, abeechusa enyuumba 
chaabwe efeesa. 

16Oba lwasiina haba sibanjibula koti esituluucho, koti abaana beebulwa 
nibafwiire mani bahaya ohubonaho elyuuba? 

17Eyomu ng'ani, abonooni baakama ohwonoona, haandi eyo, abajoong'u 
bawuluuhirayo. 

18Eyo, ababoye bakwiisaho omwooyo; mani baahaya ohuwulira ohuyibuuha 
hw'abanyaapara baabwe. 

19Abayere neende abahuluundu bali eyo, haandi abawaambe haba sibatukwa 
neende abaami baabwe. 

20“Lwasiina abaandu bali mu bidinyu baba neende obulafu, haandi neende 
abasaanda baaba abalamu, 

21 abo abekoomba ohufwa, nae sihwoola, mani bahukoonya ohuhiraho 
abakoonya amakina k'engaanga; 

22abasangaala muno, haandi beehoya, nibanyoola owohusiihwa? 

23Lwasiina obulafu buhosa omuundu yakiswa, oyo yi Nasaae yasitiraho 
olukaka? 

24Olwohuba ohunyaahana hwaange hwiicha koti omugaati, mani 
ohwekanyiirisa hwaange haba sihwaakama. 

25Olwohuba esiindu si ndatya nisyo esiinjichireho, haandi esyo si 
ndesiinduhiraanga muno nisyo esingwiireho. 

26Ese haba simbuluuhaho, oba ndaabuleera; haba si ndi neende omuleembe; 
ohutusaho ebidinyu bitawa byoong'ene nibyo ebiingwaaho.” 

Yobbu 4 

Enganiaaya yitaangira 
4:1—14:22 

Elifaasi 

1Elifaasi Omutemanaati yakobolamo ati: 

2“Onanyoolera omuundu nanalomalomeho naawe? Nae wiina onawuulerere 
mani yaahaya ohulomaloma? 

3Bona, wekeese abaandu abaangi muno, haandi waagumya abakata. 

4Wakerakiraanga omuundu osidoyeerwe, mani omugumya yeema niyomiirire. 

5Nae bulaanu mbao sihukwiireho, mani waabuleera buwuleera; si hudiiraho, 
mani weyendeherera. 

6Obulamu bwao bweema mu hutya Nasaae, haandi obweesikwa bwao nibwo 
esuubi lyao. 

7“Bulaanu baasaho, muundu siina otaali neende omusaango owali nasihiriiswe? 
Oba wabonaho yeena omuundu muluungifu nasukuunwe? 

8Nae koti lu mbweene, abo abahola ebyonoono mani baaleeta ebidinyu, bosi 
banyoola ebidinyu. 

9Nasaae abawuucha mani baasihirira, haandi mu tima lyae baakotao. 

10Ohubuluula hw'edalang'i, ekono ly'edalang'i enjalaba, ameeno k'edalang'i 
njere kabbongoohe. 

11Edalang'i y'amaani yifwa olwohuba yibula esolo y'ohulya yi yiita, mani abaana 
bayo baasalaana. 

12“Bulaanu emboosi yanjichira koti esyaama, mani yamoonyeserwa mu hutwi. 

13 Ndali nimbaasa hu biindu byamboneheere mu bilooto bya siro, ebyoola hu 
muundu endoolo ch'amaani nichimuyirire, 

14obuti bwandiira, neende oluteengo, ebyakera amakuumba kaange koosi 
kaateengereha. 

15Olumyesu lwaambita mu moni; mani efwiiri lyaanyema hu mutwe. 

16Ndabona esiindu nisyeemere, nae sindanyala ohumanyirisa koti lu sifwaana. 
Efwaani yasyo yali mu moni waange; mani buli siindu syaabuleera chi, mani 
ndaawulira ekono liti: 

17‘Omuundu woohufwa sa anyala ohuba omuluungifu mu moni wa Nasaae? 
Aliwo omuundu onyala ohuba omwoolerefu mu moni ch'Omuloongi wae? 

18Kata mu bahalaabani bae, balimo bateesika, haandi yolobya malaika bae mu 
mbi chaabwe. 

19Nae obaasa oti anyala ohweesika omuundu waloongwa mu loba, otula mu lufu, 
yi nyeende chilya sa. 

20Omuundu anyala ohuba omulamu echuli, nae engoloobe yoola n'afwiire; 
yaasihirira elalira mani wabulao omuundu omulomalomaho. 

21Nae nibamala ohumuboya mu suuka, saaba amalire ohufwa, haandi naabulaho 
amakesi koosi?’ 

Yobbu 5 

1Elifaasi yaboolera Yobbu ati, “Bulaanu laangaho; aliwo omuundu yeesi 
ohukobolamo? Onaakaluuhanire eyiri omwoolerefu oli yeena? 

2Mubwadyeeri bweene, ohwelalihira hwiita omusiru, haandi embaliha yeeta 
omuundu otalimo amakesi. 

3Mbweene omuundu musiru n'ayira emisi naahulaahulana, nae mu biha bidiidi 
ndabwaaba obwiihalo bwae. 

4Abaana bae baba mu bidinyu, baahuyirwa hu siruwa, mani waabulao omuundu 
obakayirira. 

5Abamanani babula esyohulya nibo abalya byaakesa, haandi baabukula kata 
ebiindu biri mu mawa; mani aboobuluwo bang'ang'abanira emyaandu kyae. 

6Olwohuba ohusaanda hwae haba sihutula mu lufu oba ebidinyu byae 
byaasobohera mu loba; 

7nae omuundu yeletera ohusaanda koti enyaanda ch'omuliro chaanyuhira 
aakulu. 

8“Nae ese hulwaange, ndaheeruhiire eyiri Nasaae, mani eyiri Nasaae niyo yi 
ndahate obulamu bwaange. 

9Nasaae niye ohola ebiindu by'amaani haandi ebitamanyihana, eby'amayia 
bitabalihana. 

10Niye okwiisa efula hu syaalo haandi yaachuhiirisira endalo. 

11Nasaae niye oniinia abaloonga, haandi yaaberesa abalira omuleembe. 

12 Nasaae anyaasa-nyaasa endekeha ch'abaandu bo bukodyo, mani ebiindu bi 
bahola byaahaya ohutulamo esiindu. 

13Adiira abakesikesi mu bukodyo bwaabwe; mani yaakamya bwaangu endekeha 
ch'abaandu bahyaamu. 

14Baba mu siirima kata esideete, mani esideete babaaba koti esiro. 

15Nae Nasaae awonia banaambula-buchiiro ohutula mu minwa kyaabwe, haandi 
abali mu bidinyu yabawonia ohutula mu mahono k'abaandu b'amaani. 

16Nasaae aberesa abamanani esuubi, haandi yabuleesa abonooni baahaya 
ohulomaloma. 

17  “Bona, omuundu yi Nasaae akolola aba ow'ehabi; sakira otalekeeresa 
ow'Obunyala bwoosi n'ahwoolobya. 

18  Olwohuba aboya ebikoonjo byaaba n'ahuteereho; amahono kae kahuya niko 
haandi akaonia. 

19Achia ohuhuwonia mu bidinyu; mani nibuhya, ochia ohubulaho esyonoono 
syoosi. 

20Mu ndaalo ch'enjala, achia ohuhuwonia ohaye ohufwa, haandi mu ndaalo 
ch'ebiita, achia ohuhuwonia olugaanga. 

21Nasaae achia ohuhuwonia abahulomalomaho bubi, haandi soocha 
ohutichaanga ohusihirira nihwahoole. 

22Ochia ohuchehaanga ohusihirira neende enjala, haandi soochia ohutichaanga 
esolo chohu syaalo. 

23Olwohuba mu ndalo yao, amakina haba sikachia ohubaamo, haandi ebisolo 
byomu siino haba sibicha ohuhuseetaanga. 

24Ochia ohumanya oti, enyuumba yaliindwa bulai, haandi ochia 
ohulambuulaanga ebyaayo byao mani sibuleo esyahakote. 

25Haandi wahamanye oti abeechuhulu bao bahabe abaangi, olwiibulo lwao 
lwahabe koti obunyaasi bwohu syaalo. 

26Wahafwe mani osiihihwe n'omalire ohukofulira elalira, koti engaano yaangala 
mani yaakeswa ebiha by'ohukesa nibyoolerefu. 

27Eee, sino hwasikoonyeresa, mani syadyeeri. Yobbu, wulira mani omanye oti 
niiwe onyoolamo omusaara.” 

Yobbu 6 

Yobbu 

1Yobbu yakobolamo ati: 

2“Eee, ohusaanda hwaange huba hwakerwa hu latiri, neende ebidinyu byaange 
babwaaniha hu misaani! 

3Biba byahahire omusenye kwohu nyaanja obusito; sakira emboosi chaange 
changuuye ohutula. 

4Olwohuba obuyiingo bw'Owobunyala bwoosi bufumiite; mani ng'weere 
obusiba bwabwo; ebiindu bya Nasaae bitiisa biindeyaanjireho ohuunwaania. 

5Esuhiri ndeende yinyala ohwaana niyiri neende obunyaasi bw'ohulya, oba 
esurusi yaahooha eyiri ebyohulya byao? 

6Esiindu sibulamo echamu siinyala ohuliibwa nisitaluungirwemo omuunyu, oba 
esiindu sichalaafu siinyala ohubaamo echamu? 

7Omwooyo kwaange haba sikudaha kata ohubidiiraho; yi ndi biri koti ebyohulya 
bi ndasira. 

8“Mba ninyoola esiindu si ndi ohusaba, haandi Nasaae yaamberesa esiindu siindi 
ohwekoomba; 

9mani siba nisisaangaasa Nasaae, yahanjitire byaahira, mani yaaleha omuhono 
kwae mani kwaheenga kwaamalao! 

10Sino syahaangumye omwooyo; mubuchuuni bwaange ndahasaangaalire 
muno; olwohuba haba sindekaanire emboosi chi Omwoolerefu alagira. 

11Maani siina ka ndi nako, mani hundemeede ohuyiindira? Obulamu bwaange 
buliba butye hu nyale ohwesimiirisa? 

12Obaasa oti amaani kaange kali koti ak'amakina, oba omubiri kwaange kwaaba 
koti okwebichuma? 

13Mubwadyeeri bweene, mbulamo obuhoonyi bwoosi, haandi abulao esiindu 
siinyala. 

14“Oyo otahoonya owaasye naali mu bidinyu yebwaaba ohutya ow'Obunyala 
bwoosi. 

15Nae eng'we basyaange, muumbachirisa koti emyaalo, kihama mu siminyu, 

16ekimaliya mu munyiti, mani amakina k'efula keemamo. 

17Nae omubasu nikutula, nikakotao; esyaalo nisibala, nikasaanguluha mani 
kakotao ohutula yi kali. 

18Bawalukeendwa bakota nibakoonya yi chisoohera; bang'alaala mu siparara, 
mani basihirira. 

19Bawalukeenda be Tema bachitingaala, abakeendaani be Seebba baba neende 
esuubi. 

20Bawamo amaani olwohuba bali nibeesikire bihaya; nibatachoolaho, bahaywa 
esy'ohuhola. 

21Ewe wesi wungaluuhaniire otyo; waabona ebidinyu byaange, mani waatya. 

22Mani mboolereho endi, ‘Mberese esiyaanwa’? Oba endi, ‘Ohutula hu myaandu 
kyao, mberese asowa’? 

23Oba endi, ‘Nunulwe ohutula mu mahono k'abasuku baange’? Oba endi, ‘Nduse 
mu mahono k'abo abafwiinyirira’? 

24“Njekese, mani njia ohubuleera; leha manye koti lu ndahola bubi. 

25Emboosi ndai chiimala! Nae amayiingi kao kahoonya siina? 

26Obaasa oti nomanoma bihaya, emboosi ch'omuundu obula esuubi oti muyaka 
sa? 

27Ewe wahobbeere omwaana mufwiirwe eha, haandi onaadamo owaasyo 
onyale ohumunyoolamo engaanga. 

28“Nae bulaanu, tingaala mani wuumbone; olwohuba siinja ohuhubacha 
n'obona. 

29Hwekweeda, kaluuhania ebibaaso, leha esidinyu sitaholehana. Kaluuhania 
ebibaaso, omusaango kwaange kwoolere. 

30Hu biindu bi nomanoome, biliwo ebitaali ebyadyeeri? Obaasa oti siinyala 
ohwaawula esilai neende esyonoono? 

Yobbu 7 

1“Obulamu bw'omuundu bw'ohuhalaabana y'amaani hu syaalo, haandi endaalo 
chae chiri koti endaalo cho mupakasi. 

2Koti omukulwa yekoomba ohuwuluhira mu siiniha, haandi koti omuwaambe 
asuubira omusaara kwae, 

3syesi nilwo lu ndi, ngabana emyoosi kitaalimo obuhoonyi, ebiro by'obuchuuni 
nibyo omukabo kwaange. 

4Nindeeyalisa aasi ohukona, ndeteeba endi, ‘Ndahasiingire liina?’ Nae esiro 
simalaanga siba esileeyi, mani mbarana ohwoola lu buhya. 

5Omubiri kwaange kweechulamo enyeende neende obuchaafu; esihoba syaange 
syoomerana, mani syaadihanaanga sa buli siha. 

6Endaalo chaange chiiruha bwaangu ohuhiraho ewuusi y'omukuruduumu 
kw'omusooni, haandi chiwaao abula esuubi lyoosi. 

7“Ewe Nasaae, yichulisa oti obulamu bwaange buli koti omuuya; emoni chaange 
haba sichahaboneho esiindu silai haandi. 

8Emoni ch'oyo owumbona bulaanu haandi haba sichahamboneho daawe; abo 
abahangoonye, bahanyoole nindakotao hale. 

9Koti ebireesi biwaao mani byaakotao, nilwo lu oyo owiiha emakoombe atachia 
ohutulao; 

10haba sakobola mu nyuumba yae, oba abaandu bayabeechaanga nabo haba 
sibamwichulisa haandi. 

11“Sakira bulaanu haba siinja hubuleera; njia ohulomaloma ebidinyu biri hu 
myooyo kwaange; njia ohwekanyiirisa obuchuuni buli hu myooyo kwaange. 

12Obaasa oti ndi enyaanja, oba okunani kwomu nyaanja, hu wuundeeho 
omuliindi? 

13Nae nimboola endi, ‘Leha ndeyalise hu sitaanda syaange mani mbuluuheho, 
endi obuliri bwaange bunahendeeseho ohwekanyiirisa hwaange,’ 

14mani wuusiindusa neende ebilooto ebiindu biimbonehera byandiisa, 

15sakira heengao endi bilai ohumikwa ndaafwa ohuhira ohudoong'a 
amakuumba mahaya. 

16Mbona endi obulamu bwaange bubulamo obuhoonyi; haba siinjia ohuyiindira 
endaalo choosi. Ndehe mbe, olwohuba obulamu bwaange bw'ebiha bidiidi sa. 

17 Omuundu otaaliho koti lwaali, lwasiina omubaasaho muno, 

18n'omulaambula buli buhya, haandi wamuteema buli siha? 

19Wahoole yeena ohutaandusaho emoni chao, oba ohuundeha mani ndaamiraho 
amate? 

20Niimba niholere esyonoono, mba huholereho syonoono siina, ewe oliinda 
abaandu? Lwasiina wunjooma buli siha? Lwasiina ndeholere omusiigo musito 
yooli? 

21Lwasiina siwundeheramo ebihyaamu byaange mani waatusao esyonoono 
syaange? Olwohuba bulaanu njia ohufwa mani ndeeyalise mu loba; ochia 
ohungoonya, nae njia ohuba ningotereo.” 

Yobbu 8 

Bbiridaadi 

1Bbiridaadi Omusuhi yakobolamo ati: 

2“Onaakame liina ohulomaloma ebiindu bino? Emboosi ch'olomaloma chiri koti 
omuyaka kw'amaani. 

3Obaasa oti Nasaae anyala ohudoondobana? Oba ow'Obunyala bwoosi yaahola 
esitaali esyadyeeri? 

4Abaana bao nibaba nibo abahola esyonoono mu moni wa Nasaae, mani Nasaae 
yabasaandya ohweema hu byonoono byaabwe. 

5Nae ewe niwiichuhana wakoonya Nasaae mani waalirira ow'Obunyala bwoosi, 

6nooli omwoolerefu haandi omuluungifu, Mubwadyeeri bweene aba achia 
ohusiingira mani ahuhoonye haandi ahube omukabo kw'obumenyo buhoyera. 

7Kata neende ohuchaaka hwao hwahaba nihuli ohudiidi, nae mu ndaalo 
chiichayo, obulamu bwao buba bucha ohulyooyera elalira. 

8“Husaba endi yekaho omweene ohutula hu ndaalo hale, mani wehaliirise bulai 
bi bakuuka yeefwe bafumbula; 

9olwohuba efwe huli ab'ekulo, haandi sibulao sihumanyire, haandi endaalo 
cheefwe hu syaalo chiri koti esiiniha. 

10Mani leha abaandu bahale bahweekese, bahuboolere, mani bahwiikulire 
ebiindu bi bamanyire. 

11“Esidutu sinyala ohuhula abuundu ataali omwaalo? Amakada kanyala ohuba 
abuundu ataali amaachi? 

12Nae amaachi nikahama, niko akataangira ohuhooha, nikasisiiri ohwoola 
ohutemwa. 

13Luno nilwo lu baandu beebirira Nasaae bali; esuubi ly'omuundu otatya Nasaae 
lichia ohukoterao elalira. 

14Esiindu si yeesika sihaliha koti oluwuusi, haandi esuubi lyae liri koti 
enyuumba y'olububi. 

15Yegeeng'a hu nyuumba yae, nae enyuumba eyo yaahaya ohweema; 
ayomiiriraho, nae enyuumba yaachana eyo yaahaya ohuyiindira. 

16Ali koti esimera sihula elyuuba nilisisiiri ohutula, mani esisina syasyo 
syalaandira mu ndalo yae. 

17Emisi kyae kyeboyokania hu situuli sy'amakina; mani nikyediira hu buli kina. 

18Naaba nasihiirisirwa mu bwiihalo bwae, mani bucha ohumwekaana nibuboola 
buti, ‘Haba sisiiri ohuhubonaho.’ 

19Bona, lino nilyo esangaalo ly'engeri yae; haandi abaandi bachia ohwiicha mani 
bayire obwiihalo bwae. 

20“Bona, Nasaae haba saacha ohwekaana omuundu otaaliho esyonoono, oba 
yahoonya omwonooni. 

21Achia ohuhwiichusamo enjeho, haandi akere ohubbe engalaakasa. 

22Abo abahusyuuhira bachia ohudiirwa esoni, haandi amadaala k'abonooni 
kachia ohusihirira.” 

Yobbu 9 

Yobbu 

1 Yobbu yakobolamo ati: 

2“Mubwadyeeri manyire endi siri sityo: Nae omuundu anyala atye ohuba 
owadyeeri mu moni wa Nasaae? 

3Nae omuundu n'adaha ohuyaala nae omusaango, haba saanyala 
ohumukobolamo kata esiteebo silala mu biteebo elifu. 

4Nasaae mukesi mu mwooyo, haandi w'amaani niye wiina omweene 
owahamuyiingania, mani yaamuhira? 

5Oyo olikulula engulu, yabulao osimanya, mani mu tima lyae yachisihirisa. 

6Oyo okera esyaalo syaadengaana ohutulira elalira hu bwaalo bwasyo, mani 
esiiro chasyo chateengereha; 

7Oyo olagira elyuuba, mani lyaahaya ohutula; obwiiha hu ng'ining'ini mani 
chaahaya ohwaaduha. 

8Oyo owalandaasa ekulu yeeng'ene ataali omuundu omuhoonya, haandi yadiira 
amafwiinda komu nyaanja. 

9 Nasaae niye owaaniha eng'ining'ini muukulu, Esolo y'Amaani, Orioni, Pileyade 
neende eng'ining'ini ch'emwaalo. 

10Nasaae niye ohola eby'amaani ebitamanyihana, neende eby'amayia 
bitabalihana. 

11Nasaae yaambitaangaho, mani haya ohumubona; yemeedayo ohwechiira, 
ataali ese ohumumanyirisa. 

12Bona, nanyuula esiindu neende amaani, wiina onyala ohumukayira? Wiina 
olimuteeba ati, ‘Ohola siina?’ 

13“Etima lya Nasaae haba silyohwaakama; abahoonyi ba Rahabbu 
bamwiinamira. 

14Mani nyala endye ohumukaluhamo, emboosi ch'ohweosaho mu moni wae, 
chinyoola yeena? 

15Kata ndahaba mbwe mbulaho omusaango, haba siinyala ohumukobolamo; ndi 
neende ohwekweeda Nasaae akwiire esisa oyo owusitaaka. 

16Niwiichulisa ndamulaanga mani yangaluhamo, haba siinja ohufukiirira endi 
abeere naatekeeresa ekono lyaange. 

17Olwohuba atuma omuyaka mani kwaanyubulula, mani yameeda ebikoonjo 
byaange ataali esifune. 

18Haba safukiirira ndayeeraho omuuya, nae obulamu bwaange, yabwiichusamo 
ohusaanda. 

19Nihuba ohukerana amaani, bone! Nisiba esiindu sidiira hu bwadyeeri, wiina 
mweene onyala ohumulaanga? 

20Kata ndahaba nitaali neende owunyiingania, emboosi choomunwa kwaange 
cheene chichia ohuuheengera omusaango kuuhire; kata ndahaba nimbulaho 
omusaango, achia ohweekesa koti lu ndi omuhyaamu. 

21Mbulaho omusaango; nae haba sindedeebaho omweene; ndebwaabire 
obulamu bwaange. 

22Byoosi biri nasilala sa; sakira mboola endi, asihirisa ababulaho omusaango 
neende abadoondobanu. 

23Amasira nikakwaao mani keeterao abaandu, Nasaae achehaanga sa amasira 
k'abaandu bataaliho omusaango abo. 

24Nasaae yata esyaalo mu mahono k'abahola-mbi. Yabwiiha hu moni 
ch'abaheengi b'emisaango. Nataali Nasaae, mani wiina niye? 

25“Endaalo chaange chiiruha muno ohuhiraho omwiiruhi; chiwaayo, mani 
ndaahaya ohuchinyoolamo esilai. 

26Endaalo chaange chiiruha koti amaato k'amaani hu nyaanja, koti eeswi yiiha 
ohugamula ahamwiinyi. 

27Nimboola endi, ‘Njia ohwiibirira ohwekanyiirisa hwaange, njia ohuleha 
ohuhuluusa hwaange, mani mbe omusaangafu,’ 

28njichulisa ohusaanda hwaange mani ndya, olwohuba manyire endi soochia 
ohumboolera oti mbulaho omusaango. 

29Omusaango kuchia ohuuhira; lwasiina nyaahana bihaya? 

30Kata ndaheeyokera mu maachi manyifu, haandi ndesaaba amahono kaange 
neende esabbuuni, 

31ewe ochia ohuusukuna mu chorooni, mani engubo chaange cheene chichia 
ohundebwaaba. 

32Olwohuba Nasaae haba saali omuundu koti lu ndi hu mukobolemo, haandi hu 
hweeme alala nae mu siina ohuyaala omusaango. 

33Abulao omukayi w'omusaango akatikaati waange nae, onyala ohutukaya 
fweembi. 

34Leha Nasaae alehere ao ohuusaandya, haandi alehere ao ohundiisa. 

35Mba njia ohulomaloma nitamutiire, olwohuba haba si ndi koti luhoyeere 
omweene. 

Yobbu 10 

1“Obulamu bwaange buusinyire; njia ohwekanyiirisa ataali ohutya eyiri 
ebidinyu byaange; njia ohulomaloma ohweema hu buchuuni buli mu mwooyo 
kwaange. 

2Njia ohuboolera Nasaae endi, otaaheengera omusaango kuuhira nae leha 
manye esikera niwufwaambya. 

3Sihubonehera bulai ewe ohufwiinyirira, ohulekeeresa omulimo kw'amahono 
kao mani wasaangaalira endekeha ch'abonooni? 

4Ewe oli neende emoni koti ech'omuundu? Ewe obona koti lu muundu abona? 

5Endaalo chao chiri koti endaalo ch'omuundu, oba emyaaka kyao kyaaba koti 
emyaaka ky'omuundu, 

6hu ewe oteeberese hu obubi bwaange haandi okonyerese ebyonoono byaange, 

7kata wahaba noomanyire oti mbulaho omusaango, haandi abulao omuundu 
onyala ohuununula ohutula mu muhono kwao? 

8Ewe omweene niiwe owanoonga neende amahono kao; haandi bulaanu 
wungaluhaniire ohuusihirisa. 

9Yichulisa oti wanoonga ohutula mu loba; haandi ochia ohuungalusa mu lufu 
ehabi liindi? 

10Ewe haba siwanjuha erwaanyi koti amabeere haandi waasacha wamuumba 
koti amafuta? 

11Wambwiihaho esihoba neende enyama, haandi wanyonga alala neende 
amakuumba neende emisi. 

12Wamberesa obulamu haandi waaheera muno; haandi oliindire muno obulamu 
bwaange. 

13Nae ebiindu bino wabikisa koti esyaama mu mwooyo kwao; manyire endi syali 
esichiiririrwa syalyo. 

14Niihola esyonoono, ochia ohundehaliirisa, mani haba soocha ohuundeheramo 
ebyonoono byaange. 

15Niimba omuhola-mbi, leha kanyoole! Niimba omuluungifu, haba siinyala kata 
ohusiingisa aakulu omutwe kwaange, olwohuba esoni chiinjichuuleho mani 
ndatingaala hu buchuuni bwaange. 

16Nae nindeniinia ndooma omutwe, wunyiima koti edalang'i, mani waahola 
eby'amayia biinjuunia; 

17Wuuseeta buyaaha mani niwusaandya, haandi wemeeda ohunyoolerera; 
wusiindihira buyaaha emikaanda-nende-emikaanda ky'amaye ohunwaania. 

18“Lwasiina wandusa mu nda? Mba ndafwa niteebulwa, 

19mba ndaafwa hu ndahatula sa endi mu nda, mani bangiinga nibambitiirisa sa 
nibaanjira mu ng'ani. 

20Endaalo ch'obulamu bwaange ndiidi muno. Ndehe mbe, mani nyooleho 
esangaalo diidi 

21nisisiiri ohuchia yi ndahabe endaalo choosi ataali ohukaluha, mu syaalo 
sy'engisa neende esiirima sya titititi, 

22mu syaalo sy'engisa neende obudoondobanu, yi bulafu buli koti esiirima 
siingi.” 

Yobbu 11 

Sofaari 

1Mani Sofaari Omunama yakobolamo ati: 

2“Emboosi nyiingi chityo sichihoyerwa obutakobolwamo, haandi omuundu 
olomaloma muno atyo haba s'ahoyeere ohukololwa? 

3Ohubuluula hwao ohwo sihunakayire abaandu ohulomaloma, haandi noduula 
otyo, anaabuleo omuundu ahuyaambya esoni? 

4Olwohuba oboola oti, ‘Enjekesa yaange njoolerefu niyo, haandi mbulaho 
esyonoono mu moni wa Nasaae.’ 

5Nae eee, ndahekoombere endi Nasaae alomalomeho, mani ahubooleereho ewe 
omweene, 

6haandi ahubooleereho ebyaama bitaamanyihaane eby'amakesi! Olwohuba 
ohumanya hwa Nasaae haba sihwaakama. Manya oti Nasaae ahusaandya budiidi 
ohuhira koti ebyonoono byao bihoyerwa. 

7“Onyala ohukoonyeresa ebiindu by'amaani bidiira hu Nasaae? Onyala 
ohukoonyeresa wamanya amaani k'Owobunyala bwoosi yi kaakama? 

8Kali aakulu ohuhira Ekulu, wahaholeyo siina? Kali aasi ohuhira emakoombe, 
onaamanye siina? 

9Maleeyi ohuhira esyaalo, haandi matakalafu ohuhira enyaanja. 

10Nae Nasaae n'abitamo, mani yahuboya, haandi yahuwosesa, wiina mweene 
owahamukayira? 

11Olwohuba Nasaae amanyire abaandu batahoyera; naabona esyonoono 
sibahola, obaasa oti haba sadeebayo? 

12Nae omuundu obulamo amakesi haba saacha ohumanya, ati esuhiri njalaba 
yibulwaanga niyiri enoonga. 

13“Niwefunaka mu mwooyo kwao, ochia ohuniinia amahono kao eyiri Nasaae. 

14Ebiholwa bihyaamu nibiri mu mahono kao, bikise eyale muno, haandi 
otafukiiriraanga obudoondobanu buba mu daala lyao. 

15Mubwadyeeri bweene, ochia ohusiingisaanga emoni chao aakulu abula obubi 
bwoosi; onabeechaanga neende omuleembe, haandi soocha ohutichaanga 
esiindu syoosi. 

16Ochia ohwiibirira ebidinyu byao byoosi; haandi ochia ohubiibirira koti 
amaachi kamala ohuhulukusa. 

17Obulamu bwao bucha ohumesamesa ohuhiraho esideete; esiirima syabwo 
sichia ohuba koti echuli. 

18Mani ochia ohuba omugumu, olwohuba esuubi liriwo; Nasaae achia 
ohuhuliinda, mani ochia ohuwuluuha ataali ohutya hwoosi. 

19Ochia ohweyalisa, mani yibuleo esiindu esihutiisa; abaandu baangi muno 
bachia ohuhusabaanga obuhoonyi. 

20Nae emoni ch'abahola-mbi chichia ohuwofula; mani engira yohweeyibiraho 
yibakoteho, haandi esuubi lyaabwe lichia ohufwa.” 

Yobbu 12 

Yobbu 

1Yobbu yakobolamo n'aboola ati: 

2“Bwadyeeri, niing'we abaandu baachana, nimwahafwe sa muti, ni amakesi 
kaakama naang'we. 

3Nae ese syesi manyire sa koti lu eng'we mumanyire; haba simuuhiraho kata 
nabudiidi. Wiina mweene otamanyire ebiindu koti bino? 

4Ndeholere esyohucheha eyiri abeecha baange; ese, oliriraanga Nasaae mani 
yangobolamo, omuundu wadyeeri haandi obulaho esyonoono, bulaanu niise 
oweholere esiindu syohuchehwa. 

5Mu hubaasa hw'omuundu otaali neende ebidinyu, ohusaanda hweema hu 
sifune; bikwiira abo abahola ebyonoono. 

6Amadaala k'abanyaka kali bulai, haandi abo abanyoolesa Nasaae babula 
esibatiisa, abo abatuka banasaae baabwe. 

7“Nae teebaho ebisolo, mani bicha ohuhweekesa; amayoni komu miyaka, mani 
kachia ohuhuboolera; 

8oba ebimera byohu syaalo, bichia ohuhweekesa; neende eng'eeni chomu 
nyaanja chichia ohuhutuumbulira. 

9Mu biloonge bino byoosi, siina syeene esitaamanyire siti omuhono 
kw'Omwaami nikwo okwahola sino? 

10Obulamu bwa buli siindu silamu syoosi buli mu mahono kae neende obulamu 
bw'abaandu boosi. 

11Omuundu nawulira emboosi, amatwi haba sikakabulamo endai neende embi 
koti lu yahalya ebyohulya mani yakabulamo ebirimo echamu neende 
ebichalaafu? 

12Amakesi kaba ak'abahuluundu, nae ohumanya hweema hu huyiindira. 

13“Nasaae niye oli neende amakesi neende obunyala; niye oli neende endekeha 
neende ohumanya. 

14Nasaae nagemula, abulao onyala ohwoombaha haandi; oyo yi Nasaae 
yekalirao, abulao onyala ohumwiikulira. 

15Naabisa efula yaahaya ohukwa, esiminyu sibaao; nae nayileha yaakwa, 
n'omuhula kw'amaachi kuhulukusa hu syaalo. 

16Nasaae niye oli neende amaani neende amakesi; oyo obachwa neende obacha 
boombi bae nibo. 

17Amala mu beemirisi bohu syaalo amakesi, haandi abaheengi b'emisaango 
abahola baaba abasiru. 

18Adeembusa amaani k'abatuki, mani yomiisa esibiro chomu bibuno byaabwe. 

19Abalaamisi abamalamo amakesi, mani yaatusa obunyala hu batuki. 

20Anyisa abo b'abaandu beesika, haandi amala amakesi mu bahuluundu. 

21Aleha balekeeresa abaana b'abatuki, mani yaakamya abaandu bali neende 
amaani. 

22Abwiihula ebiindu biri mu siirima siingi, mani yaakisula ebyeekisa mu siirima 
byaaba alafu. 

23Nasaae niye ohusaahusania ebyaalo, haandi yabisihirisa: niye ohola ebyaalo 
byaaba eby'amaani, haandi niye obimalao. 

24Nasaae niye omala amakesi mu batuki bohu syaalo, mani yakera bang'aabana 
mu siparara, omubula engira. 

25Baaba mu siirima omutaali obulafu; mani yaakera badamaana koti abameesi. 

Yobbu 13 

1“Eee, bino byoosi ndabibona, haandi ndabiwulira hale mani ndaabimanya. 

2“Ebiindu bi eng'we mumanyire, syesi mbimanyire; mani sibulao esiindu si 
muuhira. 

3Nae ndaha nomanomeho neende ow'Obunyala bwoosi, haandi ndekoomba 
ohuyaala omusaango kwaange neende Nasaae. 

4Nae eng'we, muli ababacha abeebachirisa koti abadyeeri; mweesi muli abalesi 
babula obuhoonyi. 

5Mani muba nimubuleereere elalira, mwaheyekeese muti muli abakesi! 

6Bulaanu muwulire bi mboola, mani mutekeerese koti lu ndeelomalomaho. 

7Lwasiina mubacha Nasaae? Mubaasa muti ebitina byeeng'we biriho neende 
obuhoonyi yaali? 

8Mubaasa muti muli ohukwiira Nasaae, mubaasa muti munaamuwosere 
omusaango yaahira? 

9Mubaasa muti binabachiire bulai yabehaliirisa mani n'abafuumbula? Oba 
munyala ohumubacha koti omuundu yahabacha owaasye? 

10Nasaae achia ohuboolobya, kata mwahaba nimweekesa ohukwiira olwaande 
lulala mu bweekisi. 

11Mubaasa muti oluyaali lwae haba silucha ohubatiisa, mani amaani kae 
kabakweeho? 

12Engaado cheeng'we chibulamo amahuluundu, chiri koti ekohe, ohweeosaho 
hweeng'we hw'ebihaya, hubulamo amaani. 

13“Mubuleereho, mani mulehe nomanome, mani leha esikwaao, singweeho. 

14Njia ohweluma omweene, mani nduseo obulamu bwaange. 

15Bone, achia ohuunjita; haba si ndi neende esuubi; nae njia ohweeosaho mu 
moni wae. 

16Sino nisyo esichia ohuba obuwonia bwaange. 

17Mutekeerese bulai bweene emboosi chaange, mani lehe bi mboola bikwe mu 
matwi keeng'we. 

18Bone, ndekeehe omusaango kwaange; manyire endi njia ohutekeereswa. 

19Wiina mweene ochia ohuyiingana naange? Olwohuba njia ohuba 
nimbuleerere haandi nifwiire. 

20Mberese ebiindu bibiri byoong'ene, mani omweene siinja ohuhuhweekisa: 

21nduseho omuhono kwao, mani leha ebitiisa byao bihaye ohuusiindusa. 

22Mani naange, njia ohukaluhamo; oba lehe nomanome, mani haba simuchia 
ohungaluhamo. 

23Ebibi byaange neende ebyonoono byaange biri biinga? Leha manye obujeemu 
bwaange neende ebyonoono byaange. 

24Lwasiina okisa obweeni bwao, haandi waambukula koti omusuku wao? 

25Ewe onatiise esaafu li muyaka kudumuulire haandi waloonda hu sikoha 
syoomu? 

26Olwohuba wandaaho obudoondobaane buungi muno, haandi wufunaana 
hulw'ebyonoono by'obuyere bwaange. 

27 Oboya amakulu kaange epiingo, oloonderesa buli yi makulu kaange kachiira; 
obona buli yi sisiisiro syaange siseena. 

28Omuundu owaao, ali koti esiindu syabola, ali koti engubo chi masiriri kaalya 
hale. 

Yobbu 14 

1“Omuundu yeesi oweebulwa neende omuhasi abeechaangao omulamu endaalo 
ndiidi sa, haandi echeechulamo esaando. 

2Abaao koti esimuli, mani yaahooha; yahamao koti esiiniha, mani yaahaya 
ohwemeeda ohubaao omulamu. 

3Ewe Nasaae, lwaasiina onyaahana nae mani haandi waamuleeta mu moni wao 
ohumuheengera omusaango? 

4Wiina mweene onyala ohutusa esiindu syoolerefu mu siindu sitali esyoolerefu? 
Abulao kata mulala. 

5Koti lu ndaalo chi muundu ali neende ohuyiindira chamala ohuheengwao, 
haandi obuungi bw'emyoosi kyae kiri naawe, haandi wamuteerao olwaaho 
lwaatahanyala ohuhalakania. 

6Mani n'oleha ohumutingaalaho, mani waahaya ohumudeebaho, hu anyale 
ohuba neende esangaalo mu bulamu bwae, koti omuhalaabani mupaangise. 

7“Olwohuba omusaala kwosi kuba neende esuubi, kata neende kwahaba 
nikutemerwe kwaakwa aasi, esaga linyala lyaakulohaho haandi, mani esisina 
syakwo syaahaya ohufwa. 

8Kata neende emisi kyakwo kyahakofulirira mu loba, mani esichihi syakwo 
syafwiira mu loba, 

9nae nikuchuhiiriswa hooho sa kuti amaachi madiidi, kumalaanga kulohaho 
amasaga mani kuba koti omusaala mudoto. 

10Nae omuundu afwa, mani yaasiihwa; omuundu yakwiisa omwooyo, haandi 
bahamunyoola yeena? 

11Koti enyaanja yahahama, haandi omwaalo kwaakama ohuhulukusa amaachi 
mani kwoomerera, 

12nilwo lu muundu afwa mani yaahaya ohusiingira haandi; ohwoola lu kulu 
lyahaweeo haba saacha ohusimuha kata nabudiidi, oba yasiingiswa ohutula mu 
ndoolo chae. 

13Ewe, oba niwaangisa emakoombe, mani wangisula ohwoola lu tiima lyao 
lyahakwiire, mani wambiimira ebiha, haandi wanjichulisa! 

14Nae omuundu naafwa, mani haandi anyala ohubaao omulamu? Nae endaalo 
ch'ohuhalaabana chaange choosi, ese ndaahesimiirise, ohwoola lu huboololwa 
hwaange hwahoolere. 

15Ewe wahanaange, mani ndaahukobolamo; wahasaangaalire ese omulimo 
kw'amahono kao. 

16Olwohuba, ao niwo yiwahamanyire engeenda yaange, waahaya 
ohutingaalaanga hu bibi byaange. 

17Wahandeheremo ebyonoono byaange mani waabitusao, haandi waabyosao. 

18“Nae engulu chikwa mani chaanyoonyoboha, haandi olwaanda lwatusibwa 
abuundu walwo; 

19amaachi kasoomba amakina; emihula kyaahulukusa nikimala eloba hu syaalo; 
nilwo lwosihirisa esuubi ly'omuundu. 

20Wiicha waamuhira amaani, mani yaakotao; mani yakaluuhania efwaani yae, 
waamutusao. 

21Abaana bae banyoola oluyaali n'atamanyire; haandi beeswa aasi n'atabona. 

22Awulira obuchuuni bw'omubiri kwae kwoong'ene, mani yelirira omweene.” 

Yobbu 15 

Enganiaaya y'Elifaasi ypohubiri 
15:1—21:34 

Elifaasi 

1Elifaasi Omutemaani yakobolamo ati: 

2“Sihoyerwa omuundu w'amakesi ohukobolamo neende emboosi chibulamo 
amahuluundu, mani omweene yeyichusamo neende emboosi chiri koti omuyaka 
kuwuucha? 

3Mani ahoyere ayiingane neende enomanoma yitahoonya, oba mu mboosi 
echitamuhoonya? 

4Nae oli ohumalao ohwiisa oluyaali mu Nasaae, haandi oli ohukayira abaandu 
ohwebaasaho mu moni wa Nasaae. 

5Olwohuba emboosi chitula muhanwa wao cheekesa ebyonoono byao, haandi 
wehoonyera olulimi lw'obubalabalanu. 

6Omunwa kwao kweene nikwo okuhuheengera omusaango ohuhuhira, nae 
haba siniise; emboosi chao cheene nicho echihuheengera omusaango. 

7“Obaasa oti niiwe omuundu wataangira ohwiibulwa? Oba oti waliwo engulu 
nichisisiiri ohubaao? 

8Watekeeresaho endeesa ya Nasaae? Haandi obaasa oti niiwe omukesi 
weeng'ene? 

9Siindu siina syoomanyire si efwe hutaamanyire? Siindu siina syeene 
syoomanyire esitaali alafu yi huli? 

10Efwe huli neende abembuchi haandi abakofu, abahira laatao obuhuluundu. 

11Ebiindu bi Nasaae ahuholera ohuhugumia nibyo byoolekeeresa oti bidiidi 
muno yooli, haandi waabisa emoni mu mboosi chae nyifu yooli? 

12Lwasiina omwooyo kwao kuhutusao, haandi lwasiina omyuulamyuula emoni 
neende obwaalaba, 

13mani waanyoolerera Nasaae, nooleha emboosi chifwaana chiti ohutulaanga 
mu munwa kwao? 

14 Omuundu niye siina, hwaabuleho esihyaamu? Oba oyo owiibulwa sa neende 
omuhasi, anyale ohuba omuluungifu? 

15Bona, Nasaae siyeesika kata aboolerefu bae, haandi kata ekulu silyoolerefu mu 
moni wae; 

16nae omuundu muhola-mbi haandi omudoondobanu yahake yeena ohuba 
omubi, omuundu ong'wa ebyonoono koti ong'wa amaachi! 

17“Tekeeresa, mani njia ohuhweekesa bi mbweene; haandi njia ohuhuboolera bi 
manyire 

18(ebiindu bi baandu b'amakesi baboolere, haandi bi bakuuka yaabwe 
bataakisire, 

19baberesa esyaalo sino boong'ene, mani omuteende yeesi yahaya 
ohubabitamo). 

20Omuholi w'ebyonoono anyaahanira mubuchuuni endaalo chae choosi, oyo 
atadeeba hu baasye, asaanda emyaaka kyoosi. 

21Amakono katiisa kawuumira mu matwi kae; lwanyoleereho ebiindu bilai, ao 
nilwo lu munyaka amuchoomera. 

22Haba safukiirira ati achia ohukobola naatula mu siirima, haandi olugaanga 
nilwo olumulindirire. 

23Ang'alaala erwaanyi n'akoonya esyohulya, n'ateeba ati, ‘Siri yeena?’ Amanyire 
ati oludaalo lw'esiirima luli aambi ohwoola; 

24ebidinyu neende esaando bi mutiisa; mani byamusidoyera, koti omutuki 
yetekeheere ohulwaana. 

25Olwohuba akoloole omuhono kwae mani yeetika hu Nasaae, mani yaajeemera 
Omunyala w'ebiindu byoosi, 

26niyooma omutwe, mani n'adiira engabo hoongo ohulwaania Nasaae; 

27olwohuba yebwiihire mu moni wae neende esuunga yae, haandi ahomeere mu 
sibuno syae, 

28haandi amenyere mu biko bitaalimo abaandu, mu nyuumba chi muundu 
atahoyere ohumenyamo, echihoyere ohweehola ebituuli by'ebikoha; 

29haba saacha ohuba omuyiinda, haandi emyaandu kyae haba sikicha 
ohuyiindira, haandi omweene haba saacha ohumala esiha sileeyi hu syaalo; 

30saacha ohuwona esiirima; omuliro kuchia ohwoomia ebisina byae, haandi 
ebyaamo byae bicha ohubbuyuulwa neende omuyaka. 

31Leha ahaye ohwebacha omweene, mani yeesike ebiindu bitahoonya; 
olwohuba omukabo kwae kuchia ohuba ebiindu bitahoonya. 

32Achia ohukunyoola endaalo chae nichisisiiri ohwoola, haandi amasaga kae 
haba sikacha ohudoong'a nikali amabisi. 

33Achia ohusisimula emisabbiibbu kyae kiteenga, koti omutuli, haandi asukune 
ebyaamo byae, koti omusaala museituuni. 

34Olwohuba abo abateesa oluyaali mu Nasaae bachia ohuba abakuumba, haandi 
omuliro kuchia ohusaamba amayeema k'abaandu baliichaki. 

35Beechuule ebibaaso bibi haandi bahola ebyonoono mani emyooyo kyaabwe 
kyetekeehe ohubacha.” 

Yobbu 16 

Yobbu 

1Yobbu yakobolamo ati: 

2“Mbuliire ebiindu biingi muno ebiri koti bino; mani eng'we mweesi haba simuli 
abaandu balai abanyala ohugumya emyooyo. 

3Emboosi chibulamo obuhoonyi chahaakame liina? Oba buli siicha mu bibaaso 
byeeng'we nisyo si mukobolamo? 

4Ese syesi ndahalomaloome koti lu mulomaloma, muba nimuli koti lu ndi; 
ndahabaduulire mani ndaabekaluuhaniaho, ndaabayuuyira omutwe. 

5Ndahalomaloome emboosi chibagumya emyooyo, haandi echiyenjeesa 
obuchuuni bweeng'we. 

6“Niinomanoma, obuchuuni bwaange haba sibuyenjeera, haandi nindesimiirisa, 
abulao owundeha mani bwandulaho. 

7Mubwadyeeri bweene, Nasaae yamaliremo amaani; asihiriise abaandu baange 
boosi. 

8Mani yafwiinyiriire, esyeekesa siti yaahira; haandi obung'ayu bwaange nibwo 
bu baandu beemaho ohwomiisa bati omusaango kuuhira, mani sino sibona-
bubona. 

9Nasaae mu tima lyae yambosooleremo, haandi yaambonera; mani yaasyeera 
ameeno; abasuku baange baangaluuhaniire mani baamyuulira emoni. 

10Abaandu baahoomoleere neende eminwa kyaabwe, baambaamire hu lusaya 
ataali ohundelalihira hwoosi, baangaluuhaniire mani baandeebodoohania. 

11Nasaae yandeheere abonooni, mani yaasukuna mu mahono k'abaandu 
badoondobanu. 

12Ndali ni ndi bulai, nae mani niyangabuhaniamo; yaangwa mu kosi mani 
yanyonyobolamo; yaholere ohuba koti esiindu sy'esabba yae, 

13abalasa obuyiingo bwae baandeebodoohaanie. Yaatamo efuko chaange ataali 
ohwelalihira hwoosi; achuha endusye yaange hu loba. 

14Yemeeda ohundaaho ebikoonjo buli siha; mani yaaseenakira naali koti 
omulwaani ochiiririra ohwiita. 

15Ndeesoneere ebigunia mani ndaabita hu mubiri kwaange, mani amaani 
kaange ndaakata mu lufu. 

16Emoni chaange chahaanye hulw'ohulira, mani obwooya bwohu moni chaange 
bwamaliya; 

17kata ndahaba nitaali neende obwaalaba mu mahono kaange, nae esala yaange 
njoolerefu niyo. 

18“Ewe esyaalo, otabwiiha hu mabaanga kaange, haandi leha ohweelirira 
hwaange hutasimisibwa. 

19 Nae kata bulaanu, siri neende suubi endi ndi neende omuloli waange 
wungwiira Muukulu, haandi oyo owunjosera omusaango ali aakulu Muukulu. 

20Ababeere abeecha baange boolere baanjaraanga sa; emoni chaange 
chihulukusa amasika nindirira Nasaae, 

21Ndekoomba muno mbwe abe hoo omuundu wusabira eyiri Nasaae koti 
osabira omwiicha wae. 

22Olwohuba ndoong'iseyo emyaaka midiidi sa ohuchia eyo yi tahanyale haandi 
ohutulayo ndaakobola. 

Yobbu 17 

1Obulamu bwaange buweere, endaalo chaange chiweereo, eng'ani niyo 
eyiniindire. 

2Mubwadyeeri bweene, abaandu baandeebodoohaanie nibo abanjaara, haandi 
emoni chaange buli ludaalo chibona ohuseeta hwaabwe. 

3“Ndi owadyeeri yooli, Nasaae. Ba omuloli waange mu kano; hulwohuba 
mbulaho omuundu yeesi owaheema naange ebiha bino. 

4Koti lu wikaaleo ebibaaso byaabwe byaabahaya ohubaasa, mani sakira otachia 
ohubaleha baahire olwaalero. 

5Olukaado luhale lwaboola luti oyo yesi ohoba abeecha bae mbwe hu anyale 
ohunyoola omukabo kw'emyaandu kyaabwe, abaana bae nibo badoong'aanga 
nibasaanda. 

6“Nae bulaanu holerwe omuundu yi baandu bakaadiraho olukaado chana luno 
nibacheha, haandi abaandu nibaambona nibafuucha sa amate. 

7Emoni chaange chiwofuule hulw'ebidinyu, haandi omubiri kwaange kwoosi 
kung'ayire koti esiiniha. 

8Abaandu baluungifu nibabona sino batya, haandi omuundu otaaliho 
omusaango asiingira mani yoolobya abatatya Nasaae. 

9Nae omuundu muluungifu yomiirira hu ngeri yae, haandi oyo otaaliho 
omusaango yemeeda sa ohubaamo amaani. 

10Nae eng'we, mukobole haandi, eng'we mweesi, mani haba siinja ohunyoola 
mweeng'we omuundu olimo amakesi. 

11Endaalo chaange chiweereo, haandi endekeha chaange chifwiire, ebyo bi 
mwooyo kwaange kubeere nikwekoomba. 

12Balaanga esiro bati esideete; mu siirima baboola bati, ‘Obulafu buli aambi.’ 

13Nindekoomba endi emakoombe niyo eyichia ohuba edaala lyaange, haandi 
obumenyo bwaange buli aasi eyomu siirima, 

14nimboolera eng'ani endi, ‘niiwe laata yaange,’ haandi eyiri enyeende endi, 
‘Niiwe mako yaange,’ oba endi ‘Niiwe mboocho yaange,’ 

15mani esuubi lyaange liba niliri yeena? Wiina mweene ochia ohubona esuubi 
lyaange? 

16Liricha naange aasi emakoombe? Hwahehirire alala nalyo ningaluha mu 
loba?” 

Yobbu 18 

Bbiridaadi 

1Bbiridaadi Omusuuhi yakobolamo ati, 

2“Onaakoonyerese emboosi ohwoola liina? Tangira obaase, mani huchia 
ohulomaloma. 

3Lwasiina otubalira mu bisolo bitabaasa? Lwasiina otuyira koti abaandu 
babulamo amakesi? 

4Omweene niiwe owechuunia mu tima lyao, obaasa oti esyaalo sinaalehwe 
hulwao, oba olwaanda lwaatula mu bwiihalo bwalwo? 

5  “Eee, obulafu bw'omuhola-mbi busimire, haandi obulafu bwae bucha 
ohusimisibwa. 

6Mu nyuumba yae, obulafu bweeholere esiirima, haandi etaara lyae lisimire. 

7Owali n'akeenda neende amaani, bulaanu yeendeherera sa haandi endekeha 
chae cheene nicho echimukwiisa aasi. 

8Olwohuba amakulu kae keene niko akamutekeere yakwa mu muteego, mani 
akeendera sa hu buko. 

9Omuteego kumudiirira hu bisiisiro, mani olusya lwaamwomiiriraho. 

10Bamutekere neende omukoye mu loba, bateere omuteego hu ngira yae. 

11Ebiindu bitiisa bimwebodohaanie hu buli mbeka, mani bimuloondaho buli 
yachiira. 

12Alumwa enjala mani yabwaamo amaani, ebiindu bibi bi muliindiriire mu 
hudandaakira hwae. 

13Obulwaae bumuliire omubiri kwawaaho, amahono kae neende amakulu kae 
kadoong'ere amakuumba mahaya. 

14Akakambulwe ohutula mu mubiri ku yali niyeesika, mani ayirirwe eyiri 
ebiindu bitiisa muno. 

15Bulaanu abaandu baatamanyire nibo abamenya mu nyuumba yae; obuyiinda 
bwoomu nyuumba yae busaakuulirwe. 



1116 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Ali koti omusaala kwooma nikuchaakira hu misi, mani amasaga kae kaahooha 
aakulu. 

17Abulao ochia ohumwiichulisa hu syaalo, haandi eliita lyae silicha 
ohwiichuliswa. 

18Asukuunwe ohutula mu bulafu ohuchia mu siirima, mani yaatuswa hu syaalo. 

19Mu baandu bae, abulaho omwaana oba omwiichuhulu, haandi yi 
yamenyaanga, abulao omuundu wadoong'ao. 

20Abaandu batula emuumbo besiinduha nibawulira ebimukwiireho, nae abatula 
ebukwe obuti bubadiira. 

21Mubwadyeeri bweene, nilwo lu baandu batatya Nasaae baba, buno nibwo 
obumenyo bw'omuundu otaamanyire Nasaae.” 

Yobbu 19 

Yobbu 

1Yobbu yakobolamo ati, 

2“Mwahasaandye ohwoola liina? Haandi mwahaanjite omwooyo neende 
emboosi cheeng'we ohwoola liina? 

3Amahabi ehumi kano mubeere nimuundiho nimuunyeka; eng'we haba esoni 
sichibadiiraho ohuunjira mutyo? 

4Kata byahaba ebyadyeeri mbwe ndonoona, esyonoono esyo syaange nisyo. 

5Nikali mbwe muli ohundeniinisiryaho abeene mani mwasyuula, mani 
mwalaanga ohutalomaloma hwaange muti ndi omubi, 

6mumanye mani muti Nasaae yandeere mu bubi, haandi yandekere neende 
omuteego kwae kwandeebodoohania. 

7Bone, ese ndira endi, ‘Obutemo!’ nae abulao owungaluhamo; huumula mu kono 
ly'aakulu, nae bubulao obwadyeeri. 

8Nasaae amalire ohunjikalirao engira, haba siinyala ohubita, mani amalire ohuta 
esiirima hu ngira chaange. 

9Nasaae yandusireho oluyaali lwaange, atusire ekofia y'obutuki hu mutwe 
kwaange. 

10Nasaae yafunaake-funaake enyaande choosi, mani mbweeremo amaani, 
yaniihe esuubi lyaange aakulu koti omusaala. 

11Nasaae yasaangulusiireho etima lyae, mani yaanjira koti omusuku wae. 

12Amaye kae kebuusire alala; ketekeehe ohuuseeta kaanwaanie, mani 
kebodohaanie enyuumba yaange. 

13“Nasaae yanjawuhaanie neende bamwaanaama, haandi abasyaange boosi 
baandebwaabire. 

14Abaluyia baange neende abeecha baange beene haba sibaahoonya; 

15abaandu baangeniyaanga boosi baanjibiriire; abahalaabani baange bahasi 
baanjira koti omuteende; ndeholere koti omukulwa mu moni waabwe. 

16Ninaanga omuhalaabani waange, haba siyangobolamo; kata 
ndahamwekweeda endye. 

17Esifuundu syaange siinjiruuseho omuhasi waange, sikayiire kata 
bamwaanama beene ohusuda aambi naange. 

18Kata abaana bayere bosi baandekeeresa; nisiingiraho sa endi, nibachaaka 
ohuunomanomaho. 

19Abali abeecha baange beene baandebwaabire, haandi abo ba ndali 
nindaheerera elalira baandekaluuhaanieho. 

20Ng'ayire muno, ndoong'ere amakuumba mahaya, esisinini syoong'ene nisyo 
esidoong'ere. 

21Mungwiire esisa, mungwiire esisa, eng'we abeecha baange, olwohuba Nasaae 
yahuyire. 

22Lwasiina eng'we mungiiya koti lu Nasaae yangiiya? Lwasiina ohusaanda 
hwaange haba sihubamala? 

23“Eee, emboosi chaange chiba nichandiikwa! Eee, chiba nichandiikwa mu 
sitabo! 

24Eee, chiba nichandiikwa neende ekalaamu y'esyuuma mani chabaachwa mu 
lwaanda chaabaao endaalo choosi! 

25Olwohuba ese manyire endi Omununuli waange aluwo, haandi achia ohweema 
hu syaalo; 

26nae esihoba syaange syahaba nisinyaasiihe siti, njia ohubona Nasaae ni ndi 
neende omubiri kwaange abweene. 

27Nasaae niye yi njia ohubona naali aambi naange, haandi emoni chaange haba 
sichicha ohubona omuundu wuundi, nae chichia ohumubona. Omwooyo 
kwaange kuumbwaamo! 

28Nimuboola muti, ‘Hunamukiiye hutye!’ haandi muti, ‘Esifune sy'ebiindu bino 
sinyoolehana mu muundu oyo’; 

29nae mutye olugaanga, olwohuba etima lileeta ohusaanda hw'olupaanga, hu 
munyale ohumanya muti aliwo ohuheenga omusaango.” 

Yobbu 20 

Sofaari 

1Nae Sofaari Omunama yakobolamo ati, 

2“Sakira ebibaaso byaange binyasiihe, bikera ninyanguya ohuhukobolamo. 

3Mbulira ohwoolobiswa hu tahesimiirisira ohutula mu mboosi chimuboolere, 
nae manyire nga luhoyeere ohubakobolamo. 

4Ewe haba siwamanyaho sino ohutula hale, ohutula omuundu n'achaaka ohuba 
hu syaalo, 

5oti ohweniinia hw'omuhola-mbi haba sihuyiindiraanga, haandi esangaalo 
ly'omuundu otamanyire Nasaae libechaanga ely'esiha sidiidi sa? 

6Kata yahaleeya ohwoola muukulu, haandi omutwe kwae kwoola hu bireesi, 

7achia ohusihirira endaalo choosi koti obunyaka bwae bweene; abo abali 
nibamubonaho bachia ohweteebaanga nibaboola bati, ‘Ali yeena?’ 

8Achia ohukotao koti esilooto, mani ahaye ohubonehana; achia ohukotao koti 
ohuboneherwa hwomu siro. 

9Emoni chamubonaanga haandi haba sichicha ohumubonaho, oba kata 
obwiihalo bwae ohwiichulisibwaho haandi. 

10Abaana bae bachia ohukoonya obuhoonyi bw'abamanani, haandi amahono 
kae omweene niko akachia ohukalusaangayo obuyiinda bwae bwoosi. 

11Kata yaheebona ati amakuumba kae kalimo amaani k'oburaaga amaangi 
muno, kachia ohufwa kata katyo mani kasiihwe nae mu loba. 

12“Kata ebiholwa bibi byahanyunyuulira muhanwa wae, kata yahabikisa aasi 
w'olulimi lwae, 

13kata yahabyomiiriraho byahaya ohuwaao, haandi yaabihayisira muhanwa 
wae, 

14nae ebyohulya byae ebyo biba bicha ohumuhahaatira mu nda wae; mani 
byaalula byaaba koti endusye mu nda wae. 

15Asala haandi obuyiinda bu yamira; Nasaae abutusaanga kata neende mu nda 
chaabwe. 

16Achia ohunuuna esiri koti obutwa; obusiba bw'endemo (enjuha mbi muno) 
bucha ohumwiita. 

17Haba saacha hutingaalaho hu myaalo, emyaalo kihulukusa obuuhi alala 
neende amabeere. 

18Achia ohukalusayo ebiindu bi yahalaabanira byoosi, haandi haba saacha 
ohubilya bimukwe mu nda; engaanga yanyoolere mu huchurusa hwae haba 
saacha huyinyoolamo obuhoonyi bwoosi. 

19Olwohuba yafwiinyirira haandi yaahaya ohudeeba hu bamanani, haandi 
yaanyuula enyuumba yatoombaha. 

20“Olwohuba okuliira kwae haba sikwiikuta, haba saacha ohuwoniaho esiindu 
syoosi-syoosi si yeesika. 

21Sibulao esiindu si yalya mani syadoong'ao; sakira obuyiinda bwae haba 
sibucha ohuyiindira. 

22Lu yahabeere neende ebiindu biingi bimumala, nilwo lu yaheeholere elalira 
omumanani ohiramo; obusito bw'engisa bwoosi bwahamwebuusireho. 

23Leha alye mani yeekute! Nasaae achia ohumusiindihangamo etima lyae liingi, 
mani limukweeho koti ebyohulya byae. 

24Achia ohwiiruha esilwaaniso sy'esichuma; nae oluyiingo lw'omugasa luchia 
ohumufumita lumubitemo. 

25Luchia ohubachuha mani lubite mu mubiri kwae, omutwe kwalwo 
kumesamesa kuchia ohubita mu ndusye yae; obuti bucha ohumudiira. 

26Obuyiinda bwae bwoosi bucha ohusihirira bweehole esiirima; omuliro ku 
muundu ataadusa kuchia ohumusaamba kumumaleo; ebiindu bidoong'ere mu 
nyuumba yae bicha ohusihirira. 

27Ekulu lichia ohubwiihula ebyonoono byae, esyaalo sichia ohusiingira mani 
simukaluuhanire. 

28Ebiindu byomu nyuumba yae bicha ohunyakwa, mani biyirwe, hu ludaalo 
lw'etima lya Nasaae. 

29Kuno nikwo omukabo kw'omuundu mubi okutula eyiri Nasaae, nikwo 
omukabo ku Nasaae yamutekehera.” 

Yobbu 21 

Yobbu 

1Yobbu nae yakobolamo ati, 

2“Tekeerese bulai muwulire emboosi chaange, mani mulehe sino siinemye 
omwooyo. 

3Mundesimiirise, njia ohulomaloma, mani nimala ohulomaloma, hu mweemeo 
mwemeede ohunduulira. 

4Nae hulwaange, mubaasa muti ndi ohwekanyiirisira omuundu? Lwasiina haba 
sindesimiirisa? 

5Mutingaale mubone koti lu ndi, esyo sibawukise, mani mwaakame 
ohuunomanomaho bubi. 

6Buli lu mbaasa hu kangwaaho, njaakaanga sa ohuteengereha omubiri kwoosi. 

7Lwasiina abonooni bayiindira, mani bakofula, haandi baba neende obunyala 
bw'amaani? 

8Abaana baabwe bahula nibabona, haandi babona abeechuhulu baabwe 
nibahula. 

9Sibulao esiindu sinyaasa amadaala kaabwe, haandi Nasaae haba sabasaandya 
daawe. 

10Esurusi chaabwe chiwoocha obutaakama; edwaasi chaabwe chiibula, haandi 
emoosi chaabwe haba sichifwa. 

11Beebulana koti ebisolo, mani abaana baabwe bahina. 

12Beemba nibawulira embayire neende ebiriri nibyuubbwa, haandi basaangaala 
nibawulira olwiika niluubbwa. 

13Banyolaanga ebiindu bilai mu bulamu bwaabwe, mani bafwiira mu muleembe. 

14Baboolera Nasaae bati, ‘Tulehe hube! Haba sihwekoomba ohumanya engira 
chao. 

15Ow'Obunyala bwoosi niye siina yi huli, hu humuhalaabanire? Haandi ngaanga 
siina yi hunyoola mu husaba esaala yaali?’ 

16Bone, obuyiinda bwaabwe buli mu mahono kaabwe! Ohukeraka hw'abonooni 
huli eyale naange. 

17“Amahabi kaanga ka mwali nimubweene etaara ly'omuhola-mbi nilisima? Oba 
esibi syaabwe nisibakwiireho? Oba liina lu mwaboneraho Nasaae mu tima lyae 
n'abasaandya? 

18Mani baaba koti ebikoha bi muyaka kuwuucha, oba koti omuhuuchi ku 
muyaka kw'amaani kukiinga kwaasukuna eyale? 

19Muboola muti, ‘Nasaae asaandya abaana baabwe hulw'ebyonoono 
by'abeebusi.’ Leha Nasaae asaandye abahola-mbi beene, mani banyale 
ohusimanya. 

20Lehe abeene beebonereho neende emoni ohusihirira hwaabwe, mani lehe 
abeene bawulire obwaalaba bwa Nasaae Omunyala w'ebiindu byoosi. 

21Olwohuba abaandu nibamala ohufwa, haba sibadeebayo esikwa hu madaala 
kaabwe, endaalo chaabwe nichimalire ohuwa hu syaalo. 

22Mani aliwo omuundu onyala ohweekesa Nasaae amakesi, naabona ati Nasaae 
niye oheengera abaandu bali mu bunyala bw'aakulu omusaango? 

23Aliwo omuundu ofwa naali n'emyaandu miingi, naali bulai muno haandi 
naabulao esiindu sy'atya, 

24omubiri kwae nikwahomera haandi n'asisiiri omuraaga. 

25Nae owuundi afwa neende etima mu mwooyo, nataanyolaho esangaalo mu 
mwooyo kwae. 

26Boombi nasilala bakona mu loba, mani enyeende chaabebuungaho. 

27“Bone, ese manyire ebibaaso byeeng'we, neende ebyonoono byeeng'we bi 
mubaasa ohuuhola. 

28Olwohuba muboola muti, ‘Enyuumba y'omwaana w'omutuki yiri yeena? 
Enyuumba yi muholi w'ebyonoono yali niyamenyamo yiri yeena?’ 

29Eng'we haba simuteebangaho abaandu bakeenda hu ngira, mani 
simuwulirangaho emboosi chaabwe 

30mbwe omuhola-mbi niye owona esyonoono nisikwiireo, haandi hu ludaalo 
lw'etima Nasaae yaabina omuhola-mbi? 

31Nae wiina mweene oweyaanayo ohumweemerera, haandi wiina oboola ati 
abulaho omusaango ohweema hu biindu bi yahola? 

32Nibamusiiha mu ng'ani, esiriindwa syae basiliinda. 

33Eloba lyomu hooho limunyunyuulira; abaandu boosi bamuloondaho, haandi 
abo abamwiimiriramo haba sibabaliha. 

34Nae eng'we munaanyale mutye ohuunemya omwooyo neende ebiindu 
bibulamo obuhoonyi? Sibulao simudoong'ere nasyo ohungobolamo, ohutusaho 
obusiru bwoong'ene.” 

Yobbu 22 

Enganiaaya Yohudatu 
22:1—27:23 

Elifaasi 

1 Elifaasi Omutemaani yakobolamo ati: 

2“Omuundu anyala ohuba neende obuhoonyi hu Nasaae? Mubwadyeeri 
omuundu mukesi amaliraanga amakesi kae hu hwechiiririsa sa omweene. 

3Nooli omuluungifu, esyo siinyala ohusaangaasa ow'Obunyala bwoosi, oba 
obulamu bwao nibutaaliho esiindu sibahufwaambya, esyo simuhoonya siina? 

4Ahufwaambya olwohuba omwisaamo oluyaali, sakira ahuheengera 
omusaango? 

5Ebibi byao haba sinibyo ebiingi? Ebiholwa byao bibi haba sibyaakama. 

6Olwohuba bamwaanaamao bahusiingira ebiindu buhaya, haandi wabafwaalula 
engubo chaabwe waabaleha syeekenye. 

7Haba si waberesa abaandu baweeremo amaani amaachi k'ohung'wa, haandi 
wemaanga abaandu balumwa enjala ebyohulya. 

8Ewe wehoonyera amaani kao ohunyuula eloba, mani abaandu b'odaha 
boong'ene nibo abadoong'amo. 

9Weetusa hu bahasi bafwiirwe mani waahaya ohubahoonya, nae wasaandya 
abaana bafwiirwa laatang'ene mani waabanyuula ebiindu byaabwe. 

10Mani sakira emiteego kihwebodohaanie, haandi ebiindu bitiisa bihukwiireho. 

11Obulafu bwao bweeholere esiirima ohaye ohubona, haandi emihula 
ky'amaachi kihuhulukusaho. 

12“Nasaae haba saali aakulu Muukulu? Bona eng'ining'ini ch'aakulu muno koti 
lu cheeyaniha! 

13Sakira weteeba oti, ‘Siina syeene si Nasaae amanyire? Anyala ohuheenga 
omusaango mu siirima sya titititi? 

14Ebireesi bimali bimubwiihire, ahaye ohubona, mani akeenda muukulu.’ 

15Ewe odaha ohwoomiirira hu biima bihale bi bahola-mbi beeyiriramo? 

16Batuswao endaalo chaabwe nichisisiiri ohwoola; omusiingi kwaabwe 
kwayirwa neende omuhula. 

17Baboolera Nasaae bati, ‘Tulehe hube,’ haandi bati ‘Ow'Obunyala bwoosi 
anaatuhole siina?’ 

18Nae bone, Nasaae niye owiichusa enyuumba chaabwe neende ebiindu bilai, 
nae ohukeraka hw'omuholi w'ebyonoono huli eyale naange. 

19Abaluungifu basibona mani baasaangaala; ababulaho omusaango babacheha 
sa, 

20nibaboola bati, ‘Mubwadyeeri bweene abasuku beefwe basihiriswe, haandi 
omuliro kusaambire ebiindu bi baleha.’ 

21“Fukiirisania neende Nasaae, mani obe mu muleembe; mani ochia ohunyoola 
ebiindu bilai. 

22Fukiirira Nasaae ahweekese, mani obiihe emboosi chae mu mwooyo kwao. 

23N'okaluha eyiri ow'Obunyala bwoosi mani omweene weloongoyasa, 
niwebwaaba ebiindu bitaali ebiluungifu ohutula mu nyuumba yao, 

24noosukuna efeesa mu lufu, neende efeesa ya Ofiri mu makina kali aasi 
w'omwaalo, 

25waaleha ow'Obunyala bwoosi yaaba efeesa yao, haandi yaaba esaabbu yao 
y'engaanga; 

26omweene ochia ohusaangaalira mu w'Obunyala bwoosi, mani otingaale 
Nasaae ataali ohutya hwoosi. 

27Ochia ohumusaba, mani awulire; haandi ochia ohwooseresa ebyeeyamo byao. 

28Ochia ohuheengangao esy'ohuhola, mani syoolerere koti lu odaha, mani 
obulafu bucha ohwaaduhaanga hu ngira chao. 

29Olwohuba Nasaae yesaanga aasi ab'esuunga, nae awonia abaloonga. 

30Nasaae awonia omuundu otaaliho omusaango; ewe ochia ohuwona ohweema 
hu buluungifu bwao.” 

Yobbu 23 

Yobbu 

1Nae Yobbu yakobolamo ati: 

2“Olwaalero lwosi, ohwekanyiirisa hwaange hunjuuna, omuhono kwa Nasaae 
kuhayiireho, haba siinyala ohwesimiirisa. 

3Eee, mba nindamanya yi ndahamunyoola, ndaheechere mani ndoola eyiri 
obwiihalo bwae! 

4Mani ndaamweekesa amaliro kaange, mani ndahamuliriire ataali ohulehao 
esiindu syoosi. 

5Ndaheekere bi Nasaae yahangobolemo, haandi ndaamanya bi yahambooleere. 

6Nasaae yahehoonyeere obunyala bwae neende amaani kae ohusoolania? Haba 
daawe; yahatekeerese yawulira bi mboola. 

7Eyo omuundu muluungifu yahawosere nae, omuheengi waange w'omusaango 
yahaweene ati mbulaho omusaango mani yandehuula. 

8“Bone, ndemeeda mu moni, nae abulayo; haandi suda enyuma, nae haba 
simubona; 



1124 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9mukoonyera hu muhono mukaada, nae haba simubona; ngaluuhana hu 
muhono muluungi, nae haba simubona. 

10Nae Nasaae amanyire engira yi ndiho; naaba n'amalire ohundeema, njia 
ohutulayo nindabire koti esaabbu. 

11Ngeendera mu malako kae; ngaliindire haandi haba sindahakatuleho. 

12Haba sindulaangaho hu malako ka Nasaae yamboolera; ndabiiha mu mwooyo 
kwaange emboosi chae. 

13Nae Nasaae haba sakaluuhana daawe, haandi abulao onyala 
ohumukaluuhania. Buli siindu si yekoomba syoosi, nisyo syaahola. 

14Olwohuba achia ohwooseresa esiindu si yandekehera; haandi ebiindu biingi 
koti ebyo biri mu bibaaso byae. 

15Sakira obuti bundiira ohweema mu moni wae; niimubaasaho, obuti buli 
neende ohuundiira yaali. 

16Nasaae yaandelalihiriise, omwooyo kwaange kuteengereha sa; Ow'obunyala 
bwoosi yangwisiremo oluteengo; 

17olwohuba esiirima sinjikaliire, haandi ebireesi bimali bimbwiihire mu moni. 

Yobbu 24 

1“Lwasiina Omunyala w'ebiindu byoosi haba sataao ebiha by'ohuheengeramo 
omusaango, haandi lwasiina abaandu bamumanyire haba siboola hu ludaalo 
lwae? 

2Baluwo abaandu beeya amahoni k'enjaho; bayaaya ebyaayo mani babituka koti 
ebyaabwe. 

3Banyuula abaana bafwiirwe esuhiri chaabwe; bahayira hu endaawu chi bahasi 
bafwiirwe chibabasiingira. 

4Basiindiha abamanani nibabatusa hu ngira; abamanani bohu syaalo boosi 
abeene beekisa sa. 

5Bone, abamanani bali koti esuhiri ndeende mu sichiimi bali eyo nibahalaabana, 
nibakoonya esyohulya mu siparara si banaaberese abaana baabwe. 

6Mu ndalo chitaali echaabwe nimwo mu babuusa ebyohulya by'esolo chaabwe 
mani banoka emisabbiibbu ch'omuhola-mbi. 

7Esiro syoosi beeyalisa esyeekenye, nibabula esy'ohwebwiiha, haandi babula 
esiindu sy'ohwebwiiha mu mboo. 

8Efula yomu ngulu yibahubba yabadosa, mani befwiinyirira hu makina 
nibakoonya owehwiyikama. 

9(Baliwo abo abatusa abaana bafwiirwe hu mbeere, mani babukula abaana 
badoto koti esiindu sisiingwa.) 

10Abamanani bakeenda esyeekenye nibabula esy'ohwefwaala; bakiinga 
engaano yi bakesere, nae sibulao esiindu si balya; 

11badiinya amafuta ohutula mu misaala ky'emiseituuni ky'abonooni; haandi 
banyuha efiini mu bibbaahiro, nae haba obuluwo bubeeta nibataahoombereho. 

12Abamanani bang'orootanira mu siko nibafwa, haandi abanyaalirwe balira 
nibakoonya obuhoonyi; nae Nasaae haba s'adeeba hu husaba hwaabwe. 

13“Aluwo abo abajeemera obulafu, abatanalana neende engeri chaabwo, mani 
bahaya ohudoong'a mu ngira chaabwo. 

14Omwiiti asiingira mu siirima, n'adaha ohwiita omumanani neende obula 
obuhoonyi; nae musiro ali koti omwiibi. 

15Emoni ch'omucheke chosi chiliinda esiirima sidiire, n'aboola ati, ‘Abulao 
omuundu ochia ohuumbona’; mani yebwiiha mu moni. 

16Badomola ebida by'enyuumba mu siirima; nae esideete beeyikalirao; mani 
baahaya ohubona obulafu. 

17Boosi batya obulafu bw'esideete; olwohuba banalana neende ebitiisa byomu 
siirima. 

18“Muboola muti, ‘Bahulukuswa baayirwa neende omuhula kw'amaachi; 
omukabo kwaabwe kuli mu byaalo byabwaabwa; abulao omuundu ochiira ena 
ndalo chaabwe ch'emisabbiibbu ohuhalaabana. 

19Koti esiminyu neende omubasu bimalao amaachi k'omunyiti; nilwo lu 
makoombe kamalao abonooni. 

20Kata bang'inaabwe babeebirira; eliita lyaabwe bulaanu haba siliichuliswa; 
nilwo lu bahola-mbi bafunakwa koti omusaala.’ 

21“Basaandya omuhasi mukuumba otebulaangaho, haandi bahaya ohuhoonya 
omuhasi mufwiirwe. 

22Nae Nasaae neende amaani kae akera omuundu w'obunyala buungi 
yaayiindira; mani basiingira nibasinyiihe obulamu. 

23Nasaae abaleha baamenya ataali obudinyu bwoosi, mani yaabahoonya; nae 
yewuunja engeri chaabwe koti lu chiri. 

24Banyoola oluyaali ohumala esiha sidiidi sa, mani bamala baakotao; bahooha 
mani boomerera koti esaafu; bahalakwa koti emitwe ch'engaano. 

25Nibitaali bityo, wiina mweene ochia ohuboola ati ndi omubacha, mani yeekesa 
ati bi mboola bibulao obwadyeeri?” 

Yobbu 25 

Bbiridaadi 

1Mani Bbiridaadi Omusuuhi yakobolamo ati, 

2“Nasaae niye oli neende obunyala bw'ohutuka neende otiisa; aleeta omuleembe 
mu bwaami bwae bwo muukulu aakulu. 

3Aliwo omuundu onyala ohubala amaye kae? Aliwo omuundu yi bulafu bwa 
Nasaae butaduuhira? 

4Omuundu anyala atye ohuba omuluungifu mu moni wa Nasaae? Omuundu 
weebulwa sa neende omuhasi anyala atye ohuba omwoolerefu? 

5Bona, omwoosi kwosi haba sikumesa-mesa mu moni wae haandi eng'ining'ini 
chosi haba siindafu mu moni wae; 

6nae omuundu sa, oli koti enyeende, haandi omwaana w'omuundu oli koti 
olubuuha, yahaaka yeena ohutaba omwoolerefu mu moni wa Nasaae!” 

Yobbu 26 

Yobbu 

1Nae Yobbu yakobolamo ati: 

2“Ewe onyala otye ohuhoonya omuundu otaali neende amaani koti ese! Onyala 
otye ohuwonia omuundu otanyala ohuhola esiindu! 

3Onyala otye ohukerakira omuundu otaali neende amakesi, mani waboola oti 
olimo amakesi! 

4Wiina mweene ohuboleere ohulomaloma emboosi echo, haandi musaambwa 
siina okuhuniinire hw'olomalome otyo? 

5Emakoombe, emyooyo kyabafu kiteengereha, amaachi neende ebiindu 
byamenyamo biteengereha. 

6Nasaae abona buli siindu siri emakoombe, haandi Abbadoni abula 
owohweekisa. 

7Nasaae abaamba emukulu aakulu w'ekulu, haandi yaaniha esyaalo mu miyaka. 

8Yeekalira amaachi mu bireesi byae bisito, mani ebireesi byaahaya ohutaanduha 
hulw'obusito bwako. 

9Abwiiha omwoosi neende ebireesi, mani yaakubaambulaho ebireesi byae. 

10Yabodoohaania hu maachi egenya yataao olwaho akati w'obulafu neende 
esiirima. 

11Esiiro ch'ekulu chiteengereha, mani chesiinduha n'achaalabira. 

12Obunyala bwa Nasaae bukera enyaanja yaayenjeera; mu humanya hwae, 
asihirisa okusolo ku balaanga bati Rahabbu. 

13Omuuya kwae nikwo okwalabya ekulu; haandi amahono kae niko akafumita 
okuyuha kwali nikweeyiba. 

14Nae bona, bino bituundu-tuundu sa eby'ebiindu byaahola; nae efwe 
huwuliraho ahabweeru hae sa! Nae wiina onyala ohumanya ohwaaduluhana 
hw'amaani kae?” 

Yobbu 27 

Yobbu 

1Yobbu yemeeda neende ohukaniaaya hwae, n'aboola ati: 

2“Ndeechubire mu moni wa Nasaae mulamu, oyo owandusaho ebiindu bilai, 
haandi Omunyala w'ebiindu byoosi, okerere omwooyo kwaange kwaahaya 
ohuba neende omuleembe; 

3nisisiiri omulamu, haandi nisiyeera omuuya ku Nasaae yamberesa; 

4emboosi y'obubacha haba siyicha ohutulaho mu munwa kwaange, haandi 
olulimi lwaange haba silucha ohulomalomaho eby'obubacha. 

5Ese haba siinyala ohuboola endi muli abadyeeri; haandi nisisiiri ohufwa siinja 
ohuleha obulai bwaange. 

6Nyomiirira hu buluungifu bwaange, haandi haba siinja ohubuleha; mu bulamu 
bwaange bwoosi sibulao esiindu si mwooyo kwaange kuunjolobya. 

7“Leha omusuku waange abe koti omuhola-mbi, haandi leha oyo owunyiingania 
abe koti omuundu otaali omuluungifu. 

8Olwohuba esuubi ly'omuundu otatya Nasaae liri yeena Nasaae naamulaanga, 
Nasaae naamalao obulamu bwae? 

9Mubaasa muti Nasaae achia ohuwulira amaliro kae, obudiinyu nibumukwaaho? 

10Mani achia ohusaangaalira mu w'Obunyala bwoosi? Achia ohulaama Nasaae 
endaalo choosi? 

11Njia ohubeekesa ebidiira hu muhono kwa Nasaae; lehe haye ohubakisa ebiri 
neende ow'Obunyala bwoosi. 

12Bone, eng'we mwesi-mweesi mwamala ohweboneraho abeene; lwasiina 
haandi mweholere koti abataamanyireho elalira? 

13“Kuno nikwo omukabo kwa Nasaae eyiri omuhola-mbi, neende obusiha bu 
muundu osaandya abaasye anyoola ohutula eyiri ow'Obunyala bwoosi. 

14Abaana bae nibeengiya, beengiyira olugaanga; haandi abeechuhulu bae haba 
sibacha ohuba neende ebyohulya bibamala. 

15Abo abahawone bachia ohufwa oluumbe, haandi abahasi baabwe bafwiirwe 
haba sibacha ohulira abafu baabwe. 

16Kata yahabuusa ebituuli b'efeesa byaaba koti olufu, haandi yahung'aania 
engubo chaaba koti eloba; 

17anyala ohuchihung'aania, nae abaandu balai nibo abachia ohuchefwaala, 
haandi ababula omusaango nibo abachia ohukabana efeesa. 

18Enyuumba yi yoombaha yiri koti ey'olububi, yiri koti esikaali si muliindi 
w'endalo ahola. 

19Achia ohweyalisa naali omuyiinda, nae saacha ohukobolamo ohuba atyo 
haandi; asimuha mani yaanyoola obuyiinda bwae nibubweereo. 

20Ebitiisa bimukwaaho koti amaachi k'omuhula; esifuusye simudumuula 
syaamumalao esiro. 

21Omuyaka kutula ebukwe kumudumuula aakulu mani kamumalao; kumweeya 
kwaamutusa mu bwiihalo bwae. 

22Nasaae amufuumula ataali ohusaasira hwoosi; nibateema ohwiiruha 
nibeewonia. 

23Omuhono kwa Nasaae kumudiira kwamwomiisa, mani yaayulira Nasaae naali 
mu bwiihalo bwae. 

Yobbu 28 

Muhufumia Makesi 

1“Mubwadyeeri aliwo esiroombe si bayabamo efeesa, haandi abuundu yi 
boosera esaabbu. 

2Esyuuma siyabwa ohutula mu loba, haandi omugasa kusaanguluswa ohutula 
mu makina. 

3Abaandu bayaba efeesa bamalao esiirima, mani nibakeenda aasi mu siroombe 
mwoosi nibayaba mu siriima sya titititi amakina k'engaanga. 

4Beekula emyaanda mu hooho yi baandu bataali; yi bawalukeenda 
bataamanyire, mani baboya emikoye yi baandu batoola, mani bachaaka 
ohwesuuba. 

5Nae mu loba nimwo mu eby'ohulya bitula; nae aasi walyo ali koti yi omuliro 
kuli. 

6Amakina komu loba elyo kalimo emyaalo midiidi ky'amaachi kafwaana bbulu, 
haandi kalimo olufu lw'esaabbu. 

7“Libulao eyoni libburuha elimanyire engira yichia hu biroombe ebyo, haandi 
abulao engosya eyali niyibibweene. 

8Ebisolo byaalaba haba sibibitaangaho hu ngira eyo; kata edalang'i yoosi haba 
siyayibitaho. 

9“Abaandu baata amakina mu lwaanda lwoomu, mani basihula engulu 
nibachaakira aasi wacho. 

10Batema emyaanda ohubita mu nyaanda, mani babona buli siindu sy'engaanga. 

11Beekalira esulo mani chaahaya ohusooha, mani esiindu syali nisyeekisa 
syaaboneha alafu. 

12“Nae amakesi kanyoolehana yeena? Haandi obwiihalo bw'ohumanya buli 
yeena? 

13Omuundu haba s'amanyire engira yikoolaho, haandi haba sikanyoolwa mu 
syaalo sy'abaandu balamu. 

14Obusiba bw'amaachi buboola buti, ‘Haba sikali mweese,’ haandi enyaanja 
yiboola yiti, ‘Haba sikali mweese.’ 

15Haba sikanyala ohukulwa neende esaabbu, haandi ebbeyi yako siyinyala 
ohukeraanisibwa hu feesa. 

16Soonyala ohukakeraania hu saabbu yihiramo obulai, oba kata hu byuuma 
by'ebbeyi y'aakulu muno. 

17Esaabbu neende egilaasi haba sibinyala ohwaakana nako, oba sikanyala 
ohukulaasaniamo neende ebikoombe by'esaabbu ndai muno. 

18Mu huba neende obuhoonyi, amakesi kahirira eyale muno amakina kalaangwa 
kati Koraali oba Marijaani; engaanga y'amakesi yiri aakulu ohuhira amakina ka 
rubbia. 

19Topaasi yitula Etiopia haba soonyala ohuyikeraania hu makesi, oba 
waakakeraania neende esaabbu ndai muno. 

20“Nae amakesi katula yeena? Haandi obwiihalo bw'ohumanya buli yeena? 

21Ebiindu bilamu byoosi haba sibinyala ohukabona, neende amayoni kabburuha 
kosi sikanyala ohukamanya. 

22Abbadoni neende emakoombe biboola biti, ‘Hwabulira neende amatwi keefwe 
olubweeru lu kadiiraho.’ 

23“Nasaae amanyire engira yi koolaho, haandi amanyire obwiihalo bwako. 



1130 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

24Olwohuba Nasaae abona ohwoola yi syaalo syaakama, haandi abona buli 
siindu siri aasi w'Ekulu. 

25Niyaberesa omuyaka obusito, haandi yaapiima amaachi neende esikero; 

26niyaholera efula elako, haandi yaaholera engira olumesu lw'ehubba; 

27yabona amakesi mani yaakalaangirira; yaakeemehao, mani yaakeesika. 

28 Mani yaboolera omuundu ati, ‘Bona, ohutya Omwaami, ako niko amakesi; 
haandi ohutula mu syonoono nihwo ohumanya.’ ” 

Yobbu 29 

Emboosi cha Yobbu chimaliirihayo echohweosaho 

1Yobbu haandi yachaaka ohwekanyiirisa hwae, mani n'aboola ati: 

2“Eee, mba ndi mu ndaalo hale, koti lu ndabeechaanga Nasaae nasiniindire; 

3obulafu bwae nibusiihosa hu mutwe kwaange, haandi nisiikeendera obulafu 
bwae niimbita mu siriima; 

4mu biha bi ndali neende emyaandu, Nasaae niye owali owasyaange, haandi 
n'akayirira edaala lyaange; 

5ow'Obunyala bwoosi niyali n'asisiiri naange, abaana baange 
nibasiindebodohaanie; 

6nisinyoola amabeere maangi, haandi nisinyoola amafuta maangi ohutula mu 
misaala kyaange! 

7Nindatulaanga niinjia mu siruwa sy'esiko, nindatekehaanga obwiihalo 
bwaange mu lwaanyi, 

8abaraaga baambonaanga mani baanjikulira obweyaango, haandi abakofu 
basiingiraanga mani baamberesa oluyaali; 

9abaana b'abatuki bawuleraanga mani bediira hu minwa kyaabwe; 

10amakono k'abahunuufu keekalaanga, haandi enimi chaabwe chayaandaanga 
hu bisinini byaabwe. 

11Abaandu baambuliraanga, banaangaanga ow'ehabi, haandi nibambonaanga, 
basifukiiriraanga; 

12olwohuba ndahoonyaanga omumanani waliraanga n'asaba obuhoonyi, 
neende omwaana mufwiirwe otaali neende omuundu omuhoonya. 

13Ehabi ch'abaandu bandawoniaanga chanjichangaaho, haandi ebiindu bi 
ndaholeraanga abahasi bafwiirwe byabasaangasaanga mani nibeemba 
olw'esaangaalo. 

14Ndaholaanga ebiindu biluungifu, mani byandebodoohania; obwadyeeri 
bwaange bwali koti esyefwaalo syaange oba esitaambaya syoohumutwe 
kwaange. 

15Niise owali emoni ch'abawofu, haandi amakulu k'abalema. 

16Ndali laatang'ene abamanani, haandi ndakoonyeresaanga ohumanya esifune 
sy'abaandu bataamanyire. 

17Ndasihirisaanga amaani k'abaandu bataali abaluungifu, haandi ndakera 
balakasaanga ebiindu bibayaayire. 

18Mani ndabaasa endi, ‘Njia ohufwiira mu siyu syaange, mani njia ohwingiiya 
endaalo chaange chibe koti omusenye, 

19emisi kyaange kichia ohulaanda choole hu maachi, haandi olume lukwe hu 
masaga kaange esiro syoosi, 

20buli muundu yanjisaangamo oluyaali, haandi amaani kaange kemeedaanga 
buli ludaalo.’ 

21“Abaandu batekeeresaanga bi mboola, mani baliindaanga, ohuwulira bi 
ngeraka nibawuulere. 

22Nindamalaanga ohulomaloma, abulao omuundu wuundi owalomalomaanga 
haandi, emboosi chaange chabeengiraanga mu mwooyo. 

23Baniindaanga koti abaandu baliinda efula; mani nibaanjakaanira koti 
abaakaanira efula y'etoocho. 

24Ndabamweenyeraanga nibaweeremo emyooyo; enjeho chaange 
chabakobosaangamo amaani. 

25Ndabaheengeraangao esy'ohuhola, mani ndaaba koti omwiimirisi, 
ndabamenyamo koti omutuki mu maye kae, koti omuundu ogumya abaandu 
balira. 

Yobbu 30 

1“Nae bulaanu bali ohumbayiraho sa, abaandu bayere hweese, ba 
ndahalekeerese laata yaabwe baahaya ohuba alala neende embwa chiliinda 
ebyaayo byaange. 

2Buhoonyi siina bu ndahanyoolere ohutula mu baandu, b'amaani kawaamo 
bano? 

3Olwohuba obumanani neende enjala y'amaani balumaluma emisi myoomu mu 
siparara. 

4Beeya emisi haandi banoka amasaafu k'emisaala kyomu siino nibalya, haandi 
emboo niyibadiira, banyaanya emisi ky'emisaala ky'enjeyo. 

5Beeruswa mu baandu; mani baboobbera embuungu koti bahoobbera omwiibi. 

6Byabayiika ohumenyaanga mu ng'uungu, mu meena kayabwa mu loba neende 
mu nyaanda. 

7Balirira mu siino koti esolo ndeende; mani beebusira alala aasi w'esiino. 

8Abaana ba basiru, b'abaandu bataamanyihaane, banaalwa ehoba mani 
beeruswa hu syaalo. 

9“Nae bulaanu ndeholere olweembo lwaabwe, ndi esiindu syohubayiraho yibali. 

10Bandeebwaaba, mani beema eyale naange; haba sibahiinda ohufuucha amate 
nibaambonaho sa. 

11Olwohuba Nasaae yaandehere bihaya mani yaamalamo amaani, 
baangaluhaniire neende obwaalaba bwaabwe bwoosi. 

12Hu lwaande lw'omuhono kwaange musaacha, yitulireyo ab'esiyiingwa, 
baasindikirisa mu moni, baandeka emiteego kyaabwe nibadaha ohuusihirisa. 

13Beekala engira yaange, banyale ohumalao; nae abulao omuundu obakamya. 

14Beediha koti abatulira mu liina hoongo; mani baaniaangula nibaambitaho. 

15Ebiindu bitiisa biinjichira; oluyaali lwaange luweereo koti oluwuuchwa 
neende omuyaka, haandi obuyiinda byaange buhamyuuhireo koti ebireesi. 

16“Nae bulaanu obulamu bumbweeremo; endaalo ch'esaando nicho 
echingwiireho. 

17Amakuumba kaahomaka esiro syoosi, haandi obuchuuni bunjuuna haba 
sibwaakama. 

18Bungwaaho neende amaani; mani bwandiira bwaahunya-hunya koti engubo. 

19Nasaae yaasukuune mu madosi, mani ndi koti olufu oba ekohe. 

20Ewe Nasaae hwekweeda, nae haba siwungobolamo; nyema nae oningaala 
bulingaala. 

21Weholere omwaalaba yi ndi; wunyayaala neende amaani kao koosi. 

22Wusingiise wangalamya, mani waaleha omuyaka kwambuucha, wanjuuya-
njuuya mu muyaka kuwoola. 

23Eee, manyiire elalira endi ochia ohutusao obulamu bwaange, mani wunjire mu 
nyuumba yatekeherwa abalamu boosi. 

24“Nae lwasiina oseeta omuundu omalire ohusihirira, otanyala huhola esiindu 
syoosi, ohutusaho ohwekweeda obuhoonyi? 

25Haba sindekongooyera abaandu bali mu budinyu? Omwooyo kwaange haba 
sikwachunirwaanga abamanani? 

26Nae nindasuubiraanga ebiindu bilai, ebibi byoong'ene nibyo ebyanjolaangaho; 
nindaliindaanga obulafu, esiirima nisyo esyechaanga. 

27Omwooyo kwaange buli siha kuli mu bidinyu, haandi sikuwuchuluhaangaho; 
buli ludaalo obuchuuni bwoong'ene nibwo obuunjolaho. 

28Ngeendaana nihuluusire mu moni, nae omubasu haba sinikwo okukera; 
siingira ndeema mu sidiiyiha sy'abaandu, mani ndekweeda obuhoonyi. 

29Ndi koti owebulwa neende amabbwe, oba koti omwiicha w'amaudo. 

30Esihoba syaange sisamuuha, mani syachaaka ohubuluunguha, nae 
amakuumba kaange kabalire, kaasamba-busaamba. 

31Enyembo chaange chohu naanga cheeholere ech'ohulira, haandi ekono 
ly'olwiika lwaange ly'abaandu balira. 

Yobbu 31 

1“Ndahola endagaano neende emoni chaange; ohutatingaalaho hu muhasi otaali 
owaange neende obwekoombi. 

2Omukabo kwaange ohutula aakulu eyiri Nasaae kwahabeere siina? Neende 
obusiha bwaange ohutula eyiri ow'Obunyala bwoosi? 

3Ebidinyu haba sibichiraanga abaandu bataali abaluungifu, mani esaando 
yikwiira abonooni? 

4Nasaae amanyire buli siindu si hola, haandi abona yi ngeendera. 

5“Niimba ndakeendera mu bulamu butaali obwadyeeri, oba amakulu kaange 
kaanjira mu bubacha; 

6(Leha ngererwe hu sikero syadyeeri, haandi leha Nasaae amanye ati mbulaho 
omusaango!) 

7niimba nindatula hu ngira ndai, mani omwooyo kwaange kwaabachiriswa 
neende ebiindu bi ndabona, mani yabaa hoo ekoondo lyaanda hu mahono 
kaange; 

8mani leha ese ndaake, nae abaandi balye; leha ebyohulya bi ndaakire biiywe 
haandi bisukunwe. 

9“Niwiichuhana omwooyo kwaange kwekoombaho omuhasi w'omuundu 
wuundi, mani ndeboondeerera omuhasi chana oyo nindeekisire amulyango 
w'enyuumba yae; 

10leha omuhasi waange asyeere haandi afukire omusaacha wuundi obusuma, 
haandi leha omusaacha wuundi yesi akone nae. 

11Olwohuba sino siba esyonoono sihoyera ohufwa; haandi okwo kuba 
omusaango kuleetwa eyiri abakayi b'emisaango. 

12Olwohuba kuba omuliro kusihirisa ohwoola hu Abbudoni, mani kwaasaamba 
buli siindu si ndi nasyo. 

13“Niimba ndahaya ohuwulira omuhalaabani waange musaacha oba omuhasi, 
nibeecha ohundekanyiirisira; 

14mani ndahahole siina Nasaae naasiingira? Niyahandeebe, ndahamukobolemo 
siina syeene? 

15Nasaae wanoonga yaanda mu nda, haba siniye oyo owamuloonga? Haba siniye 
omweene oyo owatuloonga mu nda? 

16“Teemaho omumanani esiindu syoosi si yekoomba ohutula yi ndi, oba 
ndeetaho esuubi ly'omuhasi mufwiirwe, 

17oba kata ndeemaho abaana bafwiirwe ebyohulya. 

18Ohutula mubuyere bwaange ndabahusaanga koti laata yaabwe, haandi 
ohutula ninjibulwa, ndabahoonyaanga. 

19Nindabonaanga omuundu ofwa esyekeenye, oba omumanani obula 
esy'ohwebwiiha; 

20ndamuberesaanga engubo ch'obwooya bwatulaanga hu makoondi 
k'omusidwooli syaange. Mani yaafumia neende omwooyo kwae kwoosi. 

21Taabaaho omulyaanga hu mwaana mufwiirwe, olwohuba ndamanyaanga endi 
abakayi b'emisaango bachia ohuhoonya; 

22sakira leha oluliho lwaakuhe lukwe ohutula hu mabeka kaange, haandi leha 
omuhono kwaange kufunihire mu nyiingo yakwo. 

23Olwohuba ndatichaanga endi Nasaae achia ohusaandya, mani haba 
sindahanyalire ohuhola esiindu siri sityo. 

24“Niimba ndahola esaabbu esuubi lyaange, oba ndalaanga esaabbu ndai endi 
niiwe obweesikwa bwaange; 

25niimba ndasaangaala olwohuba obuyiinda bwaange bwali obuungi, oba 
olwohuba omuhono kwaange kwali nikunyoolere ebiindu biingi; 

26niimba nindatingaala hu lyuuba nilyaaduha, oba omwoosi nikung'enaang'ena, 

27mani omwooyo kwaange kwekoomba mu bweekisi, haandi ndaachunjuuna 
esyaaba syaange; 

28sino syoosi syahabeere esyonoono sy'ohufwa si baheengi b'emisaango 
baheenga, olwohuba mba ndebachirisa eyiri Nasaae oli aakulu. 

29“Niimba nindaasaangaalire mu husihiriswa hw'omusuku waange, oba 
ndeniinia naakwiire mu sidinyu; 

30(Haba sindafukiirira omunwa kwaange kwaahola esyonoono nimuchuba 
yaafwa); 

31liina lu bahalaabani bomu daala lyaange bateeba bati, ‘Wiina oteekuute 
enyama yi Yobbu akabuule?’ 

32(Walukeenda haba siyeyalisaanga mu ngira chomu siko; ndaakaniraanga 
bawalukeenda mu daala lyaange); 

33haba siingisaanga ebyonoono byaange, koti lu baandu bakisa ebyonoono 
byaabwe mu mwooyo, 

34olwohuba esidiiyiha sy'abaandu syandiisa, sakira ndabuleera mani ndaahaya 
ohutula erwaanyi 

35Eee, aba naaliwo omuundu wumbulira! (Kuno nikwo omuhono kwaange! leha 
ow'Obunyala bwoosi yangobolemo!) Eee, omuhono kuno kuba nikwandiikwa 
neende omusuku waange! 

36Mubwadyeeri ndahakukingiire hu mabeka kaange; ndahakwebandiihire hu 
mutwe koti ekofia y'obutuki; 

37ndahaboleere Nasaae buli siindu; si ndahamusudireho ataali ohutya esiindu 
syoosi. 

38“Niimba nindeeba eloba li nima, mani ndaalitusa hu beeneelyo beene; 

39niimba nindalya ebyaamo byalyo nitaatuungire, mani ndaakera abeenelyo 
baafwa; 

40leha amawa kamere mu ndalo yaange mu bweyaango bw'engaano, haandi 
oluyoongo mu bweyaango bw'amabere masuungu.” Emboosi cha Yobbu 
chaakamiire ao. 

Yobbu 32 

Enomanoma ya Elihu 
32:1—37:24 

1Abasaacha badatu bano baakama ohukobola mu Yobbu, olwohuba Yobbu yali 
naamanyire omweene ati yali omuluungifu. 

2Mani Elihu omwaana wa Bbarakeeli Omubbuusi, owomu nyuumba ya Raamu, 
yaanyoolera. Yanyoolereera Yobbu olwohuba Yobbu mweene niye owali 
niyeholaanga omuluungifu, mu bweyaango bwa Nasaae ohumulaanga 
omuluungifu. 

3Haandi Elihu yanyoolerera abeecha ba Yobbu badatu olwohuba haba sibanyala 
ohukobola mu Yobbu, kata neende nibali nibaboola bati Yobbu yali mu 
syonoono. 

4Bulaanu Elihu yali n'aliindire ohulomaloma neende Yobbu olwohuba yali 
naamuhira obuhuluundu. 

5Nae Elihu niyabona ati abasaacha badatu bano haba sibanyala ohukobola mu 
Yobbu, yanyoolera. 

6Mani Elihu omwaana wa Bbarakeeli Omubbuusi yakobolamo ati, “Ese ndi 
omuyere mu myaaka, nae eng'we muli abahuluundu; sakira ndeengereehe 
haandi ndaatya ohubaboolera ebiindu bi mbaasa. 

7Mboola endi, ‘Leha emyaaka kilomalome, haandi abasaacha bahuluundu 
beekese amakesi.’ 

8Nae omwooyo kwa Nasaae kuli mu baandu, omuuya kw'Owobunyala bwoosi, 
nikwo okukera abaandu baamanya. 

9Obuhuluundu haba sinibwo obuleeta amakesi, oba bwaakera omuundu 
yaamanya obwadyeeri. 

10Sakira mboola endi, ‘Mundekeerese; lehe syesi mbooleho ebiindu bi mbaasa.’ 

11“Bone, niindiriire emboosi cheeng'we, ndekeereese emboosi cheeng'we 
mbulire eby'amakesi bi chitulamo, nimubeere nimusiikoonyeresa 
eby'ohuboola. 

12Mbatekeereese bulai bweene, nae, bone, abulao kata mulala hweeng'we 
onyalire ohuyiingania Yobbu, oba ohukobola mu mboosi chae. 

13Mweliinde mani mutaboola muti, ‘Hunyoolere amakesi; leha Nasaae mweene 
amukobolemo, ataali omuundu.’ 

14Yobbu haba sabooleere ese, mani haba siinja ohumukobolamo neende 
enomanoma yeeng'we. 

15“Bibahaire, abulao sibanyala ohukobolamo haandi; babula emboosi 
yohuboola. 

16Mani ese niinde koti lu bauleerere, olwohuba haba sibanyala ohulomaloma, 
olwohuba beemere ao, baahaya ohukobolamo esiindu syoosi? 

17Ese syesi njia ohubaaho neende singobolamo; ese syesi njia ohulomalomaho 
ebiindu bi mbaasa. 

18Ndi neende ebiindu ebiingi muno eby'ohulomaloma, mbulira mu mwooyo 
kwaange esiindu nisisiindiha siti nomanome. 

19Bone, omwooyo kwaange kubira koti efiini yi bataafuniiheho; kuli koti 
esibiihiro sy'efiini siyaaha, esiri aambi ohwaadiha. 

20Hoyere ohulomaloma, hu nyale ohuwuchuluha; hoyere ohubaaho neende 
esy'ohulomaloma mani ngobolemo. 

21Haba siinja ohweehubbira eyiri omuundu yeesi haandi abulao omuundu yi 
njia ohukinia. 

22Olwohuba haba siimanyire ohukinia omuundu, ataali ao, Omuloongi waange 
achia ohuusaandya. 

Yobbu 33 

1“Mani bulaanu, ewe Yobbu, bulira enomanoma yaange, haandi tekeeresa 
emboosi chaange choosi. 

2Bona, ndi ohuchaaka ohulomaloma; olulimi lwomu hanwa waange nilwo 
olulomaloma. 

3Emboosi chaange cheekesa obuluungifu bwaange, haandi bi nomanoma 
byadyeeri. 

4Mwooyo wa Nasaae niye owanoonga, haandi omuuya kw'Obunyala bwoosi 
nikwo okuumberesa obulamu. 

5Ewe noonyala, mani ngobolemo; tekeha bulai emboosi chao, mani weeme mu 
moni waange weeoseho. 

6Bona, ewe naange mu moni wa Nasaae huli nasilala; ese syesi ndaloongwa 
ohutula mu loba. 

7Bona, abulao esiindu syoosi esikera waandya; haba siinja ohuhusidoera. 

8“Mubyadyeeri, mbao olomaloome nimbulira, haandi mbuliire ekono 
ly'emboosi chao. 

9Oboola oti, ‘Mbulaho omusaango, abulao esyonoono si ndahola; ndi 
omwoleerefu, mbulaho esyonoono. 

10Nae bona, Nasaae anyoola esifune syohunjolobya, yaanjira koti omusuku wae. 

11 Nasaae aboya eminyororo hu makulu kaange, haandi atingaala buli siindu si 
hola.’ 

12“Bona, mu sino haba sooli owadyeeri. Njia ohuhukobolamo. Nasaae ahira 
omuundu yeesi. 

13Lwasiina wekanyiirisa Nasaae, noboola oti, ‘Haba saakobola mu mboosi 
chaange’? 

14Olwohuba Nasaae alomaloma mu ngira ndala, haandi mu yiindi, nae omuundu 
haba sasideebaho. 

15 Nasaae alomalomera mu bilooto, neende muhuboneherwa, abaandu nibakona 
endoolo ch'amaani, nibali ohuyiriitira hu bitaanda byaabwe, 

16niyeekula amatwi k'abaandu, mani yabatiisa neende ohulagira hwae. 

17Nasaae alomaloma nabo hu banyale ohulehana neende ebiholwa byaabwe 
bibi, mani abaakamye ohweefumya; 

18abawonia ohuchia emakoombe, haandi yaawonia obulamu bwaabwe 
ohusihiriswa neende olugaanga. 

19“Omuundu nalwaalira hu sitaanda syae, haandi yemeeda neende obuchuuni 
mu makuumba kae, ao Nasaae aba amukolola; 

20mani omuundu mulwaae omwooyo kumutule huhulya, haandi omwooyo 
kuhaye ohwekoomba kata ebyohulya bilai. 

21Omubiri kwae kwang'aya muno mani kwaahaya ohumanyihana; mani 
amakuumba katula erwaanyi koti esaala. 

22Mubwadyeeri bweene, asudire aambi neende emakoombe, mani obulamu 
bwae bwaachia eyiri abo abaleeta ohufwa. 

23Niwiichuhana yaaba neende malaika wae, oyo omuwosera, mulala hu 
bamalaika ba Nasaae elifu, ohoonya abaandu ohumanya esiindu simuhoyera; 

24mani namukwiira esisa, n'aboola ati, ‘Muwonie ahaye ohwiiha emakoombe, 
munyoolere esiindu syohumuwonia; 

25leha omubiri kwae kukobolemo amaani koti ak'abaraaga; haandi omweene 
akobolemo amaani k'oburaaga’; 

26ao omuundu achia ohwiinamira Nasaae, mani Nasaae amukwiire esisa, mani 
yeeche mu moni wae neende esangaalo. Nasaae achia ohumutereesera ebiindu 
haandi. 

27Mani buli muundu achia ohuboolaanga mu lwichuule ati, ‘Ndahola esyonoono, 
mani ndaahola ebitahoyera, mani ndahaywa ohusaandisibwa koti lu hoyerwa. 

28Nasaae yanunuule ndaahaya ohuchia aasi emakoombe, mani obulamu 
bwaange bucha ohubona obulafu.’ 

29“Bona, Nasaae niye ohola ebiindu bino byoosi, abiholera omuundu amahabi 
maangi, 

30ohuwonia omwooyo kwae kutacha emakoombe, hu anyale ohubona obulafu 
bw'obulamu. 

31Bulaanu ewe Yobbu, tekeeresa ebiindu bi mboola, buleera, mani olehe 
nomanome. 

32Nooli neende esiindu syohuboola, mani wungobolemo; lomaloma, olwohuba 
ndeekoomba ohusibulira. 

33Ataali ao, tekeerese; buleera mani njia ohuhweekesa eby'amakesi.” 

Yobbu 34 

1Elihu yeemao yaaboola ati, 

2“Muwulire emboosi chaange, eng'we abasaacha bakesi, haandi mundekeerese, 
eng'we abamanyire ebiindu; 

3olwohuba omuundu yawuula emboosi endai neende eyitaali endai ohweema 
hu bi awuliire koti olulimi lu lwaawula ebyohulya binyunyuula neende 
ebichalaafu. 

4Lehe hukabuhanie esyadyeeri; lehe abeene huheengeo si hubona huti silai. 

5Olwohuba Yobbu aboola ati, ‘Mbulaho omusaango, nae Nasaae yaandusaho 
ebiindu bilai; 

6Kata ndahaba ni ndi omulai, naangwa omubacha; kata neende niimbulaho 
omusaango, nae nyaalirwe muno.’ 

7Yobbu muundu w'engeri siina, owekotyoombera obulekeeresi koti ong'wa 
amaachi, 

8adaha muno ohuba alala neende abonooni haandi akeendaanga neende 
abonooni. 

9Olwohuba aboolere ati, ‘Abulao esiindu si muundu anyoola naahola 
ebisaangaasa Nasaae.’ 

10“Mani sakira muteke amatwi muumbulire, eng'we abasaacha abategeera, 
sisinyalihana nabudiidi Nasaae ohuhola esiindu sitahoyera, haandi Omunyala 
w'ebiindu byoosi haba saanyala ohuhola esiindu sibi. 

11 Olwohuba Nasaae yahabe omuundu omukabo kwae ohweema neende 
ebiholwa byae, haandi omuundu yahabone ati esiindu sy'anyoolere sihoyerwa 
ebiima byae. 

12Syadyeeri syeene mbwe Nasaae haba saholaanga esiindu sibi, haandi 
Omunyala w'ebiindu byoosi haba sa fwiinyiriraanga omuundu yeesi mu 
huhalaka omusaango hwae. 

13Wiina owamuba obunyala bw'ohuliindaanga esyaalo haandi wiina 
owamudiisa esyaalo syoosi? 

14Nae Nasaae n'aheengao ohwekobosera omweene omwooyo kwae, haandi 
yefunyisira omuuya kwae kwobulamu, 

15buli siindu silamu siba sichia ohusihiriha, mani abaandu bahakobole mu loba 
haandi. 

16“Nimuli ab'amakesi, mubulire sino; mutekeerese bi mboola. 

17Omuundu otadaha obwadyeeri mani anyala yaatuka? Wahayaasa 
omuluungifu haandi ow'amaani omusaango mani waamuhira? 

18Oyo oboolera omutuki ati, ‘Obula obuhoonyi,’ neende abaami ati, ‘Muli babi’; 

19niye oyo oteehubira mani yakwiira abaami, oba yaadaha abayiinda ohuhira 
abamanani, olwohuba Nasaae niye owabaloonga boosi. 

20Musiiha silala nibafwa sa; nae akatikaati w'esiro abaandu badengaanisibwa 
mani baasihirira, mani abaandu b'amaani batuswao naabulao omuundu 
obadiirireho. 

21“Olwohuba Nasaae atingaala engeri yi muundu yeebisiramo, haandi abona 
buli abuundu yachiira. 

22Abulao esiirima, kata syahaba esy'amaani sitye yi bahola-mbi banyala 
ohweekisa Nasaae. 

23Olwohuba haba sisihoyera mbwe Nasaae aboolere omuundu yeesi ebiha hu 
amale achie yaali ohumuheengera omusaango. 

24Nasaae haba saateberesaanga mberi hu amala atusao ab'amaani, mani 
akobosao abaandi mu bweyaango bwaabwe. 

25Olwohuba amanyire ebiholwa byaabwe, abasukuna mu siro silala mani 
baasihirira. 

26Abahuyira mu moni w'abaandu hulw'ebyonoono byaabwe, 

27olwohuba baleha ohumuloondaho, haandi baahaya ohudeeba hu malako kae, 

28mani bakera amaliro k'abamanani kamwoolaho, mani yaabulira ohulira 
hw'abaandu basaanda. 

29Nasaae mani n'aheengao ohubuleera, wiina onyala ohumuheengera 
omusaango ohumuhira? Naheengaho ohweekisa, wiina onyala ohumubona, oba 
syahaba esyaalo kose omuundu? 

30Omuundu otatya Nasaae, haba s'ahoyeere ohutuka, hu ahaye ohusukuna 
abaandu mu muteego. 

31“Olwohuba aliwo omuundu owaboolera Nasaae ati, ‘Saandire muno; haba 
siinja ohwonoona haandi; 

32njekese ebiindu bi tabona; niimba nindahola esyonoono, haba sisikobolamo 
ohusihola.’ 

33Obaasa oti nasaae achia ohuhuleha, olwohua wekaana oti obula omusaango? 
Mani omweene heengao, nae ataali ese; sakira boola sy'omanyire. 

34Abaandu bamanyirifu bachia ohumboolera, neende buli muundu olimo 
amakesi owulira ebyaange achia ohumboolera: 

35‘Yobbu alomaloma byaataamanyire, emboosi chae chibulamo amakesi.’ 

36Yobbu aba niyaoseswa bulai, muba mwabona muti akobolamo koti omuhola-
mbi. 

37Olwohuba ameeda obujeemu hu bibi byae; yeema akatikaati weefwe, mani 
yemeeda ohulomaloma bubi hu Nasaae.” 

Yobbu 35 

1Haandi Elihu yalomaloma n'ateeba ati, 

2“Obaasa oti sihoyera? Oboola oti, ‘Hoera ohuba endi mu moni wa Nasaae,’ 

3mani hu weemeo oteebe oti, ‘Bulai siina bu ndi nabwo? Ohutahola esyonoono 
hwaange huuhoonyere siina?’ 

4Njia ohuhukobolamo ewe neende abeecha bao bosi. 

5Tingaala hu kulu, mani obone; Wehaliriihe amaleesi, obone koti lu kali aakulu 
muno ohuhuhira. 

6 Nooholere esyonoono, esyo simudiiraho sitye? Haandi ebyonoono byao 
nibyemeeda, omuholaho syonoono siina? 

7N'oli omuluungifu, omumeedaho siina; oba anyoola siina ohutula mu muhono 
kwao? 

8Ebibi byao bichuuna omuundu waasyo oli koti ewe, haandi obuluungifu bwao 
buhoonya abaandu basyo. 

9“Olwohuba abaandu bekanyiirisa nibabafwiinyirira; balirira abali neende 
amaani babahoonye. 

10Nae abulao oboola ati, “Nasaae omuloongi waange ali yeena, okera abaandu 
baaba neende esuubi mu biha byaabwe bidinyu, 

11otweekesa ohuhira ebisolo byohu syaalo, mani yatuhola hwaaba abakesi 
ohuhira amayoni kabburuha. 

12Balira nibadaha obuhoonyi, nae Nasaae haba sabakobolamo, hulw'esuunga 
neende embi chaabwe. 

13Mubwadyeeri Nasaae haba saawulira ohulira hubulamo obuhoonyi, oba 
Omunyala w'ebiindu byoosi yahudeebaho. 

14Mani anaahuwulire atye ewe noboola oti, haba somubona? Haandi oti 
omusaango kwao kuli mu moni wae, haandi oti omuliindire! 

15Nae bulaanu, olwohuba etima lya Nasaae haba sirisaandya, haandi oti haba 
s'adeeba muno hu bibi, 

16Yobbu alomaloma ebiindu bitaalimo echamu, yemeeda ohulomaloma ebiindu 
bi ataamanyire.” 

Yobbu 36 

1Haandi Elihu yachiiririra ohulomaloma n'aboola ati, 

2Hola niwuundesimiirisaho budiidi, njia ohuhweekesa, olwohuba siriwo esiindu 
si ndaha ohuhuboolera hulwa Nasaae, 

3Olwohuba mubwadyeeri bweene emboosi chaange haba sichobubacha, haandi 
njia ohubeekesa endi Omuloongi waange muluungifu niye. 

4Mubyadyeeri bweene haba siimbacha; olwohuba omukesi mweene ali naawe. 

5Bone, Nasaae ali neende amaani, haandi saalekeeresa omuundu yeesi; haandi 
sibulao esiindi syataamanyire. 

6Haba s'alehaanga ababi bayiindira, haandi aberesaanga abafwiinyirirwa 
ebiindu bi bahoyera. 

7Ahiingakiriraanga abaluungifu, haandi abahola batuka koti abatuki mani 
abaleha banyoola oluyaali endaalo choosi. 

8Nae abaandu nibaba nibaboyerwe mu minyorooro, nibasaanda hulw'ebiindu bi 
bahola, 

9Nasaae amalaanga abeekesa ebyonoono byaabwe bi bahola, neende esuunga 
yaabwe. 

10Yeekulaanga amatwi kaabwe bawulira koti aboolobya, neende ohubalagira ati 
batule mu bibi byaabwe. 

11Nae nibawulira mani bamuhalaabanira, bachia ohumalaanga obulamu 
bwaabwe nibali neende edeembe, haandi emyaaka kyaabwe nibali neende ehabi 
nyiingi muno. 

12Nae nibatawulira, bachia ohusihiiriswaanga neende olugaanga, mani bafwa 
nibataali neende amakesi. 

13“Abo abatatya Nasaae babiraanga etima mu myooyo kyaabwe; kata 
bahasaanda batye haba sibasabaanga obuhoonyi. 

14Bafwa nibasisiiri abaraaga, haandi obulamu bwaabwe bumaliirihiraanga mu 
soni. 

15Nae Nasaae yeekesa abaandu naabitira mu husaanda hwaabwe, haandi 
yehoonyesera ebidinyu ohwiikula amatwi kaabwe. 

16Nasaae yahutusa mu bidinyu mani yaahuhola wanyoola esangaalo, haandi 
yaata hu meesa yao ebyohulya binyunyuula. 

17Nae bulaanu bahuheengeere omusaango mu bwiichufu nasilala koti abonooni; 
ohuheenga omusaango alala neende obwadyeeri bihukwiireho. 

18Weliinde mani ohaye ohubachwa neende obuyiinda; haandi otakanya 
obuyiinda bwahunyaasa. 

19Obaasa oti ohulira hwao hunahutusa mu husaanda, oba amaani kao koosi 
ohuhuwonia ohusaanda? 

20Otekoomba esiro ohwoola, ebiha bi baandu basihirisirwamo ohutula mu 
bwiihalo bwaabwe. 

21Wehaliirise, mani ohaye ohwonoona, olwohuba sino nisyo sy'odoolere mu 
bweyaango bw'ohusaanda. 

22Bona, koti lu Nasaae ali neende amaani maangi; wiina owahamwoolaho mu 
hweekesa? 

23Wiina omuboolera esy'ohuhola, oba wiina onyala ohumuboolera ati, ‘Oholere 
esyonoono’? 

24“Yichulisa ohumufumiaanga hulw'ebiindu bi yahola, bi baandu beemba 
nibakinia. 

25Abaandu boosi basibona; abaandu babibonera eyale. 

26Bona, Nasaae koti lu ali ow'amaani, nae haba sihumumanyire; obuungi 
bw'emyaaka kyae haba sibumanyihana. 

27Olwohuba adaya amatoonde k'amaachi, mani akahola kaba ohutoonya 
hw'efula 

28ka ebireesi bikwiisa aasi efula, mani yaakwiira abaandu mu buungi. 

29Aliwo omuundu yeesi omanyire koti ebireesi bisalaanaanga muukulu, oba 
ohwaaduluhana hw'ekulu lyae? 

30Bona, asalaaniaanga ohumesamesa hw'ekulu ohumweebodoohania, mani 
afuuniha ebusiba w'enyaanja neende esiirima. 

31Olwohuba aheengeraanga abaandu omusaango ohweema hu bino; mani 
naliisa abaandu ebyohulya mu buungi. 

32Adiiraanga olumesu mu mahono kae, mani alulagira ohuubba abuundu 
bweene. 

33Ohwaaduluhana hw'ekulu hweekesaanga huti omuyaka kuli ohwiicha, mani 
eng'oombe chosi chimanya chiti omuyaka kuli ohwiicha, 

Yobbu 37 

1“Sino syosi sikera omwooyo kwaange kwateengereha, mani kwatula mu 
bwiihalo bwakwo. 

2Muwulire ohwaaduluha hw'ekono lya Nasaae, neende ohubuluula hutula mu 
munwa kwae. 

3Nasaae asiindihaanga olumesu luhalania ekulu lyoosi, haandi ohumesamesa 
hwalwo hwoola hu enyaande choosi ech'esyaalo. 

4Olumesu niluwa, n'ohuwoola hw'ekono lyae huwuliirihana; Nasaae 
yaaduluhana neende ekono lyae litiisa mani olumesu lwemeeda alala neende 
ohwaaduluhana hw'ekono lyae. 

5Ohwaaduluhana hw'ekono lya Nasaae huwukisa; ahola ebiindu by'amaani bi 
hutanyala ohumanya. 

6Olwohuba aboolera efula y'amakina ati, ‘Kwa hu syaalo’; neende ebireesi 
by'efula ati, ‘Kwa neende amaani.’ 

7Mani Nasaae yaakamya emirimo kya buli muundu, hu baandu boosi bamanya 
ebiindu bi anyala ohuhola. 

8Mani ebisolo byoosi nibichia yi byeekisaanga, nibihaira mu meena kabyo. 

9Esifuusye situla emwaalo, haandi obunyifu butula emukulu. 

10Nasaae afuuta omuuya mani kwaanyisa amaachi, mani amaachi keehola 
amakina bwaangu muno. 

11Nasaae yeechusa ebireesi neende omunyisi; ebireesi bisalaania ohumesamesa 
hwae. 

12Ebireesi byebodoohania Nasaae n'abilagiire, biholera huhulagira hwae, buli 
abuundu yi bichiira. 

13Ebiha biindi Nasaae akwiisa efula ohusaandya abaandu, oba ohuchuhiirisa 
esyaalo, oba ohweekesa abaandu ati yabaheera. 

14“Ewe Yobbu, bulira sino; buleera mani obaase hu biindu by'amaani bi Nasaae 
ahola. 

15Omanyire koti lu Nasaae abitaaho elako lyae, mani yaakera olumesu 
lw'ebireesi lwae lwaaduha? 

16Omanyire koti ebireesi byereeraanga mu bbaanga, ohweekesa koti lu mulimo 
kwa Nasaae kw'amaani haandi koti lwaali ow'amakesi k'aakulu muno? 

17Ewe otubuhira oluuya muungubo chao esyaalo nisichuule obubafu olwohuba 
omuyaka kuwuucha nikutulira emwaalo. 

18Ewe onyala ohuhoonyaho Nasaae ohulandaasa ekulu, lyooma lyaaba koti 
esichuma sing'enaang'ena? 

19Tweekese bi hunaboolere Nasaae; abulao esiindu sihumanyire, huli koti 
abaandu bali mu siirima. 

20Banaamuboolere bati ndaha ohulomalomaho nae? Aliwo omuundu 
owekoomba ati asihiriswe? 

21“Nae bulaanu abaandu haba si badaha ohutingaala hu bulafu ekulu 
niling'enaang'ena, omuyaka nikumalire ohuwuucha ebireesi mani ekulu 
nililabire. 

22Emukulu niyo yi humilaa-milana huli koti esaabbu hutula; mani oluyaali lwa 
Nasaae lwaatwiichusa obuti. 

23Omunyala w'ebiindu byoosi, haba sihunyala ohusuda aambi nae; muhunuufu 
mu maani neende mubwadyeeri, haandi saacha ohudoondobania obuluungifu 
buungi. 

24Sakira abaandu bamutya; s'adeeba hu abo ababaasa abeene bati bakesi nibo.” 

Yobbu 38 

Omwaami akobola mu Yobbu 

1Omwaami naali mu sifuusye yakobola mu Yobbu n'aboola ati: 

2“Wuno niye wiina owikalira endekeha yaange ohumanyihana naalomaloma 
ebitaalimo amakesi? 

3Mani weboye olusibiro weeme koti omusaacha, mani wungobolemo esiteebo 
syaange. 

4“Ewe wali yeena ese ninoonga esyaalo? Mboolere, nooba noomanyire. 

5Wiina mweene owaheengao ati sinaake sitye omanyire obwadyeeri? Oba wiina 
owasipiima neende omukoye? 

6Emisiingi chasyo, cheema hu siina, oba wiina owafumita ekina lyomu soonda, 

7esulwe nicheembera alala koti abaandu, mani ebiloonge byomu kulu nibiyaasa 
hulw'esaangaalo? 

8  “Oba wiina owataao emilyaango ohwiikalira enyaanja, lu yaadiha koti eyitula 
mu nda w'esyaalo; 

9nindahola ebireesi ohubwiiha enyaanja, mani ndayiboya neende ebireesi 
bimali, 

10haandi ndayiteerao olwaaho yi yaakama, mani ndayitaaho ebidiiri neende 
enjiki. 

11Mani ndaboola endi, ‘Yakamaanga ano, ataali ohwemeeda ohusudaho, haandi 
ano niyo yi mafwiinda kao k'amaani kanaayenjeerereenge’? 

12“Ohutula niwiibulwa, walagiraho obwiire oti buhye, haandi wakeraho 
amabwiibwi kaamanya ebiha byako, 

13hu bulafu bwako bunyale ohudiira esyaalo syoosi, mani bwiiruse abonooni 
bahaye ohweekisa? 

14Esideete sikera engulu neende ehooho byaaboneha, mani esyaalo syaahanya 
syaaba koti engubo yeehunyire-hunyire. 

15Abala mbi haba si badaha obulafu bw'esideete, olwohuba bubakaira ohuhola 
ebiindu bileeta emitowaano. 

16“Waali woolaho ebusiba yi nyaanja yisoohera, oba waali wakeenderaho hu 
lwaalo ly'enyaanja? 

17Aliwo owali niyahweekesaho enjiki ch'emakoombe, oba waali niwabonaho 
enjiki chiingira mu siirima eyiri abafu? 

18Omanyireho koti lu butakalafu bw'esyaalo bwaaka? Ngobolemo, nooba 
noomanyire bino byoosi. 

19“Engira yiicha yi bulafu bwamenya yiri yeena, nae esiirima situla yeena, 

20mani hu onyale ohusiyira abuundu wasyo haandi onyale ohusiheengerao 
engira yi sibitiraho nisichia yi syamenya? 

21Omanyire olwohuba wali niwamala ohwiibulwa ebiha ebyo, haandi emyaaka 
kyao ky'obuhuluundu kyali emiingi! 

22“Wali weengiraho mu nyuumba chi babiihamo omunyiti, oba mu nyuumba chi 
babiihamo amakina k'efula, 

23bitekehera ebiha bidinyu, oludaalo lw'ohulwaana neende olw'amaye? 

24Ngira siina eyoola abuundu yi bulafu bukabuhaniramo, oba yi muyaka kutula 
ebukwe kusalaanira hu syaalo? 

25“Wiina owatema muukulu emilongooti chi fula yibitamo niyikwa, haandi 
yeekula engira yeehubba? 

26Wiina okwiisaanga efula mu bituundu bi baandu batamenyamo, efula yaakwa 
mu siparara, abuundu ataali neende omuundu kata mulala; 

27ohuchuhiirisa esyaalo syooma haandi esyalehwa ao, mani yasihola 
syameramo obunyaasi? 

28“Obaasa oti efula yiri laata yao, oba wiina oweebula amatoonde k'olume? 

29Muhasi siina oweebula omunyiti, haandi wiina oweebula amakina k'efula? 

30Amaachi kooma kaaba koti ekina, haandi aakulu w'enyaanja yaadiirana. 

31Onyala ohuboya eminyororo cha Pileyade, oba ohuboolola emikoye kya 
Orioni? 

32Onyala ohweekesa Masarooti ebiha byaachio, oba onyala ohwaaya enani liri 
neende abaana? 

33Omanyire amalako katuka aakulu mu miyaka? Onyala ohukeehoonyera 
ohutuka esyaalo? 

34“Onyala ohulagira ebireesi, mani omuhula kw'amaachi kwahubwiiha? 

35Onyala ohulagira olumesu, mani lwaamyeesuha, mani lwaheecha yooli 
lwaaboola luti, ‘Mbano ndi ano’? 

36Wiina owaberesa ebireesi amakesi, haandi yaaberesa enang'oong'o 
ohumanya? 

37Wiina onyala ohwehoonyera amakesi mani yaabala ebireesi? Oba wiina 
onyala ohudengaania ebireesi by'efula mani byeedisa amaachi, 

38olufu nilweehola edosi, mani edosi lyooma lyaadiirana alala? 

39“Onyala ohuyiimira edalang'i esolo y'ohulya, oba yaaberesa edalang'i njere 
ebyohulya bichiikusa, 

40nicheekisa mu ng'uungu chiachio, oba nicheeyalisa mu sichaha nichiliinda 
ohukwa hu bisolo eby'ohulya? 

41Wiina oberesaanga amayoni ebyohulya, obumwiinyi bwako nibuchwiilira 
Nasaae, mani bwakeendaana nibukoonya ebyohulya? 

Yobbu 39 

1“Omanyire ebiha bi mbusi chomu ngulu chibuliramo? Waali nobweeneho 
emboongo niyiibula? 

2Onyala ohubala emyoosi kichimala nichiri asito, oba wamanya ebiha bi 
chiibuliramo, 

3ebiha bichiinamiramo mani cheebula otwaana twachio, mani chaawona 
obuchuuni bw'ohulumwa? 

4Otwaana twacho tuguma mani twaanyoola amaani, nituli mu siino; mani 
bwaahula twaakama ohukobola eyiri ng'ina yaabwo. 

5“Wiina owaleha esuhiri ndeende ohukeendaanga ataali omuundu ochaaya? 
Wiina owachiboolola mani chang'alaalaanga, 

6chi ndaberesa esiparara ohuba edaala lyacho, neende esyaalo sy'omuunyu 
ohuba obwiihalo bwaacho? 

7Haba sichidaha esiyoka syomu siko; haandi abulao onyala ohuchikeda mani 
yaachihosa emirimo. 

8Chikeendaana muungulu nichaaya, mani chikoonya obunyasi bw'ohulya. 

9“Endaawu njalaba yinyala yaahuhalaabanira? Yinyala yeyalisa esiro syoosi yi 
byaayo byao biriraanga? 

10Onyala ohuyiboya neende emikoye, oba yinyala yaahulimira mu mukuunda 
kwao? 

11Onyala ohuyeesika olwohuba yiri neende amaani maangi, haandi onyala 
wayilehera emirimo kyao? 

12Onyala ohuyeesika oti yinaakobole, mani yaaleeta emwo yao mu sihubbakiro? 

13“Embaya ch'ewudo chibaambuha bulai muno; nae abulao ewudo 
lyahabburuha ohuhira awudu. 

14Olwohuba ewudo lireha amaki kaalyo mu loba, mani obubafu bw'eloba 
bwaakabasa, 

15mani ewudo lyeebirira liti ohukulu hunyala ohukaata, haandi oba lyeebirira 
liti ebisolo biteende binyala ohukaseenakira. 

16Ewudo lisaandya muno otumwiinyi twalyo, twaaba koti otutaali otwalyo; 
mani lyeekesa liti haba sirideebayo ohuhalaabanira bihaya; 

17olwohuba Nasaae yaliloonga atyo lihaye ohuba neende amakesi, haandi haba 
siyaliba amakesi k'ohumanya. 

18Nae nilichaaka ohwiiruha, lidoong'a sa nilicheha efaraasi neende omwiirusi 
wayo. 

19“Niiwe oberesaanga efaraasi amaani? Niiwe ofwaasaanga ekosi lyayo amaani? 

20Niiwe okeraanga niyiduuma koti esike? Ohufuuta hwaayo hw'amaani hutiisa 
abaandu. 

21Yedeeya niyiseenakira eloba, mani yeekesa yiti yiri neende amaani; 
yiiruhaanga neende amaani kayo koosi yikutaanira ebilwaaniso by'omusuku 
wayo mu biita. 

22Efaraasi haba siyimanyire obuti, haandi haba siyesiinduhaanga; haba 
siyiiruhaanga olugaanga. 

23Ebilwaaniso bi beerusi bachio bakiinga bigwaaranaho mani byaamesamesera 
mu mubasu. 

24Yibbachuha embiro neende obwaalaba buungi niyichia mu moni; niyiwulira 
ekono ly'eturumbete, haba siyesimiirisa. 

25Buli luboobba eturumbete, yiboola yiti, ‘Otyoo!’ Yinyala ohuwunyiirisa eye 
nilisisiiri eyale, haandi yaawulira esiyoka sy'abahoongo b'eye nibasisiiri eyale. 

26“Niiwe oweekesaanga eeswi ohubburuha, neende ohubaambula embaya 
chalyo nichewuunjire emwaalo? 

27Niiwe olagiraanga eeswi ohuniina aakulu mani lyoombaha esiyu syalyo 
aakulu? 

28Lyoombahaanga esiyu syalyo hu lwaanda mani limenya hu makina maleeyi. 

29Eyo niyo yilibonera esiindu si lineete lyaalya; emoni chaalyo chaasibonera 
eyale. 

30 Otumwiinyi twalyo tunuuna amabaanga; haandi elyeene lyaaba eyiri esiindu 
sifwiire.” 

Yobbu 40 

1Omwaami yaboolera Yobbu ati, 

2“Omuundu okoonyeresa ebyonoono anyala ohuyiingania ow'Obunyala 
bwoosi? Oyo oyiingana neende Nasaae, leha akobolemo.” 

Yobbu 

3Mani Yobbu naakobola mu Omwaami ati, 

4“Bona, mbula oluyaali lwoosi, ndahahukobolamo siina? Haamuumbe omunwa 
kwaange, mani mbuleere-buwuleera. 

5Malire ohulomaloma, haandi siinja ohukobolamo; ehabi lyoohubiri, haba siinja 
ohwemeeda ohulomaloma.” 

6Omwaami yakobola mu Yobbu ohubitira mu sifuusye n'aboola ati: 

7“Weng'aade omusiipi koti omusaacha; njia ohuhuteeba ebiteebo, bi ndaha 
wuungolemo. 

8Koti lu oli otyo, oli ohuteema ohuboola oti niise otaali owadyeeri? Wahachaaka 
otye ohuheengera omusaango kuuhire mbwe hu weemeo obe owadyeeri? 

9Ewe oliho neende amaani kahaakana neende aka Nasaae, haandi wahanyalaho 
ohwaaduluhana neende ekono liri koti elyae? 

10“Mani wesaate neende amaani alala neende obuhunuufu; wefwaale oluyaali 
alala neende obuhoongo. 

11Yekesa etima lyao bitiirifu, mani otingaale hu buli muundu weniinia omale 
omusaandye. 

12Tingaala hu buli muundu weniinia mani omuloongoyase; haandi oseenakire 
abonooni abuundu waabwe weene. 

13Bafuunihe boosi alala mu loba; beekalire emakoombe. 

14Mani syesi njia ohuhukinia haandi fukiirire, endi ohirire neende amaani kao. 

15“Bona, efubu, yi ndaloonga koti lu ndahuloonga; Yilya obunyaasi koti 
eng'oombe. 

16Bona, amaani kayo kali mu sibuno, haandi amaani kayo maangi kali mu misi 
kyohuunda yao. 

17Yeemesaanga omuhiinga kwayo aakulu kuba koti omuseengese; emisi kyohu 
makulu kayo kyeeboya alala haandi ky'amaani muno. 

18Amakuumba kayo moomu koti enjehe ch'omugasa, haandi amakulu kayo kali 
koti emitaliimbo ky'ebyuuma. 

19“Niyo eyitaangira mu solo choosi chi Nasaae yaloonga; owayiloonga yeeng'ene 
niye onyala yaasuda aambi nayo n'adiirire olugaanga! 

20Olwohuba engulu chimeraho obunyaasi bu yilya haandu huungulu nihwo hu 
bisolo byoosi bibaira. 

21Yikonaanga aasi w'ebisaala by'amawa, mani yeekisa mu bikada neende mu 
bidutu. 

22Yeyikama mu siiniha sy'ebisaala by'amawa; neende eby'emisaala 
kiyebodohaanie ekiri hu ndulo w'omwaalo. 

23Bona, omwaalo nikuhulukusa neende amaani haba siyitya; yiguma omwooyo 
kata neende omwaalo kwa Yorodaani kwahayihulukusira hu munwa. 

24Alihooyo onyala ohuyidiira niyibona, oba yaayiteka neende omuteego mani 
yaayifumita mu lyoolu neende oluyiingo? 

Yobbu 41 

1  “Wahanyala ohuloba esisyuuhira-banaabi silaangwa siti lefiataani, neende 
elobo ly'eng'eeni, oba waboya olulimi lwasyo neende omukoye? 

2Wahanyala ohwiingisa omukoye mu lyoolu lyasyo, oba waafumita olusaya 
lwasyo neende elobo? 

3Siinyala ohuhwekweeda siti osikwiire esisa? Siinyala ohulomaloma naawe 
bulai siti osilehe? 

4Siinyala ohuhola endagaano naawe mani syaasuubisa ohuba ohuhuhalaabanira 
endaalo choosi? 

5Onyala ohubaya nasyo koti luwahabaya neende eyoni, oba onyala 
ohusiboyeraanga abahalaabani bao bahaana ohubasaangaasa? 

6Abanaabi banyala ohusyoosanira? Abachurusi banyala ohusibaaka mani 
baasikusa? 

7Onyala ohusifumita efumo mani lyaabita mu sihoba syalyo, oba waadomola 
omutwe kwasyo neende omuuma kufumita eng'eeni? 

8Teemaho ohuyiigeeng'aho omuhono ohuyilwaania; obone n'oba 
waheebirireho ohutoochwa hwooba nonaatoochwe nayo, mani huboneho 
haandi nooba wahateemeho ohuyegeeng'aho ehabi liindi! 

9Omuundu yesi-yesi obonaho sa esisyuuhira-banaabi ati, amaani 
kamubwechaangamo; mani abbwooyoha akwa sa aasi. 

10Abulao omuundu mwaalaba onyala ohuteemaho ohusisimusa. Mani wiina 
onyala ohweema mu moni wasyo? 

11Wiina owamberesaho esiindu yi mba hoyera ohutuunga? Buli siindu siri hu 
syaalo syaange nisyo. 

12“Haba siinyala ohubuleera hu bidiira hu makulu k'esisyuuhira banaabi, oba hu 
maani kasyo maangi, oba hu huboneha hwasyo hulai. 

13Wiina onyala ohusifwaalula esyefwaalo syasyo sy'aakulu? Wiina onyala 
ohufumita eseero lyasyo liri amahabi kabiri? 

14Wiina mweene owahanyala ohwaasamya esa ya chasyo chirimo ameeno 
katiisa ako? 

15Omukoongo kwasyo kuliho amakaamba, akaambaana haandi amoomu koti 
ekina. 

16Kali alala muno; mani kata emboo haba siyinyala ohukabitamo. 

17Kaambaana mani kaadiirana alala; koomiiranaho mani haba sikanyala 
ohukabuhanisibwamo. 

18Nisyaasamula n'enjeserye ch'omuliro chaaduhira sa muhanwa wasyo, haandi 
emoni chasyo chaahanya chiri sa koti elyuuba. 

19Enjeserye chaaduha sa nichitula muhanwa wasyo; chiduumamo koti 
enjeserye ch'omuliro. 

20Omwoosi kudumuuha nikutula mu moolu kasyo, koti okutula mu ndamu 
yitokota oba koti ebikoha byaaduha. 

21Omuuya ku yiyeera kuyaambya amaanda, haandi enimi ch'omuliro chitula 
muhanwa wasyo. 

22Ekosi lyasyo ly'amaani muno, mani buli muundu obukaanana nasyo atya 
butya. 

23Efunyiro ch'enyama chasyo chediira alala, mani chooma koti esichuma. 

24Omwooyo kwasyo mwoomu koti ekina, mwoomu muno koti olukina. 

25Nisisiingira sa siti, kata omuundu w'amaani maangi yesi atya; besiinduha mani 
baabula esy'ohuhola abeene. 

26Kata olugaanga lwahasifumita, haba silwahasinyayaala; kata efumo neende 
olusaale haba sibinyala ohuhusinyayaala. 

27Esyuuma haba siyisibona ohuba esiindu, haandi omugasa hu nisyo, kuli sa koti 
olusaala lwabola. 

28Olusaale haba silunyala lwaakera syeeruha; amakina k'epaanda kali sa koti yi 
ebikoha biri. 

29Endaausi chosi chiri sa koti ebikoha yi siri; haandi yirekeeresa sa kata 
amafumo ka baandu bayibbaayaho. 

30Amakaamba kasyo kali koti enjio ch'endamu enjoki; silambaalaanga esyeene 
siba koti olwaanyi lu baanihaangaho obule. 

31Nisiingira mu nyaanja, yidubuula amaachi kaaba koti endamu yitokota; mani 
sikera enyaanja yeesera koti endamu y'amafuta. 

32Mu maachi kayibitamo, yireha enyuma omuhoosi kuli koti efwiinda 
ching'enaang'ena, onyala ohubaasa oti firo lya rachaari nilyo. 

33Abulao esiindu sifwanaana nasyo hu syaalo, esiloonge esitaali n'obuti. 

34Sirekeeresa buli sisolo syeniinia; nisyo esituki sy'ebisolo biteende.” 

Yobbu 42 

1Mani Yobbu naakobola mu Omwaami. 

Yobbu 

2“Manyire endi onyala ebiindu byoosi, haandi esiindu syooba noheengereo 
ohuhola abulao onyala ohusikayira ohwoolerera. 

3 ‘Wiina wuno owahakayira endekeha chao mani yaalomaloma 
byaataamanyire?’ Sakira nomanoome ebiindu bitaamanyire, ebiindu biwukisa 
biimbitiriireho, bi tahanyala ohumanya. 

4  ‘Wulira, mani njia ohulomaloma; Njia ohuhuteeba, mani wungobolemo.’ 

5Ndawuliraanga buwulira ebihudiiraho, nae bulaanu ndeboneereho omweene 
neende emoni chaange; 

6sakira omweene ndeelekere, mani ndeefunaka ni ndi mu lufu neende 
muukohe.” 

Obumaliirisi 

7Omwaami niyamala ohulomaloma neende Yobbu emboosi chino, yaboolera 
Elifaasi Omutemaani ati: “Ndi omunyoolefu muno naawe neende abaasyo babiri 
abo; olwohuba haba simuunomanoomeho ebyadyeeri, koti lu muhalaabani 
waange Yobbu alomaloome. 

8Mani sakira, mubukule esurusi chitaanu-na-chibiri neende emiiku chitaanu-na-
chibiri, mani muchie eyiri omuhalaabani waange Yobbu, mani abeene 
muchiyaaneyo koti esiyaanwa sisaambwa, mani omuhalaabani waange Yobbu 
achia ohubalaamira, olwohuba njia ohuwulira ohulaama hwae mani haye 
ohubasaandya ohweema hu biholwa byeeng'we; olwohuba haba 
simuunomanoomeho ebyadyeeri koti lu muhalaabani waange Yobbu 
alomaloome.” 

9Mani Elifaasi Omutemaani neende Bbiridaadi Omusuuhi alala neende Sofaari 
Omunamaati, bachia baahola koti lu Omwaami yali n'ababoolere; mani 
Omwaami yaafukiirira ohulaama hwa Yobbu. 

10 Mani Yobbu niyamala ohulaamira abeecha bae, Omwaami yamukobosera 
emyaandu kyae; mani Omwaami yaaberesa Yobbu emyaandu kihira 
kiyalichiingi nakyo hale amahabi kabiri. 

11Mani bamwanaang'ina Yobbu boosi neende bamboochoong'ene, neende abo 
boosi abali nibamumanya hale beecha yaali baalya nae esidyaalo mu nyuumba 
yae. Mani nibamusaasira haandi nibamulemya omwooyo mu bidinyu byoosi bi 
Omwaami yali namukwiisireho. Mani buli mulala naamuberesaho eseende 
neende engila y'esaabbu. 

12Mani Omwaami naaberesa Yobbu ehabi nyiingi muno mu ndaalo chae 
chimaliirihayo ohuhira echataangira; mani Yobbu yaamaliiriha naali neende 
amakoondi elifu ehumi neende chine, engamia elifu chisaasaba, eng'oombe 
endaawu chirima elifu ndala, neende esuhiri hasi elifu ndala. 

13Haandi yali neende abaana basyaani bataanu-na-babiri neende abaana 
bahaana badatu. 

14Omwaana muhaana otaangira yamukuliha ati, Yemima; owohubiri 
yamukuliha ati, Kesia, nae owohudatu ati, Kereni Hapuuchi. 

15Nae mu syaalo syoosi, abulao omuhasi waali neende abaana bahaana 
baboneha bulai koti aba Yobbu; mani laata yaabwe yababeresa omukabo 
kw'obusiha bwaabwe nasilala neende bamboochoong'ene yaabwe. 

16Ebyo nibiweere, Yobbu yayiindira ohumala emyaaka emia ndala neende 
amahumi kane (140), mani yaabona abaana bae, neende abeechuhulu bae 
ohwoola hu lwiibulo lwohune. 

17Yobbu yafwa naali omusaacha mukofu, haandi ow'emyaaka miingi muno. 

Esabbuli 

Esabbuli 1 

ESITABO SYAAMBERI 
(Esabbuli 1-41) 

Esangaalo lyadyeeri 

1Ali neende ehabi omuundu otakeenderaanga alala neende abaandu babi, 
oteemaanga alala neende abahola-mbi, oba oteehalaanga alala neende abaandu 
baduula. 

2Nae osangaaliraanga amalako k'Omwaami, haandi obaasaanga hu malako 
k'Omwaami esideete neende esiro. 

3 Ali koti omusaala ku bataaka aambi neende emyaalo ky'amaachi kahulukusa, 
okwaamaho ebyaamo mu biha bihoyera, haandi ku masaafu kakwo 
katoomaanga. Buli siindu sy'ahola syoosi, simuchiira bulai. 

4Abahola-mbi haba sibali batyo, bali koti ebikoha bi muyaka kudumuula. 

5Sakira abahola-mbi batachia ohweema mu siina sy'emisaango, oba 
abadoondobanu ohweema alala neende abaluungifu; 

6Olwohuba Omwaami amanyire engira y'omuluungifu, nae abadoondobanu 
bachia ohusihirira. 

Esabbuli 2 

Omutuki yi Nasaae yadoola 

1 Lwasiina ebyaalo bikwa alala, haandi abaandu bakiiya abasyaabwe ataali 
esifune syoosi? 

2Abatuki b'esyaalo beetekeha abeene, haandi abeemeresi beteebanaho abeene-
na-beene, nibayiingania omubahwe mafuta w'Omwaami nibaboola bati, 

3“Lehe abeene hutule mu buboye bweefwe buno, mani hweboolole emikoye 
kino.” 

4Nae Omwaami acheha sa naali Muukulu; alekeeresa endekeha chaabwe 
chibulamo obuhoonyi. 

5Mani achia ohulomaloma nabo naali neende etima, haandi abatiise neende 
obwaalaba bwae n'aboola ati, 

6“Malire ohwiihasa omutuki waange hu Siyooni, olugulu lwaange lwoolerefu.” 

7 Njia ohulaangirira amalako k'Omwaami: Omweene yamboolera ati, “Niiwe 
Omwaana waange, enyaanga yino hwibuule.” 

8Sabe mani njia ohuhuberesa ebyaalo bibe ebyao, haandi esyaalo syoosi sichia 
ohuba esyao. 

9 Ochia ohubafunaka neende endawusi y'esichuma, mani obanyoonyobole koti 
endamu y'omuloongi. 

10Sakira, eng'we abatuki, mube abakesi; haandi eng'we abeemeresi b'esyaalo, 
mulabuhe! 

11Halaabanire Omwaami neende ohutya, alala neende oluteengo. 

12Mukwe mu makulu kae, ataali ao, etima lichia ohumudiira mani musihirire 
nibusisiiri; olwohuba anyooleswaanga bwaangu muno. Bali neende ehabi abo 
boosi abeeruhiraanga yaali ohunyoola obweyikamo. 

Esabbuli 3 

Esabbuli ya Daudi, n'amalire ohwiiruha Abbusalomu omwaana wae. 
Esaala y'ohweesika Omwaami mu bidinyu 

1Ewe Omwaami, abasuku baange beengiiye muno! Abaandu baangi bali 
ohutulayo nibaseeta; 

2bali ohunomanomaho nibaboola bati, Nasaae haba saachia ohumuhoonya 
daawe. 

3Nae ewe Omwaami, niiwe engabo yiindebodoohaanie; niiwe okeraanga 
niinyiingira ebiita, haandi niiwe owuungumianga. 

4Ndiriraanga muno Omwaami yahoonye, mani yaangobolamo naali hu sigulu 
syae syoolerefu. 

5Ndeeyalisaanga aasi mani ngona endoolo, haandi simuha olwohuba Omwaami 
niye owuniindaanga. 

6Haba siindichaanga obuungi bw'abasuku baandebodoohania hu buli lwaande. 

7Ewe Omwaami, siingira wiichie! Ewe Nasaae waange, monie! Olwohuba niiwe 
oseenakiraanga abasuku baange, obaleha nibaweeremo amaani kanyala 
ohuunjosaho obusuku. 

8Obununuli butulaanga eyiri Omwaami, sakira ahoya yaaberesa abaandu bae 
ehabi! 

Esabbuli 4 

Esaala y'engoloobe y'ohusaba obuhoonyi 

1Ewe Nasaae omukayi waange, ngoboleengemo niihusaba! Nindali mu bidinyu, 
wahoonya. Ngwiire esisa, mani owulire esaala chaange. 

2Eng'we abaandu, oluyaali lwaange lwahoole yeena ohudiirwa esoni? Mwahoole 
yeena ohuheeraanga emboosi chibulamo obuhoonyi, haandi 
ohukoonyeresaanga obubacha? 

3Nae manye muti Omwaami mweene yamala ohweyawuliramo abaandu 
bamutya; Omwaami awulira ese nimulaanga. 

4 Nyoolera, nae otonoonaanga; baaseenge mu myooyo kyeeng'we nimweyaliise, 
mani mubuleera. 

5Yaaneenge ebiyaanwa bihoyera, mani mweesika Omwaami. 

6Baluwo abaandu baangi ababoola bati, “Eee, leha hubeeho bulai! Ewe 
Omwaami, tutingaale hooho neende emoni yao y'esisa!” 

7Esangaalo li wumbeere, eliri mu mwooyo kwaange liingi muno ohuhiraho 
ely'abo abali neende ebyohulya neende ebyohung'wa mu buungi. 

8Njia ohweyalisa aasi mani ngone endoolo ni ndi neende omuleembe; olwohuba 
ewe Omwaami niiwe weeng'ene onyala ohukera ndaamenya ataali obudinyu 
bwoosi. 

Esabbuli 5 

Esaala y'ohusaba obuliindi 

1Ewe Omwaami, tekeeresa emboosi chaange; wulira amaliro kaange. 

2Tekeeresa ekono ly'ohulira hwaange, ewe Omutuki waange haandi Nasaae 
waange. Olwohuba niiwe Omwaami yi saba. 

3Ewe Omwaami, echuli-chuli owuliraanga ekono lyaange; echuli-chuli 
hutekeheraanga esiyaanwa, mani niinda wungobolamo. 

4Olwohuba ewe haba sooli Nasaae osangaaliraanga obubi; esyonoono haba 
sisinyala ohukeendera alala naawe. 

5Abaandu b'esuunga haba sibanyala ohweema mu moni wao; ewe haba 
sodahiraho elalira abahola-mbi 

6Osihirisaanga abaandu balomaloma emboosi ch'obubacha; Omwaami haba 
saadaha abeedisi b'amabaanga neende ababacha. 

7Nae ese ohweema hu buheeri bwao buungi njia ohwiingira mu nyuumba yao, 
njia ohuhwiinamira mu nyuumba yao njoolerefu ni hwiisamo oluyaali. 

8Ewe Omwaami, nyimiriremo mu buluungifu bwao hulw'abasuku baange; 
ngololosere engira yao. 

9 Olwohuba abasuku baange haba sibalomalomaanga obwadyeeri; emyooyo 
kyaabwe kibaasa sa ohusihirisa, emimiro kyaabwe chiahaaha koti eng'ani 
njikule, babachirisa neende enimi chaabwe. 

10Ewe Nasaae, leha esoni ch'ebyonoono byaabwe chibadoong'eho; leha abeene 
bakwe mu miteego kyaabwe; ohweema hu bibi byaabwe biingi basukune 
erwaanyi, olwohuba bahujeemera. 

11Nae leha abo boosi abahunyoolamo obweyikamo basangaale. Leha 
beembeenge hulw'esangaalo; mani ewe, obakayirire, mani abo abaheera eliita 
lyao banyale ohuhuhwehoyeramo. 

12Olwohuba ewe Omwaami niiwe oberesaanga abaluungifu ehabi; haandi niiwe 
obaheeraanga n'obahiingakirira koti engabo. 

Esabbuli 6 

Esaala y'ohusaba obuhoonyi mu biha by'ebidinyu 

1 Ewe Omwaami, mu tima lyao otaanjoloobya daawe, oba wasaandya mu 
bwaalaba bwao 

2Ewe Omwaami, ngwiire esisa, olwohuba ndi mubuchuuni; ewe Omwaami, 
monie, olwohuba amakuumba kaange kahinaakiriha. 

3Obulamu bwaange bwelalihirifu muno. Nae ewe Omwaami, wahaliinde 
ohwoola liina n'otaahoonya? 

4Ewe Omwaami, kaluuhana mani owonie obulamu bwaange; monie ohweema 
hu buheeri bwao butaakama. 

5Olwohuba emakoombe yibulayo ohwiichulisa; emakoombe yibulayo ohufumia. 

6Ese njoong'ere neende ohweelira; buli siro ndosa obuliri bwaange neende 
amasika; ndosa esyeyikiho syaange neende amasika. 

7Emoni chaange chooboohe hulw'esibeera; chiwofula hulw'ebidinyu byaange. 

8 Mumbweere-eyi, eng'we abahola-mbi mweesi; olwohuba Omwaami amalire 
ohuwulira ekono ly'ohulira hwaange. 

9Omwaami amalire ohuwulira amaliro kaange, Omwaami afukiriire ohusaba 
hwaange. 

10Abasuku baange boosi bachia ohudiirwa esoni haandi basaande muno; bachia 
ohusuda enyuma mani badiirwe esoni mu siha syeene esyo. 

Esabbuli 7 

Esaala y'ohusaba obwadyeeri 

1Ewe Omwaami Nasaae waange, niiwe obweyikamo bwaange; njabine mani 
wuumonie abasuku bali ohuseeta; 

2ataali ao, bachia ohumbwaasulamo koti lu edalang'i yibwaasulaanga, 
nibaahwehweesa naabulao owunjabina. 

3Ewe Omwaami Nasaae waange, nindahola sino, n'aliwo esyonoono mu mahono 
kaange, 

4niimba nindaayirisaho omuundu yeesi, oba ndayaayaho omuundu yeesi ataali 
esifune, 

5leha omusuku yaanyongeho mani amale yandiire, aseenakire obulamu 
bwaange hu loba mani asiihe omubiri kwaange mu loba. 

6Ewe Omwaami, mu tima lyao siingira yema mani omweene olwaanie abasuku 
baange. Ewe Nasaae waange, simuha, olwohuba omweene odoolere omuheengi 
w'emisaango. 

7Leha abaandu boosi bebuusire yooli bahwebodoohanie; mani obatuke 
niwihaale hu sisaala syao Muukulu. 

8Omwaami niye oheengeraanga abaandu emisaango; ewe Omwaami, heengere 
omusaango ohuloondakana neende obuluungifu bwao haandi ohuloondakana 
neende obwomiifu buundimo. 

9 Eee, leha obubi bw'omuundu mubi bwaakame, nae ewe oteeo obuluungifu, 
ewe oteema ebibaaso neende emyooyo niiwe Nasaae muluungifu. 

10Nasaae niye engabo yaange, oyo owonia abaluungifu mu myooyo. 

11Nasaae niye omuheengi w'emisaango muluungifu, haandi niye Nasaae 
owoolobya abahola-mbi buli siha. 

12Nae omuundu yeesi n'ateyoolobya, Nasaae achia ohwookiya olugaanga lwae; 
achia ohukodia mani ang'aade oluyiingo lwae; 

13amalire ohutekeha ebilwaaniso byae by'amaani, amalire ohupiima olusaale 
lwae. 

14Bone, omuundu mubi koti lu abaasa ohwonoona, haandi koti lu yechuule 
obusuku, haandi alomaloma eby'obubacha. 

15Ahola obuko n'abuyaba, mani yaakwa mu buko bu mweene yahola. 

16Obusuku bwae bumukobolera omweene, mani obwaalaba bwae bwiiha 
bwamukwaaho omweene. 

17Nae njia ohweebasa Omwaami hulw'obuluungifu bwae, haandi ohweemba 
efuma y'eliita ly'Omwaami, ow'Aakulu Muno. 

Esabbuli 8 

Oluyaali lwa Nasaae, neende obulai bw'abaandu 

1Ewe Omwaami, Omwaami weefwe, eliita lyao nga ly'amaani muno mu syaalo 
syoosi! Ewe yi luyaali lwao lufumisibwa ohwoola aakulu Muukulu; 

2 neende abaana bayere alala neende abadoto. Abasuku bao bakera woombaha 
olukaka lw'amaani, ohwakamya abasuku abo neende abo abadaha 
ohuhwetuunga. 

3Nindewuunja Ekulu lyao, omulimo kw'amahono kao, omwoosi neende 
eng'ining'ini, bi ewe wataao, 

4 nae omuundu niye wiina mweene yobaasaho, omuundu ofwa sa, lwasiina 
omudeebaho? 

5Nae ewe wamuhola yaaba aambi ohuba koti Nasaae. Wamudwiiha oluyaali 
neende obuhunuufu. 

6 Wamuberesa obunyala bw'ohutuka ebiindu byoosi bi waloonga. Ebiindu 
byoosi wabita mu bunyala bwae, 

7amakoondi koosi neende endaawu choosi, neende ebisolo biteende byoosi, 

8amayoni kabburuha, neende eng'eeni chomu nyaanja, neende buli siindu 
sikeendera mu maachi syoosi. 

9Ewe Omwaami, Omwaami weefwe, eliita lyao hunuufu muno mu syaalo syoosi! 

Esabbuli 9 

Ohweebasa Nasaae hulw'obwadyeeri bwae 

1Njia ohuhufumia ewe Omwaami neende omwooyo kwaange kwoosi; njia 
ohuyaala hu biholwa byao biwukisa. 

2Njia ohusangaala haandi hweefumisiryemo, njia ohweemba efuma y'eliita lyao, 
Ewe Ow'Akulu Muno. 

3Abasuku baange nibakobola enyuma, beegumula mani baasihirira mu moni 
wao. 

4Olwohuba ewe waliinda engira yaange yihoyera; ewe weehala hu sisaala syao 
sy'obutuki, mani waaheengera omusaango mu buluungifu. 

5Ewe niiwe owoolobya ebyaalo, haandi niiwe owasihirisa ababi; ewe niiwe 
owasaangulao ameeta kaabwe endaalo choosi pe. 

6Abasuku boosi bamala ohukotao mu husihirira hweene; ebiko byaabwe 
wabisihirisira elalira; kata ohubibaasaho hwosi hwaakamira elalira. 

7Nae ewe Omwaami wadoong'a niwihaale hu sisaala syao sy'obutuki endaalo 
choosi pe, yataao esisaala syao sy'obutuki ohuheengeraangaho emisaango; 

8mani aheengera esyaalo omusaango neende obuluungifu, aheengera abaandu 
emisaango neende obwadyeeri. 

9Omwaami niye esiiro y'abaandu basaandisibwa, niyo esiiro mu biha 
by'ebidinyu. 

10Mani abo abamanyire eliita lyao bahweesika, olwohuba ewe Omwaami, haba 
s'ojwaang'angaho abo abahukoonya. 

11Eng'we abamenya mu Siyooni, mweembe efuma y'Omwaami! Boolere 
abaandu boosi ebiindu by'amaani bi yahola! 

12Oyo owiichulisa ohusaanda hw'abaandu; oteebirira amaliro k'abaandu 
basaanda. 

13Ngwiire esisa, Ewe Omwaami! Bonaho ohusaanda hutula eyiri abaandu 
bataandaha, ewe wunjabinaanga ohutula emakoombe, 

14hu nyale ohwiichulisaanga efuma yao yoosi, mani ninyemere hu biruwa bya 
Siyooni njia ohwehoyera mu buwonia bwao. 

15Ebyaalo biindi bikwiire byeebira mu buko bu byahola; biyaambiswe mu 
luhaanda lu byeene byateka. 

16Omwaami amalire ohweyekesa omweene, amalire ohuheenga omusaango; 
ababi baandiire mu bihole byaabwe abeene. 

17Ababi bachia ohuchia emakoombe, ebyaalo byoosi ebyeebirira Nasaae. 

18Olwohuba abamanani haba sibachia ohwiibirirwaanga, haandi esuubi 
ly'abamanani haba silicha ohuwaao endaalo choosi. 

19Ewe Omwaami siingira! Otaleha omuundu sa yaayiingira; leha ebyaalo 
biheengerwe emisaango mu moni wao! 

20Ewe Omwaami, bateemo oluteengo! Leha ebyaalo bimanye biti by'ohusihirira. 

Esabbuli 10 

Esaala y'ohusaba obwadyeeri 

1Ewe Omwaami, lwasiina weemere eyale otyo? Lwasiina ewe weekisa mu biha 
by'obudinyu? 

2Abahola-mbi baloonda neende esimyeeni nibeerusa abamanani; leha abeene 
baambisibwe mu miteego ki bateka. 

3Olwohuba abahola-mbi bebwaaba mu bwekoombi bw'emyooyo kyaabwe, 
haandi omuundu wokuliira kw'efuni, haba s'adeeba hu Mwaami. 

4Mu hwehuduumbasa hwae, omuhola-mbi, haba s'akoonya Omwaami daawe; 
ebibaaso byae byoosi biboola sa biti, “Nasaae haba s'achia ohunjolobya daawe.” 

5Ebiindu bi bahola, bibachiira bulai ebiha byoosi; eheenga ch'emisaango kyao 
yiri aakulu muno, haba sibanyala huyibona daawe; nae abasuku bae achia 
ohubadumuula. 

6Abaasa mu mwooyo kwae ati, “Ese haba siinja ohutulao; emiika choosi pe, haba 
siinja hunyoolaho ebidinyu.” 

7 Mu munwa kwae mweechulamo ohubwaaba, neende obubacha, alala neende 
ohufwiinyirira abaandu baandi; olulimi lwae lweechulamo ebibaaso bibi neende 
obulyaanga. 

8Beeboonderera abaandu mu byaalo; beeta abaandu babulaho emisaango mu 
bweekisi. Emoni chae chilengeesa ohubona abateenyala babanaakweeho, 

9yeboonderera mu bweekisi koti edalang'i niyekoonyera; beeboonderera bati 
hu banyale ohukwa hu bamanani, bakwa hu bamanani mani bamale 
babahwehweese babayire mu haanda chaabwe. 

10Abali mu ngisa abo banyoonyobolwa, mani beebiswa aasi, mani bayiingirwa 
neende amaani kaabwe. 

11Babaasa mu myooyo kyaabwe bati, “Nasaae yamala ohwiibirira hale, yeekisa, 
haba s'abona daawe.” 

12Ewe Omwaami, siingira; Ewe Nasaae, siingisa omuhono kwao; oteebirira 
abasaanda! 

13Lwasiina ababi bebwaaba Nasaae, haandi baboola mu myooyo kyaabwe bati, 
“Ewe haba soocha ohubaheengera omusaango”? 

14Nae ewe obona, haandi otingaala etima lyaabwe neende esireka syaabwe, 
mani wetekeehe ohuhoonya abali mu budahano; olwohuba abali mu budahano 
beeruhira yooli; ewe omweene niiwe omuhoonyi w'abaana bafwiirwe. 

15Funaka amahono k'ababi, alala neende ak'abahola-mbi; koonyeresa obubi 
bwaabwe ohwoola lu wahabamalireyo boosi; 

16Omwaami niye omutuki w'endaalo choosi; haandi ebyaalo bichia ohusihirira 
ohutula mu syaalo syae. 

17Ewe Omwaami, ochia ohuwulira bi baloonga beekoomba; ochia ohubagumia 
emyooyo, ochia ohubatekeeresa 

18ochia ohuholera abaana bafwiirwe neende abafwiinyirirwa ab'obwadyeeri, 
mani omuundu ofwa sa ahaye ohuleeta amasira hu syaalo. 

Esabbuli 11 

Obweesikwa mu Omwaami 

1Omwaami niye obweyikamo bwaange; lwasiina wumboolera oti, “Bburaha koti 
eyoni ochie weekise mu ngulu; 

2olwohuba, bone, abaandu babi bakodiisye obuyiingo, bateere obusaale hu 
lusya, nibadaha ohulasira mu siirima abaandu baluungifu; 

3nae emisiingi nikisihiriiswe, siina syeene si muundu muluungifu anyala 
ohuhola”? 

4Omwaami ali mu nyuumba yae njoolerefu, esisaala sy'obutuki sy'Omwaami siri 
Muukulu, Omwaami abona buli muundu, haandi amanyire buli siindu si muundu 
ohola. 

5Omwaami yehaliirisa abaluungifu neende ababi, haandi omwooyo kwae 
kwasyuula abaandu baheera obwaalaba. 

6Omwaami achia ohukwiisa omuliro kw'amaani; omuyaka kumamula nikwo 
okuchia ohuba omukabo kwaabwe. 

7Olwohuba Omwaami muluungifu niye, haandi yaheera ebiindu biluungifu; 
abaluungifu nibo abachia ohumubona. 

Esabbuli 12 

Esaala y'ohusaba obuhoonyi 

1Omwaami ewe tuhoonye; olwohuba abaandu batya Nasaae haba sibasisiiriwo; 
olwohuba abaandu beesikwa bawa hu syaalo. 

2Buli muundu abachia sa owaasye; balomaloma neende emyooyo kibiri 
nibaduula. 

3Leha Omwaami yaakamye ohuduula hwaabwe, enimi chiehuduumbasa muno, 

4neende abo ababoola bati, “Huchia ohuyiingira neende enimi cheefwe, huli 
neende eminwa kilomaloma; wiina mweene onyala ohututuka?” 

5“Olwohuba abamanani banyaaswa, banaambula buhoonyi beelira.” Nae 
Omwaami aboola ati, “Bulaanu njia ohusiingira; njia ohubaberesa obweyikamo 
bu bekoombaanga.” 

6Ebisuubiso by'Omwaami byeesikiha, biri koti efeesa yalabiswa neende omuliro 
kw'etanuuru, eyalabiswa amahabi kataanu-na-kabiri. 

7Nae ewe Omwaami, tuliinde, tukayirire otuwonie olwiibulo luno. 

8Ababi batweebodoohaanie haandi buli muundu akinia ebiholwa bibi. 

Esabbuli 13 

Esaala y'ohusaba obuhoonyi 

1Ewe Omwaami, wahaanjibirire ohwoola liina? Wahandeekise ohwoola liina? 

2Ndahesimiirise neende obuchuuni buli mu mwooyo kwaange ohwoola liina? 
Mani ndadoong'a nindeelalihirire endi oludaalo lwoosi? Abasuku baange 
bahandeeninisiryeho ohwoola liina? 

3Ewe Omwaami Nasaae waange, mbaaseho mani wuungobolemo; nemyeho 
omwooyo, mani haye ohufwa; 

4ataali ao, abasuku baange bachia ohuboola bati, “Mbao humuyiingiire.” Ataali 
ao, abasuku baange bachia ohusangaala olwohuba ndataalire. 

5Nae ese ndeesikire obuheeri bwao butaakama; omwooyo kwaange kuchia 
ohwehoyera mu buwonia bwao. 

6Njia ohweembera Omwaami, olwohuba yaholeere ebilai biingi. 

Esabbuli 14 

Obubi bw'abaandu 

1 Abasirusiru baboola mu myooyo kyaabwe bati, “Nasaae haba saaliwo.” 
Baliichaki nibo, haandi bahola ebiindu by'esifwaabi, abulao omuundu yeesi 
ohola esilai. 

2Omwaami atingaala abaandu n'ali Muukulu, ohubona n'aluwo hooho omuundu 
ohola ebiindu by'amakesi, oyo okoonya Nasaae. 

3Nae boosi bamala ohukota, boosi baliichaki nasilala; abulao omuundu yeesi 
ohola esilai, haba daawe, kata mulala. 

4Obaasa oti abo boosi abahola-mbi haba sibali neende amakesi, abo abasihirisa 
abaandu baange koti lu bahalya obusuma babumalao, haandi abahaya 
ohwiinamiraanga Nasaae? 

5Ebweene eyo niyo yi bachia ohukwiira mu masira maangi, olwohuba Nasaae ali 
neende olwiibulo lw'abaluungifu. 

6Munyala ohudoondobania endekeha ch'omumanani, nae Omwaami niye 
obwiiruhiro bwae. 

7Eee, obuwonia bwa Yisiraeli buba nibwatulira mu Siyooni! Omwaami 
niyahakobosere abaandu bae ehabi, Yakobbo yahasangaale, Yisiraeli yaheehoye. 

Esabbuli 15 

Ebiindu bi Nasaae adaha 

1Ewe Omwaami, wiina mweene ohoyera ohwiingira mu yeema lyao? Wiina 
mweene ohoyera ohumenya hu sigulu syao syoolerefu? 

2Oyo owutaaliho omusaango, haandi owuholaanga ebiluungifu, haandi 
owulomalomaanga obwadyeeri ohutula mu mwooyo kwae; 

3oyo owutadoondobanaanga mu nomanoma yae, haandi otaholaanga owaasye 
esibi, oba yaabachira owaasye. 

4Oyo owulekeeresaanga abatatya Nasaae, nae owiisaanga oluyaali mu baandu 
batya Omwaami. Owesimiirisiraanga ebidinyu byae mani ahaya ohukaluuhana, 

5owutewosaanga owaasye n'adahiraho amagoba, haandi owutahakuliirirwa 
hulw'omuundu obulaho omusaango. Oyo yeesi owuhola ebiindu bino byoosi, 
achia ohubechaanga bulai endaalo choosi. 

Esabbuli 16 

Esaala y'ohusaba obweesikwa 

1Ewe Nasaae niinde, olwohuba niiwe obwiiruhiro bwaange. 

2Mboolera Omwaami endi, “Niiwe Omwaami waange; mbula esiindu syoosi 
esilai ohumalaho ewe.” 

3Nae aboolerefu bomu syaalo, nibo abahunuufu, abo nimwo omuli esangaalo 
lyaange lyoosi. 

4Abo abekoomba banasaae baandi beleetera ebidinyu biingi ese haba siinjia 
ohweyiingisa mu biyaanwa by'ohwiidisa amabaanga byaabwe oba 
ohutuumbula ameeta ka banasaae abo. 

5Omwaami yeeng'ene niye omukabo kwaange; niiwe oli neende ebiindu bi 
ndaha byoosi. 

6Omukabo ku wumbereese mulai muno; eee, nyoolere omukabo mulai. 

7Ese fumia Omwaami olwohuba niye owungerakaanga bulai; nae mu siro 
mwoosi, omwooyo kwaange kuunjekesa. 

8Njichulisa Omwaami buli siha; olwohuba niye amaani kaange, mani sibulao 
esiindu si njia ohutya. 

9Sakira omwooyo kwaange kwehoya, mani ndaasangaala; omubiri kwaange 
kwosi kuli bulai. 

10 Olwohuba ewe haba siwundehere emakoombe, oba waaleha omwoolerefu 
wao yaafwa. 

11 Niiwe owunjekesa engira y'obulamu; yooli niyo eyiri esangaalo lyeene, niyo 
eyiri esangaalo litaakama. 

Esabbuli 17 

Esaala y'omuundu obulaho omusaango 

1Ewe Omwaami, wulira ohulira hwaange niisaba wuuholere obwadyeeri! 
Tekeeresa esaala yaange yitaalimo obubacha! 

2Niiwe ochia ohuheengera omusaango mubwadyeeri. Leha ewe omweene 
obone esihoyera! 

3Noteema waabona omwooyo kwaange, niwiicha yi ndi esiro, niwundeema, 
ochia ohunyoola oti mbulamo esyonoono; omunwa kwaange kubulamo 
esyonoono. 

4Ohukeraania neende ebiholwa by'abaandu baandi, ebitachianakana neende 
ebilagiro byao, ese ndebwaaba engira ch'obwaalaba. 

5Ndoomiirira ohukeenderaanga mu mihoosi kyao, mani siichitulaangaho kata 
nabudiidi. 

6Ewe Nasaae, hwekweeda olwohuba niiwe ochia ohuwulira amaliro kaange. 
Ngwiire esisa mani owulire amaliro kaange. 

7Yekesa obuheeri bwao bw'amaani; ewe omuwonia w'abaandu bakoonya 
obweyikamo hu muhono kwao muluungi nibeeruha abasuku baabwe. 

8Niinde koti lu wahaliinda emoni yao; ngise mu mbaya chao, 

9wumonie ababi bangiiya, abasuku baange babi muno bandebodoohaanie. 

10Babula esisa mu myooyo kyaabwe; balomaloma nibadyaabuha. 

11Bangiiya buli yi njiira; bulaanu bamalire ohundebodoohania; beetekeehe 
ohungwiisa aasi. 

12Bali koti edalang'i yidaha ohubwaasula, koti edalang'i njere yebonderera 
niyeekisire. 

13Ewe Omwaami, siingira! Seeta abasuku baange obayiingire! Monie neende 
olugaanga lwao ohutula mu basuku, 

14ewe Omwaami, monie abasaacha bano neende omuhono kwao, monie 
abasaacha ba omukabo kwaabwe kuli mu bulamu bwomu syaalo muno. Leha 
banyoole ohusaanda hu wabatekehera; leha abaana baabwe basaande 
ohuhirahoo; leha ohusaanda huundi hudoong'ere abeechuhulu baabwe! 

15Nae ese, njia ohuhubona mu buluungifu; nisiingira njia ohusangaala nihubona 
koti lu oli. 

Esabbuli 18 

Olweembo lwa Daudi lw'ohuyiingira 
(2 Sam 22:1-51) 

1Ndahuheera muno Omwaami, ewe amaani kaange. 

2Omwaami niye olwaanda lwaange, niye obweyikamo bwaange, haandi niye 
omuwonia waange, Nasaae waange, olwaanda lwaange, niye yi nyoolamo 
obweyikamo, niye engabo yaange neende olwiika lw'obuwonia bwaange, niye 
amaani kaange. 

3Omwaami ahoyera ohufumisibwa, mani yaamonia ohutula hu basuku baange. 

4Amasira k'ohufwa kali nikandebodoohaania, amafwiinda k'ohusihirisa 
kaambitaho; 

5amasira k'ohufwa kandeboyokanieho, emiteego ky'ohufwa kiseeta. 

6Mu bidinyu byaange, ndalirira Omwaami; ndalirira Nasaae waange mani 
yahoonya. Omwaami yawulira ekono lyaange naali mu bwiihalo bwae 
bwoolerefu, mani amaliro kaanga kamwoolaho. 

7Mani esyaalo nisiteengereha haandi nisidengaana; engulu chosi chateengereha 
ohwoola hu bwaalo bwacho mani nichidengaana olwohuba Nasaae yaba 
n'anyoleere. 

8Omwoosi kwaniooha nikutula mu moolu kae, neende omuliro kusihirisa 
kwaaduha nikutula muhanwa wae; amaanda kaniooha kaanyusa enjeserye 
nichimutulamo. 

9Yataandula ekulu mani yeeha aasi; esiirima sidiraane syali aasi w'amakulu kae. 

10Yeeruhira hu Abakerubbi, mani yaabburuha; yeechia bwaangu muno n'ali hu 
mbaya ch'omuyaka. 

11Yahola esiirima ohuba esyebwiiho syae, ebireesi bimali bisito 
byamwebodoohania. 

12Olumyesu luli mu moni wae, lwatulamo amakina k'efula neende amaanda 
k'omuliro ebyeeha aasi nibibita mu maleesi mamali. 

13Haandi Omwaami yaaduluhanira Muukulu, haandi ekono ly'oyo oli Aakulu 
Muno lyawuliirihana, neende amakina k'efula neende enjeserye ch'amaanda 
k'omuliro. 

14Mani yaalasa obusaale bwae n'abasalaania; yahosa emesu mani beeruha. 

15Mani emihoosi ky'enyaanja kyabonehana, obwaalo bw'esyaalo bwatuumbuha, 
ewe Omwaami niwaalabira abasuku bao, n'obabuluulira mu bwaalaba bwao. 

16Omwaami yeyeneeresa ohutula aakulu mani yandiira, Yaanjabina ohutula mu 
maachi k'olusiba. 

17Yamonia ohutula hu musuku waange w'amaani; haandi ohutula eyiri abo 
abasyuula; olwohuba bali ab'amaani muno ohuuhira. 

18Baseeta ni ndi mu bidinyu; nae Omwaami niye owaangaya. 

19Yaandusa yaanda alafu; yaamonia olwohuba yasangaalira. 

20Omwaami yaangaba omukabo ohweema hu buluungifu bwaange; olwohuba 
ndali nimbula omusaango, Omwaami yamberesa ehabi. 

21Olwohuba ese ndaliinda amalako k'Omwaami, haandi haba sindahola 
esyonoono mani ndaatula hu Nasaae waange. 

22Olwohuba amalako kae koosi kali mu moni waange, haandi situlaangaho hu 
bilagiro byae. 

23Haba sindali neende omusaanga mu moni wae, haandi ndeliinda omweene 
ndaahaya ohwonoona. 

24Mani sakira Omwaami yaaberesa ehabi ohweema hu buluungifu bwaange, 
ohweema hu butaba neende omusaango hwaange mu moni wae. 

25Eyiri omweesikwa, Omwaami wesi weyekesaanga koti omweesikwa; haandi 
eyiri omuundu obulaho omusaango, wesi weyekesaanga koti obulaho 
omusaango; 

26eyiri omwoolerefu, wesi weyekesaanga koti omwoolerefu; nae eyiri 
omuhyaamu, weyekesaanga koti omwaalaba. 

27Olwohuba ewe owonia abaloonga; nae abehuduumbasa obeesa aasi. 

28Eee, niiwe owumberesaanga obulafu; Omwaami Nasaae waange niye 
omalaangao esiirima syaange. 

29Eee, ni ndi naawe nyala ohuyiingira eye; haandi ni ndi neende Nasaae waange 
nyala ohuhalaka olukaka. 

30Nasaae wuno, engira yae njoolerefu niyo; esisuubise sy'Omwaami syadyeeri; 
Nasaae niye engabo y'abaandu beeruhira yaali. 

31Olwohuba Nasaae niye Omwaami yeeng'ene; haandi Nasaae yeeng'ene niye 
olwaanda lweefwe. 

32Nasaae owamberesa amaani, haandi niye owanderesera engira yaange. 

33 Yakera amakulu kaange kaaba ak'amaani koti amakulu k'enyuma 
k'emboongo, haandi yaaniinda bulai ni ndi hu ngulu. 

34Nasaae yaanjekesa ohulwaana, mani ndaanyala ohufuumba oluyiingo 
lw'amaani neende amahono kaange. 

35Ewe Omwaami waamba engabo y'obuwonia bwao, haandi wuusiirire neende 
omuhono kwao muluungi, mani obuhoonyi bwao bukerere ndaaba 
omuhunuufu. 

36Waniinda ndaahaya ohudiirwa, mani ndaahaya ohuterera ndaakwa aasi. 

37Ndoonga hu abasuku baange mani ndaabanyoola; mani ndabasihirisa hu 
ndeemao ndaakobola. 

38Ndabafumita-fumita mani baahaya ohusiingira beema; ndaabayiingira baaba 
aasi mu makulu kaange. 

39Olwohuba niiwe owumberesa amaani k'ohulwaana; niiwe okera ndayiingira 
abasuku baange. 

40Niiwe okera abasuku baange nibaanjiruha; haandi abaandu baasyuula 
ndabasihirisa. 

41Balira nibadaha obuhoonyi, nae yabulao obawonia, balirira Omwaami, nae 
haba siyabakobolamo. 

42Ndabaswaaka, ndaabanyuhuula badumuuha koti olufu mu mboo; 
ndabasenakira baaba koti amadosi kali hu ngira. 

43Waamonia ohulwaanakana neende abaandu bajeemu; wakera ndaaba 
omwimirisi w'ebyaalo; abaandu ba ndali ningoterwe beecha baahalaabanira. 

44Nibawulira ebindiiraho bati, mani nibaanjisamo oluyaali; abateende 
bechaanga nibandeboyaho. 

45Abateende bawaamo omwooyo, mani beekisulaangayo mu bwiihalo bwaabwe 
nibateengereha. 

46Omwaami aliwo; haandi omuliindi waange afumisibwe, haandi Nasaae 
omuwonia waange akinisibwe. 

47Nasaae niye owakera ndayiingira mani yaabata mu bunyala bwaange; 

48niye owaamonia abasuku baange; eee, niiwe owakera ndayiingira abasuku 
baange; niiwe owaamonia waandusa mu abaandu baalaba. 

49 Sino sichia ohukera hufumie mu byaalo ewe Omwaami haandi nyembe efuma 
yao. 



1170 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

50Nasaae akera omutuki wae n'ayiingira muno, haandi yeekesa obuheeri bwae 
buungi eyiri omudoole wae, eyiri Daudi neende abeechuhulu bae endaalo choosi 
pe. 

Esabbuli 19 

Oluyaali lwa Nasaae mu biloonge 

1Ekulu lituumbula oluyaali lwa Nasaae; nae ebbaanga lyeekesa ebiindu bi 
yahola. 

2Buli ludaalo lutulayo lweekesa emboosi yae, haandi buli siro situlayo syeekesa 
amakesi kae. 

3Yibulao enomanoma noomba emboosi; ekono lyaabyo haba siriwuliirihana; 

4 nae amahuluundu k'ekono lyabyo koola mu syaalo syoosi. Haandi emboosi 
chabyo, amakono kabyo koola yi syaalo syaakama. Nasaae yoombahira elyuuba 
edaala aakulu mu bbaanga, 

5elitulayo neende siroonyo koti odehiisye n'atula mu siseenge syae, haandi koti 
lu omusaacha mwiiruhi yeeruhaanga embiro chae neende esangaalo. 

6Elyuuba litulira hu lwaande luundi lw'ekulu, mani lyeebodoohania ohwoola hu 
lwaande luundi. Haandi sibulao esiindu si nyala ohwekisa obulafu bwalyo. 

Amalako k'Omwaami 

7Amalako k'Omwaami moolerefu niko, kakobosaanga amaani mu muundu; 
ebilagiro by'Omwaami byadyeeri nibyo, bikesiyasaanga otaamanyire. 

8Amalako k'Omwaami malai niko, kasangaasaanga omwooyo; ebilagiro 
by'Omwaami byoolerefu nibyo, bihosaanga ebibaaso. 

9Ohwiisa oluyaali mu Omwaami hulai nihwo, hwahayiindire endaalo choosi; 
ebilagiro by'Omwaami byadyeeri, haandi biluungifu nibyo. 

10Byekoombwa ohuhira esaabbu, kata esaabbu yihiramo obulai kanyunyuula 
ohuhira obuuhi obuuhi budoonya ohutula mu bisasala by'enjuhi. 

11Mani haandi ebilagiro byao ebyo nibyo ebilabula omuhalaabani wao; 
muhubyooseresa mulimo omukabo muhoongo. 

12Nae wiina mweene onyala ohubona obudoondobanu bwae? Omwaami, monie 
ebyonoono byeekisa! 

13Haandi wonia omuhalaabani wao mu bibi byekoombwa byosi; otakanya 
byaanduka! Mani njia ohubulaho omusaango, haye ohuhola esyonoono 
sihoongo. 

14Emboosi chaange neende ebibaaso by'omwooyo kwaange, bihoya 
byaafukiirirwa mu moni wao, ewe Omwaami, olwaanda lwaange haandi 
omuwonia waange. 

Esabbuli 20 

Esaala y'ohusabira omutuki ohuyiingira 

1Omwaami ahoya yaahukobolemo nooli mu bidinyu! Nasaae wa Yakobbo 
ahuliinde! 

2Omwaami ahoya yahuberesa obuhoonyi ohutula mu bwiihalo bwae 
bwoolerefu, haandi yahuberesa obuhoonyi ohutula mu Siyooni! 

3Omwaami ahoya yechulisa ebiyaanwa byao byoosi, haandi yasiima ebiyaanwa 
byao bisaambwa! 

4Omwaami ahoya yahuberesa ebiindu bi mwooyo kwao kwekoomba, haandi 
yoseresa endekeha chao choosi! 

5Lehe efwe hweembe neende esangaalo olwohuba oyingiire abasuku beefwe, 
haandi huchia ohuhina nihufumia Omwaami olwohuba oyingiire! Leha 
Omwaami akobole mu saala chao! 

6Bulaanu ese manyire endi Omwaami achia ohuhoonya omuloonde wae; achia 
ohumukobolamo naali Muukulu wae mwoolerefu mani amuberese ohuyiingira 
niyehoonyera omuhono kwae muluungi. 

7Abaandu baandi beesika ebigaari by'ohulwaana, haandi abaandi beesika 
efaraasi; nae efwe hweesika Omwaami Nasaae weefwe. 

8Bachia ohudandaamira mani bakwe aasi; nae efwe huchia ohusiingira mani 
hweeme tiiri. 

9Ewe Omwaami, hoonya omutuki ayiingire; tukobolemo nihuhwekweeda. 

Esabbuli 21 

Ohufumia hulw'ohuyiingira. 

1Ewe Omwaami, amaani kao kaleeteraanga omutuki esangaalo; haandi yehoya 
olwohuba obuhoonyi bwao eyiri omutuki buungi muno. 

2Omubereese esiindu si mwooyo kwae kwekoomba, haandi haba somwiimire 
esiindu si yahusaba. 

3Olwohuba omubereese ehabi nyiingi muno; omufwaalire ekofia y'esaabbu hu 
mutwe kwae. 

4Yahusaba obulamu, mani waamuberesa, yayiindira endaalo choosi pe. 

5Oluyaali lwae luungi muno ohweema hu buhoonyi bwao; wamubereesa efuma 
neende amaani. 

6Eee, wakera yaaba neende ehabi nyiingi muno endaalo choosi; wakera yehoya 
neende esangaalo olwohuba ewe oli nae. 

7Olwohuba omutuki oyo yeesika Omwaami; haandi ohweema hu buheeri 
butaakama bw'oyo ow'Aakulu Muno, achia ohwomiira. 

8Omuhono kw'omutuki kuchia ohukiiya abasuku bae boosi; omuhono kwao 
muluungi kuchia ohuwaamba abo abatahudaha. 

9Wahabahole baaba koti omuliro kw'esiroombe oludaalo lu wahabonehereho. 
Omwaami achia ohubasihirisa abamaleo mu tima lyae; haandi omuliro kuchia 
ohubasihirisa. 

10Ochia ohusihirisa olwiibulo lwaabwe lutule hu syaalo, haandi abaana baabwe 
bosi batule hu lwiibulo lw'abaandu. 

11Nibaba neende endekeha embi nibahuyiingania, nibaheenga ohuhulyamo 
olukwe, haba sibahanyale. 

12Olwohuba ochia ohukera beeruhe; n'obachomiisye obusaale bwao mu moni 
waabwe. 

13Omwaami ofumisibwe hulw'amaani kao! Huchia ohweemba haandi hukinie 
amaani kao. 

Esabbuli 22 

Ohulira hw'ohwekanyiirisa neende olweembo lw'ohufumia. 

1 Nasaae waange! Nasaae waange! Lwasiina wunjwaang'ire? Lwasiina oli eyaale 
muno n'otadaha ohuuhoonya, haandi n'otawulira amaliro kaange? 

2Ewe Nasaae waange, hulirira esideete, nae haba siwungobolamo; nae esiro 
syoosi, haba singona ndaawuluuha. 

3Nae Nasaae, niiwe Omwoolerefu weeng'ene, niiwe weeng'ene yi Yisiraeli 
yifumia. 

4Niiwe yi bakuuka yeefwe beesika; bahweesika, mani weechia waabawonia. 

5Bahulirira, mani bawonisibwa; bahweesika, mani waahaya ohubajwaang'a. 

6Nae ese haba si ndi koti omuundu, ndi esibuuha; si baandu banyeka, haandi si 
baandu balekeeresa. 

7 Abo boosi abaambona baanduulira, banjoomya eminwa, mani baayuuya 
emitwe kyaabwe nibaboola bati; 

8  “Yeesika Omwaami; mani leha Omwaami amuwonie! Leha amwaabine, 
olwohuba amusangaaliramo!” 

9Nae niiwe owandusa mu nda ya maama, niiwe owaniinda bulai nisiinuuna 
amabeere ka maama. 

10Niiwe yi ndeesika ohutulira elalira hu ludaalo lundeebulirwaho, haandi 
ohutula hu ludaalo lu njibulirwaho, niiwe Nasaae waange weeng'ene. 

11Mani otaba eyale naange, olwohuba ebidinyu biri aambi haandi abulao 
owuundi onyala ohuhoonya. 

12Abasuku baange bali koti esurusi nyiingi chindebodoohaanie, esurusi 
ch'amaani cha Bbasani chindebodoohaanie; 

13baasaamie eminwa kyaabwe nikiiningaalire, bali koti edalang'i yihayuuhe 
eyihuumulana. 

14Mbweeremo amaani, ndi koti amaachi kabachuhire aasi, haandi amakuumba 
kaange koosi kasoboheyo mu nyiingo; omwooyo kwaange kuli koti obubbaani 
kusaanguluuhire mu sirifu syaange; 

15amaani kaange komeraane koti olucho, haandi olulimi lwaange lunyaandire 
mu sidahula; wuundehere fwiire aasi mu lufu. 

16Eee, embwa chiri aambi naange; esidiiyiha sy'abahola-mbi sindebodoohaanie; 
bafumiite amahono neende amakulu 

17Amakuumba kaange koosi katulireyo mani nyala ohukabala koosi, abasuku 
baange baandi banyekera emoni; 

18 bali ohukabanamo engubo chaange, boobba eha hu ngubo chaange. 

19Nae ewe Omwaami, otaandetusaho! Niiwe obuhoonyi bwaange, yanguyaho 
wuhoonye. 

20Monie olugaanga, monie sikolola-muhira eyiri embwa. 

21Monie takwa mu muuhanwa kw'edalang'i, omwooyo kwaange kubweeremo 
amaani, kuwonie enjika ch'emboko! 

22 Njia ohufumia eliita lyao eyiri abeebulanwa baange; mu lwichuule lw'abaandu 
njia ohuhukinia: 

23Eng'we abatya Omwaami, mumufumie! Eng'we abaana ba Yakobbo mweesi, 
mumwiisemo oluyaali, eng'we abaana ba Yisiraeli, mumwiisemo oluyaali! 

24Olwohuba haba salekeeresaanga oba yebwaaba ebidinyu by'omuundu 
wusaanda; oba ohumufudatira, haba s'abasyuula, nae awulira amaliro kae. 

25Niiwe owukeraanga niihufumia ni ndi mu lwichuule lw'abaandu; njia 
ohwolereresa esyeyamo syaange mu moni waabo abamutya. 

26Abamanani bachia ohulya mani beekute; abo abakoonya Omwaami bachia 
ohumufumia. Leha bayiindire endaalo choosi! 

27Esyaalo syoosi sichia ohwiichulisa mani abaandu basyo bakaluhe eyiri 
Omwaami; haandi abaandu bomu syaalo boosi bachia ohwiinamira Omwaami. 

28Olwohuba Omwaami niye omweene bunyala, haandi niye owutuka ebyaalo 
byoosi. 

29Abaandu balya byoosi bi badaha, baamala bamwiinamira; Eee, 
abehuduumbasa bohu syaalo boosi bachia ohumwiinamira; neende abo boosi 
abachia ohufwa bachia ohumwiinamira, neende oyo yesi owutanyala ohubao 
omulamu hulwae omweene. 

30Abaandu baheebulwe bachia ohumuhalaabanira; abaandu bachia ohweekesa 
olwiibulo lwiicha ebidiira hu Omwaami, 

31mani bayaalire abaandu basisiiri ohwiibulwa obuwonia bw'Omwaami, bati 
Nasaae niye owahola sino. 

Esabbuli 23 

Omwaami niye omwaayi weefwe. 

1Omwaami niye omwaayi waange, sakira siinja ohutyaaho esiindu syoosi; 

2 Akeraanga nindeyalisa aasi mu muboka mulai. Yaanjiraanga eyiri amaachi 
makwalaafu. 

3Yaangobosaangamo amaani. Yaanjekesaanga emihoosi ky'obuluungifu koti lu 
yatekeha omweene. 

4Kata neende niimbitira mu hooho ly'esiirima simali titititi, haba sindahatya 
esibi syoosi; olwohuba oli naange; omukwaajo kwao neende endawusi yao, 
biniindaanga. 

5Wundekeheere esidyaalo mu moni w'abasuku baange; wumbahire amafuta hu 
mutwe, mani esikoombe syaange siichuule sihulukusa sa. 

6Sakira mubwadyeeri bweene, obulai neende esisa bichia ohunoondaanga 
endaalo ch'obulamu bwaange choosi; haandi njia ohumenyaanga mu nyuumba 
y'Omwaami endaalo choosi pe. 

Esabbuli 24 

Omutuki muhunuufu. 

1 Esyaalo neende ebiindu bisirimo byoosi by'Omwaami nibyo, esyaalo neende 
abaandu basimenyamo; 

2Omwaami niye owasita hu nyaanja, niye owasyomiisa hu myaalo. 

3Wiina mweene ohoyera ohuniina hu sigulu sy'Omwaami? Wiina mweene 
ohoyera ohweema mu bwiihalo bwae bwoolerefu? 

4 Niye oyo oholaanga ebiindu bilai haandi oli neende omwooyo mulai. Oyo 
owuteenamiraanga ebiloongaloongwe, haandi owutechubaanga eby'obubacha. 

5Sakira achia ohunyoola ehabi ohutula eyiri Omwaami, haandi Nasaae achia 
ohumuhola omwoolerefu mani amuwonie. 

6Luno nilwo olwiibulo lu abo abamukoonyaanga, abakoonyaanga ohubona 
Nasaae wa Yakobbo. 

7Eng'we ebiruwa, mwiikulweo! Mwiikulweo eng'we enjiki hale! Leha Omutuki 
w'oluyaali yeengire. 

8Omutuki w'oluyaali niye wiina? Niye Omwaami w'amaani neende ow'obunyala, 
Omwaami w'obunyala w'amaye! 

9Eng'we ebiruwa, mwiikulweo! Mani mwiikuheo, eng'we enjiki hale! Leha 
Omutuki w'oluyaali yeengire. 

10Omutuki w'oluyaali niye wiina? Niye Omwaami w'amaye, niye Omutuki 
w'oluyaali! 

Esabbuli 25 

Esaala y'ohusaba ohwiimirirwa neende obuliindi. 

1Eyiri ewe Omwaami, niyo yi siingisiire obulamu bwaange. 

2Ewe Nasaae waange, niiwe yi ndeesika, otakeraho esoni chaandiira daawe: 
Otakeraho abasuku baange baandehuduumbasiraho. 

3Eee, lehe abahweesika bahaye ohudiirwaho esoni; nae leha abo abahujeemera 
badiirwe esoni. 

4Ewe Omwaami, leha manye engira chao, njekese emihoosi kyao. 

5Nyimiriremo mani onjekese obwadyeeri bwao, olwohuba niiwe Nasaae 
w'obuwonia bwaange; niiwe yi niindaanga oludaalo lwoosi. 

6Ewe Omwaami, yichulisa esisa syao, neende obuheeri bwao butaakama, bi wali 
nabyo ohutula hale-na-haandi. 

7Otechulisaho ebyonoono by'oburaaga bwaange, oba ebiholwa byaange bibi; 
nae njichulise ohuchaanakana neende obuheeri bwao butaakama, hulw'obulai 
bwao, ewe Omwaami! 

8Omwaami mulai haandi muluungifu, sakira yeekesa ababi engira yi bahoyere 
ohubitiraho. 

9Abaloonga nabo abeekesaanga engira yaadyeeri, neende by'adaha bahole. 

10Engira ch'Omwaami choosi ndai nicho haandi chadyeeri, eyiri abo abadiira 
ebilagiro byae neende endagaano yae. 

11Olwohuba eliita lyao lyoolerefu, ewe Omwaami, ndehere ebyonoono byaange. 

12Omuundu wiisa oluyaali mu Omwaami, Omwaami achia ohumweekesa engira 
yaahoyere ohudiira. 

13Omweene achia ohunyoola ebiindu bilai, esyaalo sichia ohubechaanga 
esy'abaana bae. 

14Omwaami mwiicha w'abaandu bamwiisamo oluyaali, haandi achia ohwomiisa 
endagaano yi yahola nabo. 

15Ndewuunjaanga eyiri Omwaami ebiha byoosi, olwohuba niye ochia 
ohuumonia mu bidinyu. 

16Ewe Omwaami kaluuhana wiiche yi ndi, mani wuungwiire esisa; olwohuba 
ndoong'ere syeeng'ene haandi ndi mu bidinyu. 

17Monie ohweelalihira huli mu mwooyo kwaange, mani wuunduse mu bidinyu 
byaange. 

18Baasaho hu bunyaahani bwaange neende hu bidinyu byaange, mani 
wuundeheremo ebyonoono byaange byoosi. 

19Bonaho koti lu basuku baange bengiiye, haandi koti lu baasyuula neende etima 
liingi. 

20Liinda obulamu bwaange haandi wuumonie; otaandeha esoni chandiira 
daawe, olwohuba niiwe obweyikamo bwaange. 

21Leha obwadyeeri neende obuluungifu biniindeenge, olwohuba niiwe yi 
ndeesika. 

22Ewe Nasaae, wonia Yisiraeli mu bidinyu byae byoosi. 

Esabbuli 26 

Esaala y'omuundu mulai. 

1Ewe Omwaami, heengere omusaango wungwiire, olwohuba ngeenderaanga 
mubwadyeeri, haandi hweesikaanga ataali ohwehubbiraho hwoosi. 

2Ewe Omwaami, ndeehaliirise haandi wuundeeme; obone omwooyo kwaange 
neende ebibaaso byaange. 

3Olwohuba obuheeri bwao butaakama nibwo obuunyimiriraangamo, haandi 
ngeenderaanga mubwadyeeri bwao. 

4Singeenderaanga alala neende abaleeta ebidinyu, Haba sinjihalaanga alala 
neende abaandu bataali neende obwadyeeri, oba holera alala neende 
abeebachirisi. 

5Haba sindahanaanga neende omukaanda kw'abahola-mbi, haandi 
sifukiiriraanga ohwiihala neende ababi. 

6Ewe Omwaami, ese ndesaaba amahono kaange ohweekesa endi haba siindi 
neende omusaango, haandi ndebodoohania alutaari yao, 

7ninyembera mu kono ly'aakulu olweembo lw'ohweebasa, haandi ninomanoma 
hu biindu biwukisa byoosi bi wahola. 

8Ewe Omwaami, ndaheera enyuumba yao yi wamenyamo, neende obwiihalo 
bw'oluyaali lwao. 

9Otaasihirisira alala neende abahola-mbi, oba wasihiirisira obulamu bwaange 
alala neende abeedisi b'amabaanga, 

10abaandu abeechula ebiholwa bibi, haandi abaheera muno asowa. 

11Nae ese hulwaange, ngeenderaanga mubwadyeeri; mani ngwiire esisa haandi 
wuumonie. 

12Nyemere abuundu akwalaafu; mu muhung'aano kw'abaandu baangi njia 
ohukiniaanga Omwaami. 

Esabbuli 27 

Esaala y'ohufumia. 

1Omwaami niye obulafu bwaange haandi niye obuwonia bwaange; sakira 
abulao yi ndahatya. Omwaami niye oliindaanga obulamu bwaange; sakira 
abulao onyala ohukera ndaatya. 

2Abaandu babi nibaaseeta, haandi nibaanduulira, abasuku baange beene nibo 
abachia ohudandakira mani bakwe. 

3Kata eye lyoosi nilindebodoohanie, haba siinja huteenga omwooyo; kata 
nibaaseeta haandi nibanwaania, njia ohudoong'a sa ni ngumire. 

4Esiindu silala sa nisyo si ndi ohusaba eyiri Omwaami, haandi esyo nisyo si njia 
ohukoonya; endi nyale ohudoong'a sa nindamenya mu nyuumba y'Omwaami 
mu bulamu bwaange bwoosi, ohubonaanga obulai bw'Omwaami haandi 
mweteebeengeho ni ndi mu nyuumba ya Nasaae. 

5Olwohuba niingwa mu bidinyu, Omwaami aba achia ohuungisaanga mu 
nyuumba yae; aba achia ohumbwiihaanga mu yeema lyae, haandi yaanyemesa 
hu lwaanda. 

6Mani bulaanu njia ohweema nisingiise omutwe kwaange nyiingire abasuku 
baange bandebodoohaanie; mani njia ohuyaanirayo mu yeema lyae ebiyaanwa 
neende ekono ly'esangaalo; haandi njia ohweemberaanga Omwaami 
nindeehoya. 

7Ewe Omwaami, wulira ekono lyaange nihulirira! Ngwiire esisa mani 
wungobolemo! 

8Olwohuba niiwe owaboola oti, “Mungoonye.” Omwooyo kwaange kuhubolera 
kuti, “Omwaami niiwe yi ngoonya.” 

9Omwaami, otandeekisa. Oteerusa omuhalaabani wao neende etima, niiwe 
omuhoonyi waange. Otaasukuna erwaanyi, otaanjwaang'a, ewe Nasaae 
omuwonia waange! 

10Olwohuba bbaabba neende maama bamala ohuunjwaang'a nae Omwaami 
achia ohuniinda. 

11Ewe Omwaami; njekese engira yao; haandi wuundangiriremo mu mihoosi 
mikwalaafu olwohuba ndi neende abasuku baangi. 

12Otakera abasuku baange baandiira; olwohuba abaloli bobubacha 
baasiingiriireho, nibechuule obwaalaba. 

13Manyire endi njia ohubona obulai bw'Omwaami mu syaalo sy'abalamu! 

14Weesike Omwaami; kobolamo amaani, mani leha omwooyo kwao kugume; 
eee, weesike Omwaami! 

Esabbuli 28 

Esaala y'ohusaba obuhoonyi. 

1Husaba ewe Omwaami, mbulire; niiwe omusiingi kwaange, otabuleera sa, ataali 
ao, n'otangobolamo, njia ohuba koti abo abachia emakoombe. 

2Ewe Omwaami, bulira ekono ly'ohulira hwaange, koti lu hulirira wuhoonye, 
koti lu siingisa aakulu amahono kaange eyiri obwiihalo bwao woolerefu. 

3Ewe Omwaami otanjirira alala neende ababi, alala neende abahola-mbi, 
abalomaloma bulai neende abaasye, nae mu myooyo kyaabwe, beechula 
obusuku. 

4 Basaandye ohuchianakana neende ebiholwa byaabwe, ohuchianakana neende 
obubi bw'ebiholwa byaabwe; basaandye ohuchianakana neende emirimo 
ky'amahono kaabwe; baberese omukabo kubahoyera. 

5Koti lu batadeeba hu biindu bi Omwaami ahola, oba omulimo kw'amahono kae, 
achia ohubafunaka-funaka mani ahaye ohuboombaha haandi. 

6Lehe Omwaami afumisibwe! Olwohuba awuliire ekono ly'ohulira hwaange. 

7Omwaami niye amaani kaange neende engabo yaange; niye yi mwooyo 
kwaange kweesika; mani yahoonyere, sakira sangaala mani ndaamweembera 
olweembo nimweebasa. 

8Omwaami niye amaani k'abaandu bae, haandi niye owaabina omudoole wae. 

9Ewe Omwaami, wonia abaandu bao, haandi beresa abaandu bao ehabi; niiwe 
ohoyere ohubechaanga omwaayi waabwe, haandi obaliindeenge endaalo 
choosi. 

Esabbuli 29 

Ekono ly'Omwaami mu muyaka 

1 Eng'we ebiloonge byo Muukulu mufumie Omwaami, mukinie oluyaali neende 
amaani k'Omwaami. 

2Mufumie eliita ly'Omwaami ly'oluyaali; mwiinamire Omwaami mu ngeri 
njoolerefu. 

3Ekono ly'Omwaami liwulirihanira hu maachi; Nasaae w'oluyaali yaaduluhana, 
liri koti ohwaaduluhana huli mu nyaanja hoongo. 

4Ekono ly'Omwaami ly'amaani, ekono ly'Omwaami ly'oluyaali lw'amaani. 

5Ekono ly'Omwaami lifunaka emituumba, Omwaami afunaka emituumba kya 
Lebbanooni. 

6Omwaami akera Lebbanooni nisiduumakira koti emoosi, neende Sirioni koti 
esurusi njere. 

7Ekono ly'Omwaami limesa-mesa koti enjeserye ch'omuliro. 

8Ekono ly'Omwaami lidengaania esiparara, Omwaami adengaania esiparara sya 
Kadesi. 



1180 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Ekono ly'Omwaami likera emisaala kyamwo nikiwuuma, haandi lihuuhumula 
amasaafu koosi ohutula hu misaala; haandi mu nyuumba yae, buli siindu silira 
nisiboola siti, “Oluyaali!” 

10Omwaami yehaale n'atuka omuhula kw'amaachi; Omwaami yehaale koti 
omutuki endaalo choosi. 

11Lehe Omwaami aberese abaandu bae amaani! Lehe Omwaami aberese 
abaandu bae ehabi neende omuleembe! 

Esabbuli 30 

Esabbuli ya Daudi. Olweembo lweembwa nibaberesa Nasaae Enyuumba yae. 
Esaala y'ohweebasa Nasaae 

1Njia ohuhufumia ewe Omwaami, olwohuba wumoniisye, haandi haba 
s'okanyire abasuku baange baandehoyeraho. 

2Ewe Omwaami Nasaae waange, ndahulirira wuhoonye, mani mbao 
wumoniisye. 

3Ewe Omwaami, waandusa emakoombe, waamonia ohuchia emakoombe, mani 
waangobosamo obulamu. 

4Eng'we aboolerefu b'Omwaami, mweembe nimumufumia, haandi mweebase 
eliita lyae lyoolerefu. 

5Olwohuba etima lyae liwa maangu muno, nae esisa syae sy'endaalo choosi. Mu 
siro, ohulira hunyala ohubao, nae obwiire nibuhya, esangaalo likobolaangao. 

6Nae ese, nindali bulai, ndaboola endi, “Siinja ohudengaanaho kata nabudiidi.” 

7Mu sisa syao, ewe Omwaami, wunyemeeseo ndomiira koti olugulu lugumu; nae 
niwandeekisa, ndeecha ndeelarihira muno. 

8Ewe Omwaami, niiwe yi ndalirira; haandi ndaahwekweeda endi wuhoonye: 

9“Ngaanga siina y'onanyoole ese niifwa, niinjia emakoombe? Abafu bali 
emakoombe banyala ohuhukinia? Banyala ohufumia obwadyeeri bwao? 

10Ewe Omwaami, tekeeresa mani wuungwiire esisa! Ewe Omwaami, hoonye!” 

11Okaluhaanie amaliro kaange kaaba omweehoyo; wuundusireho 
ohwewuunamira mani waanjichusa esangaalo, 

12sakira haba siinjia ohubuleera, nae njia ohuhufumia. Ewe Omwaami Nasaae 
waange, njia ohuhweebasaanga endaalo choosi. 

Esabbuli 31 

Eyiri omweemberesi. Esabbuli ya Daudi. 
Esaala yohweesika Nasaae 

1Ewe Omwaami, niiwe yi njiruhiraho ningoonya obweyikamo; otaleha esoni 
chaandiiraho kata nabudiidi; mu buluungifu bwao, monie! 

2Tekeeresa, mani wumonie maangu! Niiwe ohoyere ohubechaanga obwiiruhiro 
bwaange bwomiifu, olukaka lw'amaani oluumonia! 

3Eee, niiwe olwaanda lwaange haandi olukaka lwaange; hulw'oluyaali lw'eliita 
lyao, nyimiriremo haandi wuunjekese engira, 

4monie omuteego ku batekere, olwohuba niiwe obweyikamo bwaange. 

5 Mu muhono kwao nimwo mu nda obulamu bwaange; Ewe Omwaami Nasaae 
owadyeeri, omalire ohumonia. 

6Ewe haba soodaha abo abeenamira ebiloongaloongwe; nae ese ndeesika 
Omwaami. 

7Njia ohwehoyaanga haandi sangaalire mu buheeri bwao butaakama, olwohuba 
obweene ohusaanda hwaange, omanyire ebidinyu byaange, 

8haandi haba siwafukiirira omusuku waange ohumaamba; wamberesa ehabi 
ohukeenda wosi-woosi yi ndaha. 

9Ewe Omwaami ngwiire esisa, olwohuba ndi mu bidinyu; emoni chaange 
chihoohere olw'amasika, kata omubiri kwaange neende omwooyo kwaange 
kwosi. 

10Obulamu bwaange bumaliire mu budinyu, kata emyaaka kyaange kyosi 
kiwereere mu hwayuuya; amaani kambweeremo hulw'engisa, haandi 
amakuumba kaange kosi kadeembuuhe. 

11Ndeholere esyohucheha eyiri abasuku baange, esitiisa eyiri abasyaange, 
esiindu si tiisa eyiri abeecha baange beene; abo abaambona ni ndi hu ngira 
baanjiruha-bwiiruha. 

12Ndamala ohwiibirirwa koti omuundu wamala ohufwa hale; ndamala 
ohweehola ndi koti endamu yaadiha. 

13Eee, mbulira abaandu baangi nimemoonya bati ebidinyu bimwebodoohaanie 
bateesera alala ebidiiraho, nibakiiya ohudyamo olukwe. 

14Nae ndeesika ewe Omwaami, mboola endi, “Niiwe Nasaae waange.” 

15Obulamu bwaange buli mu mahono kao; monie ohutula mu mahono k'abasuku 
baange neende abo abangiiya ohunjiita! 

16Tingaala omuhalaabani wao neende esisa; mani wumonie ohweema hu 
obuheeri bwao butaakama! 

17Ewe Omwaami otaandeha esoni chadiira, olwohuba ese husaba; leha abahola-
mbi esoni chibadiire, leha bachie emakoombe nibabuleerere. 

18Leha eminwa mibacha kiwumumale, ekyo ekilomaloma obubi hu baluungifu 
bao nibehuduumbasa neende esuunga. 

19Ewe Omwaami, obulai bwao buungi muno, buwabiihira abo abahwiisamo 
oluyaali, neende ebiindu by'oholera abahweesika, buli muundu abibona! 

20Obakisa yooli mani wabawonia ehobo ch'abaandu; obaliindira abuundu wao 
alai bahaye ohunyekwa. 

21Omwaami ofumisibwe, olwohuba wanjekesa obuheeri bwae buwukisa 
abasuku nibali bandebodoohaanie. 

22Ndaboola neende obuti endi, “Mbano njiruuswe ohutula mu moni wao.” Nae 
ewe wawulira amaliro kaange, nindahusaba ohuhoonya. 

23Eng'we aboolerefu, mudahe Omwaami! Omwaami niye oliinda abamweesika, 
nae asaandya abehuduumbasa. 

24Eng'we abeesika Omwaami, mugume, emyooyo kyeeng'we kitawaamo 
amaani! 

Esabbuli 32 

Esabbuli ya Daudi. Masikili. 
Ohweyolobya neende ohuleherwamo. 

1 Ali neende ehabi, oyo yi bibi byae bileherwamo, owooswaho esyonoono syae. 

2Omuundu oyo w'ehabi yi Omwaami atanyoolaho omusaango, haandi otaali 
neende ohwebachirisa mu mwooyo kwae. 

3Nindali nisiihayiire hu bibi byaange, ndaweeramo elalira amaani 
nindekanyiirisa oludaalo lwoosi. 

4Olwohuba esiro neende esideete, wasaandya; amaani kabweeramo elalira, koti 
amaachi kahama mu siminyu. 

5Mani ndeecha ndahweyolobirisira ebyonoono byaange, haba sindahukisa 
ebyonoono byaange; ndaboola endi, “Njia ohweyolobya ebyonoono byaange 
eyiri Omwaami”; mani waandeheramo ebyonoono byaange. 

6Mani sakira buli muundu otya Nasaae leha ahwekongoyeenge; mu biha 
by'ebidinyu, amasira haba sikachia ohumwoolaho. 

7Niiwe obweyikamo bwaange, niiwe owungayiriraanga mu bidinyu; 
wuundebodoohaanie neende obuwonia. 

8Omwaami aboola ati “Njia ohuhukerakira haandi hweekese, engira y'ohoyere 
ohudiira; njia ohuhayisiraho emoni nihukerakira.” 

9Mutaba koti efaraasi oba esuhiri njere, ebibulamo amakesi, by'otuka neende 
esyuuma mu lyoolu neende oluhoba mu sirifu, ataali ao, sibinyala ohufukiirira 
by'odaha. 

10Abahola-mbi basaanda muno; nae abo abeesika Omwaami, obuheeri 
butaakama bubebodoohania. 

11Eng'we abaluungifu, mwehoyere mu Omwaami haandi musangaale, eng'we 
mweesi ab'omwooyo muluungifu, muhuumule hulw'esangaalo! 

Esabbuli 33 

Olweembo lw'ohufumia 

1Eng'we abaluungifu musangaalire mu Omwaami! Olwohuba abaandu 
baluungifu bahoyere ohufumia. 

2Mufumia Omwaami neende esiriri, mumweembere nimuhubba obuhana 
bw'eesya ehumi! 

3Mumweembere olweembo luyaaha, muhubbe bulai obuhana, neende amakono 
k'aakulu. 

4Olwohuba emboosi y'Omwaami nuungifu niyo; haandi bi yahola byoosi 
byeesikwa. 

5Omwaami adaha ob'obuhoyera neende obwadyeeri; esyaalo syeechulamo 
obuheeri bw'Omwaami butaakama. 

6Omwaami yaloonga ekulu neende emboosi yae, ebiri muukulu byoosi 
byaloongwa neende emboosi yae. 

7Yabuusa alala amaachi komu nyaanja mani kaaba koti akomu syoongo; yaata 
amaachi komu busiba mu sibiihiro syako. 

8Leha esyaalo syoosi sitye Omwaami, lehe abaandu bomu syaalo boosi 
bamwiisemo oluyaali! 

9Olwohuba yalomaloma, mani esyaalo syaabaao; yalagira mani syaabonehana. 

10Omwaami amalao bi byaalo bipaanga; haandi yadoondobania endekeha 
ch'abaandu. 

11Nae bi Omwaami atekeha biyiindira endaalo choosi, ebibaaso by'omwooyo 
kwae by'emyaaka kyoosi. 

12Esyaalo siri neende Nasaae koti Omwaami wasyo sy'ehabi, abaandu ba 
yadoola ohuba abae! 

13Omwaami alingaala aasi n'ali Muukulu, mani yaabona abaandu boosi; 

14atingaala niyehaale hu sisaala syae sy'obutuki mani yaabona abali hu syaalo 
boosi. 

15Niye eyaloonga emyooyo kyaabwe boosi haandi niye owehaliirisa ebiholwa 
byaabwe byoosi. 

16Omutuki haba s'awona olwohuba ali neende eye ly'amaani; oba omulwaani 
yewonia neende amaani kae maangi. 

17Efaraasi sinicho echikera mwaahira eye, haandi amaani kachio maangi 
sikawonia. 

18Bone, Omwaami abona abamwiisamo oluyaali, abo abeesika obuheeri bwae 
butaakama, 

19abawonie bahaye ohufwa, haandi abaliinda babe abalamu mu biha by'enjala. 

20Efwe huliinda Omwaami; olwohuba niye amaani keefwe haandi engabo 
yeefwe. 

21Eee, efwe husangaalira mu Omwaami, olwohuba hweesika eliita lyae 
lyoolerefu. 

22Ewe Omwaami, koti lu huhweesika, leha obuheeri bwao butaakama budoong'e 
naafwe. 

Esabbuli 34 

1Njia ohukiniaanga Omwaami ebiha byoosi; njia ohumufumiaanga ataali 
ohwaakama. 

2Njia ohwehoyeraanga mu Omwaami; lehe abasaanda bawulire mani 
basangaale. 

3Eng'we mwiiche mufumie Omwaami, haandi lehe fweesi alala hukinie eliita 
lyae! 

4Ndekongooya Omwaami, mani yeechia yangobolamo, mani yamonia ebyo 
byoosi ebyali nibitiisa. 

5Tingaale eyiri Omwaami haandi musangaale; mani haba simwahadiirwe esoni. 

6Omumanani wuno yamwekongooya, mani Omwaami yamuwulira,, haandi 
yamuwonia mu bidinyu byoosi. 

7Malaika w'Omwaami yeebodoohania abo abamwiisamo oluyaali mani 
yaabawonia. 

8 Mwebonereho abeene muti Omwaami mulai. Abo abamweesika mani 
beeruhira yi ali, bali neende ehabi! 

9Mwiise oluyaali mu Omwaami, eng'we aboolerefu bae, olwohuba abo 
abamwiisamo oluyaali babula esy'ohukoonya. 

10Obwaana bw'edalang'i busaanda enjala mani bwaabula esyohulya; nae abo 
abeesika Omwaami, abulao esiindu silai si yahabeema. 

11Baana baange, mwiiche mani mutekeerese, mbeekese ohwiisa oluyaali mu 
Omwaami. 

12 Muundu siina odaha ohuba neende obulamu bulai, haandi ayiindira mani 
anyoole ebiindu bilai? 

13Mani liinda olulimi lwao luhaye ohulomaloma ebiindu bibi, haandi omunwa 
kwao kuhaye ohulomalomaho eby'obubacha. 

14Tula mu bubi, mani oholeenge ebilai; koonya omuleembe, mani womirireho. 

15Omwaami aliinda abaluungifu, haandi awulira amaliro kaabwe. 

16Omwaami haba s'atingaala bulai abahola-mbi, abona ati haba sibechuliswa mu 
syaalo. 

17Abaluungifu nibasaba obuhoonyi, Omwaami abawuliraanga, mani abawonia 
mu bidinyu byaabwe byoosi. 

18Omwaami ali aambi neende abo abeyendehereere, haandi awonia abefunaake 
mu myooyo. 

19Omuundu muluungifu abechaanga n'ebidinyu biingi muno; nae Omwaami 
amalaanga amuwonia mu bidinyu byae byoosi. 

20 Amuliindangaa bulai muno; libulao ekuumba lyae kata lala elichia 
ohufunakwa. 

21Esibi sichia ohwiita ababi; haandi abo abatadaha abaluungifu bahasaande. 

22Omwaami anunulaanga obulamu bw'abahalaabani bae; abo boosi 
abamweesika haba sibahaheengerwe omusaango ohubahira. 

Esabbuli 35 

Esabbuli ya Daudi. 
Esaala y'ohusaba obuhoonyi. 

1Ewe Omwaami yiingania abo abaanyiingania, lwaania abo abalwaana naange! 

2Omwaami, bukula engabo neende ehuumba, osiingiremo ohuhoonya. 

3Bukula efumo neende omuuma olwaanie abasuku baange! Boolera omwooyo 
kwaange oti, “Niise Omuwoniaa wao!” 

4Leha abasuku baange bayiingirwe haandi badiirwe esoni abo abadaha 
ohumalao obulamu bwaange! Leha bakaluswe enyuma mani bayiingirwe 
abakoonya ohuholaho obubi! 

5Leha malaika w'Omwaami abadumuule, babe koti omuhuuchi ku muyaka 
kudumuula! 

6Leha engira chaabwe chibe ech'esiirima haandi ech'obuterere, Malaika 
w'Omwaami n'aboongaho. 

7Olwohuba bateka oluhaanda ohundiira ataali esifune; ataali esifune, bayaba 
obuko bati ngweemo baandiire. 

8Leha ohusihiriswa hubakweeho nibataamanyire! Haandi leha ehaanda chi 
bateka mu bweekisi chibadiire abeene; leha abeene bachikweemo basihirire! 

9Mani omwooyo kwaange kuchia ohusangaalira mu Mwaami, nikukinia 
obuwonia bwae. 

10Amakuumba kaange koosi kachia ohuboola kati, “Ewe Omwaami, abulao 
ohwekeraniaho, ewe onunula abakata ohutula mu mahono k'abo ababahira 
amaani, abakata neende ababula obuhoonyi obakayirira wabawonia abo 
abadaha ohubayaaya.” 

11Abaandu babi basiingira mani baamubachira neende emboosi ch'obubacha; 
Baateeba ebiindu bi tamanyireho daawe. 

12Baatungya ebibi mu bweyaango bw'ebilai; mani byamalamo amaani. 

13Nae nibaali nibalwaala, ese naange, ndefwaala ebigunia mani ndechuunia 
nimoonga enjala. Ndekongooya ninyinaamye omutwe aasi, 

14koti lu ndahadiirirwa esibeera eyiri omwiicha waange oba mwaanama; 
Ndakeenda nibita buli abuundu engisa niyindiirire koti omuundu olira ng'ina, 
ndagunguuna aasi mani ndaalira. 

15Nae ese nindakwa mu bidinyu, beebuusa mani baasangaala, beebuusa alala 
mani bandeekaluuhanira; abaandu ba ndali nitamanyireho bosi bemeeda 
ohusaandya; 

16bemeeda ohunduulira nibehoonyera emboosi mbi, nibeeluma ebisinini 
hulwaange. 

17Ewe Omwaami, wahewuunje-bwewuunja bino ohwoola liina? Monie ohutula 
hu baandu badaha ohunjiita, obulamu bwaange buwonie edalang'i chino! 

18Mani njia ohuhweebasa mu lwichuule lw'abaandu; njia ohuhufumia mu moni 
waabwe boosi. 

19 Otaleha abasuku baange bandeehoyeraho, abo abasyuula ataaliho esifune 
syoosi. 

20Olwohuba haba sibalomaloma emboosi chileeta omuleembe, nae 
echiyiingania abo abamenya nibataaliho obudinyu mu syaalo emboosi chaabwe 
choosi ch'obubacha. 

21Balebalebana muhanwa (nibaanomanomaho); nibaboola bati, “A-ha, A-ha! 
Hwabona neende emoni cheefwe cheene!” 

22Ewe Omwaami, sino osibweene, mani otabuleera sa! Ewe Omwaami, otaba 
eyale naange! 

23Nae ewe Omwaami, siingira mani wuunjabine; Nasaae waange haandi 
Omwaami waange, siingira mani wuhoonye! 

24Ewe Omwaami, Nasaae waange, heengere omusaango omuchanaakana 
neende obuluungifu bwao; mani otakanya abasuku baange bandeehoyeraho! 

25Otakanya bachaaka ohulomaloma abeene-na-beene, nibaboola bati, “A-haa, 
mbao hwahanyoola esiindu si hubeere nihwekoomba!” Otakanya boola 
ohuboola bati, “Mbao humumalireo.” 

26Abo abasangaalira ebidinyu byaange, lehe esoni chibadiire mani 
badoondobanire elalira! Lehe abo abaandehuduumbasiraho badiirwe esoni 
haandi bamalwemo oluyaali! Lehe abo abaandehuduumbasiraho badiirwe esoni 
haandi bamalwemo oluyaali! Abo ababeere nibaandehuduumbasiraho! 

27Leha abo abekoomba hire omusaango, beembe nibehoya haandi basangaale, 
mani baboole endaalo choosi bati, “Omwaami w'amaani, oyo osangaalira obulai 
bw'omuhalaabani wae!” 

28Mani oludaalo lwoosi njia ohulomaloma hu buluungifu bwae neende hu fuma 
yae. 

Esabbuli 36 

Eyiri omweemberesi. Esabbuli ya Daudi, omuhalaabani w'Omwaami. 
Obubi bw'omuundu. 

1 Esibi silomalomera omuhola-mbi mukati w'omwooyo kwae siti; hubulao 
ohwiisa oluyaali mu Nasaae kata nabudiidi. 

2Olwohuba omweene yebachirisa mu moni wae mweene ati, esyonoono syae 
haba sisicha hufuumbulwa mani sisyuulwe. 

3Emboosi chitula muuhanwa wae choosi mbi haandi ch'obubacha haya; 
yaakama ohuhola ebiindu birimo amakesi haandi ebilai. 

4N'ali mu buliri, abaasaanga sa ohuhola ebibi byoong'ene; yoomiirira hu ngira 
chae mbi; sibulao esyonoono sya anyala ohuhaya. 

Obulai bwa Nasaae 

5Ewe Omwaami, obuheeri bwao butaakama bwoolera elalira Muukulu, 
obweesikwa bwao bwoola hu bireesi. 

6Obuluungifu bwao buli koti engulu ndeeyi, ohuheenga hw'emisaango hwao 
hwoloberefu koti enyaanja njoloberefu muno; Ewe Omwaami niiwe onyala 
ohuwonia abaandu neende ebisolo. 

7Ewe Nasaae, obuheeri bwao butaakama bw'engaanga y'aakulu muno! Abaandu 
boosi beeruhiraanga yooli ohunyoola obweyikamo. 

8Balichaanga ebyohulya byomu nyuumba yao ebitawa, haandi obaberesaanga 
amaachi komu mwaalo kwao kuhusangaasa bang'wa. 

9Olwohuba mweewe nimwo omusoohaanga esulo y'obulamu; mu bulafu bwao 
nimwo muhubonera obulafu. 

10Eee, chiiririra ohweekesaanga abahumanyire obuheeri bwao butaakama, 
neende obuwonia bwao eyiri abo abali neende emyooyo miluungifu! 

11Otakanya abaandu behuduumbasa baaseeta, oba omuhono kw'omuhola-mbi 
kwaambuuyisa. 

12Eyo niyo yi bahola-mbi bakoneere aasi, basukuunwe aasi, haba sibanyala 
ohusingiira daawe. 

Esabbuli 37 

Esabbuli ya Daudi. 
Enjakamo y'abaandu babi 

1Oteyendehereraanga hulw'abaandu babi, oba onyoolera hulw'abahola-mbi! 

2Olwohuba bachia ohwoomerera maangu koti obunyaasi, haandi bahoohe koti 
ebimera bibisi bihoohaanga mani bifwa. 

3Wesikeenge Omwaami, mani oholeenge ebilai; oba ochia ohubechaanga 
neende omuleembe hu syaalo. 

4Esangaalo lyao likonyeenge mu Omwaami, oba ochia ohuhuberesaanga bi 
mwooyo kwao kwekoomba. 

5Yomiiriraanga hu Omwaami; mweesikeenge, mani achia ohuhuhoonyaanga. 

6Achia ohuta alafu obuluungifu bwao, mani bwaaduhe koti omubasu 
kw'esideete. 

7Bechaanga omwomiifu mu moni wa Omwaami, mani oliindiriraanga sy'anahole 
niwesimiriise; otelalihiraanga abo abahulahulana mu ngeri chaabwe mbi, oba 
abo abooseresa ebibi bi batekeha ohuhola! 

8Lehaanga etima, mani webwaabe obwaalaba! Otelalihiraanga; sibulao esilai 
sy'onyoolamo. 

9Olwohuba ababi bachia ohusihiriswa; nae abo abeesika Omwaami bachia 
ohulya obusiha mu syaalo. 

10Nae mu biha biimbikiti muno, ababi haba sibachia ohubaao kata nabudiidi; 
kata wahakoonya yi bali nibamenya, haba siwahabanyoole daawe. 

11 Nae esyaalo syahabe esy'abaloonga, haandi abeene basangaalire mu myaandu 
miingi ataali omuundu obanyaasa. 

12Ababi balya mu baluungifu olukwe, mani babatingaala neende etima nibeluma 
ebisinini; 

13nae Omwaami acheha-bucheha abahola-mbi, olwohuba amanyire ati oludaalo 
lwaabwe luli aambi ohwoola. 

14Ababi basoowolayo engaanga haandi baaleega obuyiingo, ohusihirisa 
abamanani neende abataali neende obuhoonyi, nibadaha ohumalao 
abaluungifu. 

15Olugaanga lwaabwe luchia ohufumita emyooyo kyaabwe kyeene, haandi 
obuyiingo bwaabwe buchia ohufuniha. 

16Esidiidi si muluungifu ali nasyo sihira ebiingi bi bahola-mbi bali nabyo. 

17Olwohuba ebilwaaniso by'abahola-mbi bichia ohufunakwa; nae Omwaami 
achia ohuliinda abaluungifu. 

18Omwaami aliindaanga abaandu babulaho omusaango, haandi obusiha 
bwaabwe bwohuyiindira endaalo choosi; 

19mu biha by'ebidinyu, haba sibahasaande, mu biha b'enjala, bahabe neende 
ebyohulya biingi. 

20Nae ababi bachia ohusihirira; abasuku b'Omwaami bali koti oluyaali 
lw'abaayi, bahamao koti lu omwoosi kuduumuuha kuhamaangao mu bbaanga. 

21Abahola-mbi beeyola, nae haba sibatuunga, nae omuluungifu muwaani haandi 
mukabi; 

22olwohuba abo ba Omwaami aberesa ehabi bachia ohuba abeene syaalo, nae 
abo ba Omwaami abwaaba, bachia ohusihirira. 



1190 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

23Omwaami niye oweekesaanga omuundu mulai engira yohukeenderaho, 
haandi aliinda bulai omuundu amusangaasa. 

24Kata bahakwa, haba sibadoong'a aasi, olwohuba Omwaami niye obahoonya 
mani yabasiingisa. 

25Ohutula mubuyere bwaange ohwoola buti mu bukofu bwaange; sisiiri 
ohubonaho omuundu muluungifu niyebwaabirwe oba abaana bae nibesabirisa 
ebyohulya. 

26Buli ludaalo omuundu mulai ahola ebiindu bilai haandi yeyosa, haandi abaana 
bae bamusaangaasa. 

27Lehana neende ebibi, mani ohole ebilai; hw'onyale ohuyiindira endaalo 
choosi. 

28Olwohuba Omwaami adaha ab'obwadyeeri; haandi haba saachia hujwaanga 
abamwesika. Omwaami aliindaanga abakololofu endaalo choosi, nae abaana 
b'abahola-mbi bachia ohusihiriswa. 

29Abakololofu baachia ohunyoola esyaalo, mani bamenyeho endaalo choosi. 

30Omuundu muluungifu alomaloma eby'amakesi, haandi olulimi lwae 
lulomaloma obuluungifu. 

31Amalako ka Nasaae wae kali mu mwooyo kwae; haandi sakatulaho nabudiidi. 

32Omuhola-mbi aliingirisa obakololofu, mani yaakonyeresa engeri yohumwiita. 

33Nae Omwaami haba saachia ohuleha omulai mu bunyala bw'omuundu mubi, 
oba yamuleha ohuheengerwa omusaango kumuhire. 

34Weesikeenge Omwaami, haandi oliindeenge amalako kae, mani achia 
ohuhuberesa oluyaali esyaalo sibe esyao; haandi ochia ohubona koti lu 
omuundu mubi asihiriswa. 

35Ese ndabonaho omubi n'ahudumbaale, haandi niyeniniisye aakulu koti 
emiseengese kya Lebbanooni. 

36Nae haandi nindakobola, mani bone, yaba n'ataaliwo daawe; ndamukoonya, 
nae ndahaya ohumunyoola. 

37Wehaliirise omuundu abulaho omusaango, haandi obone omuundu 
mukololofu, olwohuba omuundu w'omuleembe anyoola abeechuhulu. 

38Nae abahalaki b'amalako boosi baachia ohusihiriswa; olwiibulo lw'abahola-
mbi luchia ohumalwao. 

39Obuwonia bw'abaandu b'obuhoyera butula eyiri Omwaami; Omwaami niye 
obwiiruhiro bwaabwe mu biha by'ebidinyu. 

40Omwaami abahoonya haandi abaabina; abaabina ohutula mu mahono 
k'abahola-mbi, mani yabawonia, olwohuba beeruhira yaali. 

Esabbuli 38 

Esabbuli ya Daudi, ey'esiyaanwayo esy'esiichuliso. 
Esaala y'omuundu osaanda. 

1Ewe Omwaami, otanjolobya mu tima lyao, oba waasaandya mu bwaalaba 
bwao! 

2Olwohuba wuufumiite neende obusaale bwao, haandi wuuhuyire mani 
ndaakwa aasi. 

3Mbulira obuchuuni buli abuundu, hulw'etima lyao. Amakuumba kaange koosi 
kahomaka hulw'ebyonoono byaange. 

4Olwohuba ebyonoono byaange bisidoyeere; biri koti omugugu musito 
kutanyala ohwedwiiha. 

5Ebikoonjo byaange byeholere ehwaaku olw'obusiru bwaange. 

6Fumbiirwe elalira mani ndafuumamwa aasi; ndira oludaalo lwoosi. 

7Omubiri kwaange kwoosi kuli koti ku batubuuleho omuliro, kwosi-kwoosi 
kuchuuna. 

8Mbwecheheere haandi funaakwe-funaakwemo; njorootana hulw'obuchuuni 
bu ndi nabwo mu mwooyo. 

9Omwaami, ebiindu bi ndekoomba byoosi niiwe obimanyire, owulira 
ohwayuuya hwaange. 

10Omwooyo kwaange kwewuuba, amaani kosi kambwaamo; emoni chaange 
chosi haba sichisiibona. 

11Ebikoonjo byaange bikera abeecha baange neende abasyaange nibahaya 
ohusuda aambi naange, kata abeeho baange bosi beema eyale naange. 

12Abasuku baange badaha ohuunjita bateka emiteego chaabwe, abo abadaha 
ohunyaala balomaloma ebiindu by'ohusihirisa, haandi buli siha babaasa olukwe 
lwoong'ene. 

13Nae ese ndi koti omudiimbe, owutalira, koti omuundu yi lulimi lwayaanda 
mani owutalomalomaanga. 

14Eee, ndi koti omuundu otawuliraanga, haandi otanyala ohukobolamo. 

15Nae ewe Omwaami, niiwe yi ndeesika; niiwe Omwaami Nasaae waange, ochia 
ohuungobolamo. 



1192 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Husaba esiindu silala syoong'ene, “Otafukiirira abasuku baange ohusangaala 
hulw'ebidinyu byaange, otafukiirira baandehuduumbasiraho ninyoolere 
ebidinyu!” 

17Ndi aambi ohukwa, ndi mubuchuuni buli siha. 

18Ndeeyamire ebyonoono byaange, ndeeyolobya hulw'ebyonoono byaange. 

19Abasuku baange balamu haandi bali neende amaani, abo abataandaha ataali 
esifune baangi muno. 

20Mbaholera ebilai, nabo baaholera ebibi, banyiingania olwohuba teemaho 
ohuhola ebilai. 

21Ewe Omwaami, otaanjwaang'a! Nasaae waange, otaba eyale naange! 

22Bulaanu yanguwaho wuhoonye, Ewe Omwaami, obuwonia bwaange! 

Esabbuli 39 

Eyiri omweemberesi: Eyiri Jedusuuni. Esabbuli ya Daudi. 
Ohweeyama hw'omuundu oli ohusaanda. 

1Ndaboola endi, “Njia ohweliinda mu biima byaange, mani haye ohwonoona mu 
mboosi chi nomanoma; omunwa kwaange haba sikucha ohutuumbula emboosi 
yoosi, abahola-mbi nibasisiiri mu moni waange.” 

2Ndadangaala mani ndaabuleera, ndateemaho ohwesimiirisa nae sindanyala; 
obudinyu bwaange bwemeeda-bwemeeda, 

3engisa yaangwa hu mwooyo. Koti lu ndemeeda ohusibaasaho, nilwo lu 
ndemeeda ohuchunisibwa; sakira ndaboola endi, 

4“Omwaami, njekese manye enjakamo yaange, neende ebiha bi ndahayiindire 
hu syaalo; leha manye obulamu bwaange koti lu bukotao!” 

5Bona, oheendesere endaalo ch'obulamu bwaange, ebiha by'ohuyiindira bibula 
obuhoonyi mu moni wao. Mubwadyeeri, obulamu bwa buli muundu buli koti 
omuuya sa! 

6Mubwadyeeri, omuundu w'ohukotao sa koti esiiniha! Buli siindu sy'ahola 
syebihaya byeene; abuungiha alala obuyiinda, nae haba s'amanyire ati wiina 
mweene ochia ohubuyira! 

7“Mani bulaanu, Omwaami, siina syeene si siiliindire? Esuubi li siisiiri nalyo liri 
mweewe. 

8Monie ohutula mu bibi byaange byoosi. Otakanya abasirusiru baanjeha! 

9Leha mbuleere-buwuleera, sibuleo si nomanoma; olwohuba niiwe owakera 
ndaasaanda endi. 

10Otemeeda ohuusaandya; wuuhuyire bimala, mbweeremo amaani. 

11N'osaandya omuundu ohumwoolobya ebyonoono, n'osihirisa ebiindu bi 
yaheera muno mani byaaba koti bi mbuungi chiliire; mubwadyeeri, buli muundu 
ali koti omuuya sa! 

12Ewe Omwaami, bulira esaala yaange, tekeeresa mani owulire amaliro kaange, 
hoonye ohweema hu masika ka ndira! Ndi omukeni wao obita-bubita, 
walukeenda sa, koti bakuuka yaange. 

13Ndehe mani sangaaleho budiidi, nisiisiiri ohutula hu syaalo obutakaluhaho 
haandi!” 

Esabbuli 40 

Eyiri omweemberesi. Esabbuli ya Daudi. 
Olweembo lw'ohufumia. 

1Ndeesimiirisa ni niinda Omwaami ohuhoonya; yatekeeresa mani yaawulira 
amaliro kaange. 

2Yanyinulula ohutula mu buko, yaandusa mu madosi, mani yangeeng'a hu 
lwaasi, yoomiisa amakulu kaange yi nyemera. 

3Yanjekesa olweembo luyaaha, olweembo lufumia Nasaae weefwe. Abaandu 
baangi bachia ohubona sino mani batye, mani bachaake ohweesika Omwaami. 

4Oyo w'ehabi oweesika Omwaami, otakaluuhana yaachia eyiri ab'esuunga, eyiri 
abo abakota nibaloonda banasaae batali abadyeeri! 

5Ewe Omwaami Nasaae waange, omeedere ohutuholera eby'amayia byao 
neende ohutubaasaho; abulao onyala ohuhweekeraaniaho! Kata ndahateema 
ohubibala oba ohubilomalomaho, haba sibinyalihana ohubibala. 

6 Ebiyaanwa bisaambwa neende ebiyaanwa biyaanwayo haba sobyekoomba; 
ohumalaho wamberesa ohutwi huwulira. Ebiyaanwa bisaambwa neende 
ebiyaanwa bimala omusaango ewe haba sobidaha daawe. 

7Sakira ndaboola endi, “Bona, mbano nduwo; ebilagiro byao yi ndi biri mu sitabo 
sy'Amalako biti; 

8sangaala ohuhola bi waheera, Ewe Nasaae waange; mwooyo kwaange.” 

9Ndakaniaaya emboosi yao endai y'obuwonia eyiri olwichuule lw'abaandu; 
bona, haba sinjakamangaho ohusilomaloma, koti lu omanyire, ewe Omwaami. 

10Haba sindawuleera neende amaani k'obuwonia bwao mu mwooyo kwaange, 
ndalomaloma ninjekesa obweesikwa bwao neende obuwonia bwao; ebidiira hu 
buheeri bwao butaakama neende obweesikwa bwao eyiri olwichuule 
lw'abaandu. 

11Ewe Omwaami, otaakama ohungwiiraanga esisa, leha obuheeri bwao 
butaakama alala neende obweesikwa bwao biniindeenge buli ludaalo! 

12Olwohuba ebidinyu bitabalihana bindebodoohaanie; ebyonoono byaange 
biimbitiriireho, ohwoola lu bingayiire kata ohubona; bingiiye muno bihiraho 
efwiiri lyohu mutwe kwaange obuungi; mbweeremo amaani. 

13Ewe Omwaami, fukiirira wumonie! Ewe Omwaami, yanguwaho wuhoonye! 

14Leha abasuku baange esoni chibadiire, haandi badiirirwe elalira esoni, abo 
abakiiya ohumalao obulamu bwaange; bakaluswe enyuma mani bamalwemo 
oluyaali! 

15Leha abo abanjaaraanga nibaboola bati, “Oyo ahoya sa atyo” esoni chibadiire! 

16Nae leha abo boosi abahukoonya beehoye haandi bahusaangaaliremo; leha 
abo abadaha obuwonia bwao bemeede ohuboolaanga bati, “Omwaami 
w'amaani!” 

17Nae ese mweene, ndi omumanani haandi ndaha obuhoonyi; mani Omwaami 
yambaasaho. Niiwe omuhoonyi waange, omuwonia waange; Ewe Nasaae 
waange, otahiinda daawe! 

Esabbuli 41 

Esaala yomu biha by'obulwaae 

1W'ehabi oyo ochuunirwa abamanani! Ebidinyu nibimukwaaho, Omwaami aba 
achia ohumuwoniaanga; 

2Omwaami amuliinda haandi yaamuberesa obulamu; amuberesa ehabi mu 
syaalo; haba safukiirira abasuku bae ohumutuka. 

3N'adataliire hu buliri, Omwaami amuliinda; mu bulwaae bwae, niiwe owonia 
obuchuuni bwae bwoosi. 

4Nae ese ndaboola endi, “Ewe Omwaami, ngwiire esisa; monie, olwohuba 
ndonoona mu moni wao!” 

5Abasuku baange baanomanomaho neende ehali-hali nibaboola bati: “Nae 
yahafwe liina, mani eliita lyae lyaahaya ohwiichulisibwa?” 

6Nae abaandu nibeecha ohumbona, balomaloma emboosi chitahoonya, nae mu 
myooyo kyaabwe bakoonyeresa ebyohuunomanomaho; mani nibatulao bati, 
nibachaaka ohusalaania ebindiiraho. 

7Abo boosi abataandaha beemonyesera ebindiiraho; baambaasirisira sa ebibi 
byoong'ene. 

8Baboola bati “Obulwaae bwae obwo haba sibwohuwona; haba saachia 
husiingira ohutula hu seero lyae elyo.” 

9 Kata owasyaange mweene yi ndali nindeesika muno, oyo yihwalichaanga nae 
ebyohulya, niye owundekaluuhaanieho. 

10Nae ewe Omwaami, ngwiire esisa, mani wuusiingise, nyale ohubetuunga! 

11Sino nisyo esinaanjekese siti wuundaha, abasuku baange nibatanyiingira. 

12Nae ewe onahoonya olwohuba hola obwadyeeri, wundeere mu moni wao 
endaalo choosi. 

13 Omwaami, Nasaae wa Yisiraeli, afumisibwe, ohutula endaalo choosi ohwoola 
endaalo choosi! Amiina, haandi Amiina! 

Esabbuli 42 

ESITABO SYOHUBIRI 
Esaala y'omuundo oli mu buwaambe 

1Koti lu mboongo yilumwaanga obuluwo bw'amaachi k'emyaalo kihulukusa, 
nilwo sa lu mwooyo kwaange kuhwekoomba, ewe Nasaae waange. 

2Omwooyo kwaange kwekoomba Nasaae muno, Nasaae mulamu. Ndaheeche 
liina mani ndaaba mu moni wa Nasaae? 

3Esiro neende esideete amasika keeholere ebyohulya byaange, abasuku baange 
baandeebaanga buli siha bati, “Nasaae wao ali yeena?” 

4Buli lu njichulisa ebiindu bino, eholo yiingwichaanga sa mu nda: Njichulisa koti 
lu ndachichaanga neende esidiiyiha sy'abaandu, koti lu ndabeemiriraanga 
nihukeenda neende esiroonyo nihuchia mu nyuumba ya Nasaae, nihwiichuule 
esangaalo haandi nihweemba enyembo ch'ohweebasa, hwabechaanga abaangi 
hu sidyaalo. 

5Nae bulaanu, lwasiina engisa yinjichuule hu mwooyo, haandi lwasiina 
ndeeyendeherera? Handeesike Nasaae, olwohuba njia haandi ohumufumia, 
omuhoonyi waange, 

6haandi Nasaae waange. Engisa yi ndi hu mwooyo, sakira hwiichulisa ni ndi mu 
syaalo sya Yorodaani neende esya Hamoni, ni ndi hu lugulu lwa Misari. 

7Obusiba bw'amaachi bulaanga obusiba bwaasye; yi maachi kawoola nikeediha; 
Efwiinda chao choosi neende amayeengo biindehulukuuseho. 

8Esideete Omwaami yanjekesa obuheeri bwae butaakama; mani esiro hu nyale 
ohuba neende olweembo lw'ohweemba, niisaba Nasaae w'obulamu bwaange. 

9Mboolera Nasaae, olwaanda lwaange endi: “Lwasiina wunjibiirire? Lwasiina 
buli siha ndira hulw'abasuku baange baasaandya?” 

10Amanyeko kaabwe kaamaliremo amaani, abasuku baange baanduulira, 
nibemeeda ohundeeba bati, “Nasaae wao ali yeena?” 

11Nae bulaanu, lwasiina engisa yinjichuule hu mwooyo, haandi lwasiina 
ndeeyendeherera? Handeesike Nasaae; olwohuba njia ohumufumia, omuhoonyi 
waange haandi Nasaae waange. 

Esabbuli 43 

Esaala y'omuundu oli mu buwaambe 

1Ewe Nasaae, heengere omusaango, mani hire abasuku baange batatya Nasaae; 
monie abaandu babacha haandi abataali neende obwadyeeri! 

2Olwohuba niiwe Nasaae yi nyoolamo obweyikamo; lwasiina wusuukune? 
Lwasiina ndirikana endi abasuku baange nibasaandya? 

3Beerese obulafu bwao neende obwadyeeri bwao; leha biinyemerere, leha 
biindeete hu lugulu lwao lwoolerefu eyo yomenya! 

4Mani njia ohuchia hu alutaari ya Nasaae, ewe Nasaae wusangaasa muno; mani 
njia ohuhufumia neende obuhana, Ewe Nasaae, Nasaae waange. 

5Nae bulaanu, lwasiina engisa yinjichuule hu mwooyo, haandi lwasiina 
ndeeyendeherera? Handeesike Nasaae; olwohuba njia ohumufumia, omuhoonyi 
waange haandi Nasaae waange. 

Esabbuli 44 

Esaala y'ohusaba obuliindi 

1Ewe Nasaae, hwawulira neende amatwi keefwe, bakuuka yeefwe 
batukaniaayira, ebidiira hu biindu by'amaani bi wahola mu ndaalo chaabwe, mu 
ndaalo cha hale: 

2Koti ewe mu bunyala bwao bw'amaani watusa eloba lino hu baandu baandi 
waalibaberesa, mani waabataamo; niiwe omweene owabasaandya, ewe 
omweene niiwe oweruusa mu syaalo enjia chiindi, mani wabata hu syaalo yi 
banaamenyeenge. Wasaandya abaandu abo, nae bano wababeresa omuleembe. 

3Bakuuka yeefwe haba sibalwaaniraho engaanga chaabwe hu banyoole esyaalo 
esyo, oba baayiingira ohweema hu maani kaabwe abeene; nae kali amaani kao 
neende obunyala bwao, alala neende ohwomiisa oti oli nabo; ebyabeekesa biti 
wabaheera. 

4Niiwe Omutuki waange haandi Nasaae waange, owahoonya Abaisiraeli mani 
baayiingiraanga. 

5Obunyala bwao nibwo obukera nihuyiingira abasuku beefwe; eliita lyao nilyo 
elikera hwaaseenakira abatuseeta. 

6Haba sindeesika olusaale lwaange oba oluyiingo lwaange haba silunyala 
ohuumonia. 

7Nae ewe omoniisye abasuku baange, mani wadoondobania abo abatusyuula. 

8Hunehoyeraanga mu Nasaae endaalo choosi, haandi hunahweebasaanga 
endaalo choosi. 

9Nae bulaanu, otusukuune eyale mani waleha batuyiingire, mani haba 
sosikeendera alala neende amaye keefwe. 

10Watuleha hweeruha abasuku beefwe; mani baayaaya emyaandu kyeefwe. 

11Watuleha hwaaba koti amakoondi kabachia ohusiinja, mani watusalania-
salaania mu byaalo biteende. 

12Wakusa abaandu bao hu bbei ndiidi muno, n'otawosaanieho daawe. 

13Wafukiirira abasuku beefwe ohutunyeka, abaandu batwebodoohaanie 
batuduulira nibacheha. 

14Watuhola hwaaba esy'ohukaniaayaho mu byaalo, batunyooma nibayuuya 
emitwe. 

15Oludaalo lwoosi bona malwamo oluyaali, esoni chindiira muno, 

16nimbulira emboosi ch'abaandu baabwaaba neende abaanyeka, nimbona 
abasuku baange neende abo abataandaha. 

17Bino byoosi bitukwiireho, kata hwahaba nihutahwiibirira, oba hwahalaka 
endagaano yao yi wahola naafwe. 

18Sihuhutulaangaho kata nabudiidi, oba hwajeemera amalako kao. 

19Nae ewe watwibirira mani watuleha mu siparara eyiri aarara, mani watuleha 
mu siirima sya titititi. 

20Huba nihweebirira eliita lya Nasaae weefwe, oba hweenamira banasaae 
bateende, 

21sino Nasaae haba siyahasifumbuule? Olwohuba Nasaae amanyire eby'engiso 
biri mu mwooyo. 

22 Nae, oludaalo lwoosi huli mu masira k'ohwiitwa hulwao, haandi huyirwa koti 
amakoondi kachia ohusiijwa. 

23Ewe Omwaami simuha, lwasiina okona? Siingira! Otatusukuna endaalo choosi! 

24Lwasiina otweekisa mani wahaya ohutubonehera? Lwasiina wibirira 
obuchuuni bweefwe neende ohusaanda hweefwe? 

25Olwohuba obulamu bweefwe busukuunwe aasi mu lufu; emibiri kyeefwe 
kiyaandire hu loba. 

26Siingira mani otuhoonye! Tuwonie ohweema hu buheeri bwao butaakama! 

Esabbuli 45 

Olweembo lwohu sidyaalo sy'omutuki odehiisye 

1Omwooyo kwaange kwichuule ebilai by'ohukaniaaya; koti lu tekehera omutuki 
olweembo; olulimi lwaange luli koti ekalaamu y'omwaandiki mulai owetekeehe 
ohwandiika. 

2Niiwe omulai ohiramo mu baandu boosi; byoolomaloma bilai bihaya; Nasaae 
yahuberesa ehabi ch'endaalo choosi. 

3Mu luyaali lwao neende amaani, weboye mu sibuno oluhoba luliho olugaanga, 
ewe ow'obunyala! 

4Mu bunyala bwao, chia mani oyiingire n'olwaanilira obwadyeeri haandi 
n'oliinda ebiindu bilai; leha omuhono kwao muluungi kweekese eby'amayia 
by'ohola! 

5Obusaale bwao bwooki bufumite emyooyo ky'abasuku b'omutuki abaandu 
boosi bahwiisamo oluyaali. 

6 Esisaala syao sy'obutuki si Nasaae yahuberesa syohuyiindira emyaaka kyoosi. 
Endawusi yao y'obutuki y'obwadyeeri niyo. 

7Ewe waheera obuluungifu nae waasyuula obubi. Sakira Nasaae, Nasaae wao 
yahubaha amafuta amafuta k'esangaalo ohuhira abaandu basyo boosi. 

8Ebyefwaalo byao biwunya esing'aari sya miira neende esy'alobeera neende 
esya kasiiya. Mu madooho kasaatwa neende ameeno k'enjofu nimwo 
mubahweembera hu biriri ohuhusangaasa; 

9mu bahasi bahuberesa oluyaali mulimo abahaana b'abatuki; omutuki muhasi 
owefwaalire engubo ch'esaabbu ya Ofiri ahweemere hu muhono kwao 
muluungi. 

10Ewe muhaanang'ene, tekeeresa mani obaase hu bi mboola; yibirira abaandu 
bao neende abanaluyia bao; 

11mani omutuki achia ohwekoomba obulai bwao. Nae koti lu ali omwaami wao, 
mwiisemo oluyaali. 

12Abaandu ba Tiiro bachia ohuhuleetera ebiyaanwa, abaandu bahiramo 
obuyiinda 

13neende obuyiinda bukabuhaane. Omuhaana w'omutuki naali mu siseenge 
syae niyefwaalire engubo ching'enaang'ena ech'esaabbu; 

14ech'amakoondo maangi achia ohuyirwa eyiri omutuki, naali neende abahaana 
baasye bataamanyireho eby'abasaacha, nibamugooba mu bweeya. 

15Baleetwa neende esangaalo haandi nibehoya mani nibeengira mu dooho 
ly'omutuki. 

16Abaana bahalye obwaami bwa balaata yaabwe; mani wahabahole baaba 
abatuki mu syaalo syoosi. 

17Njia ohukera eliita lyao liisibwemo oluyaali neende abaandu b'endaalo choosi; 
sakira abaandu bachia ohuhufumia emyaaka kyoosi pe. 

Esabbuli 46 

Nasaae ali naafwe 

1Nasaae niye obwiiruhiro bweefwe, haandi amaani keefwe, mwetekefu muno 
ohutuhoonya mu bidinyu. 

2Sakira haba sihuchia ohutya daawe kata esyaalo syahadubuuha, kata engulu 
chahadengaane mani chaakwa ebusiba w'enyaanja; 

3kata enyaanja yahaya mani efwiinda chaahubba, kata engulu chahadengaane 
enyaanja niyiiyire. 

4Kuluwo omwaalo ku masaga kakwo kaleetera esiko sya Nasaae esangaalo, 
obwiihalo bwoolerefu bw'oyo oli Aakulu Muno. 

5Nasaae ali akatikaati w'esiko esyo, haba sisicha ohunyeenywa; Nasaae 
yaanguyaho muno ohusihoonya. 

6Nasaae n'atusa omulaanga kwae, ebyaalo bitiiririra, obwaami budengaana; 
esyaalo sihamyuuha. 

7Omwaami w'Obunyala ali naafwe; Nasaae wa Yakobo niye obwiiruhiro 
bweefwe. 

8Mwiiche, mubone Omwaami bi aholere, koti lu aholere ebiindu biwukisa hu 
syaalo. 

9Akera amaye kawaao ohutula hu syaalo; afunaka obuyiingo, haandi yakodia 
efumo, mani yahubula omuliro hu ngabo. 

10“Mulehere ao ohulwaana, mani mumanye muti niise Nasaae. Fumisibwa mu 
byaalo byoosi, fumisibwa mu syaalo!” 

11Omwaami w'obunyala ali naafwe; Nasaae wa Yakobo niye obwiiruhiro 
bweefwe. 

Esabbuli 47 

Nasaae mutuki muhunuufu ohiramo. 

1Eng'we abaandu boosi, mupaame amahono neende esangaalo! Mukinie Nasaae 
nimweemba enyembo ch'esangaalo! 

2Olwohuba Omwaami, ow'Aakulu Muno, atiisa, omutuki ahira obuhunuufu mu 
syaalo syoosi. 

3Yakera hwayiingira abaandu, mani hwaatuka ebyaalo byaabwe. 

4Yatulobolera ebyaalo by'ohumenyamo, omwehoyo kwa Yakobbo yi Nasaae 
yaheera. 

5Nasaae aniinire aakulu abaandu nibamufumia neende esangaalo, Omwaami 
aniinire aakulu nibamuubbira eturumbete. 

6Mweembere Nasaae enyembo ch'ohufumia, mweembe nimufumia! 
Mweembere omutuki weefwe enyembo ch'ohufumia, mweembe nimufumia! 

7Olwohuba Nasaae niye omutuki w'esyaalo syoosi; mweembe nimufumia 
neende esabbuli! 

8Nasaae atuka ebyaalo byoosi; Nasaae yehale hu sisaala syae syoolerefu 
sy'obutuki. 

9Abatuki b'ebyaalo bebuusire alala neende abaandu ba Nasaae wa Abburahamu. 
Olwohuba obunyala bwoosi hu syaalo bwa Nasaae; niye ohiramo obuhunuufu! 

Esabbuli 48 

Siyooni, esiko sya Nasaae 

1Omwaami muhunuufu haandi ahoyerwa ohufumisibwa mu siko sya Nasaae 
weefwe! Olugulu lwae lwoolerefu, 

2olwaleeya bulai, nilwo esangaalo ly'esyaalo syoosi. Olugulu lwa Siyooni, oluli 
emukulu bweene, esiko sy'omutuki muhunuufu. 

3Mu nyuumba chaasyo Nasaae yeyekeese omweene koti niye obwiiruhiro 
bwasyo wadyeeri. 

4Olwohuba bone, abatuki bebuusiire alala, beechera alala ohusiseeta. 

5Nae nibasibona sa bati, batya muno, baachaaka ohuteengereha, mani 
baatimuha embiro; 

6obuti bwabadiirira eyo, balumwa koti omuhasi olumwa. 

7Baaba koti emeeri cha Tarusiisi chi muyaka kutula ebukwe kuwuucha. 

8Koti lu hwawulira, nilwo sa lu hubweene mu siko sy'Omwaami w'Obunyala, mu 
siko sya Nasaae weefwe, esiko si Nasaae aliinda endaalo choosi. 

9Hubaasa hu buheeri bwao butaakama, Ewe Nasaae, nihuli mu nyuumba yao 
njoolerefu. 

10Ewe Nasaae, koti eliita lyao lu liri, nilwo lu fuma yao yosi yichia ohwoola hu 
njakamo y'esyaalo. Omuhono kwao kwichuulemo ohuyiingira; 

11leha olugulu lwa Siyooni lusangaale! Leha abahaana ba Yuda beehoye 
olweheenga yao y'emisaango yadyeeri! 

12Mulambuule Siyooni, mani musyebodoohania, mubale eminaara kyasyo. 

13Mwehalirise bulai olukoba lwasyo, mubite mani muhalakanie ekoba kasyo; 
mani mukaniaayire olwiibulo lwiicha 

14muti wuno niye Nasaae, Nasaae weefwe emyaaka kyoosi. Niye ochia 
ohutwemiriramo endaalo choosi pe. 

Esabbuli 49 

Obusiru bw'ohweesika emyaandu 

1Abaandu mweesi, muwulire sino! Abaandu bamenya hu syaalo syoosi, 
mutekeerese, 

2abadiidi neende abahunuufu, abayiinda neende abamanani nasilala! 

3Emboosi chi nomanoma ch'amakesi; ebiindu bi mbaasa mu mwooyo kwaange 
bichia ohumanyihana. 

4Njia ohwehaliirisa olukaado; mani njekese amahuluundu kalwo nihubba 
obuhana. 

5Lwasiina mba omuti mu biha by'ebidinyu, abasuku baange 
nibandebodoohania, 

6abo abeesika obuyiinda bwaabwe mani beehuduumbasa olw'obuungi 
bw'obuyiinda bwaabwe? 

7Mubwadyeeri, abulao omuundu onyala ohwewonia omweene, oba yatuunga 
Nasaae eseende chikula obulamu bwae, 

8olwohuba obulamu bw'omuundu bw'engaanga y'aakulu muno, abulao onyala 
ohubutuunga, 

9hu anyale ohuyiindira endaalo choosi, mani ahaye ohuchia emakoombe. 

10Eee, buli muundu abona ati kata abakesi bosi bafwa, abamanyire alala neende 
abasiru bosi bali n'ohusihirira mani baalehera abaandu baandi emyaandu 
kyaabwe. 

11Eng'ani chaabwe nicho amadaala kaabwe k'endaalo choosi, yi bachia 
ohumenya endaalo choosi, kata yahaba nibaali neende eloba libalaangaanga 
elyaabwe lyeene. 

12Omuundu haba s'anyala ohudoong'a mu luyaali lwae, ali koti ebisolo bisihirira. 

13Sino nisyo esyoola hu baandu beesika eby'obusiru, enjakamo yaabo 
abasangaalira mu myaandu kyaabwe. 

14Bali koti amakoondi kachia ohwiitwa; Oluumbe nilwo oluchia ohuba omwaayi 
waabwe; bachia ohwiihirira tiiri mu ng'ani, mani emibiri kyaabwe kichia 
ohubola. Emakoombe niyo eyahabe edaala lyaabwe. 

15Nae Nasaae niye eyahawonie omwooyo kwaange ohuchia emakoombe, 
olwohuba achia ohunjaakaanira. 

16Otatya daawe, omuundu n'anyoola obuyiinda, n'oluyaali lwomu nyuumba yae 
nilwemeeda. 

17Olwohuba naafwa, sibulao esiindu siyahachie nasyo daawe; oluyaali lwae haba 
silwahamuloondeho mu ng'ani. 

18Omuundu kata yahehuduumbasa ati mu bulamu bwae yali neende esangaalo, 
kata abaandu bahamufumia bati omweene yali bulai, 

19yahachie emakoombe eyiri bakuuka yaabwe, abatahaboneho obulafu haandi. 

20Omuundu haba s'anyala ohudoong'a mu luyaali lwae, ali koti ebisolo bisihirira. 

Esabbuli 50 

Ohwiinamira Nasaae hwadyeeri 

1Nasaae w'obunyala bwoosi, Omwaami, alomaloma n'alaanga esyaalo ohutulira 
ebukwe ohwoolera elalira emuumbo. 

2Nasaae yaaduha n'atulira mu Siyooni, esiko syoolerera mu siroonyo. 

3Nasaae weefwe ali ohwiichia, haba saali mu masididye, omuliro kweeleba kuli 
mu moni wae, esiifuusye sy'amaani simwebodoohaanie. 

4Alaanga ekulu neende esyaalo ohuba abaloli ohumubona koti lu aheengera 
abaandu bae omusaango. 

5Aboola ati, “Mumbuusire yi ndi abeesikwa baange, abahola endagaano naange 
nibayaana ebiyaanwa” 

6Ekulu lyoosi lilaangirira obuluungifu bwae, olwohuba Nasaae mweene niye 
omuheengi w'emisaango! 

7“Tekeerese, eng'we abaandu baange, mani nomanome. Ewe Yisiraeli, ese njia 
ohuhulomalomaho. Ese niise Nasaae, Nasaae wao. 

8Haba siindi ohuhuseya hulw'ebiyaanwa byao daawe; ebiyaanwa byao 
bisaambe bi ndi mu moni waange ebiha byoosi. 

9Haba siinjia hufukiirira esurusi yoosi ohutula mu daala lyao daawe, kata ehole 
yoosi ohutula mu byaayo byao. 

10Olwohuba ebisolo byoosi ebyomu siparara byaange nibyo, kata neende 
eng'oombe chiri hu ngulu elifu neende elifu. 

11Ese manyire amayoni koosi akabburuha, haandi esyo syoosi esikeenda mu 
siino syaange.” 

12“Nikali mbwe enjala yiinuma, haba si ndahahuboleere daawe; olwohuba 
esyaalo syoosi, neende ebiindu byoosi ebisirimo byaange nibyo. 

13Ese mani ndichaanga enyama y'esurusi, oba ng'wechaanga amabaanga 
k'embusi? 

14Eng'we, yaneenge eyiri Nasaae esiyaanwa sy'ohweebasa, haandi 
mutuungeenge obweyamo bweeng'we eyiri oyo ow'Aakulu Muno; 

15mani haandi muundirireenge mu ndaalo ch'ebidinyu; ese njia ohubanunula, 
mani mufumyeenge.” 

16Nae eyiri oyo omubi, Nasaae aboola ati: “Bunyala siina bu ewe oli nabwo 
ohwehoonyeraanga ebilagiro byaange, oba ohulomalomaanga endagaano 
yaange hu minwa kyao sa?” 

17Olwohuba ewe wasyuula hale ohweetuka, mani osukunaanga emboosi 
chaange emukoongo wao. 

18N'obonaho omwiibi, oyo niye y'owaamba obwiicha; haandi okeenderaanga 
mu mukaanda kw'abacheke. 

19Ewe walehuula omunwa kwao ohulomalomaanga ebibi byoong'ene, haandi 
neende olulimi lwao lwosi ohutekehaanga obubacha bwoong'ene. 

20Wihaliraanga ohumoonyaanga mwaanamao; ochalaasaanga mwaanamao 
mweene. 

21Ebiindu bino byoosi wabihola, naange nindawuleera sa; wabasaanga oti ese 
syeesi ndi koti ewe. Nae esiha sino mbano ndi ohuhuseya, mani male nde 
omusaango mu moni wao. 

22“Diira sino womiise bulaanu, ewe owebirira Nasaae, ataali ao njia 
ohuhutaandula mani abuleo omuundu onyala ohununula! 

23Oyo oleeta esiyaanwa sy'ohweebasa aba yanjiisamo oluyaali; eyiri oyo olagira 
engira chae ohuba endai niye yi njia ohweekesa obuwonia bwa Nasaae!” 

Esabbuli 51 

Esaala y'ohusaba osilehero 

1Ngwiire esisa, Ewe Nasaae, ohweema hu buheeri bwao butaakama. Ohweema 
hu sisa syao siingi, nduseho ebyonoono byaange byoosi. 

2Njoseho ebyonoono byaange byoosi, mani wuundabye wuumaleho ebyonoono 
byaange! 

3Olwohuba ese omweene manyire obudoondobanu bwaange koti lu bwaaka, 
haandi ebyonoono byaange byamenya mu moni waange. 

4 Mani ewe mweene, niiwe yi ndonoonera, haandi ndahola ebitasangaasa mu 
moni wao. Oli owadyeeri ohuheengera omusaango; waheengera omusaango 
mani kwaahira. 

5Bona, ese ndeebulirwa mu syonoono, haandi mu syonoono nimwo mu maama 
yanyoolera amabaanga kaange. 

6Bona, ewe wekoomba obwadyeeri bube mu mwooyo kw'omuundu; mani 
sakira, njekese amakesi, kabecheenge mu mwooyo kwaange bweene. 

7Nduseho esyonoono syaange, ndiinyulule muno, ndabe; njose, mani ndabe 
ohuhiraho enyaange. 

8Njichusemo omweehoyo neende esangaalo; leha amakuumba ka wali 
niwafunaka-funaka kasangaale. 

9Otehaliirisa ebyonoono byaange, mani osaangulireo elalira omufuto kwaange. 

10Noongemo omwooyo mulai, Ewe Nasaae waange, mani omale wuundeemo 
mwooyo muyaaha, haandi omuluungifu. 

11Otaasukuna eyale ohutula yooli, haandi otaamalaho daawe Mwooyo wao 
Mwoolerefu. 

12Ngobosere esangaalo ly'obuwonia bwao, mani wuumberese omwooyo 
kusangaalire ohuhola by'odaha. 

13Hu nyemeo nyale ohweekesa abadoondobanu engira chao, mani abahola-mbi 
banyale ohukobola yooli. 

14Nunule wuunduseho omusaango kw'ohwiitwa, ewe Nasaae omuwonia 
waange, mani olulimi lwaange lunyale ohweembera aakulu obuwonia bwao. 

15Ewe Omwaami waange, hoonye nomanome, mani omunwa kwaange kunyale 
ohuhufumia. 

16Olwohuba ewe haba s'osangaaliraanga ebiyaanwa byoong'ene; ese 
ndahayaanireyo ebiyaanwa bisaambwa, nae ebyo haba sibyahusangaasa daawe. 

17Mani esiyaanwa esifukiirirwa muno neende Nasaae, nisyo mwooyo 
kwefunaake; neende omwooyo kweeyolobya, Ewe Nasaae waange, haba soochia 
ohukulekeresa daawe. 

18Ewe holera Siyooni ebilai neende esangaalo lyao elai; yoombaha buyaaha 
ebida bya Yerusalemu, 

19ao bulaanu ochia ohusangaalira mu biyaanwa biluungifu, mu biyaanwa 
bisaambe, haandi neende ebiyaanwa bisaambwa byoosi byaakwa ekohe; hu 
bulaanu esurusi chiba chichia ohuyaanwayo hu alutaari yao. 

Esabbuli 52 

Eheenga y'emisaango ya Nasaae neende embabaasi chae 

1Lwasiina wehuduumbasa, ewe omuundu w'amaani, hulw'ebibi by'ohola 
abaandu ba Nasaae? Oludaalo lwoosi 

2otekehaanga ohusihirisa abaandi. Olulimi lwao luli koti olumwo lwooki, odaha 
muno eby'obubacha. 

3Waheera ebibi ohuhiraho ebilai, haandi waheera obubacha ohuhiraho 
ohulomaloma obwadyeeri. 

4Ewe haandi waheera ohuwumisaanga abaasyo neende emboosi, omubacha 
ewe! 

5Nae Nasaae achia ohuhusihirisa endaalo choosi, achia ohuhusobolayo ahutuse 
mu yeema lyao, mani amale ahubosyoolemo ebituundu; achia ohuhwiiya 
ahutuse mu syaalo sy'abalamu. 

6Abaluungifu bachia ohuhubona mani batye, haandi bachia ohuhucheha 
nibaboola bati, 

7“Bone omuundu otanyala ohubukula Nasaae ohuba obwiiruhiro bwae, nae 
oweesikaanga obuungi bw'emyaandu kyae, haandi owakonyaanga ohweesika 
obuyiinda bwae!” 

8Nae ese ndi koti omusaala museituuni okwa bunyaasi okwahulira mu nyuumba 
ya Nasaae. Ndesikaanga obuheeri bwa Nasaae butaakama endaalo neende 
endaalo choosi pe. 

9Ese njia ohuhweebasaanga endaalo choosi pe, olwohuba ewe niiwe 
owasiiholera otyo. Ese njia ohuyalaanga eliita lyao mu moni w'abaandu bao, 
olwohuba lai nilyo. 

Esabbuli 53 

Obubi bw'omuundu 
(Sab 14) 

1 Abasiru baboolaanga mu myooyo kyaabwe bati, “Nasaae abulao.” Abo baba 
bamala hale ohudoondobana, nibaholaanga ebiindu bibi by'omufuto; abulao 
kata omuundu mulala ohola esiindu silai, abulao kata mulala. 

2Nasaae yewuunjira Muukulu ohubona abaana b'abaandu ohubonaho 
nibahabaamo abanyala ohuba nibali neende amakesi, abanyala ohuba 
nibamukoonyaanga. 

3Nae boosi bamala hale ohumweekabulaho; boosi bafwaanana sa obuhyaamu; 
abulamo oyo onyala ohuholaho esiindu silai daawe, bbe, abulamo kata mulala 
ati. 

4Obaasa oti abo boosi abahola-mbi haba sibali neende amakesi, abo abasihirisa 
abaandu baange koti lu bahalya obusuma babumalao, haandi abahaya 
ohwiinamira Nasaae? 

5Mbabo, bali ao, mu hutya huungi muno, mu hutya hutabechaangao hooho! 
Olwohuba Nasaae achia ohusakuula amakuumba k'abaandu batamutya; bachia 
ohudiirwa esoni muno, olwohuba Nasaae yamala ohubajwaang'a hale muno. 

6Eee, ohununulwa hwa Yisiraeli huhoya hwahutula Siyooni! Nasaae n'alyoola 
ohukobosera abaandu bae ehabi, Yakobbo achia ohweehoya, mani Yisiraeli yesi 
yasangaala. 

Esabbuli 54 

Esaala y'ohwekaya abasuku 

1Ewe Nasaae, monie neende eliita lyao, mani wuundehuule neende amaani kao. 

2Ewe Nasaae, wulira emboosi chitula mu munwa kwaange. 

3Abaandu beehuduumbasa baasiingiriireho, abaandu b'amawuruta bakiiya 
obulamu bwaange; haba sibanyala ohuta Nasaae mu moni waabwe daawe. 

4Bone, Nasaae niye omuhoonyi waange; Omwaami niye omulwaani w'obulamu 
bwaange. 

5Oyo niye ochia ohusaandya abasuku baange, ebibi byaabwe bibakobolere; mu 
bweesikwa bwao, fukiirira obasihirise. 

6Njia ohuhuyaanira esiyaanwa neende omwooyo mulala; ewe Omwaami, njia 
ohweebasa muno eliita lyao, olwohuba lai nilyo. 

7Olwohuba ewe wuununulaanga ohuundusa mu bidinyu byoosi, mani emoni 
chaange chabona ninyiingira abasuku baange. 

Esabbuli 55 

Esaala y'omuundu yi mwiicha wae yahoba 

1Wulira esaala yaange, Ewe Nasaae; mani ewe omweene otafudatira amaliro 
kaange daawe! 

2Deebaho hu bulamu bwaange, mani wuungobolemo; ohweyendehera hwaange 
humaliremo amaani. Mbwoyoohe 

3ohweema hu huyokera hw'abasuku baange, ohweema hu hufwiinyirira 
hw'omuundu mubi. Olwohuba bali ohumeedaho ebidinyu, etima lyaabwe likera 
nibaahayisiraho obusuku. 

4Omwooyo kwaange kwiichuuleho esibeera, endeenga y'ohufwa yiinjichuuleho. 

5Obuti neende oluteengo biimbwereereho, haandi obuti bwaambitiriiraho. 

6Mani ndeecha ndaboola endi, “Eee, mba ndiho embaya koti eguugu! 
Ndahabburuuhe ndawaao ndaanyala ohuwuluuhaho. 

7Eee, ndahachiire ndayiikanira edoloondo, ndahachiire ndaamenya mu 
siparara. 

8Ndahanguuye muno ohwenyoolera obwiiruhiro ndaatula hu muyaka 
kw'amaani neende esiifuusye.” 

9Nyaasa endekeha chaabwe echio, ewe Omwaami waange, doondobania enimi 
chaabwe; olwohuba ndi ohubona obutemo neende obusoolo byoong'ene mu 
siko sino. 

10Esideete neende esiro bakeenda nibasyebodoohania nae amasira neende 
ebidinyu bihaya nibyo ebyeechula mukati wasyo, 

11banyaasa ebiindu akatikaati w'esiko; ohufwiinyana neende obwiibi haba 
sibitulaangaho mu biito byasyo. 

12Omusuku waange aba niye owuunyeka, ao ndahabeere ninyala 
ohusyesimiirisaho; nae haba si musuku oli ohuholeraanga alala naange bubi 
atyo daawe ao ndahanyalire ohumweekisaho. 

13Nae ohola bino niye ewe, yihwaakana nae, owasyaange mweene, haandi 
omwiicha yi manyire mweene. 

14Hwobbaanga nae embaha chinyunyuula; haandi hwabukanaanga nae mu 
nyuumba ya Nasaae. 

15Mani leha ohufwa hubakweeho; leha beehirire emakoombe nibasisiiri 
abalamu; leha bachie mu ng'ani chaabwe nibali mu luteengo. 

16Nae ese naanga Nasaae yahoonye; mani Omwaami waange achia ohuumonia. 

17Engoloobe neende echuli, kata neende esideete akati, njia ohutuumbulaanga 
ohwekanyiirisa hwaange alala neende amaliro kaange, mani achia ohuwulira 
ekono lyaange. 

18Achia ohununula obulamu bwaange abuwonie ohutula mu biita bino bi ndi 
ohulwaanakana, olwohuba abaandetekeheere baangi nibo. 

19Nasaae waange achia ohuumbulira mani abakwiise esyeejo, oyo owatuka 
ohutula hale-na-haandi; olwohuba abo bahalaki b'amalako koosi, haandi haba 
sibatichaangaho Nasaae daawe. 

20Owasyaange wuno, yaseetaanga beecha bae, yahalaka endagaano yae. 

21Enomanoma yae yalichiingi engwalaafu koti amafuta k'eng'oombe, nae hane 
ebiita bihaya nibyo ebyali nibyeechula mu mwooyo kwae; emboosi chae 
chalichiingi enyaangu ohuhiraho neende amafuta, nae hane chalichiingi sa 
engaanga chisoboolwe mu bilaalo hale. 

22Disaanga ebidinyu byao Omwaami, achia ohuhoonya; haba saachia ohukanya 
omuluungifu ohudengaanisibwa daawe. 

23Nae ewe, ewe Nasaae waange, ochia ohubahubba aasi mu buko buhiramo 
ohwooloberera; abaandu beedisi b'amabaanga neende ababachirisi haba 
sibachia hunyala ohuyiindira ohumalaho kata esituundu syoong'ene 
esy'endaalo chaabwe. Nae ese njia ohuhweesikaanga. 

Esabbuli 56 

Esaala yohweesika Nasaae 

1Ngwiire esisa, ewe Nasaae waange, olwohuba abasuku baange bali 
ohuusenakira; esiha syoosi abaandu babi bali ohufwiinyiriraanga; 

2oludaalo lwoosi, abasuku baange bali ohuusenakira, olwohuba abaandu baangi 
muno bali ohunwaania nibehuduumbasa. 

3Nae obuti nibundiira, niiwe yi ndesika, ewe Omwaami. 

4Nasaae waange, Nasaae yi fumia emboosi yae, mu Nasaae oyo nimwo mu 
ndeesika nimbulamo obuti bwoosi. Mani omuundu sa, anyala ohuuholaho siina 
syeene? 

5Esiha syoosi, bano bakiiya ohunyaasa bi mba nitekeehe; buli siha batekeha sa 
ohuholaho esibi. 

6Beeboya silala, baandeeboondera, beehaliirisa buli siindu si hola, nibadaha 
ohuholaho obubi. Koti lu bali ohukiiyaanga obulamu bwaange, 

7mani wesi batuunge koti obutemo bwaabwe bufwaana; neende obwaalaba 
bwao bwoosi, bahuubbe aasi, ewe Nasaae waange! 

8Ewe omanyire bulai bweene amahabi kabasaandiisye; omanyire obuungi 
bw'amasika kaange! Haba siwakaandiika mu sitabo syao? 

9Mani abasuku baange boosi bachia ohukoboswayo enyuma hu ludaalo lweene 
lu ndahalirire Nasaae. Sino si manyire, mbwe Nasaae ali hu lwaande lwaange. 

10Mu Nasaae waange, yi fumiaanga emboosi yae, mu Omwaami mweene oyo, yi 
fumiaanga emboosi yae, 

11mu Nasaae oyo nimwo mu ndeesika mani ndabulamo obuti bwoosi. Omuundu 
sa, anyala ohuuholaho siina syeene? 

12Mani oyo niye yihoyere ohwooseresera obweyamo bwaange, ewe Nasaae 
waange; Ewe niiwe yi njia ohuwaanira ebiyaanwa by'ohweebasa. 

13Olwohuba ewe niiwe onyalire ohununula obulamu bwaange ohuhaya ohufwa, 
eee, kata neende amakulu kaange ndaahaya ohukwa, hu nyale ohukeenderaanga 
mu moni wa Nasaae ebiha byoosi mu bulafu bw'obulamu. 

Esabbuli 57 

Esaala y'ohusaba obuhoonyi 

1Ngwiire esisa, Ewe Nasaae waange, ngwiire esisa, olwohuba mu ewe 
mwoong'ene nimwo mu bulamu bwaange bunyoola obweyikamo; mu siiniha 
sy'embaya chao, nimwo mu njia ohweyikamaanga, ohwoola ebifuusye bisihirisa 
bichia ohubita biweeo. 

2Ese ndiriraanga Nasaae ow'Aakulu Muno, eyiri Nasaae owosereseraanga 
ebichiiririrwa byae mu bulamu bwaange. 

3Oyo niye ochia ohulagira naali Muukulu, mani yaamonia, achia ohudiisa esoni 
abo abali ohuusenakiraanga. Nasaae waange achia ohuleeta obuheeri bwae 
butaakama, neende obweesikwa bwae! 

4Nambaala mu basuku baange abali koti edalang'i chilichaanga abaandu; 
ameeno kachio kali koti amahaango neende obusaale, nae enimi chachio chiri 
koti engaanga njoki. 

5Yekesa obuhunuufu bwao buli muukulu, Ewe Nasaae! Leha oluyaali lwao 
lwiichule mu syaalo syoosi! 

6Baateka oluhaanda ohudiira amakulu kaange; obulamu bwaange bweechulamo 
engisa. Bayaba obuko hu ngira yaange, nae haandi abeene nibo ababukwiiremo. 

7Omwooyo kwaange mwoomiifu nikwo, Ewe Nasaae, omwooyo kwaange 
mwoomiifu! Mani njia ohweemba bulai nihufumia! 

8Omweene njia ohusingiira! Omweene njia ohuubba eduungu neende obuhana! 
Ese njia ohusimusa amabwiibwi! 

9Njia ohuhweebasa muno, ewe Omwaami, mu lwichuule lw'abaandu; Njia 
ohuhweembera nihufumia mu byaalo. 

10Olwohuba obuheeri bwao butaakama, huhunuufu muno, hwoola Muukulu, 
obweesikwa bwao bwoosi bwoola mu maleesi. 

11Yekesa obuhunuufu bwao buli muukulu, Ewe Nasaae! Leha oluyaali lwao 
lwiichule mu syaalo syoosi! 

Esabbuli 58 

Esaala y'ohusaba Nasaae asaandye ababi 

1Mani eng'we abeemirisi, mulomalomaanga ebiluungifu, kose? Mani 
muheengaanga emisaango ky'abaandu mu buluungifu? 

2Bbe, mu myooyo kyeeng'we, eng'we mubasaanga ebidoondobanu byoong'ene; 
amahono keeng'we kahola eby'obutemo hu syaalo. 

3Abaandu babi bakota hale ohutulira elalira mu nda cha bang'inaabwe, 
badoondobana ohutula nibeebulwa, balomalomaanga obubacha bwoong'ene. 

4Bali neende obusiba obuli koti obusiba bw'endemo, koti efubi yitawulira, 
eyeekala eyeene amatwi kayo, 

5hu yinyale ohuhaya ohuwulira ekono ly'abadiira enjuha oba ely'omulosi 
muhataafu. 

6Ewe Nasaae, bboongola ameeno koosi akali mu minwa kyaabwe; yiya 
amasoongero k'edalang'i njere echio, Ewe Omwaami! 

7Leha bahameo koti amaachi kahulukusa; koti obunyaasi, leha baseenakirwe 
aasi, mani bamale baalale. 

8Leha babe koti eheniemu nilihamuuluhira mu muunyu, haandi koti esituluucho 
sitabonaho elyuuba. 

9Bamaleo bwaangu muno nibasisiiri ohumanya, obaake koti esiino liri mu ndalo, 
mu tima lyae, Nasaae achia ohubadumuula abasihirise nibabona. 

10Abaluungifu nabo bachia ohwehoyaanga nibabona ohwetuunga ohwo; achia 
ohudobakira amakulu kae neende amabaanga k'ababi. 

11Mani abaandu beemeo baboole bati, “Mubwadyeeri bweene hane yiriyo 
omukabo kuliindiriire abaluungifu; mubwadyeeri bweene hane hu syaalo huno 
huliho Nasaae oheengaanga emisaango.” 

Esabbuli 59 

Esaala y'ohusaba obuliindi 

1Ewe Nasaae waange, monie abasuku baange ngaye wuunduse eyiri abo 
abadaha ohuseeta, 

2monie wuunduse eyiri abahola-mbi, mani wuumonie abatemo, abo abekoomba 
ohwiidisa amabaanga. 

3Olwohuba bona, bateesa ohumalao obulamu bwaange; abaandu baalaba 
beeboyere silala ohuseeta. Ataaliho esidoondobanu syoosi, oba esyonoono 
syoosi si holere, ewe Omwaami, 

4ataali siindoondobanu syoosi daawe, nae bayuyuuhana ohundeetekehera. Ewe 
siingira, mani wiichie wuhoonye, mani bona! 

5Ewe, Omwaami waange, haandi Nasaae w'amaye, niiwe Nasaae wa Yisiraeli. 
Simuha mani osaandye ebyaalo byoosi; otalehaho kata mulala hu beebachirisa 
nibatekeha ohuholaanga ebibi yawona. 

6Buli ngoloobe bakobola engo waabwe, nibasamaachuha koti embwa 
nibayeyeema mu siko. 

7Mbabo baanyeka haandi batiisa-tiisa, olulimi lubali koti engaanga muhanwa 
mwaabwe olwohuba babaasa bati, “Wiina mweene ochia ohutuwulira?” 

8Nae ewe, ewe Omwaami, obacheheerera; ewe niiwe otechaanga oluteengo mu 
byaalo byoosi. 

9Eee, amaani kaange, njia ohweemba nihufumia; olwohuba ewe, ewe Nasaae, 
niiwe olukoba lwaange. 

10Nasaae waange, mu buheeri bwao butaakama ochia ohubukaanana naange; 
Nasaae waange, niye ochia ohukera mbone abasuku baange nibayiingirwa. 

11Otabeeta daawe, olwohuba abaandu baange baba bachia ohwiibirira; ewe bi 
waaholera neende obunyala bwao mani basakuule sa, mani obeese aasi, Ewe 
Omwaami, niiwe engabo yeefwe! 

12Hulw'esyonoono sy'eminwa kyaabwe neende emboosi ch'eminwa kyaabwe, 
leha abeene beetekere mu hwehuduumbasa hwaabwe. Olwohuba babwaaba 
haandi babacha 

13basihirise neende etima, basihirise mu tima lyao, basihirise obamalireo elalira, 
hu baandu beemeo bamanye bati, hane Nasaae niye otuka Yakobbo ohwoolera 
elalira yi syaalo syaakama. 

14Buli ngoloobe bakobolaanga engo, nibasamaachuha koti embwa haandi 
nibayeyeema mu siko. 

15Bang'aabana nibakoonya ebyohulya, mani nibabuluula nibatanyala ohulya 
beekuta. 

16Nae ese njia ohweyeembera obuhunuufu bwao; njia ohweemba nindehuuma 
obuheeri bwao butaakama echuli-chuli. Olwohuba ewe obeere yi ndi koti 
olukoba, haandi obwiiruhiro mu ndaalo chaange ch'ebidinyu. 

17Eee, amaani kaange, ese njia ohuhweembera nihufumia, olwohuba ewe, ewe 
Nasaae, niiwe olukoba lwaange, ewe Nasaae, owuunjekesaanga obuheeri bwao 
butaakama. 

Esabbuli 60 

Esaala y'ohununulwa 

1Ewe Nasaae, ewe otujwaang'ire, waahalaka engaka cheefwe; wanyoolera; nae 
tukobose buyaaha. 

2Ewe wakera esyaalo syateengereha, ewe wamala ohusyaataniamo; buka 
enjafwa chaasyo, olwohuba siri ohusaasakuha. 

3Ewe wakera abaandu bao basaanda muno; hwadokaana koti abaandu 
bameerere amalwa. 

4Ewe, wasiingisira ebbeendera abo abahutya, oti beeruhireenge yooli 
nibeewonia ohusihiriswa. 

5Mbwe abaandu boheera banyale ohununulwa, babeerese obuyiingiri neende 
omuhono kwao muluungi mani otukobolemo! 

6Nasaae alomalomeere mu nyuumba yae ati: “Neende obuyiingiri buhoongo, 
njia ohukabulamo Sekemu haandi male ngabaniemo Ehooho lya Sukooti. 

7Gileadi syaange nisyo; Manaase syaange; Efuraimu nisyo ekofia yaange 
y'esichuma; Yuda nisyo endawusi yaange y'obutuki. 

8Moabbu nisyo yi ndeyosera amakulu kaange; humukulu wa Edomu nihwo 
hungeeng'a ebiraato byaange; hu Filisitia nihwo hu ndehuumira ninyingiire.” 

9Naanu mweene ochia ohundeeta hu siko sy'olukoba? Wiina mweene ochia 
ohunyemerera njole mu Edomu? 

10Ewe haba siwatujwaang'a, ewe Nasaae? Ewe Nasaae, haba s'okeenderaanga 
alala neende amaye keefwe. 

11Ewe, tuhoonye abasuku beefwe, olwohuba obuhoonyi bw'omuundu 
bubulamo esilai syoosi! 

12Nihuli alala neende Nasaae, efwe huba huchia ohuyiingira; oyo niye ochia 
ohuseenakira aasi abasuku beefwe. 

Esabbuli 61 

Esaala y'ohusaba obuliindi 

1Ewe Nasaae, wulira ohulira hwaange, tekeeresa esaala yaange; 

2ohutulira elalira yi syaalo syaakama, ese hulirira, omwooyo kwaange 
nikuweeremo amaani. Ewe nyemereremo wuunjire hu lwaanda luhiraho 
obuleeyi; 

3olwohuba ewe niiwe obwiiruhiro bwaange, olukaka lw'amaani oyiingira 
abasuku baange. 

4Leha mani menye mu yeema yao endaalo choosi pe! Leha hube mu muleembe 
mu bweyikamo sy'embaya chao! 

5Olwohuba ewe, Ewe Nasaae, omalire ohuwulira bi suubiise, ewe wamala 
ohuumberesa obusiha bwaabo abatya eliita lyao. 

6Meeda obulamu bw'omutuki; leha emyaaka kyae kiyiindire ohwoola hu njibulo 
choosi! 

7Leha atuke naali mu moni wa Nasaae endaalo choosi; muliinde neende 
obuheeri butaakama, alala neende obweesikwa! 

8Mani sakira ese njia ohweemba niifumia eliita lyao, haandi koti lu njoseresa 
ebisuubise byaange buli ludaalo. 

Esabbuli 62 

Obwomiifu mu buliindi bwa Nasaae 

1Nasaae yeeng'ene niye yi mwooyo kwaange kuliindirira nindeesimiriise; oyo 
niye otulaangamo obuwonia bwaange. 

2Oyo yeeng'ene niye olwaanda lwaange, haandi obuwonia bwaange, niye 
olukoba lwaange; ese haba siinjia hudengaanisibwa daawe. 

3Eng'we mweesi mwahaakame yeena ohuseeta omuundu nimudaha ohumwiita 
omuundu oli koti esida syeyenyeehe, haandi koti olukaka lukwa? 

4Esichiiririrwa siri silala syoong'ene ohumukwiisa aasi atule hu buhunuufu 
bwae. Basaangaalira ebitaali ebyadyeeri. Baberesa ehabi neende eminwa 
kyaabwe, nae mukati mu myooyo kyaabwe babwaaba. 

5Nasaae yeeng'ene niye yi mwooyo kwaange kuliindirira nindeesimiiriise, 
olwohuba esuubi lyaange litula mu Nasaae. 

6Oyo yeeng'ene niye olwaanda lwaange, haandi obuwonia bwaange, olukoba 
lwaange; mani ese haba siinjia hudengaanisibwa daawe. 

7Hu Nasaae nihwo hu bununuli bwaange, neende oluyaali lwaange byeemere; 
olwaanda lwaange luhunuufu, haandi obwiiruhiro bwaange, niye Nasaae. 

8Mumwesikeenge ebiha byoosi, eng'we abaandu; techeenge buli siri mu myooyo 
kyeeng'we mu moni wae; Nasaae niye obwiiruhiro bweefwe. 

9Mubwadyeeri, abaandu b'oluyaali lwaasi bali koti omuuya kwoong'ene, nae 
abaandu b'oluyaali lw'aakulu nabo bali koti omuuya; noobata hu latiri 
bawanyuha aakulu; boosi baangu ohuhiraho omuuya kwoong'ene. 

10Otesikaanga mu fuma, otatechaanga esuubi litahoonya mu bunyaka; 
emyaandu nikiingiya, otachimaliraangaho omwooyo kwao. 

11Oluundi Nasaae yaboolaho; haandi habiri ese ndawuliraho endi: Mbwe 
obunyala bwoosi bwa Nasaae; 

12 haandi endi, eyiri ewe, ewe Omwaami, niyo eyiri obuheeri butakaluuhana. 
Olwohuba ewe niiwe okabulaanga omuundu ohweema hu mirimo kyae. 

Esabbuli 63 

Ohwekoomba Nasaae 

1Ewe Nasaae, niiwe Nasaae waange, hukoonya muno. Omwooyo kwaange 
kuhufwiira obuluwo; omubiri kwaange kuhwekoomba, koti lu loba lyoomu 
haandi elyajoong'a hale, lidaha amaachi. 

2Mani syeesi sakira ndekoomba ohuhubona mu bwiihalo bwao bwoolerefu, 
nimbona koti lu oli ow'obunyala haandi ow'oluyaali. 

3Olwohuba obuheeri bwao butaakama buhira obulamu, mani njia ohuhufumia. 

4Ese njia ohuhweebasaanga endaalo choosi ech'obulamu bwaange bwoosi; njia 
mani ohusiingisaanga amahono kaange aakulu mani naangeenge eliita lyao. 

5Omwooyo kwaange kusaangaalire koti omuundu oliire ebyohulya bilai, haandi 
omunwa kwaange kuhufumia neende enyembo ch'esangaalo, 

6nihubaasaho ni ndi mu buliri, nihuhubbakachania ebibaaso esiro syoosi; 

7mbona endi niiwe obechaanga obuhoonyi bwaange, haandi ni ndi mu siiniha 
sy'embaya chao, nyemba nindeehoya. 

8Omwooyo kwaange kwoomera hu ewe; omuhono kwao muluungi nikwo 
okuniindaanga. 

9Nae abo abakiiya ohusihirisa obulamu bwaange nibo abachia ohwiihirira 
emakoombe; 

10bachia ohwiitwa neende olugaanga, bachia ohweehola ebyohulya 
by'ebinamiindi. 

11Nae omutuki achia ohusangaalira mu Nasaae; haandi abo boosi abeechubira 
mu Nasaae bachia ohusiimibwa; eminwa ky'ababacha kichia ohubwiihwao. 

Esabbuli 64 

Esaala y'ohusaba obuliindi 

1Wulira ekono lyaange, Ewe Nasaae, koti lu ndekanyiirisa; liinda obulamu 
bwaange obutuse eyiri obululu bw'omusuku waange, 

2ngise wuunduse eyiri abahola-mbi abali ohundyamo olukwe, haandi ohutula 
eyiri endekeha ch'abahola-mbi, 

3abalebalebana enimi chaabwe koti engaanga, abapiima emboosi chaabwe 
ndulu koti obusaale, 

4nibalasa nibeekisiire oyo otaaliho esyonoono, nibamulasa bwaangu, haandi 
nibatatya daawe. 

5Baandira hu bichiiririrwa byaabwe bibi; bakaniaaya hu huteka emiteego mu 
bweekisi, nibabaasa bati, “Wiina mweene onyala ohutubona? 

6Wiina mweene onyala ohubona yaafuumbula obutemo bweefwe? Efwe 
humalire ohubaasa bulai hwahola olukwe lutanyalihana.” Olwohuba ebibaaso 
byomuukati bweene by'omuundu, haandi neende omwooyo kwae byeekisa 
eyale muno! 

7Nae Nasaae achia ohulasa obusaale bwae bubooleho; bachia ohwichuhana 
nibanyaaliihe. 

8Ohweema hu lulimi lwaabwe, achia ohuboosa hu husihirira; mani abo boosi 
abanabewuunjaho, bachia ohuyuyaanga emitwe. 

9Hu baandu boosi baachia ohutya; bachia ohukaniaayaanga hu biindu bi Nasaae 
yahola haandi nibabaasa hu biholwa byae. 

10Lehe abaluungifu beehoyere mu Omwaami, mani beeruhireenge mu 
Omwaami Lehe abo boosi abaluungifu mu mwooyo bamufumie. 

Esabbuli 65 

Ohufumia neende ohweebasa 

1Ewe ohoyera efuma, Ewe Nasaae, oli mu Siyooni; haandi ewe niiwe yi 
hunasuubisaanga ebichubo byeefwe, 

2Ewe niiwe owuliraanga esaala cheefwe! Ewe niiwe yi buli muundu achia 
ohwiichaangaho 

3hulw'ebibi byaabwe. Obuhyaamu bweefwe nibutwiichuuleho, ewe niiwe 
onyala ohutuleheramo. 

4Mani oyo ali neende ehabi yi wadoola mani waamusudya aambi naawe, 
ohumenyaanga mu nyuumba yao! Huchia ohwiikuswa neende obulai 
bw'enyuumba yao, enyuumba yao njoolerefu! 

5Otukobolaangamo neende ebiholwa byao biwukisa, n'otununula, Ewe Nasaae 
w'obuwonia bweefwe, ewe oli esuubi ly'esyaalo syoosi, haandi w'enyaanja 
hoongo ch'eyale muno; 

6omweene bunyala obwanyala ohutaao engulu, ewe owekedeeresania 
obunyala; 

7ewe oyenjesaanga ohuwoola hw'enyaanja, ohuwoola hw'amafwiinda kaachio, 
neende oluhero lw'abaandu; 

8hu bulaanu abo abamenya mu bituundu by'eyale muno hu syaalo huno banyale 
ohutya obulolero bwao; ewe okeraanga obwiire nibuhya haandi nibwiira 
nibyehuuma neende esangaalo. 

9Ewe okeniyaanga esyaalo mani osichuhiirira amaachi, ewe osiichusamo 
ebiindu bilai; omwaalo kwa Nasaae kweechulamo amaachi; ewe obakabulaanga 
emwo yaabwe, n'omalire ohuyitekeha bulai bweene. 

10Ewe ochuhiiriraanga endalo chaasyo obutayeera, n'ochwichwiisa emibuumbi 
kyasyo, osidosaadosa neende efula, haandi n'osiberesa ehabi yohuhula-hulana. 

11Ewe omalirisaanga omwaaka neende ekesa liingi, emihoosi ky'ebigaari byao 
kidoonya obunulu. 

12Ebyaayiro byomu siino biteenga-buteenga, ebigulu biichuuleho esangaalo, 

13emiboka kinyoleebwe neende ebyaayo, amahooho nako kechuulemo emere, 
bino byoosi byaayuha nibyeembera alala neende esangaalo. 

Esabbuli 66 

Olweembo lw'ohufumia neende ohweebasa 

1Eng'we mweesi fumie Nasaae neende esangaalo; 

2yeembe oluyaali lw'eliita lyae; mumuberese efuma y'oluyaali! 

3Boolere Nasaae muti, “Ebiholwa byao by'amatiichasi nibyo! Obunyala bwao 
buhunuufu muno, bukera abasuku bao nibehuuna mu moni wao. 

4Esyaalo syoosi sihwiinamireenge; bahweembereenge nibahufumia, 
beembeenge nibafumia eliita lyao.” 

5Yiche muboneho bi Nasaae aholere: W'amatiichasi mu biholwa byae mu 
baandu. 

6 Yakaluuhania enyaanja yaaba eloba lyoomu; abaandu bakeendaanga 
nibaambuha omwaalo neende amakulu. Ao niwo yihwamwehoyeramo 
ohuhiraho, 

7oyo otukira obunyala endaalo choosi, oyo yi moni chae chatingaala ebyaalo 
byoosi lehe abajeemu bahaye ohwehuduumbasaanga. 

8Fumie Nasaae weefwe, eng'we abaandu mweesi, lehe ekono ly'ohumufumia 
niwuliirihane, 

9oyo owakera hwabaao mu balamu, haandi otaleha amakulu keefwe kaaterera. 

10Olwohuba ewe, ewe Nasaae, wamala ohututeema; watukera koti lu feesa 
yikerwaanga. 

11Watuseenda watuleeta mu muteego; mani watudwiiha omugugu musito hu 
mikoongo kyeefwe. 

12Ewe waleha abasuku beefwe baatwiihala hu mitwe kyeefwe; hwoola ohubita 
mu muliro neende mu maachi; nae kata katyo ewe mbano onyalire ohututusamo 
mani waatuta abuundu alai. 

13Mani njia ohwiicha nyingire mu nyuumba yao neende ebiyaanwa bisaambe; 
Ese njia ohuhutuunga ebyeeyamo byaange, 

14ebyo bi munwa kyaange kyatuumbula haandi omunwa kwaange kwasuubisa 
nindali ni ndi mu bidinyu. 

15Ese njia ohuhuyaanira ebiyaanwa by'ohusaambwa eby'ebisolo byaange 
bikinu, alala neende esaami y'ebiyaanwa by'amakoondi mamiiku; njia ohuyaana 
ebiyaanwa by'esurusi neende embusi. 

16Mwiiche mani muwulireho, eng'we mweesi abeesa oluyaali mu Nasaae, mani 
njia ohuboola ebyo byoosi bi yaaholera. 

17Ndamulirira nindaha obuhoonyi, mani ndamukinia neende olulimi lwaange. 

18Nae mba nindali neende ebibaaso bibi mu mwooyo kwaange, Omwaami wuno 
haba siyahambuliire daawe. 

19Nae mubwadyeeri bweene Nasaae yaambulira; yaadeeba hu kono ly'esaala 
yaange. 

20Nasaae afumisibwe, olwohuba haba siyajwaang'a esaala yaange daawe oba 
yaandusaho obuheeri bwae butaakama. 

Esabbuli 67 

Olweembo lw'ohweebasa 

1Lehe Nasaae atukwiira esisa, mani atuberesa ehabi haandi otutiingaale neende 
emoni chao ch'esisa, 

2hu syaalo syooosi sinyale ohumanya by'odaha, obunyala bwao buwonia obuli 
mu byaalo byoosi. 

3Lehe abaandu bahufumie, Ewe Nasaae; lehe abaandu boosi bahufumie! 

4Lehe ebyaalo bisangaale, haandi byeembe neende esangaalo, olwohuba ewe 
oheengeraanga abaandu omusaango neende obwadyeeri haandi oluungiha 
ebyaalo biri hu syaalo huno. 

5Lehe abaandu bahufumie, ewe Nasaae; lehe abaandu boosi bahufumie! 

6Esyaalo simalire ohwaamia ebyaamo byasyo mu buungi; Nasaae, Nasaae 
weefwe, atubereese ehabi. 

7Nasaae atubereese ehabi; lehe esyaalo syoosi asyaakiire syoosi simwiisemo 
oluyaali! 

Esabbuli 68 

Olweembo lw'esyaalo olw'ohuyiingira 

1Leha Nasaae asiingire, leha abasuku bae basalaane; leha abo abamusyuula 
badumuuhe! 

2Koti omwoosi kudumuuha, mani leha basihirire elalira; koti ewula yisanguluha 
niyiri aambi neende omuliro, leha ababi bosi basihirire mu moni wa Nasaae! 

3Nae leha abaluungifu basangaale; leha bafumie mu moni wa Nasaae; leha 
basangaale nibehoya! 

4Yeembere Nasaae, yeembe nimufumia eliita lyae; mumuhuumulire olweembo, 
oyo okeendera hu maleesi; eliita lyae nilyo Omwaami, mumufumie nimuli mu 
moni wae! 

5Laatang'ene bamulehwa, haandi omuliindi w'abafwiirwe oyo niye Nasaae oli 
mu bumenyo bwae bwoolerefu. 

6Nasaae aberesa nambula-buchiiro edaala ly'ohumenyamo; atusa ababoye mu 
jeela, mani yaabata mu buyiinda; nae banaandawulira bamenya mu syaalo 
syoomu kuru-kuru. 

7Ewe Nasaae, niwali niweemerera abaandu bao, haandi niwahuumba 
n'ohalakania esiparara, 

8 esyaalo syateengereha, ekulu nalyo lyabbwomoola aasi efula, mu moni wa 
Nasaae; olugulu lwa Sinai lwateengereha mu moni wa Nasaae, Nasaae wa 
Yisiraeli. 

9Ewe Nasaae, wakwiisa efula mu buungi engereha era; ewe weechia woombaha 
buyaaha obusiha bwao nibwali nibudangaalire; 

10ebyaayo byao byanyoolamo obumenyo; mu bulai bwao, Ewe Nasaae, 
wakabula ababula ebyohulya. 

11Omwaami atusa elako; mani omukaanda muhoongo kwasalaania emboosi 
ndai mbwe: 

12“Abatuki b'amaye beeruha!” Abahasi bali nibadoong'ere ango, bakabana 
ebiindu bipeeye, 

13kata neende nibali nibamenyaanga mu bidwooli by'amakoondi embaya 
ch'eguugu echibwiihirweho efeesa, amooya kaalyo nikamesa-mesana koti 
saabbu ya bunyaasi. 

14Nasaae w'Obunyala niyasalaanisirayo abatuki, amakina k'efula kwakwa hu 
Salimoni. 

15Eee, ewe olugulu lw'amaani, olugulu lwa Bbasaani; eee, ewe olugulu 
lw'emikoongo miingi, olugulu lwa Bbasaani! 

16Lwasiina, lwasiina otingaala neende embaliha, eee, ewe olugulu lw'emikoongo 
miingi, hu lugulu lu Nasaae yekoomba ohumenyaho, eee, yi Omwaami achia 
ohumenya endaalo choosi pe? 

17Naali neende ebigaari by'amaani, ebihira elifu ehumi amahabi kabiri, amalifu 
neende amalifu, Omwaami yatula hu Sinai mani niyeengira Abuundu Woolerefu. 

18 Ewe waniina olugulu luleeyi muno, mani niwemerera ababoye mu sidiyiiha 
syao, haandi n'onyoola ebiyaanwa ohutula mu baandu, kata neende ohutulira 
elalira mu banaandawulira, hu ewe Omwaami Nasaae onyale ohumenyaanga 
abweene ao. 

19Omwaami afumisibwe, oyo otuliinda buli ludaalo; Nasaae wuno niye 
obuwonia bweefwe. 

20Nasaae weefwe wuno ni Nasaae w'obuwonia; mani Nasaae, niye Omwaami, 
atuwonia ohufwa. 

21Nae Nasaae achia ohwaata emitwe ky'abasuku bae, ekofia ch'abatuki 
bakeendera mu bibi bwaabwe. 

22Omwaami yaboola ati, “Njia ohubakobosa mbatuse mu Bbasaani, njia 
ohubakobosa mbatuse mu busiba bw'enyaanja, 

23hu munyale ohwiiniha amakulu keeng'we mu mabaanga, hu nimi ch'embwa 
cheeng'we chinyale ohunyoola omukabo kwaacho ohutula hu basuku abo.” 

24Ohuhuumba hwao humaliirifu huli ohubonehana, ewe Nasaae, ohuhuumba 
hwa Nasaae, Omutuki waange, naali mu nyuumba yae njoolerefu 

25abeembi nibeemerere, nae abayaasa nibali enyuma, akatikaati waabwe nao 
waluwo abahaana niboobba nyaangili: 

26“Fumie Nasaae mu lwichuule lw'abaandu, Omwaami oyo, eee, eng'we abatula 
hu lwiibulo lwa Yisiraeli!” 

27Yiluwo Bbenjamini, obahiramo obuyere, niye haandi obeemereremo, 
abachweenufu ba Yuda nibali mu mukaanda kwaabwe, abachweenufu ba 
Sebbuluuni, abachweenufu ba Nafutaali. 

28Yekesa obunyala bwao, Ewe Nasaae; yekesa amaani kao, Ewe Nasaae, 
kawehoonyera hulweefwe. 

29Hulw'enyuumba yao eyiri mu Yerusalemu yi batuki bahuleeteraangamo 
ebiyaanwa. 

30Yalabira ebisolo ebyo ebyamenya mu bidutu, ehoonge naamba ey'esurusi 
kyoong'ene neende emoosi chaachio cheene. Seenakira mu makulu kao abo 
boosi abekoomba emikabo; salaania abaandu baheera ebiita. 

31Leha emigasa kileetwe nikitula mu Misiri; leha Etiopia yibbibbiirihane 
ohusiingisa amahono kasyo eyiri Nasaae. 

32Yeembere Nasaae, eng'we obwaami bwomu syaalo; yeembe nimufumia 
Omwaami, 

33eyiri oyo okeendera aakulu muukulu, ekulu lyaluwo ohutula hale; eee, 
atuumbulaanga ekono lyae, ekono lyae ly'obunyala elyo. 

34Lehere Nasaae obunyala, obwaami bwae buli hu Yisiraeli, haandi obunyala 
bwae buli muukulu. 

35Nasaae waamatiichasi naali mu bwiihalo bwae, Nasaae wa Yisiraeli oyo, 
oberesaanga abaandu bae obunyala neende amaani. Nasaae afumisibwe! 

Esabbuli 69 

Ohulira hw'omuundu oli mu budinyu 

1Ewe Nasaae, monie! Olwohuba amaachi mbano kamalire ohuunjola mu kosi. 

2Ndi ohwiibira mu ludodo lweene, eyitaaliho neende yi nyala ohuseena ohukulu 
daawe. Njolere mu lusiba lweene, mani ehulukusi yoong'ene niyo eyiri 
ohuuhubbaangaho. 

3Ohulira huunjoong'iise; amamiro kaange kamalire ohuheenguha. Emoni 
chaange chichia nichiwofula niniindiriire Nasaae waange. 

4 Abo abasyuula ataali esifune, baangi muno ohuhira efwiiri lyohu mutwe 
kwaange; abekoomba ohusihirisa b'amaani maangi muno, abo abaseeta neende 
obubacha buhaya. Bulaanu ngoboseo esiindu si teeba? 

5Ewe Nasaae, ewe niiwe omanyiire elalira obubi bwaange; obudoondobanu 
bwaange haba sibwahwekisa daawe. 

6Otaleha abo abahweesika esoni chabadiira daawe hulwaange, ewe Omwaami 
Nasaae w'Obunyala; otakanya abo boosi abahukoonya boole ohudiirwa esoni 
hulwaange, ewe Nasaae wa Yisiraeli. 

7Niiwe okera mani baasinyiha, niiwe okera esoni nichindiira. 

8Ndeeholere walukeenda eyiri abaana beefwe beene, omuteende mweene, eyiri 
abaana ba maama beene. 

9 Olwohuba ohuchuunirwa enyuumba yao hundeeteere ebidinyu, neende 
amanyeko kabahunyekaanga koosi kambwereereho. 

10Nindateemaho ohweloongoyasa nisiiba enjala, elyo lyeecha lyaaba enyeko 
lyaange. 

11Niteemaho ohwefwaala ebigunia koti engubo chaange nindeyolobya, nilwo lu 
ndeecha ndeeholera elalira esy'omusiro yi bali. 

12Ese leero ndeehola embaha ch'abo ababuuchira mu siruwa, haandi abameesi 
bosi baandusamo enyembo chibeemba nibameerere. 

13Nae ese, husaba ewe, Omwaami. Mani mu siha syeene esihoyera, ewe Nasaae, 
haandi mu bubitiirifu bw'obuheeri bwao obwo, wulira esaala yaange. Mu 
buhoonyi bwao bweesikwa 

14yiichia wuununule wuungayire ohwiibira mu lusiba luno; leha mone mani 
ndule hu basuku baange neende ohutula mu lusiba luno. 

15Otakanya ehulukusi yaahubbaangaho yityo daawe, oba olusiba lwaamira, oba 
obuko bwaanyala bwaamira daawe. 

16Wulira ohusaba hwaange, ewe Omwaami, olwohuba obuheeri bwao 
butaakama bulai nibwo; ohweema hu sisa syao sibitiirifu, kaluuhana 
wuumbone. 

17Otakisa obweeni bwao ohutula eyiri omuhalaabani wao; olwohuba ese ndi mu 
sibeera, mani yanguyaho ohungobolamo. 

18Suda yi ndi, wuununule, mboolole, ndule hu basuku baange bano! 

19Ewe omanyire muno amanyeko kaange koti lu kaaka, neende esoni chaange, 
neende ohumalwamo oluyaali hwaange; haandi abasuku baange boosi 
bamanyihaane yooli. 

20Amanyeko kamalire ohuumalamo omwooyo, sakira ndi mu kusinye. 
Ndakoonya ohungwiira esisa, nae haba sindabonaho oyo yeesi onyala ohuholera 
atyo; neende onandeemberese, nae haba sindanyoolaho onyala ohuhola atyo 
daawe. 

21 Baamberesa obutwa mu siha sy'ebyohulya, nae ohungwiisa obuluwo, nabo 
baamberesa amalwa kahaliihe ohung'wa. 

22 Leha mani emeesa y'ebyohulya yaabwe yeene eyiri mu moni waabwe yeehole 
olutuula; leha ebidyaalo by'ebiyaanwa byaabwe byeehole omuteego. 

23Leha emoni chaabwe chiwofule, mani hu bahaye ohubona daawe; haandi kera 
engubo chaabwe chemeede ohuteengereha nibatiire endaalo choosi. 

24Babbwomooleho etima lyao, haandi leha etima lyao lyaaduha-bwaaduha 
libanyoole. 

25 Ekaambi yaabwe yihoya yaadoong'a ekuunda, leha abuleo omuundu yeesi 
onyala yaachia yaamenya mu mayeema kaabwe ako. 

26Olwohuba abo haandi basihirisa oyo yi ewe omweene wamala osaandya, 
haandi oyo yi ewe omweene wamala ohunyaala, haandi bosi bemeeda 
ohumusaandya muno. 

27Mani ewe bameede ohubasaandya muno; mani ohaye ohubakwiira esisa. 

28 Leha abo basaangulwe mu sitabo sy'abalamu; leha abo bahaye ohwandiikwa 
alala neende abaluungifu. 

29Nae ese mbano malire ohunyaalwa haandi ndi mubuchuuni; leha obuwonia 
bwao, ewe Nasaae, buniinie mbe aakulu muno! 

30Ese njia ohufumiaanga eliita lya Nasaae mu lweembo; ese njia ohumufumia 
nimweebasa. 

31Sino sichia ohusangaasa Omwaami oyo ohuhiraho eng'oombe ndaawu oba 
eng'oombe surusi eyiriho enjika neende ebirekeyi. 

32Leha oyo owafwiinyirirwa anyale ohusibona, mani asangaale; eng'we 
abakoonya Nasaae, lehe emyooyo kyeeng'we kikaluhemo. 

33Olwohuba Omwaami oyo awuliraanga ab'obudahano, haandi haba 
s'alekeeresaangaho abaandu bae ababa nibali mu buboye. 

34Leha ekulu neende esyaalo bimufumie, enyaanja choosi, alala neende ebyo 
byoosi ebichikeenderamo. 

35Olwohuba Nasaae achia ohuwonia Siyooni haandi yoombahe buyaaha ebiko 
bya Yuda; mani abahalaabani bae banyale ohuchia babimenyemo, mani 
babiyire; 

36abaana b'abahalaabani bae bachia ohusisihira, mani abo abaheera Omwaami 
bachie basimenyemo. 

Esabbuli 70 

Esaala y'ohusaba obuhoonyi 
(Sab 40:13-17) 

1Ewe Nasaae, fukiirira ohumonia! Ewe Omwaami, yanguwaho wuhoonye! 

2Leha abasuku baange esoni chibadiire haandi badoondobanire elalira abo 
abakiiya ohumalao obulamu bwaange; Leha bakaluswe enyuma, mani 
bamalwemo oluyaali! Abo abekoomba ohubona obunyaalifu bwaange! 

3Leha abo abahoomolera nibaboola bati, “Otyo, Otyo” esoni chibadiire! 

4Nae leha abo boosi abahukoonya beehoye haandi bahusaangaaliramo! Leha 
abo abaheera obuwonia bwao bemeede ohuboola bati, “Nasaae w'amaani!” 

5Nae ese mweene, ndi omumanani haandi ndaha obuhoonyi; yanguya ohwiichia 
yi ndi, ewe Nasaae! Niiwe obuhoonyi bwaange, haandi omuwonia waange; Ewe 
Omwaami waange, otahiinda daawe! 

Esabbuli 71 

Esaala y'omuundu mukofu 

1Ewe Omwaami, njiruhira yooli; otaandeha esoni chandiira daawe! 

2Mu buluungifu bwao, monie mani wuununule; mbulire mani wuumonie! 

3Ewe ba olwaanda lwaange lu ndeyikamamo, olukoba lw'amaani, olunyala 
ohuumonia, olwohuba ewe niiwe olwaanda lwaange, haandi olukoba lwaange. 

4Ewe Nasaae waange, nunule wuunduse mu muhono kw'omubi, ohutula hu 
giribba y'omuhola-mbi, haandi omwaalaba. 

5Olwohuba ewe Omwaami, niiwe esuubi lyaange, obweesikwa bwaange, ewe 
Omwaami waange, ohutulira elalira mu mubuyere bwaange. 

6Niiwe yindesigamaho, ohutulira elalira mu hwiibulwa hwaange; ewe niiwe 
owaandusa mu nda ya maama. Mani niiwe yi fumia esiha syoosi. 

7Ese mbeere esyohuboneraho eyiri abaandu baangi; olwohuba niiwe 
obwiiruhiro bwaange bw'amaani. 

8Omunwa kwaange kweechulamo ohuhufumia hwoong'ene, neende oluyaali 
lwao oludaalo lwoosi. 

9Otaasukuna eyale mu ndaalo ch'obukofu; otaandeha amaani kaange nikamalire 
ohuumbwamo. 

10Olwohuba abasuku baange bali ohulomaloma ebiindu bindiiraho, abo abali 
ohulondoola obulamu bwaange bali ohweteebanaho, 

11nibaboola bati, “Nasaae yamala ohumujwaang'a; mumwiruhanie mani 
mumuwaambe, olwohuba abulao oyo yeesi ochia ohumununula.” 

12Ewe Nasaae, otaba eyale muno naange; ewe Nasaae waange, yanguyaho 
wuuhoonye! 

13Abaambabira boosi esoni chihoya chabadiira, haandi baasihiriswa; bahoya 
bafuunihwa neende okusinye, alala neende ohuchalaala abo abakoonya 
ohubona ohunyaaliha hwaange. 

14Nae ese njia ohwemeeda ohusuubira, haandi njia ohwemeeda 
ohuhufumiaanga. 

15Omunwa kwaange kuchia ohulomalomaanga ebiholwa byao biluungifu, 
ohulomlomaanga ebiholwa byao by'obuwonia oludaalo lwoosi, olwohuba 
obuungi bwaabyo bwamala ohuhira ohumanya hwaange. 

16Njia ohuchia neende amaani k'Omwaami Nasaae, njia ohufumia obuluungifu 
bwao, obwao bwoong'ene. 

17Ewe Nasaae, ohutulira elalira mubuyere bwaange, ewe niiwe 
owuunjekesaanga, haandi kata buti, nomanoma hu biholwa byao biwukisa. 

18Mani kata ese niingofula ndaaba neende embuchi, ewe Nasaae waange, 
otaanjwaang'a, ohwoola lu ndinyala ohuyalaanga obunyala bwao buungi eyiri 
amase koosi akachia ohwiichia. Obunyala bwao 

19neende obuluungifu bwao, ewe Nasaae, bwoola aakulu Muukulu bweene. Ewe 
owaholaanga ebiindu bihunuufu biingi, ewe Nasaae, wiina mweene ofwaanana 
naawe? 

20Ewe owakera ndoola ohubona ebidinyu bihoongo biingi niiwe haandi ochia 
ohungobosamo omwooyo; ohutula ebusiba w'esyaalo ewe niiwe ochia 
ohuusiingisa mani ndeema haandi. 

21Ewe niiwe ochia ohwiingiya oluyaali lwaange, mani waakera ndasangaala 
haandi. 

22Ese haandi njia ohuhufumia neende obuhana hulw'obweesikwa bwao, ewe 
Nasaae waange; ese njia ohuhweembera niihufumia neende eduungu, ewe 
Omwoolerefu Mweene wa Yisiraeli. 

23Njia ohuhumula neende esangaalo, nihweembera niifumia; neende obulamu 
bwaange bwoosi, olwohuba wamonia. 

24Njia ohukaniaaya hu buhoonyi bwao buluungifu oludaalo lwoosi, olwohuba 
abo bamala ohudiirwa esoni, haandi bamalwamo oluyaali abo abali nibakiiya 
ohunyayaala. 

Esabbuli 72 

Esaala y'ohusabira omutuki 

1Ewe Nasaae, beresa omutuki wuno obwadyeeri bwao, haandi beresaho 
omutuki oyo obuluungifu bwao! 

2Ahoya yaakaya abaandu bao neende obuluungifu, haandi yaakaya abamanani 
bao neende obwadyeeri! 

3Leha engulu chinyale ohubaaho obuyiinda bw'abaandu, haandi ebigulu byosi 
neende obuluungifu! 

4Ahoya yaliinda bulai abamanani, yaanunula abo abali neende obudahano, 
haandi onyuhuula oyo ofwiinyirira abaasye! 

5Ahoya yayiindira koti elyuuba lyaaduha, haandi koti omwoosi kwosi lu 
kwaaduha, mu mase koosi! 

6Ahoya yaaba koti efula yikwa hu bunyaasi bw'omuboka, haandi koti olunyirira 
luchuhiiriraanga eloba! 

7Mu ndaalo chae, obuluungifu buhoya bwabaao mu buungi, haandi omuleembe 
kwosi kwaabaao, ohwoolera elalira lu mwoosi kuliweerao! 

8 Ahoya yaaba neende obunyala ohutula hu nyaanja ndala ohwoola hu nyaanja 
yiindi, haandi ohutula hu mwaalo mulala ohwoolera elalira yi syaalo syaakama! 

9Abatamudaha bahoya boola ohumwiinamira, haandi abasuku bae boola 
ohuhoomba olufu! 

10Abatuki ba Terusiisi, neende ab'ebisiinga bahoya baamuyaaniraanga emisolo 
kyaabwe, haandi abatuki ba Seebba neende Sebba bahoya bamuleetera 
ebiyaanwa! 

11Abatuki boosi yi baakiriire, bahoya boola ohumwiinamiraanga, haandi 
ebyaalo byoosi byoola ohumuhalaabaniraanga! 

12Olwohuba oyo niye anunulaanga omudahano naamulirira, oyo owahaywa, 
neende oyo otaali neende omudeebi. 

13Oyo akwiiraanga esisa omukata neende omudahano, haandi awoniaanga 
obulamu bw'abaandu bali mubudahano. 

14Oyo anunulaanga obulamu bwaabwe ohutula mu hufwiinyirirwa, neende mu 
butemo; haandi amabaanga kaabwe k'engaanga hoongo muno mu moni wae. 

15Mani omutuki oyo ahoya yayiindira muno, haandi esaabbu ya Seebba yihoya 
yayaanwa yaali! Abaandu bahoya bemeeda ohumusabira, haandi baamusabira 
ehabi oludaalo lwoosi! 

16Ebyohulya ebibitiirifu bihoya byabaao mu syaalo; aakulu w'engulu ahoya 
yaabaayo ebirime; ebyaamo byasyo bihoya byaaba koti ebya Lebbanooni; 
haandi abaandu bahoya baasebuhaanga mu biko koti obunyaasi 
bw'omumikuunda! 

17Eliita lyae lihoya lyayiindira endaalo choosi, obulai bwae buhoya bwemeeda 
ohubaao koti elyuuba! Abaandu bahoya banyooleraanga ehabi eyiri koti eyae, 
haandi ebyaalo byoosi bimulaangeenge biti ow'ehabi! 

18Omwaami ahoya yaaba neende ehabi, Nasaae wa Yisiraeli oyo, oyo oholaanga 
ebiindu biwukisa. 

19Eliita lyae ly'oluyaali lihoya lyaaba neende ehabi endaalo choosi; oluyaali lwae 
luhoya lweechula mu syaalo syoosi! Amiina! Amiina! 

20Esaala cha Daudi, omwaana wa Yese, chaakama ano. 

Esabbuli 73 

ESITABO SYA HADATU 
Sab 73—89 

Obwadyeeri bwa Nasaae 

1Mubwadyeeri bweene, Nasaae mulai niye eyiri omuluungifu, eyiri abo abali 
neende emyooyo milai. 

2Nae ese hulwaange, amakulu kaange kali aambi bweene ohwegumula, ndaba 
aambi ohukwa mu syonoono. 

3Olwohuba ese ndali niimalire ohudiirira ehali-hali abo abadyaabuhira, nindali 
niimalire ohubona obuyiinda bw'ababi. 

4Olwohuba haba sibali neende esibachuuna; emibiri kyaabwe kyali emilamu 
haandi eky'amaani. 

5Haba sibabechaangaho mu bidinyu koti abaandu baandi bali; sibulao 
esibakwaaho koti lu bikwa hu baandu baandi daawe. 

6Mani ohweema hu esyo, esuunga yoong'ene niyo eyalichiingi niyiri esyuuma 
syomukosi; obutemo bwali nibwabafuuniha koti eby'efwaalo. 

7Emoni chaabwe chali nichatuungulala obuhomefu, emyooyo kyaabwe kyali 
nikyeechulamo ebibi byoong'ene. 

8Bakachulira hu baandu, haandi balomaloma neende ebijaaro; bajaara, 
nibatiisa-tiisa neende ohufwiinyirira abaasye. 

9Batingaasa eminwa kyaabwe eyiri ekulu, haandi enimi chaabwe chilebalebana 
mu syaalo syoosi. 

10Mani sakira abaandu bakaluuhanaanga mani bachaaka ohubafumia; mani 
baahaya ohubabonamo esisobyo syoosi daawe. 

11Haandi nabo baboola mbwe, “Nasaae nae anyala atye ohumanya bino? Mani 
ow'Aakulu Muno oyo alimo amakesi, kose?” 

12Boneho, bano nibo ababi; bamenya mu bulamu bwaangu bweene, bemeeda sa 
ohunyoola emyaandu. 

13Ebihaya byeene, nibyo bi ndeliindiraanga omwooyo kwaange nikuba omulai 
haandi bindesaabiraanga amahono kaange kahaya ohubaaho omusaango 
kwoosi. 

14Olwohuba, oludaalo lwoosi, ese moongere ni ndi ohuchunisibwa, haandi 
nisaandisibwa buli chuli. 

15Mani mba mbwe ndali niimboolere endi, “Ese njia ohulomaloma endyo,” 
ndahabeere nindoondobania abaandu bao. 

16Nae nindeecha ndabaasa bulai koti lu hoyeere ohumanya bulai ebiindu bino, 
byeecha mani byaambonehera ohuba omulimo kujoong'ia muno, 

17ohwoolera elalira lu ndaachia ndeengira abuundu yi Nasaae yamenya; ao niwo 
yi ndamanyira enjakamo yaabwe. 

18Mubwadyeeri bweene ewe wamala ohubata abuundu yi buterere buli; ewe 
niiwe ochia ohukera abo bakwe mu husihirira. 

19Basihirira bwaangu muno, nibadumuulirweo neende amatiichasi! 

20Abo bali koti esilooto, omuundu naasimuha, naasimuha ati, naamala 
alekeeresa amaani kaabwe. 

21Mani obulamu bwaange nibwali nibuchuunisiibwe, nindali nifumiitwe mu 
mwooyo bweene, 

22ndaabona endi hane ndi omusiru mweene owechula obutamanya, ese ndeecha 
ndaabona endi ndali nifwaanana koti esisolo yooli. 

23Nae kata katyo, ese ndomiirira ohubechaanga alala naawe; ewe niiwe 
owundiiraanga omuhono kwaange muluungi. 

24Ewe niiwe owunyemereraanga neende amakerako kao, mani luunyuma 
waako koosi, ewe niiwe ochia ohumbukaanira wuunde mu luyaali. 

25Naange ese ndi neende wiina mweene oli Muukulu ohutusaho ewe sa? Sibulao 
esiindu syoosi esiri hu syaalo huno si ndekoomba ohutusaho ewe weeng'ene. 

26Omubiri kwaange, neende omwooyo kwaange binyala byoola ohuhaywa, nae 
ewe Nasaae waange niiwe amaani k'omwooyo kwaange, haandi niiwe omukabo 
kwaange endaalo choosi pe. 

27Olwohuba, abo boosi abali eyale ohutula yooli, bachia ohusihirira; ewe niiwe 
otechaanga enjakamo eyiri abo abataali ab'obwadyeeri yooli. 

28Nae eyiri ese mweene, silai muno ohubechaanga aambi neende Nasaae; Ese 
ndamala ohuhola Omwaami Nasaae waange ohuba obwiiruhiro bwaange, hu 
nyale ohukaniaayaanga hu mirimo kyao kyoosi. 

Esabbuli 74 

Esaala y'ohusaba esyaalo syoosi sinunulwe 

1Ewe Nasaae, lwasiina ewe watujwaang'a endaalo choosi? Lwasiina etima lyao 
linioohera hu amakoondi k'olwaayiro lwao? 

2Yichulisa omukaanda kwao, kuwedoolera hale muno, kuwanunula ohutula mu 
buhalaabani buwaambe, oti kube oluyia lwao lw'obusihirano! Yichulisa Olugulu 
lwa Siyooni, yi wamenyaanga. 

3Luungiha amakulu kao eyiri amakuunda keene ako; omusuku yamala 
ohusihirisa buli siindu syoosi esyaliyo! 

4Abasuku bao bahuumulira Abuundu Woolerefu; bamalire ohutaao ebbeendera 
chaabwe koti obulolero bw'ohuyiingira. 

5Bali koti abadiirire eyaaywa, ohutema emisaala mu sichaha. 

6Badonyoole embaao mbaache chaahwo choosi bafunaake amahaande kaabwe 
neende enyuundo cheene. 

7Batubule omuliro hu nyuumba yao yi wamenyamo; yikwiire aasi, mani baamala 
baabaha omukwoobo abuundu yi liita lyao lyamenyamo. 

8Baboolaneenge abeene-na-beene bati, “Efwe huchia ohubayiingirira elalira”; 
basaambire ebituundu bya Nasaae by'ohuung'aanirwaangamo byoosi ebiri mu 
syaalo muno. 

9Kata haba sihusibonaho eby'amayia daawe; abulao omunabbi kata mulala 
yeeng'ene, nae haandi yibulao kata mulala mweefwe omanyire daawe. 

10Ewe Nasaae waange, abasuku bahaakame liina? Eliita lyao bahalichalaase 
endaalo choosi? 

11Lwasiina ohayire ohukolola omuhono kwao, lwasiina ewe ohayisiirye 
omuhono kwao muluungi mu mataango kao? 

12Nae ewe obeere Nasaae Omutuki weefwe ohutula hale. Niiwe omuwonia 
weefwe buli ludaalo. 

13 Ewe niiwe owakabuhaniamo enyaanja amahabi kabiri neende obunyala 
bwao; ewe niiwe owasaasakulira emitwe ky'ebisyuuhira banaabi hu maachi. 

14 Ewe niiwe owasaasakula emitwe kya Lefiataani, ewe niiwe owamukabula koti 
ebyohulya by'ebiloonge byomu siparara. 

15Ewe niiwe owekulaanga esulo neende amadiba; ewe niiwe owahamyaanga 
emyaalo kyahulukusaanga endaalo choosi. 

16Oludaalo lwao nilwo, haandi esiro syosi syao nisyo; ewe niiwe owataao 
ebyaaduhaanga ebyo, neende elyuuba elyo. 

17Ewe niiwe owataao enjaho choosi ech'esyaalo sino; ewe niiwe owataao 
esiminyu neende etoocho. 

18Yichulisaho sino, ewe Omwaami, koti lu musuku ali ohuhuchehaanga, haandi 
koti abaandu bakafiiri babaha eliita lyao elyo omukwoobo. 

19Otaleha obulamu bw'abaandu bao babula obuhoonyi mu mahono k'abatemo; 
otebiriraanga obulamu bw'abahaywa endaalo choosi. 

20Yichulisa endagaano yao; olwohuba ebituundu bimali biri mu syaalo muno 
bichuulemo obutemo. 

21Otafukiirira abo abaseenakirwa hale mu makulu badiirwa esoni daawe; leha 
abahaywa, alala neende abamanani boosi bafumie eliita lyao. 

22Siingira, ewe Nasaae, lwaanira oluyaali lwao; yichulisa koti abatahumanyire 
bahucheha oludaalo lwoosi! 

23Oteebiriraanga ohusama hw'obwaalaba bw'abasuku bao, ohuwuchuha 
hw'abahuyiingania ohwemeeda ataali ohwaakama daawe! 

Esabbuli 75 

Nasaae niye omukayi 

1Efwe huhweebasa muno, Ewe Nasaae; huhweebasa; hulaangaanga eliita lyao 
haandi hubaasa hu biholwa byao biwukisa. 

2Nae Nasaae aboola ati, “Mu biha byeene bi ndataao njia ohuheenga emisaango 
niteehubbira daawe.” 

3Esyaalo nisiteengereha, alala neende ebyo byoosi ebyasimenyamo, ese niise 
oyo owoomisaanga esiiro kyasyo. 

4Mboolera abehuduumbasa endi, “Eng'we muleheenge ohwepaaha” haandi eyiri 
ababi endi, “Eng'we muleheenge ohwehuduumbasa. 

5Mulehere ao ohweniinia, neende ohulomaloma nimuniniise amakosi 
keeng'we.” 

6Olwohuba ohuniinisibwa haba sihutulira ebukwe, oba emuumbo haandi haba 
sihutulira mu sichiimi daawe. 

7Nae Nasaae niye oheengao, ohwiisa aasi mulala, haandi yaniinia owuundi. 

8Olwohuba mu mahono kw'Omwaami mwoong'ene nimwo omuli esikoombe, 
esirimo amalwa kabira efiro, akakoyerwe bulai muno; mani oyo niye ochia 
ohukama n'atusa hu bweene ohwo, mani ababi bomu syaalo muno boosi 
bakang'we bakamalemo neende amachehe keene. 

9Nae ese njia ohusangaala endaalo choosi, ese njia ohweemberaanga Nasaae wa 
Yakobbo niimufumia. 

10Mani yahamaleo obunyala bw'ababi bwoosi, nae obunyala bw'abaluungifu 
nabwo buchia ohwemeeda-bwemeeda. 

Esabbuli 76 

Nasaae muyiingiri 

1Nasaae yamanyihana mu syaalo sya Yuda, eliita lyae hunuufu nilyo mu Yisiraeli. 

2Obumenyo bwae buli mu Yersalemu, yamenya hu Lugulu lwa Siyooni. 

3Eyo niyo yi yafunakira obusaale bumesa-mesana, ehuumba, engaanga, neende 
ebilwaaniso by'ebiita. 

4Oli ow'oluyaali, ewe Nasaae, ohiramo obuhunuufu n'otula hu ngulu yi 
wayiingirira abasuku bao. 

5Abalwaani baabwe bahiramo amaani, ebyo byoosi bi bali nabyo babibatusaho; 
bulaanu beeyalisa ataali ohuyeera daawe. Amaani kaabwe neende esinani haba 
sibibahoonya daawe. 

6Niwabanyekaho oti sa, Ewe Nasaae wa Yakobbo, abeerusi b'efaraasi alala 
neende efaraasi cheene, bakwa eyo mani balambaalirao. 

7Nae ewe oli ow'amatiichasi! Wiina mweene onyala ohweema mu moni wao 
etima lyao nilisiingiraho kata ehabi lala liti? 

8Ohutulira Muukulu bweene, ewe niyo y'oheengeraanga emisaango; esyaalo 
sy'atya mani syeema tiiri, 

9Nasaae niyasiingira yachaaka ohutaao eheenga y'emisaango ohuwonia abo 
boosi abali nibafwiinyirirwa neende esyaalo. 

10Mubwadyeeri bweene, etima ly'abaandu nilyo elichia ohuhwiisamo oluyaali 
n'obayiingiire. Abahawone ebiita bahahufumie nibeehoya. 

11Ewe hola obweyamo bwao eyiri Omwaami Nasaae wao, mani mumuberese bi 
mweeyama. Lehe abo boosi abamwebodoohaanie bamuleetera ebiyaanwa eyiri 
oyo ohoyere ohuwiisamwo oluyaali. 

12Oyo niye oloongoyasaanga abachweenufu, haandi yatiisa abatuki bohu syaalo 
huno. 

Esabbuli 77 

Ohusangaasibwa mu biha by'engisa 

1Ese ndirira Nasaae, ndirira mu kono ly'aakulu eyiri Nasaae, endi anyale 
ohuumburira. 

2Ni ndi mu bidinyu, ese saba Omwaami; esiro syoosi siingisa amahono kaange 
kadoong'a aakulu obutajoong'a; obulamu bwaange sibulao esinabulemye 
omwooyo. 

3Nimbaasa hu Nasaae, ndeeyendeherera sa. Nindeekerakira, amaani 
nikabwaamo. 

4Ndoong'a ni moka esiro syoosi, njoong'a muno, ohulomaloma hwosi hwaahaya. 

5Nimbaasa hu ndaalo chaange chabita, mani ninjichulisa emyaaka mihale muno. 

6Ndeteeba mu omwooyo kwaange esiro; nimboola endi: 

7“Mubwadyeeri Omwaami achia ohuundekaana endaalo choosi? Haba saachia 
husangaaliraho haandi daawe?” 

8Mani obuheeri bwae butaakama bubulao? Bi yasuubisa byaakamira ao? 

9Nasaae yeebirira ohuba ow'esisa? Ohunyoolera humumaliremo esisa? 

10Mani ese mboola endi, “Chinjakaanire, omuhono muluungi kw'Oyo oli Aakulu 
Muno kukaluhaane!” 

11Njichulisa ebiholwa by'Omwaami; ebyamayia bi yaholaanga hale. 

12Njia ohwekeraka hu bidiira hu bi yahola byoosi, haandi njia ohubaasa hu 
biholwa byao by'amaani. 

13Engira yao, ewe Omwaami njoolerefu niyo. Mani nasaae siina oli omuhunuufu 
koti Nasaae weefwe wuno? 

14Ewe niiwe Nasaae ohola ebiwuukisa, weekesera obunyala bwao mu byaalo. 

15Ewe wehoonyera obunyala bwao ohununula abaandu bao, abeechuhulu ba 
Yakobbo neende Yosefu. 

16Ewe Nasaae, amaachi kahutya nikahubona, wateengya ebusiba bw'enyaanja. 

17Amaleesi keedisa amaachi, ekulu nalyo lyaaduluhana; olumesu 
lwamesamesana buli abuundu. 

18Ekono ly'ohwaaduluha ohwo lyali mu siifuusye; olumesu mani niluhosa buli 
siindu; esyaalo syateengereha mani nisidengaana. 

19Walima engira mu nyaanja, emihoosi kyao ohubita mu maachi maangi; nae yi 
wabita abulao owabonao. 

20Ewe niiwe owemerera abaandu bao koti ebyaayo niwehoonyera Musa neende 
Arooni. 

Esabbuli 78 

Nasaae neende abaandu bae 

1Muteke amatwi, eng'we abaandu baange, muwulire enjekesa yaange; 
mutekeerese bi mboola! 

2 Njia ohulomalomera mu ngaado. Njia ohutuumbula enomanoma ya hale muno, 

3ebiindu bi hwawulira haandi bi hwamanya hale, bi baseefwe batuboola. 

4Efwe haba sihuchia hubikisa abaana baabwe daawe, nae huchia ohubiboolera 
oluse lwiicha ebiholwa by'oluyaali by'Omwaami, neende obunyala bwae, alala 
neende ebiwuukisa bi yahola. 

5Yaberesa abeechuhulu ba Yakobbo ebilagiro. Yataao amalako mu Yisiraeli. 
Nihwo ohulagira bakuuka yeefwe beekeseenga abaana baabwe. 

6Oluse lwoosi oluloondaho lunyale ohukamanya, haandi bosi bakeekese abaana 
baabwe babeebula; banyale ohusiingiraanga mani baboolera abaana baabwe. 

7Mani hu bosi banyale ohweesikaanga Nasaae, mani hu bahaye ohwiibirira 
emirimo kya Nasaae, nae baloondeenge amalako k'Omwaami. 

8Bahayeenge ohuba koti bakuuka yaabwe, aboomerana emyooyo mani 
nibajeema. Abo abatoomiirira mu hweesika Nasaae daawe, haandi abataali 
neende obweesikwa eyiri Nasaae. 

9Abefuraimu, abali neende obuyiingo, baheengao ohukaluuhana bakobolayo hu 
ludaalo lw'ebiita. 

10Bahaya ohuliinda endagaano ya Nasaae, nae bajeemera amalako kae. 

11Beebirira ebiindu bi yali niyahola, neende eby'amayia bi yali n'abeekese. 

12 Mu moni wa bakuuka yaabwe, nimwo mu yaholera ebiwuukisa, mu syaalo sy'e 
Misiri, mu mikuunda kya Soani. 

13 Yakabulamo enyaanja, mani nibabitamo akati. Yeemesa amaachi mani kaaba 
koti egenya. 

14 Mu sideete yabeemereraanga neende esireesi, nae esiro syoosi 
yabeemiriraanga neende obulafu bw'omuliro kwaaduha. 

15Yaataniamo enyaanda mu siparara, mani yaababeresa amaachi k'ohung'wa 
ohutula ebusiba. 

16 Yaholaanga emyaalo nikihulukusa ohutula mu lwaanda, mani amaachi 
nikahulukusa koti emyaalo. 

17Nae nibemeeda ohwonoona, nibajeemera oyo Oli Aakulu Muno mu siparara. 

18 Bateema Nasaae mu myooyo kyaabwe nibamusaba ohubaberesa ebyohulya 
bi bali nibekoomba ohulya. 

19Balomaloma hu Nasaae nibaboola bati, “Mani Nasaae anyala ohutukabula 
ebyohulya mu siparara muno? 

20Kata katyo, yahuya olwaanda mani nilusoohamo amaachi. Amaachi 
kahulukusa emihula ky'amaani. Haandi anyala ohutukabula emigaati kyosi, oba 
yaleetera abaandu bae enyama?” 

21Mani sakira, Omwaami niyawulira ebyo, etima lyamudiira; mani n'ahubula 
omuliro hu beechuhulu ba Yakobbo, etima lyae nilinioohera hu Yisiraeli. 

22Olwohuba haba sibali nibafukiirira mu Nasaae daawe, haandi sibeesika bati 
niye obawoonia. 

23Nae kata katyo, yalagira lyomu bbanga, mani niyeekulao emilyaango ky'ekulu; 

24 n'abakwiisira mana balye, haandi yababeresa emere ohutula muukulu. 

25Abaandu baalya hu byohulya by'abamalaika; bi yababeresa mani nibeekuta 
muno. 

26Yaleeta omuyaka kwa buyaanja okutulira ebukwe, mani nikuwuucha 
muukulu, mani amaani kakwo nikaleeta omuyaka kwa buyaanja ohutula 
niyehoonyera obunyala bwae, yeecha yaatusayo buyaanja ohutulira emwaalo. 

27Yababeresa enyama eyahuhumuha koti olufu, niko amayoni k'embaya akaba 
amaangi koti omusenye kwohu nyaanja. 

28Yakera amayoni ako kwakwichaanga akatikaati w'ekaambi yaabwe, 
ohwebodoohania eyeema chaabwe choosi. 

29Mani abaandu nibalya, mani nibeekutira elalira, olwohuba yababeresa esyo si 
bali nibekoomba. 

30Nae bali nibasiilya, haandi nibasisiiri neende amaofu. 

31Nasaae mani n'abanyoolerera, niyeetamo abo abali nibahiramo amaani boosi. 
Yisiraeli n'afwiirwa abaraaga balai muno. 

32Kata bino byoosi babibona, bemeeda ohwonoona; kata nibabona ebiwuukisa 
byae, bahaya ohumufukiirira. 

33Mani endaalo chaabwe chahamyuuhao koti omuuya, haandi obulamu 
bwaabwe nibusihiriswa bwaangu mu hutya hw'amasira. 

34Buli lu yeetangamo abaandu, abalamu bawonereo beyolobyaanga, mani 
nibakobola aambi nae neende omwooyo mulala. 

35Beechulisa bati Nasaae niye owali n'abaliinda, Nasaae w'Aakulu Muno niye 
owali omununuli waabwe. 

36Mu mboosi, bamukachuliraangaho; nae bwali obubacha buhaya. 

37 Emyooyo kyaabwe haba sikyali neende obweesikwa daawe; haandi 
endagaano yae haba sibayiliindaanga daawe. 

38Nae kata katyo, Nasaae nae olwohuba w'esisa niye, yabaleheraangamo 
ebyonoono bwaabwe, mani n'ahaya ohubasihirisa. Amahabi maangi muno, 
yatuka etima lyae, mani n'ahaya ohusiingisa obwaalaba bwae. 

39Yeechulisa ati, abaandu b'ohufwa sa, bali koti omuyaka kubita-bubita, 
okutakobola enyuma haandi daawe. 

40Bamujeemera amahabi maangi nibali mu sichiimi mani baamunyoolesa nibali 
mu siparara! 

41Bamuteema amahabi-na-mahabi, mani nibanyoolesa Omwoolerefu wa 
Yisiraeli. 

42Beebirira obunyala bwae, kata neende oludaalo lu yabanunuliraho ohutula mu 
basuku baabwe; 

43koti lu yahola ebiwuukisa byae mu Misiri, neende eby'amayia byae mu 
mikuunda kya Soani. 

44 Yakaluuhania emyaalo kyaabwe kyaaba amabaanga. Abamisiri nibahaywa 
amaachi kabanaang'we. 

45 Yabasiindihira ebidiiyiha by'esiiye, echabaluma muno, neende eneenga 
echasihirisa esyaalo syaabwe. 

46 Ehuungu chalya ebirime byaabwe, haandi esike nichisihirisa emikuunda 
kyaabwe. 

47 Yasihirisa emisabbiibbu kyaabwe neende amakina k'efula, haandi neende 
emiseituuni kyaabwe neende omunyiti. 

48Eng'oombe chaabwe yachiita neende amakina k'efula, haandi ebyaayo 
byaabwe yabiita neende ehubba. 

49Yakera beyendeherera muno, n'ababwomoolaho etima lyae neende egiili lyae 
lyaalaba, bi yabatumira koti bawamwaanda ohubasihirisa. 

50Haba siyatuka etima lyae; kata ohuleheramo obulamu bwaabwe daawe, nae 
yabeeta neende oluumbe lubi. 

51 Yeeta abaana baamberi boosi mu Misiri, abahiramo amaani mu daala lya 
Haamu. 

52 Ao mani niyeemerera abaandu bae koti amakoondi, haandi n'abeemereramo 
koti ebyaayo byae ababise mu sichiimi. 

53 Yabeemerera bulai, baahaya ohuba neende obuti. Nae enyaanja niyimira 
abasuku baabwe. 

54 Mani abaandu bae n'aboosa mu syaalo syae syoolerefu, hu lugulu lu muhono 
kwae muluungi kwayiingira. 

55 Abaandu bae niboola, yeerusa mu syaalo esyo abaandu bali nibamenyamo, 
yabakabulamo esyaalo syaabwe, mani yaasiberesa enono cha Yisiraeli, 
enyuumba chaabwe yachiberesa abaandu bae. 

56 Nae nibateema haandi nibajeemera Nasaae w'Aakulu Muno, haandi nibahaya 
ohudiira ebilagiro byae. 

57Nae nibafudata haandi nibahola obubi koti lu bakuuka yaabwe bahola; 
nibahaya ohweesikwa koti oluyiingo lweekodere. 

58Bamunyoolesa olwohuba abuundu waabwe wohwiinamiramo ataali 
awoolerefu; nibamudiisa etima liingi hulw'ebiloongaloongwe byaabwe. 

59Nasaae niyabona ebyo, yanyoolera muno, mani niyebwaabira elalira abaandu 
ba Yisiraeli. 

60 Sakira yatula mu yeema lyae elyali mu Silo, eyeema li yamenyaangamo naali 
alala nabo. 

61 Yafukiirira abasuku beefwe ohuwaamba Esanduuku ly'Endagaano, esilolero 
syeekesa obunyala bwae neende oluyaali lwae. 

62Yanyoolerera abaandu bae beene, mani n'abaleha beetwe neende olugaanga. 

63Omuliro kweeta abaraaga baabwe, mani abahaana baabwe nibahaywa 
abanaabadeehye. 

64Abalaamisi baabwe beetwa neende olugaanga, mani abahasi baabwe balehwa 
nibatafukiirirwa ohubalira daawe. 

65Mani Omwaami n'aba koti osimuha ohutula mu ndoolo, koti omusaacha 
w'amaani ohuumula n'ameerere amalwa. 

66Mani niyeerusa abasuku bae, nibakobola enyuma; n'abadiisa esoni 
chitaakama chitawaao daawe. 

67Yebwaaba abeechuhulu ba Yosefu, n'ahaya ohudoola enono ya Efuraimu. 

68Nae yadoola enono ya Yuda, Olugulu lwa Siyooni, nilwo lu yadaha. 

69Yoombahaho Enyuumba Njoolerefu, yayomiisa yaaba koti esyaalo syeene, 
ohuyiindira endaalo choosi pe. 

70 Yadoola omuhalaabani wae Daudi, yi yatusa mu lwaayiro y'amakoondi; 

71niyaaya amakoondi madwaasi ohuba omwaayi w'abeechuhulu ba Yakobbo, 
Abaisiraeli abaandu bae. 

72Yabaliinda neende omwooyo muluungifu, haandi yabatuka neende amakesi. 

Esabbuli 79 

Esaala y'ohusaba ohununulwa hw'esyaalo 

1 Ewe Nasaae, abakafiiri baseetere esyaalo syao; baholere esy'omusiro mu 
Nyuumba yao njoolerefu; mani baaleha Yerusalemu nisiri ekuunda. 

2Emilaambo ch'abahalaabani bao bachikabuliire engosya chichilye, emilaambo 
ch'aboolerefu bao, bachibereese esolo ohuchilya. 

3Beedisa amabaanga k'abaandu bao, koti lu bahachuha amaachi 
nibebodoohania Yerusalemu, mani yabulao obasiiha. 

4Hunyekwa neende abaandu batwebodoohaanie, batucheha haandi 
batudyaabuhira. 

5Ewe Omwaami, wahakame liina ohutunyoolerera? Wahonyoolere endaalo 
choosi? Obwaalaba bwao bwahaaduhe koti omuliro? 

6Nyoolerera abateende batahumanyire abo, neende abomu bwaami 
batahwiinamiraanga daawe, hu baandu batahwekongooyaanga. 

7Olwohuba beeta abaandu bao haandi basihirisa esyaalo syao. 

8Otatusaandya hulw'ebyonoono bya bakuuka yeefwe. Tudiirire esisa bulaanu; 
olwohuba hubula esuubi lyoosi daawe. 

9Tuhoonye, Ewe Nasaae omuwonia weefwe, olw'oluyaali lw'eliita lyao; 
tununule, haandi otuleheremo ebyonoono byeefwe, olwohuba oluyaali lw'eliita 
lyao. 

10Lwasiina abaandu bomu byaalo biindi batuteeba bati, “Nasaae weeng'we ali 
yeena?” Leha hubone koti lu osaandya ebyaalo ebyo olw'amabaanga 
k'abahalaabani bao ka beedisa. 

11Wulira ohubiinduha hw'ababoye. Mu bunyala bwao buungi wonia abo 
ababeere bachia ohwiitwa! 

12Ewe Omwaami, wetuunge hu byaalo biindi amahabi kataanu-na-kabiri, 
amanyeko ka batunyeka. 

13Ao bulaanu efwe abaandu bao, ebyaayo by'olwaayiro lwao, huchia 
ohuhweebasaanga buli ludaalo; huchia ohuhufumiaanga endaalo choosi pe. 

Esabbuli 80 

Esaala y'ohusaba esyaalo sikobosweo buyaaha 

1 Tutekeerese, Ewe Omwaayi wa Yisiraeli, tuwuulire ewe omweemeresi wa 
Yosefu koti ow'ebyaayo by'amakoondi! Ewe owihaala hu bakerubbiimu. 

2Weeyekese eyiri enono cha Efuraimu neende Bbenjamini neende Manaase! 
Siingira neende amaani kao, mani wiiche otuwonie! 

3Tukobose buyaaha, Ewe Nasaae; tweekese esisa syao, mani otuwonie. 

4Ewe Omwaami Nasaae w'Obunyala bwoosi, wahanyoolerere abaandu bao 
ohwoola liina? 

5Ewe otukabula amasika koti ebyohulya beefwe, haandi otuberesa amasika 
maangi muno oti hung'we katuyere. 

6Ewe niiwe owatuleha ohusoolana neende ebyaalo bitwebodoohaanie; abasuku 
beefwe batucheha-bucheha. 

7Tukobose buyaaha, Ewe Nasaae w'Obunyala bwoosi; Tukwiire esisa, mani 
huchia ohuwonisibwa. 

8Ewe owatusa omusabbiibbu Misiri; abaandu bomu byaalo biindi 
n'obeerusamo, mani n'okutaakamo kusalaanire mu syaalo syao syoosi. 

9Ewe wakwaakira; mani nikwiisa emisi aasi muno, nikwiichula hu syaalo syoosi. 

10Esiiniha syakwo, syabwiiha engulu, amasaga kakwo kabwiiha emituumba 
mileeyi muno; 

11Amasaga kakwo kaleeya koola hu nyaanja hoongo ya Mediterania, haandi 
ohwoolera elalira hu Mwaalo kwa Ewufuraate. 

12Mani siina syeene esyakera walikula ebida byakwo? Bulaanu abaandu boosi 
ababitaao beenokera abeene ebyaamo byakwo? 

13Embiichi ch'omusiino chikuseenakira, haandi ebisolo biteende bikwaayaho. 

14Ewe Nasaae w'Obunyala bwoosi! Kaluuhana otingaaleho aasi n'oli Muukulu 
mani obone; yiichia owonie omusabbiibbu kwao okwo. 

15Ewe omweene niiwe owakutaaka, mani n'okuhusa nikuli okw'amaani muno. 

16Abasuku beefwe bakuhubuuleho omuliro mani bakutemao; batingaale neende 
obwaalaba mani obasihirise. 

17Nae leha obunyala bwao bube hu baandu ba wadoola ohuba abao beene, 
abaandu bawahola ohuba ab'amaani. 

18Haba sihuchia haandi ohuhutulaho daawe, ao mani huchia ohufumiaanga 
eliita lyao. 

19Tukobose buyaaha, Ewe Omwaami Nasaae w'Obunyala! Leha esisa syao 
situwonie. 

Esabbuli 81 

Olweembo lw'ohweembwa hu sidyaalo 

1Yeembe neende ekono ly'aakulu eyiri Nasaae otukairira; mweembere Nasaae 
wa Yakobbo nimusangaala! 

2Tandiike olweembo, hubbe nyaangili, 

3 Hubbe eturumbete hu sidyaalo, sy'omwoosi muyaaha, omwoosi 
nikwahaboneha, haandi omwoosi nikwangaale. 

4Lino nilyo elako mu Yisiraeli, esilagiro sya Nasaae wa Yakobbo. 

5Yasilagira Yosefu koti lu yaseeta esyaalo sy'e Misiri. Mbulira ekono 
litaamanyire nilimboola liti, 

6“Ndabadwiihula omugugu hu mabeka; ndabawonia ohukiinga ebikono. 

7 Nimwali mu bidinyu biingi, mwanaanga mani ndabawonia. Ndahukobolamu ni 
ndeekisire mu hwaaduluhana hw'ekulu. Ndabateemaho nimuli hu myaalo kya 
Meribba. 

8Baandu baange, tekeerese mbakerakire; Yisiraeli, oba n'ofukiirira mani 
waambulira! 

9 Mutabechaangaho neende nasaae wuundi yi mwiinamira; mutenamiraanga 
nasaae muteende. 

10Niise Omwaami Nasaae weeng'we, owabatusa mu syaalo sy'e Misiri. 
Mwaasamye omunwa kweeng'we, mani njia ohubeekusa. 

11“Nae abaandu baange haba sibatekeeresa ekono lyaange; Yisiraeli siyawulira 
daawe. 

12Mani syesi ndabaleha ohuloonda emyooyo kyaabwe ky'esyeejo, mani bahole 
bi badaha byoosi. 

13Ndahadahire abaandu baange batekeeresa si mboola! Ndahadahire Yisiraeli 
ahole si ndagira! 

14Ndahanguuye ohubawonia abasuku baabwe, neende ohuyiingira 
ababalwaania. 

15Abo abatadaha Omwaami baheename mu moni wae; mani bahasaandisibwe 
endaalo choosi pe. 

16Nae ndahabaliise engaano ndai mani ndaabekusa neende obuuhi bw'enjuhi 
chomu siino.” 

Esabbuli 82 

Nasaae Omutuki ohiramo 

1Nasaae niye ohulira oluhiiho lwo Muukulu; niye oheenga emisaango mu 
banasaae ati, 

2“Wahaake yeena ohuheenga emisaango ataali obwadyeeri neende 
ohweehubbira hu lwaande lw'abahola-mbi? 

3Mukayirireenge abamanani neende bamulehwa; bereseenge abali mu ngisa 
neende banaambula-buchiiro ebyo ebibahoyera. 

4Mwabineenge abakata neende abali mu ngisa; mubanunule ohutula mu 
bunyala bw'abahola-mbi.” 

5Sibulao si mumanyire, haba simutegeera daawe. Mukeendera mu siirima; 
mumalireo obwadyeeri mu syaalo. 

6 Ese ndaboola endi, “Eng'we muli banasaae, mweesi muli abaana b'oyo 
ow'Aakulu Muno. 

7Nae mwahafwe koti abaandu, obulamu bweeng'we koti obw'omwaana 
w'omutuki yeesi.” 

8Siingira Ewe Nasaae, yiichia oheengere esyaalo omusaango; olwohuba ebyaalo 
byoosi byao nibyo! 

Esabbuli 83 

Esaala y'ohusaba ohuyiingira abasuku ba Yisiraeli 

1Ewe Nasaae, otawuleera buwuleera; oba ohuba ao, Ewe Nasaae, n'otaholaho 
esiindu syoosi daawe. 

2Olwohuba bona, abasuku bao mbano bediimire; haandi abo boosi abatahudaha 
bali ohujeema. 

3Bali ohulya olukwe mu baandu bao mu bweekisi; bapaanga ohuhola esibi hu 
baandu bao b'oliinda. 

4Baboola bati, “Mwiiche, lehe hubasihirise, bahaye ohubechaanga esyaalo, leha 
eliita lya Yisiraeli liibirirwe endaalo choosi pe.” 

5Eee, bateesa haandi bafukiirisaanie neende omwooyo mulala; ohuholaho 
esyonoono. 

6Abaandu bomu Edomu neende Abaisimaeli, Moabbu neende Abahagari, 

7Gebbali neende Abaamooni neende Amaleki, Filisitia neende aba Tiiro. 

8Asiria syosi sibeyambanieho alala; beeholere eye ly'amaani bahoonye 
Abaamooni neende Abamoabbu, abeechuhulu ba Loti. 

9 Ewe bahole koti lu wahola Abamidia, Siseera neende Yabbiini hu mwaalo 
Kisoni, 

10abasihirisirwa mu Endoori, mani beehola koti obuse bw'eng'oombe. 

11 Abachweenufu baabwe obahole koti Sinai neende Seebbu. Abaana basyaani 
b'abatuki babe koti Sebba neende Salimuuna, 

12ababoola ati, “Leha hweebukulire esyaalo sya Nasaae sibe esyeefwe.” 

13Ewe Nasaae waange, bahole babe koti olufu lw'esiifuusye, koti omuhuuchi 
kumuyaka kuwuucha. 

14Koti lu muliro kusaamba esichaha, haandi koti lu nimi chakwo chisaamba 
engulu, 

15olwo nilwo lw'ohoyere ohubeeruhania neende omuyaka kwao obatiise 
neende omuyaka kw'amaani. 

16Ewe Omwaami, leha esoni chibadiire, hu banyale ohufukiirira obunyala bwao. 

17Leha esoni chibadiire haandi baticheenge endaalo choosi; leha basihirire 
nibatiire. 

18Leha bamanye bati, ewe weeng'ene niiwe Omwaami, ow'Aakulu Muno haandi 
Omutuki w'ebyaalo byoosi. 

Esabbuli 84 

Ohwekoomba ohubona Enyuumba ya Nasaae 

1Yi wamenya alai muno, Ewe Omwaami. Ewe Omwaami w'Obunyala! 

2Ndaha muno ohuba eyo. Ndekoomba ohuba mu Nyuumba y'Omwaami. Mu 
bulamu bwaange bwoosi, nyembera Nasaae mulamu neende esangaalo. 

3Kata obbiichu-bbiichu bwosi bweyoombahira ebiswi, endikaaliki chosi 
chanyoola abuundu w'ohubiiha obumwiinyu bwaacho, aambi neende alutaari 
yao, Ewe Omwaami w'Obunyala, Omutuki waange haandi Nasaae waange. 

4Bali neende ehabi abo abamenya mu nyuumba yao, nibamenya nibeembaanga 
nibahufumia! 

5Bali neende ehabi abo b'amaani kaabwe katula y'oli, abo abekoomba 
ohukeenda olukeendo lwoolerefu nibachia hu Lugulu lwa Siyooni. 

6Bakeenda nibahalakania ehooho lyoomu lya Bbaka balihola lyaaba abuundu yi 
maachi kasooha. Efula y'etoocho yirihola lyeechulamo ebidiba. 

7Bemeedamo amaani nibalihalaniamo; ohwoola lu bahabonehe mu moni wa 
Nasaae wa Siyooni. 

8Ewe Omwaami Nasaae w'Obunyala, wulira esaala yaange; tekeeresa, Ewe 
Nasaae wa Yakobbo! 

9Ewe Nasaae, engabo yeefwe; bona omudoole wao. 

10Oludaalo lulala mu Nyuumba yao, luhira endaalo elifu chimala abuundu 
waandi woosi. Ndahasiimire ohweema hu mulyaango sa kw'Enyuumba ya 
Nasaae waange ohuhira ohumenya mu madaala k'abahola-mbi. 

11Olwohuba Omwaami Nasaae, niye Omutuki w'oluyaali otwaabina; niye 
otuberesa ehabi neende oluyaali. Sibulao esiindu silai si Omwaami ahaya 
ohuberesa abo abakeendera mu buluungifu. 

12Ewe Omwaami w'Obunyala, omuundu ohweesika ali neende ehabi! 



1242 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Esabbuli 85 

Esaala y'ohusaba esyaalo sibe neende omuleembe 

1Omwaami, wadaha muno esyaalo syao; wakobosao ehabi cha Yakobbo. 

2Ewe waleheramo ebyonoono by'abaandu bao; haandi n'obaleheramo 
ebyonoono byaabwe byoosi. 

3Waakama ohubanyoolerera; waleha etima lyao lyalaba. 

4Tukobose buyaaha haandi, Ewe Nasaae w'obuwonia bweefwe, mani waakame 
ohutunyoolerera. 

5Ewe mani ochia ohutunyoolerera endaalo choosi? Etima lyao haba 
silyahaakame daawe? 

6Kobolamo ohutumeedamo amaani, efwe abaandu bao hunyale 
ohuhweehoyeramo? 

7Ewe Omwaami, tweekese obuheeri bwao, mani otuwonie. 

8Leha mbulire bi Nasaae Omwaami achia ohuboola, olwohuba yasuubisa 
omuleembe eyiri abaandu bae b'adaha, eyiri aboolerefu bae, abo abakobola yaali 
neende emyooyo kyaabwe. 

9Mubwadyeeri bweene, yetekeehe ohuwonia abo abamutya, hu luyaali lunyale 
ohuba mu syaalo syeefwe. 

10Obuheeri bwae neende esisa syae bichia ohubukaanana; obuluungifu neende 
omuleembe bichia ohukwiichana mu birifu. 

11Obwadyeeri buchia ohumera nibutula mu loba, haandi obuluungifu buchia 
ohulengeesera nibuli muukulu. 

12Eee, Omwaami achia ohukaba ebilai byoong'ene, mani esyaalo syeefwe sichia 
ohuba ekesa liingi. 

13Obuluungifu buchia ohumweemereramo, mani bimutekehere engira. 

Esabbuli 86 

Esaala y'ohusaba obuhoonyi 

1Ewe Omwaami, tekeeresa mani wuungobolemo, olwohuba ndi omumanani 
haandi ndi mu ngisa. 

2Liinda obulamu bwaange, olwohuba hweesika; monie, olwohuba hweesika. 
Ewe niiwe Nasaae waange; 

3ngwiire esisa, Ewe Omwaami, olwohuba hulirira oludaalo lwoosi. 

4Ewe Omwaami, sangaasa omwooyo kw'omuhalaabani wao, olwohuba eyiri 
Ewe Omwaami, niyo yi singisiire omwooyo kwaange. 

5Ewe Omwaami, oli omulai haandi okwiira esisa, oli ow'obuheeri buungi eyiri 
abo abahusaba. 

6Ewe Omwaami, tekeeresa ohusaba hwaange; wulira ohulira hw'ohwekongooya 
hwaange. 

7Hu ludaalo lw'ebidinyu byaange, ndahulirira, olwohuba ewe 
wuungobolaangamo. 

8Ewe Omwaami, abulao oyo yeesi oli koti ewe mu banasaae boosi, ewe bi 
wahola, abulao owuundi owali niyabihola daawe. 

9 Ebyaalo byoosi bi wahola byaheeche mani bihwiinamire, haandi bikinie eliita 
lyao. 

10Olwohuba ewe niiwe omuhunuufu haandi ohola ebiindu biwukisa, ewe 
weeng'ene niiwe Nasaae. 

11Njekese engira yao, Ewe Omwaami, hu nyale ohukeendera mubwadyeeri 
bwao. Kolola omwooyo kwaange mani hunyale ohwiisa oluyaali muliita lyao. 

12Ewe Omwaami Nasaae waange, njia ohuhufumiaanga neende omwooyo 
kwaange kwoosi, haandi njia ohuhufumiaanga endaalo choosi. 

13Olwohuba ohuheera hwao hutaakama huhunuufu muno yi ndi; waanunula 
ohutula mu bukubo bw'emakoombe. 

14Ewe Nasaae, abaandu beehuduumbasa mbano baasiingiriireho; omukaanda 
kw'abatemo nguno kungiiya ohuunjita; abaandu batahudeebaho daawe. 

15Nae Ewe Omwaami, niiwe Nasaae ow'esisa haandi osaasira, ohiinda 
ohunyoolera, owiichule ohudaha hutaakamo neende obweesikwa. 

16Kaluuhana yi ndi, mani wuungwiire esisa; ese omuhalaabani wao, mberese 
amaani mani owonie omwaana w'omuhalaabani wao. 

17Mberese ahalolero heekesa koti lu oli omulai, abataandaha esoni chibadiire, 
olwohuba ewe Omwaami, wuuhoonyere, wuunemiisye omwooyo haandi 
wuuhoonyere. 

Esabbuli 87 

Ohufumia Yerusalemu 

1Omwaami yoombaha esiko syae hu sigulu syoolerefu. 

2Omwaami adaha esiko syae Siyooni ohuhira ebituundu byoosi ebya Yakobbo. 

3Ewe esiko sya Nasaae, olomwalomwaho eby'oluyaali bino, 

4“Mu byaalo by'amaani, ndahabaliremo Misiri neende Bbabbilooni. Aba Filisitia, 
Tiiro, neende Etiopia ndahababalire mu beebulanwa ba Siyooni.” 

5Siyooni syalomwelomweho siti, “Ebyaalo byoosi byeebulirwa mu Siyooni.” 
Olwohuba oyo oli Aakulu Muno yahasyomiise. 

6Omwaami yahandiike abaandu mu byaalo mani yahababale ohuba 
abeebulanwa ba Siyooni. 

7Abeembi neende abahini boosi nasilala baboola bati, “Ehabi cheefwe choosi 
chitula mweewe.” 

Esabbuli 88 

Ohusaba Omwaami obuhoonyi 

1Ewe Omwaami Nasaae, omuwonia waange, ndira oludaalo lwoosi; haandi esiro 
njicha mu moni wao. 

2Wulira si husaba, wulira amaliro kaange! 

3Ndi neende ebidinyu biingi muno, haandi ndi aambi ohwoola emakoombe. 

4Mbalirwa mwaabo abali aambi ohufwa, mbweeremo amaani koosi. 

5Ndi koti omuundu oleherwe alala neende abafu koti abo abeetwa, abeeyalisa 
mu ng'ani, abo bootechulisiraho elalira haandi bootanyala huhoonyaho haandi. 

6Wuusukune mu liina leeyi muno, mu siirima sy'amaani haandi esyooloberefu. 

7Etima lyao liisidoyeere muno, haandi efwiinda chao chiihubba 
nichiinyonyobola. 

8Ongabuhaanie neende abasyaange; ndeeholere esiindu si tiisa yi bali. 
Njikaliirwe, haba sinyala hutulayo. 

9Emoni chaange chihoohere olw'obuchuuni. Buli ludaalo hulirira ewe 
Omwaami; hubakalirira amahono kaange. 

10Abafu onyala ohubaholera eby'amayia? Banyala baasiingira mani bahufumia? 

11Esisa syao si nyala ohukinisibwa mu ng'ani, oba obweesikwa bwao abuundu 
w'ohusihirira? 

12Eby'amayia byao binyala byamanyihana mu siirima, oba obuwonia 
bwaamanyiha obuhoonyi mu syaalo syeebirirwa? 

13Ewe Omwaami, nae ese hulirira; haandi buli chuli husaba. 

14Ewe Omwaami, lwasiina wuusukuune? Lwasiina wuundebwabire? 

15Saandire muno ohutulira elalira mubuyere bwaange, ndoola aambi ohufwa, 
otiisire muno mani ebidinyu bimaliremo amaani. 

16Etima lyao limbweereho liri ohuumalao; wunyaalire mani ndi aambi 
ohusihiririra. 

17Oludaalo lwoosi ebidinyu bindebodoohaanie koti omuhula, binjikaliire hu buli 
lwaande. 

18Abamanyire neende abeecha baange baanjiruha. Yi ndi esiirima syoong'ene 
nisyo esiri naange. 

Esabbuli 89 

Olweembo lweembwa esyaalo nisiri mu budinyu 

1Ewe Omwaami, njia ohweembaanga ebidiira hu sisa syao; njia ohulaangirira 
obwadyeeri bwao endaalo choosi. 

2Olwohuba obuheeri bwao bw'endaalo choosi, obweesikwa bwao bwomiifu koti 
ekulu. 

3Niiwe owaboola oti, “Holere endagaano neende oyo yi ndoolere Omuhalaabani 
waange Daudi musuubiise endi, 

4  ‘Njia ohuliinda abeechuhulu bao endaalo choosi, haandi esisaala syao 
sy'obutuki ndahasiliinde endaalo choosi.’” 

5Ewe Omwaami, aboolerefu Muukulu bakinia eby'amayia bi wahola, neende 
obwadyeeri bwao! 

6Muukulu, yibulao kata mulala onyala ohuhweekereniaho, ewe Omwaami. 
Wiina hu bali Muukulu oli koti ewe? 

7Otiibwa muluhiiho lw'aboolerefu, otiibwa muno neende abahwebodoohaanie 
boosi. 

8Ewe Omwaami, Nasaae w'Obunyala, abulao oli neende obunyala koti ewe 
Omwaami, Oli omweesikwa mu biindu byoosi. 

9Otuka enyaanja yi yiiyire; oyenjeesa efwiinda chao. 

10Esisyuuhira-banaabi Rahabbu  wasisasakula mani n'osiita. Abasuku bao 
wabasalaania neende obunyala bwao bw'amaani. 

11Ekulu lyao nilyo, haandi esyaalo syosi syao; wahola esyaalo neende ebiindu 
birimo byoosi. 

12Niiwe owaloonga emukulu neende emwaalo; Olugulu lwa Tabbori neende 
Hamoni chihweembera neende esangaalo. 

13Ewe oli neende obunyala muno; oli ow'amaani, haba s'oyiingirwa. 

14Esisaala sy'Obwaami bwao syeema hu buluungifu neende obwadyeeri. 
Oholera hu buheeri neende obweesikwa. 

15Bali neende ehabi abo abahweembera nibasangaalire, abamenya mu bulafu 
bw'esisa syao, ewe Omwaami. 

16Oludaalo lwoosi basangaala hulwao, haandi bafumia obuluungifu bwao. 

17Olwohuba niiwe obaberesa oluyaali neende lw'amaani. Hulw'obuheeri bwao, 
okera hwaayiingira abasuku beefwe. 

18Olwohuba ewe Omwaami niiwe owadoola oyo otwaabina, niiwe Omwoolerefu 
Mweene wa Yisiraeli, niiwe otuberesa omutuki weefwe. 

Esisuubise sya Nasaae eyiri Daudi 

19Mu ndaalo cha hale niiwe owabonehera abahalaabani bao beesikwa mani 
wababoolera oti, “Ow'amaani niye yi hoonyere, mberese oluyaali oyo yi 
ndadoola mu baandu. 

20  Omuhalabaani waange Daudi mubereese obwaami; mani nimubaha amafuta 
moolerefu. 

21Amaani kaange kanabechaanga nae, obunyala bwaange bunamubechaanga 
amaani. 

22Abasuku bae sibahamuyiingire haandi, abahola-mbi haba sibachia 
humuloongoyasa daawe. 

23Ndahanyonyobole abasuku bae, mani njite abo boosi abatamudaha. 

24Obweesikwa bwaange neende obuheeri bwaange binaabecheenge nae, haandi 
mu liita lyaange achia ohuyiingira abasuku bae. 

25Njia ohutakarasa obutuki bae ohutula hu Nyaanja hoongo ya Mediterania 
ohwoola hu Mwaalo Ewufuraate. 

26Achia ohuboolaanga ati, ‘Niiwe laata haandi Nasaae waange, niiwe owunjabina 
haandi omuwonia waange.’ 

27 Njia ohumuhola abe omwaana waamberi, ohira abatuki boosi hu syaalo. 

28Njia ohumudaha endaalo choosi neende omwooyo mulala, haandi endagaano 
yaange nae y'endaalo choosi. 

29Obutuki bwomu lwaanyi lwae haba sibwohwakaama daawe koti ekulu mani 
esisaala sy'obutuki syae sy'emyaaka kyoosi. 

30“Nae abeechuhulu bae nibahaya ohuwulira amalako kaange mani bahaya 
ohuhola bi mbalagira, 

31nibahalekeerese bi mbalagira, mani bahaya ohuliinda amalako kaange, 

32ndahabasaandye hulw'ebyonoono byaabwe, haandi bachia ohusaanda 
hulw'ebiholwa byaabwe bibi. 

33Nae Daudi omuhalabaani waange, haba siinja hwaakama ohumudaha, oba 
haye ohuba omweesikwa yali. 

34Haba siinja ohuhalaka endagaano yaange nae, oba ohumalao kata silala hu 
bisuubise bi ndamusuubisa. 

35“Omweene ndeechuba neende obwoolerefu bwaange ehabi lala lyoong'ene; 
mani haba siinjia hubacha Daudi. 

36Olwiibulo lwae lw'endaalo choosi, haandi obutuki bwae njia ohubuliindaanga 
elyuuba nilisyaaduha. 

37Obwaami bwae bwahayiindire koti omwoosi; bwahabe obwomiifu koti ekulu.” 

Ohwelira omutuki n'ayiingiire. 

38Nae bulaanu, ewe webwaabire haandi osukuune omutuki yi wadoola; bulaanu 
omunyoolereere. 

39Endagaano yao neende omuhalabaani wao oyihalaake; mani ekofia y'obutuki 
yae oyisukuune mu lufu. 

40Ebida by'esiko syae obilikuule, olukoba lyaabyo lweeholere amakuunda. 

41Buli obita yeesi ayaaya emyaandu kyae; haandi abamenyaane nae bamucheha. 

42Okerere abasuku bae nibayiingira; mani abatamudaha nibasangaala muno. 

43Ebilwaaniso byae obiholere ebitaalimo obuhoonyi, mu biita yeholere otaali 
neende obunyali daawe. 

44Omunyulire endawusi y'obutuki oyitusire mu muhono kwae mani osukuune 
esisaala sy'obutuki mu syae. 

45Omokofuuse n'asisiiri omuyere mani wamuleha yadiirwa esoni choong'ene. 

Esaala y'ohusaba ohununulwa 

46Ewe Omwaami, oneekise endaalo choosi? Etima lyahaduuhe koti omuliro 
ohwoola liina? 

47Ewe Omwaami, yiichulisa oti obulamu bwaange bwiimbikiti nibwo. Yichulisa 
oti abaandu boosi wabaloonga babe ab'ohufwa. 

48Wiina omulamu otahafwe? Wiina mweene owahewonie emakoombe? 

49Ewe Omwaami, obuheeri bwao bwa hale buli yeena? Ebisuubise bi wahola 
neende Daudi biri yeena? 

50Ewe Omwaami, yichulisa koti lu ese omuhalabaani wao nyekwa; koti lu 
ngumiire amanyeko k'abaandu. 

51Ewe Omwaami, abasuku banyeka omudoole wao, bamunyeka buli ya achiira. 

52Omwaami afumisibweenge endaalo choosi! Amiina! Amiina! 

Esabbuli 90 

ESITABO SYOHUNE. 
Sab 90—106 

Nasaae neende omuundu 

1Ewe Omwaami, ohutula hale-na-haandi niiwe obumenyero bweefwe. 

2N'osisiiriri ohuloonga engulu, oba esyaalo nisisiiri ohubaao, niiwe Nasaae 
endaalo choosi pe. 

3Abaandu obakobosayo mu lufu, n'oboola oti, “Mukobole yi mwatula.” 

4 Emyaaka elifu ndala (1,000) hu ewe, kiri koti oludaalo lulala; emyaaka ekyo kiri 
koti oludaalo lw'ekulo, lubitireo, oba koti esisimuho silala mu siro. 

5Otuhuluukusa koti omuhula, huhamyuuhao sa koti esilooto. Huli koti 
obunyaasi obusebuha echuli, 

6bwaahula bwaangu mani nibumuliha ebimuli, nae engoloobe niyoola buhooha 
mani nibwooma. 

7Etima lyao litumalao; n'onyoolera, nihuteengereha-buteengereha. 

8Ebibi byeefwe obiteere alafu, neende ebyonoono byeefwe byomu ngiso 
obiteere y'obiboneha. 

9Obwaalaba bwao bukera n'ohendeesa endaalo cheefwe hu syaalo, obulamu 
bweefwe bukotao koti ohwiisa omuuya. 

10Emyaaka hwaakama hu amahumi kataanu-na-kabiri, oba amahumi kataanu-
na-kadatu eyiri abo abali neende amaani, nae kata katyo, chiba nichichuule 
ohudidiihana neende ebidinyu; emyaaka ekyo kibitao bwaangu, mani 
nihukotao. 

11Wiina mweene omanyire amaani k'etima lyao koti lu kaaka, neende 
ohunyoolera hwao koti lu hutiisa? 

12Tweekese humanye koti obulamu bweefwe buli obwiimbikiti, hu hunyale 
ohuba ab'amakesi. 

13Ewe Omwaami, wahanyoolere ohwoola liina? Omwaami, tukwiire esisa, efwe 
abahalaabani bao! 

14Tweekeseenge obuheeri bwao butaakama buli buhya, Hweehoye mani 
hweembeenge neende esangaalo mu bulamu bweefwe bwoosi. 

15Tubeerese esangaalo liingi, lituunge emyaaka emiingi ekyo 
kiwatusaandisiramo, neende emyaaka miingi ki hwaboneramo ebidinyu. 

16Leha, efwe abahalaabani bao hubone eby'amayia byao; leha abeechuhulu 
beefwe bosi babone amaani k'oluyaali lwao. 

17Ewe Omwaami Nasaae weefwe, leha ehabi chao chibe naafwe, emirimo 
kyeefwe kyoosi okiberese ehabi. 

Esabbuli 91 

Nasaae niye otuliinda 

1Oyo yeesi owiruhira eyiri oyo oli Aakulu Muno, oyo oliindwa neende 
ow'Obunyala bwoosi, 

2booleraanga Omwaami ati, “Niiwe obwiiruhiro bwaange haandi owungayirira; 
niiwe Nasaae waange yi ndesika.” 

3Olwohuba niye onahuwoniaanga emiteego chaabo abahukiiya neende 
obulwaae bubi muno. 

4Nasaae achia ohuhuliindaanga haandi ahubwiihe neende embaya chae. 
Mweesikwa niye mani achia ohuhuliindaanga. 

5Otatichaanga ebidinyu byoosi mu siro, oba ebihuseeta esideete 

6oba amasira koosi akakwaao mu siirima oba ebibi biitirao esideete. 

7Abaandu elifu ndala (1,000) banyala ohufwa yooli, kata baaba abaandu elifu 
ehumi (10,000) hu muhono kwao muluungi, nae ewe sibulao esibi syoosi esichia 
ohuhukwaaho daawe. 

8Ewe ochia ohutingaala mani webonere koti lu muhola-mbi anyoola omukabo 
kwae. 

9Mani Omwaami y'oholere obwiiruhiro bwao, oyo ow'Aakulu Muno niye 
omuliindi wao ohwaabina. 

10Mani kabulao amasira kachia ohuhwoolaho, haandi hubulao ohusaanda 
hwoosi ohuchia ohwoola y'oli. 

11 Nasaae achia ohulagira bamalaika bae bahuliinde eyo yoosi y'ochia 
ohuchiraanga. 

12 Bachia ohuhudiira mu mahono kaabwe, ohaye ohwegumula ohukulu hu kina. 

13 Ochia ohusenakira edalang'i njalaba, haandi oseene hu njuha ch'obusiba. 

14Nasaae aboola ati, “Ese njia ohuwonia abo abaheera haandi njia ohuliinda abo 
abafukiirira koti Omwaami. 

15Oyo onanaangeenge, njia ohuhufukiiriraanga, mu bidinyu, njia ohubechaanga 
nae. Ndahamwaabine haandi mwiisemo oluyaali. 

16Njia ohumuberesa omukabo kw'ohuyiindira emyaaka miingi; haandi njia 
ohumuwonia.” 

Esabbuli 92 

Olweembo lw'ofumia 

1Ewe Omwaami, silai ohuhweebasaanga, neende ohweemba nihufumia, ewe 
Nasaae w'Aakulu Muno. 

2Silai ohutuumbula esisa syao buli chuli neende obweesikwa bwao buli siro, 

3nihuhubba aduungu haandi nihuhubba obuhana. 

4Ewe Omwaami, bi wahola bihunuufu bikera nindeehoya; nyemba neende 
esangaalo hulw'ebiindu bi wahola. 

5Ewe Omwaami, ebiindu bi wahola bihunuufu nibyo! Ebibaaso byao bituhira 
ohumanya. 

6Sino nisyo esiindu si muundu musiru atahanyala ohumanya; omuundu musiru 
atanyala hutegeera, 

7ati abahola-mbi banyala ohusebuha koti obunyaasi, abahola-mbi banyala 
ohuhula-hulana; nae hu njakamo bachia ohusihirisibwa elalira endaalo choosi. 

8Nae ewe Omwaami, ochia ohukinisibwa endaalo choosi. 

9Ewe Omwaami, olwohuba bona, abasuku bao, olwohuba bona, abasuku bao 
bachia ohusihirisibwa; abahola-mbi bachia ohusalaanisibwa. 

10Nae ewe wuumbereesi amaani koti ak'endaawu ndeende; haandi wuumbahire 
amafuta mayaaha mani ng'iyire. 

11Mbweene abasuku baange nibayiingirwa, abo abaseetaanga balirire 
nimbulira. 

12Abaluungifu bahekolole koti amahiindu; haandi bahahule koti emiseengese 
cha Lebbanooni. 

13Bali koti emisaala kibataaka mu Nyuumba y'Omwaami, bahahulire mu lwaanyi 
lwa Nasaae weefwe. 

14Bahakofule mani baadoong'a nibasyaama ebyaamo, haandi nibasiiri 
ab'amaani, abasiiri neende amasaafu kabunyaasi. 

15Bahadoong'e nibasiiri ab'esinani, ohweekesa bati, Omwaami muluungifu, niye 
owuuniinda haandi abulamo ohudoondobanaho daawe. 

Esabbuli 93 

Nasaae niye Omutuki 

1Omwaami niye omutuki weefwe; w'obunyala niye; Omwaami yefwaalire, 
yeboyere oluyaali. Omwaami yomiisa esyaalo; haba sisinyala hudengaana 
daawe. 

2Ewe Omwaami, esisaala sy'obutuki syao syomiila ohutula hale-na-haandi; ewe 
oli ow'ohubaao endaalo choosi pe. 

3Enyaanja yiyiire, Ewe Omwaami, yisingiise efwiinda mani yi woola-buwoola. 

4Omwaami atukira Muukulu w'amaani, ahira kata ohuwoola hw'enyaanja, ahira 
neende ohuwoola hw'efiinda chomu nyaanja choosi. 

5Ewe Omwaami, bi walagira haba sibikaluuhanaanga daawe. Obwoolerefu 
buhoyera Enyuumba yao, endaalo choosi pe. 

Esabbuli 94 

Nasaae niye omuheengi w'emisaango ky'abaandu boosi 

1Ewe Omwaami, niiwe Nasaae owetuunga, yekesa etima lyao! 

2Ewe niiwe oheenga emisaango ky'abaandu boosi, yiichia okabe 
abehuduumbasa omukabo kubahoyera! 

3Ewe Omwaami, abahola-mbi bahaakame liina ohwehuduumbasa? Bahepaahe 
ohwoola liina? 

4Abahola-mbi boosi beehuduumbasa, beepaaha, balomaloma nibeekinia. 

5Bafwiinyirira abaandu bao, ewe Omwaami; basaandya abaandu ba wenyoolera. 

6Beeta abahasi bafwiirwe neende bawamulehwa, haandi batemula 
bawalukeenda. 

7Baboola sa mbwe, “Omwaami haba s'abibona daawe. Nasaae w'Abaisiraeli 
haba s'abideebaho daawe.” 

8Baandu babi eng'we, mwabbungaala mutye? Mwahabe neende amakesi liina? 

9Nasaae owataao amatwi niye otaawulira? Owahola emoni niye otabona? 

10Nasaae woolobya ebyaalo niye otasaandya? Nasaae weekesa abaandu boosi 
ohuba neende amakesi, niye otaali neende amakesi? 

11 Omwaami amanyire ebibaaso byaabwe; mani amanyire ati ebibaaso byaabwe 
muuya sa. 

12Ewe Omwaami, beresa ehabi oyo y'otoolobyaho daawe, neende oyo yi 
weekesa amalako kao! 

13Omuwuluusa mu biha by'ebidinyu, ohwoola lu bahola-mbi bahayabirwe 
obuko. 

14Omwaami haba siyajwaange abaandu bae; haandi abaandu bae haba 
siyahabalehe daawe. 

15Obwadyeeri mu huheenga emisaango hwahakaluheo, mani abaluungifu boosi 
nibabuloonda. 

16Wiina mweene olisiingira ohwaabina abahola-mbi? Wiina mweene 
owahangwiire yaambonie ohutula eyiri abahola-mbi? 

17Omwaami aba n'atahoonya, mba ndaachia hale haandi bwaangu muno 
emakoombe. 

18Nindaboolaho endi, “Teremuuhe,” ewe Omwaami, wahoonya neende 
ohuheera hwao hutaakama. 

19Ni mba mu bidinyu biingi, wuunemya omwooyo mani ndasangaala. 

20Abakayi b'emisaango babi, ewe haba sooholera alala nabo daawe, abahola 
amalako ataali obwadyeeri, 

21abo abahola oluhobo ohwiita abaandu balai haandi abaheengera omusaango 
kw'ohufwa abo abataaliho omusaango daawe. 

22Nae ese Omwaami niye owuuniinda, haandi Nasaae waange niye 
owuunjabina. 

23Nasaae achia ohubasaandya hulw'obubi bwaabwe haandi abasihirise 
hulw'obubi bwaabwe. Omwaami Nasaae weefwe yahabasihirise. 

Esabbuli 95 

Olweembo lufumia Omwaami 

1Mwiiche, mulehe hufumie Omwaami! Mulehe hweembere Nasaae neende 
esangaalo, oyo otukayirira! 

2Mulehe huchie yaali humwebase mani humweembere enyembo chisangaasa 
echifumia. 

3Olwohuba Omwaami oyo ni Nasaae muhunuufu, omutuki muhunuufu ohira 
banasaae boosi. 

4Niye otuka esyaalo syoosi, ohutula hu eng'uungu chihiramo obwolorefu 
ohwoolera elalira hu ngulu chihiramo obuleeyi. 

5Enyaanja hoongo yae yosi, olwohuba niye owayiloonga; neende eloba lyoomu, 
niye owalyeeholera omweene. 

6Mwiiche, lehe humwiinamire haandi huguuname aasi; lehe husigame mu moni 
w'Omwaami owatuloonga! 

7   Olwohuba niye Nasaae weefwe; haandi efwe huli abaandu bae b'adeebaho, 
huli ebyaayo byae bi yaaya. Enyaanga yino muba nimuwulira ekono lyae 
n'aboola ati, 

8  “Mutoomya emyooyo kyeeng'we, koti lu bakuuka yeeng'we bahola nibali 
Meribba, haandi koti lu bahola hu ludaalo olwo nibali mu siparara sya Maasa, 

9koti lu bahema haandi baateema, kata ayahaba mbwe bi hola, bali 
nibabibweene.” 

10Emyaaka amahumi kane, ndasinyihana abaandu abo, mani nimboola endi, 
“Abaandu bano nga badoondobanu mu myooyo, haandi haba sibadiira amalako 
kaange.” 

11  Sakira ndanyoolera mani ndeechuba endi: Haba sibachia ohwiingira mu 
buwuuluhiro bwaange. 

Esabbuli 96 

Nasaae niye omutuki ohiramo 
(1 Biha 16:23-33) 

1Mweembere Omwaami olweembo luyaaha, abohuhu syaalo syoosi, 
mweembere Omwaami. 

2Mweembere Omwaami, mani mumufumie! Yaaleenge buli ludaalo koti lu 
yatuwoonia. 

3Mweekese oluyaali lwae mu byaalo byoosi, lehe abaandu bamanye ebiholwa 
byae bihunuufu. 

4Omwaami muhunuufu niye, haandi ahoyera ohukinisibwa muno, oluyaali lwae 
luhira olwa banasaae baandi boosi. 

5Olwohuba banasaae boosi b'ebyaalo biindi biloongaloongwe nibyo, nae 
Omwaami niye owaloonga ekulu. 

6Oluyaali neende obuhunuufu bimwebodoohaanie; obunyala neende obulai 
bichuule mu Nyuumba yae njoolerefu. 

7 Mufumie Omwaami, eng'we abaandu boosi abali hu syaalo; fumie oluyaali lwae 
neende obunyala bwae. 



1254 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

8Mufumie oluyaali lw'eliita ly'Omwaami; mwiiche mu Nyuumba yae, muleete 
esiyaanwa. 

9Mwiinamire Omwoolerefu Mweene koti lu muhoyera, abaandu bohu syaalo, 
muteengerehe nimuli mu moni wae. 

10Boolere ebyaalo byoosi muti, “Omwaami niye omutuki! Esyaalo 
yasyomiisibwa muno; haba sisinyala hudengaana daawe. Omwaami niye ochia 
ohuheengera abaandu boosi emisaango mubwadyeeri.” 

11Leha ekulu lyesiime haandi esyaalo syehoye! Enyaanja yiwuume neende buli 
siloonge si yirimo. 

12Emikuunda sangaale, neende buli siindu si kirimo. Emisaala kiri mu bichaha 
neende buli siindu sibirimo bihuume hulw'esangaalo, 

13olwohuba Omwaami ali ohwiichia ohutuka esyaalo. Achia ohuheengera 
esyaalo omusaango. Achia ohuheenga omusaango mubwadyeeri haandi ataali 
ohwehubbira daawe. 

Esabbuli 97 

Nasaae Omutuki Ohiramo 

1Omwaami niye omutuki! Leha esyaalo syehoye! Mwehoye eng'we abaandu 
bamenya hu bisiinga byomu nyaanja! 

2Amaleesi neende esiirima bimwebodoohanie; atuka abaandu mu buluungifu 
neende mubwadyeeri. 

3Omuliro nikwo okumwiimirira yachiira haandi kusaamba abasuku baba 
nibamwebodoohanie. 

4Olumesu lwae luhosa esyaalo syoosi; mani abaandu boosi nibalubonaho 
bateengereha-buteengereha. 

5Engulu chisaanguluha koti ewula mu moni w'Omwaami, eyiri Omwaami otuka 
esyaalo syoosi. 

6Ekulu lyeekesa obuluungifu bwae, haandi abaandu boosi babona oluyaali lwae. 

7Buli muundu owiinamira ebiloongaloongwe; neende abo abehoyera mu 
banasaae bataali abadyeeri, esoni chahabadiire; banasaae boosi beenamire 
Omwaami. 

8Ewe Omwaami, baandu bomu Siyooni basaangaafu, haandi abomu biko bya 
Yuda beehoya olw'ohuwulira emisaango ky'oheenga. 

9Omwaami w'Obunyala, ewe niiwe otuka esyaalo syoosi; okinisibwe ohuhira 
banasaae boosi. 

10Eng'we abadaha Omwaami, syuule ebibi; Omwaami aliindaanga obulamu 
bw'abaandu bae balai, abanunula ohutula mu bunyala bw'abahola-mbi. 

11Obulafu bwaaduhira abaluungifu, haandi esangaalo liba neende ab'emyooyo 
miluungifu. 

12Eng'we mweesi abaluungifu musangaale hulw'ebiindu bilai bi Omwaami 
yahola. Mweebase eliita lyae lyoolerefu. 

Esabbuli 98 

Nasaae omutuki w'esyaalo 

1Mweembere Omwaami olweembo luyaaha; olwohuba aholere ebiindu 
biwukisa! 

2Obunyala bwae neende amaani kae moolerefu biyiingire abasuku bae. 

3Omwaami yeeyekeese koti lu ali omuyiingiri; yekeese ebyaalo koti lu awonia. 
Omwaami yechuliise ohweekesa abaandu ba Yisiraeli esisa syae neende 
obweesikwa bwae. Abaandu bomu byaalo byoosi babweene koti lu Nasaae 
weefwe ayiingiire. Yooseresa bi yasuubisa abaandu ba Yisiraeli 

4Eng'we abohu syaalo syoosi, mweembere Omwaami neende esangaalo, 
mweembe, musangaale haandi mumufumie. 

5Mweembe ohufumia Omwaami, mumufumie nimumuubbira obuhana! 

6Muhubbe eturumbete neende enjika, mumuhubbire Omwaami haandi omutuki 
weefwe engalaakasa ch'esaangaalo. 

7Enyaanja yiwoola neende ebiloonge bi yirimo byoosi! Esyaalo syeembe neende 
abasiriho boosi. 

8Emyaalo kipaame amahono, engulu cheembere alala neende esangaalo, 

9mu moni w'Omwaami, olwohuba yeechia ohuheengera esyaalo omusaango. 
Omwaami achia ohuheengera esyaalo omusaango mu buluungifu, yahaheengere 
abaandu omusaango mubwadyeeri. 

Esabbuli 99 

Nasaae niye omutuki ohiramo 

1 Omwaami niye otuka; lehe abaandu bateengerehe. Yehala hu sisaala syae eyiri 
abakerubbimu; leha esyaalo sitengerehe. 

2Omwaami niye omuhuluundu ohiramo amaani mu Siyooni; leha abaandu boosi 
bamukinie. 

3Leha buli muundu yeesi afumie eliita lyao hunuufu haandi elitiisa. Omwaami 
niye omwoolerefu mweene! 

4Omutuki w'obunyala, obwadyeeri nibwo bu waheera; wataao obwadyeeri mu 
Yisiraeli; waleeta obuluungifu neende ohutehubbira neende ohuhola ebihoyera. 

5Mufumieenge Omwaami, Nasaae weefwe; mumwiinamireenge abuundu yaaba 
n'atukira! Olwohuba niye omwoolerefu mweene. 

6Musa neende Arooni bali abalaamisi bae, Samueli niye owali mulala hu 
bamusabaanga. Omwaami, mani nibakobolamo. 

7 Yalomalomaanga nabo n'ali mu siiro ly'amaleesi; badiira amalako kae neende 
ebilagira bi yababeresa. 

8Ewe Omwaami Nasaae weefwe, wabakobola mu baandu bao. Weekesa oti niiwe 
Nasaae obaleheramo, kata ayahaba mbwe wabasaandya hulw'ebyonoono 
byaabwe, 

9Mufumie Omwaami Nasaae weefwe, mumwiinamire hu lugulu lwoolerefu! 
Olwohuba Omwaami Nasaae weefwe, mwoolerefu niye. 

Esabbuli 100 

Olweembo lw'ohufumia 

1Eng'we abaandu bomu syaalo syoosi, mweembere Omwaami neende 
ohweehoya! 

2Muhalaabanire Omwaami neende esangaalo! Mwiiche mu moni wae neende 
esangaalo! 

3Mumanye muti Omwaami niye Nasaae, niye owatuloonga, haandi huli abaandu 
bae, amakoondi k'ehoonge yae. 

4Mwiingire mu mulyaango ch'Enyuumba yae nimumweebasa, mumweebase 
haandi mumufumie. 

5 Olwohuba Omwaami mulai niye; obuheeri bwae sibwaakama daawe, haandi 
obweesikwa bwae bw'endaalo choosi pe. 

Esabbuli 101 

Esisuubise sy'omutuki 

1Njia ohweemba hu bweesikwa neende hu bwadyeeri, hweembere ewe 
Omwaami. 

2Njia ohuloondakana ebiima bilai. Mani waheechie liina yi ndi? Njia 
ohubechaanga neende omwooyo mulai mu nyuumba yaange. 

3Haba siinjia ohweesudyaho esiindu syoosi esitahoyera. Ese sindahana neende 
ebiholwa by'abaandu beetusa eyiri Nasaae. Haba siinjia ohubeyaambaniaho. 

4Abadoondobanu njia ohubebwabaanga, haandi haba siinjia ohuholera alala 
neende abahola-mbi. 

5Njia ohweetusaho oyo obachira owaasye, omoonya owaasye; haba siinjia 
ohwesimiirisa oyo oli ohweniinia yeesi neende owehuduumbasa. 

6Njia ohusiimaanga abo abeesika Nasaae. Abo abaloondakana neende ebiima 
bilai nibo abachia ohuuhalaabanira. 

7Abulao omuundu mubacha yeesi yi njia ohufukiirira ohumenya mu nyuumba 
yaange; abulao omwebachirisi yeesi ochia ohuba alala naange. 

8Buli buhya, njia ohusihirisaanga abahola-mbi bali mu syaalo syeefwe. Njia 
ohumalirayo elalira abahola-mbi boosi batule mu siko sy'Omwaami. 

Esabbuli 102 

Esaala y'omuraaga oli mu bidinyu 

1Ewe Omwaami, wulira esaala yaange, leha ohulira hwaange hwoole y'oli! 

2Otatingaala olwaande luundi ningwiire mu budinyu. Mbulire nihulaanga, mani 
wuungobolemo bwaangu! 

3Obulamu bwaange buhamyuuhao koti omwoosi; haandi amakuumba kaange 
kamamula koti omuliro. 

4Omwooyo kwaange kubeterwe koti obunyaasi, mani kuhoohere; mbula amaani 
k'ohulya. 

5Miinduha lukali muno; mbweeremo esilai syoosi, ndoong'iisye amakuumba 
koong'ene. 

6Ndi koti eyoni teende mu siparara, koti ehirihiihi liri mu kuunda. 

7Haba singonaangaho endoolo daawe; ndi koti eyoni lyakwa engendeehi eliri hu 
sirama sy'enyuumba. 

8Abasuku baange baanyekaanga buli ludaalo; abo abaandyaabuhira 
beehoonyera eliita lyaange nibachuba. 

9Ndemuuka ekohe koti ebyohulya byaange, haandi amasika kadoonya mu 
by'ohung'wa byaange; 

10olwohuba okusinye kwao neende etima lyao; wandoola mani waasukuna 
eyale muno. 

11Obulamu bwaange buweerera koti ebiiniha by'engoloobe; hoohere koti 
obunyaasi. 

12Nae ewe Omwaami, niiwe omutuki w'endaalo choosi; eliita lyao liyiindira 
endaalo choosi pe. 

13Waheechie mani okwiire Siyooni esisa; mbao esiha syoolere esy'ohuleheramo; 
mubwadyeeri, sino nisyo esiha. 

14Abahalaabani bao baheera Siyooni muno, engisa yibadiira ohubona koti lu 
sisihiirirwe. 

15Ebyaalo biindi byoosi bichia ohutya eliita ly'Omwaami; abatuki boosi abohu 
syaalo bahatye oluyaali lwae. 

16Olwohuba Omwaami yahoombahe Siyooni buyaaha, yaheekese oluyaali lwae. 

17Omwaami achia ohuwulira esaala yaabo abali mu budahano, haba 
siyahalekeerese ohusaba hwaabwe. 

18Leha sino syandiikirwe ab'olwiibulo lwahabeeo, abaandu basisiiri ohwiibulwa 
banyale ohufumia Omwaami. 

19Omwaami yatingaala aasi n'ali aakulu mu bwiihalo bwae bwoolerefu, 
yatingaalira aasi hu syaalo naali muukulu. 

20Yawulira ohubiinduha hw'ababoye, mani n'aboolola abo abali baheengerwa 
omusaango k'ohufwa, 

21hu baandu banyale ohulaanga eliita ly'Omwaami mu Siyooni, haandi 
bamufumie mu Yerusalemu, 

22abaandu bebuuse alala, neende obwaami, bwebuuse alala ohwiinamira 
Omwaami. 

23Omwaami amaliremo amaani nisisiiri omuraaga; yeembikitaanie obulamu 
bwaange. 

24“Ewe Nasaae waange, otaandusao nisisiiri ohukofula, ewe oliwo haandi 
oyiindira endaalo choosi!” 

25 Waloonga esyaalo hale-na-haandi muno, haandi niiwe weeng'ene owahola 
ekulu. 

26Ebyo bichia ohukotao, nae ewe oyiindira endaalo choosi. Ebyo byoosi bichia 
ohukofula koti engubo. Ewe ochia ohubisukuna koti engubo ngofu, mani 
bikoteo. 

27Nae ewe haba s'okaluuhanaho daawe, haandi obulamu bwao haba 
sibwahaakame daawe. 

28Abaana b'abahalaabani bao bahabeeo bulai, ewe n'obaliinda. Abeechuhulu 
baabwe bahabecheengeo mu moni wao. 

Esabbuli 103 

Obuheeri bwa Nasaae 

1Ewe omwooyo kwaange, fumia Omwaami; haandi buli siindu esiindimo, fumia 
eliita lyae lyoolerefu! 

2Ewe, omwooyo kwaange, fumia Omwaami, haandi oteebirira ebilai byoosi bi 
ahola. 

3Niye ohuleheramo ebyonoono byao byoosi, owonia bulwaae bwao bwoosi. 

4Obulamu bwao yabuwonia ohutula mu buko, haandi yahuberesa ehabi 
olw'obuheeri bwae neende esisa syae. 

5Obulamu bwao abwiichusa ebiindu bilai, oburaaga bwao n'abukobosao 
bwaaba obw'amaani koti obw'eeswi. 

6Omwaami wadyeeri, aheenga emisaango, abafwiinyirirwa nibahira. 

7Niye oweekesa Musa engira chae, haandi yeekesa Abaisiraeli ebiholwa byae. 

8 Omwaami w'esisa niye haandi w'obuheeri, haba s'anyoolera bwaangu, haandi 
yeechula obuheeri. 

9Haba s'achiiririra neende ohwoolobya, haandi yabiiha etima endaalo choosi. 

10Haba s'atusaandya koti lu huhoyera daawe, noomba yatutuunga koti lu 
biholwa byeefwe bibi bihoyera. 

11Koti lu ekulu liri aakulu w'esyaalo muno, olwo nilwo lu buheeri bwae 
bwaakama ohuba obuungi eyiri abo abamwiisamo oluyaali. 

12Koti lu ebukwe yiri eyale neende emuumbo, olwo nilwo lu atuleheramo 
ebyonoono byeefwe, mani byaaba eyale naafwe. 

13Koti lu laatang'ene baana aleheramo abaana bae, olwo nilwo lu Omwaami 
akwiira esisa abo abamwiisamo oluyaali. 

14Olwohuba Omwaami amanyire koti lu huli; yeechulisa ati huli olufu. 

15Nae omuundu, obulamu bwae buli koti obunyaasi; ahula yaamuliha koti 
esimuli syomu siino. 

16Omuyaka kusiwuucha mani syahooha, mani abuleo omuundu osibonaho 
haandi daawe. 

17Nae obuheeri bwa Nasaae bw'endaalo choosi, Omwaami akwiira esisa, abo 
abamwiisamo oluyaali, haandi obulai bwae bw'endaalo choosi. 

18Yeekesa abo abaliinda endagaano yae haandi abeechulisa ohuloondakana 
neende amalako kae buli siha. 

19Omwaami yata obwiihalo bwae bwomiifu Muukulu, haandi obwaami bwae 
bwoola buli abuundu. 

20Eng'we bamalaika bae, fumie Omwaami, eng'we abahunuufu abahola 
by'adaha, abawulira emboosi yae! 

21Eng'we amaye kae, fumie Omwaami, abahalaabani bae abahola by'adaha! 

22Eng'we ebiloonge byae, fumie Omwaami, mu bituundu bi atuka byoosi. Ewe 
omwooyo kwaange, fumia Omwaami. 

Esabbuli 104 

Muhufumia Omuloongi 

1Ewe omwooyo kwaange, fumia Omwaami! Ewe Omwaami Nasaae waange, oli 
omuhunuufu muno! Wefwaalire oluyaali neende obuhunuufu. 

2Webwiiha obulafu koti esyefwaalo, wabaamba ekulu koti eyeema. 

3Woombaha enyuumba yao hu maachi kali aakulu. Wahola ebireesi ohuba 
ebigaari byao. Wiiruhira hu mbaya ch'omuyaka. 

4 Wahola omuyaka ohuba bawamwaanda bao, omuliro neende enjeserye ohuba 
abahalaabani bao. 

5Niiwe owata esyaalo hu musiingi kwasyo, sihaye ohudeengaanisibwa daawe. 

6Wasibwiihaho enyaanja koti esyefwaalo, amaachi mani nikaamira engulu. 

7Nae niwakahabuhira keecha kahulukusa; kahulukusa nikawulira ekono lyao 
nilyaaduluhana. 

8Amaachi kahulukusira hu ngulu mani nikeehirira mu mahooho, mani nikoola 
abuundu yi wakatekehera. 

9Niiwe owakateerao enjaho chi katanyala ohuduuma, mani kahaye ohumira 
esyaalo haandi. 

10Niiwe owahola esulo ohusooha mu mahooho; mani emyaalo nikihulukusire 
akatikaati w'ebigulu. 

11Ebisolo byomu siino byoosi bing'waamo amaachi; esuhiri ndeende chikwiisira 
omwo obuluwo bwaacho. 

12Amayoni kabburuha koombaha aambi nacho ebiyu byako; keembera mu 
masaga k'emisaala. 

13Ohutula mu bwiihalo bwao bw'aakulu, ochuhiirisa engulu; esyaalo 
syeechulamo ebyaamo byao. 

14Niiwe okera obunyaasi bwaamera eng'oombe chaaya, neende ebimera bi 
baandu balima, hu banyale ohunyoola ebyohulya ohutula mu loba, 

15neende efiini ohusangaasa emyooyo ky'abaandu, amafuta k'emiseituuni 
ohung'iya obweeni bwaabwe, neende ebyohulya ohubakobosamo amaani. 

16Emisaala ky'Omwaami kinyoola amaachi maangi muno, emituumba kya 
Lebbanooni chi yataaka. 

17Omwo nimwo mu mayoni koombaha ebiyu byako; namuniingye hoombahamo 
obumenyo bwaho. 

18Emboongo chimenya mu ngulu ndeeyi; nae ebiduuyu byamenya mu makina. 

19Wahola omwoosi kukabule obwiire; elyuuba limanyire ebiha 
by'ohukwiiramo. 

20Otaao esiirima, mani syaaba esiro, ebisolo byomu siino byeecha 
byaasobohayo. 

21Edalang'i njere chachaaka ohuwoola nichidaha ohulya, nichikoonya 
ebyohulya ohutula eyiri Nasaae. 

22Nae elyuuba nilitula sa liti, chikaluhayo mani cheyalisa mu buko bwaacho. 

23Nae abaandu batula bachaaka ohuhola emirimo chaabwe mani badidiihana 
ohwoola lu bwiira. 

24Ewe Omwaami, ohola ebiindu biingi muno! Byosi-byoosi wabihola neende 
amakesi maangi; esyaalo syeechulamo ebiloonge byao. 

25Bonaho sa enyaanja, hoongo haandi maambali muno, eyirimo ebiloonge biingi 
muno ebitabaliha, ebiindu bilamu ebidiidi neende ebihoongo. 

26 Emeeri chiiruhira hu nyaanja ohwo, neende ebisyuuhira-banaabi bi waloonga 
ohubayiramo, 

27Ebiindu bino byoosi bitingaala ewe, obiberese ebyohulya byabyo mu biha 
bihoyera. 

28N'obiberesa, bibuusa byaalya; n'okalamia amahono kao, bilya ebiindu bilai 
byeekuta. 

29Nae niwiinamia obweeni bwao watiingaala ebuleka, byeyendeherera; 
n'omalao omuuya kwaabyo, bifwa mani byaakobola mu lufu lu byatulamo. 

30Nae n'obiberesa omuuya kwao, nibiba ebilamu; mani waata hu syaalo 
obulamu buyaaha. 

31Leha oluyaali lw'Omwaami lubeeo endaalo choosi, leha Omwaami asangaalire 
ebiindu bi yaloonga. 

32Omwaami n'atingaala hu syaalo, nisiteengereha; nae n'adiira hu ngulu, 
nichiniooha omwoosi! 

33Nisisiiri omulamu, njia ohweemberaanga Omwaami; mu bulamu bwaange 
bwoosi, njia ohweemba efuma ya Nasaae waange. 

34Leha ohwekerakira hwaange humusangaase, olwohuba njia ohusangaalira mu 
Omwaami. 

35Leha abahola-mbi basihiriswe ohutula hu syaalo, haandi ababi bahaye 
ohubaao! Ewe omwooyo kwaange, fumia Omwaami! Fumia Omwaami! 

Esabbuli 105 

Nasaae neende abaandu bae 
(1 Biha 16:8-22) 

1Mweebase Omwaami, laangirire obuhunuufu bwae; boolere ebyaalo biindi 
ebiindu bi yahola. 

2Mweembe nimufumia Omwaami; lomalome hu biindu biwukisa bi yahola. 

3Mweehoye koti lu huli abaandu bae; lehe abaandu boosi abamwiinamira 
basangaale. 

4Chiicheenge eyiri Omwaami nimudaha obuhoonyi; mumwiinamireenge butoli-
toli. 

5Yichuliseenge ebiholwa biwukisa bi yahola, eby'amayia byae, neende engeri yi 
yaheengeramo emisaango. 

6Eng'we abeechuhulu ba Abburahamu owali omuhalaabani wae, eng'we abaana 
ba Yakobbo, ba Nasaae yeedoolera! 

7Omwaami niye Nasaae weefwe; amalako kae niko akatuka esyaalo syoosi. 

8Achia ohwomiisa endagaano yae neende abaandu bae endaalo choosi, neende 
ebisuubise bi yabasuubisa ohumala enjibulo elifu ndala. 

9 Achia ohwooseresa endagaano yi yahola neende Abburahamu, neende 
ebisuubise bi yasuubisa Yisaka. 

10 Omwaami yahola endagaano neende Yakobbo, eyichia ohuyiindira ohumala 
endaalo choosi. 

11Omwaami yaboola ati, “Njia ohuhuberesa esyaalo sya Kanani.” Ati, “Sichia 
ohuba esyao neende abeechuhulu bao.” 

12Endaalo echo, abaandu ba Nasaae bali abadiidi muno, bali sa abayikaani mu 
syaalo sya Kanani. 

13Bayiikaanaanga nibatula mu syaalo silala nibachia mu siindi, haandi nibatula 
mu bwaami bulala nibachia mu buundi. 

14 Kata katyo, Nasaae haba siyakanya omuundu yeesi ohubasaandya; ohutusaho 
yalagiraanga abatuki babalwaanirire: 

15N'aboola ati, “Mutachuuniaho abahalaabani ba ndadoola; abanabbi baange, 
mutabaholaangaho esibi syoosi daawe.” 

16 Omwaami niyaleeta enjala hu syaalo syaabwe sya Kanani: Yabamalaho 
ebyohulya byoosi. 

17 Nae Omwaami hwaanyale ohuwonia abaandu bae, yatuma omuundu 
ohubataangirira ohwoola mu Misiri; omuundu oyo niye Yosefu, owali 
yakusibwayo hale koti omuhalaabani muwaambe. 

18 Amakulu kae kaboyebwa mu minyororo, haandi bamuboya mu kosi epiingo 
y'esichuma, 

19ohwoola ebiindu bi yali n'aboolere byoole ohweholeha. Emboosi y'Omwaami 
yomiise yiti yali owadyeeri. 

20 Omutuki w'e Misiri yatuma mani nibamuboolola; omutuki w'abaandu oyo 
yamulehuula. 

21 Omutuki oyo yamuhola omwaami w'enyuumba yae haandi yamuhola yaaba 
omweemeresi w'esyaalo esyo syoosi, 

22yaaba neende obunyala ohutuka abahoongo b'omutuki haandi yaaba neende 
amaani katuka abakeraki bae. 

23 Mani Yakobbo yaacha mu Misiri mani n'amenyayo. 

24 Omwaami yaberesa abaandu bae abaana baangi haandi yaababeresa amaani 
akahira ak'abasuku baabwe. 

25Yahola Abamisiri basyuula abaandu bae mani yaabachirisa abaandu bae. 

26 Omwaami haandi yatuma Musa omuhalaabani wae, neende Arooni yi yadoola. 

27Bahola ebiindu bihunuufu bya Nasaae haandi bahola eby'amayia mu Misiri. 

28 Nasaae yaleeta esiirima hu syaalo, kata katyo, Abamisiri haba sibawulira 
amalako kae. 

29 Yoola yaakaluuhania emyaalo kyaabwe kyoosi kyaaba amabaanga mani 
niyeeta eng'eeni chaabwe choosi. 

30 Esyaalo syaabwe syeechulamo eneenga, kata neende edooho lyosi lyeechula 
eneenga. 

31 Nasaae haandi yalagira, mani esiiye neende ebikiingi nibifuuniha esyaalo 
syoosi. 

32 Yatuma amakina k'efula alala neende eemesu hu loba lyaabwe mu siha 
sy'efula ohukwa; 

33yasihirisa esabbiibbu kyaabwe alala neende emituli haandi yaakwiisa 
emisaala kyoosi. 

34 Haandi yalagira esike cheecha, mu buungi muno butabaliha; 

35chaalya ebimera byoosi ebyali hu loba; chalya ebirime byoosi. 

36 Haandi yeeta abaana basyaani baamberi abomu madaala koosi akali mu 
Misiri. 

37 Mani niyeemirira Abaisiraeli yaabatusa erwaanyi; Abaisiraeli abo bakiinga 
efeesa neende esaabbu, haandi boosi bali abalamu kaanga nibali neende amaani. 

38Mani Abamisiri nibabatya mani basangaala nibabona Abaisiraeli nibawaao. 

39 Nasaae bulaanu n'abwiiha esireesi bu baandu bae haandi n'ababodoohania 
obulafu musiro. 

40 Basaba ebyohulya, mani n'aleeta esiindu; yababeresa ebyohulya bitula 
Muukulu bibeekusa. 

41 Yeekulao olwaanda, mani amaachi maangi nikasooha nikatulamo, 
nikahulukusa nikabita mu siparara koti omwaalo. 

42Haandi yeechulisa esisuubise syae syoolerefu si yasuubisa Abburahamu 
omuhalaabani wae. 

43Mani yeemirira abadoole bae yaabatusa erwaanyi, mani nibachaaka 
ohweemba nibakalaakasa neende esangaalo. 

44 Nasaae yabakaba amaloba akali ak'abaandu baandi yaleha Abaisiraeli 
baabukula emikuunda ch'abaandu abo, 

45hu baandu bae abo banyale ohuliinda amalako kae haandi neende 
ohwooseresa ebilagiro byae. Fumie Omwaami! 

Esabbuli 106 

Obulai bw'Omwaami eyiri abaandu bae 

1 Fumie Omwaami! Mweebase Omwaami, olwohuba mulai; obuheeri bwae 
bw'endaalo choosi pe. 

2Wiina onyala ohubala ebiindu bihunuufu bi yahola? Wiina mweene onyala 
ohumufumia yamalayo? 

3Bali neende ehabi abadiira ebilagiro byae, abo abahola ebiluungifu buli ludaalo. 

4Njichuliise, ewe Omwaami, n'odiirira abaandu bao esisa. Hoonye n'obanunula. 

5Leha mbone abaandu bao ba wadoola koti lu bayiindiyala, haandi nyooleho 
esangaalo ly'abaandu bao, syesi nyooleho oluyaali lw'ohubalirwa mu baandu 
bao. 

6Hwonoona koti bakuuka yeefwe bonoona; hwahola ebyonoono bitahoyera. 

7 Bakuuka yeefwe bahaya ohumanya ebiindu biwukisa bi Nasaae yahola mu 
Misiri; beebirira obuheeri bwae buungi, mani nibajeemera ow'Obunyala bwoosi 
nibali hu Nyaanja Njahanyu. 

8Nae Nasaae yabawonia, koti lu yali niyasuubisa, hu baandu banyale ohubona 
obuhunuufu bw'amaani kae. 

9 Yalagira Enyaanja Enjahanyu, mani niyihama niyoomerera; yeemirira abaandu 
bae bahalakania koti ababita mu siparara. 

10Yabawonia ababasyuula; mani n'abatusa mu bunyala bw'abasuku baabwe. 

11Abasuku baabwe beetwa neende amaachi, mani yaabulao kata mulala 
owadoong'ao. 

12 Ao mani abaandu bae nibafukiirira emboosi chae; mani nibeemba enyembo 
chimufumia. 

13Nae beebirira bwaangu ebiindu bi Nasaae yali niyabaholera mani nibachaaka 
ohuhola ebiindu nibatamweteebereho mberi. 

14 Nae beechula obwekoombi nibali mu siparara mani bateemera eyo Nasaae; 

15Mani Nasaae n'ababeresa bi bali nibasabire, nae haandi n'abaleetamo 
endwaae mbi muno. 

16 Nibali nibamenyere mu kaambi, badiirira Musa embaliha neende Arooni, 
omuhalaabani mwoolerefu w'Omwaami. 

17Eloba lyaasama mani nilimira Datani mani nilisiiha Abbiramu neende abomu 
daala lyae boosi. 

18Omuliro kwosi nikwiiha hu bomu daala lyae; nikusaamba abahola-mbi abo. 

19 Basaangulusa esaabbu mu Sinai, nibaholamo esifwaanani sy'esurusi njere 
mani nibasiinamira. 

20Oluyaali lu bahabereese Nasaae, mani nibaluberesa esifwaanani sy'eng'oombe 
yirya obunyaasi. 



1266 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

21Beebirira Nasaae wabawonia neende ebiholwa bihunuufu bi yahola mu Misiri, 

22ebiindu biwukisa bi yahola mu syaalo sya Haamu, ebiindu bitiisa bi yahola 
nibali hu Nyaanja Njahanyu! 

23Nasaae yali n'aboola ati achia ohusihirisa abaandu bae, nae Musa omudoole 
mweene, yeema mu moni wa Nasaae, ohuyenjeesa etima alehe ohubasihirisa. 

24 Ao mani nibalekeeresa esyaalo silai muno, olwohuba esiindu si yasuubisa 
haba sibasifukiirira daawe. 

25Bekanyiirisira mu mayeema kaabwe mani nibahaya ohuwulira bi Omwaami 
yali n'aboola. 

26Sakira Nasaae yabalabula niyeechuba ati, achia ohubeetera mu siparara, 

27 abeechuhulu baabwe basalaanire mu byaalo bafwiire eyomu byaalo biteende 
mu bakotera. 

28 Niboola Peyori, bachaaka ohwiinamira Bbaali haandi nibachaaka ohulya 
ebiyaanwa byayaanirwa abafu. 

29Banyoolesa Omwaami hulw'ebiholwa byaabwe bibi, mani oluumbe lubi muno 
nilubakwaamo. 

30Finehaasi yasiingira mani n'asaandya abali nibonoonere, mani oluumbe lubi 
olwo nilwaakama. 

31Esiholwa sino nisimuhola ohuba omuluungifu onechulisebweenge endaalo 
choosi pe. 

32 Haandi banyoolesa Omwaami nibali hu sulo cha Meribba mani nibaleetera 
Musa ebidinyu. 

33Bamudiisa engisa nyiingi muno n'alomaloma n'atabaasiro mberi. 

34 Haba sibasihirisa abaandu bomu byaalo biteende, koti lu Omwaami yali 
n'abalagiire ohuhola. 

35Nae besaasaania nabo mani nibeeka ebiima byaabwe. 

36Abaandu ba Nasaae bachaaka ohwiinamira ebiloongaloongwe byaabwe, mani 
sino nisibaleetera ohusihirira. 

37 Bayaanayo abaana baabwe beene, abasyaani neende abahaana, koti 
ebiyaanwa eyiri emisaambwa mibi. 

38 Beetaanga abaana baabwe abataaliho omusaango, mani nibabayaanayo eyiri 
ebiloongaloongwe bya Kanani. Esyaalo nisyonoonebwa neende abatemo abo. 

39Mu ngeri yityo, mani nibeehola ab'omusiro hulw'ebiholwa byaabwe ebyo, 
haandi nibatula hu Nasaae waabwe. 

40 Omwaami sakira yanyoolerera muno abaandu bae; mani n'abasinyihira 
elalira. 

41Nasaae mani n'abajwaang'a, n'abaleha mu bunyala bw'abaandu baandi, 
abasuku baabwe nibabatuka. 

42Abasuku baabwe babafwiinyirira muno nibabatukira elalira. 

43Nae amahabi maangi, Omwaami yanunula abaandu bae, nae nibaheengao 
ohumujeemera, mani nibemeeda ohwiibira mu byonoono. 

44Kata katyo, Omwaami niyawuliraanga nibamulirira, yabachuunirwaanga 
muno mu bidinyu byaabwe. 

45Olw'obulai bwae, Nasaae yechulisaanga endagaano yae, haandi olw'obuheeri 
bwae buungi, etima lyae lyayeenjeraanga. 

46Nasaae yakeraanga abo abasandyaanga abaandu bae, nibabakwiira esisa. 

47 Ewe Omwaami Nasaae weefwe, tuwonie mani otubuuse alala otutuse mu 
byaalo biteende, hu hunyale ohuhweebasaanga haandi hufumie eliita lyao 
lyoolerefu. 

48Omwaami afumisibwe, Nasaae wa Yisiraeli; bulaanu haandi neende endaalo 
choosi! Haandi lehe buli baandu boosi babooleenge bati, “Amiina!” Fumie 
Omwaami! 

Esabbuli 107 

ESITABO SYOHUTAANU 
Sab 107—150 

Ohufumia obulai bwa Nasaae 

1  “Mweebase Omwaami, olwohuba mulai niye; obuheeri bwae bw'endaalo 
choosi.” 

2Lehe abo boosi ba Omwaami yanunula baboole batyo, abo boosi bayawonia 
ohutula mu bunyala bw'abasuku. 

3Yababuusa alala mani n'abatusa mu byaalo biingi, ohubatusa ebukwe neende 
emuumbo, ohutula emukulu neende emwaalo. 

4Abaandi bali nibayiikaana mu siparara sibulamo engira nibatamanyire bati 
bachia ohwoola mu siko si banaamenyemo. 

5Balumwa enjala neende obuluwo, mani nibawaamo esuubi lyoosi. 

6Mani nibalirira Omwaami mu bidinyu byaabwe, Omwaami n'abawonia mu 
masira kaabwe. 

7Yeecha yabeemirira hu ngira ngololofu ohwoola lu boola mu siko si bali 
nibachia ohumenyamo. 

8Lehe beebase Omwaami, olwohuba obuheeri bwae bw'endaalo choosi, neende 
ebiindu biwukisa bi yaholera abaandu. 

9Abalumwa obuluwo, Nasaae abanyisa emyooyo, abalumwa enjala, abeekusa 
neende ebiindu bilai. 

10Abaandu baandi bali mu siirima neende mu hweeyendeherera, nibali mu 
bidinyu haandi nibaboyerwe eminyororo, 

11olwohuba bajeemera amalako ka Nasaae w'Obunyala, haandi balekeeresa 
engeraka yo Oyo oli Aakulu Muno. 

12Bajoong'a hulw'emirimo ky'amaani muno, nibakwa aasi, haandi naabulao 
omuundu yeesi obahoonya daawe. 

13Mani nibalirira Omwaami nibali mu bidinyu byaabwe, Omwaami n'abawonia 
mu masira kaabwe. 

14Nasaae yabatusa mu siirima neende mu hweeyendeherera, mani n'ahalaka-
halaka eminyororo chaabwe. 

15Bulaanu lehe beebase Omwaami, hulw'obuheeri bwae, neende hulw'ebiindu 
biwukisa byaaholera abaandu. 

16Alikula ebiruwa by'omugasa haandi yahalaka-halaka emitaliimbo 
ch'ebichuma. 

17Abaandi bali abasiru, mani baasaanda hulw'ebyonoono byaabwe neende 
hulw'ebibi byaabwe; 

18baheeherwe esyohulya syoosi mani baaba aambi ohufwa. 

19Mani nibalirira Omwaami mu bidinyu byaabwe, Omwaami n'abawonia mu 
masira kaabwe. 

20Nasaae yatuma emboosi yae, mani n'abawonia, haandi n'abanunula ohubatusa 
mu husihirira. 

21Lehe beebase Omwaami, olwohuba obuheeri bwae, haandi olwohuba ebiindu 
biwukisa bi aholera abaandu. 

22Mani lehe bayaane ebiyaanwa byohu mweebasa, haandi beemba enyembo 
ch'esangaalo nibakinia ebiindu bi Nasaae yabaholera. 

23Abaandu baandi basyaabalira mu meeri hu nyaanja, mani nibaholera emirimo 
kyaabwe hu maachi. 

24Babona ebiindu bi Omwaami anyala ohuhola, ebiindu biwukisa bi aholera mu 
busiba. 

25Yalagira omuyaka kw'amaani mani nikuwuucha nikusiingisa efwiinda chohu 
nyaanja. 

26Emeeri chakeendera aakulu mu mboo, haandi cheeha aasi mu busiba; mani 
nibeebira aasi mu busiba. Mu masira kafwaana katyo, abeerusi b'emeeri beecha 
bawaamo omwooyo; 

27baachaaka ohudokaana koti abameesi obumanyirifu bwaabwe bwoosi 
bwaabula sibuhoonya. 

28Mani nibalirira Omwaami mu bidinyu byaabwe, Omwaami n'abawonia mu 
masira kaabwe. 

29Omwaami yakamya omuyaka kwali nikuwuucha, mani efwiinda 
nichiyenjeera. 

30Abaandu abo basangaala olw'obuyenjeefu obwo, mani n'abakoba buli hu 
sikobero si bali nibadaha. 

31Mani lehe beebase Omwaami hulw'obuheeri bwae, haandi neende 
hulw'ebiindu biwukisa bi yaholera abaandu. 

32Lehe bamufumie mu lwiichuule lw'abaandu haandi bamufumie 
muluhung'aano lw'abeemeresi. 

33Omwaami yahola emyaalo kyomererera elalira haandi yaakamya esulo 
ohusooha. 

34Nasaae yahola eloba lai lyeehola ely'omuunyu hulw'ebyonoono by'abaandu 
bamenyamo. 

35Nasaae yakaluuhania esiparara syaaba ediba ly'amaachi haandi eloba lyooma 
lyasoohamo esulo. 

36Omwo nimwo mu yaata abaandu balumwa enjala, mani niboombahamo esiko 
si banaamenyemo. 

37Bayaanya emwo mu mikuunda, mani nibataakamo emisabbiibbu, banyoola 
ekesa lai muno. 

38Omwaami yaberesa abaandu bae ehabi, mani nibeebula abaana abaangi; 
haandi siyafukiirira ebyaayo byaabwe byaduuduya obuungi. 

39Abaandu ba Nasaae nibayiingirwa mani baaloongoyaswa 
olw'ohufwiinyirirwa, hulw'ebidinyu neende hulw'engisa, 

40Nasaae yasinyihira abaandu babafwiinyirira mani yaakera abafwiinyiriri abo 
nibayiikaana mu siparara sibulamo engira. 

41Nae n'anunula abamanani n'abatusa mu ngisa yaabwe mani n'ahola amadaala 
kaabwe keengiya koti amakoondi. 

42Abaluungifu basibona mani nibeehoya, nae abahola-mbini bakwa eng'aang'a. 

43Omuundu mukesi yeesi, leha ate omwooyo hu biindu bino; lehe abaandu 
babaaseenge hu buheeri bw'Omwaami. 

Esabbuli 108 

Esaala y'ohusaba Nasaae ahoonye abali mu budinyu 
(Sab 57:7-11; 60:5-12) 

1Ewe Nasaae, ese ndi neende obwomiifu bumala! Njia ohweemba nihufumia! 
Ewe omwooyo kwaange, simuha! 

2Simuha, ewe eduungu lyaange neende obuhana bwaange! Njia ohusimusa 
elyuuba. 

3Njia ohuhweebasa ewe Omwaami, ni ndi mu baandu. Njia ohuhufumia mu 
byaalo. 

4Obuheeri bwao buli aakulu muno ohwoola muukulu; obweesikwa bwao 
bwoola hu bireesi. 

5Ewe Nasaae, kinisibwa muno ohuhira ekulu, oluyaali lwao lwiichule hu syaalo 
syoosi. 

6Wulira ohusaba hwaange, otuwonie neende obunyala bwao, abaandu bao ba 
waheera muno banyale ohununulibwa. 

7Nasaae yalomaloma naali mu bwiihalo bwae bwoolerefu, n'aboola ati, “Njia 
ohuyiingira mani ngabulemo Sekemu mani ngabire abaandu baange Ehooho lya 
Sukoti. 

8Gileadi syaalo syaange, neende Manaase syosi syaange; Efuraimu nisyo ekofia 
yaange y'echuma Buyudaaya nisyo omukwajo kw'oluyaali kwaange. 

9Moabbu nisyo olukaraaya lwaange lw'ohweeyoseraho Edomu nisyo 
sinyanihaho ebiraato byaange; Mu Filisitia nimwo muhuumulira neende amaani 
ninyingiire.” 

10Ewe Nasaae waange, wiina mweene ochia ohunjira mu siko sy'amaani? Wiina 
mweene owahanjose mu Edomu? 

11Ewe Nasaae, otujwaang'iire elalira? Haba sosikeendera alala neende amaye 
keefwe? 

12Tuhoonye ohulwaania omusuku weefwe; olwohuba obuhoonyi bw'abaandu 
haba sibuhoonya daawe. 

13Nae Nasaae n'ali hu lwaande lweefwe, huchia ohuba neende amaani. Niye 
ochia ohuyiingira abasuku beefwe. 

Esabbuli 109 

Ohwekanyiirisa hw'omuundu oli mu bidinyu 

1Ewe Nasaae niiwe yi fumia; otabuleera-buwuleera! 

2Abahola-mbi neende ababacha baaseeta, bemeeda ohunomanomaho 
eby'obubacha. 

3Bamboolera emboosi ch'egiili choong'ene, baaseetera bihaya byeene. 

4Kata audahaba mbwe ndabaheera, baanjalana-buwalana, ese naange 
mbasabira-busabira. 

5Ese mbaholera ebiindu bilai byoong'ene, nabo baatuunga neende ebibi, ese 
ndabaheera, nabo baasyuula. 

6Mudoole omukayi omuliichaki ohuheengera omusuku waange omusaango, 
mani leha mulala hu basuku bae bamuwabire omusaango. 

7Mani nibamuheengera omusaango, leha kumuhire; kata bi yewosaho byosi 
bihoya byaabalwa koti esibi. 

8 Esiha sy'obulamu bwae sihendeere; omuundu wuundi ayire omulimo kubeere 
okwae. 

9Abaana bae babe bamulehwa, omuhasi wae yeehole omuhasi mufwiirwe 

10Abaana bae babe abasabirisi nambula-madaala; beerusweenge ohutula mu 
makuunda ka bamenyamo! 

11Amubaanja ayaaye ebiindu byae byoosi, haandi abateende bayaaye ebyo boosi 
bi biyadidihanira. 

12Ahoya yaawulao omuundu yeesi omukwiira esisa noomba oliinda abaana bae 
b'alehere koti bamulehwa. 

13Olwiibulo lwae lwoosi lufwe lusihirire, yibuleo olwiichulisa mu ndaalo 
chiichayo. 

14Omwaami yesi yeechulise ebyonoono bya bakuukaang'ene haandi esyonoono 
sya ng'ina sihaye ohuleherwamo. 

15Omwaami yechuliseenge ebyonoono byaabwe endaalo choosi, nae abeene 
bebiririirwe elalira! 

16Olwohuba omuundu oyo haba siyabaamo omwooyo kusaasira; yakiiyanga 
abamanani neende abali mu budahano, neende banaambula-buchiiro, n'adaha 
ohubeeta. 

17Yali yaheera muno ohubwaaba, mani omweene ahoya yaabwaabwa! Yali 
s'adahisa abaasye ehabi, mani leha ehabi chimutuleho. 

18Yali yalumirira ohubwaaba koti lu yahalumirira ohwefwaala engubo; mani 
ebibwaabo byae ebyo bihoya byaahamira mu mubiri kwae koti amaachi 
kahamira mu loba haandi bihoya byaabita mu makuumba koti amafuta k'enaasi 
kaholaanga! 

19Ebibwaabo byae bimufuunihe hu mubiri kwoosi koti engubo haandi 
abyeeboye buli ludaalo koti olusibiro. 

20Leha kuno kube omukabo kw'abasuku baange, abo abalomaloma bubi hu 
bulamu bwaange. 

21Nae ewe, Nasaae Omwaami waange, hoonye koti lu wasuubisa; njabine, 
olwohuba obuheeri bwao butaakama bulai nibwo. 

22Olwohuba ndi omumanani haandi ndi mu ngisa, njuunirwe ohwoola hu ndasi. 

23Nifwaana koti esiiniha sy'engoloobe, ndi aambi ohuhamyuuhao; nduumulirwe 
eyale koti esikooko. 

24Amahuumbo kaange kahinaakiriha olw'ohusiiba enjala; ng'ayire muno, 
ndoong'iise amakuumba mahaya. 

25 Abaandu nibambonaho, baanjeha-bucheha; bayuuya emitwe nibabbiisa. 

26Ewe Omwaami, Nasaae waange, hoonye; monie olw'obuheeri bwao 
butaakama! 

27Leha abasuku baange bamanye bati ewe niiwe owumoniisye. 

28Leha beedinye sa ohuumbwaaba, nae ewe mberese sa ehabi. Diisa esoni abo 
abaasaandya, nae leha ese omuhalaabani wao sangaale. 

29Leha abasuku baange befwaale esoni, leha beboyokanie mu soni chaabwe koti 
mu ngubo. 

30Njia ohweebasa Omwaami lukali muno; njia ohumufumia mu lwiichuule 
lw'abaandu. 

31Olwohuba alwaaniriraanga abali mu budahano, ohubawonia abo 
ababaheengera omusaango kw'ohufwa. 

Esabbuli 110 

Omwaami neende omutuki yi yadoola 

1 Omwaami yaboolera omwaami waange ati, “Yihala ano hu muhono kwaange 
muluungi ohwoola lu ndirihola abasuku bao esy'ohugeeng'aho amakulu kao.” 

2N'oli mu Siyooni, Omwaami achia ohubaambaliya obunyala bwao, n'aboola ati, 
“Tuka abasuku bao.” 

3Hu ludaalo lw'olilwaania abasuku bao, abaandu bao bachia ohweyaanayo 
abeene ohulwaana. Abasaacha bao baraaga baheeche y'oli, hu ngulu njoolerefu, 
koti olume lw'omumabwiibwi. 

4 Omwaami haba siyahakaluuhanie esyo si yasuubisa niyeechuba ati, “Oli 
omulaamisi endaalo choosi ohuloondakana neende ehola ya Melikisedeki.” 

5Omwaami ali hu muhono kwao muluungi; niyahanyoolere, yahayiingire 
abatuki. 

6Yahaheengere ebyaalo omusaango, yaheechuse emilaambo mu sipaapi 
sy'olwaaniramo; yahayiingire abatuki boosi aboohu syaalo huno. 

7Omutuki achia ohung'wa amaachi mu haalo hali aambi neende engira, anyoole 
amaani mani asiingire yeeme tiiri n'ayingiire. 

Esabbuli 111 

Ohufumia Omwaami hulw'ebilai bi ahola 

1Fumie Omwaami! Njia ohweebasa Omwaami neende omwooyo kwaange 
kwoosi yi baluungifu bebuusiire. 

2Omwaami ahola ebiindu biwukia muno! Ababisangaalira beekoomba muno 
ohubyehaliirisa. 

3Buli siindu sy'ahola syeechulamo oluyaali neende obuhunuufu; mani 
obuluungifu bwae bw'endaalo choosi. 

4Omwaami w'esisa haandi aleheramo, atwiichulisa ebiholwa byae biwukisa. 

5Aberesa ebyohulya abaandu bamwiisamo oluyaali; haba siyeebirira endagaano 
yae. 

6Yekesa obunyala bwae eyiri abaandu bae n'ababeresa ebyaalo by'abaandu 
bateende. 

7Buli siindu sy'ahola, mweesikwa haandi w'obwadyeeri; ebilagiro byae haba 
sibikaluuhana-kaluuhana daawe. 

8Ebilagiro byae biyiindira endaalo choosi; yabitaao mubwadyeeri neende mu 
buluungifu. 

9Yanunula abaandu bae mani n'ahola nabo endagaano y'endaalo choosi. 
Mwoolerefu haandi w'Obunyala! 

10 Ohwiisa oluyaali mu Omwaami niyo enjaako y'amakesi. Abo abahola batyo 
nibo abali neende amakesi. Omwaami akinisibwe endaalo choosi pe. 

Esabbuli 112 

Esangaalo ly'omuundu mulai 

1Fumie Omwaami! Ali neende ehabi oyo owiisa oluyaali mu Omwaami, 
osangaalira muno ohudiira ebilagiro byae. 

2Abaana bae bahabecheenge ab'amaani hu syaalo. Abeechuhulu bae 
bahabecheenge ab'ehabi. 

3Edaala lyae lichia ohuyiindiyala libe neende emyaandu, haandi achia ohuba 
omunyali endaalo choosi. 

4Obulafu bwaaduhira mu siirima eyiri omuluungifu, Omwaami w'esisa, 
aleheramo haandi muluungifu niye. 

5Ali neende ehabi omuundu mukabi haandi omweyosi, oyo omweesikwa mu 
buli siindu sy'ahola. 

6Omuundu muluungifu achia ohwomiira buli siha; achia ohwiichuliswa endaalo 
choosi. 

7Omuundu oyo haba siyelalihirira n'anyoola emboosi mbi; mwomiifu olwohuba 
yeesika Omwaami. 

8Haba saatya daawe, omwooyo kwae mwomiifu, ohwoola lu yahabone abasuku 
bae nibayingiirwe. 

9 Akabira abo abali mu ngisa, haandi esisa syae haba sisihendeera daawe; mani 
yahasiimwe haandi yeeswemo oluyaali. 

10Esyo omuhola-mbi asibona mani nisimudiisa etima; asiingira okusinye mani 
n'ahamyuuhao; ohwekoomba hw'omuhola - mbi hubuliramo elalira obuhoonyi. 

Esabbuli 113 

Muhufumia obulai bw'Omwaami 

1Fumie Omwaami! Eng'we abahalaabani b'Omwaami, fumie eliita ly'Omwaami! 

2Eliita lyae likinisibwe, bulaanu neende endaalo choosi. 

3Ohutulira elalira ebukwe ohwoola emuumbo fumie eliita ly'Omwaami! 

4Omwaami niye otuka ebyaalo byoosi; oluyaali lwae luli aakulu muno ohuhira 
ekulu. 

5Abulao nasaae wuundi oli koti Omwaami Nasaae weefwe, owamenya aakulu 
bweene, 

6mani n'aguunama aasi ohwehaliirisa ebiri Muukulu neende hu syaalo. 

7Asiingisa abamanani ohubatusa mu lufu; abali mu budahano abatusa mu 
saando yaabwe 

8mani n'abeehasa alala neende abachweenufu b'oluyaali, abachweenufu bae 
b'oluyaali. 

9Aberesa omuhasi mukuumba oluyaali mu daala lyae, yamusangaasa n'amuhola 
ngina baana. Fumie Omwaami! 

Esabbuli 114 

Olweembo lw'Abaisiraeli nibatula Misiri 

1 Abaisiraeli nibaali nibatula Misiri, abeechuhulu ba Yakobbo nibatula mu syaalo 
siteende, 

2Buyudaaya syeehola obumenyo b'Omwaami bwoolerefu, Yisiraeli syeehola 
esyaalo syae syeene. 

3 Enyaanja Enjahanyu yabona mani niyihamyuuhao; Omwaalo kwa Yorodaani 
nakwo kwaakama ohuhulukusa. 

4Engulu chaduumakala koti emiiku; ebigulu byaduumakala koti amakoondi 
madoto. 

5Byali bitye, ewe Enyaanja, ebyakera wahamyuuhao? Ewe Yorodaani, lwasiina 
waakama ohuhulukusa? 

6Eng'we Engulu, lwasiina mwaduumakala koti emiiku? Eng'we ebigulu, lwasiina 
mwaduumakala koti amakoondi madoto? 

7Teengereha, ewe esyaalo, mu moni w'Omwaami, mu moni wa Nasaae wa 
Yakobbo, 

8 okaluuhania enyaanda cheehola amadiba k'amaachi haandi amakina nikeehola 
esulo ch'amaachi. 

Esabbuli 115 

Nasaae ali mulala yeeng'ene 

1Ewe Omwaami, oluyaali lwao haba silutuhoyera, nae beresa eliita lyao oluyaali, 
olwohuba obuheeri bwao butaakama neende obweesikwa bwao. 

2Lwasiina abaandu b'ebyaalo biindi batuteeba bati, “Nasaae weeng'we ali 
yeena?” 

3Nasaae weefwe ali Muukulu; ahola buli siindu sy'adaha. 

4 Nae ebiloongaloongwe byaabwe byetaanyisibwa mu feesa neende mu saabbu, 
byetaanyisibwa neende amahono k'abaandu. 

5Biri neende eminwa, nae haba sibinyala ohulomaloma, biri neende emoni, nae 
haba sibinyala ohubona. 

6Biri neende amatwi, nae haba sibinyala ohuwulira, biri neende amoolu, nae 
haba sibinyala ohuwunyiirisa. 

7Biri neende amahono, nae haba sibinyala ohudiira, biri neende amakulu, nae 
haba sibinyala ohukeenda; kata sibinyala ohutusa ekono mu mimiro kabyo. 

8Abo boosi ababitaanya bahafwaane nabyo, neende abo boosi ababyeesika. 

9Eng'we abaandu ba Yisiraeli, mweesike Omwaami. Olwohuba oyo niye engabo 
yeeng'we haandi niye obuhoonyi bweeng'we. 

10Eng'we ab'enyuumba ya Arooni, mweesike Omwaami! Oyo niye engabo 
yeeng'we, haandi niye obuhoonyi bweeng'we. 

11Eng'we mweesi abeesa oluyaali mu Omwaami, mweesike Omwaami. 
Olwohuba oyo niye engabo yeeng'we, haandi niye obuhoonyi bweeng'we. 

12Omwaami atwiichuliise; achia ohutuberesa ehabi; achia ohuberesa abaandu 
ba Yisiraeli ehabi achia ohuberesa ehabi ab'enyuumba ya Arooni. 

13 Omwaami achia ohuberesa ehabi abo abamwiisamo oluyaali, abayere neende 
abahuluundu. 

14Leha Omwaami ababerese olwiibulo luungi eng'we alala neende abeechuhulu 
beeng'we! 

15Leha Omwaami ababereseenge ehabi, oyo owaloonga ekulu neende esyaalo! 

16Ekulu elyo ly'Omwaami nilyo, nae esyaalo yasiberesa abaandu. 

17Abafu haba sibanyala hukinia Omwaami daawe, kata abo abeeha emakoombe. 

18Nae efwe abalamu huchia ohufumia Omwaami ohutula buti ohwoola endaalo 
choosi pe. Fumie Omwaami! 

Esabbuli 116 

Omuundu yeesi owawonisibwa akinia Nasaae 

1Ndaheera Omwaami, olwohuba yaambulira; haandi awulira esaala chaange. 

2Olwohuba atekeeresa esaala chaange, sakira njia ohumusabaanga mu bulamu 
bwaange bwoosi. 

3Obudinyu bw'ohufwa bwali nibuundebodoohanie; obuchuuni bw'emagoombe 
bwadiira, obuti neende oluteengo byali biinjita. 

4Mani niisaba Omwaami endi, “Ewe Omwaami, husaba wumonie!” 

5Omwaami w'esisa haandi muluungifu; Nasaae weefwe akwiira esisa. 

6Omwaami aliinda abaloonga; ese nindali mu masira, mani n'amonia. 

7Mani mwooyo kwaange yomiira, olwohuba Omwaami yangwiriire esisa. 

8Omwaami yaamonisye ohufwa; yanieyere amasika; haandi yaakera ndahaya 
ohusyeluluha ndaakwa aasi. 

9Mani sakira ngeendera mu moni w'Omwaami ni ndi mu syaalo sy'abalamu. 

10 Ndemeeda ohufukiirira, kata ndahaboola endi, “Saandire muno”; 

11haandi kata ndahaboola endi, “Abulao omuundu yeesikihwa.” 

12Siina syeene sindahaberese Omwaami hulw'ebilai byoosi bi yaholera. 

13Njia ohukiinga esikoombe sy'obuwonia, ohweebasa Omwaami olw'ohumonia. 

14Njia ohumuberesa si ndamusuubisa mu lwiichuule lw'abaandu bae. 

15Mu moni w'Omwaami, ohufwa hw'aboolerefu bae hw'engaanga y'aakulu 
muno. 

16Ewe Omwaami, ese ndi omuhalaabani wao; koti lu maakoo yaange yali; 
omoniisye ohufwa. 

17Njia ohuhuberesa esiyaanwa sy'ohuhweebasa mani hwekongooye ewe 
Omwaami. 

18Njia ohuberesa Omwaami ebiindu bi ndeeyama mu moni w'abaandu bae 
boosi, 

19mu lwaanyi lw'enyuumba y'Omwaami, akatikaati wao, ewe Yerusalemu. Kinie 
Omwaami! 

Esabbuli 117 

Muhufumia Omwaami 

1 Fumie Omwaami, eng'we ebyaalo byoosi, fumie Omwaami! Mumufumie, 
eng'we abaandu mweesi! 

2Olwohuba obuheeri bwae yi huli bw'amaani haandi obweesikwa bwae 
bw'endaalo choosi pe. Fumie Omwaami! 

Esabbuli 118 

Esaala y'ohweebasa olw'ohuyiingira 

1 Mweebase Omwaami, olwohuba mulai niye, obuheeri bwae bw'endaalo choosi 
pe. 

2Lehe abaandu ba Yisiraeli baboole bati, “Obuheeri bwae bw'endaalo choosi pe.” 

3Lehe ab'enyuumba ya Arooni baboole bati, “Obuheeri bwae bw'endaalo choosi 
pe.” 

4Lehe abo abeesa oluyaali mu Omwaami baboole bati, “Obuheeri bwae 
bw'endaalo choosi pe.” 

5Nindali mu bidinyu, ndekongooya Omwaami; yangobolamo mani n'amonia. 

6 Omwaami ali naange, haba siinjia hutya daawe. Omuundu anyala ohuuholaho 
siina syeene? 

7Omwaami ali hu lwaande lwaange ohuhoonya, sakira ndahayiingire abasuku 
baange bataandaha. 

8Silai ohweesika Omwaami ohuhira ohweesika abaandu. 

9Silai ohweesika Omwaami ohuhira ohweesika abatuki. 

10Abasuku baangi baandebodoohania; nae olw'obunyala bw'Omwaami, 
ndabasihirisa. 

11Bandebodoohanie, bandebodoohanie hu embeka choosi; nae olw'obunyala 
bw'Omwaami, ndabasihirisa. 

12Bandebuunihaho koti enjuhi, babbabbuluha koti omuliro kwomu mawa; nae 
olw'obunyala bw'Omwaami ndabasihirisa. 

13Baseeta neende amaani maangi, mani niimba aambi bweene ohuyiingirwa, 
nae Omwaami mani n'ahoonya. 

14 Omwaami niye amaani kaange haandi niye olweembo lwaange; yeholere 
omuwonia waange. 

15Tekeerese engalaakasa ch'ohwehoya ohuyiingira echiri mu mayeema 
k'abaandu baluungifu: “Amaani k'Omwaami niko akaholere katyo! 

16Amaani kae niko akakerere hwaayiingira amaani kae maangi mu biita!” 

17Ese haba siinjia hufwa: Njia ohubaao omulamu mani njaale ebiindu bi 
Omwaami yahola. 

18Nasaae yasaandiisye muno, nae haba sayaandehere ndaafwa. 

19Munjikulireo ebiruwa by'Enyuumba ya Nasaae; nyingire mani ndeebase 
Omwaami! 

20Sino nisyo esiruwa sy'Omwaami; abaluungifu boong'ene nibo anyala 
ohwiingiriramo. 

21Ese hweebasa ewe Omwaami, olwohuba waambulira, haandi weeholere 
obuwonia bwaange. 

22   Ekina li boombahi libahaya koti elibula obuhoonyi lyeeholere ohuba 
elihiramo obuhoonyi muno. 

23Sino Omwaami niye owasihola, hwasibona, mani nisiwukisa? 

24Luno nilwo oludaalo lu Omwaami yataao; lehe husangaale, haandi lehe 
hulwehoyeremo! 

25 Ewe Omwaami, huhwekongooya, tuwonie! Ewe Omwaami, huhwekongooya, 
leha bi huhola obiberese ehabi! 

26 W'ehabi oyo owiichia mu liita ly'Omwaami! Hubasabira ehabi nihuli mu 
nyuumba y'Omwaami. 

27Omwaami niye Nasaae otuberesa obulafu. Mudiire ehiindu mu mahono 
keeng'we mani muhuumbe nimweebodoohania alutaari. 

28Niiwe Nasaae waange, njia ohuhweebasaanga; niiwe Nasaae waange, njia 
ohuhukinia. 

29Mani mweebase Omwaami, olwohuba mulai niye, haandi obuheeri bwae 
bw'endaalo choosi pe. 

Esabbuli 119 

Amalako k'Omwaami 

1Bali neende ehabi abo ba bulamu bwaabwe bubulaho esyonoono, 
abaloondakana neende amalako k'Omwaami. 

2Bali neende ehabi abo abaliinda ebilagiro byae, abamuwulira neende emyooyo 
kyaabwe kyoosi; 

3abataholaangaho esibi, nae abakeendera sa mu ngira ch'Omwaami. 

4Ewe Omwaami, watuberesa ebilagiro byao, watuboolera oti hubiliindeenge 
bulai. 

5Bulaanu mba ninyomiriire ohuliinda ebilagiiriro byao! 

6Bulaanu mba nindata omwooyo kwaange kwoosi, hu ebyo byoosi bi walagira, 
esoni haba sichahadiire daawe. 

7Njia ohuhufumiaanga neende omwooyo muluungifu, ninjekere eheenga 
y'emisaango yao yadyeeri. 

8Njia ohudiiraanga amalako kao, mani otaanjwaang'a daawe! 

Ohwiisa oluyaali mu malako k'Omwaami 

9Omuraaga anyala atye ohuliinda obulamu bwae nibubulamo esyonoono? 
Anyala n'aloondakana neende emboosi yao. 

10Teemaho neende omwooyo kwaange kwoosi ohuhuhalaabanira; otaandeha 
ndajeemera amalako kao. 

11Emboosi yao ndayiliinda mu mwooyo kwaange, haye ohwonoona mu moni 
wao. 

12Ofumisibwe ewe Omwaami; onjekese manye ebilagiro byao. 

13Mani mba njia ohukaloondamo neende ekono hoongo amalako koosi ka 
watuberesa. 

14Sangaalira mu huloondakana neende amalako kao ohuhira ohunyoola 
emyaandu miingi. 

15Ndaha muno ohubasaanga hu bilagiiriro byao; ohwehaliirisaanga bi 
wundagira. 

16Sangaalira amalako kao; haba siinjia ohwiibirira amalako kao. 

Ohusangaalira amalako k'Omwaami 

17Ngwiire esisa, ese omuhalaabani wao, mbe omulamu, mani nyale ohuliinda 
emboosi yao. 

18Yikula emoni chaange, nyale ohubona ebiwuukisa biri mu malako kao. 

19Hu syaalo huno ese ndi sa omubita-ngira sakira otaangisa amalako kao. 

20Omwooyo kwaange kwekoomba muno ohumanya eheenga y'emisaango yao 
y'endaalo choosi. 

21Woolobya abo abehuduumbasa; abajeemera amalako kao obabwaaba. 

22Nduseho amanyeko kaabwe neende ohulekeeresa hwaabwe, olwohuba ese 
ndaliinda amalako kao. 

23Abeemirisi bosi beehala mani nibaahoba, nae ese omuhalaabani wao njia 
ohubasaanga hu ebilagiiriro byao. 

24Olwohuba sangaalira mu bilagiro; ebyo nibyo ebingerakira. 

Ohuheengerao elalira ohuliinda amalako k'Omwaami 

25Obulamu bwaange bwandiire mu lufu; ngobosemo obulamu, koti lu 
wasuubisa. 

26Nindeeyolobya ebyonoono byoosi bi ndahola, wangobolamo; mani njekese 
ebilagiiriro byao. 

27Ewe hoonye manye amalako kao, hu nyale ohubasaanga hu biindu byao 
biwukisa bi wahola. 

28Esibeera sinjiita; ngobosemo amaani koti lu wasuubisa. 

29Monie haye ohuloondakana neende ebidoondobanu; nae hulw'esisa syao, 
njekese amalako kao. 

30Heengereo ohuba omweesikwa; ndeere omwooyo hu bilagiiriro byao. 

31Ewe Omwaami, ese noondakana neende ebilagiro byao; otaandeha ndadiirwa 
esoni. 

32Njia ohwooseresaanga by'olagira, n'omeeda ohumanya hwaange. 

Esaala yisaba ohumanya 

33Ewe Omwaami, njekese amahuluundu k'amalako kao, mani mba njia 
ohukadiiraanga buli siha. 

34Mberese amakesi nindeenge amalako kao; haandi kadiireenge neende 
omwooyo kwaange kwoosi. 

35Hoonye ohudiiraanga amalako kao, olwohuba mu malako ako nimwo mu 
sangaalira. 

36Mberese obwekoombi bw'ohudiira amalako kao ohuhira ohuba neende 
eby'engaanga. 

37Monie ohumalira omwooyo kwaange hu biindu bitaalimo obuhoonyi; nae 
emboosi chao chiimberese obulamu. 

38Yomiisa bi wasuubisa omuhalaabani wao, bi wasuubisa abo abahwiisamo 
oluyaali. 

39Monie amanyeko ka ndatya; olwohuba eheenga y'emisaango yao ndai niyo. 

40Bona, ndekoomba ohudiira amalako kao; mu buluungifu bwao, mberese 
obulamu. 

Ohweesika amalako k'Omwaami 

41Ewe Omwaami, leha obuheeri bwao butakaama bube naange, haandi 
wumonie koti lu wasuubisa. 

42Ao mani njia ohukobola mwaabo abaanyeka olwohuba ese ndeesika emboosi 
yao. 

43Hoonye nyale ohulomalomaanga obwadyeeri buli siha, olwohuba suubira mu 
heenga y'emisaango yao. 

44Njia ohudiiraanga amalako kao butoli-toli, endaalo choosi pe. 

45Haandi njia ohubechaanga mu muleembe, olwohuba ndeema muno ohudiira 
ebilagiro byao. 

46Njia ohulaangirira amalako kao eyiri abatuki haba siinjia hudiirwa esoni 
daawe. 

47Saangaalira ohudiira amalako kao, olwohuba ndakaheera muno. 

48Njisa oluyaali mu malako kao, haandi ndakaheera; njia ohubasaanga hu 
bilagiiriro byao. 

Ohwoomiirira mu malako k'Omwaami 

49Ewe Omwaami, yichulisa bi wasuubisa omuhalaabani wao; ebyo ebyandeetera 
esuubi. 

50Kata ndahasaanda, njia ohusangaala, olwohuba si wasuubisa, syangobosamo 
amaani. 

51Abehuduumbasa baanyeka muno, nae haba sindalehanaho neende amalako 
kao. 

52Ninjichulisa hu heenga y'emisaango yao ehale, sangaala muno, ewe Omwaami. 

53Niimbona abahola-mbi, nibahalaka amalako kao, etima lindiira muno. 

54Mu bulamu bwaange obubita-bubita buno, nyemba enyembo chidiira hu 
bilagiro byao. 

55Esiro hwiichulisa, ewe Omwaami, haandi mbaasa hu malako kao. 

56Ohudiira amalako kao, hweholere esangaalo lyaange. 

Ohumalira omwooyo hu malako k'Omwaami 

57Ewe Omwaami, niiwe omukabo kwaange; suubisa ohudiiraanga amalako kao. 

58Mani husaba nomwoyo kwaange kwoosi endi, ngwiire esisa, koti lu 
wasuubisa! 

59Nindehaliirisa ebiima byaange, ngaluuhana mani ninoondehana neende 
ebilagiiriro byao. 

60Nyanguya ataali ohweng'oonia ohudiira amalako kao. 

61Abahola-mbi nibaandeka omuteego, ese haba sinjibirira amalako kao. 

62Esiro akati simuha ohuhufumia, olwohuba amalako kao maluungifu niko. 

63Ese ndi omwiicha waabo boosi abahwiisamo oluyaali, haandi owaabo boosi 
abadiira amalako kao. 

64Omwaami, obuheeri bwao butaakama bweechula mu syaalo; njekese manye 
amalako kao. 

Engaanga yiri mu hudiira amalako k'Omwaami 

65Wosereese si wasuubisa, ewe Omwaami, mani wuuholereenge ebilai, ese 
omuhalaabani wao. 

66Njekese eheenga y'emisaango yao ndai neende ohumanya, olwohuba ese 
ndeesika amalako kao. 

67Nisisiiri ohusaanda, ndali nindanaliirira ohwonoona, nae bulaanu, ndiira 
emboosi yao. 

68Oli omulai, ohola ebilai; njekese amalako kao. 

69Abehuduumbasa banomanomaho eby'obubacha, nae ese nyomiirira hu 
makerako kao neende omwooyo kwaange kwoosi. 

70Emyooyo kyaabwe chonooniswe, nae ese sangaalira ebilagiiriro byao 

71Ohusaanda hwaange hwahoonya muno, olwohuba hwakera ndeeka ebilagiro 
byao. 

72Amalako kao k'engaanga hoongo muno yi ndi ohuhira esaabbu neende efeesa 
elifu-ne-lifu. 

Obwadyeeri bw'amalako k'Omwaami 

73Ewe niiwe owanoonga, haandi niiwe owuniinda; mberese amakesi, hu njeke 
amalako kao. 

74Abo boosi abahwiisamo oluyaali nibaanambonaanga, bachia ohusangaala, 
olwohuba ndeesika si wasuubisa. 

75Manyire endi ewe Omwaami, oheenga emisaango mubwadyeeri; haandi 
wasaandya olwohuba oli omweesikwa. 

76Leha obuheeri bwao butaakama buunemye omwooyo, koti lu wasuubisa, ese 
omuhalaabani wao. 

77Ngwiire esisa, hu nyale ohubaao omulamu olwohuba sangaalira amalako kao. 

78Abehuduumbasa bahoya badiirwa esoni, olwohuba bambachira buhaya; nae 
ese, njia ohubasaanga hu malako kao. 

79Abo boosi abahwiisamo oluyaali beecha yi ndi hu bamanye bi walagira. 

80Naange hoya ndoseresaanga bulai ebilagiro byao, mani huhaye ohudiirwaanga 
esoni. 

Esaala y'ohununulwa 

81Ewe Omwaami, amaani kambwereere elalira, nihuliinda endi wiichie 
wuumonie; nae ese ndeesika si waboola. 

82Njoong'ere ohutingaala ni niinda ohubona si wasuubisa, nindeteeba endi, 
“Wahasangaase liina?” 

83Mbulamo obuhoonyi bwoosi koti esideendekere syasukunwa hale; kata katyo, 
haba sindeebirira amalako kao. 

84Ese omuhalaabani wao, ndahaliinde ohwoola liina? Abaanyiingania abo, 
wahabaheengere liina omusaango? 

85Abehuduumbasa, abatadaha ohudiira amalako kao, bamalire ohunjabira 
obuko nibaateka ngweemo. 

86Amalako kao koosi keesikiha; nae abaandu banyiingania ataali esifune, ewe 
hoonye! 

87Bali aambi ohuusihirisa ndule hu syaalo; nae ese haba sindalehana neende 
ebilagiro byao. 

88Nae ohweema hu buheeri bwao butaakama, wonia obulamu bwaange, hu syesi 
nyale ohudiiraanga amalako kao. 

Ohwomiirira hu malako k'Omwaami 

89Ewe Omwaami, emboosi yao yiyiindira endaalo choosi; kata neende Muukulu 
yiba enyomiifu. 

90Obweesikwa bwao buyiindira endaalo choosi; ewe wamala ohwomiisa 
esyaalo, mani haba sisidengaana daawe. 

91Ebiindu byoosi bisisiiriwo koti lu walagira, olwohuba ebyo byoosi 
bihuhalaabanira. 

92Amalako kao kaba nikataali niko akasangaasa, ese mba ndamala ohufwa hale 
hulw'esaando yaange. 

93Ese haba siinjia hwiibirira amalako kao, olwohuba ako niko ka 
wuumbereseeremo obulamu. 

94Ese ndi owao mweene, mani ewe monie; olwohuba ndeemaho muno ohudiira 
amalako kao. 

95Abahola-mbi bandelindiriire ohuusihirisa, nae ese njia ohubasaanga hu 
malako kao. 

96Ese malire ohubona koti lu biindu byoosi biri neende enjakamo; nae amalako 
kao kabula enjakamo. 

Ohudaha amalako k'Omwaami 

97Ndaheera muno amalako kao, ngeekerakiraho oludaalo lwoosi. 

98Amalako kao kali naange ebiha byoosi mani kaahola ohuba omukesi ohuhira 
abasuku baange. 

99Ese manyire ebiingi ohuhira abeekesa baange boosi, olwohuba mbaasa muno 
hu bilagiiriro byao. 

100Ndi omukesi muno ohuhira abakofu, olwohuba ndiira ebilagiro byao. 

101Ese ndebwaaba ebiima bibi byoosi, hu nyale ohudiiraanga by'oboola. 

102Ese haba sindalehanaho neende ebilagiiriro byao, olwohuba ewe niiwe 
owuunjekesa 

103Ebilagiiriro byao binyunyuulira muno, binyunyuula ohuhiraho obuuhi 
bw'enjuhi. 

104Bi weekesa bikera ndaaba omukesi, mani sakira ese ndasyuulana neende 
ebiima bibi. 

Amalako k'Omwaami kahosa koti obulafu 

105Emboosi yao niyo etaara lihosera yi njiira haandi nilyo obulafu bw'engira 
yaange. 

106Ndeechubire neende esichubo haandi maliriire elalira, endi njia ohudiiraanga 
ebilagiiriro byao biluungifu. 

107Esaando yaange muno; ewe Omwaami, oniinde ni ndi omulamu koti lu 
wasuubisa. 

108Ewe Omwaami, siima ebiyaanwa byaange byohuhweebasa, haandi 
wuunjekese manye amalako kao. 

109Obulamu bwaange buli mu bidinyu buli siha, nae ese haba sinjibiriraanga 
amalako kao. 

110Abahola-mbi baandeka omuteego, nae haba sindehanaangaho neende 
ebilagiro byao. 

111Ebilagiiriro byao nikwo omukabo kwaange kw'endaalo choosi; nibyo 
esangaalo ly'omwooyo kwaange. 

112Malire ohuheengao ohudiiraanga amalako kao ohwoola lu ndirifwa. 

Amalako k'Omwaami niko akaniinda 

113Ndasyuula abaandu bateesikiha, nae ndaheera amalako kao. 

114Olwohuba niiwe obwiiruhiro bwaange, haandi niiwe engabo yaange; 
ndeesika bi wasuubisa. 

115Mumbweere-eyi, eng'we abahola-mbi, hu nyale ohudiira amalako ka Nasaae 
waange. 

116Mberese amaani koti lu wasuubisa, doong'e nisisiiri omulamu; otaandeha 
ndayaambwa esoni nihweesikire! 

117Mberese amaani mbe mu muleembe mani njia ohudiiraanga amalako kao 
endaalo choosi. 

118Ewe haba s'odeeba hu abo boosi abalehana neende ebilagiiriro byao; 
endekeha chaabwe ch'obubacha chibula obuhoonyi. 

119Abahola-mbi bohu syaalo boosi obayira koti ebikoha, mani sakira ese 
ndaheera ebilagiiriro byao. 

120Hinakirira mu bulamu bwaange bwoosi olw'ohuhutya, haandi tya eheenga 
y'emisaango yao. 

Ohuwulira amalako k'Omwaami 

121Holere ebyadyeeri haandi ebilai; otaanjwaang'a mu bunyala bw'abasuku 
baange! 

122Suubisa ohuhoonya omuhalaabani wao; otaleha abehuduumbasa 
ohufwiinyirira. 

123Emoni chaange chijoong'ere ohutingaala niniinda ohumonia, neende 
ohununula hu wasuubisa, ewe omuluungifu. 

124Holera omuhalaabani wao ohuchaanakana neende obuheeri bwao 
butaakama, haandi onjekese ebilagiro byao. 

125Ndi omuhalaabani wao; mberese ohutegeera, hu nyale ohumanya amalako 
kao. 

126Omwaami, sino nisyo esiha syoohoyere ohuholaho esiindu, olwohuba haba 
sibadiirire amalako kao. 

127Ndaheera muno amalako kao ohuhira esaabbu, ohuhirira elalira esaabbu 
yihiramo obulai. 

128Mani sakira noondakira ebyo byoosi by'olagira; haandi sakira sindahana 
neende eby'obubacha. 

Ohwekoomba ohuwulira amalako k'Omwaami 

129Amakerako kao kawukisa; sakira kadiira neende omwooyo kwaange kwoosi. 

130Ohutotola enjekesa yao huleeta obulafu haandi huberesa amakesi abo 
abataali neende amakesi. 

131Nindekoomba amalako kao ese njeraana ninjasamiriire omunwa. 

132Ngaluuhanire mani wuungwiire esisa koti lw'oholeraanga abo boosi 
abahuheera. 

133Niindeenge koti lu wasuubisa, haandi otaleha esyonoono syaatuka. 

134Ewe nunule onduse hu abo abali ohusaandya, hu nyale ohudiira ebilagiro 
byao. 

135Tingaala neende esisa eyiri omuhalaabani wao, haandi wuunjekese amalako 
kao. 

136Amasika kaange kahulukusa koti omwaalo, olwohuba abaandu bahayire 
ohudiira amalako kao. 

Amalako k'Omwaami kadyeeri 

137Ewe Omwaami, niiwe omuluungifu, haandi amalako kao kadyeeri niko. 

138Ebilagiro wabiberesa mu biluungifu haandi mubwadyeeri bweene. 

139Etima linjiita-bwiita, olwohuba abasuku baange beebiriire emboosi chao. 

140Si wasuubisa syomiifu nisyo, sakira ndasiheera. 

141Ese ndi nambula-buchiiro haandi ndekeeresebwa, nae haba sinjibiriraanga 
ebilagiro byao. 

142Obuluungifu bwao bw'endaalo choosi, haandi amalako kao kadyeeri. 

143Ebidinyu neende amasira binjichuuleho, nae amalako kao niko esangaalo 
lyaange. 

144Ebilagiiriro byao biluungifu endaalo choosi; mani mberese amakesi nyale 
ohubaao omulamu. 

Esaala y'ohusaba ohununulwa 

145Ewe Omwaami, husaba neende omwooyo kwaange kwoosi; ngobolemo, njia 
ohudiira amalako kao! 

146Hwekongooya wuumonie; nyale ohudiira amalako kao. 

147Echuli mu mabwiibwi ebukwe niyisisiiri ohuheba, husaba wuuhoonye. 
Ndeesika si wasuubisa. 

148Esiro syoosi ngona ni moka, nimbaasa hu bi walagira. 

149Olw'obuheeri bwao butaakama, ewe Omwaami, owulire si mboola; endi 
oliinde obulamu bwaange, ewe owadyeeri. 

150Abangiiya b'egiili mbano basudire aambi neende esichiiririrwa syaabwe sibi; 
nibo abaandu bataloondakana neende amalako kao. 

151Nae ewe Omwaami, oli aambi muno naange, haandi amalako kao koosi 
kadyeeri. 

152Ohutula hale-na-haandi, ndeeka ebilagiro byao mani nimanya endi wabitaao 
bibeeo endaalo choosi. 

Ohwekongooya ohuhoonywa 

153Bona amasira kaange, mani wuununule, olwohuba haba sinjibirira amalako 
kao. 

154Ngayirire mani wuunjabine; mberese obulamu koti lu wasuubisa. 

155Abahola-mbi haba sibachia huwonisibwa daawe, olwohuba haba sibadeeba 
hu malako kao. 

156Esisa syao siingi muno, ewe Omwaami; mberese obulamu, ewe owadyeeri. 

157Abaanyiingania neende abataandaha baangi muno, nae haba sindehaangaho 
ohudiira amalako kao. 

158Mbona abahobi abo neende okusinye, olwohuba haba sibadiira amalako kao. 

159Ewe Omwaami, bona koti lu ndaha by'olagira. Olw'obuheeri bwao 
butaakama, liinda obulamu bwaange. 

160Omulamwa kw'amalako kao, kwadyeeri nikwo, haandi eheenga y'emisaango 
yao nuungifu y'endaalo choosi pe. 

Ohweyaanayo eyiri amalako k'Omwaami 

161Abaandu ab'amaani bali ohuunyiingania ataali esifune, nae ese njisa oluyaali 
mu malako kao. 

162Sangaalira bi wasuubisa, koti lu ndasangaalira ebinyakirwe biingi muno. 

163Ese sindaha haandi ndasyuulana eby'obubacha, nae ndaheera amalako kao. 

164Buli ludaalo ese hukinia amahabi kataanu-na-kabiri, hulw'eheenga 
y'emisaango yao nuungifu. 

165Abo boosi abaheera amalako kao bali neende omuleembe muungi, sibulao 
esiindu syosi-syoosi esinyala syaabatekera baakwa. 

166Ewe Omwaami, huliindiriire wiichie wuumonie, haandi holaanga ebyo byoosi 
bi walagira. 

167Ndiira ebilagiro byao, haandi ndabiheera muno. 

168Ndiira amalako kao neende ebilagiiriro byao, haandi obona buli siindu si hola. 

Esaala y'ohusaba obuhoonyi 

169Ewe Omwaami, leha amaliro kaange koole yooli; wuumbere ohumanya koti 
lu wasuubisa. 

170Wulire ohusaba hwaange, mani wuumonie koti lu wasuubisa. 

171Njia ohuhufumiaanga buli ludaalo, olwohuba wuunjekesa amalako kao. 

172Njia ohweembaanga bi walagira, olwohuba amalako kao kadyeeri. 

173Buli ludaalo ba omwetekefu ohuhoonya, olwohuba ese ndaheengao 
ohudiiraanga ebilagiro byao. 

174Ewe Omwaami, ese ndekoomba wuumonie, haandi amalako kao niko 
akasangaasa. 

175Mberese obulamu, njia ohuhufumiaanga; haandi leha ebilagiiriro byao 
bihoonye. 

176Nda kotaana koti amakoondi lyakota, koonya omuhalaabani wao, olwohuba 
haba sinjibiraanga amalako kao daawe. 

Esabbuli 120 

Esaala yisaba obuhoonyi 

1Mu ngisa yaange, ndekongooya Omwaami, mani n'angobolamo. 

2Ewe Omwaami monie, abalomaloma eby'obubacha, neende 
eby'ohwebachirisa. 

3Mwahabereswe siina, haandi mwahasaandisibwa neende siina, eng'we 
abalomaloma eby'ohwebachirisa? 

4Mwahasaandisibwe neende obusaale bwooki obw'abalwaani b'amaani, neende 
amaanda maahanyu kaaduha! 

5Chinjakaanire ese ohumenya mu Meseki, neende mu Kedari. 

6Menyere esiha Ese sileeyi muno mu baandu batadaha omuleembe! 

7Ese ndaha omuleembe, nabo badaha ohulwaana. 

Esabbuli 121 

Omwaami omuliindi weefwe 

1Siingisa emoni mani nitingaala hu bigulu. Ndeteeba endi, obuhoonyi bwaange 
bwahatule yeena? 

2Obuhoonyi bwaange butula eyiri Omwaami, owaloonga Ekulu neende esyaalo. 

3Haba saahuleha waakwa; omuliindi wao haba siyahakuunuhe daawe. 

4Bone, oyo omuliindi wa Yisiraeli haba sakuunuha noomba yakona endoolo. 

5Omwaami niye omuliindi wao; Omwaami niye obweyikamo bwao ali hu 
muhono kwao muluungi. 

6Elyuuba haba silyahahunyaale esideete, noomba omwoosi mu siro. 

7Omwaami achia ohuhuwoniaanga buli masira koosi; achia ohuliinda obulamu 
bwao. 

8Omwaami achia ohuhuliinda noochia haandi nookobola ohutula bulaanu buti 
neende endaalo choosi pe. 

Esabbuli 122 

Muhufumia Yerusalemu 

1Sangaala nibaamboolera bati, “Leha huchie mu nyuumba y'Omwaami.” 

2Bulaanu huli ano, hweemere mu biruwa bya Yerusalemu! 

3Yerusalemu nisyo esiko syoombahibwa nisyomiirira alala bulai. 

4Enono nimwo muchichia, enono ch'Omwaami, ohweebasa Omwaami koti lu 
Yisiraeli yalagira. 

5Mu Yerusalemu nimwo mu bata ebisaala by'ohuheengeraho emisaango, 
ebisaala by'obutuki eby'enyuumba ya Daudi. 

6Musabire Yerusalemu omuleembe muti: “Babe neende ehabi abo abahuheera. 

7Omuleembe kube mu bida byao bihwebodoohaanie, neende ehabi mu 
madooho kahulimo.” 

8Olwohuba beeho baange neende beecha-baange, mboolera Yerusalemu endi, 
“Omuleembe kube mweeng'we!” 

9Olwohuba enyuumba y'Omwaami Nasaae weefwe husabira ehabi. 

Esabbuli 123 

Esaala y'ohusaba Nasaae atukwiire esisa 

1Tingaalire aakulu yooli, ewe Omwaami oli Muukulu. 

2Koti lu abahalaabani batingaala Omwaami waabwe, haandi koti abahalaabani 
bahasi batingaala omuhuluundu waabwe, olwo nilwo lu fwesi huhutingaala, ewe 
Omwaami Nasaae weefwe, ohwoola lu olitukwiira esisa. 

3Tukwiire esisa, ewe Omwaami, tukwiire esisa; owohuba hulekeereswa muno. 

4Obulamu bweefwe bubeere obw'ohuduulirwa, neende abo abali bulai, haandi 
hwalekeereswa muno neende abehuduumbasa. 

Esabbuli 124 

Nasaae niye oliinda abaandu bae 

1Omwaami aba n'ataali hu lwaande lweefwe, leha Yisiraeli bulaanu alomalome, 

2Omwaami aba n'ataali hu lwaande lweefwe, abasuku beefwe nibatuseeta, 

3bahatumirire nihusisiiri abalamu, ohweema hu tima ly'egiili li bali nalyo 
nibatudiira. 

4Ehulukusi yahatweyereo yatusukuna eyale muno, amaachi kahatumirire. 

5Ehulukusi y'amaachi y'amaani yahatusihiriise. 

6Leha hwebase Omwaami, otatuleha abasuku beefwe batusihirisa. 

7Hwoobbya koti eyoni nihutula mu luhaanda lw'omuyiimi; oluhaanda lumalire 
ohuhaliha, mani huwonere! 

8Obuhoonyi bweefwe butula eyiri Omwaami, owaloonga ekulu neende esyaalo. 

Esabbuli 125 

Obweyikamo bw'abaandu ba Nasaae 

1Abo abeesika Omwaami bali koti Olugulu lwa Siyooni, olutahanyala 
ohudengaanisibwa daawe, oluyiindira endaalo choosi pe. 

2Koti lu ngulu chebodoohania Yerusalemu, olwo nilwo lu Omwaami 
yebodoohania abaandu bae ohutula buti neende ohwoola endaalo choosi pe. 

3Abahola-mbi haba sibachia hutuka esyaalo sy'abaluungifu; ataali ao nae 
abaluungifu banyala ohwonoona. 

4Abalai neende ab'emyooyo miluungifu, baholereenge ebilai, ewe Omwaami. 

5Nae abo abadiira engira yitali eyadyeeri, basaandisire alala neende abahola-
mbi! Omuleembe kube hu Yisiraeli! 

Esabbuli 126 

Esaala y'ohusaba ohununulwa 

1Omwaami niyatukobosa mu Siyooni, syali koti esilooto. 

2Nga hwacheheerera, mani nihweemba olw'omwehoya; mani ebyaalo biindi 
nibiboola biti, “Omwaami abaholeere ebiindu bihunuufu.” 

3Mubwadyeeri beene, Omwaami atuholeere ebiindu bihunuufu, sakira huli 
abasangaafu! 

4Ewe Omwaami, otukobooseo, koti lu fula yikobosaanga amaachi mu myaalo 
kihamire. 

5Leha abo abaliraanga nibataaka emwo, bakese nibasangaalire! 

6Achia n'alira n'akiingire emwo yohutaaka, yahakobole niyeemba 
hulw'esangaalo, n'aleeta ekesa ly'akiingire. 

Esabbuli 127 

Muhukinia obulai bwa Nasaae 

1Omwaami nataali niye owoombaha enyuumba, aboombahi badidiihanira 
bihaya byeene; Omwaami naaba nataali niye oliindire esiko, abaliindi 
banyahanira bihaya byeene nibamoka. 

2Sibulamo obuhoonyi ohudiidihana muno onyoole esyohulya, nowuuna 
ohusiingira mu buliri nibutaahya bulai, haandi mani niweyalisa esiro akatikaati. 
Olwohuba abo ba Omwaami adaha, ababeresa nibasiikona. 

3Bone, ohwiibula abaana siyaanwa ohutula eyiri Omwaami; mubwadyeeri 
bweene, siyaanwa nisyo. 

4Abaana ba muundu yeebula mu buraaga, baba koti obusaale mu mahono 
k'omulwaani w'amaani. 

5W'ehabi oyo oli neende obusaale koti obwomu buungi, Niyahasoolane neende 
abasuku bae hu biruwa, haba siyahadiirwe esoni daawe. 

Esabbuli 128 

Omukabo kw'abawulira Omwaami 

1Boosi abeesa oluyaali mu Mwaami, haandi baloondakana neende by'alagira, 
b'ehabi nibo. 

2Wahalya hu byaamo by'ohudidiihana hwao; wahasangaale, haandi ebiindu 
byahahuchiire bulai. 

3Omuhasi wao yahabe koti omusabbiibbu okwaama ebyaamo mu nyuumba yao. 
Nae abaana bao bahabe koti amasaga k'omuseituuni nibebodoohaanie emeesa 
yao. 

4Mubwadyeeri bweene, omuundu yeesa oluyaali mu Mwaami, yahanyoole ehabi 
atyo. 

5Omwaami ahoya yaahuberesa ehabi naali mu Siyooni! Ohoya yabona 
Yerusalemu nisihulahulana, endaalo choosi ech'obulamu bwao! 

6Ohoya wayiindira waabona abeechuhulu bao! Omuleembe kube hu Yisiraeli! 

Esabbuli 129 

Esaala y'ohusabira abasuku ba Yisiraeli 

1Leha Yisiraeli bulaanu aboole ati, “Ohutula mubuyere bwaange, baasaandiisye 
amahabi maangi muno. 

2“Ohutulira elalira mubuyere bwaange, abasuku baange basaandiisye amahabi 
maangi muno, nae kata katyo haba sibanyiingiire daawe. 

3Baheenga ekiheenge kyoloberera mu mukoongo kwaange baakuhola kwaaba 
koti endalo yirimirwe neende eng'oombe.” 

4Nae Omwaami muluungifu niye, yahalaka emikoye ky'abahola-mbi. 

5Buli muundu wasyuula Siyooni ahoya yaayiingirwa mani yaakaluswa enyuma. 

6Leha babe koti obunyaasi bumera hu sirama sy'enyuumba, obwooma 
nibusisiiri ohuhula daawe. 

7Abulao omuundu yeesi onyala yaabuheenga yaabubuusa alala, oba yaabuboya 
mu njole. 

8Abulao oyo obita aambi ao onyala ohuboola ati, “Omwaami ahoya yaahuberesa 
ehabi! Hubaberesa ehabi mu liita ly'Omwaami.” 

Esabbuli 130 

Esaala y'ohusaba obuhoonyi 

1Ewe Omwaami, hulirira ohweema hu bidinyu bi ndimo! 

2Ewe Omwaami, wulira amaliro kaange; Wulira koti lu saba obuhoonyi. 

3Ewe Omwaami, oba n'otingaala ebyonoono byeefwe, wiina mweene 
otahahirirwa omusaango? 

4Nae ewe otuleheramo, hu hunyale ohuhwiisangamo oluyaali. 

5Niinda neende omwooyo kwaange kwoosi Omwaami ohuhoonya haandi 
ndeesika emboosi yae. 

6Niinda Omwaami ohuhiraho abaliindi koti lu baliinda obwiire ohuhya. 

7Yisiraeli, weesikeenge Omwaami! Olwohuba w'obuheeri haandi buli siha, 
mweetekefu ohutununula. 

8 Omwaami yahanunule Yisiraeli ohubatusa mu byonoono byaabwe byoosi. 

Esabbuli 131 

Esaala y'obuloonga y'ohweesika Omwaami 

1Ewe Omwaami, ese haba sindehuduumbasa daawe, haandi haba sindetingaala 
nindeniinia daawe. Haba sindeebaanga hu biindu bihunuufu muno oba hu 
biindu ebihira ohuhola daawe. 

2Nae nongooyaale haandi mbuleere, koti lu mwaana mudoto yahaloongoyala 
n'anuuna ng'ina, koti omwaana, olwo nilwo lu noongoyaale. 

3Ewe Yisiraeli, weesike Omwaami ohutula buti bulaanu neende endaalo choosi 
pe. 

Esabbuli 132 

Mu hukinia enyuumba ya Nasaae 

1Ewe Omwaami, yichulisa Daudi neende ebidinyu byoosi bi yesimiirisira. 

2Yichulisa koti lu yahweechubira, ewe Omwaami neende obweyamo bu yahola 
y'oli, ewe ow'Obunyala Nasaae wa Yakobbo n'aboola ati, 

3“Haba siinjia ohwiingira mu nyuumba yaange oba ohuniina hu sitaanda 
syaange, 

4sindahakona kata ohukuunuhaho daawe 

5ohwoola lu ndahanyoolere Omwaami abuundu wohumenya, abuundu yi 
ow'Obunyala Mweene wa Yakobbo yi yahamenye.” 

6 Bona, nihwali Bbetilehemu, hwawuliraho hu Esanduuku ly'Endagaano, 
hwalinyoola mu mikuunda kya Yaari. 

7Hwaboola huti, “Lehe huchie mu nyuumba y'Omwaami; hwiinamire aiteeni 
sy'alaambisaho amakulu kae.” 

8Ewe Omwaami, siingira mani wiichie abuundu y'owuluuhira, obe mu sanduuku 
y'Endagaano, esilolero sy'obunyala bwao. 

9Leha abalaamisi bao baholeenge buli ludaalo ebiluungifu, haandi leha 
aboolerefu bao basangaale olw'ohwehoya. 

10Olwohuba omuhalaabani wao Daudi, otafudatira omudoole wao. 

11 Omwaami yechubira Daudi niyomiisa si yasuubisa sy'atachia hukaluuhaniaho 
daawe: “Njia ohuhola mulala hu baana bao beene, mwiihase hu sisaala syao 
sy'obutuki. 

12Abaana bao nibanaliindeenge endagaano yaange, neende ebilagiro byaange bi 
ndahabeekese, kata neende abaana baabwe bosi bahehaleenge hu sisaala 
sy'obutuki bwao endaalo choosi pe.” 

13Olwohuba Omwaami niye omweene owedoolere Siyooni; omweene 
asyekoombere ohuba obumenyero bwae. 

14Omweene aboola ati: “Ano nuwo abuundu yi njia ohuwuluuhiraanga endaalo 
choosi; ano nuwo yi siimire ohubechaanga buli ludaalo. 

15Njia ohuberesaanga Siyooni ebiindu byoosi bi sidaha; njia ohwiikusa 
abamanani basirimo boosi neende ebyohulya. 

16Abalaamisi basyo, njia ohubaberesa ehabi mu buli siindu si bahola, neende 
aboolerefu basirimo bahasangaaleenge olw'ohwehoya. 

17 Ao mulala hu beechuhulu ba Daudi; niwo yi ndahamuholere omutuki waange 
mudoole. 

18Abasuku bae ndahabadiisye esoni. Nae omweene oyo njia ohumufwaasa 
ekofia y'obutuki yimesamesana.” 

Esabbuli 133 

Ohufumia hw'ohumenya mu mireembe 

1Mubwadyeeri, silai haandi sisangaasa abeebulanwa ohuba alala 
nibawuliirisania. 

2Siri koti amafuta k'engaanga kahulukusa ohutula hu mutwe, nikeediha aasi hu 
sirefu, hu sirefu sya Arooni, nikeehirira aasi ohwoola hu sitogi sy'abyefwaalo 
byae. 

3Siri koti olume luli hu Lugulu lwa Hamoni, olutoonya hu bigulu bya Siyooni. 
Olwohuba Omwaami niye owalagira wabeeo ehabi, ehabi eyo niyo obulamu 
bw'endaalo choosi pe. 

Esabbuli 134 

Mwiiche hukinie Nasaae 

1Eng'we mwiiche, hukinie Omwaami, eng'we abahalaabani b'Omwaami mweesi, 
abahalaabana esiro mu Nyuumba y'Omwaami. 

2Musiingise amahono keeng'we nikachoomere Abuundu Woolerefu, mani 
mukinie Omwaami! 

3Omwaami oyo, owaloonga Ekulu neende esyaalo, ababerese ehabi naali mu 
Siyooni! 

Esabbuli 135 

Olweembo lw'ohukinia 

1Kinie Omwaami! Kinie eliita lyae, eng'we abahalaabani b'Omwaami, 

2eng'we abeema mu nyuumba y'Omwaami, abeema mu lwaanyi lw'enyuumba 
ya Nasaae weefwe. 

3Kinie Omwaami oyo, olwohuba mulai niye; yeembe nimufumia eliita lyae, 
olwohuba w'esisa niye. 

4Olwohuba Omwaami omweene yedoolera aba Yakobbo, abaandu ba Yisiraeli 
ohuba abae beene. 

5Manyire endi, Omwaami weefwe muhunuufu niye, muhunuufu ohira banasaae 
baandi boosi. 

6Buli siindu si Mwaami adaha asihola yibe Muukulu oba hu syaalo, yibe mu 
nyaanja oba aasi w'ebusiba bweene. 

7Omwaami asiingisa amaleesi ohukatusira yi syaalo syaakama; aleeta emesu mu 
muyaka kw'efula, haandi otusayo omuyaka ohutula mu sibiihiro syae. 

8Mu Misiri, yeeta ebyaamberi byoosi eby'abaandu neende eby'esolo 
siduubaanie. 

9Eyo Misiri yaholerayo ebyamayia neende ebiwuukisa ohusaandya Faraao alala 
neende abahoongo bae boosi. 

10Yasihirisa ebyaalo biingi muno yeeta abatuki b'amaani muno: 

11Sihooni, omutuki w'Abaamoori, Ogu, omutuki wa Bbasani, neende obutuki 
bwa Kanani bwoosi. 

12Esyaalo syaabwe yasiberesa abaandu bae. Yasiberesa Abaisiraeli basituke. 

13Eliita lyao, ewe Omwaami, liyiindira endaalo choosi, efuma yao, ewe 
Omwaami, yahechuliswe endaalo choosi pe. 

14Olwohuba Omwaami, ochia ohwaabina abaandu bae; achia ohukwiiraanga 
esisa abahalaabani bae. 

15 Ebiloongaloongwe byomu byaalo byaholwa mu feesa neende mu saabbu; 
byaholebwa neende abaandu. 

16Biriho eminwa, nae haba sibilomaloma, biriho emoni, nae haba sibibona. 

17Biriho amatwi, nae haba sibiwulira; haandi sibiyeera daawe. 

18Mani ababihola neende ababyeesika bahafwaane nabyo. 

19Eng'we abaandu ba Yisiraeli, mukinie Omwaami! Eng'we ab'enyuumba ya 
Arooni, mukinie Omwaami! 

20Eng'we ab'enono ya Leefi, mukinie Omwaami! Eng'we abeesa mu Mwaami 
oluyaali, mukinie Omwaami! 

21Omwaami yamenya mu Yerusalemu, mumukinie nimuli mu Siyooni! Kinie 
Omwaami! 

Esabbuli 136 

Olweembo lw'ohweebasa 

1 Mweebase Omwaami, olwohuba mulai niye; olwohuba obuheeri bwae 
butakaama bw'endaalo choosi. 

2Mweebase Nasaae muhunuufu ohira banasaae boosi; olwohuba obuheeri bwae 
butakaama bw'endaalo choosi. 

3Mweebase oyo Omwaami w'abaami; olwohuba obuheeri bwae butakaama 
bw'endaalo choosi. 

4Oyo yeeng'ene niye ohola ebyamayia bihiramo obuhunuufu; owohuba 
obuheeri bwae butakaama bw'endaalo choosi. 

5 Ekulu yalihola neende amakesi; olwohuba obuheeri bwae butakaama 
bw'endaalo choosi. 

6 Yaala esyaalo hu maani k'olusiba; olwohuba obuheeri bwae butakaama 
bw'endaalo choosi. 

7 Yahola ebyaaduha bihoongo; olwohuba obuheeri bwae butakaama bw'endaalo 
choosi. 

8Elyuuba litukeenge esideete; olwohuba obuheeri bwae butakaama bw'endaalo 
choosi. 

9Omwoosi neende eng'ining'ini bitukeenge esiro; olwohuba obuheeri bwae 
butakaama bw'endaalo choosi. 

10 Yeeta abaana baamberi b'Abamisiri; olwohuba obuheeri bwae butakaama 
bw'endaalo choosi. 

11 Yatusa Abaisiraeli mu Misiri; olwohuba obuheeri bwae butakaama 
bw'endaalo choosi. 

12Yehoonyera omuhono kwae omukolole kw'amaani; olwohuba obuheeri bwae 
butakaama bw'endaalo choosi. 

13 Yaataniamo Enyaanja Enjahanyu; olwohuba obuheeri bwae butakaama 
bw'endaalo choosi. 

14Yahalanisya Abaisiraeli akatikaati wayo; olwohuba obuheeri bwae butakaama 
bw'endaalo choosi. 

15Nae yasihirisa Faraao neende amaye kae mu Nyaanja Njahanyu; olwohuba 
obuheeri bwae butakaama bw'endaalo choosi. 

16Yeemirira abaandu bae baahalakania mu siparara; olwohuba obuheeri bwae 
butakaama bw'endaalo choosi. 

17Yeeta abatuki b'amaani muno; olwohuba obuheeri bwae butakaama 
bw'endaalo choosi. 

18Yeeta abatuki bamanyihana muno; olwohuba obuheeri bwae butakaama 
bw'endaalo choosi. 

19 Sihooni, omutuki w'Abaamoori; olwohuba obuheeri bwae butakaama 
bw'endaalo choosi; 

20 neende Ogu, omutuki wa Bbasani; olwohuba obuheeri bwae butakaama 
bw'endaalo choosi. 

21Esyaalo syaabwe mani n'asiberesa abaandu bae; olwohuba obuheeri bwae 
butakaama bw'endaalo choosi. 

22Yasiberesa Yisiraeli, omuhalaabani wae; olwohuba obuheeri bwae butakaama 
bw'endaalo choosi. 

23Yatwiichulisa nihuyiingiirwe; olwohuba obuheeri bwae butakaama 
bw'endaalo choosi. 

24Yatwaabina hu basuku beefwe; olwohuba obuheeri bwae butakaama 
bw'endaalo choosi. 

25Aberesa ebyohulya ebiloonge bilamu byoosi; olwohuba obuheeri bwae 
butakaama bw'endaalo choosi. 

26Mweebase Nasaae owomu kulu; olwohuba obuheeri bwae butakaama 
bw'endaalo choosi. 

Esabbuli 137 

Amaliro k'Abaisiraeli nibali mu buwaambe 

1Aambi neende emyaalo kya Bbabbilooni, niyo yi hweehala nihulira amasika, 
nihweechulisa Siyooni. 

2Hu misaala kyalichiingi aambi ao hwaanihaho obuhana bweefwe. 

3Abali nibatuwaamba batuboolera ohweemba; batusaba enyembo 
abatusaandya batuboolera ohubasangaasa bati: “Mutweembereho enyembo cha 
Siyooni!” 

4Hunyala hutye ohweemba olweembo lw'Omwaami nihuli mu syaalo sitaali 
esyeefwe? 

5Nihwiibirira, ewe Yerusalemu, leha omuhono kwaange muluungi kufwiiririre! 

6Leha olulimi lwaange lwaande mu sisinini, nitahwiichulisa, oba 
nitahudahaanga ohuhira ebiindu byoosi! 

7Ewe Omwaami, yichulisaho ab'Edomu si bahola hu ludaalo lu Yerusalemu 
syawaambibwa, koti lu baboola bati, “Musisihirise, musisihirise sikwiire elalira 
aasi!” 

8 Ewe Bbabbilooni, ochia ohusihiriswa weesi. W'ehabi oyo owahadiire abaana 
bao bayere ebiindu biwatuhola 

9abo abapeeya abaana badoto bao mani nibabasaasakulira hu lwaanda. 

Esabbuli 138 

Esaala y'ohweebasa 

1Ewe Omwaami, hweebasa neende omwooyo kwaange kwoosi; nyemba 
nihukinia mu moni wa banasaae. 

2Nyinamira nitingaalire enyuumba yao njoolerefu, mani nindeebasa eliita lyao 
olw'obuheeri bwao butaakama neende obweesikwa bwao; olwohuba wakinia 
ohuhiraho esiindu syoosi eliita lyao neende emboosi yao. 

3Hu ludaalo lu ndalaangiraho, wangobolamo, wameedamo amaani mani 
ndomiira. 

4Abatuki boosi ab'esyaalo bahahukinie, ewe Omwaami, olwohuba bawuliire 
by'olomaloma. 

5Baheembe hu biindu by'ohola, olwohuba oluyaali lw'Omwaami luhunuufu 
nilwo. 

6Kata Omwaami ali aakulu muno, adeeba hu baloonga nae abehuduumbasa 
abebwaaba. 

7Nae kata ni ndi mu masira maangi katye, wuniindaanga ni ndi omulamu. 
Olwaaniaanga abasuku baange baalaba, mani niwumonia neende amaani kao. 

8Omwaami yahoserese bi yaasuubisa; olwohuba Ewe Omwaami, obuheeri bwao 
bw'endaalo choosi pe. Otasukuna omulimo ku wachaakisa. 

Esabbuli 139 

Nasaae atumanyire muno haandi atudeebaho 

1Ewe Omwaami, wahebera mani wuumanyire bilai! 

2Ninjihala oba nisiingira omanya; neende bi mbaasa obimanyira eyale. 

3Ningeenda oba nindeeyalisa, wuumbona, buli siindu si hola osimanyire. 

4Kata neende nitachaaka ohulomaloma, bi njia ohulomaloma oba omalire 
ohubimanya. 

5Wundebodoonia hu buli lwaande; wuniinda neende amaani kao. 

6Ohumanya hu waamanyamo huumbukisa muno; huuhira haba sinyala 
ohuhumanyirisa daawe. 

7Ese ndaheeruhira yeena hu nyale ohuhweekisa Ewe? Yeena bweene yi 
ndaheruhire y'otali? 

8Niniina Muukulu, oliyo; nindeyalisa emakoombe, oliyo. 

9Kata nibburuha ndaachia ndoola ebukwe, kata ninyambuha enyaanja ndaachia 
ndaamenya mu bituundu by'eyale muno, 

10eyo yosi oliyo ohuunyimirira, oliyo ohuhoonya. 

11Kata ndahasaba esiirima ohuungisa oba obulafu buundebodoohania bube 
esiirima, 

12nae kata esiirima yooli sisimali daawe, haandi esiro silafu koti esideete; 
olwohuba hu ewe esiirima neende obulafu biri nasilala. 

13Niiwe owaloonga ebituundu by'omubiri kwaange byoosi; niiwe owamuumba 
mu nda ya maama. 

14Njia ohuhukinia olwohuba ndaholwa mu ngeri yitiisa haandi eyiwukisa. Buli 
siindu si wahola siwukisa! Wuumanyire bulai bweene. 

15Amakuumba kaange okamanyire bulai, neende engeri yindaholebwamo mu 
bweekisi, mani ninoongerwa aasi mu loba. 

16Wambona nisisiiri ohwiibulwa. Endaalo chambereswa, choosi wachandiika 
mu sitabo nichisisiiri kata ohuchaaka. 

17Ewe Nasaae, ebibaaso byao bidinyu muno ohumanya; haandi biingi muno! 

18Ni mba ninyala ohubibala, bihira omusenye obuungi. Nisimuha, mba sisiiri 
naawe. 

19Ewe Nasaae, ndaha wiite abahola-mbi, neende abadaha ohwiidisa amabaanga 
baanduleho. 

20Bahulomalomaho bubi, abasuku bafwoola eliita lyao. 

21Ewe Omwaami, haba sindaha abahusyuula; sindahiraho elalira 
abahulwaanisa. 

22Haba sibadahiraho elalira; mbalaanga abasuku baange. 

23Mani, ewe Nasaae, hebere omwooyo kwaange. Ndeemeho mani omanye 
ebibaaso byaange. 

24Bona omanye nikali mbwe ndimo obubi, mani wuunyimirire mu ngira 
y'endaalo choosi! 

Esabbuli 140 

Esaala y'ohusaba ohukayirirwa 

1Ewe Omwaami, monie abahola-mbi; onjabine abatemo. 

2Bateesa ebiindu bibi mu myooyo kyaabwe, ebiha byoosi basiingisa obusoolo. 

3 Enimi chaabwe bachisowolayo koti ech'endemo; eminwa kyaabwe kirimo 
obusiba koti obw'efubi. 

4Ewe Omwaami, monie abahola-mbi; onjabine abatemo abo abaatekere ngwe 
aasi. 

5Abaandu bahuduumbafu baatekere omuteego; baalirire ehaanda chaabwe 
mani nibachiteka hu ndulo w'engira maambyemo. 

6Ese mboolera Omwaami endi, “Ewe niiwe Nasaae waange.” Wulira amaliro 
kaange, wiiche wuuhoonye, Omwaami waange! 

7Ewe Omwaami, Omwaami waange, omuhoonyi waange w'amaani, niiwe 
owuuniindire mu biita. 

8Ewe Omwaami, abahola-mbi otababeresa bi badaha; otafukiirira ohwooseresa 
endekeha chaabwe. 

9Otakanya abasuku baange baayiingira; eby'ohutiisa-tiisa byaabwe bi 
balomaloma bibakobolere. 

10Leha amaanda kabalire maahanyu kabakweeho!; Leha basukunwe mu buko 
buleeyi, mani bibahaye ohutulamo. 

11Leha abo abaabira abasyaabwe bihaya bahaye ohubaaho neende engeri yoosi 
mu syaalo; leha esibi syakaanane neende abatemo mani sibasihirise bwaangu 
muno. 

12Manyire endi Omwaami yaabina banaambula-buchiiro, haandi alwaanira abali 
mu ngisa. 

13Mubwadyeeri bweene, abaluungifu bahahukinie, aboolerefu bahamenye mu 
moni wao. 

Esabbuli 141 

Esaala y'engoloobe 

1Ewe Omwaami, hulirira; wanguyaho wiichie yi ndi! Tekeeresa owulire 
nihulirira! 

2 Leha esaala yaange yinioohe koti obubbaani mu moni wao, haandi ohusiingisa 
aakulu amahono kaange hube koti esiyaanwa sy'engoloobe. 

3Ewe Omwaami, liinda omunwa kwaange, buumba eminwa kyaange. 

4Hoonye haye ohwekoombaho ohuhola esibi syoosi, ohuhayira hu biholwa bibi 
haandi haye ohweyambaaniaho hu bahola-mbi; leha haye ohulyaaho hu 
bidyaalo byaabwe. 

5Leha omuundu mulai yasaandye oba yanjolobye neende esisa, nae haba 
sifukiirira oluyaali luumbereswa neende abahola-mbi; olwohuba buli ludaalo 
mu saala chaange, nyiingania ebiholwa byaabwe bibi. 

6Nae abeemirisi baabwe nibahasukunwe aasi nibaanulwa hu nyaanda ndeeyi, 
ao niwo yi baandu bachia ohumanyira bati emboosi chaange chiri echadyeeri. 

7Amakuumba kaabwe kasaasakulilwe hu mulyaango kw'emakoombe, koti lu 
emba y'eloba lirimirwe yi sasaakuha niyisukunwa aasi. 

8Ewe Omwaami Nasaae, ese hutingaala haandi hweesikire; niiwe obwiiruhiro 
bwaange, otaandeha ndadoong'a nimbula owuuhoonya! 

9Niinde hae ohukwa mu miteego chibaandeka, neende ehaanda ch'abahola-mbi. 

10Leha abahola-mbi baambye mu miteego chaabwe echo nae ese mone ataali 
esidinyu syoosi. 

Esabbuli 142 

Esaala y'ohusaba obuhoonyi 

1Ndirira Omwaami, mwekweeda ahoonye. 

2Muboolera ohwekanyiirisa hwaange hwoosi; mweekesa ebidinyu byaange 
byoosi. 

3Niimba aambi ohuwaamo omwooyo, aba amalire ohumanya si hoyera ohuhola. 
Hu ngira yi mbitaho, batekereho omuteego. 

4Nindewuunja hu ndulo, mbona endi abulao odeebayo daawe. Abulao abuundu 
yi njiruhira, abulao omuundu kata mulala owuunjuunirwa. 

5Ewe Omwaami, hulirira; mboola endi niiwe obwiiruhiro bwaange, niiwe 
omukabo kwaange mu syaalo sy'abalamu. 

6Wulira ohusaba hwaange; olwohuba njibiire muno. Monie wuunduse hu 
basuku baange; olwohuba baahirira elalira amaani. 



1303 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Nduseho esibeera syaange sino; mani hunyale ohuhuhweebasa! Abaluungifu 
bao bandebodoohaanie; hulw'ebilai biingi muno by'oholeere. 

Esabbuli 143 

Esaala y'ohusaba obuhoonyi 

1Omwaami, wulira esaala yaange; tekeeresa ohusaba hwaange! Ngobolemo 
olwohuba oli omweesikwa haandi omuluungifu! 

2 Otaheengera omuhalaabani wao omusaango; olwohuba abulao omuundu 
muluungifu mu moni wao. 

3Omusuku waange angiiya, amalire ohuunyiingira, yandeere mu siirima, mani 
ndi koti abo abamala ohufwa hale. 

4Mani sakira ndi aambi ohufwa; mbwereeremo elalira amaani. 

5Njichulisa endaalo cha hale; mbaasirisa hu biindu byoosi bi wahola, 
ndeeyichulisa hu biholwa byao. 

6Siingisa aakulu amahono kaange yooli. Omwooyo kwaange kuhulumirwa 
enjala, koti eloba lyoomerera. 

7Ewe Omwaami, yaanguyaho ongobolemo! Mbwaamo amaani! Otaandekisa 
daawe, haye ohuba koti abo abeehirira emakoombe. 

8Leha buli chuli mbulire obuheeri bwao butaakama, olwohuba niiwe yi 
ndeesika. Ndagiirire engira yihoyere ohudiira, olwohuba omwooyo kwaange 
kusiingisiire yooli. 

9Njiruhiire yooli, ewe Omwaami nunule wuunduse hu basuku baange. 

10Njekese ohuhola by'odaha; olwohuba niiwe Nasaae waange! Niiwe 
ow'omwooyo bulai, njekese engira ngololofu. 

11Ewe Omwaami, liinda obulamu bwaange koti lu wasuubisa. Koti lu oli omulai, 
nduse mu bidinyu! 

12Mu buheeri bwao butaakama, sihirisa abasuku baange, mani omaleo abo boosi 
abasaandya, olwohuba ndi omuhalaabani wao. 

Esabbuli 144 

Omutuki yeebasa Nasaae olw'ohuyiingira 

1Fumie Omwaami, olwaanda lwaange! Oyo niye owanjekesa ohulwaana haandi 
niye owandekeha njie mu biita. 

2Oyo niye olwaanda lwaange haandi niye owuunwaanilira, oyo niye 
obweyikamo bwaange haandi omuwonia waange, oyo niye yi ndeesika 

ohuumberesa omuleembe. Oyo niye otechaanga mu makulu kaange ebyaalo 
byoosi. 

3 Omwaami, abaandu balifwa sa bahuchuunaho siina, hu weemeo obadeebeho; 
abaandu abalifwa-bufwa, mbwe hu hubachuunirwe? 

4Abo bali sa koti omuuya mulala; obuyiindifu bwaabwe buli koti obw'esiiniha 
sibitao. 

5Ewe Omwaami, taandulamo ekulu mani wiihe aasi; diira hu ngulu, mani 
omwoosi kunioohe. 

6Leeta enjeserye ch'emesu mani obone koti lu basuku bao basalaana; lasa 
obusaale bwao mani beeruhe echa ndeehole endye. 

7Weeneerese nooli aakulu eyo, wuumonie haandi wuunjabine mu lusiba 
lw'amaachi luno, wuunduse mu bunyala bw'abateende, 

8abatalomalomaanga obwadyeeri daawe haandi abechubira eby'obubacha. 

9Njia ohuhweemberaanga olweembo luyaaha, ewe Nasaae; nihuhubbira 
obuhana bw'eesya ehumi. 

10Ewe niiwe oberesaanga abatuki ohuyiingira haandi niiwe onunulaanga Daudi 
omuhalaabani wao. 

11Njabine haye ohwiitwa neende abasuku baange baalaba; wuununule 
wuunduse mu bunyala bw'abateende, abo abatalomalomaanga obwadyeeri 
daawe haandi abechubira eby'obubacha. 

12Mani abaana beefwe basyaani bahule bulai babe koti ebimera mu buraaga 
bwaabwe. Abaana beefwe bahaana babe koti esiiro ngololofu echoombahahwo 
edooho. 

13Ebyaaki byeefwe bichulemo ebirime bya buli embya. Amakoondi kali mu 
njairo cheefwe keebulane mu elifu neende elifu. 

14Ebyaayo byeefwe bihoya beebulana bulai nimubulamo esiduumya oba 
esifwiisa. Hubuleo ohuubba embuungu hu ngira cheefwe! 

15Esyaalo siri neende ehabi, esyo esiri neende ebiindu biri bityo. B'ehabi 
abaandu ba Nasaae waabwe niye Omwaami! 

Esabbuli 145 

Olweembo lw'ohukinia 

1Njia ohulaangirira obuhunuufu bwao, ewe Nasaae waange haandi omutuki 
waange; Njia ohuhukinia endaalo choosi pe. 

2Njia ohuhukiniaanga buli ludaalo; njia ohuhweebasaanga endaalo choosi pe. 

3Omwaami muhunuufu niye haandi akinisibwe muno, olwohuba obuhunuufu 
bwae haba sibuwaayo daawe. 

4Bi wahola bichia ohufumisibwa ohutula hu mase malala ohwoola hu 
kaloondaho; boosi bachia ohulaangirira ebiholwa byao by'amaani. 

5Bachia ohulomaloma hu luyaali lwao neende hu buhoongo bwao, naange ese 
njia ohubaasa hu biholwa byao biwukisa. 

6Abaandu bachia ohulomalomaanga hu biholwa byao biwukisa, naange ese njia 
ohulaangirira obuhunuufu bwao. 

7Bachia ohukanaanga hu buheeri bwao butaakama buungi mani beemba mu 
kono ly'aakulu obuluungifu bwao. 

8Omwaami mulai haandi w'esisa, ahiinda ohunyoolera, haandi w'obuheeri 
butaakama. 

9Omwaami aholera ebilai buli muundu, haandi akwiira esisa ebyo byoosi bi 
yaloonga. 

10Ewe Omwaami, ebiloonge byao byoosi bichia ohuhukiniaanga, haandi 
abaandu bao boosi bachia ohuhufumiaanga. 

11Bachia ohulomalomaanga hu luyaali lw'obutuki bwao haandi hu bunyala 
bwao, 

12hu buli muundu amanye ebiholwa byao biwukisa neende oluyaali 
lw'obuhoongo lw'obwaami bwao. 

13Obutuki bwao bw'endaalo choosi, haandi oli omutuki endaalo choosi pe. 
Omwaami mweesikwa mu byoosi bi yasuubisa, haandi w'esisa mu biholwa byae 
byoosi. 

14Omwaami ahoonya abali ohukwa; haandi asiingisa abakwiire. 

15Ebiindu bilamu byoosi bitingaala ewe, mani n'obiberesa ebyohulya mu biha 
bihoyera. 

16Obiberesa ebibimala bulai mani weekusa obwekoombi bwa buli siindu silamu. 

17Omwaami muluungifu niye mu buli siahola, haandi w'esisa mu byoosi bi ahola. 

18Ali aambi neende abo abamulirira, abo abamulirira mubwadyeeri. 

19Abamwiisamo oluyaali boosi abaholera si bekoomba; haandi awulira amaliro 
kaabwe mani yaabawonia. 

20Aliinda boosi abamudaha, nae asihirisa abahola-mbi. 

21Njia ohukiniaanga Omwaami endaalo choosi; mani lehe ebiloonge byae byoosi 
bikinie eliita lyae lyoolerefu endaalo choosi pe. 



1306 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Esabbuli 146 

Mu hukinia Nasaae omuwonia 

1Kinie Omwaami! Ewe obulamu bwaange, kinie Omwaami! 

2Njia ohukiniaanga Omwaami mu bulamu bwaange bwoosi; njia ohweembaanga 
ohumukinia Nasaae waange nisisiiri omulamu. 

3Mutesikaanga abatuki; mutesikaanga omuundu yeesi, olwohuba sibulao sya 
anyala ohuhoonya. 

4N'akwiisa omwooyo, n'akobola mu loba mu yatula; hu ludaalo lweene olwo, bi 
yatekehaanga nibisihirira. 

5W'ehabi oyo ohoonywa neende Nasaae wa Yakobbo, haandi oweesika 
Omwaami Nasaae waabwe, 

6 owaloonga ekulu neende esyaalo, enyaanja, neende ebibirimo byoosi, aliinda 
obweesikwa bwae endaalo choosi. 

7Abo abafwiinyirirwa abaheengera omusaango mubwadyeeri; aberesa abali 
enjala ebyohulya. Omwaami aboolola ababoye 

8Omwaami aliimbusa emoni ch'abawofu. Asiingisa abakwiire; Omwaami adaha 
abaluungifu. 

9Omwaami aliinda bawalukeenda, ahoonya abahasi bafwiire neende 
bamulehwa, nae asihirisa ebiholwa by'abahola-mbi. 

10Omwaami anatukaanga endaalo choosi. Ewe Siyooni, Nasaae wao 
anatukaanga endaalo choosi. Kinie Omwaami! 

Esabbuli 147 

Mu hukinia Nasaae ow'Obunyala bwoosi 

1Kinie Omwaami! Silai ohweemba nihukinia Nasaae weefwe; olwohuba w'esisa 
haandi ahoyerwa ohukinisibwa. 

2Omwaami haandi ali ohwoombaha Yerusalemu buyaaha; abuusa alala 
Abaisiraeli basalaana. 

3Awonia abawaamo omwooyo haandi aboya amakoonjo kaabwe. 

4Omwaami amanyire obuungi bw'eng'ining'ini, choosi achiberesa ameeta 
kachio. 

5Omwaami weefwe muhunuufu haandi w'obunyala; haandi amakesi kae haba 
sikapiimiha. 

6Omwaami asiingisa abaloonga, mani n'afwiinyirira aasi abahola-mbi. 

7Mweembe Omwaami nimumweebase; hubbire Nasaae weefwe enyembo 
ch'obuhana. 

8Oyo niye obwiiha amaleesi hu kulu; haandi otekehera esyaalo efula, amesa 
obunyaasi hu bigulu. 

9Omwaami oberesa ebisolo ebyohulya byabyo neende obubbiichu budoto 
nibulira. 

10Esangaalo lyae haba siriri mu maani k'efaraasi, oba mu ye okeendera hu 
makulu; 

11nae Omwaami asangaalira abo abamwiisamo oluyaali, neende abo abeesika 
obuheeri bwae butaakama. 

12Ewe Yerusalemu, kinia Omwaami! Ewe Siyooni, kinia Nasaae wao! 

13Olwohuba niye owomiisa ebiruwa byeeng'we; haandi abaandu bao bahulimo 
ababeresa ehabi. 

14Omwaami aleeta omuleembe hu njaho chao; ahwiikusa neende engaano 
yihiramo obulai. 

15Omwaami aberesa esilagiro syae hu syaalo, mani sy'alagira nisiholwa 
bwaangu muno. 

16Aberesa amakina k'efula malafu muno, abakala amakina k'efula kaaba koti 
olufu. 

17Omwaami aleeta amakina k'efula koti obuhuhumuha; mani yibula omuundu 
onyala ohwesimiirisira obunyifu obwo! 

18Alagira, amakina k'efula ako kasaanguluha; haandi aleeta omuyaka, mani 
amaachi nikachaaka ohuhulukusa. 

19Emboosi yae ayiberesa aba Yakobbo, amakerako kae neende ebilagiro byae 
abyeekesa Yisiraeli. 

20Esyo haba s'asiholeraanga ebyaalo biindi daawe; haba s'abyekesaangaho 
ebilagiro byae. Kinie Omwaami! 

Esabbuli 148 

Ebiloonge byoosi lehe bikinie Nasaae 

1Kinie Omwaami! Kinie Omwaami nimuli Muukulu! Kinie Omwaami, eng'we 
abali aakulu eyo. 

2Eng'we bamalaika bae mweesi mumukinie, eng'we eye lyae lyoosi, mumukinie! 

3Eng'we elyuuba neende omwoosi mumukinie; eng'we eng'ining'ini choosi 
echimesamesana, mumukinie. 

4Eng'we Ekulu liri aakulu muno mumukinie, neende eng'we, amaachi kali aakulu 
w'Ekulu, mumukinie. 

5Lehe byoosi bikinie eliita ly'Omwaami; olwohuba yalagira-bulagira, mani 
nibiloongwa. 

6Yabitaaho elako litakaluuhana daawe, mani n'abyomiisira elalira. 

7Eng'we abali hu syaalo kinie Omwaami. Eng'we ebisyuuhira-banaabi byomu 
nyaanja haandi neende eng'we obusiba bw'enyaanja hoongo; 

8omuliro neende amakina k'efula, alala neende amaleesi, eng'we emiyaka 
ky'amaani ekiwulira amalako kae, mumukinie. 

9Eng'we engulu neende ebigulu byoosi, eng'we emisaala ky'ebyaamo, neende 
emituumba kyoosi, mumukinie. 

10Eng'we ebisolo byoosi, ebitukwa neende ebiteende, ebyaambaaka neende 
amayoni kabburuha. 

11Eng'we abatuki b'esyaalo neende eng'we abaandu mweesi, abahunuufu alala 
neende eng'we abeemirisi baandi mweesi, mumukinie. 

12Eng'we abaraaga, abasyaani neende abahaana, abahuluundu neende abaana 
bayere mweesi alala, mumukinie. 

13Lehe boosi bakinie eliita ly'Omwaami, olwohuba eliita lyae lyoong'ene nilyo 
ehunuufu ohuhira akaandi koosi. Oluyaali lwae luhoongo luhira esyaalo neende 
ekulu. 

14Yahola esyaalo syae ohuba esy'amaani, abaandu bae boosi sakira bamukinia; 
olwohuba abaandu ba Yisiraeli abali aambi nae. Kinie Omwaami! 

Esabbuli 149 

Olweembo lw'ohukinia 

1Kinie Omwaami! Mweembere Omwaami olweembo luyaaha; mumukinie mu 
lwiichuule lw'abaandu bae beesikwa! 

2Leha Yisiraeli asangaale hulw'ebyo bi muloongi wao yahola. Eng'we abaandu 
ba Siyooni, musangaalire omutuki weeng'we! 

3Kinie eliita lyae nimuhina; nimuhubba eng'oma neende obuhana. 

4Olwohuba Omwaami asangaalira abaandu bae; yeesa oluyaali mu baloonga 
mani n'ababeresa ohuyiingira. 

5Lehe abaandu beesika Omwaami basangaale muno, olwohuba bayiingiire; lehe 
beembe nibali hu buliri hulw'esaangaalo. 

6Lehe beembere mu kono ly'aakulu nibakinia Nasaae, nibadiirire engaanga njoki 
mu mahono 

7nibaseeta ohwetuunga hu ebyaalo, haandi neende ohusaandya abaandu 
baandi; 

8ohuboya abatuki baabwe neende eminyororo, haandi neende ohuboya 
abeemirisi baabwe neende epiingo; 

9hu banyale ohwooseresa eheenga y'emisaango eyabateerwao. Olwo nilwo 
oluyaali lw'abeesikwa bae. Kinie Omwaami! 

Esabbuli 150 

Kinie Omwaami! 

1Kinie Omwaami! Kinie Omwaami nimuli mu nyuumba ya Nasaae! Kinie amaani 
kae komu Muukulu! 

2Mumukinie hulw'ebiindu byae bihunuufu; mumukinie olw'obuhunuufu bwae 
buhiramo. 

3Mukinie mu kono ly'eturumbete. Mumukinie neende aduungu alala neende 
erere. 

4Mumukinie neende eng'oma alala neende amahina. Mumukinie neende 
eduungu neende amalere. 

5Mumukinie neende nyaangili chisaala! Mumukinie neende nyaangili chuubbira 
aakulu. 

6Leha buli siindu silamu syoosi sikinie Omwaami! Kinie Omwaami! 

Engaado 

Engaado 1 

Obuhoonyi bwe Engaado 

1 Chino nicho engaado cha Solomooni, omwaana wa Daudi, omutuki wa Yisiraeli: 

2Chino nicho engaado echichia ohuhoonya abaandu bamanye amakesi neende 
ohukerakirwa, ohumanya emboosi neende amahuluundu machwichwiifu. 

3Cheekesa amakesi k'ohuhola ebiindu mu makesi, mu buluungifu, 
mubwadyeeri, neende ataali ohwehubbira. 

4Cheekesa amakesi abaandu batali abamanyirifu, chiberesa abaraaga ohumanya 
neende ohuchwichwiisa. 

5Omuundu mukesi n'achiwulira, yemeeda ohweeka, haandi chikerakira 
omuundu owulila, 

6amanye amahuluundu k'olukaado ko mukati, neende emboosi chilomwalomwa 
abachweenufu. 

Ohukerakira abaraaga 

7 Mu hutya Omwaami, nimwo ohumanya muhuchaakira; nae abasiru 
balekeeresa amakesi neende ohukerakirwa. 

8Mwaana waange, wuliraanga amakerako ka lataao, haandi otayinganaanga 
neende bi maakoo ahweekesa; 

9olwohuba ebyo nibyo ebilyoyesa esaambo chao, koti ekofia hu mutwe, neende 
olunyolo mu kosi. 

10Mwaana waange, abahola-mbi nibahuseendaseendaanga, otafukiiriraanga. 

11Niwiichuhanaanga bahuboolera bati, “Yiicha naafwe, lehe hweekise 
huliindirire yi huneete, lehe huliindirire abataaliho omusaango, hubaseete ataali 
esifune, 

12lehe hubamire koti emakoombe nibasisiiri abalamu haandi abalaamba, koti 
abo babeesa aasi mu liina: 

13huchia ohwenyoolera ebiindu by'engaanga y'aakulu muno, huchia ohwiichusa 
enyuumba cheefwe neende ebiindu bipeeye; 

14yiicha obe alala naafwe, hukabanire alala ebiindu bihunyakire”. 

15Mwaana waange, otateemangaho ohuholera alala nabo, haandi 
otabesudyaangaho, 

16olwohuba haba sibachia huhiinda nibataholere esyonoono, haandi bachia 
ohwanguya ohwiidisa amabaanga. 

17Olwohuba obaambulira oluhaanda bihaya eyoni lyoteka nilibona. 

18Nae abasaacha bano beboonderera amabaanga kaabwe keene, bateka 
obulamu bwaabwe bweene. 

19Bityo nilwo lu biba eyiri abo boosi abanyoola engaanga mu hunyaka; 
abahayinyoole, yahabeete. 

Amakesi kalaanga 

20 Amakesi kahuumulira mu kono ly'aakulu hu ngira; kasiingisira ekono lyaako 
mu siito. 

21Kalomalomera mu kono ly'aakulu hu biruwa bibeengiriramo mu siko 
nikaboola kati: 

22“Eng'we abataali neende amakesi, mwahaake yeena ohudaha obutamanya? 
Nae abalekeeresi bahaake yeena ohusaangaliraanga mu bulekeeresi bwaabwe 
neende abasiru ohusyuulaanga ohumanya? 

23Tekerese ninjolobya; bone, njia ohubakerakira bulai; njia ohukera mumanye 
emboosi chaange. 

24Olwohuba mbalaangire mani mwaahaya ohutekeeresa, ngoloole omuhono 
kwaange nae abulao odeebereyo, 

25mwaahaya ohuwulira engeraka chaange choosi, mwaahaya mboolobye 
nabudiidi. 

26Mani syesi njia ohubacheha nimulikwa mu masira; njia ohubadyaabuhira 
oluteengo nilwahabakweemo, 

27oluteengo nilwahabakweemo koti omuyaka, haandi amasira nikaheeche koti 
esifuusye, engisa neende obuchuuni nibwahabakweeho. 

28Mani ao, bachia ohunaanga, nae haba sindahabakobolemo; bahangoonye bulai 
muno, nae haba sibahanjakaane. 

29Olwohuba basyuula ohumanya haandi sibaheengao ohutya Omwaami. 

30Haba si badaha kata mbakerakire, mani mwalekeeresa ohwolobya hwaange 
hwoosi. 

31Sakira mwahanyoole omukabo kuhoyera ebiholwa byaabwe mani 
mwebwaaba ohulya olukwe hweeng'we beene. 

32Olwohuba esiita abaandu batali neende obumanyirifu, nihwo ohwechuuhira 
amakesi, haandi obutadeebayo, nihwo ohusihirisa abasiru. 

33Nae oyo otekeeresa ebyaange, anabecheenge mu muleembe, haandi 
anabecheenge bulai, ataali ohutya esyonoono syoosi.” 

Engaado 2 

Emikabo ky'amakesi 

1Mwaana waange, noota omwooyo hu mboosi chaange, mani wadiira amalako 
kaange mu bulamu bwao, 

2noowuliraanga emboosi ch'amakesi, haandi omwooyo kwao nikuteemaho 
ohubimanya; 

3eee, niwekongooya ohunyoola amakesi haandi wasiingisa ekono lyao aakulu 
ohunyoola ohumanya, 

4nokoonya amakesi koti lu wahakoonya efeesa mani wakakoonya koti lu 
wahakoonya engaanga yakiswa; 

5ao mani wahamanye ohutya Omwaami haandi wahanyoole ohumanya Nasaae. 

6Olwohuba Omwaami niye oberesa amakesi; ohumanya neende 
ohuchwichwiisa, ebitula mu munwa mwae; 

7abiihira abaluungifu amakesi kadyeeri; mani yaliinda abo abebwaaba 
ohwonoona, 

8anyale ohuliindaanga obwadyeeri haandi ohulehaangao abo abahola bi adaha. 

9Ao mani ochia ohumanya obuluungifu neende obwadyeeri neende obutakwiira 
omuundu, neende buli siindu sy'ohoyera ohuhola; 

10olwohuba makesi achia ohwiicha mu mwooyo kwao, haandi ohumanya huchia 
ohusaangaasa obulamu bwao. 

11Ohubaasa bulai huchia ohuhuliinda; ohumanya huchia ohuhuliinda; 

12huhuwonie ohuhola ebiindu bibi, huhuwonie abaandu balomaloma ebiindu 
bidoondobania abaandu. 

13Abo abalehana neende engira ch'obuluungifu hu bakeendere mu ngira 
ch'esiirima, 

14abasangaalira mu huhola ebyonoono haandi abeehoyera mu budoondobanu 
bw'ebibi; 

15abaandu bahyaamu haandi abataali neende obweesikwa. 

16Ochia ohuwona omuhasi mucheke, oteemaho ohuhusendaseenda neende 
ahalimi hae halai. 



1313 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

17Omuhasi w'engeri eyo aleka omusaacha wae wo buraaga mani yeebirira bi 
Nasaae yawulirisania nae. 

18Ohuchia mu nyuumba yae, oba wekoonyera emakoombe, engira chae 
chihuyira mu hufwa; 

19Abulao owamukeniya yaakobola naali bulai noomba baakobola hu ngira 
y'obulamu. 

20Mani loondakanaanga neende esyohuboneraho sy'abaandu balai haandi 
liindaanga esaambo ch'abaandu baluungifu. 

21Olwohuba abaluungifu nibo abachia ohuyira esyaalo, haandi abasaacha batali 
badoondobanu nibo abachia ohudoong'a mu syaalo. 

22Nae abahola-mbi bachia ohumalwa hu syaalo, haandi ababi bachia 
ohwiiywamo koti lu baheeya ebilime mu loba. 

Engaado 3 

Ohukerakira abaraaga 

1Mwaana waange, oteebirira bi hweekesa, nae leha omwooyo kwao kudiire 
ebilagiro byaange; 

2olwohuba wahanyoole ohuyiindira hw'endaalo nyiingi neende emyaaka miingi 
mani wahanyoole obulamu bw'omuleembe. 

3Otalehanaanga neende obwadyeeri neende obweesikwa; biboyeenge muukosi 
mwao, byandikeenge hu mwooyo kwao. 

4 Ao mani ochia ohusiimwaangwa haandi odahweengwe mu moni wa Nasaae 
neende mu w'abaandu. 

5Weesikeenge Omwaami neende omwooyo kwao kwoosi, haandi otesikaanga 
ohumanya hwao hwoong'ene. 

6Mu buli siindu sy'ohola, yichulisaanga Omwaami, mani achia ohweekesaanga 
engira ndai. 

7 Oteekesiyasaanga omweene; tichaanga Omwaami, mani ohayeenge 
ohwonoona. 

8Esyo sinabecheenge amalesi kawonia ebikoonjo byao haandi esyahayenjeese 
obuchuuni bw'amakuumba kao. 

9Yisaanga oluyaali mu Omwaami n'omuyaanira hu biindu byao haandi 
omubechaanga ebiindu bilai bi otaangira ohukesa byoosi; 

10ao mani ebyaaki byao bichia ohwiichulaanga ekesa, haandi ebinyuhiro byao 
bichia ohwiichulamo efiini ndai. 

11   Mwaana waange, Omwaami byahukerakira, haba otabirekeresaanga haandi 
otasinyihaanga n'ahwolobya. 

12  Olwohuba Omwaami akolola abo b'adaha, koti omwiibusi lu akolola 
omwaana yi yehoyeramo. 

13W'ehabi oyo oli neende makesi, haandi w'ehabi oyo onyoola ohumanya, 

14olwohuba omukabo ku onyoolamo kuhira omukabo kw'efeesa haandi 
omusaara kwaako kuhira esaabbu. 

15Amakesi k'engaanga ohuhira amakina k'engaanga, haandi sibulao esiindu si 
wekoomba esinyala ohukeranisibwa hu Makesi. 

16Makesi akera n'oyiindira haandi kahuberesa obuyiinda neende oluyaali. 

17Makesi ahuberesa obulamu bw'ohusangaaliraangamo, haandi emihoosi kyako 
kyoosi ky'omuleembe nikyo. 

18Makesi niye omusaala kwobulamu eyiri abo abamwomiiriraho; b'ehabi abo 
abakomiiriraho. 

19Omwaami esyaalo sino yasiloongera amakesi; haandi ekulu yalitaao neende 
ohumanya; 

20amakesi kae niko kahulukusa emyaalo, haandi niko akakwiisa aasi olume. 

21Mwaana waange, wediireenge hu makesi malai neende ohwehaliirisa; 
otalehaanga kahweeyibaho mu moni wao, 

22mani bichia ohuba obulamu bwao haandi binyirisa muukosi mwao. 

23Mani wahakeende bulai olukeendo lwao haandi haba siwaheegumule. 

24Niwahehala aasi, haba soochia hutya; niwaheyalise aasi ohukona endoolo 
chahahulyoyereenge. 

25Oteyendehereraanga amasira nikahukwaaho, oba ohusihirira hw'esyonoono 
nihuhukwaaho koti omuyaka; 

26olwohuba Omwaami niye ochia ohuhuliindaanga haandi achia ohukeraanga 
ohaya ohukwa mu muteego. 

27Otahayaanga ohuhoonya abo abadaha obuhoonyi, nooba noonyala 
ohuhoonya. 

28Otabooleraanga owaasyo oti, “Waawo bulaanu, mani okobole hale, njia 
ohuhusiberesa muchuli” nooba nooli nasyo ebiha ebyo. 

29Otaholaanga endekeha yohuholera owaasyo esibi owamenya aambi naawe 
nahweesika. 

30Otasoolanaanga neende omuundu ataali esifune, ataali esibi syahuholere. 

31Otekoombaanga omuundu w'egiili haandi otaheengaangao ohuloondakana 
neende ebiholwa byae; 

32olwohuba Omwaami haba saadaha omuhola mbi, nae yeesika abaluungifu. 

33Omwaami abwaaba enyuumba y'abahola-mbi, nae aberesa ehabi abo 
abamenya mu buluungifu. 

34  Mulekeresi eyiri abalekeeresi, nae eyiri abaloonga, abakwiira esisa. 

35Abakesi bachia ohunyoola oluyaali, nae abasiru, bahemeede sa 
ohudiirwaangwa esoni. 

Engaado 4 

Engaanga yiri mu Makesi 

1Eng'we abaana, wulireenge engeraka ya laata yeeng'we, tekeereseenge, mani 
munyale ohunyoolaanga ohumanya. 

2Olwohuba ebiindu bi mbaberesa bilai nibyo: otalehanaanga neende ebiindu bi 
hweekesa. 

3Nindali nisisiiri omusyaani muraaga ni ndi neende laata yaange, ni ndi 
omuraaga, omuheerwa mu moni wa maama, 

4laata yanjekesa, mani n'aboola ati, “Yichulisaanga ebiindu bi ndi ohuhuboolera, 
mani otabiibiriraanga; liindaanga ebilagiro byaange, mani ochia ohuyiindira. 

5Nyoola amakesi; nyoola uhumanya 

6Otalehanaanga neende amakesi, kachia ohuhuliindaanga; kadaheenge, mani 
kachia ohuhuliindanga mu muleembe. 

7Ohunyoola amakesi nisyo esiindu sihuluundu muno, haandi buli siindu siindi 
syonyoola, bechaanga n'ohumanya. 

8Dahaanga amakesi, mani kahahuhole ow'oluyaali; n'okomiiriraho, 
kahahwiisemo oluyaali. 

9Amakesi niko akachia ohuba ekofia yao y'obutuki y'oluyaali; ekofia y'obutuki 
y'oluyaali yimilamilana.” 

10Mwaana waange, wulira, haandi fukiirira emboosi chaange, hu onyale 
ohuyiindira emyaaka miingi. 

11Hwekeese engira y'amakesi; hwekeese engira ch'obuluungifu. 

12Sibulao esiindu syahahwehiinge mu moni wao n'okeenda; haandi niwiiruha, 
haba siwahadandaamireenge. 

13Yomiiriraanga muno hu ngeraka yonyoola; yiliindeenge bulai, olwohuba eyo 
niyo obulamu bwao. 

14Otadiiraanga engira y'abahola-mbi, haandi otaloondaanga ebiholwa 
by'abaandu babi. 

15Yihaye, haandi otayibitiraangaho; yebwaabeenge, mani odiira engira yao 
wawaao. 

16Olwohuba abahola-mbi haba sibanyala ohweyalisa nibataaholere esibi; 
endoolo haba sichibayira nibataholere omuundu esibi. 

17Olwohuba ohuhola esibi nihwo ebyohulya byaabwe haandi obwaalaba nibwo 
ebyohung'wa byaabwe. 

18Nae engira y'omuluungifu yaaduha koti omubasu kw'esanya, okwemeeda 
ohwaaduha ohwoola esideete. 

19Engira y'ababi yiri koti esiirima sya titititi; haba sibabona esiindu si 
beegumulaho. 

20Mwaana waange, tekeeresaanga emboosi chaange; wuliraanga bulai ebiindu 
bi huboolera. 

21Otalehanaanga nabyo; haandi biliindeenge mu mwooyo kwao. 

22Olwohuba obinyoola, bi muberesa obulamu, haandi biwonia obulwae bwohu 
mubiri kwae. 

23Wehaliiriseenge embaasa yao; olwohuba ebibaaso byao nibyo ebituka 
obulamu bwao. 

24Otalomalomaanga eby'obubacha, haandi webwabeenge ebiindu 
bidoondobania abaasyo. 

25Tingalaanga neende obweesikwa ebiindu byomu moni, haandi 
otadokanaanga. 

26 Buli ludaalo, baliiriraanga bulai ebiindu bi ohola, mani buli siindu sy'ohola 
sinabecheenge esyadyeeri. 

27Otadokaanaanga eno neende era; tulaanga hu ngira mbi. 

Engaado 5 

Ohulabula hudiira hu bucheke 

1Mwaana waange, tekaanga ohutwi owulira amakesi kaange, tekaanga ohutwi, 
mani wehaliirisa ohumanya hwaange; 

2ao mani ochia ohumanya engeri yohweeyiriramo bulai, haandi emboosi chao 
chekeeseenge chiti olimo amakesi. 

3Olwohuba omunwa kw'omucheke kudoonya obuuhi, haandi emboosi chi 
alomaloma nyirifu ohuhiraho amafuta k'omuseituuni; 

4nae muhumaliiriha, ahuleha mubuchuuni buhahaata koti oyo ohoombere hu 
mululuusa, haandi obuchuuni nibubitiriire. 

5Ahwiihirisa aasi mu hufwa; haandi engira yi ahutaaho yihuyira emakoombe. 

6Haba sadoong'a hu ngira y'obulamu; yayitulaho hale nataamanyire. 

7Bulaanu eng'we baana baange, wulireenge bi mboola, haandi mutalehanaanga 
neende bi mboolere. 

8Weyaabeenge omuhasi mucheke, haandi otasudaangaho aambi neende 
enyuumba yae; 

9ataali ao abaandu baandi bachia ohuyira oluyaali lwao mani abaandu baalaba 
bachia ohuhwiita n'osisiiri omuyere. 

10Eee, bawalukeenda bachia ohuyira myaandu kyao, mani ebiindu bi 
wahalaabanira bicha ohuba eby'omuundu wuundi. 

11Mani olifwa niweyendehereere, nong'ayire nodoong'ere amakuumba 
koong'ene. 

12Luunyuma oliboola oti, “Lwasiina ndahaya ohukerakirwa, mani ndaalekeeresa 
ohwoolobisibwa! 

13Haba sindawuliraanga abeekesa baange oba ndatekeeresaanga abakeraki 
baange. 

14Mani ndaba aambi ohwenyoola ni ndiirirwe esoni mu lwichuule lw'abaandu.” 

15Omuhasi wao ali koti esulo y'amaachi malai, amaachi kahulukusa ak'omwaalo 
kwao kweene. 

16Lwasiina osalaania obumwo bwao eno neende era, omuhula kwao 
nikuhulukusira hu ngira? 

17Amaachi komu sebere yao kabeenge akao weeng'ene, nae ataali akao neende 
abateende. 

18Leha esebere yao yibe ey'ehabi, haandi osangaaleenge neende omuhasi yi 
wadeehya n'oli omuraaga, 

19omulai haandi ow'oluyaali koti emboongo. Leha ahusaangaseenge endaalo 
ch'obulamu bwao choosi, buli ludaalo osaangalireenge mu budya bwae. 

20Mwaana waange, lwasiina osaangaliraanga omuhasi mucheke mani waakwa 
mu sirifu sya malaaya? 

21Olwohuba Omwaami abona buli siindu sy'ohola, yehaliirisa buli ngira yodiira. 

22Ebyonoono by'omuundu nibyo omuteego kwae, mani yayambisa mu luhaanda 
lw'ebibi byae. 

23Afwa olwohuba nandawulira niye, haandi olwohuba obusiru bwae buungi, 
bwahamuyire mu ng'ani. 

Engaado 6 

Ohulabula huundi 

1Mwaana waange, niweemereraanga owaasyo, oba omweene weteere mu 
bunyala bw'omuteende; 

2niweeteka mu byoolomaloma, emboosi chomu munwa kwao nicho echihuboya. 

3Mani ewe, mwaana waange, hola sino wewonie omweene, olwohuba oli mu 
bunyala bw'omuundu wuundi; chia yaali, mani weloongoyase, omwekweede 
ahuhoonye. 

4Otabechaanga mu hukona endoolo sa neende ohwiihala owuluuheho. 

5Wewonie koti embooko yiruha omuyiimi, koti eyoni libbachuuhe mu mahono 
k'omuteki. 

6Omukata ewe, chia obonereho hu make; wehaliirise engeri chi kaholeramo 
emirimo, mani okeekereho amakesi. 

7Haba sikali neende omweemeresi yeesi, kata omulambuusi oba omutuki, 

8nae keebiihira ebyohulya byaako mu siminyu, mani keteekehera ebyohulya 
muukesa. 

9Omukata ewe, waheyalise ao ohwoola liina? Wahasimuhe liina ohutula mu 
ndoolo chao? 

10 Waheengao noboola oti, “Haangoneho budiidi, hafuumbeho amahono budiidi, 
mbuluuheho budiidi.” 

11Nae n'osisiiri muhuyiriita, obumanani bwahahuseete, koti omutemo 
ohuseetere neende ebilwaaniso. 

12Omuundu mubi abula obuhoonyi, akeendaana neende enomanoma hyaamu, 

13atemyatemya emoni chae, ahwesahweesa amakulu kae, asyoomesa olwaala 
lwae. 

14Mu mbaasa yae ehyaamu, abaasa ohuhola ebibi, yemeeda ohusalaania 
obulekeeresi; 

15mani sakira amasira kahamwooleho nataamanyire; mu biha bidiidi, yahabe 
afunihe-funiihe bubi muno bi atahalerwa. 

16Biluwo ebiindu bisaasaba bi Omwaami yasyuula, bitaanu-na-bibiri, 
eby'omusiro eyiri Omwaami: 

17etingaala y'ohwepaaha, olulimi lubacha, neende amahono keedisa amabaanga 
kabula omusaango, 

18Omwooyo kubaasa ohuhola ebibi, amakulu kaanguya muno ohuhola ebibi, 

19omuloli otusa obuloli bw'obubacha, neende omuundu osalaania eby'obusoolo 
mu baasye. 

Ohulabula hudiira hu bucheke 

20Mwaana waange, liindaanga ebilagiro bya laatao, haandi otebiriraanga 
enjekesa ya maakoo. 

21Biihaanga mu mwooyo kwao emboosi chaabwe buli ludaalo; haandi 
ocheboyeenge muukosi mwao. 

22Chinaahwimirireengemo, n'okeenda; chinaahuliindeenge, niweyaliise; haandi 
chinaalomalomeenge naawe, n'osimuha. 

23Olwohuba ebilagiro, taara nilyo haandi enjekesa, bulafu nibwo, haandi 
ohwoolobya hw'ohukolola, niyo engira y'obulamu. 

24Ochiliindaanga hw'onyale ohuwona omuhasi mubi, neende ahalimi h'omuhasi 
mucheke. 

25Otekoombaanga obulai bwae mu mwooyo kwao, haandi ebikye by'emoni chae 
bitahudiiraanga; 

26olwohuba malaya anyala ohukulwa neende eseende chikula omugaati nae 
omuhasi mucheke aleetera obulamu bwao ohusihirira. 

27Omuundu anyala ohwakata omuliro muumbafu mwae mani engubo chae 
chahaya ohuya? 

28Oba omuundu anyala ohuseena hu maanda kabalire mani amakulu kae kahaya 
ohumamuha? 

29Mani nasilala nilwo lu siri neende omuundu okona neende omuhasi 
w'owaasye; abulao omuundu omudiiraho otachia husaandisibwa. 

30Abaandu haba sibalekeeresaanga omwiibi owiiba ebyohulya mbwe 
huyeekute, enjala niyimuluma? 

31Haandi nibaba nibamudiirire, atuunga amahabi kataanu-na-kabiri ohuhirao; 
mani atuse atuunge buli siindu syomu nyuumba yae. 

32Mani omuundu okona neende omuhasi w'owaasye abulamo amakesi; 
omuundu osihola omweene yesihirisa sa. 

33Yahalekerswe haandi ahuywe, mani yahadiirwe esoni chitahawe. 

34Olwohuba embaliha yidiisa omwene muhasi etima, mani achia ohwetuunga 
abula ohukwiira esisa. 

35Haba saacha hufukiirira otuunge esiindu syoosi ohwenunula, oba ebiyaanwa 
byao biingi haba sibyahamaleo etima lyae. 

Engaado 7 

1Mwaana waange, diiraanga emboosi chaange haandi otebiriraanga ohuliinda 
ebilagiro bi huberesa. 

2Niwooseresa ebilagiro byaange, ao ochia ohuyiindira, liindaanga ebiindu bi 
hulagira, koti lu wahaliinda emoni yao. 

3Byeboyeenge hu muhono kwao, haandi obyandiikeenge mu mwooyo kwao 
mukati bweene. 

4Boolera makesi oti, “Niiwe mboocho yaange,” haandi laangaanga ohumanya oti 
omwiicha wao mweene. 

5Bichia ohuhuliinda bihuwonie omuhasi mucheke, haandi bihuwonie omuhasi 
ohusendaseenda neende emboosi chinyunyuula. 

Omuhasi mucheke 

6Olwoola, ndalingaalira mu dirisa, edirisa lyohu nyuumba yaange. 

7Ndabona mu basaacha babula obumanyirifu, ndabona mu baraaga, mulala 
obulamo amakesi. 

8Yali nang'alalaanga hu ngira n'abita hu koona aambi neende enyuumba yae, 
n'adiirire engira yichia ena nyuumba w'omuhasi wuundi. 

9Byali ebiha by'engoloobe, esiirima nisimalire ohudiira. 

10Mani bone, omuhasi yabukaanana nae, niyefwaalire koti malaya, naali neende 
omwooyo mweetekefu. 

11Yalomalomaanga n'ahuumula haandi n'abula esoni, buli ludaalo 
n'akeendaanga, ataali ohwiihala mu ngo wae. 

12Ebiha biindi yeyemeeresaanga hu ngira, haandi ebiindi niyeyemeeresa mu 
siito, haandi yeyalisaanga hu buli koona n'aliindiriire. 

13Mani omuhasi oyo n'adiira omuraaga n'amukwa mu sirifu, n'amutingaala tiiri 
mu moni, n'amuboolera ati, 

14“Nyaanireyo olwaleero ebiyaanwa by'ohusaasania, haandi malire 
ohwooseresa obweyamo bwaange; 

15bulaanu sakira njichire ohuhubukaanira. Ohuteemaho ohuhukoonya, mani 
ndahunyoola. 

16Malire ohwaala obuliri bwaange neende amasuuka, k'eraangi ndai akatula 
Misiri. 

17Mu buliri bwaange, ndeeremo eby'esing'aari, neende miira, aloe, neende 
sinamooni. 

18Hola bwaangu, leha hukonane esiro syoosi ohwoola echuli; leha abeene 
hwesangaasire mu budya. 

19Olwohuba wamwaange haba saali engo; achiire hu lukeendo lw'eyale, ali 
eyale. 

20Achiire neende eseende enyiingi muno; achia ohumalayo ejuma chibiri, amale 
akobole.” 

21Omuhasi oyo n'amuserera neende emboosi chae ndai mani n'afukiirira; mani 
omuraaga oyo n'afukiirira hulw'emboosi chinyunyuula echo omuhasi oyo. 

22Mani amaangu ako, ni omuraaga oyo amuloondaho, koti endaawu yicha 
ohusiinjwa, oba koti esolo yichia ohudiiswa mu muteego 

23ohwoola lu hasaale hahayifumite yaafwa. Omuraaga oyo yali koti eyoni 
lyaanguya ohukwa mu luhaanda; yali nataamanyire ati ali ohufwa, ati obulamu 
bwae buli ohuwaao. 

24Mani bulaanu, eng'we baana baange, wulire bi mboola, haandi tekeerese 
emboosi chi nomanoma. 

25Mutafukiiriraanga amakesi k'omuhasi koti oyo kayira emyooyo kyeeng'we, 
mutaloondakanaanga neende engeri chae; 

26olwohuba yasihirisa abasaacha baangi muno; eee, bayafumita baafwa haba 
simunyala mwababala mwabamala. 

27Ohuchia mu nyuumba yae niyo engira yiihirira emakoombe, niyo eyibasudya 
aambi neende ohufwa. 

Engaado 8 

Muhufumia Makesi 

1 Amakesi alaanga, haandi ohumanya huhuumula. 

2Hu bigulu biri aambi neende engira, yeema mu masang'aangira k'engira. 

3Kahuumulira mu biruwa biingira mu siko, aambi neende emilyaango nikaboola 
kati. 

4“Eyiri eng'we, eng'we abaandu, huumula, haandi amaliro kaange kachiire buli 
musaacha yeesi. 

5Eng'we abataamanyihaane, mweeke ohwehaliirisa; Eng'we abasiru, 
mutekeerese. 

6Tekeerese, olwohuba njia ohulomaloma emboosi ndai muno, haandi bi 
mbaboolera byoosi byadyeeri nibyo. 

7Olwohuba nomanoma ebyadyeeri byoong'ene; ebibi by'omusiro mu munwa 
kwaange. 

8Nomanoma ebiluungifu byoong'ene; sibulao esiindu sihyamu oba 
esikaluuhanakaluuhana. 

9Byoosi bikololofu eyiri oyo owulira haandi byadyeeri eyiri oyo onyoola 
ohumanya. 

10Daheenge engeraka yaange ohuhiraho efeesa, haandi ohumanya ohuhiraho 
esaabbu ndai; 

11olwohuba Makesi ahirira elalira amakina k'engaanga, haandi sibulao esiindu 
si wekoomba sy'onyala ohukeraania hu makesi. 

12Ese niise Makesi, menya mu hwehaliirisa, haandi ndi neende ohumanya 
neende ohuheenga emisaango bulai. 

13Ohutya Omwaami nihwo ohusyuula ebibi. Haba siindaha ohwehuduumbasa 
neende ohwepaaha neende esaambo mbi neende enomanoma y'obubacha. 

14Ngeraka bulai haandi ndi amakesi kaadyeeri, manyirisa haandi neende 
amaani. 

15Hoonya abatuki ohutuka, neende abatuka ohutaao amalako malai. 

16Niise ohoonya buli mutuki hu syaalo ohutuka, neende abahunuufu ohutuka 
esyaalo. 

17Abaandaha syesi nibo ba ndaha, haandi abo abaangoonya neende esinani nibo 
abaanyoola. 

18Ndi neende obuyiinda alala neende oluyaali, obuyiinda buyiindira neende 
ohuhula-hulana. 

19Ebiindu bi mbaberesa bihirira elalira esaabbu, kata esaabbu ndai yeene, 
haandi bihira efeesa yihiramo obulai. 

20Ngeendera mu ngira y'obuluungifu, mu mihoosi ky'obwadyeeri. 

21Abaandaha mbaberesa obuyiinda, mani ndeechusa engaanga mu madaala 
kaabwe. 

22 Omwaami n'aloonga, yachaaka naange, ndi omulimo kwae muhale haandi 
okutaangira. 

23Ndaliwo ohutula mu myaaka kya hale, ohutula mu njaako, esyaalo 
nisitaloongwa. 

24Ndeecha enyaanja niyisisiiri ohubaao, esulo nichisisiiri ohusooha amaachi. 

25Engulu chali nichisisiiri ohwombahwa, haandi ndataangirira ebigulu ohubaao. 

26Nasaae n'asisiiri ohuloonga esyaalo neende endalo chaasyo, oba olufu 
lwataangira hu syaalo. 

27Nasaae niyali n'ataao ekulu, ndaliwo, haandi ndaliwo niyali n'ataao 
okunyaanja, 

28niyabaamba ebireesi aakulu, niyataao esulo chiri aasi mu nyaanja, 

29yalagira enyaanja, efwiinda chibe neende yi chaakama, mani amaachi kahaye 
ohubita yi yalagira, niyataao emisiingi ky'esyaalo, 

30ndali aambi nae, koti omwaana wae muyere mani buli ludaalo ndali esangaalo 
lyae, nindehoyera mu moni wae buli siha, 

31nisangaalira mu syaalo syae neende ebisirimo haandi nindehoyera ohuba alala 
neende abaandu. 

32“Mani bulaanu baana baange, muwulire bi mboola, olwohuba muli neende 
ehabi abo abadiira bi mbakerakira. 

33Muwulireenge bi babakerakira mani mube abakesi, haandi 
mutabirekeresaanga. 

34W'ehabi oyo owulira bi mboola, oba buli siha hu biruwa byaange, n'aliindira 
hu milyaango ky'enyuumba yaange. 

35Olwohuba buli onyoola aba anyoolere obulamu haandi Omwaami achia 
ohumudaha. 

36Nae oyo otanyoola, omweene yeewumisa; abo boosi abasyuula, baba badaha 
ohufwa. 

Engaado 9 

Makesi neende obusiru 

1Makesi yoombaahe enyuumba yae, mani yayitaamo esiiro chitaanu-na-chibiri. 

2Yeetere ebisolo byae, asaasire efiini yae, mani atekeehe esidyaalo. 

3Atumire abahalaabani bae bahaana ohuchia abuundu ahiramo obuhunuufu 
bwomu siko ohulaanga nibaboola bati, 

4“Oyo yeesi obula obumanyirifu, leha yeengire muno!” Oyo otali neende 
amakesi, kamuboolere kati, 

5“Yiicha olye hu mugaati kwaange haandi ong'we hu fiini yi saasire. 

6Tula hu baandu bataali neende amakesi, mani oyiindire, haandi okeendere alala 
neende abaandu bamanyirifu.” 

7Oyo okerakira omuundu wepaaha, omweene yeeretera amanyeko, haandi oyo 
owoolobya omuhola-mbi, omweene yechuunia. 

8Otoolobyaanga omuundu wepaaha, hu ahaye ohuhusyuula; yolobya omuundu 
mukesi, mani achia ohuhudaha. 

9Kerakiraanga omuundu mukesi, mani achia ohwemeeda ohuba omukesi; 
yekesa omuundu muluungifu mani achia ohwemeeda ohweeka. 

10 Mu hutya Omwaami nimwo mu makesi kachaakira, haandi ohumanya 
Omwoolerefu Mweene, nihwo ohuba neende obumanyirifu. 

11Ohuba neende Makesi humeeda hu buungi bw'endaalo chao, haandi obulamu 
bwao buchia ohwemeeda mu myaaka. 

12Nooba omukesi, niiwe omweene onyoola engaanga; nae n'ohaya, omweene 
niiwe owechuunia. 

13Omuhasi musiru wesiyoka niye; abula amakesi, haandi abulamo esoni. 

14Yeehala hu mulyaango kw'enyuumba yae, haandi anyoola obwiihalo abuundu 
ahunuufu byomu siko, 

15ahuumula n'alaanga ababita, nibachia mu ngeendo chaabwe n'aboola ati, 

16“Buli otali neende obumanyirifu, leha yeeche ano!” Haandi n'aboolera oyo 
otaamanyire ati, 

17“Amaachi k'obwiibi, kanyunyuula n'okang'wa, haandi omugaati kuliirwa mu 
bweekisi, nikwo okusangaasa.” 

18Nae haba saamanyire ati omwo nimwo mu bafu bali, ati abakeni bae bali 
emakoombe. 

Engaado 10 

Engaado cha Solomooni 

1Omwaana w'amakesi asangaasa laatang'ene, nae omwaana musiru aleetera 
ng'ina engisa. 

2Emyaandu kinyoolehana mu huhola obubi kibulamo engaanga, nae 
obuluungifu buwonia obulamu bwao. 

3Omwaami haba siyahalehe omuundu muluungifu yaafwa enjala, nae achia 
ohukayira ababi ohunyoola ebiindu bi beekoomba. 

4Emihono mikata kileeta obumanani, nae eky'esinani kileeta obuyiinda. 

5Omwaana okesa mu ndaalo ch'esiruumbi mukesi niye, nae omwaana weeyalisa 
mu ndaalo cheekesa aleeta esoni. 

6Omuundu muluungifu anyoola ehabi nyiingi, nae ababi balomaloma 
eby'obwaalaba. 

7Omuundu muluungifu anechulisweenge mbwe w'ehabi, nae eliita ly'omuhola-
mbi lyahabole. 

8Omuundu mukesi afukiirira ebilagiro, nae oyo olomaloma eby'obusiru achia 
ohusihirira. 

9Omuundu okeendera mubwadyeeri aba bulai, nae oyo owehubbira-hubbira 
yahamanyihane. 

10Omuundu okisa obwadyeeri n'afwiinya-fwiinya emoni aleeta ebidinyu, nae 
oyo owoolyobya ataali ohutya hwoosi, aleeta omuleembe. 

11Emboosi ch'omuundu muluungifu, nimwo omutula obulamu, nae emboosi 
ch'omuundu mubi chikisa obwaalaba. 

12 Ohulekana huleeta obusoolo, nae ohudahana huleheramo ebisobyo byoosi. 

13Mu mboosi ch'omuundu owulira onyoolamo amakesi, nae omukoongo 
kw'omuundu musiru kuhoyerwa ohuhuywa endawusi. 

14Abaandu bakesi haba sibahaywa esy'ohulomaloma, nae ohwebwangula 
hw'omusiru husudya aambi ohusihirira. 

15Obuyiinda buliinda omuyiinda; obumanani busihirisa omumanani. 

16Omusaara kw'omuundu muluungifu nikwo obulamu, omuheemba 
kw'omuhola-mbi nisyo esyonoono. 

17Oyo ofukiirira ohukerakirwa ali hu ngira y'obulamu, nae oyo otadaha 
ohwoolosibwa, yahanyoole ebidinyu. 

18Omuundu okisa-kisa obulekani, mubacha niye, haandi oyo obachira owaasye, 
musiru niye. 

19Mu hulomaloma emboosi nyiingi, haba simuhayamo emboosi ehyaamu, nae 
oyo owebulerera, aba omwehaliirisa. 

20Emboosi ch'omuundu muluungifu chiri nga efeesa ndai muno; ebibaaso 
by'omuundu mubi, bibulamo obuhoonyi. 

21Emboosi ch'omuundu muluungifu chihoonya abaandu baangi, nae abasiru 
bafwa olw'ohuhaya obutamanya. 

22Ehabi ch'Omwaami chileeta obuyiinda, haandi chibulamo engisa. 

23Ohuhola ebibi nikwo omubayo kw'omusiru, nae ohuhola eby'amakesi nilyo 
esangaalo ly'omuundu muulisi. 

24Ebiindu bi muundu mubi atya nibyo ebyahamukweeho, nae omuluungifu 
yahanyoole bi yekoomba. 

25Omuyaka kw'amaani nikuwuucha, ababi bahadumuuhe, nae omuluungifu 
yahomiire endaalo choosi. 

26Koti lu malwa kahaliihe keeta ameeno, haandi omwoosi kuwofusa emoni, 
nilwo lu biri n'otuma omuundu muteengu. 

27Ohutya Omwaami hukera omuundu yayiindira, nae emyaaka ky'omuundu 
mubi kyaheembikitanisibwe. 

28Esuubi ly'omuundu muluungifu lileeta ohweehoya, nae ohusuubira 
hw'abahola-mbi hwa bihaya. 

29Omwaami niye amaani k'abaandu baluungifu, nae asihirisa ababi. 

30Abaluungifu haba sibahamalweo, nae ababi haba sibahayiindire mu syaalo. 

31Abaandu baluungifu balomaloma eby'amakesi, nae abadoondobanu mu 
hulomaloma bahaakamisibwe. 

32Abaandu baluungifu bamanyire esihoyerwa ohulomwalomwa, nae ababi 
balomaloma ebidoondobania abaandu. 

Engaado 11 

1Omwaami haba saadaha abaandu beehoonyera ebikero bihyaamu, nae asiima 
abo abehoonyera ebikero byadyeeri. 

2Ohwehuduumbasa huleeta ohudiirwa esoni; nae obuloonga nibwo amakesi. 

3Obulai bw'abaandu baluungifu bubeemereramo, nae obuhyaamu bw'abaandu 
balyaanga bubasihirisa. 

4Obuyiinda bubulamo engaanga yoosi hu ludaalo lw'ohufwa, nae obuluungifu 
buwonia obulamu bwao. 

5Obuluungifu bw'omuundu mulai bukolola obulamu bwae, nae omuundu mubi, 
yesihirisa omweene. 

6Obuluungifu bw'abaandu baluungifu bubawonia, 

7Omuundu mubi naafwa, ebiindu bi yali n'asuubira bisihirira, haandi esuubi 
ly'omuundu otatya Nasaae lya bihaya. 

8Omuundu muluungifu awonisibwaanga ohutula mu bidinyu, nae omuhola-mbi 
niye obikwaamo. 

9Omuundu otatya Nasaae alomaloma ebiindu bisihirisa abaasye, nae abaandu 
baluungifu, ohumanya hubawonia. 

10Ebiindu nibichiira abaluungifu bulai, esiko nisisangaala, haandi ababi nibafwa 
yibao esiyoka sy'omweehoyo. 

11Abaandu baluungifu baleetera esiko ehabi, nae emboosi ch'abahola-mbi, 
chisireetera ohusihirira. 

12Oyo olekeeresa abaasye abulamo amakesi, nae omuundu muwulisi awuleera-
buwuleera. 

13Oyo okeesa obumoonyi, atuumbula ebyaama, nae omuundu mweesikwa mu 
mwooyo, awuleera-buwuleera. 

14Abaandu basihirira nibabula okeraka; nae aali abakeraki baangi, ao niwo yi 
muleembe kuba. 

15Oyo owimiirira omuundu yataamanyire yaheyiichulise, nae oyo otadaha 
ohweyiingisa mu by'abaandi niye owahanyoole omuleembe. 

16Omuhasi w'ehabi yeeswamo oluyaali, haandi abasaacha b'esinani banyoola 
obuyiinda. 

17Omuundu w'esisa omweene yeenyoolera engaanga, nae omuundu mwaalaba, 
omweene yechuunia. 

18Omuhola-mbi yebacha omweene ati achia ohunyoola omusaara, nae oyo ohola 
ebiluungifu, anyoola omusaara kw'elalira. 

19Oyo owomiirira mu buluungifu yahabe omulamu, nae oyo okonyeresa ohuhola 
ebibi yahafwe. 

20Omwaami haba saadaha abaandu bali neende ebibaaso bidoondobanu, nae 
asangaalira abahola ebiindu byoolerefu. 

21Ataali ohukana-kana hwoosi, abahola-mbi bachia ohusaandisibwa, nae 
abaluungifu bachia ohuwonisibwa. 

22Omuhasi obula esaambo ali koti esaabbu mu lyoolu ly'embiichi. 

23Abaandu baluungifu beekoomba ebiindu bilai byoong'ene; nae esuubi 
ly'abahola-mbi nilyo etima ly'Omwaami. 

24Baliwo abaandu bakaba ataali ohudeeba, bemeeda ohuba abayiinda; haandi 
wabaao abaandi abatanyala hukaba, badoong'a sa nibemeeda ohuba 
abamanani. 

25Omuundu mukabi yahabe omuyiinda, haandi oyo oberesa abaandi obuhoonyi, 
yesi bahamuhoonye. 

26Oyo owiima abaasye emwo, bahamubwaabe, nae oyo okusaho abaasye emwo 
bahamudahise ehabi. 

27Oyo okoonya esiindu silai, abaasye bahamusiime, nae nokoonya esibi, esibi 
nisyo si wahanyoole. 

28Oyo oweesika obuyiinda bwae yahahoohe, nae omuluungifu yahanyirire koti 
omusaala kuloha. 

29Oyo oleetera abomu nyuumba yae ebidinyu, sibulao esiindu si yahadoong'e 
nasyo, omusiru yahahalaabanire ow'amakesi. 

30Ebyaamo by'obuluungifu nibyo obulamu, nae egiili limalao obulamu. 

31 Nikali mbwe abaandu baluungifu banyoola omukabo ku bahoyera hu syaalo, 
nae ababi neende abahola-mbi nibo abatahanyoole omukabo kubahoyera! 

Engaado 12 

1Oyo odaha ohukerakirwa adaha ohumanya, nae otadaha ohukerakirwa musiru 
niye. 

2Omwaami asiima abaandu balai, nae abalya olukwe mu baandi, abadiisa 
omusaango. 

3Omuundu haba sahulahulana mu huhola ebibi, nae omuundu muluungifu niye 
ohulahulana yoomira. 

4Omuhasi mulai niye oluyaali lwa wamwe, nae omuhasi odiisa wamwe esoni ali 
koti obulwaae buhomakira mu makuumba. 

5Ebibaaso by'omuundu muluungifu byadyeeri nibyo; nae engeraka ch'abaandu 
babi chobubacha. 

6Emboosi ch'abaandu babi ch'obutemo, nae abaluungifu balomaloma ebiwonia 
abaandu. 

7Ababi basihirira mani yaabulao okobola mu makulu kaabwe, nae abomu 
nyuumba y'abaluungifu badoong'ao. 

8Omuundu mwehaliirisi asiimwa, nae ow'ebibaaso bidoondobanu alekeereswa. 

9Omuundu muloonga odidiihanira omweene ebyohulya byae, ahira 
owehuduumbasa nae haba saali neende esyohulya. 

10Omuundu muluungifu adeeba hu bisolo byae, nae esisa sy'omuundu mubi 
nisyo obwaalaba. 

11Oyo olima eloba lyae yahabe neende ekesa liingi, nae oyo oloondakana neende 
ebibulamo obuhoonyi, abulamo amakesi. 

12Omunaara kw'abaandu babi kufuniha mani kwaakwa aasi, nae omusiingi 
kw'abaluungifu kweema nikwomiirire. 

13Emboosi ch'omuundu mubi nicho omuteego kumudiira, nae omuluungifu 
awona ebidinyu. 

14Omuundu anyoola omusaara okuchanakana neende enomanoma yae ndai, 
haandi ohudidiihana hwae hulai humukobolera. 

15Ebiindu bi musiru ahola, omweene abona ati bilai, nae omukesi awulira bi 
bamukerakira. 

16Omusiru n'anyoolera, buli muundu amanya, nae omukesi yeebulerera sa kata 
neende bahamunyeka. 

17Oyo olomaloma obwadyeeri yeekesa obwadyeeri, nae omubacha yeekesa 
obubacha. 

18Oyo olomaloma n'atehaliriise, emboosi chae chiri koti olugaanga lufumita 
abaandi, nae emboosi ch'omukesi chileeta obuwonia. 

19Emboosi ch'obwadyeeri chiyiindira endaalo choosi, nae echobubacha haba 
sichiyiindira. 

20Abo abatekeha mu myooyo kyaabwe ohuhola ebibi, beebacha abeene, nae abo 
abatekeha ohuhola ebilai balisangaala. 

21Abaandu baluungifu haba sibahakweeho esibi, nae abahola-mbi beechulanaho 
ebidinyu. 

22Omwaami saadahiraho elalira abalomaloma eby'obubacha, nae asangaalira 
abahola ebiindu mubwadyeeri. 

23Omuundu muwulisi haba siyekesa buli siindu si amanyire, nae abasiru 
beekesa obutamanya bwaabwe. 

24Ohudidiihana neende esinani hukera waaba neende obunyala, nae obukata 
bukera waaba omuwaambe. 

25Ohweyendeherera huleeta engisa, nae emboosi ndai yileeta esangaalo. 

26Omuundu muluungifu yeebwaaba esyonoono, nae omubi akwiisa abaasye mu 
sibi. 

27Omuundu mukata haba sanyoola syayiima, nae ohola neende esinani anyoola 
eby'obuyiinda biingi. 

28Obuluungifu buleeta obulamu, nae obulyaanga buleeta ohufwa. 

Engaado 13 

1Omwaana mukesi awulira ohukeraka hwa laatang'ene, nae omwaana 
muhyaamu haba satekeeresa nibamwoolobya. 

2Omuundu mulai anyoola ebilai bitula mu nomanoma yae, nae abahobi 
beekoomba ohuhola eby'obwaalaba. 

3Oyo omanyirisa bi alomaloma awonia obulamu bwae; nae owebbwangula 
bbwangula neende emboosi omweene yereetera ohusihirira. 

4Omuundu mukata haba sanyoola bi yekoomba, nae omuundu ohola neende 
esinani anyoola obuyiinda. 

5Omuundu muluungifu yebwaaba obubacha, nae omubi ahola eby'esoni haandi 
yemalamo oluyaali. 

6Obuluungifu buliinda omuluungifu, nae esyonoono sikwiisa abahola-mbi. 

7Baliwo abeeyira koti abanyali, nae babulaho esiindu syoosi; haandi wabaao 
abeeyira koti abamanani, nae bayiinda muno. 

8Obuyiinda bu muundu ali nabwo nibwo obulinunula obulamu bwae, nae 
omumanani abula engeri yohweewoniamo. 

9Obulafu bw'abaluungifu bwaaduha, nae ababi bali koti etaara lisimire. 

10Ohwehuduumbasa huleeta ebidinyu, nae sy'amakesi ohufukiirira 
ohukerakirwa. 

11Obuyiinda bw'onyoola bwaangu, bwosi buwaao bwaangu, nae obuyiinda 
bw'onyoola kala-kaala n'ohola emirimo nibwo obwemeeda. 

12Ohutaba neende esuubi, huleeta ebibaaso bibi, nae onyoola esiindu si 
yekoomba akobolamo obulamu. 

13Oyo olekeeresa ohukerakirwa, omweene yereetera ohusihirira, nae oyo odiira 
ebilagiro, yahanyoole omukabo. 

14Enjekesa y'ab'amakesi niyo enjaako y'obulamu, yiwonia omuundu mu 
miteego ch'ohufwa. 

15Amakesi kaleeta oluyaali, nae engira y'ababi niyo ohusihiriswa haabwe. 

16Abaandu bali neende amakesi babaasa mberi hu bahola esiindu, nae omusiru 
yekesa obutamanya bwae. 

17Wamwaanda mubi aleeta ebidinyu, nae omutumwa mweesikwa aleetao 
omuleembe. 

18Oyo otadaha ohukerakirwa, yereetera obumanani neende ohumalamwo 
oluyaali, nae oyo ofukiirira ohwolobwa yeswamo oluyaali. 

19Omuundu n'anyoola esiindu si yekoomba asangaala; nae ohufudatira 
esyonoono syoomusiro eyiri abasiru. 

20Oyo okeenda neende abaandu balimo amakesi, yesi mukesi niye, nae 
owaamba obwiicha neende abasiru, alinyoola ebidinyu. 

21Ebidinyu biloonda ababi buli yi bachiira, nae ohuhula-hulana nihwo omukabo 
kw'abaluungifu. 

22Omuundu mulai anyoola obuyiinda bu yahalehere abeechuhulu bae, nae 
abaluungifu nibo abahayire obuyiinda bw'abahola-mbi. 

23Endalo ch'abamanani chawumamo ebyohulya biingi, nae ababula obwadyeeri 
sibabakanya ohubirya. 

24Oyo otakolola omwaana wae, saaba amudaha, nae oyo odaha omwaana wae 
amukolola. 

25Omuundu muluungifu anyoola ebyohulya bimumala, nae omuundu mubi 
enjala yimuluma buli ludaalo. 

Engaado 14 

1Amakesi k'omuhasi niko akoombaha edaala, nae obusiru bwae nibwo 
obulisihirisa. 

2Oyo okeendera mu buluungifu yekesa koti lu yeesa oluyaali mu Omwaami, nae 
omudoondobanu yekesa koti lu alekeeresa Omwaami. 

3Enomanoma y'omusiru niyo endawusi yimuhuya, nae enomanoma y'abakesi 
niyo eyibaliinda. 

4Ataali endaawu chirima, ebyaaki by'emere biba ebihaya; nae ali endaawu 
chirima, ebyaaki biichulamo emere. 

5Omuloli w'obwadyeeri haba saabacha, nae omuloli w'obubacha alomaloma 
eby'obubacha byoong'ene. 

6Omuundu mulekeresi akoonya amakesi mani yahaya ohukanyoola, nae 
omuundu muwuliri amanya bwaangu. 

7Tula eyiri omusiru olwohuba abula esilai syahweekesa. 

8Amakesi k'omuundu muwuliri kamweekesa esy'ohuhola, nae obusiru 
bw'abasiru bubabachirisa. 

9Nasaae asaandya abahola-mbi, nae abaluungifu banyoola esisa syae. 

10Omwooyo kweene nikwo okumanyire engisa yakwo, haandi abulao omuundu 
wuundi omanyire esangaalo lyakwo. 

11Enyuumba y'omubi yahasihiriswe, nae esikaali sy'omuluungifu syahadoong'e 
nisyeemere. 

12 Engira yi muundu yabaasirisa ati ndai, nayo niyo eyimuyira mu hufwa. 

13Enjeho chinyala ohukisa engisa, haandi esangaalo yatulamo 
ohweyendeherera. 

14Omuundu muhyaamu yeechulamo ebyaamo by'engira chae mbi, nae omuundu 
mulai yeechulamo ebyaamo byae bilai. 

15Omuundu musiru afukiirira buli siindu, nae omumanyirisi ataangira 
yehaliirisa mberi yali ohuchia. 

16Omuundu mukesi yehaliirisa bulai mani yaahaya ohuhola esitahoyera, nae 
omusiru saadebayo mani yaabbibbilihana bwaangu ohwonoona. 

17Omuundu w'etima lya bwaangu ahola ebitaalimo amakesi, nae omuundu 
mukesi mudiira kaala niye. 

18Abasiru banyoola ebihoyera neende obusiru bwaabwe, nae abakesi banyoola 
omukabo kwohumanya. 

19Ababi beenamira abalai, abahola-mbi bahekweede abaluungifu. 

20Abulao omuundu odaha omumanani, kata yaahaba owaasye mweene, nae 
abayiinda baba neende abeecha baangi. 

21Oyo olekeeresa owaasye, muhola-mbi niye, nae oyo okwiira abamanani esisa, 
aba neende ehabi. 

22Ababaasa ohuhola ebibi badoondobanu, nae ababaasa ohuhola ebilai banyoola 
oluyaali haandi babesika. 

23Muhudidiihana hwoosi mulimo engaanga, nae ohulomaloma hwoong'ene 
huleeta obumanani. 

24Omusaara kw'abaandu bakesi nikwo amakesi kaabwe, nae abasiru 
obamanyira mu busiru bwaabwe. 

25Omulori alomaloma obwadyeeri awonia obulamu, nae oyo owebwangula 
neende obubacha, alya mu baandu olukwe. 

26Mu hutya Omwaami, omuundu anyoola obugumu, haandi abaana bae 
bahanyoole obweyikamo. 

27Ohutya Omwaami nimwo mu bulamu butula, hu muundu anyale ohuwona 
emiteego ch'ohufwa. 

28Oluyaali lw'omutuki lweema hu buungi bw'abaandu baatuka, nae omutuki 
obula abaandu baatuka abula oluyaali. 

29Oyo otanyolera bwaangu awulira muno, nae ow'etima lya bwaangu, akinia 
obusiru. 

30Oyo oli neende omuleembe mu mwooyo, omubiri kwae kwosi kuba omulamu, 
nae embaliha yikera amakuumba nikahomaka. 

31Oyo ofwiinyirira omumanani, aba alekeeresa omuloongi wae, nae oyo okwiira 
esisa ababi mu budahano, yeyisamo oluyaali. 

32Abahola-mbi basihirira mu huhola ebyonoono hwaabwe, nae abaluungifu 
bafwa nibali neende esuubi. 

33Amakesi kamenya mu bibaaso by'omuundu muwuliri, nae esiri mu myooyo 
ky'abasiru haba sisimanyihaane. 

34Obuluungifu buleetera esyaalo oluyaali, nae esyonoono simala oluyaali mu 
muundu yeesi. 

35Omuhalaabani ohola emirimo kyae neende amakesi asangaasa omutuki, nae 
anyoolerera oyo ohola eby'esoni. 

Engaado 15 

1Ohukobolamo kaala hwakamya etima, nae emboosi ch'obwaalaba chisiingisa 
etima. 

2Abakesi balomaloma ebiindu bihoyera, nae abasiru balomaloma ebitahoyera. 

3Omwaami abona buli abuundu, atubona nihuhola esibi oba esilai. 

4Ohulomaloma neende esisa huleeta obulamu, nae enomanoma y'obwalaba 
yimalamo omwooyo. 

5Omusiri alekeeresa engeraka ya laatang'ene, nae oyo omuundu muwuliri 
afukiirira ohwolobwa. 

6Mu madaala k'abaandu baluungifu mubaamo obuyiinda buungi, nae mu 
ngaanga ch'abahola-mbi haba simubaamo omuleembe. 

7Abakesi bi balomaloma byeekesa ohumanya, nae ebibaaso by'abasiru haba 
sibiri bityo. 

8Esiyaanwa sy'abahola-mbi syoomusiro eyiri Omwaami, nae ohwekongooya 
hwo muluungifu husangaasa Omwaami. 

9Omwaami haba saadaha engeri y'abahola-mbi, nae adaha abateemaho ohuhola 
ebiluungifu. 

10Oyo otula hu ngira y'obwadyeeri, wohusaandisibwa muno, oyo otadaha 
hukololwa achia ohufwa. 

11Omwaami amanyire ebidiira hu emakoombe neende Abbadoni, mani siina 
esimukayira ohumanya ebidiira hu myooyo ky'abaandu! 

12Omuundu mulekeresi haba s'adaha hwolosibwa; haandi haba s'adaha 
ohweteebaho hu baandu bamuhiraho amakesi. 

13Omusangaafu mu mwooyo, amweenya, nae owengisa mu mwooyo, 
omumanyira mu moni. 

14Ebibaaso bw'omuundu muwuliri bikoonya ohumanya, nae abasiru basangaala 
mu butamanya. 

15Endaalo choosi ech'abaandu basaandisibwa mbi nicho, nae abasangaafu mu 
mwooyo bali koti abali mu sidyaalo sy'endaalo sitakama. 

16Ohuba neende ebidiidi notya Omwaami, silai ohuhira ohuba neende ebiingi 
nonyoola ebidinyu. 

17Silai ohulya elyaani ni mwaheerana, ohuhira ohulya ebiriiro nimuhayaane. 

18Omuundu w'etima asiingisa obusoolo, nae omudiira kaala amalao amayiingi. 

19Engira y'omukata, lukaka lw'amawa, nae omuhoosi kw'omuluungifu, nikwo 
engira ngwalaafu. 

20Omwaana mukesi, niye esangaalo lya laatang'ene, nae omuundu musiru 
aswaasa ng'ina. 

21Otali omukesi asangaalire obudoondobanu, nae omuundu muwuliri adaha 
ohuhola ebilai. 

22Ataali ohukerakirwa, s'onyala huhola esilai, nae nooli neende abahukerakira, 
buli siohola sibitamo. 

23Ohukobolamo ebyadyeeri, nilyo esangaalo ly'omuundu, haandi emboosi 
yadyeeri mu biha bilai, ndai niyo. 

24Abaandu b'amakesi badiira engira yicha eyiri obulamu, hu banyale 
ohwebwaaba eyihirira Seyoli mu makoombe. 

25Omwaami asihirisa amadaala k'abaandu beehuduumbasa, nae aliinda haandi 
yomiisa ebiindu by'abahasi bafwiirwe. 

26Ebibaaso by'abahola-mbi by'omusiro eyiri Omwaami, nae asangaalira 
emboosi ch'abaandu boolerefu. 

27Oyo olaluhira engaanga yanyoola mu ngira mbi, aleetera edaala lyae ebidinyu, 
nae oyo otakulirirwa, niye owahawangaale. 

28Abaandu baluungifu babaasa mberi hu bakobolamo, nae ababi balomaloma 
ebitahoyerwa. 

29Omwaami haba s'adeeba hu bahola-mbi, nae awulira ohwekongooya 
hw'abaluungifu. 

30Omuundu oli neende esangaalo mu moni aleeta esangaalo mu mwooyo, 
haandi emboosi ndai chileeta omwehoyo. 

31Omuundu ofukiirira ohukerakirwa ebimwoombaha, achia ohubalirwa mu 
b'amakesi. 

32Oyo ohaya ohukerakirwa, omweene yefwiirisa, nae oyo ofukiirira ohukololwa, 
yemeeda ohumanya. 

33Ohutya Omwaami, nihwo ohukerakirwa mu makesi, haandi obuloonga nibwo 
obutaangirira ohunyoola oluyaali. 

Engaado 16 

1Omuundu niye otekeha esy'ohuhola, nae Omwaami niye oli neende emboosi 
yimalirihaayo. 

2Omuundu abaasa mu mwooyo ati buli siindu sy'ahola silai nisyo, nae Omwaami 
niye opiima esiri mu mwooyo kw'omuundu. 

3Buli siindu sy'ohola sidiise Omwaami, mani ebyo byoosi by'otekeha bicha 
ohwolerera. 

4Buli siindu Omwaami yasihola naali neende esichiiririrwa, kata katyo boosi bali 
neende oludaalo lw'ohusihirisirwaho. 

5Omwaami haba saadaha buli muundu yehusya-husya, abulao yibaheeruhire 
esibonereso si yahababereese. 

6Ohuba ow'esisa neende obwadyeeri nibyo ebileheramo ebyonoono, haandi mu 
hutya Omwaami nihwo ohutusa omuundu mu bubi. 

7Omuundu n'ahola ebisangaasa Omwaami, kata abasuku bae abahola baaba 
abeecha bae. 

8Ahadiidi h'onyoola mu buluungifu hahira ebiingi bi onyoola n'otehoonyeere 
obwadyeeri. 

9Omuundu niye otekeha esy'ohuhola, nae Omwaami niye otereesa engira yae. 

10Nasaae niye otereesa enomanoma y'omutuki; niye omuhoonya mani yahaya 
ohudoondobana mu huheenga omusaango. 

11Elatiri ndai neende ebipiimo bilai nibyo bi Omwaami adaha; haandi buli 
bukusi bwoosi adaha bube obwadyeeri. 

12Syoomusiro omutuki ohwonoona, olwohuba obunyala bwae bw'ohutuka 
abunyoola mu huhola ebiluungifu. 

13Omutuki asangaalira abamuboolera ebiluungifu, haandi adaha oyo olomaloma 
ebyadyeeri. 

14Omutuki nanyolera, anyala kata ohwiita omuundu, mani omuundu mukesi 
ateemaho koti lu anyala ohumusangaasa bwaangu. 

15Omutuki n'asangaala, abaandu bae baba abalamu, haandi esisa syae siri koti 
ebireesi bileeta efula y'etoocho. 

16Oli neende amakesi ahira eyale esaabbu; haandi ohudoola ohumanya, silai 
ohuhira ohudoola efeesa. 

17Abaluungifu bebwaaba ohwonoona; haandi oyo onaawonie obulamu bwae ali 
neende ohwehaliirisa mu saambo chae. 

18Ohweninia huleeta ohusihirira, haandi ohwehuduumbasa hutulamo ohukwa. 

19Ohweloongoyasa mani waaba alala neende abamanani, huhira ohukabana 
ebiindu bipeeye neende abehuduumbasa. 

20Oyo ofukiirira bi bamweekesa yahahulahulane, haandi oyo owesika Omwaami 
w'ehabi niye. 

21Omuundu ow'amakesi niye omanyihaane koti omanyire, haandi 
ow'enomanoma yisangaasa niye owiikusa bwaangu muno mu mboosi. 

22Amakesi k'omuundu mumanyirifu kamutuliramo obulamu, nae ohweekesa 
omusiru, oba ohalaabanira bihaya byeene. 

23Omuundu w'amakesi alomaloma ebirimo amahuluundu, haandi bi alomaloma 
biikusa muno. 

24Emboosi chisaangaasa chiri koti obuuhi, chinyunyuulira omwooyo haandi 
chikobosa obulamu mu mubiri. 

25 Engira yi muundu abaasirisa ati ndai, nayo niyo eyimuyira mu hufwa. 

26Obwekoombi nibwo obuleetera omuundu ohuhalaabana; olwohuba adaha 
ohulya yekute. 

27Omuundu mubi obula obuhoonyi akoonya engira y'ohuyaala abaandu baandi, 
haandi enomanoma yae yaaduha koti omuliro. 

28Abaandu badoondobanu bakeesa obusoolo, haandi omumoonyi akabuhania 
ab'obwiicha. 

29Omuundu mwaalaba abachirisa owaasye, mani yamuta hu ngira yitali ndai. 

30Oyo ofwiinya emoni aba atekeha ebiindu bidoondobanu, haandi oweluma-
luma omunwa aba ali neende esyonoono syatekeha ohuhola. 

31Embuchi ch'obukofu nicho ekofia y'oluyaali; haandi nicho omukabo 
kwobulamu buluungifu. 

32Omudiira kaala otanyoolera bwaangu, ahira omulwaani w'amaani, haandi 
owetuka mu mwooyo ahira owaamba esiko. 

33Abaandu bahubba eha babone esinatulemo, nae Omwaami yeeng'ene niye 
oheengao yi yinakwiire. 

Engaado 17 

1Esidiidi sy'olya neende omuleembe, kata syahaba esyoomeranu sihira ohulya 
esidyaalo mu daala lirimo obusoolo. 

2Omuhalaabani ohola emirimo neende amakesi, achia ohutuka omwaana 
womungo ohola eby'esoni, haandi achia ohunyoola omukabo koti omwibulana. 

3Esaabbu neende efeesa biteemerwa mu muliro kw'etanuuru, nae Omwaami 
niye oteema emyooyo ky'abaandu. 

4Omuhola-mbi atekeeresa emboosi mbi; haandi omubacha niye odaha 
ohuwulira eby'obubacha. 

5Oyo oduulira omumanani alekeeresa Omuloongi wae; haandi oyo osangaalira 
amasira k'owaasye, yesi amasira kahamwoleho. 

6Abakofu beehoyera mu beechuhulu baabwe, haandi oluyaali lw'abaana nibo 
abeebusi baabwe. 

7Ohulomaloma emboosi chirimo amahuluundu, haba sichihoyera abasiru; nae 
omuundu w'oluyaali haba s'ahoyera ohuba omubacha. 

8Baluwo abaandu babaasa bati ohulya asowa huli koti ekina ly'amaya, buli 
yachiira achia ohuhula-hulana. 

9Oyo oleheramo ebibi by'abaandi, okoonya ohudahwa, nae oyo owichulisa 
abaandu ebibi byaabwe, akabuhania aboobwiicha. 

10Omuundu w'amakesi yoolobiswa ehabi lala lyoong'ene niyeeka, ohuhira 
omusiru ahuywa endawusi emia ndala. 

11Omuundu mubi buli siha akoonya ohujeema, mani bahamutumire 
wamwaanda mwaalaba ohumudiira. 

12Silai ohubukaanana neende eryaaka ehasi libatusireho omwaana, nae 
otabukanane neende omusiru n'ahola eby'obusiru byae. 

13N'oholera esyonoono omuundu ohuholeere esilai, esyonoono haba 
sisyahatule mu ngo wao. 

14Ohuchaaka obusoolo huli koti ohwikulira amaachi omuhula; mani 
otayinganaanga obusoolo buhaye ohukwaao. 

15Oyo olehuula omuhola-mbi, neende oyo oheengera omuluungifu omusaango 
ohumuhira, boombi Omwaami abasyuula. 

16Eseende chi musiru atuunga mu hweeka chikota bihaya, olwohuba haba 
saanyala ohubimanya. 

17Abeecha baheerana buli siha, haandi abebulanwa b'ohuhoonyana mu 
budinyu. 

18Sy'obusiru ohwemerera omuundu wuundi, haandi ohweeyama oti niiwe ochia 
ohutuunga ekobi. 

19Oyo odaha obusoolo omweene yekoonyera ebidinyu; haandi oyo 
owehuduumbasa akoonya ohusihirira. 

20Omuundu w'ebibaaso bidoondobanu haba sahulahulana, haandi 
ow'enomanoma mbi yereetera amasira. 

21Omwaana musiru adiisa laatang'ene engisa; haandi laatang'ene mwaana 
musiru abula neende esangaalo. 

22Omwooyo musangaafu kwosi malesi kawonia, nae omwooyo 
kweeyendeherera kung'aya omuundu. 

23Omuyaasi mulyaanga afukiirira ohulya asowa neende omwooyo kwoosi, mani 
yadondobania obwadyeeri mu huheenga omusaango. 

24Omuundu mumanyirifu achooma eyiri amakesi, nae omusiru achaaka sino 
neende sira. 

25Omwaana musiru adiisa laatang'ene engisa, haandi aleetera ng'ina obuchuuni. 

26Haba sisilai ohutuungya omuundu muluungifu, haandi sibi ohusaandya 
omuundu oholere esiindu silai. 

27Omuundu mukesi yetuka mu nomanoma, haandi otabbwanguha neende 
emboosi niye omuwuliri. 

28Omusiru awuleera bahamulaanga bati mukesi; oyo owuleera yahaya 
ohulomaloma, yahabalwa koti omuwuliri. 

Engaado 18 

1Abeeyawula hu baasye baba beekoonyera ebyaabwe boong'ene; haandi 
sibafukirisania neende bi baandu baandi bamanyire koti ebyadyeeri. 

2Omusiru haba sadeebayo ohumanya esiindu oba daawe; nae adaha sa 
ohulomaloma esiri mu mwooyo kwae. 

3Ohuhola esyonoono huleeta esoni chosi; haandi ohwonoona huleeta 
ohumalamwo oluyaali. 

4Emboosi chi muundu alomaloma chiri koti amaachi k'olusiba; haandi yi makesi 
kachaakira yiri koti omwaalo kuhulukusa. 

5Haba sisilai ohukwiira omuhola-mbi, oba ohuheengera omuundu muluungifu 
omusaango ohumuhira. 

6Emboosi ch'omusiru chileeta ohuyiingana, haandi aba yekoonyera ohuhuywa. 

7Omusiru bi alomaloma nibyo ebimusihirisa, haandi emboosi chae nicho 
omuteego kumudiira. 

8Emboosi ch'omumoonyi chinyunyuulira muno owulira; chiihirira aasi ohwoola 
mu nda bweene. 

9Oyo ohola emirimo kyae neende okusinye ali nasilala neende oyo ochisihirisa. 

10Eliita ly'Omwaami munaara kw'amaani; abaluungifu niyo yiberuhira mani 
nibanyoola obweyikamo. 

11Abayiinda babaasa bati obuyiinda bwaabwe nibwo esiko syaabwe sy'amaani, 
haandi bati nibwo olukaka luleeyi lu bakairira. 

12Ohwehuduumbasa nihwo ohutaangirira ohusihirira, nae obuloonga nibwo 
obutaangirira ohunyoola oluyaali. 

13Omuundu okobolamo n'asisiiri ohuwulira, aba omusiru haandi adiirwa esoni. 

14Obugumu bw'omuundu bukera yesimiirisa mu bulwaae; nae n'atusaho 
omwooyo, esuubi nilikotao. 

15Abaandu bamanyirifu bakoonya ohumanya, haandi abaandu bakesi bakoonya 
ohumanya. 

16Esiyaanwa sy'omuundu simwiikulira engira haandi sikera yoola eyiri abaandu 
bahunuufu. 

17Omuundu otaangira ohulomaloma mu siina niye obaasa ati wadyeeri, ohwoola 
lu wuundi yoola ohumuyiingania. 

18Eha yakamya ohuyiingana, haandi yiheengera ab'amaani omusaango. 

19Ohuhoonya omwibulana huli koti esiko sy'amaani, nae ohusolana neende 
omwibulana huli koti ohweyikalira erwaanyi w'enyuumba yae. 

20Omuundu ahoyere ohugumira ebiindu bi alomaloome, agumire ebiindu bi 
alomaloome. 

21Olulimi luli neende obunyala bw'ohuleeta ohufwa oba obulamu, mani 
omuundu abecheenge omwetekefu ohufukiirira bi alomalome bileeta. 

22Oyo onyoola omuhasi w'ohudeehya aba anyoolere esiindu silai, haandi 
Omwaami aba amubereese ehabi. 

23Abamanani balomaloma neende obuloonga, nae abayiinda bakobolamo 
n'ohuhabuha. 

24Baluwo abeecha baandi abekaadirisa mbwe b'obwiicha esiha sidiidi sa, nae 
wabaao omwiicha ahwomiiriraho ohuhiraho kata omwiibulana. 

Engaado 19 

1Omumanani oholera hu bwadyeeri ahira omubacha musiru. 

2Haba sisilai ohuhola esiindu notabaasire mberi, haandi ohutesimirisira ebiindu 
hukera watula hu ngira ndai. 

3Omuundu n'ahola eby'obusiru omweene yereetera ohusihirira, mani haandi 
n'achaaka ohwolobya Omwaami. 

4Omuyiinda yemeeda sa ohuba neende abeecha bayaaha, nae omumanani 
abeecha bae bamwiiruhaho. 

5Oyo otusa obuloli bw'obubacha yahasaandisibwe, haandi oyo owebbwangula 
neende obubacha abula obuchiiro. 

6Baangi muno abakoonya obuhoonyi eyiri omuundu mukabi, haandi buli 
muundu yekoomba ohuba omwiicha w'omuundu oberesa ebiyaanwa. 

7Kata abeeho b'omuundu mumanani babula obuhoonyi yaali; sakira abeecha 
bae bamwiiruhaho. Ateemaho koti lu anyala ohubekweeda, nae nibawaao haba 
sibakobola haandi daawe. 

8Oyo onyoola amakesi omweene yeedaha; haandi oyo owichulisa bi yeeka achia 
ohuhula-hulana. 

9Oyo otusa obuloli bw'obubacha yahasaandisibwe, haandi oyo owebbwangula 
neende obubacha yahasihirire. 

10Omusiru haba saahoyera ohumenya mu bulamu bulai, nasilala haandi 
omuwaambe haba saahoyera ohutuka abaana b'abatuki. 

11Ow'amakesi haba s'anyoolera bwaangu, haandi luba oluyaali lwae ohutadeeba 
hu abamuholera esibi. 

12Etima ly'omutuki liri koti ohuwoola hw'edalangi, nae esisa syae siri koti olume 
lunyisa obunyaasi. 

13Omwaana musiru aleetera laatang'ene ohusihirira, haandi obusoolo 
bw'omuhasi nibwo efula yitaakama. 

14Enyuumba neende obuyiinda obitusa hu laatao, nae ohunyoola omuhasi 
muwuliri siba esiyaanwa ohutula eyiri Omwaami. 

15Omuundu mukata yeyalisa endoolo nyiingi muno, nae oyo otahola emirimo 
yahalumwe enjala. 

16Oyo oliinda ebilagiro, aliinda obulamu bwae; nae oyo olekeeresa emboosi 
yahafwe. 

17Oyo okwiira abamanani esisa, ali koti oweyosa Omwaami, Omwaami achia 
ohumutuunga ohweema hu biholwa byae. 

18Kolola omwaana wao ebiha nibisisiiri, ohaye ohumufwiirwa. 

19Omuundu w'etima liingi, engisa yahamunyoole; olwohuba kata nomuwonia 
ehabi litaangira, oli neende ohumuwonia ehabi liindi haandi. 

20Tekeresaanga ohukerakwa haandi ofukiirire ohweeka, hu onyale ohuba 
neende amakesi buli ludaalo. 

21Abaandu batekeha ebiindu biingi muno eby'ohuhola, nae Omwaami bi adaha 
nibyo obyolereera. 

22Esikera omuundu yekoombwa nisyo esisa syae, haandi kata omumanani ahira 
omubacha. 

23Ohutya Omwaami huleeta ohuyiindira; haandi oyo oli nahwo aba omugumu; 
esidinyu haba sisyahamwooleho. 

24Omukata ata omuhono mu nuungiro yenula, mani yahaya ohuta ebyohulya 
muhanwa. 

25Saandya omulekeeresi, mani abaloonga neende amakesi banyoole elyeeko, 
kerakira omuundu muwulisi, mani achia ohwemeeda amakesi. 

26Oyo osaandya laatang'ene, oba yeerusa ng'ina, niye omwaana wereetera esoni 
haandi yemalamo oluyaali. 

27Mwaana waange, niwaakama ohukerakirwa wahebirire kata ebiindu bi wali 
niwamanya. 

28Omuundu otusa obuloli butaalimo obuhoonyi, alekeeresa obwadyeeri, haandi 
omunwa kw'abahola-mbi kwekoomba ohuhola ebibi. 

29Abalekeeresi bahahirwe omusaango, haandi abasiru bahahuywe endawusi. 



1342 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Engaado 20 

1Amalwa kabachirisa abakang'wa, haandi ebimeesa bikera nibayokera; haandi 
oyo yeesi yikakosa aba omusiru. 

2Omutuki n'anyoolera aba koti edalang'i yiwoola; mani oyo amunyoolesa aba 
yeyiita omweene. 

3Sy'oluyaali omuundu ohwekaya obusoolo; nae abasiru nibo abadaha 
ohusoolanaanga. 

4Omukata haba salima efula niyikwa; yahakoonye esy'ohukesa mani ahaye 
ohunyoola. 

5Esichiririra sy'ebibaaso by'omuundu siri koti amaachi komulusiba, nae 
omuundu muwuliri niye okadaya. 

6Abaandu baangi beelaanga abeene bati b'esisa haandi b'obwadyeeri, nae wiina 
mweene onyala ohwakaana omuundu wadyeeri? 

7Omuundu muluungifu akeendera mubwadyeeri bwae haandi omweesikwa 
abaana bae baliba ab'ehabi naafwiire. 

8Omutuki niyehala hu sisaala sy'ohuheenga omusaango, atingaala neende 
emoni n'amanya esibi neende esilai. 

9Wiina onyala ohuboola ati, “Ndalabya omwooyo kwaange; ndi omwoolerefu, 
mbulaho esibi syoosi”? 

10Elatiri hyaamu neende ebipiimiro bihyaamu Omwaami sabadahiraho elalira. 

11Kata omwaana muyere yeesi byaahola byeekesa koti lwaali, onyala ohumanya 
oti w'obwadyeeri haandi mulai niye. 

12Amatwi kawulira neende emoni chibona, byoombi Omwaami niye 
owabiloonga. 

13Otekoombaanga endoolo, oba wekoonyera obumanani; bechaanga mwaaywe, 
mani olinyoola ebyohulya biingi. 

14Omukuli aboola ati, “Sino sibi nisyo, sino sibi nisyo,” nae naamala ohusikula 
awaao niyepaaha ati, “Sino ndoolere budoola”. 

15Yiriyo esaabbu, haandi yiriyo amakina k'engaanga maangi muno; nae siriwo 
esy'engaanga sitahirwa, niye omuundu olomaloma ebyaamakesi. 

16Omuundu wemerera omuteende ahoyera ohusingao engubo yae, haandi 
omweene ohuyera ohwesingao niyeemerera bawalukeendwa. 

17Omuundu anyunyuulirwa ebiindu bi aduhaane mu bubacha, nae luunyuma 
bimwechuuhira yaaba koti olya omusenye. 

18Silai ohukerakirwa mberi hu wahola esiindu; kata ohulwaana hwosi hudaha 
omuundu oberesa amakesi. 

19Oyo okeesa otuhuwa-huwa haba sabiiha esyaama; mani sakira otabechaanga 
omwiicha w'omuundu olomaloma eby'obusiru. 

20Omuundu n'abwaaba laatang'ene oba ng'ina, obulamu bwae bwahabe koti 
etaara lisimiiswe mu siirima sya titititi. 

21N'onyoola ebiindu byotatangiire ohuhalaabanira, muhumaliiriha sibirimo 
ehabi. 

22Otaboola oti, “Njia ohwetuunga esibi” liinda Omwaami mani achia 
ohuhuhoonya. 

23Elatiri hyaamu ch'omusiro eyiri Omwaami, haandi ebipiimiro bitaali 
ebyadyeeri haba si bilai. 

24Omwaami niye otuka engeenda yeefwe; mani omuundu anyala atye ohumanya 
engira y'obulamu bwae yi adiirire. 

25Kuba omuteego eyiri omuundu ohwanguya ohuboola ati, “Syoolerefu nisyo,” 
mani yachaaka ohweyichulisa luunyuma n'amalire ohweeyama. 

26Omutuki mukesi amanya bumanya abahola-mbi, mani yabasaandya neende 
obwalaba. 

27Omwooyo kw'omuundu nilyo etaara li Omwaami yamutaamo. 

28Esisa neende obweesikwa nibyo ebikera omutuki yayiindira mu butuki, 
haandi obuluungifu bwae nibwo obwomiisa esisaala syae. 

29Oluyaali lw'abaraaga nilwo amaani kaabwe, nae oluyaali lw'abakofu nicho 
embuchi chaabwe. 

30Endawusi yiwumisa niyo eyikolola esaambo mbi, haandi ohuhuywa 
humalamo emise mibi. 

Engaado 21 

1Omwooyo kw'omutuki kuli mu bunyala bw'Omwaami okukaluuhania 
yaakuyira yi adaha; koti lu akaluuhania emyaalo ky'amaachi ohuhulukusira 
y'adahira. 

2Omuundu anyala ohubaasa ati, buli siindu sy'ahola silai nisyo, nae Omwaami 
apiima esichiiririrwa sy'omwooyo. 

3Ohuhola ebiluungifu neende ebyadyeeri, bisangaasa Omwaami, huhira 
ohumuleetera ebiyaanwa. 

4Ohwekoomba hubi neende omwooyo kwo hwehuduumbasa, nibyo ebituka 
abahola-mbi, mani bino bibi nibyo. 

5Endekeha ch'omuundu w'esinani chimutuliramo omusaara muhoongo, nae oyo 
ong'ang'abanira ebiindu, yeleetera obumanani. 

6Obuyiinda bw'onyoola mu ngeri yitaali eyadyeeri haba sibuyiindira daawe, 
haandi obudaha omweene yekoonyera ohufwa. 

7Obwaalaba bw'abahola-mbi nibwo obwahabamaleo, olwohuba bahaya 
ohufukiirira ohuhola ebyadyeeri. 

8Obulamu bw'abahola-mbi budoondobanu nibwo, nae abaluungifu bahola 
ebyadyeeri. 

9Silai ohumenya abuundu adiyiifu hu sirama sy'enyuumba, ohuhira ohumenya 
neende omuhasi musolani mu nyuumba hoongo. 

10Omwooyo kw'omuhola-mbi kwekoomba ohwonoona, abulao omuundu 
yakwiira esisa. 

11Omuundu mulekeresi n'asaandisibwa, kata omuundu otamanyire anyoola 
elyeeko; nae omukesi n'akerakirwa, niyemeeda ohumanya. 

12Nasaae, Omuluungifu mweene, amanyire ebiri mu madaala k'abahola-mbi; 
mani achia ohubakwiisa aasi basihirire. 

13Oyo otawulira amaliro k'omumanani, yesi achia ohulira haandi abulao 
owahamuwulire. 

14Esiyaanwa syomungiso siyenjeesa etima; haandi asowa yomusyaama, yimalao 
egiili. 

15Abaandu baluungifu basangaalira obwadyeeri, nae obwadyeeri bunyoolesa 
abahola-mbi. 

16Omuundu odikaana mani yaatula hu ngira y'ohumanya achia ohwenyoola 
naali alala neende abafu. 

17Oyo odaha muno obulamu bw'ohwesangaasa yahabe omumanani; oyo odaha 
amalwa neende ohulya ebinulu haba siyahabe omuyiinda. 

18Abaandu babi abeene beleetera ebidinyu, bibateema ohukwiisa hu baandu 
baluungifu. 

19Silai ohumenya mu syaalo sy'esiparara ohuhira ohumenya neende omuhasi 
musolani haandi owekanyiirisa buli siha. 

20Obuyiinda bw'engaanga budoong'a mu daala ly'omuundu mukesi, nae 
omuundu musiru abwekotyombera bwoosi. 

21Oyo oteema ohuba omuluungifu haandi ow'esisa yahayindire haandi 
yeswamo oluyaali. 

22Omuhoongo w'amaye mukesi ayiingira esiko sy'abaandu b'amaani mani 
yalikula likula ebida bi bali nibeesika. 

23Oyo omanyirisa emboosi ch'alomaloma omweene yewonia ebidinyu. 

24Oyo owehuduumbasa mani yeniinia bamulaanga ohuba omulekeeresi, 
owesuunga haandi otadeeba daawe. 

25Obwekoombi bw'omuundu mukata nibwo obumwiita olwohuba amahono kae 
haba sikadaha ohuhola emirimo. 

26Oludaalo lwoosi omuhola-mbi yekoomba ohubaaho neende sy'ananyoole, nae 
omuluungifu akaba haandi simwiimani. 

27Esiyaanwa sy'omuhola mbi syoomusiro eyiri Omwaami; ohirira elalira 
n'asileeta neende esichiiririrwa sibi. 

28Omuloli w'obubacha yahasihirire, nae oyo owulira esifune syeene, bafukiirira 
si alomaloma. 

29Omuhola-mbi ahanana mu moni, nae omuundu muluungifu omweene aba 
niyemanyire. 

30Abula amakesi, oba ohumanya, obulao ohukeraka, ebinyala ohuyiingania mani 
byaayiingira Omwaami. 

31Onyala ohutekeha efaraasi ohulwaana amaye, nae Omwaami niye oleeta 
ohuyiingira. 

Engaado 22 

1Nooli owohudoolao akatikaati w'eliita lai neende obuyiinda, doola eliita lai, 
haandi ohukwiirwa esisa huhira efeesa oba esaabbu. 

2Omuyiinda neende omumanani bali neende esiindu sibambaania alala; 
Omwaami niye owabaloonga boombi. 

3Omuundu mumanyirifu abona esidinyu nisiicha mani yeyikulira siamubitaho, 
nae otaali neende amakesi yemeeda-bwemeeda mani nasikwaamo. 

4Omukabo kw'obuloonga neende ohutya Omwaami nikwo obuyiinda neende 
oluyaali neende ohuyiindira. 

5Amawa neende emiteego biri hu ngira y'abaandu badoondobanu; nae oyo 
odaha ohweliinda, abyebwaaba. 

6Yekesa omwaana wao amanye koti lu ahoyeere ohumenya, mani yahasiichulise 
mu bulamu bwae bwoosi. 

7Abaandu bayiinda nibo abatuka abamanani, haandi oyo oweyola aba 
omuwaambe w'omuundu omweeyosa. 

8Oyo otaaka obutali obwadyeeri yahakese amasira, haandi ohwaalabira abaasye 
hwaahakame. 

9Oyo w'ehabi oli neende omwooyo kw'obukabi, olwohuba akabiraho abamanani 
hu eby'ohulya byae. 

10N'omalao obulekeresi, ohulwaana hwosi nihutulao, mani obusoolo neende 
amanyeko nibyaakama. 

11Oyo owaheera ohweliinda, haandi olomaloma emboosi ch'esisa, achia ohuba 
omwiicha w'abatuki. 

12Omwaami yehaliirisa mani yaabona koti obwadyeeri buliindwa, nae asihirisa 
obukodyo bw'abaandu babi. 

13Omukata omweene aboola ati, “Erwaanyi yiriyo edalang'i! Yicha ohunjitira hu 
ngira!” 

14Ahalimi h'omuhasi mucheke buko bwooloberefu nibwo; abo ba Omwaami 
anyoolerera babukwaamo. 

15Sya buli ludaalo omwaana muyere ohuhola ebiindu bitaalimo amakesi, Nae 
ohukololwa buli siha hubeekesa ohumanya esy'ohuhola. 

16Oyo ofwiinyirira abamanani n'adaha ohwemeeda obuyiinda omweene, oba 
oyo oberesa abayiinda ebiyaanwa, omweene yelaangira obumanani. 

Engaado amahumi kadatu ech'amakesi 

17Tekeresa mani owulire emboosi chi baandu bakesi balomaloma, mani taaho 
omwooyo omanye ebiindu bi hweekesa. 

18Siba esilai noonyala ohuchiichulisa mu mwooyo kwao, noonyala 
ohuchilomaloma ataali obudinyu bwoosi. 

19Ndaha wesike Omwaami, sakira ndi ohuhweekesa bino enyaanga yino. 

20Hwandikiire engaado amahumi kadatu, echirimo ohweeka neende 
ohukerakirwa. 

21Njia ohuhweekesa omanye obwadyeeri bweene. Mani nibahutuma 
ohubukoonya, onaakoboleenge n'omalire ohumanya obwadyeeri bulai. 

Olukaado lutaangira 

22Otayayaanga omumanani, olwohuba haba siyenyala, oba wafwiinyirira 
omumanani oli mu siina; 

23olwohuba Omwaami niye ochia ohubalwaanira mani achia ohutiisa buli 
muundu oli ohubatiisatiisa. 

Olukaado lwohubiri 

24Otaholaanga obwiicha neende abaandu b'etima, oba waholera alala neende 
abaandu b'obwaalaba. 

25Ataali ao, ochia ohweeka ebiima byaabwe mani okiyandireho ohaye 
ohukitulamo. 

Olukaado lwohudatu 

26Otabechaanga mulala hu abo abeeyama, ohutuunga amakobi k'abaandu 
baandi. 

27Nibihuhaya ohutuunga, bachia ohuhudiiraho kata neende esitaanda. 

Olukaado lwohune 

28Otasihuulaanga amakoonge k'olwaaho ka bakuukaao bataaka. 

Olukaado lwohutaanu 

29Omuundu ohola emirimo neende esinani, achia ohuba alala neende abatuki; 
haba saahoyera ohuba alala neende abaandu ba buli ludaalo. 

Engaado 23 

Olukaado lwohusaasaba 

1Niwiihala aasi ohulya neende omuundu muhunuufu, wehaliiriseenge bulai 
ebiindu bi bateere mu moni wao. 

2Weetukeenge bulai nooba nooli ow'okuliira. 

3Otang'ang'abaniraanga ebinulu bi bakabuule, olwohuba anyala ohuba naadaha 
ohuhuteema sa amanye koti lu oli. 

Olukaado lwa chitaanu-na-chibiri 

4Muhudidiihana ohunyoola emyaandu, bechaanga omukesi ohaye ohunyaanira 
buhaya. 

5Emyaandu kyao kinyala ohukotao bwaangu muno n'obona sa; olwohuba 
emyaandu kyao kinyala ohuhubburuhaho, koti lu eeswi yibburuha niyichia 
aakulu. 

Olukaado lwa chitaanu-na-chidatu 

6Otalichaanga ebyohulya by'omuundu mwiimani; haandi otekombaanga 
ebinulu bi akabula. 

7Olwohuba koti lw'abaasa mu mwooyo kwae; ahuboolera humukulu ati, “Lya 
haandi ng'wa!” nae mu mwooyo haba saali alala naawe. 

8Ochia ohusala bi oliire obimalemo, mani emboosi ndai ch'olomaloome chichia 
ohunyasiha buhaya. 

Olukaado lwa chitaanu-na-chine 

9Otateemangaho ohulomaloma neende omusiru, olwohuba achia ohulekeeresa 
eby'amakesi by'olomaloma. 

Olukaado lw'ehumi 

10Otasihulaanga amakoonge mahale oba weengirira eloba lya bamulehwa. 

11Olwohuba Omwaami abalwaanira w'amaani niye; mani achia ohuyaala naawe 
omusaango. 

Olukaado lw'ehumi-na-lulala 

12Techaanga omwooyo kwao hu biindu bi bahukerakira haandi otekeerese 
emboosi chi bahweekesa. 

Olukaado lw'ehumi-na-chibiri 

13Otalehaanga ohukolola omwaana wao; ohumuhuyaho neende olusaala, haba 
sihuchia humwiita. 

14Mani nomuhuyaho neende olusaala, esyo nisyo esichia ohuwonia obulamu 
bwae ahaye ohufwa. 

Olukaado lw'ehumi-na-chidatu 

15Mwaana waange, noobaamo amakesi, syesi njia ohusangaala. 

16Njia ohusangaalaanga muno, n'onalomalomeenge eby'amakesi. 

Olukaado lw'ehumi-na-chine 

17Lehaanga ohwekoomba abahola-mbi, nae wemeede ohwiisaanga oluyaali mu 
Omwaami buli siha. 

18Mubwadyeeri bweene omukabo kuluwo, haandi esuubi lyao haba siricha 
hufwa buhaya. 

Olukaado lw'ehumi-na-chitaanu 

19Mwaana waange, tekeeresa obe ow'amakesi, haandi okolole ebibaaso 
by'obulamu bwao. 

20Otabechaanga alala neende abo abekotyombera amalwa, oba abo 
abalaluhanira ohulya enyama. 

21Olwohuba abameesi neende abomutoolyo bahehole abamanani, haandi 
omulimo kwao nikuli ohulya neende ohung'wa byoong'ene, oli aambi 
ohuchaaka ohwefwaalaanga ebicheere. 

Olukaado lw'ehumi-na-chisaasaba 

22Wuliraanga laatao owahwibula, haandi otalekeeresaanga maakoo kata yahaba 
naali omukofu. 

23Kula obwadyeeri, nae haba otabukusa daawe; kula amakesi, ohukerakirwa, 
neende ohumanya. 

24Laatang'ene muundu muluungifu yahasangaale muno; oyo owiibula omwaana 
mukesi achia ohumweehoyerangamo. 

25Lehe laatao neende maakoo basangaale, leha maakoo owahwiibula yehoye. 

Olukaado lw'ehumi-na-chitaanu-na-chibiri 

26Mwaana waange, ta omwooyo hu biindu bi huboolera, haandi wehaliirise 
esaambo chaange. 

27Olwohuba omuhasi ohola obwamalaaya liina lyooloberera nilyo; omuhasi 
mucheke mwaalo mudiiyu nikwo. 

28Bahuliindirira koti omunyaka haandi baleetera abasaacha baangi ohuleha 
obweesikwa. 

Olukaado lw'ehumi-na-chitaanu-na-chidatu 

29Wiina oli neende amasira? Wiina owelalihiire? Wiina oli neende obusoolo? 
Wiina owekanyiirisa? Wiina oli ohunyayaliha ataali esifune? Wiina owahanya 
emoni? 

30Nibo abo abomiirira hu malwa, abo abateema ohusaasa amalwa ka buli ngeri. 

31Otafukiirira ohuteemwa neende efiini yahaanye bulai, niying'en'aang'ena mu 
gilaasi, eyihirira bulai mu mumiro. 

32Luunyuma niyiluma koti endemo, mani yaboocha koti efubi. 

33Mani ochia ohubona ebiindu bitaamanyihaane, haandi ochia ohulomaloma 
ebiindu bidoondobanu. 

34Ochia ohuba koti omuundu okalaame akatikaati w'enyaanja, koti omuundu 
okonere aakulu w'etaanga. 

35Ochia ohuboola oti, “Bahoye babe nibaahuyire, nae haba sibanyaalire; 
bahuyire nae haba simbulireho esiindu. Ndaasimuhe liina mani ngoboleo 
ngoonye amalwa kaandi.” 

Engaado 24 

Olukaado lw'ehumi-na-chitaanu-na-chine 

1Otadiiriraanga abahola-mbi embaliha, noomba wekoomba ohuba alala nabo; 

2olwohuba babaasa eby'obwaalaba, haandi balomaloma ebiindu bidoondobania 
abaandu. 

Olukaado lw'amahumi kabiri 

3Enyuumba yeema hu musiingi kw'amakesi, haandi yoombahwa ohweema hu 
humanya. 

4Ebiseenge byao biichula neende ohumanya neende eby'engaanga byoosi 
neende eby'obuyiinda bisangaasa. 

Olukaado lw'amahumi kabiri-na-lulala 

5Omuundu w'amakesi niye ow'amaani ohuhira oyo owehoonyera esirifu, haandi 
omuundu muwulisi ahira oyo oli neende amaani; 

6olwohuba ohulwaana eye, sidaha mberi ohuhola hwa makesi, haandi 
yibaberesi b'amakesi baangi yibali, ao niyo yihunyiingira yi huli. 

Olukaado lw'amahumi kabiri-na-chibiri 

7Eby'amakesi bihira eyale muno omusiru ohumanya; haandi sibulao esiindu si 
anyala ohulomaloma yibaheengera emisaango. 

Olukaado lw'amahumi kabiri-na-chidatu 

8Oyo otekeha ohuhola esibi bachia ohumulaanga bati, omuholi w'ebidinyu. 

9Buli siindu si musiru atekeha ohuhola siba esyonoono, haandi abuundu haba si 
badaha omulekeeresi. 

Olukaado lw'amahumi kabiri-na-chine 

10Nooba omukata mu biha bi onyooleramo ebidinyu, ao amaani kao kaba 
amadiidi. 

Olukaado lw'amahumi kabiri-na-chitaanu 

11Yabina abo abali ohuyirwa ohwiitwa; wonia abo abali ohuchia ohusiinjwa 
bihaya. 

12Nimuboola muti, “Bone, sino haba sihubeere nihusimanyire,” nae Nasaae 
omanyire ebiri mu mwooyo haba saasibona? Oyo oliinda obulamu bwao 
asimanyire, haandi achia ohuhuberesa buli mukabo ohweema hu biholwa byao. 

Olukaado lw'amahumi kabiri-na-chisaasaba 

13Mwaana waange, lya obuuhi, olwohuba bulai nibwo, haandi koti lu buuhi 
budoonya nibutula mumabbaangara k'obuuhi bunyunyuula n'ohoomba, 

14manya oti nilwo lu makesi kanyunyuulira obulamu bwao; n'okanyoola, 
wahabe bulai mu bulamu bwao, haandi esuubi lyao haba silyahakame. 

Olukaado lw'amahumi kabiri neende chitaanu-na-chibiri 

15Otaba koti abahola-mbi abaliindirira amadaala k'abaandu baluungifu; 
otayaaya edaala lyae. 

16Olwohuba omuundu muluungifu kata yahakwa amahabi kataanu-na-kabiri, 
asiingirao buli habi li akwiira aasi; nae omuundu mubi, amasira kahamusihirise. 

Olukaado lw'amahumi kabiri neende chitaanu-na-chidatu 

17Otasangaalaanga omusuku wao n'akwiireho obudinyu, haandi otehoyaanga 
nasyeluluuha mani yaakwa. 

18Olwohuba Omwaami anyoolera naabona ati oholere otyo, mani yakamira ao 
ohumunyoolerera. 

Olukaado lw'amahumi kabiri-na-chitaanu-na-chine 

19Otafukiiriraanga abahola-mbi bakera wenyendeherera, haandi 
otebadiiriraanga ehali-hali; 

20olwohuba omuhola-mbi abula esuubi; haandi yahasime koti etaara. 

Olukaado lw'amahumi kadatu 

21Mwaana waange, yiisaanga oluyaali mu Omwaami neende mu mutuki, haandi 
otaholeraanga alala neende abajeemu; 

22olwohuba amasira ohutula eyiri Omwaami neende eyiri omutuki 
kahabakweeho-bukwa, haandi abulao omanyire koti lu kahaake. 

Engaado chiindi echemeedaho 

23Haandi chino choosi ngaado echakaadwa neende abaandu bakesi. 
Ohwehubbira mu huheenga emisaango haba sisilai nisyo. 

24Oyo oboolera omuundu wahola esyonoono ati, “Obulaho omusaango,” 
abaandu bahamubwaabe, haandi buli muundu yahamusyuule. 

25Nae abo aboolobya abahola-mbi bahanyoole esangaalo, haandi 
bahabecheenge neende ehabi. 

26Oyo okobolamo esyadyeeri nisyo esilolero sy'obwiicha. 

27Taangira otekehetekehe bulai emirimo kyao ky'erwaanyi, otereese bulai 
endalo yao, mani huwoombahe enyuumba yao. 

28Otatusaanga obuloli ohuyiingania owaasyo ataali esifune syoosi, haandi 
otamulomalomaanga eby'obubacha. 

29Otaboolaanga oti, “Syesi ndahamuholeho esiindu sy'aholere; ndaheetuunge 
esiindu sy'aholere.” 

30Ndabita mu ndalo y'omuundu mukata, mu ndalo y'emisabbiibbu y'omuundu 
obulamo amakesi; 



1352 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

31bone, yali niyichuulemo amawa; yoosi niyisihiremo esiino, haandi olukaka 
lwaao lw'amakina nilukwiire aasi. 

32Ndayitingaala mani nimbaasa muno; ndayitingaala mani ndabaaho neende 
singerakirwa. 

33 Wemeede okuunuheho, haandi wemeede okoneho, wemeede ohufuumba 
amahono mani owuluuheho, 

34obumanani bwahahuseete koti omunyaka, ahuseeta n'adiirire ebilwaaniso. 

Engaado 25 

Engaado cha Solomooni chiindi 

1Chino chosi ngaado cha Solomooni, chi baandiiki ba Hesekia omutuki wa 
Buyudaaya baanula baandiika haandi buyaaha. 

2Hwiisa oluyaali mu Nasaae hulw'ebiindu bi akisa, nae hwiisa oluyaali mu batuki 
hulw'ebiindu bi batotola. 

3Koti ekulu lyeniinia aakulu, haandi esyaalo syoloberera aasi, nilwo lu bibaaso 
by'omutuki bidinyu ohumanya. 

4N'osaamba efeesa mani watusamo obuchaafu bwoosi, ao omwiitaanyi anyala 
ohwiyiitaniamo esiindu syoosi ysaadaha. 

5Malao abakeraki babi mu moni w'omutuki, mani ochia ohubona koti obwaami 
bwae bucha ohubaamo obuluungifu. 

6 Oteniiniaanga mu moni w'omutuki oba wetechaanga mu bweyaango 
bw'abahunuufu; 

7olwohuba silai bahuboolera bati, “Yiicha aakulu eno,” ohuhira ohuhwiisa aasi 
mu moni w'omuhunuufu. Ebiindu bi oba n'obweene 

8haba siwanguyaanga ohubileeta mu siina; olwohuba siina syeene syoonahole 
mu luunyuma lweene, owaasyo wuundi naatusa obuloli bwadyeeri obuhudiisa 
esoni? 

9Nisiruwo esifune akatikaati wao neende owaasyo, musimalirise mweembi, 
haandi otabulaanga esyaama sy'owaasyo; 

10ataali ao oyo ohuwulira achia ohuhudiisa esoni, mani wahadoong'e nodiirirwe 
esoni. 

11Emboosi ndai yilomwalomwa mu biha bilai yiri koti ebyaamo byeengere ebiri 
koti esaabbu yi bateere hu saani y'efeesa. 

12Omuundu w'amakesi byaakerakira omuundu yetekeehe ohutekeeresa, ali 
neende obuhoonyi ohuhira engila y'esaabbu oba esikomo sy'esaabbu syoosi. 

13Wamwaanda mweesikwa, akobosamo amaani, koti lu maachi manyifu 
kakwiisa obuluwo abakang'wa mu biha by'ekesa. 

14Omuundu asuubisa esiyaanwa syaatanyala huberesa, ali koti ebireesi neende 
omuyaka bitakwiisa efula. 

15Ohwesimiirisa hunyala ohusenda-senda omutuki, haandi olulimi lulai 
lunyiingira ow'obunyala. 

16Noonyoola obuuhi bw'enjuhi, lichaangaho bw'onyala bwoong'ene, ataali ao 
onyala wabitirisa ohwiikuta mani waasala. 

17Otakeniyaanga owaasyo amahabi maangi, ahaye ohuhujoong'a mani 
yahusyuula. 

18Omuundu wayirisa owaasye bihaya mubi muno koti endawusi y'ohulwaana, 
oba olugaanga, oba olusaale lwooki. 

19Ohweesika omuundu otaali omweesikwa mu biha by'obudinyu siri koti eliino 
lilwaalire oba ohukulu hubatuuhe. 

20Oyo owembera omuundu oli mu bidinyu ali koti omuundu wefwaalula engubo 
mu biha by'emboo, haandi koti ohubaha omuunyu mu sikoonjo. 

21 Enjala niyiluma omusuku wao, mubecheenge esyohulya, haandi obuluwo 
nibumuluma, mubecheenge esyohung'wa. 

22Olwohuba n'ohola otyo, ochia ohumuyaambya esoni, haandi Omwaami achia 
ohuhuberesa omukabo. 

23Ohumoonya huleeta obwaalaba; koti lu muyaka kutula emukulu kuleeta efula. 

24Silai ohumenya mu soonda hu sirama sy'enyuumba ohuhira ohumenya mu 
nyuumba mambali neende omuhasi mulekeresi. 

25Koti lu maachi manyifu kali eyiri omuundu olumwa obuluwo, nilwo lu siri 
ohuwulira emboosi ndai ohutula mu syaalo sy'eyale. 

26Omuundu muluungifu owewaayo eyiri omuundu mubi ali koti esulo yamadosi 
oba omwaalo kudubuuhire. 

27Haba sisilai ohulya obuuhi buungi, nasilala haba sisilai omuundu ohukoonya 
ohwiswamo oluyaali. 

28Omuundu okoterwe ohweetuka omweene ali koti esiko siseterwe mani 
syalikulwa ebida byaasyo. 

Engaado 26 

1Oluyaali haba siluhoyera omuundu musiru, koti lu munyiti kutahoyera ohubao 
mu siminyu oba efula mu ndaalo cheekesa. 

2Ebibwaabo bitahuhoyera haba sibinyala huhudiira, biri koti obbiichubbiichu 
oba endikaaliki chibburuha-bburuha mani chaahaya ohukwa. 

3Efaraasi chiri neende ohuhuywa, esuhiri ohunaalwa ehoba, nilwo lu baandu 
basiru bahoyerwa ohutoochwa endawusi. 

4Esiteebo sy'omusiru otasikobolaangamo mu ngeri y'obusiru, hu wesi ohaye 
ohumufwaanana mu busiru. 

5Ohutusaho omusiru omukobolaangamo koti lu ahoyera, hu anyale ohumanya 
ati esiteebo syae haba si sibeere esy'amakesi koti lw'abaasa. 

6Oyo otuma omusiru ohuba wamwaanda aba koti owehengereho amakulu 
haandi yereetera ebidinyu. 

7Omuundu musiru owehoonyera olukaado, ali koti omulema yehoonyera 
ohukulu hulema hulereecha bulereecha. 

8Ohwiisa oluyaali mu muundu musiru, siri koti ohuboya ekina mu simulo. 

9Omusiru owehoonyera engaado ch'amakesi, ali koti omumeesi oli ohweetusa 
eewa mu syaaba syae. 

10Oyo opaangisa walukeenda musiru ohumuholera emirimo oba omumeesi, ali 
koti omulasi w'olusaale olasa buli muundu yeesi. 

11 Omusiru aloondamo eby'obusiru buli siha, ali koti embwa eyilya ebiindu bi 
yisalire haandi. 

12Omusiru ahirimo obusiru mulai hooho, ohuhira oyo owelaanga omweene ati 
mukesi niye. 

13Omukata aboola ati, “Erwaanyi yiriyo edalang'i, siinyala ohutula mu nyuumba 
ohuchia ohuhola emirimo.” 

14Omukata yekaluuhania-kaluuhania hu sitaanda syae, koti olwiiki 
lukaluuhanira hu pata chaalwo. 

15Omukata adoong'ia ebyohulya mu sikaye; mani yekanyiirisa naabita mu 
munwa kwae. 

16Omutaka abaasa ati mukesi niye, ohuhira abasaacha bataanu-na-babiri 
abanyala ohutereesa emboosi. 

17Omuundu yeyingisa mu busoolo butamudiiraho, ali koti omuundu adiira mu 
matwi k'embwa yatatuka. 

18Koti omulalu osukuna amaanda kaaduha, oba obusaale, neende ebilwaaniso 
bibi, 

19oyo yesi obacha owaasye mani yaboola ati, “Mbeere ngachula sa!” 

20Olwohuba eehwi nichibulaao, omuliro kwosi nikusima; haandi omumoonyi 
nabulao obusoolo bwosi nibwaakama. 

21Koti amaanda kakera esyoosyo nisiniooha haandi eehwi chakera omuliro 
nikwaaduha, nilwo lu muundu musoolani anioohesa obusoolo. 

22Emboosi ch'omuundu mumoonyi chinyunyuula muno; chiihirira aasi koti 
ebyohulya bihirira mu nda. 

23Emboosi ndai chinyunyuula echeekisa mu mwooyo mubi, chiri koti esikaye 
sibabahaho efeesa. 

24Omwebachirisi akisa ohusyuula hwae mu mboosi ch'ohubachirisa, haandi 
abiiha obubacha mu mwooyo kwae. 

25Naalomaloma emboosi ch'esisa, haba sochifukiirira, olwohuba omwooyo 
kwae kulimo eby'omusiro bitaanu-na-bibiri. 

26Naakisa ohusyuula hwae mu bweebachirisi, ebyonoono byaahola bicha 
ohubituumbula alafu. 

27Oyo oyaba obuko, achia ohubukwaamo; haandi oyo ochaaka ohusindikisa 
okukina, kuchia ohumukobolera. 

28Omuundu mubacha asyuula abaandu babacha, haandi ohweniinia-niinia 
huleeta ohusihirira hwoong'ene. 

Engaado 27 

1 Otefumiaanga hu binabeeo muchuli, olwohuba okoterwe ebinakweeo muchuli. 

2Lehaanga abaandu baandi, kata abateende bahufumia, nae ewe omweene 
otefumiaanga. 

3Ekina neende omusenye bisito, nae obudinyu bu musiru akwiisao busito 
ohuhiraho byoombi. 

4Egiili neende etima byaalaba nibyo haandi bisihirisa; nae haba sobikerania hu 
mbaliha. 

5Oyo ahuboolera obuhyaamu bwao mani yaahaya ohubuhukisa, ahira oyo 
ahukisa naadaha ohuhweekesa ati ahudaha. 

6Wesike omwiicha wao ohwoolobya, nae haba otesika omusuku wao ohukinia. 

7Nooba niwikuute, onyala ohusinyiha obuuhi bw'enjuhi, nae nooba omuyala, 
kata esiindu sihahaata osilaanga esinyunyuula. 

8Omuundu okota naatula mu daala lyae, ali koti eyoni likota ohutula mu siyu 
syaalyo. 



1356 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Amafuta k'ohwebaha neende ebiwunya esing'aari bisangaasa omwooyo, nae 
obudinyu bumala omuleembe mu bulamu. 

10Otakabuhanaanga neende omwiicha wao, noomba neende omwiicha wa 
laatao; haandi otakonyaanga mwaanamao n'onyoolere ebidinyu. Owaasyo oli 
aambi, ahira mwaanamao oli eyale. 

11Mwaana waange, bechaanga ow'amakesi, mani wusangaseenge, hu nyale 
ohunyoola esy'ohukobola mu baandu baanyeka. 

12Omuundu mukesi abona ebidinyu nibiicha mani omweene yeekisa; nae oyo 
otabaasa asikwaamo yeeyichulisa luunyuma. 

13Silai ohubukula engubo yi muundu asiinga naadaha ohwemerera omuundu 
y'atamanyire, haandi lehe abe neende ekobi ly'ohwemerera bawalukeenda. 

14Oyo osimuha echuli mu mabwiibwi, mani yahuumula mu kono ly'aakulu 
ohuheesa owaasye, bamuyira koti obwaabwa. 

15Omuhasi mulekeresi ali koti efula yikwa mani yahaya ohwaakama; 

16sidinyu muno ohumuyenjeesa, koti luwahayenjeesa omuyaka kuwuucha, oba 
ohwomiisa amafuta mu mahono. 

17Esyuuma nisyo esyakala esyuuma syaasye, haandi omuundu niye owekesa 
omuundu waasye. 

18Oyo owakira omutuli, yahalye hu byaamo byakwo, haandi oyo ohalaabanira 
omwaami wae, yaheswemo oluyaali. 

19Koti omuundu yebona n'atingaalire mu maachi, nilwo lu mwooyo kwae 
kweekesa koti lwaali. 

20Koti lu emakoombe yitechula abafu, nilwo nasilala koti emoni chitajoong'a 
ohwekoomba. 

21Koti lu efeesa neende esaabbu biteemwa neende omuliro kw'esiroombe, nilwo 
lu muundu yibakinia anyala ohuteemwa. 

22Omusiru kata yahaswakirwa mu sinu neende omuswakiro yaaswakirwa alala 
yaaba aambi ohufwa, nae haba soonyala wamumalamo obusiru. 

23Manya bulai ebyaayo byao koti lu biri, haandi obaase hu bisolo byao, 

24olwohuba obuyiinda haba sibuyiindira endaalo choosi; haandi obwaami haba 
sibuyiindira endaalo choosi. 

25Obunyaasi nibukofula mani obuundi bwaaloha, neende obwohulugulu 
nibubuuswa alala, 

26ao ochia ohwesonera engubo ohutula mu bwooya bw'amakoondi kao, haandi 
embusi chao ochia ohuchikusa okule eloba. 

27Ochia ohunyoola amabeere kahumala, ewe neende abomu nyuumba yao 
haandi abahalaabani bao boosi baachia ohukang'waho. 

Engaado 28 

1Abahola-mbi beeruha naabulao omuundu oboongaho, nae abaluungifu bagumu 
koti edalang'i. 

2Esyaalo nisihayuha, siba neende abatuki baangi; nae nisinyoola omutuki 
w'amakesi haandi mumanyirifu nisilyooya mani syaaba neende omuleembe. 

3Ow'obunyala ofwiinyirira abamanani, ali koti efula yo muyaka eyisihirisa 
ebyohulya. 

4Abo abateesa oluyaali mu malako bafumia abahola-mbi; nae abo abadiira 
amalako abalwaania. 

5Abaandu babi haba sibamanyire obwadyeeri, nae abo abeesa oluyali mu 
Omwaami bamumanyiire elalira. 

6Silai ohuba omumanani nooli omweesikwa ohuhira ohuba omuyiinda nae oli 
omudondobanu mu bulamu bwao. 

7Omwaana odiira amalako mukesi niye, nae omwiicha w'omuundu wokuliira 
adiisa laatang'ene esoni. 

8Oyo onyoola engaanga naseera abaasye, obuyiinda bwae abubuusira oyo 
okwiira abamanani esisa. 

9Oyo otawulira amalako, kata ohwekongooya hwae Nasaae ahwebwaaba. 

10Oyo obachirisa omuundu muluungifu yaakera yahola esyonoono omweene 
yahakwe mu buko buyayaba; nae abaandu bataaliho omusaango, bahanyoole 
ebiindu bilai. 

11Omuyiinda abaasa buli siha ati mukesi niye, nae omumanani mumanyirifu 
amufuumbula. 

12Omuundu muluungifu n'anyoola obunyala, esangaalo liingi libaao; nae 
nibahusa omuhola-mbi, buli muundu niyeekisa. 

13Oyo okisa ebibi bi yahola haba saacha huba bulai, nae oyo obituumbula mani 
yabisyuula achia ohukwiirwa esisa. 

14Oyo owiisa oluyaali mu Omwaami buli siha, w'ehabi niye, nae ojeemera 
Omwaami, yahanyoole amasira. 

15Omutuki mubi otuka abamanani, ali koti edalang'i yiwuluhuma oba koti enani 
lyedeeya ohukwa hu siindu. 

16Omutuki otadeeba hu baandu aba omwalaaba; nae oyo otadaha obulyaanga, 
achia otuka emyaaka miingi. 

17Omuundu n'ahola omusaango kw'ohwiita owaasye, lehe bamweyaabe 
ohwoola lu yahafwe; haandi leha abuleo omuundu omuhoonya. 

18Oyo ohola ebiindu by'obweesikwa yahawone, nae oyo ohola 
eby'obudoondobanu yahamalweo bwaangu. 

19Oyo olima eloba lyae yahabe neende ebyohulya biingi muno, nae oyo omala 
ebiha byae alala neende abakata, yahabecheenge omumanani. 

20Omuundu mweesikwa alinyoola ehabi nyiingi, nae oyo ong'ang'abanira 
obuyiinda, haba siyahahaye ohusaandisibwa. 

21Ohweekesa oti wehubbira-hubbira sibi nisyo; nae abaheengi b'emisaango 
baandi bahola esibi hu banyoole asowa ndiidi. 

22Omuundu mwiimani, ayuyuhanira emyaandu, mani yahaya ohumanya ati 
obudahano bwahamwooleho. 

23Oyo okolola owaasye naaholere esibi bahamusiime luunyuma ohuhira oyo 
omukinia-kinia. 

24Oyo owiiba ebiindu bya laatang'ene oba ebya ng'ina mani yaboola ati, “Yibulao 
omusaango,” ali silala neende omuundu osihirisa. 

25Oyo olaluhanira ebiindu aleeta obusoolo, nae oyo owesika Omwaami achia 
ohunyoola ehabi. 

26Oyo owesika ebiindu bi abaasa, musiru niye; nae oyo oloondakana neende 
bibamwekeese by'amakesi achia ohuwona. 

27Oyo okabiraho abamanani, haba siyahahaywe esiindu sy'adaha, nae oyo 
owekisa nabweene abamanani, abaandu baangi bahamubwaabe. 

28Abaandu babi nibaba mu bunyala, abaandu babeekisa, nae nibatula hu 
bwaami, nae abaluungifu bemeeda haandi. 

Engaado 29 

1Omuundu yi boolobya buli lu aholere esibi, mani yaasyomeraho, ludaalo luundi 
yahanyoole n'atamanyire, mani abuleo omuundu omuwonia. 

2Abaandu baluungifu nibali mu bunyala, abaandu ba buli ludaalo basangaala; 
nae abahola-mbi nibatuka, abaandu bekanyiirisa. 

3Oyo odaha amakesi asangaasa laatang'ene, nae oyo aba alala neende 
bamalaaya, amalao emyaandu chae. 

4Omutuki oheenga emisaango mubwadyeeri, aleetera esyaalo syae omuleembe, 
nae oyo odaha akuliirirwa, asihirisa esyaalo syae. 

5Omuundu okinia-kinia owaasye n'amubacha aba amuteka omuteego. 

6Omuhola-mbi adiirirwa mu bibi byae byeene, nae omuluungifu asangaala 
niyeemba. 

7Omuundu mulai amanyire ebiindu bi bamanani bahoyerwa ohunyoola; nae 
omuhola-mbi haba sadeebayo. 

8Abaandu batachuunirwa abasyaabwe banyala ohukwiisa esiisi mu siko, nae 
abaandu bakesi bamalao obwaalaba. 

9Omuundu w'amakesi n'ayiingana neende omusiru, omusiru anyoolera haandi 
yaacheha, mani yaleeta esiyoka. 

10Abaandu baheera muno ohutemula haba si badaha omuundu otaliho 
omusaango, nae abaandu baluungifu bateemaho muno ohuwonia obulamu 
bwae, 

11Omusiru yekesa etima lyae lyoosi, nae omuundu mukesi mudiira kaala niye 
haandi saanyolera bwaangu. 

12Omutuki n'atekeeresa eby'obubacha, abachweenufu bae boosi bachia ohuba 
ababacha. 

13Omumanani neende oyo omufwiinyirira boombi bali neende esibayambaania; 
boombi Omwaami niye obaberesa obulafu mani baabona. 

14Omutuki n'aheenga emisaango ky'abamanani mubwadyeeri, obwaami bwae 
buchia ohuyiindira endaalo choosi. 

15Ohukolola neende ohwolobya byeekesa, nae omwaana olehwa sa adiisa ng'ina 
esoni. 

16Abahola-mbi nibaba mu bunyala, ohwonoona hwemeeda; nae abaluungifu 
bahabone ohusihirira hwaabwe. 

17Kolola omwaana wao, mani yahahuberese omwehoyo; haandi yahahuleetere 
esangaalo. 

18Esyaalo sitemererwa neende Nasaae, sibulamo esiindu silai, nae bali neende 
ehabi abo abaliinda amalako. 

19Omuhalaabani haba s'akololwa neende emboosi choong'ene, olwohuba, kata 
yahaba omuwuliri, haba saachia hutaaho esira. 

20Omuundu musiru yahabaaho neende esiindu sy'omusuubiramo, ohuhira 
omuundu webwangula neende emboosi. 

21Oyo oberesa omuhalaabani wae buli siindu sy'adaha ohutula mubuyere bwae, 
luunyuma yahenyoole ati s'anyala ohumutuka. 

22Omuundu w'etima asiingisa obusoolo, haandi omuundu odaha ohunyoolera 
buli siha ahola ebibi. 

23Omuundu weniinia yaheswe aasi, nae omuloonga mu mwooyo yahanyoole 
oluyaali. 

24Oyo okeenda neende omwiibi, asyuula obulamu bwae bweene, kata 
bahamubwaaba batye, nae haba s'atuumbula obwadyeeri. 

25Oyo otya sa bi baandu bamubaasira, yesukuna mu bidinyu, nae oyo owesika 
Omwaami, aba mu muleembe. 

26Aliwo abaandu baangi muno abadaha abatuki babadahe, nae Omwaami niye 
okera abaandu banyoola obwadyeeri. 

27Omuundu mubi asyuula omuundu muluungifu, nae ow'esaambo ndai asyuula 
omuundu mubi. 

Engaado 30 

Emboosi cha Aguri 

1Emboosi cha Aguri, omwaana wa Yaake owa Maasa, bi yaboolera Yityeeli, eyiri 
Yityeeli neende Wukali, ati: 

2Mubwadyeeri bweene, niise omuundu ohiramo obusiru. Haandi mbulamo 
amakesi k'omuundu. 

3Haba sinjekaanga amakesi, oba ndamanya ebidiira hu Nasaae. 

4Wiina mweene owali naniinire muukulu mani yeeha aasi n'atulayo? Wiina 
mweene owali n'afumbaate emboo mu syaaba syae? Wiina mweene owali 
n'aboyere amaachi mu ngubo yae? Wiina mweene owali n'atereo enjaho 
ch'esyaalo? Eliita lyae, niye wiina, haandi eliita ly'omwaana wae, nilyo naanu? 
Mubwadyeeri nooba n'omanyire! 

5Nasaae yoseresa buli siindu sy'asuubisa; haandi Nasaae niye engabo yiliinda 
abo abamwesika. 

6Otameedaanga emboosi chao chiindi hu mboosi chae, hu ahaye ohuhwoolobya, 
mani yekesa alafu obubacha bwao. 

Engaado Chiindi 

7Ewe Nasaae, husaba ebiindu bibiri, obimberese nisisiiri ohufwa: 

8Tusireho elalira obutaali obwadyeeri neende obubacha; Otambechaanga 
obumanani noomba obuyiinda; nae mbereseenge ebyohulya neende 
ebyohwehoonya bi ndaha. 

9Ataali ao njia ohwikuta muno, mani hwekaane, mani ndeebe endi, “Nasaae niye 
wiina?” Ataali ao njia ohuba omumanani, mani njibe, haandi nyaase eliita lya 
Nasaae waange. 

10Otalomalomaanga bubi hu muhalaabani eyiri omwaami wae, ataali ao 
ohuhubwaaba, mani omusaango kuhuhire. 

11Baliwo ababwaaba balaata yaabwe haandi baahaya ohuberesa bang'inaabwe 
oluyaali. 

12Baliwo abo abeene ababaasa bati boolerefu nibo nae bali neende ebyonoono 
bi bahoyeere ohweyolobya. 

13Baliwo abaandu baandi abeene abebona bati b'akulu muno, haandi ababaasa 
bati b'akulu muno ohuhira abaandi boosi. 

14Baliwo abo abehoonyera obwaalaba, abo, ameeno kaabwe kali koti 
amahaande, abetekeehe ohumalao abamanani hu syaalo, ab'obudahano ohutula 
hu syaalo. 

15Ohwekoomba huli neende emboosi chibiri choong'ene, eyitaangira, 
“Mberese,” haandi eyohubiri, “Mberese.” 

16Echo nicho emakoombe, neende omuhasi mukuumba, esyaalo syoomu 
esibulamo efula, neende omuliro kutaakama. 

17Emoni ch'omuundu abisa emoni mu simwana neende ech'oyo olekeeresa 
ng'ina hoyerwa ohuchomolwaho mani engosya chaachirya. 

18Biliwo ebiindu bidatu ebiihira ohumanya; mubwadyeeri bweene, biliwo bine 
bitaamanyire: 

19engeri yi eeswi yibburuhiramo aakulu, engeri yi njuha yehuruudisiramo hu 
lwaanda, engeri yi meeri yinyoola engira yaayo mu nyaanja, neende engeri yi 
buheeri buchaakira akatikaati w'omusaacha neende omuhasi. 

20Yino niyo engeri y'omuhasi mucheke: alya, mani yamala yesimuula hu munwa, 
mani yaboola ati, “Sibulao esiindu si holere.” 

21Biruwo ebiindu bidatu ebiteengya esyaalo; biruwo bine bi syaalo sitanyala 
ohwesimiirisa: 

22omuwaambe niyeehaswa ohuba omutuki, omusiru naaba neende buli siindu 
sy'adaha; 

23omuhasi musyuule n'anyoola omusaacha, haandi omuhasi omuhalaabani 
onyuula omuyiinda wae omusaacha. 

24Hu syaalo huliho ebiindu bine ebidiidi, nae ebiri neende amakesi maangi 
muno: 

25amake, kabula amaani nae keebiihira ebyohulya bi kanaalye mu siminyu; 

26ojiibo bwosi obutali neende amaani, nae bone, bweyoombahira obumenyo mu 
makina; 

27esike chibula omutuki, nae chihuumbira mu mukaanda; 

28embaakala nyaangu ch'ohudiira mani waachita mu mahono kao, nae chimenya 
mu madooho k'abatuki. 

29Biriwo ebiindu bidatu ebihuumba mani wekoomba; biri bine ebikeenda 
nibihuumba: 

30edalang'i eyihira ebisolo byoosi amaani haandi sibulao esisolo siindi siyitya; 

31embwa nyiimi, embusi hole, ekulukulu daaywa, neende omutuki ohuumba 
niyeemirira abaandu bae. 

32Nooba n'oholaanga eby'obusiru, omweene niweehuduumbasa, oba nooba 
n'obasaanga ohuhola ebibi, owuleraanga mberi mani obaasa. 

33Olwohuba n'osacha amabeere, nonyoola amafuta, n'ofwiinya amoolu, ni 
omujusi kudoonya, haandi n'osangulula etima, n'otusamo obusoolo. 

Engaado 31 

Ohukerakira Omutuki 

1Emboosi cha Lemueli, omutuki wa Masa, chi ng'ina yamweekesa: 

2Siina, mwaana waange w'obusyaani? Siina mwaana waange w'obusyaani 
yindebula? Siina, mwaana waange w'obusyaani yindeyamira eyiri Nasaae? 

3Amaani kao otakamaliraanga hu bahasi, basihirisa kata abatuki. 

4Ewe Lemueli, haba sisihoyera abatuki, sisihoyera abatuki ohung'wa amalwa, 
oba abaami ohwekoomba buli siindu simeesa; 

5ataali ao bachia ohung'wa mani beebirire amalako, mani beebirire 
ohuheengera abafwiinyirirwa omusaango bulai. 

6Amalwa kaberesa omuundu odaha ohusihirira, neende efiini abo abali mu 
ngisa; 

7lehe bang'we mani beebirire obumanani bwaabwe, mani beebirire elalira 
engisa yaabwe. 

8Lomalomeraanga banaambula-buchiiro, lwaniliraanga abataali neende 
ababakayirira. 

9Balomalomereenge, haandi heengaanga emisaango mu buluungifu, 
owabineenge abamanani neende abali mu budahano. 

Omuhaaye oyera 

10Wiina mweene onyala ohunyoola omuhaaye oyera? Omuhaaye ofwaana atyo 
w'engaanga muno ohuhira amakina k'engaanga. 

11Wamwe amweesika, haandi achia ohunyoola amagoba maangi. 

12Omuhasi oyo, mu bulamu bwae bwoosi, ayira wamwe bulai haandi 
samuleetera obudinyu bwoosi daawe. 

13Akoonya obwooya bw'amakoondi neende epaamba, mani yaasona engubo 
naali neende esangaalo. 

14Ali koti emeeri ch'abachurusi, ebyohulya byae abitusa eyale muno. 

15Asimuha echuli muno obwiire nibusisiiri ohuhya mani n'atekehera abomu ngo 
wae ebyohulya haandi yeekesa abahalaabani bae bahasi esy'ohuhola. 

16Abona abuundu wohumenya mani yaakulao; mani yehoonyera eseende chae 
yataakamo emisabbiibbu. 

17Ahola emirimo neende esinani niyehoonyera amahono kae. 

18Anyoola engaanga mu buli siindu sy'ahola. Ahola emirimo kata esiro, mani 
etaara lyae haba sirisima daawe. 

19Omweene yeeruhira obuwuusi bwae, mani yasona engubo chae neende 
amahono. 

20Akwiira abamanani esisa mani yakabulira, haandi ahoonya abali mu 
budahano. 

21Kata emboo yibeeho, haba saatya, olwohuba abomu daala lyae abafwaasa 
engubo ndai. 

22Omweene yesonera amasuuka k'ohwaala hu buliri; haandi yefwaala engubo 
chinyirira muno. 

23Wamwe amanyihaane bulai muno, niyehaale alala neende abahuluundu bomu 
siko baasye. 

24Omuhasi oyo asona engubo mani yaachikusa; asona neende esiroonyo mani 
yachikusa abachurusi. 

25Engubo chae nyomu haandi ch'oluyaali, haandi haba saatya ebichia ohukwaao. 

26Alomaloma eby'amakesi, haandi akeraka neende esisa. 

27Aliinda bulai abomu daala lyae, haandi saahola emirimo neende okusinye. 

28Abaana bae beema mani baboola bati, ng'ina yeefwe w'ehabi; kata wamwe 
yesi amukinia n'aboola ati: 

29“Abahasi baangi balai nibo, nae niiwe obahiramo boosi.” 

30Esiiso sibachirisa, haandi ohuboneha bulai hukotao, nae omuhasi wiisa 
oluyaali mu Omwaami afumiswa. 

31Oyo muberese ebiindu byaahalaabaniire, haandi leha abaandu boosi 
bamuberese oluyaali. 

Omuyaali 

Omuyaali 1 

Obulamu bubulamo obuhoonyi 

1Chino nicho emboosi omuyaali, omwaana wa Daudi, owali omutuki mu 
Yerusalemu. 

2Bihaya byeene, nilwo lu Mweekesa aboola, bihaya byeene! Byoosi bihaya. 

3Ngaanga siina yi muundu anyoola muhudidiihana hw'adidiihaniramo mu 
syaalo? 

4Olwiibulo lutulao, haandi olwiibulo luundi lweechao, nae esyaalo sidoong'ao 
endaalo choosi. 

5Elyuuba litula, haandi elyuuba lyaakwa, haandi lyeeruha bwaangu ohukobola 
abuundu yi rituliramo. 

6Omuyaka kuwuucha nikuchiira emwaalo, haandi kwebodoohania nikuchiira 
emukulu; omuyaka kwebodoohania haandi kwebodoohania, mani kwawuucha 
nikuchiira yi kwatulira. 

7Emyaalo kyoosi kihulukusa nikichuha mu nyaanja, nae enyaanja haba siyichula 
daawe; amaachi kakobola yi kasoohera, mani kachaaka ohuhuluukusa haandi. 

8Ebiindu byoosi bijoong'ya; mani byaheehera omuundu yateteng'ala. Emoni 
haba sichijoong'a ohubona, noomba amatwi kajoong'a ohuwulira. 

9Ebyaliwo nibyo haandi ebyahabeeo, ebyaholwa nibyo haandi ebyahaholwe; 
mani sibulao esiindu siyaaha hu syaalo. 

10Siluwo esiindu sibanyala ohulomalomaho nibaboola bati, “Bone, sino siyaaha 
nisyo”? Esyo syaliwo hale, mu ndaalo cha hale efwe nihusisiiri ohubaao. 

11Ebiindu bya hale haba sibichuliswa daawe, haandi ebyahabeeo haba 
sibyahechuliswe, neende abo abahabeeo, nibimalire ohukwaao. 

Ebiindu byali mu bulamu bw'Omweekesa 

12Ese, Omweekesa ndali wa Yisiraeli mu Yerusalemu. 

13Ndataaho muno omwooyo, haandi ndehoonyera amakesi kaange 
ohukoonyeresa neende ohumanya buli siindu syeholehana hu syaalo, mani 
ninyoola endi kwoosi mulimo mudinyu haandi omwomeranu, ku Nasaae 
yateerao abaandu ohunyahana nakwo. 

14Ndatingaala emirimo kyoosi ekiholwa hu syaalo; mani bone, byoosi bihaya 
byeene, huli koti ohwiirusa omuyaka okudiire. 

15Esiindu syekoda haba sisinyala ohukololwa daawe, haandi esitaaliwo haba 
sisinyala ohubalwa daawe. 

16 Ndabaasa mu mwooyo kwaange mani nimboola endi, “Ndeeholere omuundu 
w'oluyaali lw'aakulu muno, omukesi muno ohuhira abo boosi abataangira 
ohutuka mu Yerusamu. Mubwadyeeri bweene, nyoolere amakesi maangi 
neende ohumanya huungi.” 

17Ndataaho muno omwooyo ohumanya ebidiira hu makesi, neende ohumanya 
ebidiira hu lalu n'obusiru. Mani ndabona endi syosi siri koti ohwiiruwa omuyaka 
okudiire. 

18Olwohuba koti lu wemeeda ohuba neende amakesi maangi, nilwo lu wemeeda 
ohuheeherwa, haandi oyo owemeeda ohumanya ebiingi, nilwo lu yemeeda 
ohuba neende engisa. 

Omuyaali 2 

1Ndaboola mu mwooyo kwaange endi, “Mani bulaanu handeemeho ebisangaasa, 
omweene ndesangaase.” Nae bone, sino syosi syali ebihaya byeene. 

2Ndaboola endi ohuba ao niwecheheresa, “Lino lalu haya,” nae ohwesangaase 
endi, “Silai siina sy'onyoolamo?” 

3Ndakoonya mu mwooyo kwaange engeri yohusangaasa omubiri, ndabaasa hu 
hwesangaasa ning'wa amalwa, malireho ebiha byaange, nimbaasa endi awuundi 
esyo nisyo si abaandu bahoyere ohuhola endaalo choosi ech'obulamu bwaabwe 
hu syaalo. 

4Ndahola emirimo ky'amaani: Ndeeyombahira enyuumba nyiingi haandi 
ndetaakira endalo ch'emisabbiibbu. 

5Ndalimira endalo neende emikuunda, mani ndataakamo mwoosi emisaala 
ky'ebyaamo bya buli ngeri. 

6Ndayaba ebidiba by'amaachi ohuchuhiirira esichaha sy'emisaala kihula. 

7Ndakula abawaambe, abasaacha neende abahasi, haandi ndali neende 
abawaambe abeebulirwa mu ndala lyaange. Haandi ndali neende eng'oombe 
neende ebyaayo biingi ohuhira abaandu boosi abataangira ohuba mu 
Yerusalemu. 

8Haandi ndebuusira efeesa neende esaabbu neende eby'obuyiinda by'abatuki 
neende eby'obwaami bu ndali nituka. Baliwo abasaacha neende abahasi abali 
neende omulimo kw'ohunyembera enyembo, haandi neende abahasi baangi 
muno abanyala ohusangaasa omusaacha. 

9 Mani ndali omuundu w'oluyaali luungi muno ohuhira abo boosi abataangira 
ohuba mu Yerusalemu, haandi ndadoong'a ni ndi omukesi. 



1367 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

10Haandi buli siindu si ndekombaanga, ndasinyoolaanga. Haba sindefwiirisaho 
esy'esangaalo kata silala mu bulamu bwaange. Buli siindu si ndaholaanga 
syandateraanga esangaalo, mani kuno nikwo okwali omukabo kwaange 
hulw'ebiindu byoosi bi ndahola. 

11Ebyo ndabaasa hu biindu byoosi bi ndali niholere neende ohudidiihana hu 
ndadidiihanamo hwoosi, mani nimbona endi byoosi byali ebihaya byeene. Byali 
koti ohwiirusa omuyaka okudiire. Haandu mbona endi hu syaalo huno, 
hubulaho kata esiindu silala esirimo obuhoonyi. 

12Ebyo nibiweere, ndakeranisya amakesi neende elalu n'obusiru, olwohuba 
sibulao esiindu siyaaha si mutuki anyala ohuhola esitaholwa hale neende 
abatuki bamutaangira. 

13Ao mani nimbona endi amakesi malai ohuhira obusiru, koti lu bulafu buli 
obulai ohuhira esiirima. 

14Omuundu mukesi abona yali ohuchia, nae omusiru akeendera mu siirima. Nae 
haandi manyire endi enjakamo yaabwe boombi yiri nasilala. 

15Ao mani nimbaasa mu mwooyo kwaange endi, “Esyahakwe hu musiro, syesi 
syahangeeho. Mani lwasiina ese mbeere omukesi muno?” Mani nimboola mu 
mwooyo kwaange endi, ebyo byoosi bihaya byeene. 

16Olwohuba omukesi haba siyeechuliswa, nasilala koti omusiru atechuliswa 
endaalo choosi pe. Olwohuba ebiindu biriwo bulaanu buti, byoosi 
byaheebirirwe mu biha bichia ohwiichia. Haandi buli muundu wohufwa, kata 
abe omukesi oba omusiru. 

17Mani esyo syakera ndaasyuula obulamu, olwohuba ndasinyiha buli siindu 
siholehana hu syaalo. Byoosi bibulamo obuhoonyi, biri koti ohwiirusa omuyaka 
okudiire. 

18Ao mani nisyuula buli siindu si ndali niholere hu syaalo, nimbona endi ndi 
owohubirehera oyo owahabeeo ese nindulireo. 

19Nae wiina mweene omanyire oba omuundu oyo yahabe omukesi oba 
omusiru? Nae mubwadyeeri bweene, oyo niye owahabe neende obunyala hu 
biindu bi ndadidiihanira nindehoonyera amakesi kaange hu syaalo. Mani sino 
syosi bihaya byeene. 

20Mani sino syamalamo omwooyo, ndeteeba endi, “Ndanyahanira siina endyo 
hu syaalo?” 

21Olwohuba omuundu anyala ohuhola emirimo neende amakesi 
n'obuchweenufu haandi neende obwehaliirifu, nae mani byoosi bi aholere 
yabirehera omuundu wuundi otabihalaabaniraho kata nabudiidi. Sino syoosi 
bihaya byeene, haandi sibi muno. 

22Mani buhoonyi siina bu muundu anyoola muhudidiihana hwae, neende mu 
huhalaabana hw'ahalaabaniramo mu syaalo? 

23Olwohuba ebiha by'obulamu bwae byoosi abimalira mubuchuuni buhaya, 
haandi niyeyendehereere awula ohuwuluuha esideete neende esiro. Sino syosi 
bihaya byeene. 

24 Sibulao esiindu silai mu bulamu bw'omuundu, esihira ohulya, ohung'wa 
neende ohwesangaasira mu biindu bi adidiihaniire. Esyo syosi ndabona endi 
ohunyala ohusihola, yiba ehabi yi Nasaae aberesa abaandu. 

25Olwohuba yi Nasaae ataali, wiina mweene onyala ohulya haandi yesangaasa? 

26Olwohuba Nasaae aberesa amakesi, ohumanya neende esangaalo eyiri 
omuundu omusangaasa. Nae eyiri omuhola-mbi, Nasaae amuberesa omulimo 
kw'ohubuusa neende ohubungiha obuyiinda, amale abiberese abo 
abamusangaasa. Sino syoosi bihaya byeene, siri koti ohwiirusa omuyaka 
okudiire. 

Omuyaali 3 

Buli siindu siri neende esiha syasyo 

1Buli siindu siholehana hu syaalo siri neende ebiha byasyo, haandi buli 
siholehana siba neende esiha syasyo situufu. 

2Esiha syohwiibulirwamo, neende esiha syohufwiiramo; esiha syohutaaka, 
neende esiha sy'ohwiiya ebitaakirwe; 

3esiha syohwiitiramo, neende esiha syohuwoneseramo; esiha 
syohufunakiramo, neende esiha syohwombahiramo; 

4esiha syohuliriramo amasika, neende esiha syohucheheramo; esiha syohubba 
embuungu, neende esiha syohuhiniramo; 

5esiha syohusalaania amakina, neende esiha syohubuusiramo amakina; esiha 
syohukwiiramo mu sirifu, neende esiha syohutakwiiramo mu sirifu; 

6esiha syokoonyeramo, neende esiha syohukoseramo; esiha syohuliindiramo 
esiindu, neende esiha syohusukuniramo esiindu; 

7esiha syohutanduliramo, neende esiha syohusoneramo; esiha syohubuleera, 
neende esiha syohulomaloma; 

8esiha syohuheereramo, neende esiha syohusyuuliramo; esiha sy'ebita, neende 
esiha sy'omuleembe. 

9Nae ngaanga siina yi muundu anyoola mu biindu bi adidiihanira? 

10Ndabona ohudidiihana hu Nasaae yaberesa abaandu ohunyahaniramo. 

11Yahola buli siindu, ohwiichia bulai mu siha syasyo. Nasaae yaata mu mwooyo 
kw'omuundu obwekoombi bw'ohumanya ebyaliwo, neende ebiriwo neende 
ebyahabeeo, nae naatamuberesa ohumanya bi Nasaae ahola, ohutula 
muhuchaaka ohwoola hu njakamo. 

12Manyire endi sibulao esiindu silai esihira omuundu ohwesangaasa neende 
ohuhola ebiindu bilai endaalo ch'obulamu bwae choosi. 

13Haandi omuundu ohulya neende ohung'wa neende ohusangaalira mu biindu 
bi yadidiihanira, siba esiyaanwa sya Nasaae. 

14Manyire endi buli siindu si Nasaae yahola siyiindira endaalo choosi, haandi 
sibulao esinyala ohuhusimeedaho, oba ohusiheendesaho. Nasaae yasihola sibe 
sityo, hu baandu banyale ohumwiisamo oluyaali. 

15Esiruwo buti, syaliwo hale, haandi esyahabeeo, syaliwo hale. Mani Nasaae 
akera ebyali nibibeereo, byakobola ohubaao haandi. 

Obutali obwadyeeri buli mu syaalo 

16Haandi ndabona endi hu syaalo ohuhabeereho obwadyeeri, huli ebiholwa bibi, 
mani mu sifwo sy'obuluungifu, huliho obubi. 

17Mani nimbaasa mu mwooyo kwaange endi, Nasaae yahaheengere omusaango 
abaandu abaluungifu neende ababi. Olwohuba buli siindu neende buli siholwa 
siri neende esiha syasyo. 

18Mani nimboola mu mwooyo kwaange endi ebidiira hu baandu endi, Nasaae ali 
ohuteema abaandu ohubeekesa ati bosi bali koti ebisolo. 

19Olwohuba ebikwa hu baandu biri nasilala neende ebyo ebikwa hu bisolo; koti 
lu muundu afwa, nilwo nasilala koti lu sisolo sifwa. Haandi omuuya ku muundu 
ayeera, kuli nasilala neende ku solo yiyeera, haandi obulamu bw'omuundu haba 
sibuhira obw'ebisolo daawe. Olwohuba byoosi bihaya byeene. 

20Byoombi, ebisolo neende abaandu byahachie mu sifwo silala, byoosi byatula 
mu lufu, mu lufu nimwo mu byahakobole haandi. 

21Wiina omanyire oba omwooyo kw'omuundu kuniina aakulu, nae okw'ebisolo 
kwiiha aasi mu loba? 

22Mani ndeehaliirisa ndabona endi, esihira obulai nisyo omuundu ohusangaalira 
mu biindu bi yahola, olwohuba okwo nikwo omukabo kwae. Olwohuba wiina 
owahamukoboseo ohubona ebyahakweeo n'amalire ohutulao? 

Omuyaali 4 

1Ao haandi nimbona obutali bwadyeeri obuli mu syaalo. Mani bone, amasika 
k'abaandu babafwiinyirira, nae abulao omuundu yeesi obalemya omwooyo. 

Haba sibanyoola obahoonya, olwohuba abo ababafwiinyirira nibo abali mu 
bunyala. 

2Esyo syakera nimbaasa endi, abafu baafwa hale, baliho bilai ohuhira abo 
abasisiiri abalamu. 

3Nae ohiriramo elalira obulai niye oyo osisiiri ohwiibulwa, osisiiri ohubona esibi 
siholebwa hu syaalo. 

4Mani nimbaasa esikera abaandu nibahola emirimo amaani. Bahola batyo 
olwohuba beekoomba ohuba neende ebilai biri koti ebya basyaabwe. Sino syosi 
bihaya byeene, siri koti ohwiirusa omuyaka okudiire. 

5Omusiru abuumba amahono kae, mani omweene niyeyita enjala. 

6Silai ohunyoola esyaaba silala nooli neende omuleembe, ohuhira ohunyoola 
ebyaaba bibiri n'osaandire haandi nooli koti owiirusa omuyaka okudiire. 

7Haandi nimbona ebihaya byeene hu syaalo: 

8Aliwo omuundu oli yeeng'ene, otali neende omwaana oba mwanaang'ina, nae 
adidiihana ataali ohuwuuluhaho daawe, haandi haba siyetuka obuyiinda bwali 
nabo, mani ahaye ohweteebaho ati, “Mani halaabaniraanga wiina endyo mani 
ndahaya ohuba neende esangaalo?” Sino syosi bihaya byeene, haandi 
hwechuunia bwechuunia. 

9Abaandu babiri bahira omuundu mulala, olwohuba nibaholera alala, ao baba 
bahoonyana. 

10Olwohuba mulala naakwa aasi, owaasye amuhoonya yamusiingisa. Nae 
omuundu n'aba yeeng'ene, mani yaakwa aasi, chiba chimwakaanire, olwohuba 
abulao onyala ohumuhoonya yamusiingisa. 

11Mu biha by'emboo, abaandu babiri nibeyalisa alala mu buliri, banyoola 
obubafu, nae omuundu mulala yeeng'ene, anyala atye ohunyoola obubafu. 

12Abaandu babiri banyala ohulwaania omusuku owahayiingiire omuundu 
mulala naaba n'alwaanire nae, haandi omukoye kuluhirwe neende ebifuundiho 
bidatu, haba simwaangu kwohuhiriha daawe. 

13Omuraaga mumanani haandi omukesi, ahira omutuki mukofu haandi omusiru 
otadaha ohukerakirwa. 

14Omuundu anyala ohwiibulwa naali omumanani oba yatula mu jeela, mani 
yeehola omutuki. 

15Ndabona abaandu boosi abali hu syaalo, alala neende omuraaga wuundi 
owakobola mu makulu k'omutuki. 

16Omutuki anyala ohuba neende abaandu baangi baatuka, nae n'akwiisa 
omwooyo, abulao omuundu wichulira ebilai bi yahola. Mubwadyeeri bweene, 
sino syosi bihaya byeene haandi siri koti ohwiirusa omuyaka okudiire. 

Omuyaali 5 

 
Oteyangulisaanga ohusuubisa 

1Wehaliseenge bulai niwingiire mu Nyuumba ya Nasaae. Ohusuda aambi mani 
waatekeeresa, silai ohuhira ohuyaana esiyaanwa koti abataamanyire ebiindu bi 
bahola. Olwohuba haba sibamanyire bati esiindu sibali ohuhola sibi. 

2Basaanga mberi hw'omale olomalome, haandi oteyangulisaanga 
ohwetolomania mu moni wa Nasaae, olwohuba Nasaae ali muukulu, nae ewe oli 
hu syaalo. Mani sakira leha emboosi chao chibecheenge endiidi. 

3Olwohuba ebiindu bi muundu adidiihaniramo, ebyo nibyo ebiba ebilooto byae, 
haandi omusiru amanyihanira mu mboosi nyiingi ch'alomaloma. 

4 Niweeyama eyiri Nasaae ohuhola esiindu, wanguyaanga ohusyoseresa, 
olwohuba Nasaae haba saasangaalira abasiru. Yoseresaanga esyo si weeyama 
ohuhola. 

5Silai ohaye ohweeyama, ohuhira ohweeyama noohaya ohwooseresa esiindu si 
weeyama. 

6Otafukiiriraanga emboosi chao cheene ohuhukwiisa mu syonoono, haandi 
otabooleraanga wamwaanda wa Nasaae oti walomaloma byotaamanyire. 
Lwasiina olomaloma ebinanyoolese Nasaae, mani yasihirisa ebiindu bi 
wadidiihanira? 

7Olwohuba ohubaasa huungi huli koti esilooto, esyo nisyo esikera omuundu 
yalomaloma ebitaalimo ohutya Nasaae. 

Obulamu haba sibulimo obuhoonyi 

8N'obonaanga abamanani nibafwiinyirirwa, haandi nibatabaholera obwadyeeri 
neende obaberesa ebyo bi bahoyere ohunyoola, otesinduhaanga daawe, 
olwohuba omuhunuufu aliindwa neende oyo omuhiraho obuhunuufu, haandi 
oyo omuhiraho yesi ali neende omuhunuufu omuhira oluyaali. 

9Nae ohuyirira alala, eloba lihoonya buli muundu, haandi omutuki yesi alya 
ebitula mu ndalo. 

10Omuundu owaheera muno eseende haba salinyoola eseende chimumala 
daawe, noomba oyo odaha muno obuyiinda, neende engaanga yabwo, haba 
siyahanyoole buli siindu sy'adaha daawe. Sino syosi bihaya byeene. 

11Ebiindu nibyemeeda ohwiingiya, abo ababilya bosi bemeeda ohuba abaangi. 
Mani abeenebyo banyoolamo buhoonyi siina ohumalaho ohutaao sa emoni? 

12Omuundu ohalaabana neende amahono kae, yeyalisa endoolo mani 
chamulyooyera, kata ayahaba n'atali neende ebyohulya bimumala daawe; nae 
omuyiinda akona n'ateyaliise haandi n'abaasa esiro syoosi. 

13Siluwo esiindu sibi muno si bweene mu syaalo sino: Nibwo obuyiinda 
bubiihwa, omweene buyiinda obwo niyechuunia muno, 

14mani obuyiinda obwo nibusihirira hulw'ebidinyu bitaamanyihaane; mani 
yeebulwa omwaana n'abulaho esiindu syoosi kata. 

15Koti lu yatula mu nda ya ng'ina naali bihaya, olwo lwosi nilwo lu yahatule mu 
syaalo koti lu yasiichamo. Sibulao esiindu sya anyala ohuyiraho hweebyo bi 
yadidiihanira. 

16Mubwadyeeri bweene, sino sibi muno. Omuundu awaao amahono mahaya 
koti lu yeechia. Ngaango siina y'anyoola muhudidiihana hwae? Siri sa koti 
ohwiirusa omuyaka okudiire. 

17Endaalo ch'obulamu bwae choosi, aba mu siirima haandi niyeyendeherera 
muno, aba omulwaae haandi niyanyoolera. 

18Bone, esilai si ndabona, si muundu ohoyere ohuhola, nihwo ohulya, ohung'wa 
neende ohusangaalira mu biindu bi yadidiihanira mu bulamu bwae byoosi, bu 
Nasaae yamuberesa hu syaalo, olwohuba okwo nikwo omukabo kwae. 

19Buli muundu yi Nasaae abereese obuyiinda neende ebiindu, mani yamunyalira 
ohubilyaaho, mani naafukiirira omukabo kwae, mani yasangaalira mu biindu bi 
adidiihaniire, sino siba esiyaanwa ohutula eyiri Nasaae. 

20Olwohuba omuundu oyo haba saachia ohubaasaanga hu ndaalo ch'obulamu 
bwae, olwohuba Nasaae amuliinda naali omusangaafu mu mwooyo kwae. 

Omuyaali 6 

1Siluwo esiindu sibi muno si bweene hu syaalo, haandi esidinyira muno 
abaandu: 

2Nisyo esy'omuundu yi Nasaae yaberesa obuyiinda, emyaandu, neende oluyaali, 
mani sibuleo esiindu syoosi si muundu oyo ataali nasyo, nae Nasaae 
n'atafukiirira omuundu oyo ohubisangaaliramo daawe, nae omuundu muteende 
wuundi niye obusangaaliramo. Sino syosi bihaya byeene, haandi sichuuna 
muno. 

3Omuundu anyala ohwiibula abaana emia, haandi yayiindira emyaaka miingi hu 
syaalo. Nae kata yahayiindira atye, n'ataba n'anyoolere esangaalo mu bulamu 

bwae, haandi n'atasiihirwe mu ngeri yihoyera, ese mboola endi esituluucho siba 
simuhira. 

4Bubulao obuhoonyi esituluucho ohwiibulwa. Olwohuba sibulwa nisiri mu 
siirima, haandi siwaao mu siirima. 

5Kata ayahaba mbwe haba siyabonaho elyuuba oba yamanyaho esiindu syoosi 
daawe, aba awuluuhira. 

6Ahiraho oyo owayiindira emyaaka elifu chibiri, nae haba siyasangaalira mu 
biindu bilai bi yali nabyo. Haandi esiindu siindi, omuundu oyo neende 
esituluucho, boombi bachia nasilala. 

7Omuundu mu mirimo abuundu, ahalaabanira omunwa, nae obwekoombi bwae 
sibwiikuta daawe. 

8Omuundu mukesi ahira omusiru siina syeene? Haandi omumanani, 
simuhoonya siina syeene ohuba omwegenderesa? 

9Silai ohuta omwooyo hu siindu sy'obonaho, ohuhira ohulaluhanira esyo si 
wekoomba sa. Sino syoosi bihaya byeene, siri koti ohwiirusa omuyaka okudiire. 

10Buli siindu siruo, syakulihwa hale eliita. Haandi engeri ya buli muundu 
yamanyihana. Omuundu haba saanyala ohuyiingania oyo omuhira amaani. 

11Ohuyiingania koti lu hwaaka, olwo lwosi nilwo lu bihaya byeene hwaaka. Ao 
mani omuundu anyoolamo buhoonyi siina? 

12Olwohuba wiina omanyire esihoyera omuundu mu bulamu bwae bwiimbikiti 
obubulamo amahuluundu, haandi obuhamyuuha sa koti esiiniha? Haandi wiina 
onyala ohuboolera omuundu ebyahakweeo mu syaalo n'amalere ohusitulamo? 

Omuyaali 7 

Ebibaaso bidiira hu bulamu 

1 Eliita lai lihira amafuta kawunya esing'aari; haandi oludaalo lu muundu 
afwiiraho lulai ohuhira lu yeebulirwaho. Silai ohuchia mu nyuumba yi 
baliriramo omufu, 

2ohuhira ohuchia mu nyuumba yibakabuliramo esidyaalo. Olwohuba ohufwa 
nihwo enjakamo y'abaandu boosi, mani silai abaandu balamu 
ohusibaasaangaho. 

3Ohuba neende esibeera silai ohuhira ohucheha, olwohuba ohusaanda hukera 
omuundu naamanya. 

4Omuundu mukesi anyoola ebiha by'ohubaasa hu ngisa yae; nae omusiru 
amalira ebibaaso hu hwesangaasa. 

5Silai omuundu mukesi ohuhwoolobya, ohuhira omuundu musiru ohuhukinia. 

6Olwohuba koti lu hwi ch'amawa chitulihira mu muliro aasi w'enuungiro, olwo 
nilwo lu njeho ch'omusiru chiri; sino syosi, bihaya byeene. 

7Mubwadyeeri bweene, ohufwiinyirira abaandu huhola omukesi yaaba 
omusiru, haandi ohulya asowa kyae kyoosi humala mu baandu ohutegeera. 

8Enjakamo y'esiindu yihira enjaako yasyo, haandu ohugumira huhira 
ohweniinia. 

9 Otanguyaanga ohunyoolera, olwohuba etima limenya mu basiru. 

10Otateebaanga oti: “Lwasiina endaalo hale chali endai ohuhira chino?” Esyo 
haba si siteebo sy'amakesi daawe. 

11Amakesi malai koti ohusihira esiindu, mani buli muundu mulamu yeesi 
ahoyera abe omukesi. 

12Olwohuba ohuliinda amakesi siri koti lu seende yiliinda. Nae ohumanya huli 
neende obuhoonyi olwohuba amakesi kaliinda oyo oli nako. 

13Baase hu biindu bi Nasaae yahola. Wiina onyala ohukolola esiindu si Nasaae 
yahola nisyekodere? 

14Ebiindu nibichia bulai, sangaala; haandi nibichia bubi, manya oti Nasaae niye 
owataao ebyo byoombi, abaandu bahaye ohumanya bati bihoyere ohubaao. 

15Bino byoosi mbiboneere mu bulamu bwaange obuli ebihaya byeene. Aliwo 
omuundu muluungifu ofwiira bwaangu mu buluungifu bwae, nae aluwo 
omuundu mubi oyiindira, kata ayahaba n'ahola ebibi. 

16Mani sakira otabitirisaanga ohuba omuluungifu, oba omukesi. Lwasiina odaha 
ohweeyita omweene? 

17Haandi otabitirisaanga ohuba omubi. Lwasiina omweene wesihiirisa ebiha 
nibisisiiri ohwoola? 

18Silai wefukeenge mu ebyo byoombi, olwohuba oyo owiisa mu Nasaae oluyaali 
achia ohubyebwaaba byoosi. 

19Amakesi kaberesa omuundu mukesi amaani ohuhira abatuki ehumi abali mu 
siko. 

20Mubwadyeeri bweene, abulao omuundu muluungifu hu syaalo owahahola sa 
ebilai byoong'ene, mani yaahaya ohuholaho ebibi daawe. 

21Otatechaanga omwooyo hu buli siindu abaandu si baboola, ataali ao onyala 
ohuwulira omuhalaabani wao nahudyaabuhira; 

22olwohuba omanyire bulai bweene koti lu wesi wadyaabuhira abaandu baandi 
amahabi maangi muno. 

23Ebyo byoosi ndabiteema nindehoonyera amakesi kaange; mani nimboola 
endi, “Heengereo ohuba omukesi.” Nae amakesi kali eyale naange. 

24Buli siruwo, sihirira eyale amakesi keefwe. Haba sihunyala ohusimanyira 
elalira hwasimalayo daawe. Wiina onyala ohusiteeberesa yasimalisirayo elalira? 

25Ndamalira ebibaaso byaange hu humanya, neende hu hukoonyeresa, neende 
hu humanya amakesi, neende ohumanya koti lu biindu lu biri, haandi neende 
ohumanya endi ohuba omubi esyo sy'abaandu basiru, haandi koti obusiru buli 
elalu. 

26Haandi ndabona esiindu sihahaata ohuhira oluumbe lwiita, niye omuhasi oli 
koti omuteego oba olweero. Amahono kae nikahuwambaania kahuboya koti 
olunyoloro. Oyo ohola ebiindu bi Nasaae asangaalira niye owahawone, nae 
omuhola-mbi achia ohuwaambwa neende omuhasi oyo. 

27Omweekesa aboola ati, “Bone, sino nisyo sindoolaho nihubaachakania 
ebibaaso, ohumanya esyadyeeri.” 

28Esyo nisyo si ndadaha ohumanya, nae nisihaya ohunyoola. Mu baandu elifu, 
ndanyoola omusaacha mulala ohoyera, nae mu abo boosi, haba sindabonamo 
omuhasi kata mulala daawe. 

29Bone, sino syoong'ene nisyo si ndanyoola. Nasaae yaloonga abaandu nibali 
abaluungifu, nae abo abeene nibekoonyera obudoondobanu buungi. 

Omuyaali 8 

1Wiina oli koti omuundu mukesi? Haandi wiina omanyire ohunyonyola 
amahuluundu k'esiindu? Amakesi k'omuundu kakera naanyirira, haandi 
obwomiranu bwae nibwo obumukaluuhanisya. 

Ohuwulira omutuki 

2Wulireenge amalako k'omutuki, olwohuba olwo nilwo lu weyama eyiri Nasaae. 

3Yanguyaanga ohutula mu moni w'omutuki, ebiindu nibibiiya, olwohuba 
omutuki anyala ohuhola buli siindu sy'adaha. 

4Omutuki sy'alagira, abulao oyiingania, haandi abulao onyala ohumuteeba ati, 
“Siina syeene sy'oli ohuhola?” 

5Oyo owulira esilagiro syae haba saachia hunyoola haba sibanyoola esidinyu 
daawe, haandi omuundu mukesi, amanya ebiha bilai neende engeri yihoyere 
ohusiholeramo. 

6Olwohuba buli siindu siri neende ebiha byasyo engeri yihoyere ohusiholeramo, 
kata ayahaba mbwe omuundu anyoola obudinyu buungi muno. 

7Olwohuba haba s'amanyire ebichia ohukwaao, byahakweeo liina bweene. 

8Abulao omuundu oli neende obunyala ohwedoong'isira obulamu bwae, haandi 
abulao oli neende obunyala ohuheengao oludaalo lw'ohufwiiraho. Koti lu biita 
bitafukiirira omuundu ohubitulamo, olwo nilwo lu syonoono sitalehuula oyo 
osyeleteere. Obubi neende obuluungifu. 

Omuundu mubi neende omuluungifu 

9Bino byoosi ndabibona nimbaasa hu biindu byoosi bi baandu bahola hu syaalo, 
engeri yi baandu batukiramo abasyaabwe neende obwaalaba haandi 
nibabachuunia. 

10Mani nimbona abaandu babi; abo abachichaanga amahabi maangi mu 
Nyuumba ya Nasaae, ndabona koti lu babasiiha neende oluyaali luungi haandi 
abulao owiichulisa ati bali ababi mu siko syeene esyo mubaholeraanga 
ebitahoyera bino. Sino syoosi, bihaya byeene. 

11Omuundu naahola esyonoono mani yahaya ohunyoola esibonereso bwaangu, 
sino sikera abaandu nibemeeda ohuhola ebibi. 

12Omuhola-mbi kata yahahola ebyonoono amahabi emia mani yayiindira muno, 
nae mubwadyeeri bweene manyire endi abatya Nasaae, abo abamwiisamo 
oluyaali, nibo abanabecheenge bulai. 

13Nae omubi haba sanabecheenge bulai, haandi bwaabwe bunahamyuheenge 
bwaangu koti esiiniha, olwohuba haba siyeesa mu Nasaae oluyaali. 

14Haandi siluwo esiindu siindi esiri ebihaya byeene hu syaalo. Baluwo abaandu 
baluungifu abanyoola esibonereso syahabereeswe abahola-mbi, haandi baluwo 
abaandu babi abanyoola omukabo kuhoyeerwe ohubereswa abaandu 
baluungifu. Esyo syoosi ndaboola endi bihaya byeene. 

15Mani sakira seemba ohwesangaasa, olwohuba omuundu abula neende esiindu 
siindi hu syaalo ohumalaho ohulya, ohung'wa, neende ohwesangaasa, olwohuba 
elyo nilyo esangaalo li yahanyoole muhudidiihana hwae, ebiha byoosi 
eby'obulamu bwae bu Nasaae yamuberesa hu syaalo. 

16Mani nindateemaho muno ohunyoola amakesi, neende ohumanya emirimo 
choosi echiholehana hu syaalo, ndabona endi omuundu anyala ohumalaho 
esideete syoosi neende esiro syoosi n'ateyaliise endoolo, 

17mani yahaya ohumanya buli siindu syoosi si Nasaae yahola. Kata yahateemaho 
atye ohukoonyeresa, haba saanyala kata ohusinyoola. Abaandu bakesi banyala 
ohuboola bati babimanyire, nae mubwadyeeri bweene haba sibamanyire 
daawe. 

Omuyaali 9 

1Nae bino byoosi ndabibaasaho mu mwooyo, mani ndabyehaliirisa byoosi, 
nimbona endi abaandu baluungifu neende abakesi neende ebiholwa byaabwe 
biri mu bunyala bwa Nasaae, kata hwaahaba obuheeri bwaabwe oba ehiinda 
yaabwe. Buli siindu siri mu moni bihaya byeene. 

2Ebikwa hu baandu boosi biri nasilala ataali ohukwiira kata nabudiidi; bikwa hu 
baandu baluungifu neende abahola-mbi, abala neende ababi, abadeeba hu 
hweefunaka ebyonoono byaabwe neende abo abatadeebayo ohwefunaka 
ebyonoono byaabwe, abo abayaana ebiyaanwa neende abo abatayaana 
ebiyaanwa daawe. Omuundu mulai neende omuhola-mbi, owechuba n'ahubba 
esyeyamo neende oyo oteyama, boosi baba nasilala. 

3Sino nisyo esibi siri mu buli siindu syeholeha hu syaalo, ohuba mbwe esiindu 
nasilala esikwa hu baandu boosi mu ngeri nasilala. Haandi emyooyo ky'abaandu 
balamu boosi kyeechulamo ebyonoono neende elalu, mani esiloondaho nihwo 
ohufwa. 

4Nae oyo osisiiri omulamu aba neende esuubi, koti lu bakaada bati, embwa 
namu yihira edalang'i yifwiire. 

5Olwohuba abaandu balamu bamanyire bati bachia ohufwa, nae abafu sibulao 
esiindu si bamanyire. Babula neende omukabo kwoosi, olwohuba abulao 
obeechulisa. 

6Ohudaha hwaabwe, neende ohutadaha hwaabwe, neende ohwekoomba 
hwaabwe, bibi nibitaliwo daawe, haandi baba nibaakama ohukabana mu biindu 
byoosi bi bahola hu syaalo. 

7Chia mani olye ebyohulya byao neende esangaalo, haandi ong'we amalwa kao 
niweehoya; olwohuba Nasaae amalire ohusiima ebiindu by'ohola. 

8Leha engubo chao chibecheenge endafu buli ludaalo, haandi webaheenge 
amafuta mu bweeni mani onyirire. 

9Sangalaanga neende omuhasi y'odaha endaalo ch'obulamu bwao obuli ebihaya 
byeene, bu Nasaae ahubereese hu syaalo, olwohuba okwo nikwo omukabo kwao 
mu bulamu bwao neende muhudidiihana hwao hwodidiihaniramo hu syaalo. 

10Buli siindu sy'ohola, sihola neende amaani kao koosi; olwohuba emakoombe 
yoochia, abulao ohuhola, oba ohubaasa, abulao ohumanya oba amakesi. 

11Haandi ndeehaliirisa mani ndabona endi hu syaalo huno, abeeruha muno 
embiro haba sinibo abahiraangamo hukerana, noomba ab'amaani haba sinibo 
abayiingiraanga ebiita, noomba ab'amakesi haba sinibo abanyolaanga 
eby'obuyiinda, haandi abachweenufu haba sinibo abanyolaanga emirimo 
ch'aakulu. Nae ehabi neende ebiha, boosi bibakwaaho-bukwa. 

12Olwohuba omuundu haba samanyire esiha yi syahoolere. Koti lu ng'eeni 
chiwaambya mu lweero, oba amayoni kawaambya mu luhaanda, olwo nilwo lu 
baandu bawaambya mu biha bibi nibatamanyire. 

Ebibaaso bidiira hu makesi neende obusiru 

13Haandi esyohuboneraho sino ndasinyoola hu syaalo, esidiira hu makesi, mani 
nimbona endi sihuluundu nisyo. 

14Waliwo esiko sidiidi, haandi abaandu bomu siko esyo bali abadiidi, mani 
omutuki w'amaani n'asiseeta. Mani naasyebodoohania, naatekeha ebinaalikule 
esida sy'esiko esyo. 

15Mu siko esyo, mwalimo omusaacha mumanani, nae oli neende amakesi. Mani 
niyehoonyera amakesi kae nawonia esiko esyo. Nae esiwukisa muno, abulao 
omuundu wahechulise omusaacha mumanani oyo. 

16Mani nimboola endi kata ayahaba mbwe amakesi kahoonya ohuhira amaani, 
nae amakesi k'omuundu mumanani kalekeereswa, haandi abulao otekeeresa 
emboosi chae. 

17Emboosi chi omuundu mukesi alomaloma chiwulirwa ohuhira ech'omutuki 
w'abasiru ayokera. 

18Mu biita, amakesi kahoonya ohuhira ebilwaaniso, nae omuundu mubi mulala 
yoong'ene ati, asihirisa ebilai biingi muno. 

Omuyaali 10 

1Esiiye chifwiire nichiba mu chupa y'amafuta k'esing'aari, chikawunyisa 
esifuundu; mu ngeri nasilala, esy'obusiru sidiidi, simalao amakesi maangi 
haandi neende oluyaali. 

2Sya buli ludaalo omuundu mukesi ohuhola ebiluungifu, nae omusiru ahola 
ebihyaamu. 

3Kata omusiru n'akeenda hu ngira, haba sadeebaangayo daawe, nae 
yeyekesaanga eyiri buli muundu koti lu ali omusiru. 

4Omuundu ohutuka n'ahuholereraanga, otalehuliraanga abuundu wao, 
olwohuba ohwefunaka hukera waleherwamo ebyonoono bihoongo. 

5Waliwo esibi simbweene hu syaalo, nisyo obudoondobanu bu abatuki bahola. 

6Baberesa abaandu basiru mu bunyala bw'aakulu ebihoyerwa abaandu bakesi, 
nae abaandu bakesi babereswa ebifwo by'aasi ebihoyerwa abaandu basiru. 

7Ndabona abakulwa nibeeruhira hu faraasi, nae abachweenufu nibakeesa 
amakulu koti abawaambe. 

8 Oyo olima obuko anyala ohubukwaamo omweene; haandi oyo olikula esida 
sikofu, endemo yinyala ohumuluma. 

9Oyo owaata amakina, kanyala ohumunyaala; haandi neende oyo owasyaaka 
eehwi, chinyala ohumukwiisaho esidinyu. 

10Esyuuma nisiwaaho obwooki mani wahaya ohusyaakala, sidaha amaani 
maangi ohusyehoonyera; nae amakesi kakera omuundu yayiingira bwaangu. 

11Enjuha niyiluma oyo oloka n'asisiiri ohuloka, buba bubulao obuhoonyi 
bw'omulosi. 

12Emboosi chi muundu mukesi alomaloma chimuberesa oluyaali, nae bi musiru 
by'alomaloma bimusihirisa. 

13Muhuchaaka, emboosi chae chiba ech'obusiru, nae enjakamo y'enomanoma 
yae y'esifwaabi. 

14Omuundu musiru yeengiya emboosi. Abulao omanyire ebichia ohubaao, 
haandi abulao onyala ohutuboolera ebichia hukwaao nihumalire ohufwa. 

15Ebiindu bi musiru ahola bimujoong'a bwaangu muno, mani yahaya ohumanya 
engira yohubitaho naachia mu siko. 

16Chiba chakaanire esyaalo, omutuki wasyo naaba omwaana muyere, haandi 
abachweenufu basyo nibawuuna echuli-chuli muno mu bidyaalo. 

17Esyaalo esyo sy'ehabi muno, omutuki wasyo naaba omwimirisi mulai, haandi 
bachweenufu basyo bahola ebidyaalo mu biha bihoyera, abeene abeetuka 
haandi ataali ohumeera-bumeera. 

18Omuundu mukata, olwohuba haba s'adaha huhalaabana sikera esirama 
enyuumba yae nisiibira, haandi ohuba ao n'otahola esiindu sikera enyuumba 
niyitoonya. 

19Ebidyaalo bibaao hulw'ohwesangaasa, haandi amalwa kasangaasa obulamu, 
nae esituka byoosi nicho eseende. 

20Otalomalomaanga bubi hu mutuki kata ayahaba mu bweekisi, haandi 
otalomalomaanga bubi hu muyiinda kata ayahaba mu siseenge sy'okonamo; 
olwohuba amayoni kabburuha mu bbanga kanyala ohumuyirira emboosi chao, 
mani byaamuboolere ebyo bi oboolere. 

Omuyaali 11 

Bi muundu mukesi ahola 

1Bechaanga omuwaani, wanyeenge ebyohulya byao hu maachi, olwohuba 
endaalo nyiingi nichibitireo, wahanyoole engaanga. 

2Hu biindu byao, kabiraangaho abaandu baangi, kataanu-na-babiri oba bataanu-
na-badatu, olwohuba haba s'omanyire esibi siina esinyala ohuhukwaaho hu 
syaalo. 

3Ebireesi nibiichula, ao ni ebyeene biweera hu syaalo koti efula. Omusaala 
nikukwiira olwaande lw'emwaalo oba olw'emukulu, abuundu yi kukwiire niwo 
yi kukona. 

4Oyo oliinda omuyaka neende ebiha bimale ohuba ebilai, haba siyahataake 
daawe; haandi oyo odeeba hu bireesi, haba siyahakese daawe. 

5Koti lu otanyala ohumanya engeri yi bulamu buchaakiramo mu nda y'omuhasi 
oli aasito, olwo lwosi lu otanyala ohumanya ebyo byoosi bi Nasaae ahola. 

6Yanyaanga emwo yao echuli, haandi neende engoloobe yosi. Olwohuba haba 
s'omanyire oba y'owaanyire echuli oba engoloobe, eyiriina eyinaahule bulai, 
oba choombi chinaabe endai mu ngeri nasilala. 

7Obulafu bulai nibwo, haandi omuundu ohuba elyuuba, likera yasangaala. 

8Omuundu n'ayiindira emyaaka miingi, leha akisangaaliremo choosi, nae leha 
yechulise ati endaalo ch'esiirima chi yahabeemo n'amalire ohufwa chahabe 
enyiingi. Ebyo byoosi ebyaheeche, bihaya byeene. 

Ohukerakira abaraaga 

9Ewe omuraaga, sangaaliranga mu buraaga bwao, haandi leha weheerenge 
n'osisiiri omuraaga. Haandi loondakanaanga neende bi mwooyo kwae 
kwekoomba. Nae manyaanga oti Nasaae achia ohuheengera omusaango 
hulw'ebiindu ebyo byoosi. 

10Mani wetuseengeho ebyo ebikera niweelalihira mu mwooyo, neende 
ebihuleetera obuchuuni mu mubiri; olwohuba oburaaga neende obuyere, 
bihaya byeene. 

Omuyaali 12 

1Mani yichuliseenge Omuloongi wao n'osisiiri omuraaga, endaalo ndinyu 
nikisisiiri ohwoola, neende emyaaka nichisisiiri ohwoola ky'olibooleramo oti, 
“Haba sisiisyehoyera obulamu.” 

2Ebiha ebyo nibyahoole, ao wahabone oti elyuuba, n'obulafu, n'omwoosi, 
neende eng'ining'ini, byeholere esiirima haandi ebireesi-reesi bikobooleo efula 
niyamalire ohukwa. 

3Ao mani amahono kao akabeere nikahuwaabina kahahinaakirihe, haandi 
amakulu kao akalimo amaani bulaanu, kaheebokoye. Ameeno kao 
kahabboongohe mani kadoong'amo amadiidi, haandi nikatanyala ohunyaanya 
ebyohulya. Emoni chao chahabe nichibona amabulyeesi. 



1381 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

4Amatwi kao kahabe nikatanyala ohuwulira abo abayokerera hu ngira, kata 
neende ohuwulira olukina nilusya, oba amakono k'abaandu nibeemba, nae 
eyoni lyeemba lyahahusiingise mu ndoolo. Mani enyembo ndai choosi chahabe 
nichiduduuye. 

5Ao mani olichaaka ohutya ohuniina ebiniino, haandi byahahudinyire 
ohukeenda. Omutwe kwao kwahabe nikwiichuulemo embuchi, haandi 
wahawulireenge oti amakulu kao kahusidoyeere ohukiinga, mani 
wehwehweesa-bwehwehweesa. Wahabe n'otaali neende esiindu si wekoomba 
ohulya. Ao mani omuundu naachia mu siwuluuhiro syae esy'endaalo choosi pe, 
haandi engira nichileeta abalisi. 

6Omukoye kw'efeesa kwahabe nikuhaliihe, oba etaara ly'esaabbu lyahabe 
nilikwiire aasi mani nilyadiihe. Haandi omukoye kuhweesa amaachi mu sisima 
kwahabe nikuhaliihe, haandi esyoongo niyaadihe-yadiihemo. 

7Ao omubiri kwahakobole mu loba mukwatula, nae omwooyo nikukobola eyiri 
Nasaae owakutuberesa. 

8Omweekesa aboola ati, byoosi bihaya byeene. 

Efuundihira 

9Omweekesa yali omuundu w'amakesi, haandi yemeeda ohweekesa abaandu 
ebyo bi yali n'amanyire. Yatekeeresaanga mani n'awulira nibakaada engaado, 
n'achehaliirisa bulai muno, n'atereesa engaado nyiingi muno. 

10Omweekesa yateemaho muno ohwandiika emboosi chisangaasa, haandi mu 
buluungifu, yandiika emboosi chadyeeri. 

11Emboosi ch'omuundu mukesi chiri koti endawusi njoki yi mwaayi yehoonyera 
ohwirusira ebyaayo byae. Emboosi echo, omwaayi ochikaba ali mulala, haandi 
nichibuuswa alala, chiri koti emisumaari chihomerwe bulai. 

12Mwaana waange, siluwo esiindu siindi sy'oli neende ohwehaliirisa bulai. 
Ohwandiika ebitabo haba sihuwa daawe, haandi ohusoma hubitiirifu hujoongi'a 
omubiri. 

13Emboosi chaange chakaame ao, haandi choosi chiwuliirwe. Wisaanga mu 
Nasaae oluyaali, haandi oliindaanga amalako kae. Olwohuba sino nisyo si buli 
muundu ahoyere ohuhola. 

14Olwohuba Nasaae yahaheengere buli muundu omusaango kwa buli siindu si 
huhola, omuli buli siindu siholwa mu bweekisi, kata sibe esilai oba esibi. 

Olweembo Luhira mu Nyembo 

Olweembo Luhira mu Nyembo 1 

1 Olweembo luhiramo obulai mu nyembo chia Solomooni choosi. 

Olweembo lutaangira 
Omuhasi 

2Eminwa kyao kiiswaniisye ohuunjunjuuna; obudya bwao buhiraho efiini. 

3Ewe weechulaho esing'aari; eliita lyao lyosi lyomiisa lityo. Abulao omuhasi 
onyala ohwekaya ohuhwekoomba. 

4Mbukule wuunjire, mani hwiiruhe huweeo; ba omwaami waange mani 
wuunjire mu siseenge syao. Huchia ohusaangaala fweembi, hung'wechane 
mukati bweene, mani hukotere mu budya. Sakira abahasi boosi 
bahweekombaanga! 

5Eng'we abahasi ba Yerusalemu, ese ndi omumali nae ndi ow'esiiso, titititi koti 
amayeema komu siparara sya Kedari, nae ow'esiiso koti obusaate bwomu dooho 
lya Solomooni. 

6Mutaandekeresa ohweema hu fwaani yaange, olwohuba elyuuba nilyo 
elyaangaluuhania sa. Bamboocho yaange nibo abanyoolerera baakera 
ndahalaabanaanga mu mukuunda kw'ebyaamo. Ndaahaywa ohunyoola ebiha 
by'ohweenyirisa. 

7Ewe mboolereho, mudya waange, Onaayire yeena ebyaayo byao ohwaaya? 
Onaabyeyikamie yeena bweene ohweekisa omubasu kwaaduha esideete akati? 
Siina syeene esikera ndaahukoonyaanga endi mu byaayo by'abaandu baandi? 

Omusaacha 

8Ewe haba somanyireho abuundu ao daawe, ewe halai obahiramo boosi? Ewe 
chia oloonde hu byaayo ebyo; onyoolere embusi chao omuboka aambi neende 
amayeema k'abaayi. 

9Ewe, mudya waange, osaangulusa abasaacha koti lu efaraasi ehaana 
yisaangulusaanga esaacha chihweesa ebigaari bya omutuki wa Misiri. 

10Efwiiri lyao nyirifu koti lu liihirira hu matama kao haandi lyereera hu kosi lyao 
koti ebyuuma. 

11Nae efwe huchia ohuhuluhira olunyolo lw'esaabbu alala neende ebbaangili 
chiindi ech'efeesa. 

Omuhasi 

12Omutuki waange yali niyeyaliise hu sitaanda syae, nae amafuta kaange 
keechusa emboo yoosi neende esing'aari. 

13Omudya waange ali neende esing'aari sya miira ni yangonere hu mbeere 
chaange. 

14Omudya waange wuno ali koti ebimuli byomu siino ebimulihiraanga mu 
mikuunda ky'ebyaamo kya Engedi. 

Omusaacha 

15Oli ow'esiiso muno, omudya waange; emoni chao chileenya obudya! 

Omuhasi 

16Oli ow'esiiso, ewe omuheerwa waange; nga wusaangaasa! Enyaasi lya 
nabunyaasi nilyo elichia ohuba obuliri bweefwe; 

17emiseengese nikyo ekichia ohuba emiguulo ky'enyuumba yeefwe, nae 
emikaratuusi kichia ohuwambaania esida neende esirama. 

Olweembo Luhira mu Nyembo 2 

1Ese ndi sa esimuli syomu siino mu Saroni, esimuli siri mu hooho ly'engulu. 

Omusaacha 

2Koti lu esimuli siri mu mawa Nilwo lu mukoosi waange ali mu bahasi boosi. 

Omuhasi 

3Koti omupeera kwahaba akatikaati w'emisaala kyomu sichaha, nilwo lu 
muheerwa waange anyala ohukeraaniswa neende abasaacha baandi. Ese 
ndaheera muno ohwiihalaanga mu siiniha syakwo, mani esyaamo syakwo 
siinyunyuulira nisihoombaho. 

4Yandeeta mu nyuumba y'emideeho yae mani yambwiihaho ebbeendera 
y'obudya. 

5Ngobosemo amaani neende emisabbiibbu myoomu mani wunjoong'olose 
neende amapeera! Kambweere hulw'ohwekoomba. 

6Omuhono kwae mukaada kuyikiihe omutwe kwaange, nae omuhono kwae 
muluungi kwedinyiise sa ohumbabaasa omubiri kwoosi. 

7Musuubiseho mani, eng'we abahasi bomu Yerusalemu; mwechubire ebijusu 
by'embiro neende emboongo cheene muti haba simuchia ohudoondobania 
obudya bweefwe daawe. 

Olweembo lwa habiri 
Omuhasi 

8Ndi ohuwulira ekono ly'omudya waange. Ali ohwiicha embiro niyeehirira 
engulu, yehirira engulu embiro niyeecha yi ndi. 

9Omudya waange ali koti esijusu, koti esurusi yiyambire. Mbao yeemere 
yegeeng'ere hu sida. Ali ohuleengeseraanga mu nyuumba mu dirisa haandi 
alengeesera mundekeyi. 

10Omudya waange alomaloma naange. 

Omusaacha 

Yichaano mani, omudya; omukoosi waange, yicha huweeo fweembi. 

11Etoocho liweere; efula yakaame; 

12mu ngoongo ebimuli bimuliihe. Sino nisyo esiha sy'ohweemberamo; 
olweembo lw'amaguugu luli ohuwuliirihanira mu mikuunda. 

13Enduli chichaakire ohweenga; emboo yichuule esingiaari sy'emisabbiibbu kiri 
ohumuliha. Yichia mani, omudya; omukoosi waange, noonde huweeo fweembi 

14Ewe oli koti eguugu lyeekisaanga mu lwaafwa lw'olwaanda. Leha 
ndewuunjeho esiiso sy'obweeni bwao haandi mbulireho ekono lyao lai. 

15Diira amabbwe, amabbwe madiidi, nikatanyaasa omukuunda kweefwe 
kumuliihe. 

Omuhasi 

16Omudya waange, waange syeeng'ene, haandi syesi ndi owae yeeng'ene. Yaaya 
ebyaayo byae mu bimuli 

17ohwoola lu emboo yomu mabwiibwi yichaake ohuwuucha mani esiro 
nisihamyuuhao. Ngobolere, omukoosi waange, koti emboongo, koti sa esurusi 
yiyambire hu ngulu cha Bbeteeri. 

Olweembo Luhira mu Nyembo 3 

1Nindeeyalisa mu buliri bwaange, buli siro ndabaasaanga omudya waange; 
ndamukoonyaanga nae haba si ndanyalaanga ohumunyoola. 

2Ndakeendanaangaho mu siko, niing'aalaala mu bbarabbara chasyo, neende 
amakira kasyo. Ningoonya omudya waange. Ndakoonya nae haba 
sindamwakaana daawe. 

3Abaliindi baliindanga esiko esyo baambona. Ndabateeba endi, 
“Mumbweneereho omudya waange?” 

4Nindabatulaho sa endi, ndamweduuyaho. Ndamwebbakiraho ndaahaya 
ohumulehuula yaanduleho ohwoola lu ndamuyira mu nyuumba ya mako 
yaange, mu siseenge bweene yi ndeebulirwa. 

5Musuubise, eng'we abahasi bomu Yerusalemu; Mundechubire neende esijusu 
sy'embiro haandi neende emboongo cheene muti haba simuchia 
ohudoondobania obudya bweefwe buno. 

Olweembo lwa hadatu 
Omuhasi 

6Siina syeene sino esiri ohutulira mu siparara nisiri koti olwoosi lu nioha, koti 
esing'aari sy'obubbaani neende miira, koti obubbaani bukuswa neende 
abachurusi? 

7Solomooni nguyo yeecha n'akiingirwe hu sisaala syae sy'obwaami; abanamaye 
amahumi kasaasaba nibamuliindire, abanamaye bahiramo obumanyirifu mu 
Yisiraeli. 

8Boosi bamanyirifu muno mu hulwaanira olugaanga; banamaye bajiing'u 
bamaliirifu. Buli otulayo akiingire olugaanga, niyeliindire ohuseetwa hw'esiro. 

9Omutuki Solomooni mweene, akingiirwe hu sisaala sy'obwaami esyaholwa mu 
mbaao chihiramo obunyirifu. 

10Emisiruunga kyasyo kyawomwaho efeesa; engubo yaalwaho yatuungirirwa 
neende esaabbu. Emito kyahwo kyanabirwaho engubo y'eraangi ya papo, 
eyaluhwa neende esiroonyo neende abahasi bomu Yerusalemu. 

11Abahasi ba Siyooni eng'we, mwiiche mweebonereho Omutuki Solomooni. 
Afwaalire ekofia y'obutuki yi ng'ina mweene yamuteengeha hu mutwe kwae 
oludaalo lw'obweya bwae, hu ludaalo lw'esangaalo neende omwehoyo. 

Olweembo Luhira mu Nyembo 4 

Omusaacha 

1Nga oli ow'esiiso, omudya! Emoni chao nga chimesamesana n'obudya 
emukoongo w'esitambaya syoohumutwe. Efwiiri lyao lihinaakiriha hu mutwe 
kwao koti esidiiyiha sy'embusi nichiholomoha engulu cha Gileadi. 

2Ameeno kao malafu koti epaamba chahadoolwa mani chooswa. Sikalimo kata 
embanya yoosi daawe; koosi kaakanirira sa. 

3Eminwa kyao kiri koti ahasibiro haahanyu; nga kiseenderesa n'olomaloma. 
Amatama kao kamwemweendera sa mu sitaambaya si webwiihire. 

4Ekosi lyao lyetengeha koti omunaara kwa Daudi, ly'ehuyungirisa mani 
lyaanyirira; neende esyuuma sifwaana koti engabo elifu ndala 
nichilideemberaho. 

5Embeere chao ch'okiya koti ech'esijusu, ehulo cha namahwaana nichaaya mu 
bimuli. 

6Ese njia ohumenya hu lugulu lwa miira, olugulu lw'obubbaani, ohwoolera 
elalira koti lu emboo y'echuli yichia ohuchaaka ohwuucha haandi esiirima ni 
sihamao 

7Nga oli neende esiiso omudya; nga oli omulai mweene! 

8Hahwiihirire fweembi nihutula hu ngulu cha Lebbanooni, omweeya; hutule 
fweembi mu Lebbanooni. Yiha otule aakulu woolugulu lwa Amana, ohutula hu 
Lugulu lwa Senili neende hu Lugulu lwa Hamoni, yi edalang'i neende eengwe 
byamenya. 

9Emoka y'emoni chao, halai waange haandi omweeya, neende olunyolo lu 
wefwaalire Luhalaake omwooyo kwaange 

10Obudya bwao busaangaasa, ewe omwooyo kwaange haandi omweya. Obudya 
bwao buhira efiini; amafuta kao kalimo esing'aari sihiraho esy'ebiluungo biindi. 

11Eminwa kyao kinyunyuula ohuhiraho obuuhi, omuheerwa; olulimi lwao yi ndi 
luli koti amabeere neende obuuhi. Ebyefwaalo byao birimo esing'aari syoosi 
esiri mu Lebbanooni. 

12Omwooyo kwaange, omweya, ndalo yaange ya bweekisi, endalo 
yabodoohaniswa esida, esulo y'engiso; 

13ebimera bikinaakina. Bibiriramo koti omukuunda kw'ebyaamo by'emituli 
mani kyaama ebyaamo binyirifu. Sohaya ohunyoolamo ebyaamo bihiramo 
obulai koti hena neende naridi, 

14safurooni, kalamuusi, neende sinamooni, kata obubbaani bwa buli embya. 
Miira neende alobeera byosi bihulira omwo alala neende amafuta kahiramo 
esing'aari. 

15Esulo nichio echichuhiirisaanga mu ndalo eyo, otwaalo tw'amaachi 
kahulukusa, emoni ch'esulo chifududusa nichiihirisa amaachi katula muungulu 
cha Lebbanooni. 

Omuhasi 

16Simuha, buyaanja w'emukulu. Buyaanja w'emwaalo, wuuchirisa hu ndalo 
yaange; yichusa esing'aari mu mboo. Lehe omudya waange yeengire mu ndalo 
yae mani alye ebyaamo byayo bihiramo obulai. 

Olweembo Luhira mu Nyembo 5 

Omusaacha 

1Ese malire ohwiingira mu ndalo yaange, omwooyo kwaange, esuunga yaange. 
Ese ndi ohwekesera ebiluungo byaange neende miira; ese ndi ohwehoombera 
obuuhi bwaange neende ohulya amabbaangara keene; ese ndi ohweng'weera 
efiini yaange neende amabeere. 

Abahasi 

Eng'we abadya, mulye haandi mweng'weere sa ohwoola lu mwoola mwameera 
obudya! 

Olweembo lwa hane 
Omuhasi 

2Nindali nindeyaliise, omwooyo kwaange nakwo kwali ni kumoka. Ndaloota 
omudya waange n'ahong'oonda hu lwiiki lwaange. 

Omusaacha 

Njikulireo nyingire, omukoosi waange, omwooyo kwaange, haandi eguugu 
lyaange. Omutwe kwaange kwaamire olume, mani efwiiri lyaange lidotere 

omunyiti. 

Omuhasi 

3Malire ohwefwalulira elalira; hulwaasiina ndeefwaale engubo haandi? Malire 
ohweyosa amakulu; haandi ndahakobolamo endye ohukamaliya? 

4Omudya waange yata omuhono kwae hu lwiiki, mani amabaanga kaanjiruha 
mu mubiri kwoosi ndaamanya endi hane yali yanjolereho. 

5Syesi ndeetekeha ohumwaakaanira yeengire mukati. Amahono kaange kali 
nikeedubire miira, enjala chaange choosi nichibahabahaane neende miira 
y'amaachi, koti lu ndoola ohwebbakira hu sidiiri sy'olwiiki. 

6Ndeekulira omudya waange olwiiki, nae hane yali n'amalire ohuhamyuuhao. 
Nga ndekoomba ohuwuliraho ekono lyae! Mani ndamukoonya, nae byaahayira 
elalira ohumunyoola; Ndamulaanga, nae sindawuliraho ohufukira hwae. 

7Abaliindi bali nibaliinda esiko esyo baambona; mani baandoocha 
baanyubulula; abaliindi b'esida sy'esiko esyo baandaandulaho ekofia yaange. 

8Musuubiseho, eng'we abahasi bomu Yerusalemu, muti nimuchia ohunyoola 
omudya waange oyo, muchia ohumuboolera muti obwekoombi buunjita. 

Omuhasi 

9Abahasi bahiramo esiiso eng'we, mani omudya weeng'we yakabuhanaho 
neende abaandu baandi boosi? Siina syeene esiwukisa esimuliho esikera efwe 
hwahusuubisa? 

Omuhasi 

10Omudya waange oyo w'esiiso haandi w'amaani; ali mulala yeeng'ene mu 
baandi elifu enaamba. 

11Obweeni bwae bufwaana mugasa haandi munyirifu; efwiiri lyae ly'amayeengo 
lyamaliyisa koti ebbiichu. 

12Emoni chai ch'esibooi koti amaguugu akeyaanjire hu maachi kahulukusa, 
akeyoka mu mabeere, nikeemere mbwene. 

13Amatama kae kasaambirisa koti endalo yadiiyihamo hamulali neende 
ebiluungo. Eminwa kyae kifwaana koti ebimuli ebidoonya sa miira y'amaachi. 

14Amahono kae kamuchiiraho bulai bweene, mani yefwalaanga emigasa kiriho 
ebyuuma. Omubiri kwae kuterera koti ameeno k'enjofu manyirifu, okuliho 
amafuta ka safire. 

15Amataango kae kali koti emisiiro ky'omutuumba kabeengisa mu nyiingo 
ch'esaabbu. Mukololofu koti Engulu cha Lebbanooni neende emituumba 
kyahuulihaho. 

16Omunwa kwae kunyunyuula n'okuchunjuuna; buli si muliho syoosi si ndalusa. 
Yino niyo efwaani y'omudya waange oyo, eng'we abahasi bomu Yerusalemu. 

Olweembo Luhira mu Nyembo 6 

Omuhasi 

1Eng'we abahasi bahiramo esiiso, omudya weeng'we nae yachiira yeena? 
Mutuboolereho, ngira siina yi mudya weeng'we yadiira, hu fweesi hweemeo 
hubahoonye ohumukoonya. 

Omuhasi 

2Ngaandi omudya waange yechiriire mu ndalo yae, yi misaala milai kyameramo. 
Ali ohwaaya ebyaayo byae mu ndalo omwo haandi ali ohwenokera otumuli 
twae. 

3Omudya waange, waange syeeng'ene, haandi ese ndi owae yeeng'ene; 
yayaanga ebyaayo byae mu bimuli muno. 

Olweembo lwa hataanu 
Omusaacha 

4Omudya, oli neende esiiso koti Yerusalemu, omudahwa koti esiko sya Tirisa, 
owamakana koti ebiko bihuluundu bino bibiri. 

5Muunduseho emoni cheeng'we; chiri ohuundiisa esoni. Efwiiri lyao 
liteengereha koti eyiicho ly'embusi nichiihirira ebigulu bya Gileadi. 

6Ameeno kao kalaba koti epaamba chimalire ohudoolwa. 

7Amatama kao kamwemweendera enyuma w'esitaambaya si webbwooyere. 

8Leha omutuki abe neende abatuki mahasi bae amahumi kasaasaba, neende 
abahasi b'erwaanyi amahumi katanu-na-kadatu, kata abahaana bayere 
abatabaliha! 

9Nae ese owaange mulala yaamala, haandi muheerwa koti eguugu. Niye 
abbong'o wa ng'ina, ohiramo mu baana ba ng'ina. Abahasi b'erwaanyi boosi 
abamubonaho bamufumia; kata abatuki bahasi neende banasikooko bosi 
beemba nibamufumia. 

10Naanu mweene wuno aboneha koti obwiire buhya? Alimo esiiso haandi 
mukesikesi, ang'enang'ena koti elyuuba haandi koti omwoosi. 

11Ese mbano njakuuhe ohutula hu misaala ky'alimoondi ohubonaho ebimera 
bidoto bihulira mu hooho, ohubona amasaafu madoto nikali hu misabbiibbu; 
haandi neende ohumuliha hw'emisaala ky'ebyaamo. 

12Ndeengereha; wunjekeese ohuhola obudya koti omwiirusi w'esigaari olwaana 
ebiita. 

Abahasi 

13Hina, hina, omuhaana wa Sulaamu. Leha huhwelolere nga wegaara. 

Omuhasi 

Siina syeene esikera ni wundewuunja koti lu hinira akatikaati w'enyiriri 
ch'abayoori? 

Olweembo Luhira mu Nyembo 7 

Omusaacha 

1Ngooli omuhaana nasiboneha! Amakulu kao nga kalyooyera mu patupatu. 
Echendaango ch'amataango kao chiri koti echaloongerwaho neende omuloongi 
ohiramo obubalabalanu. 

2Ebbakuli mbao yiruwo, eyitawechaangamo efiini enuunge. Esibukata 
sy'engaano syosi mbao siruwo, syebodohaanie ebimuli bilai. 

3Embeere chao chiri koti ebijusu bya namahwaana, koti emboongo chibiri. 

4Ekosi lyao liri koti omunaara kw'ameeno k'enjofu. Emoni chao koti ebidiba biri 
mu siko sya Hesibboni, ebiri aambi neende esiruwa sy'esiko sihunuufu. Elyoolu 
lyao lyekoombwa koti omunaara kwa Lebbanooni okweeteka nikuliindire 
Damasiko. 

5Omutwe kwao kweeteka tiiri koti Olugulu lwa Karimeeli. Efwiiri lyao esuuke li 
milamilana koti elaasi yihiramo obunyirifu; obulai bwalyo bunyala kata 
bwaambya omutuki yeesi. 

6Ngooli omunyirifu, ngoolimo esiiso; esangaalo ly'obudya bwao nga liichufu. 

7Oli nabunyiri koti omusaala munaasi, haandi embeere chao nichio eminaasi 
kyaamaho. 

8Ese njia ohweyaanayo ohuniina omunaasi okwo male noke ebyaamo byakwo 
ebyo. Eyiri ese, embeere chao chiri koti ebibubuli by'eminaasi, omuuya kwao 
kuli koti esing'aari sy'epeera, 

9haandi muhanwa mwao muli koti efiini yihiramo obunyirifu. 

Omuhasi 

Mani leha efiini yihulukuse yoole hu mudya waange, yihulukuse hu minwa kyae 
neende hu meeno kae. 

10Ese ndi hu mudya waange syeng'ene, haandi yesi yandekoomba. 

11Yicha, omukoosi waange, leha hutule hwechiire erwaanyi mu ngoongo 
hweeyalise eyomu ngoongo. 

12Huchia ohuwuuna ohusiingira mani hulambuule emisabbiibbu hubone ni 
kyachaaka ohuhulaho, nikali mbwe ebimuli nibiri ohubaambuha haandi 
emisaala ky'obutuunda nikyaama. Eyo niyo yi njia ohuhubeera obudya bwaange 
bwoosi. 

13Onyala waawunyiirisaho esing'aari sya manduraki, haandi ebyaamo bilai biri 
hu mulyaango. Omuheerwa, ese ndahubiihira esangaalo ehale neende eyaaha. 

Olweembo Luhira mu Nyembo 8 

1Ndeekoomba sa niwahabeere mboocho yaange, mani maama yaaba niye 
owahunuunia hu lubeere lwae. Mani niimba nindahweeduuyaho hu ngira, mba 
ndahahuchunjuunire nae yabulao oyo yeesi owesiinduha. 

2Mba ndahuyira mu nyuumba ya mako yaange, mu wahanjekeseere obudya 
bweene. Mba ndahahubereese efiini enuunge efiini y'obutuunda ong'we. 

3Omuhono kwo mukaada kuli aasi w'omutwe kwaange, nae omuhono kwao 
muluungi kuumbabaasa. 

4Musuubise, eng'we abahasi bomu Yerusalemu, muti haba simuchia 
ohudoondobania obudya bweefwe. 

Olweembo lwa hasaasaba 
Abahasi 

5Wiina mweene wuno oli ohutulira mu siparara, ni yengisaaniemo amahono 
neende omudya wae? 

Omuhasi 

Mu siiniha sy'omusaala kw'olutuunda nimwo mu ndahusimusira, abuundu yi 
webulirwa bweene. 

6Yikala omwooyo kwao eyiri buli bwekoombi ohutusaho obwaange; otadiiraho 
omuundu yeesi mu mahono kao ohutusaho ese syeeng'ene. Obudya bw'amaani 

koti ohufwa; obwekoombi bwaangalafu koti ohufwa hweene. Hutubuha sa 
omuliro kwaaduha haandi bweereba koti omuliro kubbabbuluha. 

7Amaachi haba sikanyala ohubusimya; abulao omuhula kunyala ohubumira. Nae 
nabaao oyo yeesi oteemaho ohukula obudya neende omwaandu, okusinye 
kwoong'ene nikwo kwaaba yetekehere ohunyoola. 

Bamboochoong'ene Omuhasi 

8Efwe huli neende mboocho yeefwe muyere, haandi embeere chae chisisiiri 
endiidi. Siina syeene sihunaamuholere omusyaani naaba naachia ohwiicha 
ohumuserera? 

9Aba ali esida, hwahamwoombahiire omunaara kw'efeesa. Aba ali esiruwa, 
hwahamusitiriire neende embaao ch'omuseengese. 

Omuhasi 

10Ese mbano ndi esida, haandi embeere chaange nichio eminaara chasio. 
Omudya waange amanyire sa ati ni ndi nae nyoola omwiikuto neende 
omuleembe. 

Omusaacha 

11Solomooni ali neende omukuunda kw'ebyaamo abuundu alaangwa Bbaali 
Hamooni. Aliwo abalimi baandi abakupaangisaangaho buli otula atungaanga 
amatoongolo k'efeesa elifu ndala. 

12Solomooni asangaaliraanga amatoongolo elifu kae ako, nae abalimi nabo 
basaangaalira amatoongolo emia chibiri koti omukabo kwaabwe okwo; Ese 
naange ndi neende omukuunda kw'ebyaamo kwaange syeeng'ene! 

13Mani leha ese mweene mbulireho ekono lyao koti lu litulira mu mukuunda 
omwo, omudya; abasyaange bosi baliindiriire ohuwuliraho noolomaloma. 

Omuhasi 

14Suda yi ndi, mudya waange, koti emboongo, koti sa esurusi ndoto niyiri hu 
ngulu chihulaho ebiluungo. 

Yisaaya 

Yisaaya 1 

1 Ohuboneherwa hwa Yisaaya omwaana w'Amosi, hu yaboneramo ebiindu 
bidiira hu Buyudaaya neende Yerusalemu mu ndaalo cha Wusia, Ahasi, 
Yonataamu neende Hesekia, abatuki ba Buyudaaya. 

Nasaae yoolobya abaandu bae 

2Wulira, ewe ekulu, haandi ewe esyaalo tekeeresa; olwohuba Omwaami niye 
olomaloome: Abaana bandanyoola ndahusa, nae baanjemeere. 

3Eng'oombe yimanyire omweeneyo, haandi esuhiri yamanya abuundu yi 
mwaami wayo ayiliisirangamo; nae abaandu baange Abaisiraeli haba 
sibaamanyire daawe, abaandu baange beene, haba sibabaasa daawe. 

4Chihwakaanire, ewe esyaalo syonooni, abaandu beechuuleho ebyonoono, 
abeechuhulu b'abonooni, abaana bahola ebidoondobanu! Bamalire ohutula hu 
Omwaami, bamalire ohulekeeresa Omwoolerefu wa Yisiraeli, bamalire 
ohumufudatira elalira. 

5Lwasiina mwemeeda ohujeema, hu mudoong'e nimusaandisibwa? Omutwe 
kwoosi kwichuule ebikoonjo, haandi omwooyo kwoosi kuweeremo amaani. 

6Ohutula hu mutwe ohwoolera elalira hu makulu, abulao abuundu alamu, nae 
ohutusaho ebinyubuluuhe neende ebifwiimba byoong'ene neende ebikoonjo 
bidaacha; basisiiri ohubifwiinya, noomba ohubiboya, noomba ohubibahaho 
amalesi. 

7Esyaalo syeeng'we syoosi sidoong'ere esihaya, ebiko byeeng'we byoosi 
bisaambirwe neende omuliro mani byasihirira; abeene nimubona abateende 
baamba esyaalo syeeng'we; esyaalo syeeng'we sidoong'ere esihaya, koti 
esiwaambirwe neende abateende. 

8Mani Siyooni syoong'ene nisyo esidoong'ere koti esikaali mu ndalo 
y'emisabbiibbu, koti esiyuumba sibaliindiramo omukuunda kw'amaondo, koti 
esiko si bebodoohanie ohuwaamba. 

9 Nae Omwaami w'Obunyala aba n'atatuleheraho abaandu abadiidi ohuwonaho, 
hwahabeere koti Sodomu, haandi hwaheeholere koti Gomora. 

10Wulire emboosi ch'Omwaami, eng'we abatuki ba Sodomu! Tekeerese enjekesa 
ya Nasaae weefwe, eng'we abaandu ba Gomora! 

11 Omwaami ateeba ati; Ebiyaanwa byeeng'we biingi bi muyaana bihoonya 
siina? Sinyihiire ebiyaanwa bisaambwa eby'amakoondi mamiiku neende 
amasinya ak'esolo cheeng'we enginu. Haba siindaha amabaanga k'eng'oombe 
esurusi, noomba ak'amakoondi madoto, noomba ak'embusi ehole. 

12Wiina mweene owabalagira ohwichaanga mu moni waange ohuseenakiraanga 
sa olwaanyi lwaange? 

13Mutemeeda ohuleeta ebiyaanwa bitaalimo amahuluundu. Sinyihiire 
obubbaani bu munioohesera. 

14Sinyiihire elalira ebidyaalo byeeng'we eby'Omwoosi muyaaha neende 
eby'endaalo cheeng'we ehuluundu; 

15Mani sakira, nimunasiingiseenge amahono keeng'we aakulu nimulaama 
esaala cheeng'we, haba siinjia hubadeebaho daawe; kata mwahalaama mutye, 
haba siinjia hutekeeresa; amahono keeng'we keechulaho amabaanga. 

16Abeene mwesaabe, mani mulabe; mutuse ebyonoono bi muli ohuhola mu 
moni waange; mwaakame ohwonoona, 

17mweeke ohuhola ebilai. Mubone muti muhola obuhoyera kololeenge 
abafwiinyirira abasyaabwe; mulwaanirireenge abaana bafwiirwe, 
mukayirireenge abahasi bafwiirwe. 

18Omwaami aboola ati, “Bulaanu mwiiche huteesere alala; kata ebyonoono 
byeeng'we abyahaba ebyaahanyu koti amabaanga, bichia ohulaba bibe koti 
amakina k'efula; kata abyahaba nibyatalaga byahanya muno, bichia ohulaba 
bilafuye koti enyaange.” 

19Nimunabecheenge abeetekefu haandi abawulisi, munaalicheenge ebyaamo 
bilai bitula mu syaalo syeeng'we. 

20Nae nimuhaya ohuwulira mani mwajeema, mwaheetweenge neende 
olugaanga; ese Omwaami, niise olomaloome. 

Esiko syonooni 

21Esiko syali esyeesikwa bulaanu syeholere koti omuhasi mucheke, esiko esyali 
nisyeechulamo obwadyeeri. Hale syali syamenyamo abaandu baluungifu, nae 
bulaanu abatemo nibo abasidoong'amo. 

22Yerusalemu, efeesa yao yeholere esiindu sitalimo engaanga, efiini yao yiri koti 
yibasasiremo amaachi. 

23Abeemeresi bao bajeemu nibo haandi bakeendera alala neende abeebi. Buli 
muundu yaheera engusi haandi ang'aang'abanira sa ebiyaanwa bi bababeresa. 
Haba sibadeebayo hulwaanirira abaana bafwiirwe, haandi abahasi bafwiirwe 
nibaleeta amaliro kaabwe yi bali, haba sibabawulira. 

24Sakira Omwaami w'Obunyala, ow'Amaani Mweene wa Yisiraeli aboola ati: 
“Eee, njia ohwiisa etima lyaange hu basuku baange, mani omweene njia 
ohwetuunga hu basuku baange.” 

25Njia ohuhwechuuhira mani hunyuhuule koti lubanyuhulaanga ebyuuma mani 
hutusemo obuchaafu bwao bwoosi. 

26Mani njia ohuhukalusira abakayi abali koti abataangira, haandi abakeraki bao 
bachia ohuba koti abataangira. Ebyo nibiweere, bachia ohuhulaanga bati, esiko 
siluungifu, esiko syeesikwa. 

27Obwadyeeri nibwo obuchia ohununula Siyooni, haandi obuluungifu nibwo 
obuchia ohununula abaandu baamwo abeyolobya. 

28Nae abajeemu neende abonooni bachia ohusihirira elalira, neende abo 
abebwaaba Omwaami, bachia ohumalwao. 

29Mani esoni chichia ohubadiira hulw'emisaala kimweenamiraanga; neende 
hulw'endalo chimwayanaanga eyiri emisaambwa. 

30Olwohuba muchia ohuhooha koti emisaala ki amasaafu kachio kahoohaanga, 
haandi koti endalo choomereramo amaachi. 

31Ab'amaani bachia ohuba koti obunyaasi bwoomu, haandi ebyonoono bi bahola 
bibe koti enjeserye ch'omuliro, mani boombi babasaambire alala, mani 
yahabuleo omuundu yeesi owahanyale ohukayira ohusihirisibwa hwaabwe. 

Yisaaya 2 

Omuleembe kutaakama 
(Mik 4:1-3) 

1Chino nicho emboosi chi Yisaaya omwaana wa Amosi yanyoola ohutula eyiri 
Nasaae echidiira hu Buyudaaya neende Yerusalemu. 

2Mu ndaalo chiichayo echo olugulu lu beenamiraho Omwaami lwahabe olugulu 
luhira mu ngulu choosi obuhunuufu, mani lwaaba aakulu w'ebigulu biindi 
byoosi; mani ebyaalo byoosi byechaanga nibyebuusira yi luli, 

3haandi abaandu baheeyiheenge nibeecha nibaboola bati: “Mwiiche, lehe huchie 
huniine hu lugulu lw'Omwaami, eyiri enyuumba yohwiinamiraangamo Nasaae 
eya Nasaae wa Yakobbo; hunyale ohweekaanga ebiindu byaadaha huhole 
haandi hukeendereenge mu ngira chae.” Olwohuba amalako k'Omwaami kachia 
ohutulaanga mu Siyooni, neende emboosi y'Omwaami yichia ohutulaanga mu 
Yerusalemu. 

4 Omwaami achia ohuheengera ebyaalo emisaango, haandi achia ohukaya 
obusoolo akatikaati w'abaandu. Engaanga chi babeere nibehoonyeraanga 
ohwiitanira, bachia ohuchiitaanya chibe embako chohulimira emikuunda, 
haandi amafumo kaabwe bachia ohukaholaanga kabe engeso chikesa eekesa. 
Mani sibulao esyaalo syahadiira ebilwaaniso ohuseeta esyaalo siindi daawe, 
haandi haba siyahabeeo ohweeka eby'amaye daawe. 

5Eee, mani eng'we abeechuhulu ba Yakobbo mwiiche, lehe hukeendere mu 
bulafu bw'Omwaami. 

Ohwehuduumbasa huchia ohusihiriswa 

6Ewe Nasaae, webwaabire abaandu bao, abeechuhulu ba Yakobbo, olwohuba 
esyaalo syaabwe basiichusamo eby'emisaambwa bitula ebukwe neende 
eby'obulakusi biri koti eby'Abafilisiti, haandi baloondekana neende esaambo 
ch'abateende. 

7Esyaalo syaabwe syeechulamo efeesa neende esaabbu, haandi eby'obuyiinda 
byaabwe bibulaho enjakamo. Esyaalo syaabwe siichulemo efaraasi, haandi 
ebigaari byaabwe bibulaho enjakamo. 

8Esyaalo syaabwe syeechulamo ebiloongaloongwe bya banasaae; haandi 
beenamira ebiindu bi beene baloonga, ebyo bi baloonga neende amahono 
kaabwe sa. 

9Mani omuundu achia ohuloongoyaswa, haandi abaandi bachia ohwiiswa aasi, 
Omwaami haba saachia hubaleheramo kata nabudiidi! 

10 Mwiiruhe mwiingire mu ng'uungu chomu makina, mani mweekise mu lufu 
nimwiiruha Omwaami otiisa, nimwiiruha oluyaali lwae lw'amaani. 

11Oludaalo luchia ohwoola, lu ohwehudumba hw'abaandu huchia ohumalwao, 
haandi esuunga y'abaandu yichia ohuloongoyaswa; mani Omwaami yeeng'ene 
niye owahakinisibwe hu ludaalo olwo. 

12Olwohuba Omwaami w'Obunyala ali neende oludaalo lu yahaloongoyasireho 
abo boosi abeehuduumbasa neende ab'esuunga, neende buli muundu yeesi 
oweniinia neende oyo owehuduumbasa. 

13Omwaami achia ohusihirisa emisaala mileeyi choosi echa Lebbanooni, neende 
emituumba choosi echa Bbasani. 

14Omwaami achia ohukwalaasa engulu ndeeyi choosi, neende ebigulu byoosi; 

15achia ohukwalaasi buli munaara muleeyi, neende buli sida syomiifu esyasita 
olukaka. 

16Omwaami achia ohwiibisa mu nyaanja emeeri cha Tarusiisi choosi, neende 
buli siindu sisangaasa ohubona syoosi. 

17Ohwehuduumbasa hw'abaandu huchia ohuloongoyaswa, neende ohweniinia 
hw'abaandu huchia ohwiiswa aasi; mani hu ludaalo olwo, Omwaami yeeng'ene 
niye ochia ohukinisibwa. 

18Mani ebiloongaloongwe bibeenamira bichia ohuwerao elalira. 

19Mani abaandu bachia ohwiingira mu ng'uungu chomu makina neende mu 
meena kabayaba mu loba, ohweekisa Omwaami ow'amatiichasi, haandi 

ohweekisa oluyaali lw'amaani kae, niyahekisuleyo ohutiisa neende ohuteengya 
esyaalo. 

20Hu ludaalo olwo, abaandu bahasukune eyale ebiloongaloongwe bi 
beenamiraanga ebiloongaloongwe byaabwe by'efeesa neende eby'esaabbu, bi 
beene beeholera ohwiinamira, bahabirehere eefuho neende embudombuudo. 

21Omwaami niyaheeche ohuteengya esyaalo, abaandu bachia ohwekisaanga mu 
meena, mu ng'uungu chiri mu ngulu ch'enyanda ohuteemaho ohweyonia etima 
lyae haandi neende ohweekisa ohutula hu bunyala bwae neende oluyaali lwae. 

22Mutesikaanga omuundu owahafwe sa, siindu siina syeene esy'engaanga syaali 
nasyo? 

Yisaaya 3 

Obutawuliirisania bwaliho mu Yerusalemu 

1Bulaanu Omwaami, Omwaami w'Obunyala, ali ohumala mu Yerusalemu 
neende mu Buyudaaya buli siindu neende buli muundu, buli siindu si mudaha 
ohulya, neende buli siindu si mudaha ohung'wa; 

2achia ohubatusaho abaandu balulu neende abanamaye, abakayi b'emisaango 
neende abanabbi, abalakusi neende abeemeresi, 

3abahulira abaandu amahumi kataanu-kataanu mu maye neende abaandu 
bahunuufu, abakeraki neende abahola emirimo ch'esikugu neende abo 
abamanyirifu ohutuumbula ebinaakweeo. 

4Mani Omwaami achia ohuhola abaana baraaga ohubeemerera haandi abaana 
bayere ohubatuka. 

5Mani abaandu bachia ohufwiinyirira abasyaabwe, buli muundu afwiinyirire 
omuundu waasye haandi buli muundu afwiinyirire owaasye yamenya aambi 
nae. Abaraaga bachia ohulekeeresa abahuluundu, haandi abahalaabani 
balekeerese abakali baabwe. 

6Endaalo chahoole, lu baandu bahabukule mulala hu bamwanaang'ina 
abebulanwa beene, nibaboola bati: Ewe koti lwooliho neende esy'ohwefwaala; 
niiwe ochia ohutuhulira, mani amakuunda kano koosi kachia ohuba obwaami 
bwao; 

7Hu ludaalo olwo, oyo yahelwaneho n'aboola ati: “Haba siinja ohubaaho neende 
obuhoonyi bwoosi daawe; olwohuba ewaange haba siindiho neende esyohulya 
kata sa esy'ohwefwaala; haba simuchia ohuhuhola omweemeresi w'abaandu.” 

8Olwohuba engisa yaakaanire Yerusalemu, haandi Buyudaaya sikwa; olwohuba 
enomanoma yaabwe neende ebiholwa byaabwe biyiingania Omwaami, 
bichalaasa oluyaali lwae. 

9Ohukwiira olwaande lulala hwaabwe hwahabasihirise omusaango; bahola 
ebyonoono byaabwe neende esimyeeni koti aba Sodomu, haba sibabikisa 
daawe. Olwohuba abeene beteereho esiholwa sibi sino. 

10Boolere abaluungifu muti byahabachiire bulai, olwohuba bahalye hu byaamo 
bitula hu bulai bwaabwe. 

11Chaakaanire abonooni! Ebibi bi bahola abasyaabwe, bichia ohubeeholehaho 
abeene. 

12Abaandu baange bafwiinyirirwa neende abaana-bwaana, haandi abahasi nibo 
ababatuka. Eng'we abaandu baange, abeemeresi beeng'we babakosa, haandi 
babadoondobania baabatusa hu bwadyeeri. 

Omwaami aheengera abaandu bae omusaango 

13Omwaami amalire ohwetekeha ohuyaala omusaango kwae, yeemere 
ohuheengera abaandu bae omusaango. 

14Omwaami achia ohuheengera abeemeresi neende abatuki b'abaandu bae 
omusaango n'aboola ati: “Niing'we abayaaya endalo ch'emisabbiibbu, haandi 
mu nyuumba cheeng'we mwechulamo ebiindu bi mwayaaya.” 

15Mubeere mutye, eng'we ohunyooba abaandu baange, ohufwiinyirira 
abamanani nimubabonera? Omwaami Nasaae w'obunyala niye oboola. 

Ohulabula abahasi bomu Yerusalemu 

16Omwaami yaboola ati: “Olwohuba abahasi bomu Yerusalemu bali neende 
esiyiingwa bakeende nibaniniisye amakosi haandi bamoka niboomere emoni, 
bakeenda nibahubba embiindo, ebbaangili nichichaangalya hu makulu kaabwe.” 

17Omwaami achia ohubeka efwiiri hu bahasi bomu Yerusalemu, mani yaanihe 
alafu eby'obutye byaabwe. 

18Hu ludaalo olwo, Omwaami achia ohutusa hu bahasi bomu Yerusalemu 
ebiindu binyirira ebikera nibesuunga, koti ebbaangili, ebitaambaya byohu 
mutwe, neende bibefwaala mu makosi; 

19ebyuuma byomu sibuno, ebihomo, neende amaleeso; 

20ebitaambaya bi beeboya hu mitwe, neende ebihomo by'ehabi bi beeboya hu 
mahono, neende ebibi bi beeboya mu sibuno, ebikiingiro by'amafuta 
k'esing'aari, neende amayiriisi; 

21engila chibefwaala hu mahono, neende engila chi betuunga hu moolu; 

22engubo ch'ebbei y'aakulu, ebibbuibbui bi beesukunaho, neende esao 
chibakiinga mu mahono, 

23engubo chilang'aalang'a, neende engubo ch'elaasi, neende ebitaambaya byohu 
mutwe, neende engubo ch'ohwebwiihirira. 

24Nae mu bweyaango bw'amafuta kawunya esing'aari, bachia ohuwunya 
esibolu; haandi mu bweyaango bw'olusibiro, bachia ohweboya omukoye; 
haandi mu bweyaango bw'efwiiri libachanuuwe bulai, bahabe ab'ebyoole; 
haandi mu bweyaango bw'engubo ndai, bahefwaale ebigunia; mu bweyaango 
bw'ohuboneha bulai, bahadiirwe esoni. 

25Nae abasaacha bomu Yerusalemu baheetwe neende engaanga haandi 
abasaacha beeng'we b'amaani bahafwiire mu biita. 

26Yerusalemu syeene syahabe koti omuhasi yi ngisa yidiirire haandi olira; 
niyehaale aasi n'abula obuchiiro. 

Yisaaya 4 

1Biha ebyo nibyahoole, abahasi bataanu-na-babiri, bahediire hu musaacha 
mulala, nibaboola bati, “Efwe beene hunekoonyera ebyohulya neende 
eby'ohwefwaala, nae leha hulaangeengwe abahasi bao; huhaye ohudiirwa esoni 
obutadeeha.” 

Yerusalemu sichia ohwoombahwa buyaaha 

2Ebiha ebyo nibyahoole, esaga ly'Omwaami lyahabonehane bulai muno haandi 
lyahabe ely'oluyaali, haandi ebyaamo byomu syaalo nibyo ebyahabe omwehoyo 
neende oluyaali lw'abaandu bahabe nibaonereo mu Yisiraeli. 

3Haandi buli muundu yahabe nadoong'ereo mu Siyooni, mani yadoong'a mu 
Yerusalemu, yahalaangwe omwoolerefu, buli muundu yahabe naloonderwe 
ohuba omulamu mu Yerusalemu. 

4Omwaami yahabe n'amalire ohutusa hu Siyooni esyonoono neende ohulabya 
hu Yerusalemu amabboondo k'amabaanga niyehoonyera obunyala 
bw'ohuheenga omusaango neende obw'ohusaamba. 

5Mani Omwaami achia ohubwiiha hu Lugulu lwa Siyooni lwoosi neende hu abo 
abahabe nibebuusiireo, esireesi neende omwoosi neende omuliro okweereba 
mu siro. Oluyaali lw'Omwaami lwahabwiihe hu siko syoosi koti eyeema endaalo 
choosi. 

6Oluyaali olwo lwahafuunihe hu siko esyo omubasu kuhaye ohusyubba, haandi 
lukaire omuyaka neende efula ohusyuubba, mani abaandu banyoolemo 
obweyikamo. 

Yisaaya 5 

Olweembo lw'endalo y'emisabbiibbu 

1 Leha nyembere omwiicha waange olweembo lw'obuheeri oludiira hu ndalo 
yae y'emisabbiibbu: Omwiicha waange yali neende endalo y'emisabbiibbu hu 
sigulu sy'eloba lai muno. 

2Yayilima bulai muno, yadoolamo amakina, yaayitaakamo emisabbiibbu milai 
muno. Mani akatikaati wayo yoombahao omunara kw'ohuliindiramo, haandi 
yaayabamo esinyuhiro sy'emisabbiibbu. Mani n'asuubira ati yichia 
ohumwaamira emisabbiibbu milai, nae yaamamo emisabbiibbu mibi chomu 
siino. 

3Bulaanu, eng'we abaandu bomu Yerusalemu neende abomu Buyudaaya, 
mbekongooya muheengeo omusaango akatikaati waange neende endalo 
y'emisabbiibbu yaange. 

4Siina syeene siindi sindahaholeere endalo yaange y'emisabbiibbu yino, si 
ndahaya ohuhola? Lwasiina yaama emisabbiibbu mibi chomu siino, mu esiha 
syohwaama emisabbiibbu milai? 

5Bulaanu lehe mbeekese esiindu siinjia ohuholera endalo yaange 
y'emisabbiibbu yino. Njia ohumalao olukaka lwayo, mani ebisolo biyirye. Njia 
ohulikula esida syayebodoohania, mani ebisolo biyiseenakire. 

6Njia ohuyileha yisihe; haba siinjia huhalakiraanga emisabbiibbu oba 
ohwakaangamo daawe. Mani oluyoongo neende amawa nibyo 
ebyahamereengemo; haandi njia ohulagira amaleesi kahaye ohukwiisamo efula. 

7Endalo y'emisabbiibbu y'Omwaami w'Obunyala niyo esyaalo sya Yisiraeli, 
haandi abaandu ba Buyudaaya nibo ebirime bi yataaka ohumusangaasa. Mani 
yabasuubiramo ohuhola eby'obwadyeeri, nae bone, bahola ebyobusuku sa; 
yabasuubiramo ohuhola ebiluungifu, nae bone, bahola ebirisya abaandu 
amasika! 

Ebyonoono bi baandu bahola 

8Chibaakaanire, eng'we abakula enyuumba ohumeeda hu echo chi muli nacho, 
haandi abameeda emikuunda hu ekyo kimuli nakyo, mbwe ohwoola lu mumalao 
buli bweyaango, mbwe mudoong'e nimumenyere mweeng'ene mu syaalo 
syoosi. 

9Mbuliire Omwaami w'Obunyala niyechuba n'aboola ati: “Mubwadyeeri 
bweene, enyuumba nyiingi chino chichia ohulehwa, enyuumba hoongo echio 
haandi endai, abulao omuundu yahachimenyemo kata.” 

10Olwohuba endalo y'emisabbiibbu eya hekiteya ehumi, yahatuleengemo elita 
chitaanu-na-chidatu ech'efiini choong'ene, haandi elita emia ndala neende 
amahumi kataanu-na-kadatu (180) y'emisabbiibbu syahatuleengemo esideru 
silala syoong'ene. 

11Chibaakaanire, abo abawuuna ohusiingira echuli-chuli, nibakoonya 
ebyohung'wa bimeesa, mani baang'wa ohwoola engoloobe ohwoola lu malwa 
kabalalusa! 

12Hu bidyaalo byaabwe huliho endoongo neende obuhana, amalere neende 
ebiriri neende amalwa; nae haba sibadeeba hu biindu bi Omwaami ohola, kata 
ohubonaho omulimo kw'amahono kae. 

13Mani sakira abaandu baange bachia ohuyirwa mu jeela nisibulao esiindu si 
baholere. Abaandu bahunuufu baabwe ohufwiichaanga enjala, haandi abaandu 
baabwe abaangi bachia ohufwiichaanga obuluwo sa. 

14Mani sakira emakoombe yibekoomba mani yaasamia eminwa kyayo 
ohubamira mani abahunuufu bomu Yerusalemu neende abaandu baabwe 
abahubba oluyoka boosi bahehirire mu makoombe omwo. 

15Buli muundu yahadiirwe esoni kata neende abo abehuduumbasaanga boosi 
bahaloongoyaswe. 

16Nae Omwaami w'Obunyala, yahakinisibwe mu huheengera abaandu 
omusaango mubwadyeeri, haandi Nasaae Mwoolerefu omweene yaheekese 
obwoolerefu n'ahola ebiluungifu. 

17Mani amakoondi madoto kahaayire mu byaayiro byako, emoosi neende 
emeeme byahaayire mu makuunda. 

18Chibaakaanire abo abeekachakachania mu bibi byaabwe neende emikoye 
ky'obubacha, abo abahwehwesana neende ebyonoono byaabwe koti 
abahwehweesa ebigaari neende emikoye, 

19abo ababoola bati: “Leha Omwaami yanguyeho mani hunyale ohubonaho 
esiindu syaachia ohuhola; leha esichiiririrwa sy'Omwoolerefu wa Yisiraeli 
sisude aambi, mani leha syoolerere, mani hunyale ohusimanya!” 

20Chibaakaanire abo abalaanga esyonoono ohuba esilai haandi esilai basilaanga 
ohuba esyonoono, abo abaleeta esiirima mu siha sy'obulafu haandi obulafu mu 
siha sy'esiirima, abaleeta ebihahaata mu siha sy'ebinyunyuula haandi 
ebinyunyuula mu siha sy'ebihahaata. 

21Chibaakaanire abo abebaasa abeene bati bakesi-kesi, haandi abeefumia 
abeene bati nibo bamanyire buli siindu! 

22Chibaakaanire abo abamanyihaane bati bang'wi b'amalwa, haandi 
abamanyihaane mu husaasa amalwa akameesa muno, 

23abo abakuliirirwa mani baalehuula abonooni beweerao, nae bahaya 
ohudeebaho hu baandu babulaho omusaango mani baabaholera ebibahoyera! 

24Mani sakira, koti lu muliro mudiidi kusaamba olusaambu, haandi lu bunyaasi 
bumirihira mu muliro kwaaduha, nilwo lu biindu bibeesika byahabe koti 

ebyabola, haandi bi bahola byahadumuuhe koti olufu olwohuba bekaana 
amalako k'Omwaami w'Obunyala, haandi baalekeeresa emboosi 
y'Omwoolerefu wa Yisiraeli. 

25Mani sakira etima ly'Omwaami lyasiingirira hu baandu bae, haandi yakolola 
omuhono kwae ohubasaandya, mani engulu chaadengaana; haandi emilaambo 
ky'abaandu beetwa kyaaba koti ebikoha akatikaati w'engira ch'ebiko byaabwe. 
Olwohuba ebiindu bino byoosi haba sibyamalao etima lyae haandi yadoong'a sa 
n'akoloole omuhono kwae. 

26Omwaami achia ohweekesa ahalolero esyaalo sy'eyale muno, achia 
ohusilaanga ohutula hu njakamo y'esyaalo; mani bone, syosi sichia ohwaanguya 
muno ohwiicha yi muli! 

27Mwaabo, abulao ojoong'a, abulao odandaakira, abulao okuunuha oba okona, 
eminyororo kibeeboya haba sikinyikuha daawe, kata eesya ch'ebiraato byaabwe 
chahaliha daawe. 

28Obusaale bwaabwe bwooki nibwo, obuyiingo bwaabwe bwosi bweng'aada, 
ebirekeyi by'efaraasi chaabwe byoomeranu koti amakina, haandi 
emikuruduumu ky'ebigaari byaabwe kyeebodoohania koti esiifuusye. 

29Ohuwoola hwaachio huli koti ohw'edalang'i, koti edalang'i ndoto lu chiwoola; 
nichidiirire esisolo sichidiirire, nichisihwehwesa, nae abulao onyala 
ohuchiwaabina. 

30Oludaalo olwo nilwahoole, bahawoolere hu Yisiraeli, koti ohuwoola 
hw'enyaanja. Omuundu niyahatingaaleho hu syaalo esyo, bone, yahabone 
esiirima neende amasira; mani ebireesi bimali byahakaire omubasu ohufwa. 

Yisaaya 6 

Nasaae alaanga Yisaaya ohuba omunabbi 

1 Mu mwaaka ku mutuki Wusiya, yafwiiramo, ndabona Omwaami niyehaale hu 
sisaala sy'obutuki sileeyi haandi esy'oluyaali, eganjuula lyae lyali niliichuule 
enyuumba ya Nasaae yoosi. 

2Mani abaseraafi bali nibeemere aakulu w'esisaala esyo; buli seraafi yali naali 
neende embaya chisaasaba; embaya chibiri nichibwiihire mu moni, haandi 
embaya chibiri nichibwiihire amakulu, haandi embaya chibiri nacheehoonyera 
ohubburuha. 

3Mani abaseraafi bali nibabooleranaanga bati: “Omwoolerefu, Omwoolerefu, 
Omwoolerefu, niye Omwaami w'Obunyala; esyaalo syoosi sichuule oluyaali 
lwae.” 

4 Mani ekono lyaabwe niyidengaania obwaalo bw'Enyuumba ya Nasaae. Mani 
Enyuumba ya Nasaae niyiichulamo omwoosi. 

5Mani nimboola endi: “Chiinjakaanire! Olwohuba ngotere; olwohuba buli 
mboosi yi nomanoma haba siinjolerefu daawe, haandi ndamenya neende 
abaandu batalomaloma ebyoolerefu. Nae ese mbweene neende emoni chaange 
Omutuki, Omwaami w'Obunyala!” 

6Mani mulala hu Baseraafi naabburuha niyeecha yi ndi, naali neende elyaanda 
lyaaduha, li yaali n'atusire hu alutaari n'adiirire neende magalo. 

7Mani nageeng'a hu munwa kwaange, n'aboola ati: “Bona, elyaanda lino koti lu 
lyegeeng'ere hu munwa kwao; ebyonoono byao bimalirweo, haandi ebyonoono 
byao bihuleheerwemo.” 

8Mani ndawulira ekono ly'Omwaami niliboola liti, “Wiina mweene yindaatume, 
haandi wiina onaabe wamwaanda weefwe?” Mani ese nimboola endi, “Ese 
mbano ndi ano! Ndume.” 

9Mani Omwaami niyaamboolera ati, “Chia, mani oboolere abaandu bano oti: 
‘Muwulira haandi muwulire luundi, nae haba simuchia humanya; mubone 
haandi mubone luundi, nae haba simuchia hutusamo amahuluundu, nae haba 
simuchia ohwehaliirisa daawe.’ 

10Haandi niyaamboolera ati, ‘Ewe hola emyooyo ky'abaandu kibe 
emyoomeranu, haandi wikale amatwi kaabwe, haandi wofusa emoni chaabwe; 
mani bahae ohubona neende emoni chaabwe, haandi bahae ohuwulira neende 
amatwi kaabwe, haandi bahaye ohumanya neende emyooyo kyaabwe, 
bahakaluuhana mani bawonisibwa.’” 

11Mani ndateeba endi, “Omwaami waange, sino syahoole liina ohuba siti?” Mani 
nae n'akobolamo ati: “Ohwoola lu biko byahasihirire nibibulamo omuundu yeesi 
omenyamo, haandi amayuumba kaabwe nikabulamo omenyamo, haandi 
esyaalo syoosi nisisihiriire elalira. 

12Mani ese Omwaami njia ohutusamo abaandu mbayire eyale, mani hole esyaalo 
esyo sibe ekunda. 

13Nae kata silala sy'ehumi sy'abaandu abo nisyahadoong'e mu syaalo omwo, 
syahasihirisibwe, koti esisina sy'omutuumba kwatemwa, ku esisina sidoong'a 
nisisyeemere nikutemerwe kwaakwa aasi.” Olumwo lwoolerefu nilwo olwahabe 
esaga lyasyo. 

Yisaaya 7 

Emboosi Eyiri Omutuki Ahasi 

1 Mu ndaalo echio, Ahasi omwaana wa Yotamu, omwiichuhulu wa Wusiya, niyali 
n'atuka Buyudaaya, Resini omutuki wa Siria, neende Peka omwaana wa 



1403 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Remalia, niyali n'atuka Yisiraeli, aliwo baseeta Yerusalemu nibadaha 
ohusilwaania, nae nibibahaya ohusiwaamba. 

2Nae ab'enyuumba ya Daudi nibawulira bati, “Siria syeyambaniisye neende 
Yisiraeli,” omwooyo kw'omutuki neende emyooyo ky'abaandu bae 
kyateengereha koti omuyaka kwahawuucha emisaala. 

3Mani Omwaami yeemao yaboobera Yisaaya ati, “Ewe neende omwaana wao, 
Seyari Yasubbu, muchie mubukaanane neende Ahasi, hu mutaro kw'amaachi 
kw'emukulu yikwakama, hu ngira ya naahuluungu eyichia mu Mukuunda 
kw'Omwoosi w'engubo.” 

4Mani mumuboolere muti, “Weliinde, oyenjeere, otatya daawe, haandi 
oteyendeherera wawaamo omwooyo.” Olwohuba etima lyalaba elya Resini 
neende Siria neende ely'omwaana wa Remalia, liri koti ebichihi bibiri ebiniooha 
omwoosi. 

5Olwohuba Siria, neende Yisiraeli neende omwaana wa Remalia, bahuliiremo 
olukwe, nibaboola bati, 

6“Lehe huchie huseete Buyudaaya mani husitiise-tiise, mani abeene 
husiwaambe, huteeo omwaana wa Tabeeli abe omutuki wasyo.” 

7Nae Omwaami Nasaae aboola ati; esyo haba sisichia hubaao, haandi haba 
sisichia hwoolerera daawe. 

8Olwohuba esiko sihoongo sya Siria nisyo Damasiko, haandi omutuki wa 
Damasiko niye Resini. (Nae mu myaaka amahumi kasasaaba neende kitaanu, 
Yisiraeli yahabe niyefunaake-funaakemo mu bituundu biingi, nisitadoong'ere 
esyaalo silala.) 

9Mani esiko sya Yisiraeli sihoongo nisyo Samaria, haandi omutuki wa Samaria 
niye omwaana wa Remalia. Nae nimuhaya ohufukiirira, mubwadyeeri bweene 
haba simuchia huyiindira. 

Esilolero sya Emanueli 

10Haandi Omwaami yalomaloma neende Ahasi n'aboola ati: 

11“Saba Omwaami Nasaae wao ahuberese esilolero; leha situle aasi emakoombe, 
oba aakulu muukulu.” 

12Nae Ahasi yakobolamo ati, “Ese siinjia husaba esilolero, haandi siinjia huteema 
Omwaami daawe.” 

13Mani Yisaaya yaakobolamo ati, “Tekeerese mani, eng'we ab'enyuumba ya 
Daudi. Haba sisibamala ohujoong'ya abaandu babesimiirisa, haandi mwaadaha 
ohujoong'ya neende Nasaae waange yesi? 

14Mani sakira Omwaami mweene achia ohuhuberesa ahalolero. Bona, 
omuhaana otaamanyire eby'abasaacha achia ohunyoola amabaanga, mani 
yeebule omwaana musyaani, mani bachia ohumulaanga Emanueli. 

15Ebyohulya byae bichia ohuba amabeere neende obuuhi bw'enjuhi ohwoola lu 
yahamanye ohukabuhania akatikaati w'esyonoono neende esilai. 

16Olwohuba omwaana oyo n'asisiiri ohumanya ohuhaya esyonoono neende 
ohudoola esilai, ebyaalo by'abatuki babiri abali ohuhutiisa-tiisa bahabe 
nibabulamo abaandu. 

17Omwaami achia ohuhukwiisaho, ewe neende abaandu bao neende 
ab'enyuumba ya laatao ebidinyu ebihira ebyali nibikwiireo hooho hale ohwoola 
obwaami bwa Yisiraeli lu bwahakabuhane neende Buyudaaya. Omwaami achia 
ohubaleetera omutuki w'Asiiria.” 

18Ebiha ebyo nibyahoole, Omwaami achia ohulaanga Abamisiri beeyihe koti 
esiiye, nibatula hu mwaalo kwa Naili, neende Abasiria ohwiiyiha koti enjuhi, 
nibatula mu syaalo syaabwe. 

19Baheeche boosi mani baamenya mu mahooho k'emyaalo neende mu ng'uungu 
chomu makina, neende mu bichaha by'amawa, neende mu lwaayiro bw'ebisolo. 

20Ebiha ebyo nibyahoole, Omwaami achia ohubeka efwiiri niyehoonyera 
ahamweeso ohutula engereha w'Omwaalo kwa Ewufuraate, ahamweeso aho 
niye omutuki w'Asiiria, mani achia ohubeka efwiiri lyohu mutwe, esirefu neende 
obwooya bwohu mubiri bwosi. 

21Ebiha ebyo nibyahoole, omuundu niyahabe nadoong'iisye eng'oombe neende 
amakoondi kabiri; 

22haandi olwohuba amabeere kachio maangi muno, achia ohusacha anyoolemo 
amafuta; olwohuba buli muundu owahawoneo mu syaalo esyo, yahalicheenge 
amafuta neende obuuhi bw'enjuhi. 

23Ebiha ebyo nibyahoole, buli abuundu awabechaanga emisabbiibbu elifu ndala, 
buli kutula nikukulwa ebituundu by'efeesa elifu ndala (1,000), yahasihe 
yaameramo olunani neende amawa. 

24Abaandu baheengireengemo neende obuyiingo neende obusaale ohuyiima, 
olwohuba esyaalo syoosi syaheehole olunani neende amawa mahaya. 

25Olwohuba ebigulu byoosi ebyalimwaanga, byahabe nibyasiha abaandu 
nibatya ohuchiamo olwohuba olunani neende amawa byahabe nibididiisye; nae 
yahabe yibalehuulira eng'oombe ohwaayao neende amakoondi ohuseenakira. 

Yisaaya 8 

Omusyaani wa Yisaaya ohuba koti esilolero eyiri abaandu 

1Mani Omwaami yamboolera ati, “Bukula esipaande sihoongo mani 
osyandiikeho mu nukuta hoongo oti: ‘Bya Maheeri-Salaali-Hasibbaasi’ ” 
Amahuluundu mbwe, Yaaya Bwaangu, myaasa Bwaangu. 

2Mani ndeecha ndanyoola abaloli baange abeesikwa, Wuria omulaamisi neende 
Sakaria omwaana wa Yebberekia. 

3Mani ndaachia ndaaba alala neende omuhasi waange, mani yanyoola 
amabaanga yeebula omwaana musyaani. Mani Omwaami yamboolera ati, 
“Mukulihe eliita oti, Maheeri-Salaali-Hasibbaasi; 

4olwohuba omwaana oyo yahabe n'asisiiri ohumanya ohulaanga ati, ‘Laata’ oba 
ati, ‘Maama,’ obuyiinda bwa Damasiko neende ebyo byoosi bi Samaria syayaaya 
byahabe nibiyirirwe neende omutuki w'Asiiria.” 

Omutuki w'Asiiria ali ohwiicha 

5Omwaami haandi yalomaloma naange ehabi liindi yaboola ati: 

6“Olwohuba abaandu bano bahayire amaachi k'omwaalo mudiidi kwa Siloa 
akahulukusa kaala, mani baweera mu husangaalira Resini neende Peka 
omwaana wa Remalia; 

7mani sakira, Omwaami ali ohubaleetera amaachi maangi haandi ak'amaani 
ak'Omwaalo kwa Ewufuraate, niye omutuki w'Asiiria neende oluyaali lwae 
lwoosi; amaachi ako kaheeche keechusa emitaro kya Buyudaaya kyoosi mani 
kadebeera hu magenya kakwo koosi. 

8Amaachi ako kahemeede mani kahulukusa ohwoola lu kahoole mu Buyudaaya. 
Kahemeede mani kaniina keechula ohwoola mu kosi; mani kahadebeere 
ohwoola lu kaheechuse obutakalafu bw'esyaalo syoosi, Ewe Emanueli.” 

9Eng'we abaandu, mwefunake, mani mwesiinduhe. Tekeerese, eng'we abaandu 
bomu byaalo by'eyale; mweetekehe ohulwaana, nae mutye; mweetekehe 
ohulwaana, nae mutye. 

10Muholere alala endekeha cheeng'we, nae haba sichichia hubitamo; Lomalome 
bi mudaha ohuhola, nae haba sibichia hwoolerera, olwohuba Nasaae ali naafwe. 

Omwaami alabula omunabbi 

11Olwohuba Omwaami yalomaloma naange neende obunyala bwae bw'amaani, 
yaandabula haye ohuloondakana neende engeri ch'abaandu bano, n'aboola ati: 

12 “Esyo si baandu bano balaanga oluhobo, si baandu bano boosi balaanga 
oluhobo, haandi otatya ebiindu bibatya, kata otawaamo omwooyo. 

13Nae Omwaami w'Obunyala, oyo niye yooba oyire koti omwoolerefu; niye 
yooba otye, haandi omwiiseengemo oluyaali. 



1406 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

14 Mani Omwaami niye ochia ohuba abuundu awoolerefu yi muchia 
ohuwoneramo, ekina lilwaania, haandi olwaanda lw'ohweegumulaho eyiri 
enyuumba choombi cha Yisiraeli, haandi omuteego neende oluhaanda eyiri 
abaandu bamenya mu Yerusalemu. 

15Mani abaandu abahandegumuleho; bahakwe mani baafuniha, bahatekwe 
mani bawaambia.” 

Ohulabula ohudiira hu hweteeba hu misaambwa 

16Eng'we abaloondi baange, mudiirire elalira ebiindu bindabeekesa, haandi 
mwomiise endagaano yaange. 

17 Njia ohuliinda Omwaami atuhoonye, kata ayahaba mbwe yekisire 
ab'enyuumba ya Yakobbo, njia ohuta esuubi lyaange mu Omwaami. 

18 Bone, ese mbano neende abaana baange Omwaami bayaamberesa niifwe 
ebilolero neende eby'amayia mu Yisiraeli ohutula eyiri Omwaami w'Obunyala, 
owamenya hu Lugulu lwa Siyooni. 

19Mani nibababooleraanga bati, “Mweteebe hu balakusi neende hu baandu 
ab'eloko, abalira koti amayoni haandi abalomaloma ebyaama, haba 
simumanyire muti abaandu bahoyere ohweteeba hu Nasaae waabwe? Ebidiira 
hu bulamu bwaabwe byeetebwa hu bafu?” 

20Mubakobolaangamo muti, “Hwomiirire hu Malako neende eby'ohuboneraho 
bi Nasaae yatuberesa.” Mutatekeeresa eby'abalakusi, olwohubi emboosi 
chaabwe haba sichikaira obudinyu ohukwaao daawe. Mubwadyeeri bweene, 
abo abalomaloma mani bahaya ohuba neende ebilolero byomiisa bi 
balomaloma, bahafwiire mu siirima obwiire nibutaahya. 

Esiha sy'ebidinyu 

21Bahadikaane mu syaalo nibeyendehereere muno, haandi enjala niyibaluma; 
mani kata baheebwaabe omutuki waabwe neende Nasaae waabwe. Kata 
abahatiingaala aakulu; 

22oba batiingaala aasi hu loba, bone, sibulao sibahabone, ohutusaho engisa 
esiirima neende amatiichasi; mani baheeruswe bachie mu siirima sya titititi. 

Yisaaya 9 

1 Nae haba siyahabeeo engeri y'ohweewonia ohusaandisibwa. 

Omutuki womu ndaalo chiichayo 

Hale bali nibalekeeresa esyaalo sya Sebbulooni neende esyaalo sya Nafutaali, 
nae mu ndaalo chiichayo, esituundu esyo siliba esy'oluyaali, ohutula hu nyaanja 
Mediterania noochiira ebukwe niwambuuhe omwaalo kwa Yorodaani, ohwoola 
Galili esyaalo sy'abateende. 

2 Abaandu abakeenderaanga mu siirima babweene obulafu buungi; abo 
abakeenderaanga mu siirima sya titititi, obulafu bubaaduhiire. 

3Omeedere obuungi bw'abateende, obameedere esangaalo lyaabwe. Beehoyera 
mu moni wao koti lu baandu basangaala mu kesa, koti lu baandu basangaala 
nibakabana ebiindu bibayaayire. 

4Olwohuba ekoombo lyali nilibasidoyeere, neende endawusi eyabahuyaanga hu 
mabeka, omukwaajo kw'abaandu babasaandyaanga, ewe obifunaake-funaake 
koti hale lu wafunaka-funaka eye ly'Abamidia. 

5Olwohuba ebiraato byoosi eby'abasikaari abatuseeta neende buli ngubo 
yeenihwa mu mabaanga byaheehole eehwi mani byaasihirisirwa mu muliro. 

6Olwohuba batwibuliire omwaana, batubereese omwaana w'obusyaani; 
obutuki buchia ohuba mu mahono kae, eliita lyae lichia ohulaangwa liti, 
“Omukabi w'Amakesi Owukisa, Nasaae w'Amaani, Seefwe w'Endaalo 
Chitaakama, Omuleeti w'Omuleembe.” 

7 Ohwemeeda hw'obutuki bwae neende omuleembe ku yahaleete haba 
sibyahabeeho enjakamo. Yaheehale hu sisaala sy'obutuki sya Daudi, haandi 
yaatuka obwaami bwae, ohubutaao, neende ohubwomiisa hu bwadyeeri neende 
obuluungifu ohutula lu yahachaake ohutuka endaalo choosi. Omwaami 
w'Obunyala niye ochia ohuhola bino byoosi. 

Omwaami achia ohusaandya Yisiraeli 

8bi Omwaami yalabula abeechuhulu ba Yakobbo, mani byahakwe hu syaalo sya 
Yisiraeli. 

9Mani abaandu boosi bahamanye, Yisiraeli neende abaandu bamenya mu 
Samaria bahamanye, abalomaloma nibesuunga neende aboomeranu emyooyo, 
nibaboola bati: 

10“Ebyoombahe by'amatafwaali bikwiire, mani huchia ohwombahira amakina 
mabaache. Emisaala misikamoore kitemerwe kyaakwa aasi, nae abuundu wakio 
huchia ohutaakao emituumba.” 

11Sakira Omwaami asingiise abasuku ba Resini ohubalwania, haandi yasiingisa 
abasuku baabwe ohubaseeta. 

12Abasiria ohutula ebukwe neende Abafilisiti ohutula emuumbo, bahaasame 
eminwa kyaabwe ohumira Yisiraeli. Olwohuba bino nibimalire ohukwaao, etima 
ly'Omwaami haba siryahaakame haandi yahabe nasikoloole omuhono kwae 
ohubasaandya. 

13Nae Abaisiraeli haba sibefunaka baakaluha eyiri Omwaami kata ayahaba 
niyabasaandya, kata bakoonya Omwaami w'Obunyala. 

14Mani Omwaami yaheenga hu Yisiraeli omutwe neende omuhira, amasaga 
k'esaasa neende amakada mu ludaalo lulala. 

15Abasaacha bahuluundu neende abahunuufu nibo omutwe, nae abanabbi 
abeekesa eby'obubacha nibo omuhira; 

16olwohuba abeemirira abaandu bano babakosa, haandi abo abeemirirwa 
neende abaandu abo bamala ohukoswa. 

17Sakira Omwaami haba saachia ohuleha abaraaga baabwe ohuba neende 
obuwonero, haandi saachia hukwiira esisa abaana baabwe bafwiirwe neende 
abahasi baabwe bafwiirwe, olwohuba buli muundu siyeesa oluyaali mu Nasaae 
haandi mwonooni sa, haandi buli muundu alomaloma eby'obusiru. Olwohuba 
bino nibimalire ohukwaao, etima ly'Omwaami haba siryahaakame haandi 
yahabe nasikoloole omuhono kwae ohubasaandya. 

18Olwohuba ebyonoono by'abaandu byahasaambwe koti omuliro, kusihirisa 
olunani neende amawa; kwawaambya esichaha syaaya, mani omwoosi 
kudiiraane nikuniooha nikuniina aakulu. 

19Olwohuba obwaalaba bw'Omwaami w'Obunyala, esyaalo siyambiisweho 
omuliro, mani abaandu baaba koti eehwi chaaduha; mani abulao omuundu 
owonia owaasye. 

20Abaandu beebera hu muhono muluungi, nae bang'iidira hu muhono mukaada 
nihaandi badoong'a sa enjala niyisiibaluma, haandi banyaka hu muhono 
mukooda, nae badoong'a nibatekuute; buli muundu anyaka hu waasye; bahoole 
neende ohulya abaana baabwe beene. 

21Abamanase bahaseete Abefuraimu, haandi Abefuraimu nibaseeta Abamanase, 
mani boombi baheeyambaanie alala mani baseete ab'enono ya Yuda. Olwohuba 
bino nibimalire ohukwaao, etima ly'Omwaami haba siryahakame haandi yahabe 
nasikoloole omuhono kwae ohubasaandya. 

Yisaaya 10 

1Chibaakaanire abo abataao amalako akataali okobwadyeeri, neende abo 
abaandiiki bemeeda ohwandiika ebifwiinyirira abaandu, 

2ebikaira ohuheengera abamanani omusaango mubwadyeeri 

3Mwahahole mutye hu ludaalo lu Omwaami yahabasaandisireho? Mwahahole 
mutye niyahabooseho amasira katula eyale? Mwaheruhire eyiri wiina 
ohunyoola obuhoonyi? Haandi mwahakise yeena obuyiinda bweeng'we? 

4Sibulao esiindu si mwahahole, ohutusaho ohwiitwa oba ohusaandisirwa alala 
neende ababoye oba ohwitiirwa mu biita koti abaandi. Olwohuba bino 

nibimalire ohukwaao, etima ly'Omwaami haba siryahaakame haandi yahabe 
nasikoloole omuhono kwae ohubasaandya. 

Nasaae achia ohwehoonyera omutuki w'Asiiria 

5 Omwaami haandi yaboola ati, “Ewe Asiria, niiwe endawusi yi mbukulaanga 
etima niliindiirire, omukwaajo kw'etima lyaange.” 

6Njia ohutuma Asiria ohuseeta esyaalo sitaanjisamo oluyaali, njia ohulagira 
Asiria siseete abaandu baanyooleese. Njia ohutuma Asiria ohuyaaya ebiindu 
by'abaandu abo mani babiyire, haandi babiseenakire aasi koti lu basenakira 
eloba lyohu ngira. 

7Nae Asiria haba sisiri neende esichiiririrwa sy'ohuhola esiindu si ese ndaha, 
haandi haba si sisibaasaho daawe; nae esiri mu mwooyo kwasyo nihwo 
ohusihirisa sa, neende ohutusao ebyaalo biindi; 

8olwohuba omutuki w'Asiiria yehuduumbasa n'aboola ati, “Abeemerera amaye 
kaange nabwaami nibo. 

9Ndayiingira esiko sya Kalino, koti lu ndayiingira Karikemisi, ndayiingira esiko 
sya Hamati, koti lu ndayiingira Aripaadi, haandi ndayiingira Samaria koti lu 
ndayiingira Damasiko. 

10Mani koti lu ngoloole omuhono kwaange ohwoola hu byaalo biinamira 
ebiloongaloongwe, ebiloongaloongwe biingi muno ohuhiraho ebyo ebiri mu 
Yerusalemu neende Samaria. 

11Koti lu ndasihirisa Samaria neende ebiloongaloongwe ebyalimo nilwo lu njia 
ohusihirisa Yerusalemu neende ebiloongaloongwe byasyo.” 

12Omwaami niyahabe n'amalire ohuhola emirimo kyae kyoosi hu Lugulu lwa 
Siyooni neende hu Yerusalemu, nilwo lu alimala mani hu yasaandya omutuki 
w'Asiiria olwohweniinia hwae neende ohwehuduumbasa hwae. 

13Olwohuba aboola ati: “Esyo ndasihola neende amaani kaange, haandi neende 
amakesi kaange, olwohuba ndi omukesi-kesi. Ndamalao enjaho ch'ebyaalo, 
haandi ndayaaya emyaandu kyaabyo. Koti esurusi y'amaani, ndatusao abo abali 
nibehaale hu bisaala by'obutuki. 

14Ndanyoola obuyiinda bw'ebyaalo nibuli koti ebiyu by'amayoni; mani 
ndayaaya obuyiinda bwaabwe koti lu baandu babuusa alala amabuyu kaleherwe 
ao mani nilibulao eyoni lyoosi elipapa embaya chaalyo, kata sa lyaasamia 
omunwa kwaalyo, ohwaayula nilitiisa-tiisa.” 

15Eyaywa yaeniinia yitye yiti yihira oyo oyasyaakira? Oba Omusumeeno kunyala 
ohweniinia ohuhira oyo okuheengera? Kata omukwaajo kweniinia ohuhira oyo 
okuyuuba, oba endawusi haba siniyo eyisiingiswa akulu omweeneyo, nae 
omweeneyo niye oyisiingisa akulu. 

16Mani sakira Omwaami, Omwaami w'Obunyala oyo, achia ohusiindiha 
endwaae mu balwaani b'amaani b'omutuki w'Asiiria. Haandi mu siha sy'oluyaali 
syaabeere naamanyire, Omwaami yahatubuleo omuliro, lwaaba koti omuliro 
kwaaduha. 

17Nasaae, obulafu bwa Yisiraeli, yahehole omuliro, haandi Omwoolerefu wae 
Mweene yahabe koti enjeserye ch'omuliro; mani kwahasaambe haandi 
kwasihirisa mu ludaalo lulala amawa kae ako neende olunani lwae olwo. 

18Oluyaali lw'ebichaha byae neende eloba lyae lai. Omwaami yahasihirise, 
omwooyo neende omubiri byoombi, mani syahabe koti lu bulwaae busihirisa 
omuundu. 

19Mani emisaala kyahadoong'eo kyahabe emidiidi muno ki kata omwaana 
muyere anyala ohubala. 

Abaandu badiidi muno nibo abalikobola 

20Ebiha ebyo nibyahoole, abo abahabe nibadoong'ereo hu Baisiraeli neende abo 
abahabe nibawonereo hu beechuhulu ba Yakobbo, haba sibahesike kata 
nabudiidi esyaalo esyo esyabayiingira, nae mubwadyeeri bweene, obweesikwa 
bwaabwe bahabute mu Omwaami, Omwoolerefu wa Yisiraeli. 

21Abadiidi bahadoong'eo hu beechuhulu ba Yakobbo bahakobole eyiri Nasaae 
w'obunyala. 

22Kata katyo, Abaisiraeli abaangi koti omusenye kwohu lwaasi lw'enyaanja, nae 
esituundu sidiidi muno esyahawoneo nisyo esirikobola. Nasaae owichuule 
neende obuluungifu niye oheengereo ohusihirisa. 

23Olwohuba Omwaami, Omwaami w'Obunyala achia ohuleeta ohusihirira 
hw'esyaalo syoosi koti lu yaheengao ohusihola. 

Omwaami achia ohusaandya Asiria 

24Mani sakira Omwaami, Omwaami w'Obunyala aboola ati: “Eng'we abaandu 
baange, abamenya mu Siyooni, mutatya Abasiria nibabatoocha neende 
endawusi haandi nibakiinga emikwaajo chaabwe nibabaseeta koti lu Bamisiri 
baholaanga. 

25Olwohuba mu biha bidiidi muno, njia ohulehera ao ohubanyoolerera, mani 
etima lyaange lichia ohuchaaka ohubasihirisa. 

26Mani Omwaami w'Obunyala achia ohubatoocha abasaandye, koti lu 
yatoochera Abamidia hu lwaanda lwa Orebbu; mani achia ohusiingisa endawusi 
yae hu nyaanja, haandi achia ohuyisiingisa koti yahola mu Misiri. 

27Ebiha ebyo nibyahoole, ndahabadwiihule omugugu musito okuli hu mabeka 
keeng'we, haandi ekoombo lyae lyahasihiriswe lyaatula hu makosi keeng'we.” 
Omwaami atulire Rimooni. 

Omwiingiriri aseeta 

28Omusuku yolere Ayiati; abitiire mu Migironi, emigugu kyae akibiihire mu 
Mikimasi; 

29bahalakaanie yibabitira, mani bakona Gebba. Abomu siko sya Rama 
bateengereha olw'obuti, abomu siko sy'omutuki Saulo esya Gibbeya bamalire 
ohwiiruha. 

30Eng'we abahaana ba Galimu, mwayule! Eng'we aba Laisa, mutekeerese! 
Eng'we aba Anatooti, kaluhemo! 

31Aba Madumena bali ohwiiruha, eng'we abamenya Gebbimu, mwiiruhe 
mwewonie. 

32Nyaanga yino, omusuku anaakone abuundu alaangwa Nobbu mani achia 
ohufuumba esikoonde syae hu lugulu lwa Siyooni, esigulu sya Yerusalemu. 

33Bone, Omwaami, Omwaami w'Obunyala yahabaanuleo neende amaani katiisa; 
abahiramo obuhunuufu bahatemwe baakwa aasi, haandi abehuduumbasa 
bahaloongoyaswe. 

34Omwaami achia ohutema neende embaachi, koti lu yahatema esichaha, mani 
Lebbanooni neende emisaala kyasyo ky'amaani syahaweere aasi. 

Yisaaya 11 

Obwaami bw'omuleembe 

1 Koti esaga lisebuhira hu musaala kubatema, mani lu abeechuhulu ba Yese 
muchia ohutulamo omutuki. 

2Mani Mwooyo w'Omwaami achia ohumubaaho, mwooyo ow'amakesi neende 
ow'ohumanya, omwooyo kw'ohukerakira neende okw'amaani, omwooyo 
w'ohumanya Omwaami neende ow'ohwiisa oluyaali mu Omwaami. 

3Mani esangaalo lyae linabechaanga mu hwiisa oluyaali mu Omwaami. Haba 
sanaheengaanga omusaango ohweema hu hubona hw'emoni, kata ohuheengao 
ohweema hu bi awuliire-buwulira. 

4 Nae anaheengeraanga abamanani omusaango ohuchianakana neende 
obuluungifu, haandi anaheengeraanga abaloonga bohu syaalo n'aloondakana 
neende obwadyeeri. Yahatuse esilagiro sidiira hu syaalo, mani abaandu 
nibasaandisibwa, haandi neende omuuya sa ohutula muhanwa mwae, kuchia 
ohwiitaanga ababi. 

5 Obuluungifu bwahabecheenge olusibiro lwomu sibuno syae, haandi 
obweesikwa nibwo obwahabecheenge olusibiro lw'engubo chae. 

6 Ebbwe lyahaliireenge alala neende omwaana kw'ekoondi, haandi eengwe 
yaheyaliseenge alala neende emeeme, haandi emoosi neende edalang'i neende 
eng'oombe nginu byahalireenge alala, omwaana muyere nabyaaya. 

7Eng'oombe neende elyaaka byahalireenge alala; abaana baacho 
baheeyaliseenge alala; haandi edalang'i yahayeenge obunyaasi koti eng'oombe. 

8Omwaana mudoto osinuuna yahabayireenge sa hu liina ly'esikuluhi, haandi 
omwaana muyere owakaama ohunuuna yahatecheenge sa omuhono kwae mu 
liina ly'efubi. 

9 Haba siyahabeeo ohunyaala hwoosi kata sa ohusihirisa hu lugulu lwa Siyooni 
lwa Nasaae lwoolerefu; olwohuba esyaalo syoosi syahabe nisichuule ohumanya 
Omwaami koti lu maachi keechula mu nyaanja. 

Abaandu babayira mu jeela balilehuulwa baakobola 

10 Oludaalo olwo nilwahoole, omwiichuhulu wa Yese oyo yahabe esilolero eyiri 
ebyaalo. Ebyaalo bichia ohumukoonya, haandi abuundu yaalitukira yahabe 
aw'oluyaali. 

11Oludaalo olwo nilwahoole, Omwaami haandi yahehoonyere obunyala bwae 
ehabi liindi, mani abaandu bae abahabe nibadoong'ao, yahabakobose ohutula 
mu Asiria, neende mu Misiri, neende mu Patiroosi, neende mu Etiopia, neende 
mu Elamu, neende mu Sinaari, neende ohutula mu byaalo biri aambi neende 
enyaanja hoongo. 

12Omwaami yahasingisire ebyaalo ebbeendera, ohubeekesa ati ali ohubuusa 
alala abo abayirwa mu buboye ohutula mu Yisiraeli, haandi abuuse alala abo 
abasalaana ohutula mu Buyudaaya. Neende ohutula mu mbeka chine 
ech'esyaalo. 

13Ehali-hali lya Efuraimu lyahawe, haandi abo abayira Buyudaaya bubi 
bahasihiriswe; Efuraimu haba sisyahadiirire Buyudaaya ehali-hali daawe, 
haandi Buyudaaya haba sisyahayire Efuraimu bubi. 

14Baheeyambaanie alala mani baseeta Abafilisiti abali emuumbo, mani 
nibayaaya ebiindu by'abaandu bamenya ebukwe abo. Bahayiingire Abeedomu 
neende Abamoabbu, haandi Abaamooni bahabawulire. 

15 Mani Omwaami yahasihirisire elalira amasaga k'enyaanja y'Emisiri; haandi 
yahakololere omuhono kwae hu Mwaalo Ewufuraate, mani neende omuyaka 
kw'amaani kuwuucha, yahakwawulemo emyaalo midiidi kitaanu-na-kibiri hu 
baandu banyale ohwambuha hu loba lyoomu. 

16Mani yahabeeo engira hoongo ohutula Asiria yi baandu bae badoong'ereo 
bahabiteeho koti yi Baisiraeli babitaho nibatula mu syaalo sy'e Misiri. 

Yisaaya 12 

Olweembo lw'ohweebasa 

1Oludaalo olwo nilwahoole, abaandu baheembe bati: “Njia ohuhweebasa, ewe 
Omwaami, kata wali n'onyoleere naange etima lyao lyakaame, mani bulaanu 
wuunemiisye omwooyo. 

2  “Bone, Nasaae niye omuwonia waange; njia ohumweesika, haandi haba siinjia 
hutya; olwohuba Omwaami NASAAE niye amaani kaange haandi olweembo 
lwaange, mani niye omuwonia waange.” 

3Muchia ohuba neende esangaalo nimudaya amaachi ohutula mu myaalo 
ky'obuwonia. 

4Mani hu ludaalo olwo muchia ohuboola muti: “Mweebase Omwaami, mukinie 
eliita lyae; mweekese abaandu b'ebyaalo biindi eby'amayia bi yahola, lehe 
bamanye bati, muhunuufu niye. 

5“Mweembe efuma y'Omwaami, olwohuba ebiindu bi aholere by'amaani nibyo; 
lehe sino simanyihane mu syaalo syoosi. 

6Eng'we abaandu bamenya mu Siyooni, muhuumule, haandi mweembe neende 
esangaalo, olwohuba Omwoolerefu wa Yisiraeli niye oli akatikaati weeng'we.” 

Yisaaya 13 

Nasaae achia ohusaandya Bbabbilooni 

1 Yino niyo emboosi yidiira hu Bbabbilooni, yi Yisaaya omwaana wa Amosi 
yanyoola ohutula eyiri Nasaae. 

2Musiingisire ebbeendera y'ohulwaana hu sigulu sibulaho obunyaasi. Mulaange 
abasikaari; mubawuubire amahono mani beengire mu siko sirimo abaandu 
bahunuufu. 

3Ese Omwaami niise olagiire abasikaari baange ba ndooleremo, haandi 
abasaacha b'amaani haandi bandeehoyeramo, mbalagiire ohusaandya abo 
abandiisa etima. 

4Wulire esiyoka siri hu ngulu esiyoka siri koti esy'abaandu baangi muno! Wulire, 
esiyoka sy'obwaami, esiyoka sy'ebyaalo byebuusire alala! Omwaami 
w'Obunyala ali ohubuusa alala abalwaani b'amaye ohulwaana ebiita. 

5Batula mu byaalo byeeyale, hu njakamo y'esyaalo. Mu tima lyae, Omwaami 
achia ohubehoonyera, ohusihirisa esyaalo syoosi. 

6 Muhubbe embuungu, olwohuba oludaalo lw'Omwaami luli aambi; oludaalo lu 
ow'Obunyala bwoosi achia ohuleeteraho ohusihirisa. 

7Mani sakira amahono ka buli muundu kahedeembule, haandi omwooyo kwa 
buli muundu kwahaweemo amaani. 

8Mani abaandu boosi bahatye, haandi esasaakisi neende obuchuuni 
byahabadiire; bahabe mubuchuuni obuli koti obw'omuhasi olumwa esasaakisi. 
Bahatingalaneho nibatiire; esoni nichichuule mu moni waabwe. 

9Bone, oludaalo lw'Omwaami luli ohwiicha, oludaalo lwaalaba, hulw'etima 
ehataafu neende ely'obwaalaba, mani luchia ohusihirisa ababi lubamale hu 
syaalo. 

10 Buli eng'ining'ini cho muukulu neende ebidiiyiha byacho byahalehere ao 
ohwaaduha; elyuuba nilisiingira, lyosi esiirima syahalidiire haandi omwoosi 
haba sikwahaaduhireho elalira. 

11Omwaami aboola ati, “Njia ohuleeta amasira hu syaalo hulw'ebyonoono 
byasyo, haandi njia ohusaandya abaandu hulw'ebyonoono byaabwe. Njia 
ohwaakamya ohwesuunga hw'abaandu beehuduumbasa, haandi njia 
ohuloongoyasa buli muundu owehuduumbasa mani yatiisa-tiisa abaasye. 

12Ndahahole abaandu babe ab'engaanga muno ohuhira esaabbu, haandi 
abaandu bahabe ab'engaanga muno ohuhira esaabbu ndai ya Ofiri.” 

13Mani sakira njia ohukera ekulu liteengerehe, haandi esyaalo sidengaane situle 
mu bwiihalo bwasyo, hu ludaalo lu ese Omwaami w'Obunyala ndaheekesereho 
obwaalaba bwaange neende etima lyaange ehataafu. 

14Oludaalo olwo nilwahoole, Ababbabbilooni baheeruhe koti emboongo yiiruha 
abayiimi, haandi koti amakoondi keeruha nikasalaanire nikabula omwaayi, buli 
muundu yahakobole eyiri abaandu bae beene, haandi buli muundu yaheeruhe 
n'akobola mu syaalo syae syeene. 

15Buli muundu yibahakweeho, balimufumita, haandi buli muundu yibahadiire, 
bahamwiitireo neende olugaanga. 

16Abaana baabwe bayere bahasaamulwe aasi basaasakulwe mu bituundu-
tuundu abeene nibababona. Enyuumba chaabwe chahayaaywemo ebiindu, 
haandi abahasi baabwe bahadiirwe mani baabakwiichaangaho neende amaani. 

17Omwaami aboola ati, “Bone, ndi ohusaangulusa Abamedia babaseete, 
Abamedia batadeeba hu feesa, haandi kata basaangaalira esaabbu. 

18Obuyiingo bwaabwe buchia ohwiita abaana beeng'we baraaga; haba kata 
sibachia hukwiira esisa abaana badoto daawe; kata ohuleheremo abaana 
bayere. 

19 Mani Bbabbilooni, esihira obwaami bwoosi oluyaali, esilai haandi si 
Abakalidaaya beehoyeramo, siriba koti Sodomu neende Gomora, Nasaae 
nasisihiriise. 

20Bbabbilooni haandi sisyahakobolwemo ohumenywamo abaandu daawe kata 
sa ohubaamo abaandu endaalo choosi. Yibulao Omuaraabbu owahoombahemo 
eyeema lyae, yibulao abaayi abahayiireyo ebyaayo byaabwe daawe. 

21 Nae ebisolo biteende nibyo ebyahamenyeengemo, haandi enyuumba chamwo 
chaheechulemo ebiyu by'amahirihiihi sa; amawudo kahamenyemo, haandi 
emisaambwa kyahahinireengemo emidiikolo chakyo. 

22Eng'u chahawuumire mu minaara kyaabwe, neende amabbwe mu madooho 
kaabwe kohu sangaaliraangamo. Esiha sy'enjakamo ya Bbabbilooni siri aambi 
ohwoola, haandi endaalo chaasyo chiri aambi ohuwaayo.” 

Yisaaya 14 

Ohukobola ohutula mu buwaambe 

1Omwaami haandi yahakwiire Yakobbo esisa, haandi yahadoole Abaisiraeli 
babe abaandu bae, haandi yahabakoboseyo bamenye mu syaalo syaabwe. 
Abateende baheeche bamenye alala neende abeechuhulu ba Yakobbo, mani 
baboomiirireho elalira. 

2Abaandu b'ebyaalo biindi bachia ohuhalaabaniraanga Abaisiraeli mu syaalo 
syaabwe si Omwaami yababeresa; haandi Abaisiraeli bachia ohubabukula babe 
abahalaabani bawaambe baabwe, abasaacha neende abahasi sidubaanie. 
Abaisiraeli bahawaambe abo abali nibabawaamba, haandi bahatuke abo abali 
nibabeehalaho baabafwiinyirira. 

Omutuki wa Bbabbilooni naali mu syaalo sy'emakoombe 

3Ebiha byahoole Omwaami abawuluuse mubuchuuni neende mu husaanda 
neende muhudidiihana neende emirimo chibabayikaanga ohuhola. 

4Mwahaduulireenge omutuki wa Bbabbilooni nimuboola muti: “Omutuki 
mwaalaba akwiire! Obwaalaba bwae bulaanu bwakaame! 

5Omwaami afunaake endawusi y'abatuki babi, yaakaamye obunyala bw'abatuka 
bubi, 

6abo abasandyaanga abaandu neende obwaalaba abatakamaanga ohubahuya, 
abo abatukaanga ebyaalo neende etima mani bahaya ohutalwaho daawe. 

7Esyaalo syoosi-syoosi bulaanu siwuluuhire haandi siri mu muleembe; mani 
buli muundu atunduuhe neende ohweemba hulw'esangaalo.” 

8Emisaala migasya chisangaalire ohukwa ohwo, emituumba kya Lebbanooni 
cheehoya nichiboola chiti, “Ohutula nookwa aasi, abulao omuundu otutuma 
daawe.” 

9Ab'emakoombe aasi, beetekehe ohuhubukaanira niwiicha, basiingisa abo 
boosi-boosi abaliyo ohwiicha ohuhuheesa; abo boosi abali abatuki b'esyaalo; 

basingiire ohutula hu bisaala byaabwe by'obutuki abo boosi abali abatuki 
b'esyaalo. 

10Boosi-boosi bachia ohulomaloma nibaboola bati: “Ewe wesi weeholere 
omukata koti efwe! Okatayaliire elalira koti efwe!” 

11Oluyaali lwao neende enyembo chi bahwemberaanga hu buhana byoosi 
biisirwe aasi emakoombe; weyaliise hu nyeende, haandi enyeende nicho chi 
webwiihire. 

12  “Ewe Eng'ining'ini y'Echuli, Esulwe yomu Mabwiibwi! Ewe hane wanuuhe 
ohutula aakulu waakwa aasi. Ewe owasaandyaanga ebyaalo biindi, otemerwe 
waakwa aasi hu loba. 

13  Mu mwooyo kwao waboolaanga oti, ‘Njia ohuniina aakulu muukulu; mbe 
aakulu w'eng'ining'ini cha Nasaae njia ohuta esisaala syaange sy'obutuki aakulu; 
haandi njia ohwiihala hu lugulu lw'ohuhung'aaniraho oluli emukulu bweene.’ 

14Waboola oti ochia ohuniina obe aakulu w'amaleesi, mani omweene wehole 
koti oyo oli Aakulu Muno.” 

15Nae wiisirwe aasi Emakoombe bweene, aasi mu lwaalo lw'Eliina. 

16Abo abahubona bahutingaale mani beteebe bati: “Mani wuno niye omuundu 
owakeraanga esyaalo nisiteengereha, haandi owadenganianga obwaami?” 

17Wuno niye owakeraanga esyaalo nisiba esiparara, haandi owawambaanga 
ebiko; otaleehulaanga ababoye bae, naatabaleha baakobolaanga mu ngo 
waabwe daawe? 

18Abatuki b'esyaalo boosi bahasiihibwe mu luyaali, buli otulayo mu ng'ani yae; 

19nae ewe wahasukunwe erwaanyi, eyale neende eng'ani yao, koti esituluucho. 
Bahahubwiiheho emilaambo ky'abasikaari babetera mu biita, baabafumita 
neende engaanga, babasukune mu liina ly'amakina, nooba omulaambo ku 
baseenakira mu makulu. 

20Olwohuba wasihirisa esyaalo syao, haandi weeta abaandu bao, haba 
siwahasiihwe koti abatuki basyo. “Lehe olwibulwo lw'abonooni luhaye 
ohwiichuliswa! 

21Mutekehere abaana bae ohwiitwa hulw'ebibi bya bakuuka yaabwe, bahaye 
ohusiingira mani batuka esyaalo, haandi beechusa esyaalo syoosi neende ebiko 
byaabwe.” 

Nasaae achia ohusihirisa Bbabbilooni 

22Omwaami w'Obunyala aboola ati, “Njia ohuseeta Bbabbilooni mani sireetere 
ohusihirira, eliita lyaasyo lihaye ohudoong'ao, yibuleo omwaana yeesi owonao, 
kata omwiichuhulu. Ese Omwaami nilwo lu mboolere. 

23Njia ohuhola Bbabbilooni sibe esyaalo syadebeeramo amaachi, mani 
amahirihiihi kachia ohumenyamo, haandi njia ohusyeyera neende olweyo 
lw'ohusihirira. Ese Omwaami w'Obunyala nilwo lu mboolere.” 

Nasaae achia ohusihirisa Abasiria 

24  Omwaami w'Obunyala yechubire n'aboola ati: “Koti lu tekeehe, nilwo lu 
sichia ohuba, haandi koti lu heengereo, nilwo lu sinaholehane. 

25Njia ohwiitira Abasiria mu syaalo syaange, haandi mbaseenakire mu makulu 
hu ngulu chaange. Olwo ekoombo libababoyaho lyahabatuleho, haandi 
omugugu musito ku babadwiiha kuchia ohutula hu mabeka keeng'we.” 

26Sino nisyo esichiiririrwa si tekeehe esidiira esyaalo syoosi; haandi ngoloole 
omuhono kwaange hu syaalo syoosi. 

27Omwaami w'Obunyala amalire ohuheengao, mani abulao omuundu onyala 
ohumukayira. Amalire ohukolola omuhono kwae, mani abulao onyala 
ohumwaakamya. 

Nasaae achia ohusihirisa Abafilisiti 

28 Mu mwaaka ku omutuki Ahasi yafwiiraho, bino byalaangwa biti: 

29  “Eng'we Abafilisiti, mutasangaala daawe, mweesi mutasangaala, nimuboola 
muti, endawusi yabahuyaanga yimalire ohufuniha, olwohuba yi njuha yibeere, 
yichia ohukobolao eefubi, haandi mu buyu lyao, muchia ohwalulwamo enjuha 
yibburuha. 

30Mani Omwaami niye ochia ohuliisa abaandu bae bamanani muno, haandi abali 
mu ngisa bahamenye mu muleembe. Nae eng'we Abafilisiti, Omwaami 
yahabeete neende enjala y'amaani yitiisa haandi abahabe nibawonereo, bosi 
bachia ohwiitwa. 

31Muchereenjese, Eng'we abali hu biruwa; mulire, Eng'we abali mu siko; Lehe 
amatiichasi kabadiire, Eng'we Abafilisiti mweesi! Olwohuba omwoosi kuli 
ohuniooha nikutulira emukulu, elyo nilyo eye ly'abasuku beeng'we omubulamo 
omuundu otya yeesi.” 

32Mani bawamwaanda b'esyaalo esyo bahakobolemo batye? Bahaboole bati, 
“Omwaami yataao Siyooni, mani omwo nimwo mu baandu bae basaanda 
baheeruhire.” 

Yisaaya 15 

Nasaae achia ohusihirisa Moabbu 

1 Omulaanga kuno kudiira hu Moabbu. Olwohuba esiko Ari sisihiriiswe mu siro 
silala Moabbu siwereyo; olwohuba esiko sya Kiiri sisihiriiswe mu siro silala, 
Moabbu siwereo. 

2Abaandu ba Dibboni baniinire ebigulu balirire eyo amasika; Abamoabbu 
baayulira ebiko bya Nebbo neende Medeba. Ohweekesa engisa yaabwe, 
beebekereho efwiiri neende ebirefu. 

3Abaandu bali hu ngira befwaalire ebigunia; aakulu hu birama by'enyuumba 
chaabwe, neende mu masang'aangira k'ebiko byaabwe, buli muundu alira 
n'ahulukusa amasika. 

4Abaandu ba Hesibboni neende aba Eleyale bahubba embuungu, mani amakono 
k'enduulu kaabwe kawuliirihana ohwoolera elalira mu Yahasi; mani sakira kata 
abasikaari ba Moabbu balira nibahuumula; eholo yiboobba. 

5Ese njuunirwa Moabbu; abaandu basyo beeruhira Soyaari, neende Egilaati 
Selisiya. Abaandi baniinire esiniino sya Luhiti baniina nibalira. Abaandi badiirire 
engira ya Horonaimu bahubba embuungu olwohuba bachia ohusihirira. 

6Omwaalo kwa Nimurimu kuhamire; obunyaasi buli hu ndulo wakwo 
buhoohere, haba sibunyala huloha haandi, sibulao esiindu si nyala 
ohukumeraho daawe. 

7Mani sakira, ebiindu biingi bi banyoola neende ebyo bi bali nibabiiha 
bahabikiinge nibeeruha ohubiwonia nibabitira mu Hooho lya Wiloowi. 

8Olwohuba ohulira huwuliirihaniire buli abuundu ohwebodoohania esyaalo sya 
Moabbu; embuungu choolere mu Egilaimu, embuungu choolere mu Beerelimu. 

9Olwohuba amaachi ka Dibboni keechulamo amabaanga; nae haandi Omwaami 
yahaleete amasira kahiraho ako hu baandu b'ebweene eyo. Edalang'i chahalye 
Abamoabbu bahabe nibawonereo, abo abahabe nibadoong'ereo mu syaalo sya 
Moabbu. 

Yisaaya 16 

Obulamu budinyu bwa Moabbu 

1Ohutula mu siko sya Sela, esiri mu siparara, Abamoabbu bayira esiyaanwa 
sy'amakoondi madoto, eyiri omutuki w'esyaalo, eyiri omutuki wa Yerusalemu. 

2Koti lu mayoni kababbabbuluuse akasalaana ohutula mu biyu byako, nilwo lu 
Abamoabbu bachokaanire nibeeruhana hu olwaasi lw'Omwaalo kwa Arinooni. 

3Baboolera Abayudaaya bati, “Mutukerakireho esy'ohuhola, mutweekeseho 
obwadyeeri. Lehe esiiniha syeeng'we situbwiheho omubasu nikufwa muno 
esideete; lehe hweeyikame omwo. Huli abaandu babeebwaabire, mani 
mutukiseho yi baandu batatubona. 

4Lehe abajwaang'e bomu Moabbu bamenye alala naang'we; mube obweyikamo 
bwaabwe mubawonie oyo oli ohubasihirisa. Nae oyo ofwiinyirira abaasye 

naabulao haandi ohusihirisa nihwakaame, mani abo abaseenakira abaasye mu 
makulu bahabe nibaweere mu syaalo. 

5Ao mani niwo yi mulala hu beechuhulu ba Daudi yaheechere yeehala hu sisaala 
sy'obutuki yaatuka abaandu neende obweesikwa alala neende obwadyeeri. 
Yahatuke abaandu naabakwiira esisa haandi yahaheengere abaandu 
omusaango niyeema hu obwadyeeri haandi yahabe omwaangu ohuhola 
obuluungifu.” 

6Abaandu bomu Buyudaaya baboola bati, Huwuliire Abamoabbu koti lu bali 
ab'esuunga, koti lu babeere abeniinia. Humanyire koti lu beehuduumbasa muno 
haandi nibepaaha, nae beehuduumbasa buhaya bweene. 

7Mani sakira, lehe Abamoabbu balire, leha buli muundu oli hulwa Moabbu alire. 
Lire, nimweyendehereere muno, nimwiichulisa emigaati milai kimwalichaanga 
mu siko sya Kirihareseeti. 

8Olwohuba endalo cha Hesibboni chisihiriiswe, neende emisabbiibbu kya 
Sibbima kyoosi. Abaami bomu byaalo batemere amasaga kakwo akalaanda 
ohwoola Yaseri haandi koolera elalira mu siparara. Amasaga kaandi kalaanda 
hu lwaande luundi kaabita Enyaanja y'Omuunyu. 

9Mani sakira njia ohulirira emisabbiibbu kya Sibbima koti lu ndalirira Yaseri; 
Ewe Hesibboni neende Eleyale, ndahabadosye neende amasika kaange; 
olwohuba omulaanga kw'ebiita kukwiire hu byaamo byeeng'we neende hu kesa 
lyeeng'we. 

10Mani abulao owehoya oba yasangaala hulw'endalo ndai; haandi mu ndalo 
ch'emisabbiibbu, abulao oweemba hulw'esangaalo; sibulao esiyoka 
sibulirihana. Abulao omuundu onyuha omweenge kw'emisabbiibbu; esiyoka 
sy'esangaalo syaakama. 

11Sakira engisa yindiira hulwa Moabbu, neende esibeera hulwa Kiri-heresi. 

12Mani nae Abamoabbu abeene nibaheetuseyo, mani badiindikirira ohuchia mu 
bituundu byohu ngulu ohwekongooya banasaae baabwe, haba sibahanyoolemo 
obuhoonyi daawe. 

13Kuno nikwo omulaanga ku Omwaami yalomaloma hale okudiira hu Moabbu. 

14Nae bulaanu Omwaami aboola ati, “Emyaaka kidatu, ekiri koti emyaaka ki 
omuhosi ahalaabaniramo ohunyoola omusaara, nikyahawe, oluyaali lwa 
Moabbu lwahabe niluwereo. Hu baandu ba Moabbu baangi, bahabe 
nibadoong'ereo abadiidi muno, haandi amaani nikabaweeremo.” 

Yisaaya 17 

Nasaae achia ohusaandya Siria neende Yisiraeli 

1 Bino nibyo ebiindu bilaangirirwa ebidiira hu Damasiko. Bone, Damasiko sichia 
ohwaakama ohuba esiko, sichia ohuba esituuli sy'amagiingiri komu ekuunda. 

2Ebiko bya Siria bichia ohutulirwamo elalira; binabechaanga olwaayiro 
lw'ebisolo, yi binawuluuhiraanga abulao obitiisa. 

3Efuraimu haba sisinabechaanga neende esiko sisite daawe, haandi obutuki 
buchia ohutusibwa mu Damasiko; mani Abasiria abahaoneo badiirwe esoni koti 
abomu Yisiraeli, Omwaami w'Obunyala niye oboolere. 

4Mani oludaalo olwo nilwahoole oluyaali lwa Yakobbo lwahaduuduye, mani 
ebiha byohuhomera, nae yahang'aye sa. 

5Yisiraeli syahabe koti endalo yibabeteremo engaano yi bakesere. Syahabe koti 
omukuunda kwomu ehooho lyomu Refaimu kubamalire ohudoolamo ebyaamo. 

6Nae mu Yisiraeli mwahadoong'emo abaandu badiidi muno, bahabe koti 
omuseituuni kubamalire ohunokaho ebyaamo okudoong'ereho ebyaamo bibiri 
oba bidatu aakulu wakwo bweene, ebyaamo bine oba bitaanu hu masaga 
k'omusaala kwaama bulai muno. Omwaami Nasaae wa Yisiraeli niye oboolere. 

7Ebiha ebyo nibyahoole, abaandu bahate omwooyo hu Muloongi waabwe, mani 
bakaluuhane baachia eyiri Omwoolerefu wa Yisiraeli. 

8Bahaakame ohweesikaanga alutaari chibeeholera neende amahono kaabwe 
abeene, haandi haba sibaheesikeenge ebiindu biindi bi bahola sa abeene, oba 
ebiloongaloongwe bya nasaae olaangwa, Aserimu oba alutaari chaabwe 
chibanioheseraangaho obubbaani. 

9Ebiha ebyo nibyahoole, ebiko byaabwe by'amaani byahabulemo abaandu mani 
byahadoong'e sa nibyasihirira koti ebiko bi Abahiifi neende Abaamoori 
beeruhamo koti lu bali nibeeruha Abaisiraeli, mani byadoong'a ebihaya 
nimubulamo abaandu. 

10Olwohuba ewe Yisiraeli wibiriire Nasaae omuwonia wao, haandi 
siwiichuliiseho Olwaanda oluli obwiiruhiro bwao. Mani sakira, otaaka emisaala 
milai mani chaakera wenamira banasaae bateende. 

11Nae kata achahahulirao hu ludaalo lu mwachitaakiraho, haandi 
achahamulihirao hu ludaalo lu mwachitaakiraho; sibulao esyaamo 
simwahafuneho ohutusaho ohweyendeherera neende amasira kataona 
byoong'ene. 

Abasuku b'ebyaalo Bayingiirwe 

12Aaa, wulira ohuwoola hw'abaandu baangi, bawoola koti enyaanja yiyire. Aaa, 
wulira ohuworootana hw'ebyaalo, biworootana koti ohuworootana hw'efiinda 
ch'amaani! 

13Ebyaalo biicha nibiwoola koti ohuwoola hw'efiinda ch'amaachi k'amaani, nae 
Nasaae yahabyakamye, mani byaheeruhe byakotakotanao, byahabe koti 
omuhuchi ku muyaka kuwuuchira hu lugulu haandi koti olufu lw'esiifuusye 
sy'amaani. 

14Mu biha by'engoloobe, bone, ohutya hulibaao! Nae obwiire nibusisiiri ohuhya, 
hwahabe nihuweereo! Okwo nikwo okwahabe omukabo kw'abo abatunyaka, 
haandi kwahabe omusaara kw'abo abatwiibaho ebiindu byeefwe. 

Yisaaya 18 

Nasaae achia ohusaandya Etiopia 

1 Aaa, engereha w'emyaalo kya Etiopia siriyo esyaalo siwulirihanamo ekono koti 
ely'embaya chipapala. 

2Esyaalo esyo sichia ohutulamo bawamwaanda nibechera hu mwaalo kwa Naili, 
mu maato k'ebidutu nibaboola bati, Muchie bwaangu, eng'we bawamwaanda, 
mu syaalo sy'abaandu baleeyi haandi abanyirifu, esyaalo si byaalo byoosi bitya, 
esyaalo sy'amaani haandi esiyingira ebyaalo byoosi, esyaalo si myaalo 
kikabuhaniramo. 

3“Tekeerese, eng'we abaandu bamenya hu syaalo, abaandu bali hu syaalo syoosi, 
nimubona ebbeendera niyisiingisiirwe hu ngulu, tingaaleenge! Eturumbete 
niyihubbwa, wulireenge!” 

4Olwohuba Omwaami aboolere ati: “Njia ohubuleera mani ndingaale ni ndi 
Muukulu ewaange ni ndi koti obubafu mu mubasu kwaaduha, haandi koti olume 
ludumuuhira mu bubafu bwomu ndaalo ch'ekesa.” 

5Nae koti ekesa ly'emisabbiibbu nilisisiiri ohwoola, ohumuliha nihuweere, mani 
ebimuli nibyeholere emisabbiibbu kyeengere, omusuku achia ohusihirisa 
Etiopia, achia ohutemaho amasaga kaloha neende engeso haandi amasaga 
kalaanda, achia ohukatema kakwe aasi. 

6Emilaambo ky'abasikaari baabwe kyahalehwe ao. Ohung'ang'abanirwa 
amayoni komu ngulu neende ebisolo byohu syaalo. Mani amayoni kacheliire sa 
mu siminyu nae ebisolo byohu syaalo byoosi bichirye mu toocho. 

7Mu biha ebyo, bahaleete ebiyaanwa eyiri Omwaami w'Obunyala ohutula eyiri 
esyaalo sy'abaandu baleeyi haandi abanyirira, ohutula eyiri esyaalo si byaalo 
byoosi bitya esyaalo sy'amaani haandi esiyiingira esyaalo si myaalo 
kikabuhaniramo. Baheeche hu Lugulu lwa Siyooni, lu beenamiraangaho 
Omwaami w'Obunyala. 

Yisaaya 19 

Nasaae achia ohusaandya Misiri 

1 Bino nibyo ebiindu bilomalomwa hu Misiri. Bone, Omwaami yehaale hu 
maleesi keeruha embiro ch'amaani mani yeecha mu Misiri. Mani 
ebiloongaloongwe bya Misiri byahateengerehere mu moni wae; haandi 
Abamisiri bahaweemo amaani. 

2Mani njia ohusiingisa ebiita akatikaati w'Abamisiri neende Abamisiri 
basyaabwe, mani bachia ohulwaana, buli muundu alwaanie mwaanang'ina, 
haandi buli muundu alwaanie owaasye, esiko sichia ohulwaania esiko syaasye, 
haandi obwaami bulwaanie obwaami bwaasye. 

3Ndahadoondobanie ebiindu bi Bamisiri badaha ohuhola mani mbamalemo 
amaani, haandi ebiindu bi batekeha ohuhola haba sibyahabitemo. Bachia 
ohweteeba hu biloongaloongwe byaabwe neende hu balakusi baabwe, neende 
hu misaambwa kyaabwe neende abo abalomalomera emisaambwa kyaabwe. 

4Mani njia ohuleha Abamisiri batukwe neende omwaami mwaalaba muno; 
haandi omutuki mwaalaba muno niye ochia ohubatuka. Omwaami w'Obunyala 
niye oboola. 

5Mani amaachi k'omwaalo kwa Naili kachia ohuhama; mani omwaalo kuchia 
ohuhama mani kwoomerere. 

6Mani emitaro kyakwo kyahawunye, haandi amasaga k'omwaalo Naili kuli mu 
Misiri kachia ohuhendeera kala-kala mani kahame, amadutu neende amakada 
bichia ohubola. 

7Sibulao esiindu syahamere hu ndulo w'omwaalo kwa Naili, hu genya 
ly'omwaalo kwa Siira, haandi buli siindu sibahataake hu ndulo w'omwaalo kwa 
Siira syahoome, omuyaka kwahasiwuuche, mani syasihirira elalira. 

8Abanaabi baheyendeherere mani baalira, abo boosi abaloba mu mwaalo kwa 
Naili; abo boosi abateka eng'eeni neende enjero sibulao esiindu 
sibahanyooleenge. 

9Abo abaluha ebiindu ohutula mu bukoohwe baheeralihire, neende abo abasona 
engubo ch'epaamba byahabahae mani baateng'eng'ala. 

10Abo abali esiiro ch'esyaalo bahasaasakule, haandi abo abapaangiswaanga 
ohuhola emirimo baheewunamire mani babula esuubi lyoosi. 

11Abeemeresi aba Sowani beeholere abasiru beene; abakeraki baberesa 
omutuki wa Misiri amakesi bulaanu bakeraka eby'obusiru bwereere. Muboolera 
mutye omutuki wa Misiri muti, “Ndi omwaana w'abaandu bakesi, omwaana 
w'abatuki ba hale?” 

12Ewe omutuki wa Misiri, bulaanu abaandu bahuberesa amakesi bali yeena? 
Leha nibamanyire, bahuboolere esiindu si Omwaami w'Obunyala atekeheere 
Misiri. 

13Abeemeresi ba Sowani baweeremo amakesi, neende abo abahulira Mefisi 
bawuungire; abo abahahoonyere enono nibo abakosere Misiri. 

14Omwaami abateeremo omwooyo kuwuungya; mani bakerere Misiri 
syadandaamira mu buli siindu sisihola koti lu mumeesi aterera mu biindu 
byaasalire mani yadandaamira. 

15Mani mu syaalo sy'e Misiri, sibulamo esiindu si muundu muhuluundu kata 
omuyere, omweemeresi kata yibatuka, sibanyala ohuhola esirimo obuhoonyi. 

Misiri syaheenamire Omwaami 

16Ebiha ebyo nibyahoole, Abamisiri bahatye koti abahasi. Bahakweemo 
oluteengo mani batye nibahabone Omwaami w'Obunyala n'akoloole omuhono 
kwae ohubasaandya. 

17Mani esyaalo sya Buyudaaya syahakwiise oluteengo mu Bamisiri. Buli 
muundu owahawulire nibabilomalomaho yahaticheenge sa, hulw'esichiririrwa 
si Omwaami w'Obunyala atekeehe ohubakwiisaho. 

18Ebiha ebyo nibyahoole, wahabeeo ebiko bitaanu mu syaalo sy'e Misiri 
ebilomaloma olulimi Lukanaani, abaandu baamwo baheelayire nibafukiirira mu 
Omwaami w'Obunyala. Esiko silala hu biko ebyo syahalaangwe siti, “Esiko 
sy'Elyuuba.” 

19Ebiha ebyo nibyahoole, wahabeeo alutaari y'Omwaami mu syaalo sy'e Misiri, 
haandi hu lwaaho lw'esyaalo esyo, hwahabeeho esiiro ly'ekina libombahira 
Omwaami. 

20Obwo nibwo obwahabe obulolero bweekesa haandi obwomiisa buti 
Omwaami w'Obunyala ali mu syaalo sy'e Misiri. Abamisiri nibahafwiinyirirwe 
mani baalirira Omwaami, yahabatumire obuhoonyi bw'amaani ohubakayirira 
neende ohubawonia. 

21Omwaami mweene yaheyekese mani Abamisiri bamumanye. Mu biha ebyo, 
Abamisiri bahamanye haandi beenamira Omwaami, mani nibamuyaanira 
ebiyaanwa neende ebiyaanwa bisaambwa. Baheeyamire Omwaami haandi 
booseresa obweyamo bwaabwe. 

22Mani Omwaami yahasaandye Abamisiri, nae haandi yahawonie abo bayahabe 
nasaandiisye. Mani bahakobole eyiri Omwaami, mani yahawulire 
ohwekongooya hwaabwe haandi yahabawonie. 

23Ebiha ebyo nibyahoole, wahabeeo engira hoongo ohutula mu Misiri ohuchia 
mu Asiria. Abasiria baheeche mu Misiri, haandi Abamisiri bachia mu Asiria. Mani 
Abamisiri neende Abasiria baheenamire Omwaami. 

24Ebiha ebyo nibyahoole, Yisiraeli syahabe nasilala neende Misiri neende Asiria. 
Ebyaalo bidatu ebyo byahaberese esyaalo syoosi ehabi, 

25olwohuba Omwaami w'Obunyala yahasibe ehabi n'aboola ati, “Misiri esyaalo 
syaange, neende Asiria esyaalo si ndaloonga, neende Yisiraeli esyaalo 
sindedoolere ohuba esyaange, binyoole ehabi.” 

Yisaaya 20 

Esilolero sy'omunabbi oli syeekenye 

1Mu mwaaka ku omuhoongo w'eye kuyaseeteramo esiko sya Asudoodi, 
naatumirwe neende Sarigoni omutuki w'Asiiria, omuhoongo oyo yayiingira 
mani yawaamba esiko esyo. 

2Mu siha nasilala esyo, Omwaami yali n'alomaloome neende Yisaaya omwaana 
w'Amosi, yaboola ati, “Chia, mani wefwaalulemo engubo y'egunia yiwefwaalire, 
haandi wefwaalule ebiraato mu makulu,” Yisaaya yahola atyo, yakeenda 
syeekenye n'atefwaalire ebiraato daawe. 

3Omwaami haandi yaboola ati, “Koti omuhalaabani waange Yisaaya 
lwakeendere syeekenye n'atefwaalire ebiraato hulw'embaka y'emyaaka kidatu 
koti esilolero syeekesa ebyahakwe hu Misiri neende hu Etiopia. 

4Mani engeri nasilala yityo niyo yi mutuki wa Asiria yahayire abawaambe ba 
Misiri neende aba Etiopia mu jeela, abayere neende abahuluundu, yahabayire 
syeekenye nibatefwaalire ebiraato, haandi amadaho kaabwe nikali alafu, mani 
esyo siyaambye Abamisiri esoni. 

5Mani abo abali nibeesika Etiopia, neende abo abali nibehoyera mu Misiri, 
byahabaheehere mani badiirwa esoni. 

6Ebiha ebyo nibyahoole, abaandu bamenya hu ndulo w'omwaalo bahaboole bati, 
‘Bone, sino nisyo esikwiire hu baandu ba hwali nihweesika haandi ba hwali 
nihwiiruhiire yi bali batuhoonye ohutuwonia omutuki w'Asiiria! Mani efwe 
hwahakwe yeena?’ ” 

Yisaaya 21 

Ohuboneherwa hw'ohuwaambwa hwa Bbabbilooni 

1Yino niyo emboosi yidiira hu siparara sisibiraane neende enyaanja. Koti 
esiifuusye situlira mu siparara mani syeeya mu Negebbu, olwo nilwo lu masira 
kahatulire mu syaalo sy'amatichasi esiindi. 

2Mbweene mu ohuboneherwa ebidinyu ebyahakweeo; omuliichaki n'alichaka 
haandi omusihirisi n'asihirisa. Ewe eye lya Elamu, siingira oseete, neende ewe 
eye lya Media, weesite webodoohanie; ebidinyu byoosi bi Bbabbilooni syaleeta 
Nasaae achia ohubyaakamya. 

3Obuchuuni buunjita; obuchuuni bumaambire, buli koti engasi ch'omuhasi 
odaha ohwiibula; nguunaame aasi endi haye ohubuwulira, nae mbungaalire 
kata emoni chaange haba sichibona daawe. 

4Olumbuuchu ludiirire, oluteengo lungwiiremo; esiirima si mbeere 
nindekoomba siinduliiremo amatiichasi. 

5Bali ohutekeha esidyaalo, baalire aasi emikeeka, beehaale baalya, haandi 
baang'wa. Eng'we abahuluundu b'amaye, musiingire, mubahe engabo 
cheeng'we amafuta! 

6Olwohuba Omwaami yamboolere ati: “Chia, oteeo omuliindi, alaangirire 
ebiindu byaabona. 

7Naabona ebidiiyiha by'abaandu babiri-babiri abeerusa efaraasi, abeerusa 
esuhiri, neende abeerusa engamia, leha yehaliirise bulai, yehaliirise bulai 
bweene.” 

8Mani oyo owabona yahuumulira mu kono ly'aakulu ati: “Ewe Omwaami, ese 
niinda ano esideete syoosi, haandi njihaale hu mulimo kwaange, esiro syoosi. 

9 Nae bonaho, mbao beecha abeerusi b'efaraasi babiri-babiri!” Nae omuliindi 
yakobolamo ati, “Bbabbilooni sikwiire, sikwiire; haandi ebiloongaloongwe bya 
banasaae basyo bidonyoohe-donyoohe, bikwiire aasi hu loba.” 

10Eng'we abaandu baange Abaisiraeli, babeere babahunyeenya koti engaano 
yiri mu lwaanyi. Nae bulaanu mbao mbaleetera emboosi ndai ohutula eyiri 
Omwaami w'Obunyala, Nasaae wa Yisiraeli, ebyo bi mbuliire nibyo bi 
mbaboolera. 

Emboosi yidiira hu Edomu 

11Yino niyo emboosi yidiira hu Duma. Yiriwo oli ohunaanga naali Seyiri, 
“Omuliindi, esiro sibeere sitye? Omuliindi esiro sibeere sitye?” 

12Nae omuliindi n'akobolamo n'aboola ati: “Obwiire buhya, haandi bweera; 
nikali mbwe odaha ohundeeba haandi, teeba sa; kobola sa haandi.” 

Emboosi yidiira hu Buwaraabbu 

13Yino niyo emboosi yidiira hu Buwaraabbu. Eng'we ebidiiyiha bya 
bawalukeenda by'Abadedani, abali mu biparara bya Araabbia. 

14Eng'we abamenya mu Tema, abo abeeruhira yi muli obuluwo nibubaluma, 
mubabereseenge esyohung'wa, haandi abalumwa enjala mubabecheenge 
esyohulya. 

15Olwohuba baba nibeeruuhe engaanga, beeruuhe engaanga chimalire 
ohusowolwayo, beeruhe obuyiingo bumalire ohubachoomiaho, haandi beeruha 
ebiita biri aambi ohukwaao. 

16Omwaami yeemao yamboolera ati, “Mu mwaaka mulala kwoong'ene, 
obuhunuufu bw'enono cha Abakedaari lwahasihiriswe. 

17Abalasi b'obusaale bahiramo amaani haandi abachweenufu Bakedari nibo, 
mani abahaoneo bahabe abadiidi muno. Ese Omwaami, Nasaae wa Yisiraeli, 
nilwo lu mboolere.” 

Yisaaya 22 

Emboosi chidiira hu Yerusalemu 

1Yino niyo emboosi yidiira hu Hooho ly'Ohuboneherwa. Siina esiboolereho, 
esikera mwaniina aakulu, hu birama by'enyuumba, eng'we mweesi? 

2Ewe esiko sichuule esiyoka, esihayuuhe, haandi esichuulemo esangaalo. 
Abaandu bao abeeterwe, haba sibeeterwe neende olugaanga kata bafwiira mu 
biita. 

3Abeemeresi bao boosi beeruhire alala, mani bawaambirwe nibasisiiri 
ohulasaho ahasaale kata halala hati. Abo boosi babanyoolere bawaambirwe, 
kata abahaba niberuuhe boola eyale muno. 

4Mani sakira ndaboola endi: “Mutuleyo, haba simundingaalaho daawe, 
muundehe ndire amasika kaange, mutateemaho ohuunemya omwooyo daawe 
olw'ohusihiriswa hw'abaandu baange.” 

5Luno nilwo oludaalo lw'ohuteengereha, ohuyiingirwa, neende ohudiikaana mu 
Hooho ly'Ohuboneherwa, lu Omwaami Nasaae w'Obunyala atukwiisireho. Ebida 
by'esiko syeefwe bifunaakwe, haandi ohulira hw'abaandu badaha obuhoonyi 
huwuliirihanire mu ngulu. 

6Mani abalwaani b'amaye abomu syaalo sy'Elamu badiirire obuyiingo neende 
obusaale beechera hu bigaari neende hu faraasi, haandi abalwaani b'amaye ba 
Kiiri beecha nibaboloole engabo chaabwe. 

7Mani amahooho k'Abayudaaya akahiramo obulai, amahooho keechulamo 
ebigaari abasikaari beerusa efaraasi nibeema mu moni w'esiruwa sy'esiko sya 
Yerusalemu. 

8Mani ao nibamala ohwaambula ebilwaaniso byoosi ohutula hu Yuda. Mani ebyo 
nibyali nibiweere, ewe wakisulayo ebilwaaniso ebyali nibyeekisa mu sichiimi. 

9Mwabona ebituli ebiingi ebyadomolwa hu sida sy'esiko sya Daudi ebyali 
nibidaha ohutereeswa, mwachia mwaadaya amaachi kali mu sidiba sy'aasi. 

10Mwabala enyuumba chali mu Yerusalemu choosi, haandi nimweemao 
nimulikula-likula echiindi hu munyale ohunyoola ebiindu bimwehoonyera 
ohwoombaha esida sy'esiko syalikuha. 

11Mani nimuyaba omwaalo akatikaati w'ebida byoombi, yimubuusira alala 
amaachi komu sidiba sihale. Nae haba simwakoonya oyo owahola sino, kata 
mwadeebaho hu oyo owatekeha hale sino. 

12Ebiha ebyo nibyahoole, Omwaami Nasaae w'Obunyala niye olibalaanga 
eng'we ohulira amasika haandi ohuba neende esibeera, mweebeke efwiiri 
haandi mwefwaale ebigunia. 

13 Nae bone, mu siha sy'ebyo, eng'we muchaakire ohusangaala neende 
ohwehoya, ohusiinja eng'oombe neende ohwiita amakoondi, ohweliira enyama 
neende ohweng'weera amalwa, nimuboola muti, “Lehe hulye haandi hung'we, 
olwohuba hunyala ohwefwiira muchuli.” 

14Omwaami w'Obunyala omweene niye owumbooleere ati: “Mubwadyeeri 
bweene, esyonoono sino, eng'we haba sisyahabaleherwemo daawe, ohwoola lu 
mulifwa,” Omwaami Nasaae w'amaye nilwo lu aboola. 

Ohulabula Sebbina 

15Omwaami Nasaae w'Obunyala aboola ati, “Yicha mani ochie eyiri omuliindi 
wuno, ochie eyiri Sebbina, omuliindi ohulira edooho ly'omutuki, mani 
omuboolere oti: 

16‘Oli neende siina ano, haandi oli neende wiina ano, hu onyale omweene 
ohweyabira eng'ani ano, ewe oweyabira eng'ani aakulu, haandi omweene 
werimira obumenyero mu lwaanda? 

17Nae Bona, Omwaami achia ohuhusihulayo neende amaani, mani ahusukune 
eyale muno. Ewe omusaacha w'amaani. Achia ohuhudiira ahwomiise, 

18mani ahuwuube, mani ahuduruuse koti omupiira mu syaalo sibaambalafu. Eyo 
niyo yiwahafwiire, haandi eyo niyo yi bigaari bi wesikaanga yi byahadoong'e. 
Wahadiise esoni ab'enyuumba y'omwaami wao. 

19Omwaami achia ohuhutusa hu mulimo kwao, mani ahwaanula ohutula 
abuundu wao w'aakulu.’ ” 

20Omwaami aboolera Sebbina ati, “Ebiha ebyo nibyahoole, ndahalaange 
omuhalaabani waange, Eliakimu, omwaana wa Hilikia, 

21mani mufwaale engubo chao, haandi muboye neende oluhoba lwao, mani 
muberese obunyala bwao. Yahabe laatang'ene abaandu bali mu Yerusalemu 
neende mu Buyudaaya.” 

22Ndahamuberese obunyala bwoosi ohuliinda abomu nyuumba ya Daudi; 
haandi ndahamuberese obufuunguo, mani n'afungula, abulao onyala 
ohufuunga; haandu nafuunga, abulao onyala ohufuungula. 

23Njia ohumwomiisa mu bwiihalo bwae obwo, koti esihoongo, mani abomu 
nyuumba ya laatang'ene bamwiisemo oluyaali. 

24Nae bamwanaang'ina neende abanaluyia bae boosi bahamuteeho buli sidinyu 
syomu nyuumba ya laatang'ene. Bahamulereechereho koti endamu neende 
enuungiro birereechera hu lusereeswa. 

25Omwaami w'Obunyala aboola ati, “Ebiha ebyo nibyahoole, esihoongo esyali 
nisyahomwa nisyomiirire, syahasihulwe; syahatemwe syaakwa aasi, haandi 
omugugu musito okwali hu mabeka kae kuchia ohudwiihulirwa elalira.” 
Olwohuba Omwaami niye olomaloome. 

Yisaaya 23 

Emboosi yidiira ku Foenisia 

1 Yino niyo emboosi yidiira hu Tiiro. Muhubbe embuungu eng'we abeerusi 
b'emeeri cha Tarisiisi olwohuba esiko syeeng'we sya Tiiro sisihiriire, sibulamo 
enyuumba kata sa omwaalo. Emboosi echo chiboolereho nichitula mu syaalo sya 
Saipurasi. 

2Mwewunamire hulw'engisa, eng'we abamenya hu ndulo w'enyaanja, eng'we 
abachurusi ba Sidoni; bawamwaanda beeng'we bambuuhe enyaanja 

3bambuuhe amaachi k'olusiba. Babakuliire engaano ohutula Misiri, neende 
ebyaamo byohu mwaalo kwa Naili; bi babisira hu nyaanja, mani mwanyoola 
engaanga enyiingi nimukusa ebyaalo biindi. 

4Nae bulaanu esoni chihudiirire, ewe Sidoni, esiko sy'amaani syohu nyaanja, 
olwohuba wekaanire noboola oti: “Simbuliraangaho obuchuuni bw'ohwiibula, 
haandi sinjibulaangaho omwaana yeesi, haba sinuniaangaho omwaana 
musyaani daawe, kata sa ndaahusaho omwaana muhaana daawe.” 

5Emboosi chidiira hu Tiiro nichahoole Misiri, abaandu bayo baheyendehereere 
muno. 

6Mutume emboosi yichie Tarisiisi, muhubbe embuungu, eng'we abaandu 
bamenya hu bisiinga. 

7Sino nisyo esiko syeeng'we esyabasangaasaanga, si mwoombaha mu ndaalo 
cha hale? Esyatumaanga abaandu basyo ohuchia ohuba mu byaalo by'eyale? 

8Wiina mweene owatekeha ohuhola esiindu sino hu Tiiro, esiko siihasa abatuki, 
abachurusi baamwo bali abahunuufu, haandi abakusi baamwo bali abaandu 
babeesamo oluyaali hu syaalo? 

9Omwaami w'Obunyala niye owatekeha sino, omalao ohweniinia huli mu luyaali 
lwoosi, haandi owiisa aasi abahunuufu bohu syaalo. 

10Muchie mwiichule mu syaalo syeeng'we eng'we abaandu ba Tarisiisi, mube 
koti omwaalo kwa Naili; abulao haandi onyala ohubakayira. 

11Omwaami akololeere omuhono kwae hu nyaanja, mani yadengaania obwaami 
bwohu syaalo; Omwaami atusire emboosi yidiira hu Fonisia ohusihirisa ebiko 
byasyo. 

12Mani aboolere ati: “Ewe esiko sya Sidoni, ohusangaala hwao hwakaame, 
haandi abaandu bao bafwiinyiriirwe; haandi kata mwaheeruhira Saipurasi, eyo 
yosi haba simuchia hunyoolayo obuwuluuhiro daawe.” 

13Bone esyaalo sya Bbabbilooni! Bano nibo abaandu bakera Tiiro syaaba esolo 
chomu siino, ataali Abasiria. Nibo abasyoombahaho eminaara 
ohusyebodoohania, mani basihirisa amadooho kaabwe. 

14Eng'we abeerusi b'emeeri cha Tarisiisi, muhubbe embuungu, olwohuba esiko 
syeeng'we sy'amaani sisihiriiswe. 

15Ebiha ebyo nibyahoole, Tiiro syahebirirwe ohumala embaka y'emyaaka 
amahumi kataanu-na-kabiri, koti chi omutuki mulala chayiindira. Emyaaka 
amahumi kataanu-na-kibiri nikyahawe, ebyahabe mu Tiiro biriba koti ebiri mu 
lweembo ludiira hu muhasi mucheke: 

16“Bukula obuhana, mani okeende mu siko, ewe omuhasi mucheke webirirwa! 
Hubba obuhana bilai, niweemba olweembo lwao lulai, hu baandu 
bahwiichuliise.” 

17Emyaaka amahumi kataanu-na-kabiri nikyahaweeho, Omwaami yahalehe 
Tiiro sichaake ohuhola ebiindu bisyaholaanga hale. Syahachaake 
ohuchurusaanga neende obwaami bwoosi bwohu syaalo. 

18Obuchurusi bwasyo bwoosi, neende engaanga yi si nyoola yoosi byahabe 
eby'Omwaami. Haba sisyahedoong'isye oba syebiihira mu maliindiro, nae abo 
abeenamira Omwaami nibo abahehoonyere eby'obuchurusi byaabwe ohukula 
ebyohulya bibamala neende engubo ndai. 

Yisaaya 24 

Omwaami achia ohusihirisa esyaalo 

1Bone, Omwaami achia ohutusa mu syaalo buli siindu, achia ohusisihirisa mani 
asirehe bihaya, yahasifuunihe mani asalaanie abaandu basyo. 

2Ebiha bichia ohwoola ayire buli muundu nasilala; abaandu ba buli ludaalo, 
banyoole omukabo nasilala neende abalaamisi; abawaambe, neende abaami 
baabwe; abakuli, neende abakusa; abeeyola, neende abeeyosa; abatuunga, 
neende abo abatuungwa. 

3Esyaalo syahatuswemo buli siindu mani syadoong'a bihaya; olwohuba 
Omwaami niye olomaloome emboosi yino. 

4Esyaalo syoosi syoomere, haandi buli siindu siriho sihoohere, esyaalo 
siweeremo amaani haandi sihoohere; ekulu neende esyaalo byoombi, 
biweeremo amaani. 

5Abaandu banyaasire esyaalo; olwohuba bafunaake amalako k'Omwaami, 
haandi haba sibooseresa by'alagira, mani bafunaake endagaano yae eyitaakama. 

6Mani sakira esyaalo sibwaabirwe, haandi abaandu baamwo nibahirwa 
omusaango; mani sakira abaandu baamwo basihiriiswe, abaonereo, badiidi 
muno. 

7Emisabbiibbu kihoohere, amalwa kahendeerere. Abali nibasangaala, bulaanu 
bayuuya-bwayuuya. 

8Ekono lai ly'obuhana liweereo, neende esiyoka sy'engalaakasa syakaame, 
ekono ly'aduungu liweereo. 

9Haba sibasyeemba nibang'wa amalwa; abali nibang'wa amalwa kameesa, 
bulaanu kabahahaata nibakang'wa. 

10Esiko siyobere, buli muundu yeyikaliire mu nyuumba yae, haandi saafukiirira 
omuundu yeesi ohwiingira. 

11Abali hu ngira bayokera, olwohuba haba sibali neende amalwa k'ohung'wa. 
Esangaalo lyoosi lyakaame; ebidyaalo byoosi byaakama hale. 

12Esiko sisihiriiswe, ebiruwa byasyo bifunaakwe. 

13Mani byahabe biti mu syaalo syoosi, mu byaalo byoosi. Byahabe koti lu 
bibechaanga ekesa niliweere, ebyaamo byoosi nibimalire ohunokwa hu misaala, 
haandi emiseituuni nikiweereho. 

14Abo abaliba nibaonereo, baheembere mu kono ly'aakulu, nibeemba neende 
esangaalo liingi, nibali emuumbo, nibafumia oluyaali lw'Omwaami. 

15Mani sakira, eng'we abali ebukwe, mwiise oluyaali mu Omwaami; abo abali 
aambi neende enyaanja, mukinie Omwaami Nasaae wa Yisiraeli. 

16Huwulira enyembo chifumia nichitula hu njakamo y'esyaalo, nichifumia 
Omuluungifu Mweene. Nae ese mboola endi, “Mbweerera sa, mbwereeremo 
elalira. Chinjakaanire! Olwohuba abalyaamo olukwe, bemeeda sa ohulyamo 
olukwe, haandi ohulyamo olukwe hwaabwe hwemeeda sa bwemeeda.” 

17Ewe omuundu womu syaalo, ebitiisa, neende ameena, neende omuteego, 
bihutekere! 

18Mani buli muundu oliiruha ohweewonia ebitiisa yahakwe mu liina; haandi oyo 
owahasiingire mani yaatula mu liina, yahadiirwe neende omuteego. Olwohuba 

efula y'amaani yahakwe ohutula mu ekulu, haandi emisiingi ky'esyaalo 
kyahadengaane. 

19Esyaalo syahaadihaniremo elalira, esyaalo syahamekuhemo elalira, esyaalo 
syahadenganisibwe elalira. 

20Esyaalo sidandaamira koti omumeesi, esyaalo sidengaana koti esikaali; 
obusito bwasyo nibwo ebyonoono byasyo, mani nisyahakwe, haba 
sisyahasiingire haandi. 

21Ebiha ebyo nibyahoole, Omwaami yahasaande, ab'obunyala bali aakulu, 
muukulu, neende abatuki bomu syaalo, hu syaalo. 

22Ab'obunyala abo, neende abatuki abo, bahabuungihwe alala koti ababoye 
babasukuuwe mu liina; baheekalirwe mu jeela, mani bahasaandisibwe endaalo 
nyiingi nichibitireo. 

23Ao mani esiirima syahadiire elyuuba, haandi omubasu kwahahae ohufwa; 
Olwohuba Omwaami w'Obunyala niye ochia ohuba omutuki hu Lugulu lwa 
Siyooni neende mu Yerusalemu mani mu moni w'abeemeresi, achia ohweekesa 
oluyaali lwae. 

Yisaaya 25 

Olweembo lw'ohufumia Omwaami 

1Ewe Omwaami, niiwe Nasaae waange; njia ohuhufumia, njia ohufumia eliita 
lyao; olwohuba oholere eby'amayia ebyo biwatekeha ohutula hale, byadyeeri 
haandi by'elalira. 

2Olwohuba osihiriise esiko, ofunaake-funaake ebida byasyo; edooho 
ly'abateende haba sirisisiiri esiko haandi siryahakaluhemo ohwoombahwa 
daawe. 

3Mani abaandu b'amaani bachia ohuhwiisamo oluyaali; haandi ebiko by'ebyaalo 
byaalaba bichia ohuhutichaanga. 

4Olwohuba oli obwiiruhiro bw'amaani obw'abamanani, obwiiruhiro bw'amaani 
obwaab'obudahano bali mu bidinyu, obweyikamo bu baandu bawoneramo 
omuyaka, haandi esiiniha si baandu baonera omubasu; olwohuba etima 
ly'abaandu baalaba liri koti efula yikwa hu sida niyirimo omuyaka kw'amaani, 

5haandi etima lyaabwe liri koti obubafu mu syaalo syoomu. 

Omwaami atekeha esidyaalo 

6Hu Lugulu lwa Siyooni luno, Omwaami w'Obunyala achia ohutekehera abaandu 
boosi esidyaalo, esidyaalo sy'ebyohulya binulu, esidyaalo sy'amalwa malai 
keene. 

7Hu lugulu luno, Omwaami achia ohumalirao engisa yibwihire abaandu boosi 
neende ebyaalo byoosi. 

8Omwaami w'Obunyala achia ohusihirisiraho ohufwa huweereo elalira, haandi 
Omwaami Nasaae achia ohweeya amasika koosi mu moni waabwe; haandi achia 
ohumalao esoni hu baandu bali nacho mu syaalo syoosi. Olwohuba Omwaami 
mweene niye olomaloome. 

9Mani bino nibyahaholehane, bahaboole bati, “Bone, wuno niye Nasaae weefwe; 
niye yi hubeere huliindire, huti atuwonie. Wuno niye Omwaami; yi hubeere 
nihuliindire; lehe husangaale haandi hweehoye olwohuba atuwoniisye.” 

Nasaae achia ohusaandya Moabbu 

10 Omwaami achia ohuliinda Olugulu luno Siyooni, nae Abamoabbu 
bahaseenakirwe abuundu ano koti lu bunyaasi buseenakirwa nibabusiiha mu 
liina ohuholwamo embolera. 

11Bahabaambule amahono kaabwe koti lu muundu osoga lw'abaambula 
amahono, nae Omwaami achia ohubamalamo ohwepaaha hwaabwe neende 
obukodyo bwaabwe, mani amahono kaabwe ako kabule obuhoonyi. 

12Omwaami achia ohusihirisa ebiko byaabwe haandi alikule ebida byaabwe 
bileeyi bikwe aasi hu loba, mani byeehole olufu lweene. 

Yisaaya 26 

Omwaami yahakere abaandu bae bayiingira 

1Oludaalo lwahoole beembe olweembo luno mu syaalo sya Buyudaaya: “Huli 
neende esiko sy'amaani; Nasaae mweene niye owasitaaho esida neende olukaka 
ohutuwonia. 

2Mwiikuleo ebiruwa by'esiko, abaandu bomu byaalo biluungifu haandi 
ebyeesikwa banyale ohwiingira. 

3Ewe Omwaami oliindira mu muleembe kw'elalira abo abata esuubi lyaabwe 
mweewe, olwohuba bahweesika. 

4Mweesikeenge Omwaami endaalo choosi, olwohuba Omwaami Nasaae niye 
olwaanda lutuliinda endaalo choosi. 

5Olwohuba aloongoyaase abo abali nibehuduumbasa, haandi yasihirisa esiko 
syaabwe sy'amaani. Omwaami asikwiisire aasi, syakwiira elalira hu loba, 
asinyonyoboole syehola olufu. 

6Bulaanu siseenakirwa neende amakulu k'abamanani, neende ak'abo abali mu 
ngisa.” 

7Engira y'abaluungifu ngololofu niyo; haandi ewe Omwaami niiwe okwalaasira 
abaluungifu engira. 

8Huloondakana neende eheenga yao y'emisaango, Ewe Omwaami, niiwe 
yihusuubiramo; haandi mu hwiichulisa eliita lyao nimwo mu hunyoolera buli 
siindu si hwekoomba. 

9Mu siro, omwooyo kwaange kuhwekoomba, omwooyo kwaange kuhukoonyera 
elalira. Olwohuba noheengao omusaango mu syaalo, nilwo lu baandu bali mu 
syaalo beeka obuluungifu. 

10Kata awahakwiira ababi esisa, haba sibeeka obuluungifu. Kata mu syaalo 
sy'abaluungifu, mwoosi baholeramo ebidoondobanu haandi sibabona 
obuhunuufu bw'Omwaami. 

11 Ewe Omwaami, osingiise omuhono kwao ohubasaandya, nae haba sibasibona 
daawe. Leha babone koti lwochuunirwa abaandu bao, mani esoni chibadiire. 
Leha banyoole esinyaaso siwabiihira abasuku bao. 

12Ewe Omwaami, niiwe otuberesa omuleembe, haandi ebiindu bihunyoolere 
byoosi bitula yooli. 

13Ewe Omwaami Nasaae weefwe, abaami baandi abataali ewe batutukaho, nae 
ewe weeng'ene niiwe yi humanyire koti omutuki weefwe mweene. 

14Nae bulaanu, abo bamala ohufwa, haba sibalamu daawe; beehola 
emisaambwa, haba sibahakaluhe daawe. Wabaseeta mani wabasihirisa haandi 
abulao oyo yeesi obeechulisa. 

15Ewe Omwaami, obaambaliiye esyaalo syeefwe syaaba esihoongo, 
obaambaliiye esyaalo syeefwe syaaba esihoongo; wiiswamo oluyaali; 
obaambaliiye enjaho ch'esyaalo syeefwe. 

16Ewe Omwaami, abaandu bao nibanyoola ebidinyu, beeruhira yooli, 
nibahusaba nibali nibasaandisibwa. 

17Koti omuhasi oduuhire ohwiibula, lu alumwa mani yalira olw'obuchuuni 
bw'engasi ebiha byae by'ohwiibula nibiri aambi, fweesi nilwo lu huli mu moni 
wao, ewe Omwaami. 

18Hwaali asito, mani hwaalumwa, nae yibulao esiindu si hweebula daawe. 
Sibulao esiindu sy'obuhoonyi si huholere mu syaalo, haandi sibulao esilai 
sihwekeese abaandu. 

19Abaandu bafwa bahakobolemo obulamu, emibiri kyaabwe kyahasyuuhe. 
Eng'we mweesi abachia emakoombe, siingire mani mweembe hulw'esangaalo! 
Koti olume ludoonya mani lwaanyisa eloba, nilwo lu ewe Omwaami wahakaluse 
obulamu mu baandu bao bafwa. 

Ohuheenga omusaango neende ohukaluswa buyaaha. 



1434 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

20Eng'we abaandu baange, mwiiche mani mwiingire mu biseenge byeeng'we, 
mani mweyikaliremo; mumale ebiha nimweekisire ohwoola lu tima lya Nasaae 
lu lyahawe. 

21Bone, Omwaami nguyo atulireyo ali ohwiicha naatula mu bwiihalo bwae 
ohwiicha ohusaandya abaandu hu syaalo hulw'ebibi byaabwe, mani obutemo 
bwaholwa hu syaalo mu bweekisi buchia ohumanyihana alafu. 

Yisaaya 27 

1 Ebiha ebyo nibyahoole, Omwaami yahabukule olugaanga lwae lw'amaani 
haandi olwooki mani asaandye Lefiataani, okuyuha kwekata engata, haandi 
okwekonioola (Amahuluundu ka Lefiataani maangi niko, ohwanjira elalira hu 
kunaamiindi kwohu syaalo ohwoola hu kusyuuhira banaabi kwomu nyaanja); 
yaheete okunamiindi kwamenya mu nyaanja. 

2Hu ludaalo olwo, Omwaami yahaboole ati: “Mubone endalo yaange 
y'emisabbiibbu ndai, muyeembe! 

3Niise omuliindi wao; haandi buli siha njichuhiirira amaachi. Njiliinda esiro 
neende esideete, abuleo omuundu yeesi oyinyaasa. 

4Ndeheere ao ohuba neende etima. Mba ninwaania amawa neende olunani! 
Ndahabiseetere, ndahabisambiire alala byoombi. 

5Nae abasuku b'abaandu baange nibadaha mbaliinde, lehe bateeo omuleembe 
naange, lehe bateeo omuleembe naange.” 

6Mu biha biicha ebyo, Abaisiraeli, abeechuhulu ba Yakobbo, bahamere emisi koti 
omusaala, Yisiraeli syahamulihe mani syaloha amasaga, mani syechusa esyaalo 
syoosi neende ebyaamo byasyo. 

7Omwaami haba sasandiisye Yisiraeli koti lu yasaandya abasuku basyo, kata 
bafwiirwa abaandu baabwe baangi daawe. 

8Omwaami yasaandya abaandu bae n'abayira mu jeela; yabayira mu jeela mu 
ndaalo ch'omuyaka kw'amaani okutula ebukwe. 

9Mani sakira ebyonoono bya Yisiraeli bichia ohuleherwamo, mani sino nisyo 
esyahekese siti ebyonoono byaabwe bireheerwemo: Abaisiraeli 
nibahasaasakule alutaari cha banasaae bateende bachisasaakula chaaba koti 
olufu, alutaari cha Asyerimu, nasaae muhasi, neende alutaari 
ch'ohuniooheseraho obubbaani chaahaya ohubaao. 

10Olwohuba esiko siriho olukaka sisihiriire. Abaandu basyo beruuhemo haandi 
basyebwaabire, bulaanu siri koti esichiimi. Syeholere olwayiro lw'eng'oombe, yi 
mayicho k'eng'oombe kawuluuhira, mani kaaya amasaga k'emisaala. 

11Nae amasaga k'emisaala nikahahoohe mani kooma, bahakafunake; abahasi 
baheeche bakaasyaakemo eehwi. Olwohuba abaandu bano babulamo amakesi; 
sakira oyo owabaloonga haba saachia hubaleheramo, oyo owabaloonga haba 
saachia hubakwiira esisa. 

12Oludaalo olwo nilwahoole, Omwaami achia ohubuusa alala abaandu bae 
Abaisiraeli, ohutula hu Mwaalo Ewufuraate ohwoola hu haalo hali hu lwaaho 
lwa Misiri, koti lu muundu yahasereecha engaano n'atusamo omuhuuchi. 

13Oludaalo olwo nilwahoole, eturumbete hoongo yahoobbwe, ohulaanga 
Abaisiraeli abo abahabe nibakotera mu syaalo sya Asiria neende abo abali 
nibayirwa mu syaalo sy'e Misiri, baheeche mani beenamira Omwaami hu Lugulu 
Lwoolerefu mu Yerusalemu. 

Yisaaya 28 

Ohulabula hudiira hu bwaami bw'emukulu 

1Chibaakaanire eng'we abaandu beehuduumbasa haandi abameesi ab'Obwaami 
bwa Yisiraeli, oluyaali lwaabwe lufwiiririra. Luli koti ekofia y'obutuki y'esimuli 
sihoohere, esiri hu mitwe ky'abeemeresi babwo abadeeba hu hung'wa amalwa 
koong'ene. 

2Bone, Omwaami ali neende oyo ow'obunyala haandi ow'amaani, owetekeehe 
ohubaseeta. Oyo ali koti omuyaka kulimo amakina k'efula, haandi omuyaka 
kusihirisa, ali koti amaachi k'amaani kahulukusa, achia ohukwa aasi hu syaalo 
neende obwaalaba buungi. 

3Mani ohwehuduumbasa hw'abeemeresi bameesi hwahaseenakirwe aasi mu 
makulu; 

4oluyaali lufwiiririra lw'abeemeresi bameesi abo lwahaweeo mani lwaaba koti 
ebyaamo by'emisaala mituli bitaangira ohweenga esiminyu nisitoola; abaandu 
nibabibona, banoka baabilya bwaangu muno hu byaheengera sa biti. 

5Ebiha byahoole Omwaami w'Obunyala lu yahabe ekofia y'obutuki bw'oluyaali, 
haandi esilai muno, esy'abaandu bae bahadoong'eo. 

6Haandi yahaberese omwooyo kw'obwadyeeri eyiri abo abakayi b'emisaango, 
haandi yahaberese amaani abasikaari abaliinda ebiruwa by'esiko ohutaseetwa. 

Yisaaya neende abanabbi ba Buyudaaya bameesi 

7Bano bosi amalwa kabanyaasa badandaamira nibang'weere amalwa maangi 
nibatanyala ohumanya ohuboneherwa hu Nasaae yabaleeteraanga; abalaamisi 
neende abanabbi, amalwa kabanyaasa, amalwa kabadoondobaania, bakeenda 
nibadandaamira olw'obumeesi; abanabbi badoondobana mani bahaya 
ohumanya, mani bahaya ohuheenga bulai emisaango kibabaleteere. 

8Emeesa chiri yi beehaale choosi cheechulaho amasasi, abulao abuundu alai 
adoong'ere daawe. 

9Bachia ohwekanyiirisa nibaboola bati, “Oyo yekesa wiina, haandi wiina 
mweene yanakerakira? Fwaana abaana bayere abasisirwe ohunuuna, abo 
abatusirwe hu mbeere. 

10Olwohuba yeekesa esilagiro n'ameeda hu silagiro, olunyiriri n'ameeda hu 
lunyiriri, ano niyeekesayo hadiidi, haandi era niyeekesayo hadiidi.” 

11 Nimutadaha ohuwulira bi mboola, Omwaami yahehoonyere abateende, 
abalomaloma olulimi luundi ohubeekesa esyo syaaba naadaha. 

12Yababoolera ati, “Huno nihwo ohuwuluuha; abajoong'ere mubawuluuse; 
haandi huno nihwo ohuba bulai”; nae nibahaya ohuwulira. 

13Mani sakira emboosi y'Omwaami yichia ohubeekesa esilagiro niyimeeda hu 
silagiro, olunyiriri niyimeeda hu lunyiriri, ano niyeekesao hadiidi-hadiidi, 
haandi era niyeekesayo hadiidi-hadiidi; bachia ohudandaamira bakwiire 
emikoongo. Bachia ohunyaaliha, batekwe mani bayaambisye. 

Esiiro ya Siyooni 

14Mani sakira wulire emboosi y'Omwaami, eng'we abalekeeresi, abatuka 
abaandu abomu Yerusalemu! 

15Olwohuba mweniinia nimuboola muti, “Hwahola endagaano neende oluumbe, 
mani nimufukirisania neende emakoombe. Mwomiisa muti amasira nikaheeche 
eng'we haba sikahabakweeho; olwohuba muholere eby'obubacha ohuba 
obwiiruhiro bweeng'we, neende obutali obwadyeeri ohuba obweyikamo 
bweeng'we.” 

16 Sakira Omwaami Nasaae aboola ati, “Bone, ndi ohuyabira mu Siyooni esiiro 
y'omuse, esiiro yimalire ohuteemwa, esiiro y'omuse kw'engaanga y'aakulu, 
esiiro yomiisirwe aasi: ‘Oyo ofukiirira haba siyahabe obbibbiirihana daawe.’ 

17Mani njia ohuhola obwadyeeri ohuba omukoye kukera omusiingi, haandi 
obuluungifu nibwo obuchia ohuba ebbirigi yipiima; amakina k'efula kaheeyeo 
kaamalao obubacha bubeesika obwo, nae amaachi k'omuhula kahasihirise 
abuundu yi beekisaanga.” 

18Endagaano yeeng'we yi mwahola neende oluumbe yahahalakwe, haandi 
endagaano yeeng'we neende amakoombe yahaakame. Amasira k'amaani 
nikahabite hu syaalo kahabalehe nikabafwiinyiriire aasi. 

19Buli siha si masira k'amaani kahabiteenge hu syaalo, kahabafwiinyirireenge, 
buli lu buhya, kahabafwiinyirire, sibe esideete kata sibe esiro; buli mboosi yitula 
eyiri Nasaae yahabe eyitiisa sa. 

20Mwahabe koti omuundu weyaliise hu sitaanda siimbikiti, syatanyala 
ohwekololeraho, haandi eby'ohwebwiiha byasyo nibiri ebiimbikiti ebitanyala 
ohumubwiiha omubiri kwoosi. 

21 Olwohuba Omwaami yahasiingire yalwaana koti lu yalwaana hu Lugulu lwa 
Perasiimu. Yahanyoolere, koti lu yanyoolerera mu hooho Gibbeoni, mani ahole 
esiindu syaadaha ohuhola esiholwa syae siwukisa, haandi ohuhola omulimo 
kwae kw'amayia. 

22Bulaanu mutacheheerera daawe, ataali ao, eminyororo kibaboya kichia 
ohubang'aada abeene; olwohuba mbuliire koti Omwaami Nasaae w'Obunyala 
amaliriire ohusihirisa esyaalo syoosi. 

Amakesi ka Nasaae 

23Muteke amatwi, muwulire ekono lyaange; tekeerese, muwulire bi mboola. 

24Omulimi n'alima endalo yae niyeetekehera ohutaaka emere, yemeedaanga 
ohulima endalo eyo naloondehania sa olubeerera? 

25Naaba n'amalire ohusungula eloba, ataakamo emwo yoosi yaaba naadaha, koti 
amaido, amaraagwe. Ataakamo engaano n'ayita mu nyiriri, amabere masuungu 
naakataaka abuundu wako, mani hu lwaaho lwae, ataakaho ebirime biindi? 

26Omulimi amanyire ohuhola omulimo kwae; olwohuba Nasaae wae 
amweekesa. 

27Amaraagwe haba sibakahonjeraanga olusaala lusito, nae amaraagwe 
bakahoonjeraanga olusaala lwaangu olutanyala ohukanyoonyobola. 

28Kata engaano y'emigaati haba sibayinyoonyobolaanga daawe, nae bayihoonja 
nibehaliirisa bulai, emwo yidoong'e niyiri abweene. 

29Kano makesi kosi katula eyiri Omwaami w'Obunyala; niye otekeha 
eby'amakesi byoong'ene, haandi buli ludaalo amakesi kae mabiitirifu. 

Yisaaya 29 

Amasira kahanyoole Yerusalemu 

1Chihwakaanire ewe Arieli, Arieli, esiko si Daudi yoombahamo eyeema lyae! 
Meeda emyaaka hu myaaka; haandi lehe ebidyaalo biloondehane sa. 

2Nae Nasaae achia ohuleeta amasira hu Arieli, yichia ohubaao ohulira neende 
engisa, esiko esyo syoosi sichia ohuba koti amahuluundu ka Arieli lu keekesa, 
alutaari yaange yeene. 

3Njia ohuba omusuku weeng'we, mani mbeebodoohanie, njia ohubaseeta 
neende eminaara ky'ohuliindiraho haandi njia ohuyabaho ameena 
k'ohwekisamo. 

4Yerusalemu, wahabe koti esihyeeno esiteemaho ohulomaloma nisiri aasi mu 
loba; ekono lyasyo ly'aasi muno, ohutula eyomu lufu. 

5Nae esidiiyiha sihoongo esy'abasuku bao syahadumuulwe syawaao koti olufu, 
haandi ebidiiyiha byaabwe byaalaba byahadumuuhe koti omuhuuchi. Haandi 
bino byahabeeo mu siha sidiidi muno. 

6Nae Omwaami w'Obunyala yahahuwaabine niyehoonyera ohwaduluhana 
neende ohudengaana hw'esyaalo, neende ekono ly'aakulu neende esiifuusye 
neende enimi ch'omuliro kusihirisa. 

7Mani amaye k'ebyaalo biingi ebilwaania Arieli, abo boosi abasilwaania neende 
abalwaania ebiko byasyo basidiisa engisa, bahaweo koti esilooto, oba koti 
esiboneherwa sy'esiro. 

8Koti lu muundu olumwa enjala anyoola ebilooto naali ohulya, mani nasimuha 
neende enjala yae natekuute, oba koti omuundu olumwa obuluwo anyoola 
ebilooto naali ohung'wa mani nasimuha mu ndoolo, obuluwo nibumuli bubi, 
omumiro nikwoomereere, mani amaye k'ebyaalo biseeta ohulwaania Olugulu 
lwa Siyooni kosi kahabe katyo. 

Ohulabula hutadeebwaho 

9Mube ao mani musiruwale, mwemeede mu moni mani mweewofuse! 
Mwemeese, nimusisiiri ohung'waho amalwa; daandaamire, nimusisiiri 
ohuhoombaho ebimeesa! 

10 Olwohuba Omwaami abateeremo omwooyo kuleeta endoolo nyiingi, haandi 
ababwiihire mu moni, eng'we abanabbi haandi ababwiihire emitwe, eng'we 
abalakusi. 

11Mani amahuluundu koosi ak'embonehera yino, eng'we kabeeholeere koti 
emboosi ch'esitabo sibaboyereho esifuundiho. Mani nibasiberesa omuundu 
omanyire ohusoma, nibaboola bati, “Soma sino,” akobolemo ati, “Haba siinyala, 
olwohuba siboyerweho esifuundiho.” 

12Nae nibaberesa esitabo esyo omuundu otaamanyire ohusoma, nibaboola bati, 
“Soma sino,” akobolamo ati, “Haba siimanyire ohusoma daawe.” 

13Mani Omwaami yaboola ati, “Olwohuba abaandu bano basuda aambi naange 
neende eminwa kyoong'ene haandi baanjisamo oluyaali neende emboosi 
choong'ene, nae emyooyo kyaabwe kiri eyale naange, kata ohunyinamira 
hwaabwe, baloondehana sa neende emiduunga ki baandu babalagira. 

14 Mani sakira, bone, njia haandi ohuhola mu baandu ebiindu by'amaya, ebiindu 
by'amaani haandi ebiwuukisa. Mani amakesi k'abaandu bakesi baabwe, 
kakoteo, haandi ohuheengao hw'abachweenufu baabwe hukiswe.” 

Ohusuubira ebilai biri mu moni 

15Chibaakaanire, abo abebachirisa bati bakisire Omwaami endekeha chaabwe, 
abo abaholera ebiindu mu siirima, haandi abateeba bati, “Wiina otubona? Wiina 
otumanyire?” 

16 Mukaluuhanisira elalira ebiindu! Omuloongi w'endamu anyala 
ohukeranisibwa neende eloba li aloongera? Esiindu siloongerwe si nyala 
syaboolera omuloongi wasyo siti, “Haba siwanoonga”; oba esiindu syaholwa 
syaboolera omuholi wasyo siti, “Abulamo amakesi”? 

17Koti lu nomanoma lu yiri eyiboola yiti, yidoong'ereo esiha sidiidi sa, ohwoola 
lu Lebbanooni syahehole omukuunda mulai, haandi omukuunda mulai 
kwaheehole esichaha. 

18Ebiha ebyo nibyahoole, omudiimbe yahawulire emboosi chi musomerwa 
ohutula mu sitabo, haandi emoni ch'omuwofu oba mu siirima chahaliimbuhe 
mani chichaake ohubona. 

19Abaandu baloonga bahemeede ohusaangaalira mu Omwaami, haandi 
abamanani baheehoyere mu Mwoolerefu wa Yisiraeli. 

20Olwohuba omusuku otiisa yahamalweo haandi omulekeeresi yaakamisibwa; 
haandi oyo oliinda sa ohwonoona yahasihiriswe. 

21Nasaae yahasihirise abo ababachira abasyaabwe, abo abakayira abaholi 
b'emisaango ohusaandisibwa, neende abo ababoola eby'obubacha mani 
abaluungifu bahaya ohuheengerwa emisaango mubwadyeeri. 

22Sakira Omwaami owanunula Abburahamu aboola ebidiira hu nyuumba ya 
Yakobbo ati: “Ab'enyuumba ya Yakobbo haandi simwahadiiswe esoni, haandi 
mu moni weeng'we simwahasamuuhe oluundi.” 

23Olwohuba niyahaboneho abaana bae, obunyala bwaabwe obuli nae, bachia 
ohumanya eliita lyaange; bachia ohumanya Omwoolerefu Mweene wa Yakobbo, 
mani bachia ohwiisa oluyaali mu Nasaae wa Yisiraeli. 

24Abo abasirusiru bahakobolemo amakesi, haandi abo abekanyiirisa 
bahafukiirire babeekese. 

Yisaaya 30 

Ohweesika Misiri haba sihuhoonya 

1Omwaami aboola ati, “Chibaakaanire abaana bajeemu,” “abaloondakana 
neende endekeha, nae haba siyaange; haandi abahola endagaano, nae ese haba 
sifukiirisania nayo, nibameeda esyonoono hu sibi. 

2Abo abachia Misiri ohusaba obuhoonyi, nibatandeteebereho. Beesikire amaani 
ka Misiri, bachiire eyiri omutuki wa Misiri ohusaba abaliinde. 

3Sakira obuliindi bw'omutuki wa Misiri yi muli bwahabadiise esoni, haandi 
ohweesika ohuliindwa neende Misiri, hwahabaleetere amasira. 

4Kata ayahaba mbwe bawamwaanda baabwe bali Sowaani haandi amaye 
kaabwe koolere Hanesi, 

5buli muundu womu Buyudaaya yahadiirwe esoni olwohweesika abaandu 
babulamo obuhoonyi, abatanyala ohubaleetera obuhoonyi oba engaanga, nae 
ababaleetera esoni neende ohuchalaala.” 

6Yino niyo emboosi ya Nasaae eyidiira hu solo cha Negebbu. Bawamwaanda 
babita mu syaalo sy'ebidinyu neende amasira, esirimo edalang'i saacha neende 
ehasi, neende endemo ch'obusiba neende ebinamiindi bibburuha. Badwiiha 
eby'obuyiinda byaabwe hu suhiri, neende ebiindu byaabwe by'engaanga 
y'aakulu hu matuumba k'engamia, babiyirire abaandu abatachia hubahoonya. 

7Olwohuba obuhoonyi bubanaanyoole ohutula Misiri bwa bihaya haandi 
bubulamo esiindu sibuhoonya. Mani sakira naanga Misiri endi, “Esisyuuhira 
Banaabi, Rahabbu esitaluma.” 

Abaandu abajeemu 

8Mani bulaanu chia osyandiike hu sipaande nibabona, haandi osyandiike mu 
sitabo mwoosi, sibe obuloli bw'endaalo choosi ohwomiisa obujeemu 
bw'abaandu bano. 

9Olwohuba abaandu bano bajeemu nibo, buli siha babacha, haandi haba 
sibawulira engeraka y'Omwaami. 

10Baboolera abaandu baboneherwa bati, “Mwaakamire ao ohuboneherwa”; nae 
abanabbi bababoolera bati, “Mutatuboolera ebyadyeeri, ohutusaho 
mutuboolere ebiindu bitusangaasa byoong'ene. Mulaangirire eby'obubacha. 

11Tuweere-eyi, mutwehiingire mu moni, Mulehere ao ohutuboolera ebidiira hu 
Omwoolerefu wa Yisiraeli.” 

12Mani sakira Omwoolerefu wa Yisiraeli aboola ati, “Olwohuba mulekereese 
emboosi yino, mani mwasiima ohujooga neende ohuhola ebidoondobanu, mani 
mwesika ebyeene ebyo. 

13Mani sakira munieere omusaango okubaholere mwaaba koti esida syadiihe, 
esirimo olwaafwa, haandi esiri aambi ohulikuha. Muchia ohubbwomooha 
mukwe aasi bwaangu muno. 

14Mwahaadihe koti endamu y'eloba eyinyonyoboolwe bubi muno mani kata 
esikoongolyo syao syahaya ohudoong'ao esy'ohukiingiraho omuliro ohutula mu 
mayika, oba ohudaya amaachi mu sisima.” 

15Olwohuba Omwaami Nasaae, Omwoolerefu wa Yisiraeli aboola ati, “Mukobole 
yiindi, muwuluuhe mani ese njia ohubawonia. Mwomiire mani mundeesike hu 
munyale ohuba ab'amaani.” Nae eng'we muhayire! 

16Nae eng'we muboola muti, “Haba! Huchia ohwiirusa efaraasi bwaangu muno,” 
mbwe mani sakira huchia ohwiiruha bwaangu abasuku beefwe huwone; mani, 
“Muchia ohwiirusa efaraasi chi mubaasa muti chiiruha muno,” mani sakira 
ech'abasuku babaloondaho chichia ohuba neende embiro ohuhiraho 
echeeng'we. 

17Mulala niyahabaloondeho, eng'we mwaheruhe elifu. Bataanu 
nibahabaloondeho, olwo eng'we mweesi-mweesi mwaheruhe ohwoola lu 
mweesi mwahadoong'e koti omusaala kubaanihaho ebbeendera okuli aakulu 
w'olugulu, koti esilolero hu sigulu. 

18Omwaami abaliindire naadaha ohubakwiira esisa. Omwaami mweene 
yetekeehe ohubakwiira esisa. Olwohuba Omwaami niye Nasaae ohola 
eby'obwadyeeri buli siha; mani abo boosi abamweesika b'ehabi nibo. 

Nasaae yahaberese abaandu bae ehabi 

19Eee, eng'we abaandu ba Siyooni abamenya mu Yerusalemu; haba simuchia 
hukobolamo ohulira amasika. Omwaami achia ohubakwiira esisa. Niyahawulire 
amaliro keeng'we sa ati, yahabakobolemo. 

20Kata Omwaami yahabaleha mwasaanda haandi mwaabona engisa, nae 
omweene niye owahabeekese. Haandi niye Omweekesa weeng'we. 

21Mani muchia ohuwuliraanga ekono lyae nilibaloondaho niliboola liti, “Yino 
niyo engira yi muhoyere ohukeenderaho,” nimuba nimuhyamiire hu muhono 
muluungi oba omukaada. 

22Mani olwo mwahasihirise ebiloongaloongwe ebyabwiihwaho efeesa neende 
ebiloongaloongwe ebyabwiihwaho esaabbu. Muchia ohubyetusaho mani 
mubisukune koti ebiindu bitali ebyoolerefu, nimuboola muti, “Tuweere-eyi!” 

23Mani buli lu munatakeenge emwo yeeng'we, Omwaami anaakwiseenge efula, 
mani yimera, yihula. Munyoole ekesa elai haandi eliingi. Ebyaayo byeeng'we 
binayireenge mu lwayiro luhoongo. 

24Haandi endaawu neende esuhiri chi munaalimiseenge mu ndalo, 
chinaliicheenge obunyaasi buhiramo obulai, obulimo omuunyu. 

25Mani hu ludaalo lu biko by'abasuku byahawaambirweho haandi abaandu 
babyo beeterwaho, emyaalo ky'amaachi kyahahulukuse nikitula hu buli lugulu 
neende hu buli sigulu. 

26Hu ludaalo lu Omwaami yahaboyereho ebinyubulule by'abaandu bae, mani 
yawonia ebikoonjo byaabwe, omwoosi kwahaaduhe koti elyuuba, haandi 

obulafu bw'elyuuba bwahabe obuungi, koti obulafu bw'endaalo chitaanu-na-
chibiri mu ludaalo lulala. 

Nasaae achia ohusaandya Asiria 

27Bone, obunyala neende eliita ly'Omwaami mbira biri eyale, omuliro neende 
okwoosi kusito byeekesa obwaalaba bwae. Emboosi ch'alomaloma chiri koti 
omuliro kusaamba, haandi olulimi lwae luli omuliro kusihirisa. 

28Omuuya kwae ku ayeera kuli koti omwaalo kuhulukusa okwoola mu kosi; 
ohuchuunga ebyaalo neende esichuungo sy'ohunyirisa neende ohwaakamia 
endekeha chaabwe mbi echidoondobania abaandu. 

29Mani eng'we, abaandu ba Nasaae, mwaheembe olweembo, koti lu 
mweembaanga mu siro sy'esidyaalo syoolerefu; haandi mwahasangaale 
mwaaba koti abo abakeendera hu lweembo lw'erere nimuchia hu Lugulu 
lw'Omwaami, eyiri Olwaanda lwa Yisiraeli. 

30Mani Omwaami yahakere abaandu boosi bawulire ekono lyae ly'oluyaali; 
haandi yaheekese obwaalaba bwae. Wahabeeo enimi ch'omuliro kusihirisa buli 
siindu, neende ebimyeesuha bya buli ngeri, neende ohwaduluhana neende 
omuyaka kw'amaani neende efula y'amakina. 

31Abasiria bahatye nibawulira ekono ly'Omwaami, haandi bahabone koti lu 
yahabasaandie neende amaani k'obwaalaba bwae. 

32Mani buli endawusi yohusaandya yi Omwaami yahabahuye, abaandu ba 
Nasaae nabo bahabe nibaliindiriire neende enyembo ch'eng'oma neende 
obuhana. Omwaami mweene niye owahalwaanise abasuku Abasiria abo, 
niyehoonyera ebilwaaniso bitiisa. 

33Ohutula hale bweene, abuundu watekehebwa yi muliro muungi muno 
kwahasaambire obwaami bw'Asiiria. Abuundu ao woolerefu haandi sitakalafu, 
esirimo omuliro muungi neende eehwi nyiingi. Omwaami yahafuute omuuya 
kuli koti obulimi bw'esibbiriiti, mani kwaadusa omuliro. 

Yisaaya 31 

Nasaae yahalwaanilire Yerusalemu 

1Chibaakaanire abo abachia Misiri ohukoonya obuhoonyi nibeesika efaraasi 
chayo! Abeesika ebigaari byayo olwohuba mbwe biingi nibyo haandi abeesika 
abeerusi b'efaraasi echio olwohuba mbwe b'amaani muno, nae haba sibesika 
Omwoolerefu wa Yisiraeli kata sa ohweteeba hu Omwaami! 

2Nae omweene amanyire ati mukesi niye haandi niye oleeta amasira, haandi 
sachusa-chusa emboosi chaaba n'aboolere; nae achia ohusaandya abonooni, 
neende abo abahoonya abonooni abo. 

3Abamisiri baandu sa, haba si Nasaae nibo daawe; haandi efaraasi chaabwe 
chifwa sa, haba simyooyo kitafwa. Omwaami niyahakolole omuhono kwae, 
ebyaalo by'amaani bihoonya byaheegumule, mani ababahoonya abo baakwa, 
mani boombi baasihirisirwa alala. 

4Olwohuba Omwaami yamboolera ati, “Koti edalang'i oba edalang'i njere lu 
yiwuluhuma niyiitire esolo yayo, mani nibalaanga abaayi ohuyiseeta, edalang'i 
eyo haba siyitya nibayiyokerera kata sa neende nibayayulira mu amakono 
kaabwe kahiramo obuhoongo, mani nilwo lu Omwaami w'Obunyala achia 
ohwiiha ohulwaanira hu Lugulu lwa Siyooni neende hu sigulu syalwo. 

5Koti luu yoni libeengera hu siyu syalyo ohuwonia obumwiinyu bwaalyo, nilwo 
lu Omwaami w'Obunyala achia ohuliinda Yerusalemu; achia ohusiliinda haandi 
asiwonie, achia ohusiyabina asiwonie. 

6“Eng'we Abaisiraeli, niise yimwajeemera haandi yimuyiinganianga. Nae 
bulaanu mukaluuhane mukobole yiindi. 

7Olwohuba oludaalo lwahoole lu buli muundu yahasukune eyale 
ebiloongaloongwe byae by'efeesa neende ebiloongaloongwe byae by'esaabbu, 
bi mahono kae kaholeraanga mu bwonooni bwae. 

8“Abasiria baheeterwe olugaanga, nae haba sibaheetwe neende obunyala 
bw'abaandu; ohutusaho olugaanga lweene sa, ataali abaandu nilwo 
olwahabeete; mani Abasiria baheeruhe ebiita; haandi abaana baabwe baraaga 
bahawaambwe. 

9Mani omutuki waabwe yibeesika yaheeruhe n'atiire, haandi abachweenufu bae 
bahatye muno mani baaleha ao ebbeendera yaabwe.” Omwaami yibeenamira 
mu Siyooni, haandi yibasaambira ebiyaanwa mu Yerusalemu, nilwo lu aboola. 

Yisaaya 32 

Omutuki w'esitiibwa 

1Bone, ebiha bichia ohwoola yibeeo omutuki otukira mu buluungifu, haandi 
abahoongo bae bachia ohuloondakana neende obwadyeeri. 

2Buli otulayo yahabe koti obweyikamo bw'ohuwona omuyaka haandi abuundu 
w'ohuwoneramo esiifuusye. Bahabe koti emyaalo ky'amaachi mu syaalo 
sy'esiparara. Bahabe koti esiiniha sy'olwaanda luhoongo mu situundu 
sy'esyaalo syoomu. 

3Emoni ch'abaandu babona haba sichahaliimbe chaahaya ohubona ebiindu bi 
baandu badaha, haandi amatwi k'abaandu bawulira haba sikahadiimbe baahaya 
ohuwulira bi baandu bababoolera. 

4Mani ebibaaso by'abaandu bataali neende ohwesimirisa byahaakame, mani 
bachaaka ohuhola ebiindu byeekesa biti bachuunirwa abaandu basyaabwe. 
Ab'esirimi, bahanyale ohulomaloma bulai emboosi chimanyihana. 

5Omuundu musiru haandi siyahalaangwe ow'oluyaali, oba omuliichaki 
ohulaangwa omuhunuufu. 

6Olwohuba omusiru alomaloma eby'obusiru, haandi ebibaaso byae biri mu 
huhola ebyonoono; ohuhola ebifwoola Omwaami, neende ohulomaloma 
emboosi chinyeka Omwaami, ohuleha abaandu enjala niyibaluma, haandi abo 
abalumwa obuluwo ohutababeresa esyohung'wa. 

7Omuliichaki muundu mubi niye; haandi ebiindu bi ahola haba si bilai nibyo; 
abaasa ohusihirisa abamanani niyehoonyera obubacha, kata abahaba nibasaba 
ebibahoyera. 

8Nae omuundu w'oluyaali abaasa ohuhola ebiindu bilai, haandi yomiirira hu 
biindu bilai. 

Ohuheenga omusaango haandi neende ohuwonia. 

9Siingire, eng'we abahasi bataali neende esiindu syoosi simweyendeherera, 
mani muwulire ekono lyaange; neende eng'we abahaana batadeebayo daawe, 
mutekeerese muwulire enomanoma yaange. 

10Mu biha bidiidi muno ebihiraho omwaaka mulala eng'we abahasi 
batadeebayo, muchia ohuheeherwa; olwohuba emisabbiibbu haba sikichia 
ohwaama, haba simuchia huba neende eekesa. 

11Teengerehe, eng'we abahasi bali mu bulamu bulai, mukweemo oluteengo, 
eng'we abatadeebayo; mwefwaalulemo engubo cheeng'we, mudoong'e 
syeekenye, mani mweboye ebigunia mu bibuno mweekese engisa yeeng'we. 

12Mwehuye hu birifu nimweekesa engisa yeeng'we, olwohuba endalo ndai 
ch'emisabbiibbu kisihiriiswe. 

13Mani esyaalo sy'abaandu baange simereremo amawa neende olunani; 
mulirire enyuumba choosi chi baandu basangaaliraangamo neende mu biko bi 
baandu besangaasiraangamo. 

14Olwohuba edooho lyaheebwaabe, esiko syali nisyeechulamo abaandu 
syahadoong'e esihaya syeene. Esigulu neende omunara ku baliindiraho 
byahasihiriswe endaalo choosi, yi suhiri ndeende chahang'alaalire, haandi 
ebyaayo byahayireenge. 

15Nae ebiha byahoole mani Nasaae yahatuberese Mwooyo wae ohutula aakulu, 
mani esiparara syahehole eloba lai, mani obulai bw'endalo ndai byahabe koti 
obw'esichaha. 

16Buli abuundu mu syaalo wahabeeo obwadyeeri, haandi obuluungifu bwahabe 
mu syaalo syoosi. 

17Mani obuluungifu bwahaleete omuleembe, mani ebyahatule mu buluungifu 
nihwo ohuyenjeera neende obweesikwa endaalo choosi. 

18Abaandu ba Nasaae bahamenye mu muleembe mu syaalo syaabwe, 
bahamenye mu madaala kaabwe mu muleembe, neende mu bituundu 
by'ohuwuluuhiramo. 

19Nae amakina k'efula kahahuye esichaha esyo mani syaweera aasi neende esiko 
syahakwisirwe aasi elalira. 

20Nae muli neende ehabi eng'we abataaka hu ndulo w'emyaalo, eng'we abali 
neende obwayiro buli abuundu yimwayira eng'oombe neende esuhiri 
nimutahungiire. 

Yisaaya 33 

Esaala yisaba obuhoonyi 

1Chibaakanire, eng'we abasihirisi, nae eng'we beene haba simwasihiriswa; 
eng'we abahoba abasyeeng'we, nae abulao obahoba! Nimwahaakame 
ohusihirisa, ao niwo yi mwesi mwahasihiriswe. Haandi nimwahaakame 
ohuhobaanga abasyeeng'we, ao niwo yi mwesi bahabahobere. 

2Ewe Omwaami, tukwire esisa; olwohuba hweesika ewe. Tuliindeenge buli 
buhya, neende mu biha by'ebidinyu. 

3N'osiingira waatulwanira, ebyaalo biindi bisalaana, byeeruha hulw'embuungu 
yao y'ebiita. 

4Ebiindu byamwo byahayaaywe, byahabuuswe alala koti lu masa kebuusaanga 
alala; koti luu sike chiduumakalaanga, nilwo lu baandu bahaduumakale 
nibayaaya ebiindu byoomu byaalo biindi. 

5Omwaami akinisibwe, olwohuba niye otuka buli siindu. Yaheechuse mu Siyooni 
obwadyeeri neende obuluungifu; 

6haandi mu ndaalo cheeng'we, yahateeo obuyenjeefu, yahawonieenge abaandu 
bae, haandi yahababereseenge amakesi neende ohumanya. Obuyiinda bwaabwe 
buhuluundu buli mu hutya Omwaami. 

7Bone, abachweenufu baabwe bahalirire erwaanyi; bawamwaanda babatuma 
ohuteesa mbwe omuleembe kubeeo, balira muno amasika. 

8Engira cha naahuluungu haba sichibitiha daawe, yibulao abalwaani 
bachibitaho. Endagaano chifunaakwe, abaloli balekeereswa, abulao owiiswamo 
oluyaali. 

9Yibbulao olima eloba, esyaalo syadoong'a esihaya. Ebichaha bya Lebbanooni 
bihoohere; ehooho ly'eloba lai lya Saroni lyeeholere esiparara. Haandi mu 
Bbasani neende hu lugulu lwa Karimeeli, emisaala kibuluungusa amasaafu. 

Omwaami alabula abasuku bae 

10Omwaami aboolera ebyaalo biindi ati, “Bulaanu omweene njia ohusiingira; 
njia ohweekesa koti luundi neende obunyala neende amaani. 

11Mutekeha ebiindu bitachia ohubahoonya, muhola ebitaalimo obuhoonyi; 
omuuya kumuyeera, muliro nikwo okwahabasihirise. 

12Mani abaandu bahabe koti amakina kabasaambira mu tanuuru, bali koti 
amawa kabatemere, akamamuhira mu muliro.” 

13Eng'we abali eyale, muwulire esiindu siiholere; neende eng'we abali aambi, 
mufukiirire koti luundi neende obunyala. 

14Abahola-mbi abali mu Siyooni batiire; abo abateesa oluyaali mu Nasaae 
bakwiiremo oluteengo: “Wiina hweefwe onyala ohumenya neende omuliro 
kusihirisa? Wiina hweefwe onyala ohumenya neende omuliro kusaamba 
endaalo choosi?” 

15Omuundu ohola ebiluungifu haandi olomaloma ebyadyeeri, oyo olekeeresera 
elalira engaanga yitula mu hufwiinyirira abaandu, owebwaabira elalira 
ohukuliirirwa, oteeyambaania neende abo abatekeha ohutemula abaandu 
haandi otatingaala ebiindu bitahoyerwa. 

16Oyo niye ochia ohumenya abuundu w'oluyaali; abuundu wae 
w'ohweliindiramo yahabe obwoomu bwasitwa neende enyaanda; yahabe 
neende ebyohulya, neende amaachi k'ohung'wa haba sikahahayweyo. 

Obulamu bw'oluyaali bwiicha 

17Mwahabone omutuki mu luyaali lwae; haandi bahabone esyaalo sihoongo 
esyoola eyale. 

18Ebibaaso byeeng'we byahalekereseenge obuti bumwalichiingi nabwo 
nimweteeba muti: “Abo ababalaanga eseende neende abo abakerehaanga 
emisolo bali yeena? Abo abalengeseraanga hu minara bali yeena?” 

19Haba simuchia ohubona abateende beepaaha, abaandu balomaloma olulimi 
lutaamanyihaane, abananaakira mu lulimi lu mutanyala ohuwulira. 

20Mutingaale Siyooni, esiko sy'ebidyaalo byeefwe! Muchia ohubona Yerusalemu, 
abuundu alai aw'ohumenyamo, yahabe koti eyeema elitanyaliha ohwiiywa, 
ebihoondo byaalyo ebitanyala ohwiiywa daawe, kata sa emikoye kyalyo 
kyaanyala ohuhalakwa. 

21Nae eyo niyo yi Omwaami yahatwekesere oluyaali lwae. Mwahamenye 
abuundu w'emyaalo mihoongo neende emyaalo midiidi, mu maato katanyala 
ohubita, kata sa emeeri ch'abasuku chitanyala ohwaambuha. 

22Olwohuba Omwaami niye omuheengi w'emisaango, Omwaami niye otuberesa 
amalako, Omwaami niye omutuki weefwe; niye ochia ohutuwonia. 

23Emikoye kyaabwe kiboya nae haba sikinyala ohwomiisa daawe; haba 
sikinyala ohwomiisira omukutu abuundu wakwo, kata kyaaniha mu mbewo 
etaanga. Mani ebiindu byoosi eby'abasuku beefwe byaheehole omuyaayano 
kweefwe; kata abalema bosi bahayaaye. 

24Mani yahabuleo omuundu womu syaalo omwo kata mulala owahaboole ati, 
“Ndwaala”; abaandu bahabe eyo bahaleherwemo ebyonoono byaabwe byoosi. 

Yisaaya 34 

Nasaae yahasaandye abasuku bae 

1Sude aambi, eng'we abaandu bomu syaalo syoosi, eng'we abaandu, tekeerese! 
Lehe esyaalo neende buli baandu basimenyeremo, batekeerese; esyaalo, neende 
abo boosi abasitulamo. 

2Olwohuba Omwaami anyoolereere ebyaalo byoosi, haandi adiriire ab'amaye 
babyo boosi etima, mani alehere sa beetwe, basihirisirwe elalira. 

3Abaandu bachia ohwiitwa bahasukunwe sa erwaanyi, mani emilambo kyaabwe 
kyahafuunde kyaawunya esifuundu; mani engulu chosi chahahulukuse 
amabaanga kaabwe. 

4 Mani elyuuba neende omwoosi neende eng'ining'ini byahanyoonyobohe 
byehola olufu, haandi ekulu lyaheefuumbe-fuumbe koti olupapula lusiriingise. 
Mani eng'ining'ini chahahuhumuhe chaakwa aasi, koti lu masaafu 
kahuhuumuha nikakwa ohutula hu misabbiibbu, oba ohutula hu mutuli. 

5 Olwohuba Omwaami oli muukulu atekeehe olugaanga lwae; bone, luli ohwiiha 
hu Edomu ohuheenga omusaango, lusihirise abo boosi abahengeerwe 
omusaango ohubahira. 

6Olugaanga lw'Omwaami lwaheebaheho amabaanga; neende amasinya 
k'abaandu, koti lwaheebahaho amabaanga k'amakoondi madoto neende 
ak'embusi, neende amasinya kohuufuko k'ekoondi miiku. Olwohuba Omwaami 
achia ohuyaana esiyaanwa sino mu siko sya Bbosura, neende ohwiita abaandu 
baangi muno abomu syaalo sy'Edomu. 

7Abaandu baheetwe neende eng'oombe ndaawu njalaba, neende emoosi alala 
neende endaawu ch'amaani. Esyaalo syaabwe syahaahanye neende amabaanga, 
mani eloba lyaabwe lyaleenya amasinya. 

8Olwohuba luliwo oludaalo lu Omwaami achia ohwetungiraho, omwaaka 
kuyahetungireho bi basuku bae bahola hu Siyooni. 

9Mani emyaalo ky'Edomu kyaheehole ewula, haandi eloba lyasyo lyahabale koti 
eliriho obunyotera; esyaalo syoosi syahaaduhe koti ewula. 

10 Esiro neende esideete, omuliro haba sikwahasime; syahanioheenge omwoosi 
endaalo choosi. Endaalo choosi, esyaalo esyo syahasihe; haandi abulao 
omuundu yeesi owahasibiteho naasihalakaniamo. 

11Engosya neende amahoofwa nibyo ebyahabe ebyeene syaalo esyo, 
amahirihiihi neende awudu nibyo ebyahamenyeengemo. Omwaami 
yahasiteemo ohudoondobana, mani syaheehola esitaalimo obuhoonyi bwoosi. 

12Esyaalo esyo haba sisyahabeemo obutuki bwoosi, haandi abeemeresi basyo 
bosi haba sibahabeeo daawe. 

13Enyuumba chamwo chahameremo amawa; oluhoni lwahamere mu madooho 
neende mu biko byasyo. Mani amabbwe neende apodo nibyo 
ebyahamenyeengemo. 

14Esolo ndeende nichio echahabukaananeenge neende eng'u byoong'ene, 
haandi ebihyeeno byahalaanganireengemo; eee, kata ebisyuuhira-banaabi 
byahakonyeenge owohubuluhira. 

15Eyo niyo yi mahirihiihi kahoombaheenge ebiyu byako nikateera amaki 
nikaalula obumwiinyu bwaako, mani kaliindaanga obumwiinyu obwo ohwoola 
lu buhuha. Eee, eeswi chahebuusireyo, buli yitula neende eyaasye. 

16Koonye mu sitabo sy'Omwaami mani musomemo mubone muti: Siyahabeeo 
esiloonge kata silala syoosi esyahawumeo; haandi sisyahabeeo esisaacha sibula 
esyaasye sihasi. Olwohuba Omwaami niye olagiire bibecheenge bityo, mani 
Mwooyo wae niye owahabibuuse alala. 

17Omwaami niye ochia ohukabulamo esyaalo esyo, omweene niye obereese buli 
muundu omukabo kwae; mani esyaalo esyo syahabe esyaabwe endaalo choosi, 
bahasimenyeengemo endaalo choosi. 

Yisaaya 35 

Engira y'obwoolerefu 

1Esiparara neende esyaalo syoomu byahasangaale, sichiimi syahasangaale mani 
syaamuliha ebimuli; koti mu sichaha. 

2Esiparara syahamulihe ebimuli biingi muno, sirisangaala nisyehoya haandi 
nisyeemba. Syahanyoole oluyaali lwa Lebbanooni. Esiparara syahabe esilai koti 
endalo cha Karimeeli neende Saroni. Abaandu boosi bahabone oluyaali 
lw'Omwaami, bahabone amaani neende obunyala bwa Nasaae weefwe. 

3 Dinyie amahono kataali neende amaani, haandi yomiise amahuumbo 
kateengereha. 

4Boolere abo abaweeremo omwooyo muti, “Gume, mutatya daawe! Bone, 
Nasaae weeng'we achia ohwiicha ohubawabina, neende ohusaandya abasuku 
beeng'we. Achia ohwiicha mani abaonie.” 

5 Emoni ch'abawofu chahaliimbule, neende amatwi k'abadiimbe kaheekuhe. 

6Omulema yahadumakale koti emboongo, haandi omuundu owayaanda olulimi 
yaheembe hulw'esangaalo. Olwohuba emyaalo ky'amaachi kyahasoohe mu 
siparara. 

7Omusenye kusaamba mu siparara kwaheehole ediba ly'amaachi, haandi eloba 
lyoomu lyaheehole esulo ch'amaachi. Abuundu yi mabbwe kali nikamenyamo 
syahehole esa haandi obunyaasi bwaheehole amakada neende amadutu. 

8Engira emaambali yahalimweyo, eyahalaangwe yiti, “Engira Njolerefu.” Abulao 
omuhola-mbi yeesi owahabite hu ngira eyo, haandi abasiru haba 
sibahayiloondeho. 

9Edalang'i haba sichahabeeyo daawe, kata esolo njalaba haba 
sichahabiteengeho hu ngira eyo; haba sichahanyoolweyo, nae abo ba Omwaami 
anunuule, nibo abahayikeendereengeho. 

10Mani abaandu ba Omwaami yahanunule nibo abahakobole, mani beecha mu 
Siyooni nibeemba. Bahabe neende esangaalo endaalo choosi pe. Bahasangaale 
haandi beehoya, mani engisa yaabwe neende ohweyendehera hwaabwe hwoosi 
hwahaweereo elalira. 

Yisaaya 36 

Abasiria batiisa-tiisa Yerusalemu 
(2 Abat 18:13-27; 2 Biha 32:1-19) 

1Olwoola, mu mwaaka kw'ehumi neende kine Hesekia naali omutuki wa 
Buyudaaya, Senakeribbu omutuki wa Asiria yaseeta ebiko byoosi ebya 
Buyudaaya ebyali nibyasitwa olukaka lw'amaani mani yaabiingira. 

2Mani omutuki wa Asiria yatuma Rabbusake omubalabanu muhuluundu w'eye 
lyae, atule Lakisi achia Yerusalemu eyiri omutuki Hesekia, neende eye hoongo. 
Mani Rabbusake niyolayo, yeema hu ndulo w'omutaro kw'ediba ly'amaachi 
ly'emukulu, eliri hu ngira hoongo eyichia mu Mukuunda kw'Omuholi w'Engubo. 

3Mani abachweenufu Bayudea badatu beecha ohumwaakaanira: Eliakimu 
omwaana wa Hilikia, owali n'ahulira edooho, neende Sebbina, omwandiika mu 
dooho, neende Yowa omwaana wa Asafu, owali omubiihi w'ebyandiiko. 

4Mani Rabbusake yababoolera ati, “Boolere Hesekia muti, ‘Omutuki 
muhuluundu, omutuki wa Asiria ahuteeba ati: Obugumu bwao obwo bweemere 
hu siina syeene?’” 

5Ewe obaasa oti ohulomaloma emboosi choong'ene nihwo ohunaakobole mu 
bweyaango bw'amakesi neende amaani k'ohulwaana ebiita? Wiina mweene yi 
weesika okera woola ohunjeemera? 

6Bona, oli ohweesika Misiri, omudiiro kw'ekada lyafuniha elyo, elichia 
ohufumita omuhono kwa buli muundu yeesi olyesiraho; omutuki wa Misiri ali 
atyo eyiri buli muundu yeesi omwesika. 

7Nae niwumboolera oti, “Hweesika Omwaami Nasaae weefwe,” oyo haba siniye 
yi Hesekia yatusaho obweyaango buhoongo bu beenamiraangamo, neende 
alutaari chae, Hesekia oyo yaboolera abaandu bomu Buyudaaya neende abomu 
Yerusalemu ati, “Munenamiraanga mu moni wa alutaari yino yoong'ene”? 

8Mani bulaanu haambawosereyo mu liita ly'Omwaami waange, omutuki wa 
Asiria; njia ohuhuberesa efaraasi elifu chibiri, ewe n'onyala ohunyoola abeerusi 
b'efaraasi echo. 

9Ewe otanyala ohulwaania kata mulala hu bachweenufu b'omwaami waange 
omaliirihayo obukata, mani niweesika Misiri olwohuba ebigaari neende 
olwohuba abeerusi b'efaraasi? 

10Mani obaasa oti Omwaami siniye owuhoonyera ohuseeta esyaalo sino mani 
sisihirise? Omwaami yamboolera ati, Chia oseete esyaalo sino, mani osisihirise. 

11Mani Eliakimu, Sebbina, neende Yowa nibaboolera Rabbusake bati, 
“Huhwekweeda, olomalome naafwe mu, olwohuba hulumanyire; nae 
otalomalomaho naafwe mu Luibburania abaandu bali hu sida nibawulira.” 

12Nae Rabbusake n'akobolamo ati, “Mubaasa muti omwaami waange niye 
owaandumire ohuboolera omwaami weeng'we neende eng'we mweng'ene 
emboosi chino? Yaandumire ohuboolera neende abasaacha behaale hu sida, 
abanoole ohulya obunyaka bwaabwe bweene haandi neende ohung'wa amaanyi 
kaabwe keene koti lu eng'we muchia ohuhola.” 

13Mani Rabbusake n'asiingira niyeema mani nahuumulira mu kono ly'aakulu mu 
lulimi Luyiibburania ati: “Wulire omutuki muhuluundu, omutuki wa Asiria 
by'aboola! 

14Omutuki oyo abalabula ati: Hesekia alehe ohubabachirisa, olwohuba haba 
saanyala ohubawonia.” 

15Haandi Hesekia ahaye ohubaseendaseenda ohweesika Omwaami n'aboola ati, 
“Omwaami achia ohubawonia haandi esiko sino haba sisinaakwe mu mahono 
k'omutuki wa Asiria.” 

16Mutatekeeresa ebya Hesekia, olwohuba omutuki wa Asiria aboola ati: “Mube 
silala naange mani mutule erwaanyi w'esiko mwiiche yi ndi; buli muundu 
hweeng'we achia ohulya ebyaamo by'omutuli kwae, neende ebyaamo 
by'emisabbiibbu kyae, haandi buli muundu achia ohung'wa amaachi komu sulo 
chae cheene; 

17ohwoola lu ndaheechere mani ndabayira mu syaalo sifwaanana neende 
esyaalo syeeng'we, esyaalo sirimo engaano neende efiini, emigaati neende 
endalo ch'emisabbiibbu.” 

18Mweliinde, ataali ao, Hesekia achia ohubakosya-kosya n'aboola ati, “Omwaami 
achia ohutwonia.” Yiruwo hu banasaae bomu byaalo owali nawonisyeho esyaalo 
syae ohutula mu mahono k'omutuki wa Asiria? 

19Bali yeena bweena banasaae ba Hamati neende Aripaadi? Bali yeena banasaae 
ba Sefarifaimu? Abo banasaae ba Samaria, bawoniaho esyaalo syaabwe mani 
basiindusa mu mahono kaange? 

20Wiina mweene hu banasaae bomu byaalo ebyo owali nawoneeseho esyaalo 
syae ohusitusa mu mahono kaange, hu Omwaami anyale ohuwonia Yerusalemu 
ohusitusa mu mahono kaange? 

21Mani nibawuleera nibatakobolamo kata emboosi ndala, olwohuba omutuki 
yali n'abalagiire ati, “Mutamukobolamo kata nabudiidi.” 

22Mani Eliakimu, omwaana wa Hilikia, owali omuhuluundu w'edooho, neende 
Sebbina, omwandiiki, neende Yowa omwaana wa Asafu, owali omubiihi 
w'ebyandiiko, nibeecha eyiri Hesekia nibatanduule engubo chaabwe, mani 
nibamuboolera emboosi chi Rabbusake yalomaloma. 

Yisaaya 37 

Omutuki Hesekia yeteeba hu Yisaaya 
(2 Abat 19:1-17) 

1Omutuki Hesekia niyawulira emboosi echo sa ati, yataandula engubo chae 
hulw'engisa, yefwaala ebigunia, mani yeengira mu nyuumba y'Omwaami. 

2Yatuma Eliakimu, owali naahulira edooho, neende Sebbina, omwaandiiki, 
neende abalaamisi bahunuufu, bosi befwaalire ebigunia, mani baachia eyiri 
omunabbi Yisaaya omwaana wa Amosi. 

3Bamuboolera bati, “Hesekia aboola ati, ‘Oludaalo luno, ludaalo lw'ohusaanda, 
husaandiisibwa haandi hwamalwamo oluyaali. Huli koti omuhasi woolere 
ohwiibula, nae abula amaani k'ohusiindiha omwaana. 

4Omutuki wa Asiria atumire Rabbusake, omubalabalanu w'amaye kae, 
ohufwoola Nasaae mulamu. Leha Omwaami Nasaae wao awulire ohufwoola 

huno mani yesi asaandye abo abahuholere; mani osabireenge abaandu beefwe 
basiidoong'ereo.’ ” 

5Ao mani abahalaabani b'omutuki Hesekia boosa obutumwa bwae eyiri Yisaaya. 

6Yisaaya yababoolera ati, “Boolere omwaami weeng'we muti, ‘Omwaami aboola 
ati: Otatya olwohuba emboosi ch'owuliire, chi bahalaabani b'omutuki wa Asiria 
yafwoleere echo. 

7Bona, njia ohumutaamo omwooyo, mani achia ohuwulira olubweeru, mani 
akoboleyo mu syaalo syae; njia ohukera olugaanga lumwiitire mu syaalo syae 
syeene.’ ” 

Abasiria haandi batiisa-tiisa Yerusalemu 
(2 Abat 19:8-19) 

8Ao mani Rabbusake yakobola, mani yaabukaana omutuki wa Asiria n'alwaania 
Libbina; olwohuba yali nawuliire ati omutuka yali naatulire Lakisi. 

9Bulaanu omutuki niyawulira ebidiira hu Tiraka, omutuki wa Etiopia yaboola 
ati, “Ngula atumire eye ohumulwaania.” Mani haandi naatumira Hesekia 
bawamwaanda n'aboola ati, 

10“Boolere Hesekia omutuki wa Buyudaaya muti, ‘Leha Nasaae wao yi weesika 
atahubachirisa n'asuubisa ati Yerusalemu haba sisyahakwe mu mahono 
k'omutuki wa Asiria. 

11Bona, mbaasa wamala ohuwuliraho ebiindu bi batuki ba Asiria bahola hu 
byaalo byoosi, bi baheengao ohusihirisira elalira. Nae niiwe onaawone? 

12Bakuuka yaange basihirisa ebiko bya Gosani, Harani, Resefu, neende abaandu 
ba Edeni abali Talasaari. Waliwo hooho banasaae baabwe abanyala 
ohubawonia? 

13Abatuki bomu biko bya Hamati, neende Aripaadi, neende Sefarifaimu, neende 
Hena, kata sa omutuki wa Yifa, bali yeena?’ ” 

14Ao mani Hesekia yabukula ebbarwa ohutula mu mahono ka bawamwaanda, 
mani naayisoma. Yachia mu nyuumba y'Omwaami, mani yaamanyisa Omwaami. 

15Hesekia yasaba Omwaami n'aboola ati, 

16 “Ewe Omwaami w'Obunyala, Nasaae wa Yisiraeli, owihaale aakulu wa 
Kerubbimu, niiwe weeng'ene, Nasaae w'obwaami bwoosi obwohu syaalo; niiwe 
owaloonga ekulu neende esyaalo. 

17Ewe Omwaami, teka ohutwi hwao, mani owulire. Ewe Omwaami, tingaala 
mani obone. Wulira emboosi choosi chi Senakeribbu atumire echihufwoola, ewe 
Nasaae mulamu. 

18Ewe Omwaami, esyo syaadyeeri, abatuki ba Asiria basihirisa ebyaalo biingi, 
mani bahola ebyaalo byaabwe byaaba amakuunda. 

19Basaamba banasaae babyo, abataali banasaae badyeeri, nae 
ebiloongaloongwe by'emihono ky'abaandu sa, ebiloongaloongwe by'embaao 
neende amakina; mani sakira byasihiriswa. 

20Mani bulaanu, Ewe Omwaami, Nasaae weefwe, tuwonie, otutuse mu mahono 
k'omutuki wa Asiria, hu bwaami bwohu syaalo bwoosi bumanye buti ewe 
weeng'ene niiwe Omwaami.” 

Emboosi chi Yisaaya yayirira Omutuki 
(2 Abat 19:20-37) 

21Ao mani Yisaaya omwaana wa Amosi yayiriira Hesekia emboosi n'aboola ati, 
Omwaami Nasaae wa Yisiraeli aboola ati, Olwohuba wundekongooyere hu 
bidiira hu Senakeribbu omutuki wa Asiria, 

22sino nisyo si ese Omwaami mboola esimudiiraho endi: Esiko sya Yerusalemu 
sihulekereese, ewe Senakeribbu, haandi sihuchehereere omuhaana wa Siyooni 
otaamanyire eby'abasaacha; ahuloondaho nayuuya sa omutwe omuhaana wa 
Yerusalemu. 

23“Obaasa oti wiina yooli ohufwoolaanga, haandi yobisamo emoni? Wiina 
mweene yohabuhiire haandi wahoomolera emoni?” Niye ese Omwoolerefu wa 
Yisiraeli! 

24Otumire bawamwaanda bao ohufwoola ese Omwaami, mani niweefumia 
noboola oti, “ndehoonyera ebigaari byaange mani ndaniina aakulu hu ngulu, 
ndayingira engulu ndeeyi cha Lebbanooni. Wefumiisye koti lu watemayo 
emituumba chihiramo obuleeyi, neende emisaala kiindi kihiramo obulai, mani 
niwolera elalira hu lugulu luhiramo obuleeyi, mu sichaha sihiramo ohudidya.” 

25Wefumiisye koti lu wayaba esulo, mani noong'wa amaachi kaamwo, haandi 
koti amakulu k'abasikaari bao kahamya omwaalo kwa Naili. 

26“Haba siwawuliraho oti niise owatekeha esyo ohutula hale? Ndatekeha esyo 
hale muno mani bulaanu syolereere buti.” Ndahuberesa obunyala 
bwohusihirisa ebiko biriho olukaka lw'amaani, byehole ebituuli by'ebikoha. 

27Abaandu baamwo sakira bawaamo amaani, baatya haandi baateng'eng'ala, 
baaba koti obunyaasi bwomu siino haandi koti omuboka kusebuha, haandi koti 
obunyaasi bumera hu sirama buhooha omubasu nikubuhubba, nibusisiiri 
ohuhula. 

28Ese manyire buli siindu si hudiiraho, neende buli siindu sy'ohola neende 
syoochia ohuhola, haandi manyire koti lu wundaluhireho. 

29Olwohuba manyire koti lu wundaluhireho haandi mbuliire esiyiingwa 
syohwehuduumbasa hwao, mani njia ohuta elobo lyaange mu moolu kao neende 



1454 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

oluhoba muuhanwa mwao, njia ohuhukoboserayo hu ngira yi wabitiraho 
niwiicha. 

30Yisaaya yaboolera Hesekia ati, “Hano niho ahalolero hachia ohuhweekesa hati 
bi mboolere bichia ohwoolerera; mu mwaaka kuno neende mu mwaaka kwiicha, 
muchia ohulya eyamera eyeene; nae mu mwaaka kuloondaho, muchia ohutaaka 
abeene emere yeeng'we mani muyikese. Mwahataake endalo ch'emisabbiibbu, 
mani mulye ebyaamo byacho. 

31Abo abahaoneo mu Buyudaaya, bahayiindire baaba koti emisaala kiisa emisi 
aasi mu loba, haandi chaamaho ebyaamo aakulu. 

32Yiriwo abaandu bachia ohuwonao mu Yerusalemu, neende hu Lugulu lwa 
Siyooni. Olwohuba Omwaami w'Obunyala amaliriire ohusihola. 

33“Mani sakira sino nisyo si Omwaami aboola ebidiira hu mutuki wa Asiria: Haba 
saachia ohwiingira mu siko sino, kata sa ohunyala ohulasayo ahasaale kata 
halala, kata sa ohusiseeta neende engabo, kata sa ohuyaba obuko 
busyebodohanie. 

34Engira yi yabitaho niyeecha, niyo eyeene eyo yiyahabiteho n'akobolayo, mani 
haba siyaheengire mu siko sino daawe. Omwaami niye oboola. 

35Njia ohukayirira esiko sino mani siwonie, hulw'oluyaali lwaange sa, neende 
olwohuba Daudi omuhalaabani waange.” 

36Ao mani niwo yi malaika w'Omwaami achia ohuchiira mu kaambi y'Abasiria 
yeete abasikaari elifu emia ndala neende amahumi kataanu-na-kadatu neende 
bataanu (185,000); mani obwiire nibwahahye, bone, ekyo nikyo ekyahabe 
emilaambo kyaabwe. 

37Mani Senakeribbu, omutuki wa Asiria n'ahamyuuhao, n'akabolayo engo 
n'amenya mu siko sya Ninefe. 

38Olwoola, Senakeribbu niyali niyeenamira Nasaae mu nyuumba ya nasaae yae 
abuundu alaangwa ati Nisirooki, abaana bae Adirameleki neende Sareseeri, 
bamutemula neende olugaanga, mani beeruhira mu syaalo sya Araraati. 
Esarahadooni, omwaana wae niye owatukira mu sisaala syae. 

Yisaaya 38 

Ohulwaala hw'omutuki Hesekia neende ohuwona hwae 
(2 Abat 20:1-11; 2 Biha 32:24-26) 

1Olwoola, mu ndaalo echo, Hesekia yalwaala muno, niyoola aambi neende 
ohufwa. Mani omunabbi Yisaaya omwaana wa Amosi, niyeecha ohumubonaho, 
naamuboolera ati, “Omwaami aboola ati, ‘Tereesa ebyomuungo wao; olwohuba 
ochia ohufwa, haba soochia ohuwona daawe.’ ” 

2Mani Hesekia yakaluuhana, yatingaalo ena sida, mani yasaba Omwaami, 

3n'aboola ati, “Ewe Omwaami, hwekweeda, yichulisaho bulaanu, obone koti lu 
ndi omweesikwa mu moni wao, koti lu huhuloongoyalira neende omwooyo 
kwaange kwoosi, haandi koti lu ndeemaangaho ohuhola ebihusangaasa mu 
moni wao.” Hesekia n'alira muno. 

4Omwaami yaboolera Yisaaya ati: 

5Chia mani oboolere Hesekia oti, Omwaami, Nasaae wa Daudi kuukaao, aboola 
ati, “Mbuliire ohusaba hwao, haandi mbweene amasika kao. Mani bona, njia 
ohumeeda hu bulamu bwao obwo emyaaka ehumi neende kitaanu. 

6Njia ohuhuwonia alala neende esiko sya Yerusalemu, mani hutuse mu mahono 
k'omutuki wa Asiria, njia ohukayirira esiko sino.” 

7“Hano niho ahanaabe ahalolero hao ohutula eyiri Omwaami, ahachia 
ohuhweekesa hati Omwaami achia ohuhola esiindu sy'ahusuubiise: 

8Bona, njia ohuhola esiiniha siri hu Ahabbu, esy'elyuuba lichia ohukwa, 
Omwaami achia ohusikobosa enyuma, obuleeyi bw'amakulu ehumi.” Mani 
elyuuba nilikobola enyuma obuleeyi bw'amakulu ehumi, ak'ebiha bi yali 
n'amalire ohwihirira. 

Olweembo lwa Hesekia lw'ohweebasa 

9Luno nilwo olweembo lu Hesekia omutuki wa Buyudaaya yandiika n'amalirire 
ohuwona obulwaae bwae: 

10Ndali mboola endi mu mwaaka kwa akatikaati w'obulamu bwaange nikwo 
kuhoyere ohutuliraho mu syaalo muno; njie hu biruwa by'Emakoombe mbeeyo 
emyaaka kyaange kidoong'ereyo. 

11Ndali nimboola endi, haba siinjia ohubona Omwaami mu syaalo sy'abalamu 
daawe; haandi siinjia ohubonaho omuundu yeesi mwaabo abamenya hu syaalo 
huno. 

12Obulamu butulireo mani bwanduswaho koti esikaali sy'omwaayi; obulamu 
bwaange buweereo koti engubo hu sicharaani sy'omunabi; buhalaakwe koti 
oluwuusi sa; ohutula echuli ohwoola esiro, mbwereeremo elalira amaani. 

13Esiro syoosi ndekanyiirisa olw'obuchuuni, mbulira koti edalang'i yimenena 
amakuumba kaange koosi; ohutula esideete ohwoola esiro, Nasaae ali koti 
omalawo obulamu bwaange. 

14Ndabechaanga ao nimiinduha koti eyoni, Ndalira koti eguugu. Emoni chaange 
chooboha olwohutiingaala aakulu. Ewe Omwaami, ndi mu masira. Ewe yiicha 
wumonie! 

15Nae ese ndaboole siina syeene? Olwohuba Omwaami amalire ohulomaloma 
naange, haandi omweene niye osiholere. Endoolo choosi chiimbweeremo 
olwohuba engisa yiri hu mwooyo kwaange. 

16Ewe Omwaami, mu biindu bino byoosi nimwo mu baandu banyoola obulamu, 
haandi mu ebyo byoosi nimwo mu syesi nyoola obulamu. Ewe Omwaami, monie 
mani mbe omulamu! 

17Eee, syahoonya muno ohuba neende engisa mbwe ndaaba neende engisa 
enyiingi; nae ewe Omwaami waawonia obulamu bwaange ohutula mu liina 
lyohusihirira, olwohuba wundeheremo ebyonoono byaange byoosi. 

18Olwohuba Emakoombe abulao onyala ohuhweebasa, mu syaalo sy'abafu, 
abulao onyala ohuhufumia daawe; kata sa abachia aasi mu ng'ani haba sibanyala 
ohusuubira obweesikwa bwao. 

19Nae abalamu, abalamu nibo abahweebasa, koti lu ndi ohuhola enyaanga yino 
Balaataang'ene baana nibo abeekesa abaana obweesikwa bwao. 

20Omwaami achia ohuumonia, mani obulamu bweefwe bwoosi huchia 
ohuhweemberaanga nihuhubba obuhana, mu nyuumba y'Omwaami. 

21Bulaanu Yisaaya yali n'aboolere ati, “Lehe babukule ebyaamo 
by'omusabbiibbu, mani babisehule, babite hu sikoonjo, mani Hesekia awone.” 

22Hesekia yesi yali nateebere ati, “Halolero siina ahaneekese hati njia ohuniina 
njie mu nyuumba y'Omwaami?” 

Yisaaya 39 

Bawamwaanda ohutula Bbabbilooni 
(2 Abat 20:12-19) 

1Mu biha ebyo, Merodakibaladaani, omwaana wa Bbaladaani, omutuki wa 
Bbabbilooni, yatuma bawamwaanda neende ebbarwa neende esiyaanwa 
ohuyirira Hesekia, olwohuba yali nawuliire koti lu yali nalwaalire haandi 
n'awonere. 

2Mani Hesekia yaanirisa muno bawamwaanda ababileeta; mani yabeekesa 
eby'obuyiinda byomu nyuumba yae y'esibiihiro koti; efeesa, esaabbu, 
eby'esing'aari, amafuta k'ebbeyi y'aakulu, enyuumba yoosi yibabiihamo 
ebilwaaniso, neende buli siindu syoosi esyali mu nyuumba yae y'esibiihiro. 
Sibulao esiindu kata silala esyali mu nyuumba yae oba mu bwaami bwae bwoosi 
si Hesekia atabeekesa. 

3Ao mani Yisaaya omunabbi yeecha eyiri Omutuki Hesekia, yaamuteeba ati, 
“Abasaacha abo baboolere siina syeene? Haandi batulire mu syaalo siina 
ohwiicha yooli?” Hesekia yakobolamo ati, Batulire mu syaalo sy'eyale ohwiicha 
yiindi. Batulire mu syaalo sya Bbabbilooni. 

4Haandi Yisaaya yamuteeba ati, “Babweene siina syeene mu nyuumba yao?” 
Hesekia yakobolamo ati, “Babweene buli siindi siri mu nyuumba yaange; sibulao 
esiindu siri mu bibiihiro byaange si tabeekeese.” 

5Ao Yisaaya yaboolera Hesekia ati, “Wulira Omwaami w'Obunyala sy'aboola: 

6‘Bona, ebiha bichia ohwoola, ebiindu byoosi-byoosi ebiri mu dooho lyao lino, 
neende ebyo bi bakuukaao babiiha ohwoola buti, bachia ohubikiinga babiyire 
Bbabbilooni; sibulao esiindu sichia ohudoong'a muno.’ 

7Haandi hu basyaani bao beene, abo baweebula, bachia ohuyirwa; mani 
bahabalooye, bahalaabanire mu dooho ly'omutuki wa Bbabbilooni.” 

8Mani omutuki Hesekia yaboolera Yisaaya ati, “Emboosi y'Omwaami yi 
wahalomaloma ndai niyo.” Olwohuba yabaasa ati, “Omuleembe kuchia ohubaao 
haandi ohulwaana haba sihuchia hubaao mu biha by'obulamu bwao.” 

Yisaaya 40 

Emboosi chikobosamo esuubi 

1Gumye, gumye abaandu baange, Nasaae weeng'we nilwo lu aboola. 

2Muboolere abaandu abomu Yerusalemu emboosi chibakobosamo esuubi, mani 
mubaboolere muti ohusaanda hwaabwe bulaanu hwakaame, muti ebyonoono 
byaabwe bireheerwemo. Mubaboolere muti Omwaami abasaandiisye olumala 
hulw'ebyonoono byaabwe. 

3   Ekono lihuumula niliboola liti. “Mutereesere Omwaami engira mu siparara, 
mukololosere Nasaae weeng'we engira ya naahuluungu mu sichiimi. 

4Buli liina liichuswe, haandi buli lugulu neende buli sigulu bikwalaaswe; neende 
buli abuundu ataali akololofu akololoswe, haandi buli abuundu ataali akwalaafu 
akwalaaswe. 

5Ao mani oluyaali lw'Omwaami luchia ohwekeswa, buli muundu yeesi 
yahalubone, olwohuba Omwaami mweene niye oboolere.” 

6 Ekono liboola liti, “Huumula!” Mani ese nindeeba endi, “Siina syeene 
sindahuumule?” Nilikobolamo liti, “Huumula oti abaandu boosi bali koti 
obunyaasi, haandi ohunyirira haabwe hwosi huli koti esimuli syomu siino.” 

7Obunyaasi bwooma, esimuli syahooha, Omwaami yatuma omuyaka 
ohubiwuuchaho; mubwadyeeri abaandu bali koti obunyaasi. 

8Obunyaasi bwooma, esimuli syahooha; nae emboosi ya Nasaae weefwe 
yiyiindira sa endaalo choosi. 

9Ewe boolera Siyooni emboosi ndai, niina hu lugulu luleeyi; ewe oboolere 
Yerusalemu emboosi ndai, siingisa ekono olomalome neende amaani, otatya 

daawe; boolera ebiko bya Buyudaaya muti, “Bone, Nasaae weenge nguno 
yoolere!” 

10 Bone, Omwaami Nasaae weeng'we nguyo yeecha neende obunyala, haandi 
obunyala bwae bweene bumutukira; bone, ali neende omukabo kwae, haandi ali 
neende omusaara kwae. 

11  Achia ohuliinda ebyaayo byae koti omwaayi; achia ohubuusa alala 
amakoondi madoto, mani akalere mu mahono kae, achia ohukakiingira hu sirifu 
syae, mani yeemisiremo amadwaasi kebuule niyehaliirisa bulai. 

Obunyala neende amakesi ka Nasaae wa Yisiraeli 

12Wiina mweene owali napiimire obuungi bw'amaachi komu nyaanja mu syaaba 
sy'amahono kae oba yapiima ekulu neende obuleeyi bw'esirifu syae? Wiina 
owali n'ateere olufu lwohu syaalo hu latiri ohulukera kata sa owakeraho engulu 
hu latiri haandi yapiimiraho obugulu hu latiri? 

13 Wiina owali nabooleere Mwooyo w'Omwaami esy'ohuhola, kata sa owali 
n'amubereese amakesi namukerakira? 

14Nasaae yali niyeteebere hu wiina, n'amusaba amuberese amakesi? Wiina 
owali namwekeseho emera y'obwadyeeri haandi yaamweekesa engeri 
yohuholeramo ebiindu, haandi wiina owamweekesaho engeri y'ohumanya? 

15Bone, eyiri Omwaami, ebyaalo biri koti etoonde ly'amaachi hu syoongo, biri 
koti olufu luli hu latiri; bone, ayira ebisiinga koti esiindu sidiidi muno. 

16Ebichaha bya Lebbanooni byoosi haba sibinyala ohutulamo eehwi chinyala 
ohumala Omwaami daawe. Kata esolo chamwo, haba sichinyala ohuba 
ebiyaanwa bisaambwa. 

17Ebyaalo byoosi haba si siindu mu moni w'Omwaami, biri koti ebihaya byeene, 
omubula esiindu. 

18  Mani Nasaae munamukeranisye hu wiina, kata sa siina syeene 
simunamufwaananie nasyo? 

19Esiloongaloongwe si muundu aloonga, neende esiindu si muundu yetaanya 
mani yabahaho esaabbu, neende esyo siyetaanya neende eminyororo ky'efeesa. 

20Nae omumanani otanyala ohunyoola efeesa kata sa esaabbu ebyohu yaana, 
adoolamo omusaala kutanyala hufuunda; mani yakoonya omubaachi w'amakesi 
yataawo esifwaanani syomiifu esitanyala hudengaanisibwa. 

21Eng'we haba simumanyire? Haba simuwulirangaho? Haba sibababooleraanga 
ohutula hale? Mwali nimutaamanyireho ohutula esyaalo nisiloongwa? 

22Nasaae niye oyo owamenya aakulu w'esyaalo syebodoohaanie, mani abaandu 
basiriho badiidi koti amadeede. Yabaambula ekulu koti olutiimba, haandi 
yalibaamba koti eyeema ly'ohumenyamo. 

23Aloongoyasa abatuki b'amaani, mani yabahola koti abataaliho neende esiindu 
daawe. 

24Bali koti emisaala kibahataaka sa esiha esyo, ki bisina byaakio bisisiiri ohwiisa 
emisi mu loba. Omwaami lwaatuma sa omuyaka ati, nikihooha, nikuwuuchaho 
kuti nikidumuuha koti amakada. 

25Omwoolerefu Mweene ateeba ati, “Munyala ohuungeraania neende wiina, yi 
nyala ohufwaanana nae? 

26Mutingaale aakulu mani mubone. Wiina mweene owaloonga ebyo byoosi 
ebiriyo?” Niye oyo olagira byaatulayo koti eye, n'alaanga buli situlayo neende 
eliita lyaasyo; neende obunyala bwae buungi, mani olwohuba ali neende amaani 
maangi sibulao esitaaliwo. 

27Eng'we abeechuhulu ba Yakobbo, mboola eng'we Abaisiraeli, munyala mutye 
ohwekanyiirisa nimuboola muti, “Omwaami haba saamanyire obudinyu 
bweeng'we, haandi muti Nasaae weeng'we haba sadeebayo daawe”? 

28Haba simusimanyire? Haba simusiwuliraangaho daawe? Omwaami niye 
Nasaae w'endaalo choosi, Esyaalo syoosi koti lu syaakiire, niye owasiloonga. 
Haba sawaamo amaani haandi saajoong'a, amakesi kae haba sikamanyihana 
daawe. 

29Abeyendehereere, ababeresa amaani, haandi ababula obunyala, 
aboongeraangamo amaani. 

30Abaraaga bosi beyendeherera mani baajoong'a, haandi abasyaani baraaga 
bosi baweechaangamo amaani mani baakwa aasi bauchuluha. 

31Nae abo abeesika Omwaami ohubahoonya, ababeresaanga amaani mayaaha, 
babburuha aakulu neende embaya koti eeswi beeruha nae baahaya ohujoong'a, 
bakeenda nae baahaya ohujoong'a. 

Yisaaya 41 

Nasaae ahahasa Abaisiraeli 

1Nasaae aboola ati, “Buleere mani mutekeerese, eng'we ebyaalo by'edoloondo! 
Mweetekehe ohuyaala omusaango kweeng'we mu kooti; muchia ohunyoola 
ebiha by'ohwelomalomaho. Mulehe hwebuuse alala huheengeo oyo owadyeeri. 

2Wiina owalaanga omuundu owatuyiingira oyo ohutula ebukwe mani yaachia 
n'ayiingira buli abuundu yi yoola woosi?” Akaba ebyaalo bi ayingiire, mani 
abatuki hu banyale ohuba aasi wae; asihirisa neende olugaanga lwae, mani 

yaaleha abafwiire abaangi muno koti olufu, oluyiingo lwae lubasalaania baaba 
koti ebikoha. 

3Aboongaho mani yabitao ataali obudinyu bwoosi, naabitira hu ngira 
yatabitiraangaho daawe. 

4Wiina owakera sino syabaao, owabitekeha ohutula muhuchaaka? Niye Ese, 
Omwaami, otaangira, haandi Niise Oyo omaliirihayo. 

5Abaandu b'edoloondo babona bi ndahola mani baatya, abaandu bomu byaalo 
by'eyale bateengereha; bebuusire alala mani beecha. 

6Buli muundu ahoonya owaasye, mani yaboolera mwaanang'ina ati, “Guma!” 

7Omubaachi agumya omuyitaanyi w'ebibya ati: weebale muno! Haandi oyo 
okwalaasa neende enyuundo asigumya neende emisumaari, nibaboolera 
owambaania bati, “Si huholere syali nisyo” mani nibasyomiisa neende 
emisumaari sihaye ohudeengaana. 

8 Nae ewe, Yisiraeli omuhalaabani waange, Yakabbo, yi ndedoolera, olwiibulo 
lwa Abburahamu, omwiicha waange. 

9Ndahutusa hu njakamo y'esyaalo, mani ndahulaanga ni ndi hu soonda chaasyo 
ch'eyale muno, niihuboolera endi, “Niiwe omuhalaabani waange, omweene 
hudoolere mani haba siinjia huhusukuna daawe. 

10Otatya daawe, olwohuba ndi naawe. Oteyendeherera daawe, olwohuba niise 
Nasaae wao. Njia ohuhuberesa amaani, haandi njia ohuhuhoonya. Njia 
ohuhusiira neende omuhono kwaange muluungi mani huwonie. 

11Bona, abo boosi abahunyoolerera bahadiirwe esoni mani bayiingirwa. Neende 
abo abahulwaanisa bahamalweo haandi basihiriswa. 

12Wahakoonye abo abahuyiingania, nae haba siwahabanyooleho daawe; abo 
abahulwaania baaba abasuku bao bahasihiriswe mani bawerao elalira. 

13Olwohuba ese, Omwaami Nasaae wao Niise huberesa amaani; haandi niise 
ohuboolera endi, ‘Otatya daawe, njia ohuhuhoonya.’ 

14Omwaami aboola ati, ‘Kata amwahaba abadiidi haandi abakata, eng'we 
abasaacha ba Yisiraeli, mutatya! Njia ohubahoonya; Omuwonia weeng'we niye 
Omwoolerefu wa Yisiraeli. 

15Bona, njia ohuhuhola omuhubbakiro, kusisiiri omuyaaha, omwooki, haandi 
okusisiiri neende obwooki.’ Ochia ohuhubbaka engulu mani ochisihirise; 
obugulu bwaheehole olufu. 

16Wahabisereeche omuyaka kwabidumuula, mani esiifuusye syabisalaania. 
Mani ochia ohwehoyera mu Omwaami; oluyaali lwao lwahabe mu Omwoolerefu 
wa Yisiraeli. 

17Abamanani neende abali mu ngisa nibahakoonye amaachi, baahaya 
ohukanyoola, emimiro kyaabwe kyooma olw'obuluwo, ese Omwaami, njia 
ohuwulira ohwekongooya hwaabwe, Ese, Nasaae wa Yisiraeli haba siinjia 
hubajwaang'a daawe. 

18Emyaalo kyahasoohe ohutula mu bigulu byoomu, haandi ndahateeo esulo mu 
mahooho. Ndahahole esiparara syaaba esidiba sy'amaachi, haandi eloba lyoomu 
lyaaba esulo ch'amaachi. 

19Ndahamese mu siparara emisaala mihuyu, emiseengese, emiritole, neende 
emisaala miseituuni; mu loba lyoomu ndahamesemo ebichaha by'emisaala, 
ebichaha by'emipaini neende emiyunipa haandi neende emisaipuraasi. 

20Ao mani abaandu bahabone haandi baamanya haandi babaasa mani 
baamanyira elalira, bati, Ese Omwaami, Niise oholere sino, haandi koti Ese 
Omwoolerefu wa Yisiraeli, Niise owasitaao.” 

Omwaami ayiingania banasaae bobubacha 

21Omwaami, Omutuki wa Yakobbo aboola ati, “Eng'we banasaae b'ebyaalo 
biindi, muleete omusaango okwohwekanyiirisa hweeng'we. Muleete 
ohwekanyiirisa huhiramo amaani. 

22Lehe baleete ohwekanyiirisa ohwo, mani batuboolereho ebyahakweeo.” 
Mutuboolere ebiindu byabaao hale, mani mutuboolere amahuluundu kabyo, 
hubibaaseho haandi hunyale ohumanya ebyahabitulemo; kata sa tuboolere 
ebiindu byahakweeo mu biha biicha. 

23Tuboolere ebiindu byahakweeo mu biha byomuumoni, mani hunyale 
ohumanya huti muli banasaae. Mubeeho neende esiindu silai, kata sa esyonoono 
si muhola, hu hunyale ohutya neende ohweyendeehera. 

24Bone, eng'we abeene mubulamo esiindu, haandi ebiindu bi muhola, 
mubulamo esiindu; haandi omuundu oheengao ohubahalaabanira, ahola sa 
esy'omusiro. 

25Ndadoola omusaacha otula emukulu, mani nguyo yoolere. Atula ebukwe, 
haandi yahalaange eliita lyaange. Yahaseenakire abatuki, koti oseenakira edosi, 
haandi koti omuloongi w'endamu anyooba eloba. 

26Wiina mweene hweeng'we owali nasilaanga ohutula hale, mani hu nyale 
ohumanya. Haandi hweeng'we, wiina owali nasilomalomeho nisitabaao, mani 
hu hunyale ohuboola huti, “Wadyeeri niye”? Yibulao hweeng'we owasiboola, 
haandi abulao owasilomalomaho, abulao owawulira emboosi cheeng'we. 

27Ese Omwaami, ese niise owataangira ohusiboolera Siyooni mani ndaatuma 
bawamwaanda ohuboolera Yerusalemu emboosi ndai. 

28Nae nitingaala hu basuku baange, haba simbonamo oli neende esy'ohuboola 
daawe; haandi mwaabo, yibulamo onyala ohukeraka haandi buli yiteeba 
esiteebo, abulao owungobolamo. 

29Bone, banasaae bano boosi, abulao oli neende obuhoonyi; sibulao esiindu 
sibanyala ohuhola. Ebiloongaloongwe byaabwe ebitaanywa, ni emboo ehaya, 
bibulamo amahuluundu. 

Yisaaya 42 

Omuhalaabani w'Omwaami 

1   Omwaami aboola ati, “Bone, omuhalaabani waange nguno, wuno niye 
yinyomiisa. Niye yindadoolamo, haandi niye yindehoyeramo.” Ndamwichusamo 
Mwooyo waange, mani achia ohuleeta obwadyeeri mu buli syaalo. 

2Haba saachia huhuumula oba ohusiingisa ekono lyae, oba yakera 
lyawuliirihana hu ngira. 

3Haba saachia hufunaka olumuli lwaadihaanemo, haandi olutaambi luloleera, 
haba saachia hulusimia; ohutusaho, yahaleetere abaandu boosi obwadyeeri 
bweene. 

4Haba siyahaweemo esuubi kata sa ohusinyiha; ohwoola lu yahateeo 
obwadyeeri mu syaalo; haandi abaandu bamenya mu byaalo by'eyale baliinda 
neende esangaalo ohunyoola enjekesa yae. 

5 Omwaami Nasaae, owaloonga ekulu mani n'alibaamba. Owahola esyaalo 
neende buli siindu sirimo. Abaandu bamenya mu syaalo, niiwe owababeresa 
omuuya omwooyo w'obulamu; aboola ati, 

6  “Niise Omwaami, haandi ndahulaanga mu buluungifu, ndahudiira hu muhono 
haandi ndaahuliinda. Ndahabitire mweewe ohuhola endagaano neende 
abaandu, haandi ndahabitire mweewe ohuleetera ebyaalo obulafu. 

7Wahabwihule emoni chawofula. Wahatuse ababoye mu jeela y'esiirima, mani 
waleetera abo ababoyerwa mu siirima omuleembe. 

8“Niise Omwaami syeeng'ene, Nasaae wao. Yibulayo nasaae wuundi ofukiirirwa 
ohukabanaho hu luyaali lwaange, haandi efuma yaange haba siyibereswaho 
esifwaanani sibaache sa. 

9Bone, ebiindu bindalaanga hale bulaanu byoolereere. Bulaanu njia 
ohubaboolera ebiyaaha; nibisisiiri ohubaao.” 

Olweembo lw'ohufumia Omwaami 

10Mweembere Omwaami olweembo luyaaha, leha esyaalo syoosi simukinie! 
Leha enyaanja neende ebiloonge bi yirimo byoosi bimukinie. Eng'we ebyaalo 
by'eyale neende abaandu baamwo, mukinie Omwaami. 



1463 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11Lehe esiparara neende ebiko byamwo bisiingise ekono, neende engoongo 
ch'Abakedaari. Lehe abaandu ba Sela beembe neende omwehoyo, lehe 
bahuumule nibali aakulu w'engulu. 

12Lehe abaandu bamenya mu byaalo byeeyale bakinie Omwaami, haandi 
bamwiisemo oluyaali. 

13Omwaami atulayo niyeecha ohulwaana koti omululu w'amaani. Yeekesa 
obwaalaba bwae koti omusikaari. Yoobba embuungu ch'ebiita, mani 
yahuumulira mu kono ly'aakulu. Yeekesa obunyala bwae obw'ohulwaania 
abasuku bae. 

Nasaae asuubisa ohuhoonya abaandu bae 

14Omwaami aboola ati, “Ndeesimiriise nimbuleerere hulw'embaka ndeeyi 
muno, haandi yibulao yingobolamo. Nae bulaanu, njia ohwayula koti omuhasi 
olumwa, njia ohubiinduha koti omuhasi olumwa engasi. 

15Njia ohusihirisa engulu neende ebigulu, mani nyomye obunyaasi neende 
emisaala kibiriho.” Ehooho chohu myaalo, njia ohuchihola ebisiinga, haandi njia 
ohuhamya ebidiba by'amaachi. 

16“Njia ohwemerera abawofu, mbabise hu ngira chibataamanyire, mu mihoosi 
ki bali nibataamanyire mani mbeekese. Njia ohukaluuhania esiirima siri mu 
moni waabwe sibe obulafu, haandi ngwalaase buli abuundu yibabitira. Ebiindu 
bino njia ohubaholera, haba siinjia hubajwaang'a daawe. 

17Abo boosi abeesika ebiloongaloongwe bibaache, abo ababoolera 
ebiloongaloongwe biitaanye bati, ‘Niing'we banasaae beefwe.’ Bahakaluswe 
enyuma mani badiirwa esoni.” 

Abaisiraeli bahaya ohweeka 

18Omwaami aboola ati, “Wulire eng'we abadiimbe b'amatwi; eng'we abawofu, 
tingaale mani mubone. 

19Wiina mweene omuwofu ohuhira omuhalaabani waange? Oba, wiina mweene 
omudiimbe ohuhira wamwaanda waange yiituma? Wiina mweene owawofula 
koti omuloonde mweene, oba owawofula koti omuhalaabani w'Omwaami?” 

20Ewe Yisiraeli, omweene ebiindu biingi muno, nae haba sobyehaliirisa daawe; 
oli neende amatwi kawulira, nae haba soowulira daawe. 

21Omwaami, ohweema hu buluungifu bwae bw'ohuwonia abaandu, yasangaala 
ohufumia amalako kae mani abaandu bakeesemo oluyaali. 

22Nae bulaanu abaandu bae mbano beebwa haandi banyakwa, nae boosi 
batekwa mu buko mani baakwiiswa mu buko. Bayiimwa mani yaabulao 
obawonia, banyakwa mani yabulao oboola ati, “Kobosao!” 

23Wiina mweene hweeng'we onawuulire sino? Wiina mweene onatekeeresa 
ebiindu bifwaana biti? Mani ohuchaaka olwaleere ohwemeeda mu moni 
ohoyere ohutekeeresaang niweehaliirisa. 

24Wiina owaleha abeechuhulu ba Yakobbo ohunyakwa? Wiina owayaanayo 
Yisiraeli ohukwa mu mahono k'abanyaka? Yali Omwaami mweene yihunyoolesa 
nihuhola ebyonoono. Oyo yihwahaya ohuhola by'adaha, mani hwajeemera 
amalako kae. 

25Sakira etima limudiira nabataaho obwalaba bwae mani naabasiindihira ebiita 
by'amaani; Obwaalaba bwae bwaamba koti omuliro bwebodoohania, nae haba 
sibatamanya daawe; bwamusaamba, nae haba sibasyeekeraho daawe. 

Yisaaya 43 

Nasaae asuubisa ohwaabina abaandu bae 

1Nae bulaanu Ewe Yakobbo, Omwaami oyo owahuloonga, Ewe Yisiraeli, 
Omwaami oyo owahuhola, aboola ati, “Otatya daawe, olwohuba ese hununuule; 
hukuliihe eliita lyao lyeene, mani oli owaange. 

2Niwahabe niwaambuha amaachi k'ebusiba, ndahabe alala naawe, haandi 
emyaalo ki wahaambuhe kyoosi, haba si kyahahusihirise daawe. 
Niwahabiteenge mu muliro kwosi, haba sikwahahusaambeenge daawe, kata sa 
enjeserye chakwo haba sichahahusihiriseenge daawe. 

3Olwohuba niise Omwaami Nasaae wao, Omwoolerefu wa Yisiraeli, Omuwonia 
wao. Nyaanayo Misiri koti esiyaanwa syohuhununula, ndaberesayo Etiopia 
neende Sebba mu bweyaango bwao. 

4Olwohuba oli ow'engaanga y'aakulu mu moni waange, ow'oluyaali, haandi 
ndahuheera muno, mani sakira hukulaasaniamo ebyaalo biindi hulwao, haandi 
ngulaasaniamo abaandu baandi ohuwonia obulamu bwao. 

5Otatya daawe, olwohuba ndi naawe; njia ohubuusa alala abaandu bao, mani 
mbaleete nimbatusa ebukwe, neende emuumbo. 

6Njia ohuboolera ab'emukulu endi, ‘Lehuule’ neende ab'emwaalo endi, 
‘Mutabahayiraho’. Leete abaandu baange basaacha ohutula eyale neende 
abaandu baange bahasi ohutula hu njakamo y'esyaalo. 

7Njia ohulaanga buli muundu hu abo, olwohuba n'amala ohumukuliha eliita lyae, 
ndamuloonga ohumuberesa oluyaali, ndahuhola haandi ndahutaao 
hulw'esyeene sino.” 

Abaisiraeli nibo abaloli b'Omwaami 

8Omwaami aboola ati, “Leete abaandu baange bayaaswe omusaango. Bali 
neende emoni, nae haba sibabona, bali neende amatwi, nae haba sibawulira! 

9Lehe ebyaalo byoosi biiche, mani lehe abaandu bebuuse alala. Wiina mweene 
hu banasaae baabwe onyala ohutuboolera ebiindu bichia ohukwaao, haandi 
yaatweekesa ebiindu byaliwo hale? Lehe baleete abaloli baabwe ohwomiisa bati 
nibo abadyeeri, haandi lehe baboole bati ebiindu bibawulira byadyeeri byeene.” 

10Omwaami aboola ati, “Eng'we Abaisiraeli, niing'we abaloli baange,” “Haandi 
niing'we abahalaabani baange baandedoolera omweene, hu munyale 
ohuumanya neende ohufukiirira haandi mumanya muti Niise Ese. Abulao 
nasaae wuundi owataangira ohubaao, kose haandi yichia hubaao nasaae 
wuundi owiicha enyuma waange. 

11Ese syeeng'ene, Niise Omwaami, haandi yibulao Omuwonia wuundi, 
ohumalaho Ese. 

12Mboola ebyahabeeo haandi niise obawonia haandi ndalaangirira, abulao 
nasaae wuundi owali naaholereho atyo daawe. Eng'we niing'we abaloli baange.” 
Ese Omwaami niise oboolere. 

13“Niise Nasaae, haandi buli ludaalo Niise Ese. Abulao onyala ohweetusa mu 
bunyala bwaange. Buli siindu siihola, abulao onyala ohusikaluuhania.” 

Ohweeyiba ohutula Bbabbilooni 

14Omwaami Omuwonia weeng'we, haandi Omwoolerefu wa Yisiraeli aboola ati: 
“Olwohubawonia eng'we, njia ohusiindiha eye ohuseeta Bbabbilooni. 
Ndahafunake ebichuma biikala ebiruwa byaabwe ebyo, haandi ohuhuumula 
hw'Abakaludaya ohubeere ohw'esangaalo, hwahehole ohuubba embuungu. 

15Niise Omwaami, Omwoolerefu weeng'we Mweene, Omuloongi wa Yisiraeli, 
haandi Omutuki weeng'we.” 

16Hale Omwaami yaholaho engira mu nyaanja, haandi yaata omuhoosi mu 
maachi k'amaani. 

17Yasihirisa eye hoongo ely'abasikaari abali neende ebigaari neende efaraasi. 
Bakwa aasi, mani byabahayira elalira ohusiingira, mani boosi baasihamira 
elalira mu maachi, koti olutaambi lw'etaara lwahasima. 

18Omwaami oyo aboola ati: “Mutatingaala hu biindu bya hale, kata sa mwabaasa 
hu biindu byaliwo mu ndaalo cha hale.” 

19Bone, ndi ohuhola esiindu siyaaha; mbano njaakire ohusihola hale. Kata 
eng'we nimusiiri ohusibona daawe? Njia ohutaao engira mu sichiimi neende 
emyaalo mu sichiimi. 

20Esolo ndeende chichia ohunjisamo oluyaali, amabbwe neende embuuni 
byahaanginie; olwohuba ese ngeraanga amaachi kaba mu siparara, haandi 
emyaalo nikihulukusa mu siparara, ohuberesa abaandu baange badoole 
amaachi k'ohung'wa. 

21Abo nibo abaandu baange. Baange ese mweene ndeeholera balaangirire efuma 
yaange. 

Esyonoono sya Yisiraeli 

22Omwaami aboola ati: “Ewe Yakobbo, haba siniiwe owanaanga daawe; nae ewe 
Yisiraeli, obeere nimwasinyiha. 

23Haba simundeeteraanga amakoondi keeng'we koti ebiyaanwa bisaambwa, 
kata sa mwaanjisamo oluyaali neende ebiyaanwa byeeng'we.” Ese haba 
simbasabaanga neende amaani ohunyaanira ebiyaanwa byeeng'we daawe, 
haandi siimbajoong'iaanga nimbasabirisa obubbaani. 

24Eng'we haba simunyaaniraanga sa eseende ch'ohukula emikachi 
chinyunyuula ohunyaanya sa daawe, kata oti mwaambitiirisa neende amasinya 
k'ebisolo byeeng'we daawe. Nae eng'we mwandwiiha sa ebyonoono byeeng'we 
daawe, mwanjoong'ia neende ebyonoono byeeng'we. 

25Nae ese, Niise oyo oleheramo ebyonoono byeeng'we hulwaange ese omweene, 
haandi haba siinjia hukobolayo ohwiichulisaanga ebyonoono byeeng'we bbe. 

26Leha hwiichulisanieho, mani huwosesanie fweembi omusaango; mwewoseho, 
mani mweekese koti lu muli abadyeeri. 

27Bakuuka yeeng'we nibo abataangira ohuholaanga ebyonoono, haandi 
abeekesa beeng'we nibo abaholaanga ebyonoono ebyahiraangamo 
ohunyoolesa. 

28Mani sakira ese njia ohumala oluyaali mu abo abaliindaanga obweyaango 
bwoolerefu. Ndayaanayo Yakobbo ohusihirisirwa elalira njakamye Yisiraeli 
ohunyekwaanga. 

Yisaaya 44 

Omwaami yeeng'ene niye Nasaae 

1Omwaami aboola ati: “Bulaanu ewe Yakobbo omuhalaabani waange, tekeeresa 
owulire, eng'we Abaisiraeli ba ndedoolera. 

2Ese Omwaami owabaloonga, owabata mu nda ya ng'ina yeeng'we, haandi 
owabahoonya, mboola endi: Otatya daawe, ewe Yakobbo omuhalaabani 
waange, Yesuruuni, yi ndaheera. 

3Olwohuba ndahachuhe amaachi mu syaalo syomeranu, haandi emyaalo 
kyahahulukuse hu loba lyoomu. Mani ndahate Mwooyo waange hu baandu 
b'olwiibulo lwao, haandi ndahaberese abeechuhulu bweeng'we ehabi yaange. 

4Bahahule bulai koti obunyaasi bwamera aambi neende amaachi, bahalohe koti 
ebimuli biri huundulo w'emyaalo kihulukusa. 

5Yiriwo oyo ochia ohuboola ati, ‘Ese ndi ow'Omwaami.’ Owuundi yahekulihe 
eliita lya Omwaami, haandi owuundi yaheyandiike hu muhono kwae ati, ‘Ndi 
ow'Omwaami,’ mani omweene yahebalire sa mu Baisiraeli.” 

6 Omwaami, Omutuki wa Yisiraeli haandi omuwonia wae, Omwaami 
w'Obunyala aboola ati: “Niise owaamberi haandi Niise owakamayo; haandi 
abulao nasaae wuundi ohumalaho Ese. 

7Mani wiina mweene oli koti Ese? Lehe omweene atuleyo yelaangirire, lehe 
omweene asilomalome mani asileete mu moni waange. Wiina ohutula hale owali 
n'alagiire ebyahabeeo mani nibimala nibibaao? Lehe aboolere abaandu ebiindu 
byahabeeo mu ndaalo chiicha. 

8Mutatya daawe, haandi mutawaamo amaani. Mumanyire ohutula hale haandi 
neende ohwoola buti, mbabooleraanga sa ebyahabeeo mani byoola bibaao. 
Haandi niing'we abaloli baange. Mani yiriwo nasaae wuundi ohumalaho Ese? 
Ese syeeng'ene Niise Olwaanda, haba siimanyireho owuundi.” 

Ohwiinamiraanga ebiloongaloongwe huchalaalaasibwa 

9Abo boosi abahola ebiloongaloongwe bibeenamira, babula obuhoonyi. Haandi 
banasaae babeehoyeramo, bibulamo engaanga yoosi. Mani abo ababiinamira 
sibulao sibabona haandi sibulao sibamanyire, haandi ebiindu bi bahola 
byahabadiise esoni abeene. 

10Wiina owali naaholereho nasaae kata sa yetaanya esifwaanani, mani yahaya 
ohuba nanyahaniire buhaya? 

11Bone, olisiinamira yahadiiswe esoni omweene. Haandi abo abahola 
ebiloongaloongwe ebyo ngaandi baandu sa, sibulao esiindi. Bahoyere boosi 
baleetwe, mani beeme alala, batemwaatemwe. Bahatye haandi badiirwe esoni 
abeene. 

12Omwiitaanyi niyetaanya esifwaanani siinamirwa, aleeta esyiibia mani 
nasifunihaho amaanda, mani nasihuya neende enyuundo, niyehoonyera 
omuhono kwae kw'amaani. Naamala ohuhola atyo, alumwa enjala, yaalumwa 
obuluwo mani yajoong'a. 

13Nae omubaachi, apiima obuleeyi bw'olubbaao, mani yaalutaaho obulolero 
neende ekalaamu. Araanda olubbaao neende eraanda, mani yalupiima neende 
esyuuma syae sipiima, mani yaaluholamu esifwaanani silai syeene, esifwaanani 
siri koti omuundu mani yaasigeeng'a mu nyuumba yi sibaamo. 

14Anyala ohutema omusisi, oba yaheengao ohutema omuseengese oba omusaala 
kuundi kwoosi okuli mu sichaha. Oba anyala ohutaaka omusisi, efula yaakwa 
mani kwaahula. 

15Nikuba nikuhulire, omuundu oyo anyoolamo eehwi. Abukulaho eehwi chiindi 
yaachiyaambisa omuliro, mani yoota, haandi n'adehera ebyohulya. Esituundu 

sidoong'ereho, asiholamo nasaae wae, mani nasiinamira, mani nasaae 
mubaache sa oyo amukwa mu makulu haandi yaamwiinamiraanga sa. 

16Eehwi chiindi achaadusira omuliro, eehwi chiindi yaachisaambira enyama 
yaalya. Mani niyoota omuliro nahwahwaanuha mbwe ati, “Ha-ha-haa, omuliro 
kuno nga mulai muno, nga kuumbasa bulai!” 

17Esituundu sy'omusaala sidoong'ereo, asibaachamo nasaae, esiloongaloongwe 
syae; mani aakwa aasi yaasiinamira mani yasyekongooya n'aboola ati, “Ewe 
nasaae waange, monie!” 

18Abaandu abo haba sibamanyire, haandi haba sibabaasa daawe; olwohuba 
baliimbya emoni chaabwe, mani baahaya ohunyala ohubona, haandi beekala 
emyooyo kyaabwe, mani baahaya ohumanya kata nabudiidi. 

19Omubaachi w'esifwaanani yeebirira, haandi yaahaya ohwehaliirisa bulai mani 
yaboola ati, “Esituundu sy'omusaala okwo ndasyaadusaho omuliro, mani haandi 
ndaadeeheraho ebyohulya hu maanda kakwo, ndaasaambiraho enyama 
ndaayirya. Esituundu syadoong'aho, nisyo sindabaachamo nasaae waange, mani 
njia endye ohwiinamira esituundu sy'omusaala esyo?” 

20Omuundu oyo aba naalya sa ekohe. Aba ali omwiibirisa mweene haandi 
owakota. Omweene haba saanyala ohweewonia omweene daawe, kata sa 
yaboola ati, “Esifwaanani si ndiirire sino mu muhono kwaange muluungi, haba 
sisyobubacha daawe?” 

Omwaami niye omuloongi haandi omuwonia 

21Omwaami aboola ati, “Ewe Yakobbo, yichulisa ebiindu bino, neende ewe 
Yisiraeli, olwohuba oli omuhalaabani waange. Ndahuloonga obe omuhalaabani 
waange. Ewe Yisiraeli, haba siinjia huhwiibirira daawe. 

22Njeyereo ebyonoono byao byoosi mani byaahamyuuhao koti ebireesi, haandi 
ebyonoono byao byaakotao koti enang'oong'o. Kobola yiindi, olwohuba 
ndahununula.” 

23Ewe ekulu, yemba, olwohuba Omwaami niye oholere esyo. Muhuumule, ewe 
ebituundu by'esyaalo by'aasi. Eng'we engulu, muchaake ohweemba; neende 
eng'we, ebichaha, neende buli musaala okubalimo; olwohuba Omwaami 
yanunula abeechuhulu ba Yakobbo, haandi achia ohweekesa oluyaali lwae mu 
Baisiraeli. 

24Omwaami owahununula, haandi owahuloonga mu nda ya maakoo aboola ati: 
“Niise Omwaami owahola ebiindu bino byoosi. Niise syeeng'ene owabaamba 
ekulu, niise owatabaasa esyaalo, abulao owandirihaho daawe. 

25 Niise omalao ebiwuukisa bi banabbi bobubacha bahola, haandi 
ndabbuungaasa abalakusi. Ese niise onyaasa emboosi ch'abakesi, mani 
ndaahola ebiindu bi balaanga bati eby'amakesi byaaba eby'obusiru. 

26Nae niise owomiisa bi muhalaabani waange alomaloma, haandi njoseresa bi 
wamwaanda waange alagira. Mboola endi, ‘Yerusalemu syahamenyemo 
abaandu,’ haandi hu biko bya Yuda mboola endi, ‘Byahoombahwe buyaaha’. 

27Niise olagira ebusiba w'enyaanja yaambulira nimboola endi, ‘Hama, mani njia 
ohuhamya emyaalo kyao’. 

28 Niise olomaloma hu Siraasi endi, ‘Oyo niye omwaayi waange, achia 
ohwooseresa ebyo byoosi biindaha’. Niise olagira Yerusalemu endi, ‘Sichia 
ohwombahwa buyaaha,’ haandi Enyuumba ya Nasaae endi, ‘Emisiingi kyao 
kyoombahwe.’ ” 

Yisaaya 45 

Omwaami adoola Siraasi 

1Omwaami yadoola Siraasi ohuba omutuki, yi yadiiririra neende omuhono 
muluungi, yaamutuma ohuwangula ebyaalo; neende ohutusa obunyala hu 
batuki baandi. Omwaami yahamwikulireo emilyaango ky'ebiko yibuleo 
owaheekale ebiruwa. Omwaami aboolera Siraasi oyo ati: 

2“Ese omweene, njia ohuhutekehera engira haandi ngwalaase engulu. Njia 
ohufunaka-funakamo enjiki ch'ebihomo haandi halake-halake emitaliimbo 
ky'ebyuuma. 

3Njia ohuhuberesa obuyiinda bwabwiihwa adiiyu haandi obwakiswa mu 
bituundu bitaamanyihaane, mani ochia ohumanya oti, Niise Omwaami, Nasaae 
wa Yisiraeli, Niise ohulaanga neende eliita lyao lyeene. 

4Olwohuba Yakobbo omuhalaabani waange, neende Yisiraeli omudoole waange, 
hulaangire neende eliita lyao lyeene, hukuliihe eliita, kata awahaba 
notaamanyire ese. 

5Niise Omwaami syeeng'ene, haandi abulao owuundi. Ese syeeng'ene, Niise 
Nasaae; njia ohuhuberesa amaanyi kodaha, kata awahaba notaamanyireho. 

6Ese holere sino, hu baandu boosi bamanye, ohutule ebukwe neende ohutula 
emuumbo, bati yibulao Nasaae wuundi ohutusaho Ese; Niise Omwaami, haandi 
abulao owuundi. 

7Niise otaao obulafu haandi ndaloonga esiirima, Niise oleeta omuleembe neende 
amasira, Niise Omwaami, Niise ohola ebyo byoosi. 

8“Ewe ekulu, kwiisa obuluungifu, mani leha bwaanuhe ohutula aakulu bukwe 
aasi koti efula; leha esyaalo siikuhe, mani obuwonia bumeremo haandi leha 
obuluungifu bwosi bumeremo; Ese Omwaami, Niise oloongereo esyo. 

Omwaami niye Omunyala w'Ebiindu Byoosi 

9 Chimwakaanire oyo oyiingana neende omuloongi wae, olwohuba ali koti 
endamu yiyiingania omuloongi wao. Eloba linyala ohuteeba omuloongi 
w'endamu liti, ‘Oli ohuhola siina?’ Oba esyo sy'oloongere syahuboolera siti, 
‘Haba siwehonyeere amakesi?’ 

10Chimwakaanire, oyo oteeba laatang'ene ati, ‘Lwasiina wanjibula?’ Oba yateeba 
ng'ina ati, ‘Lwasiina ndahuluma?’” 

11Omwaami, Omwoolerefu wa Yisiraeli, haandi Omuloongi wae, ateeba ati, 
“Muchia ohundeeba ebidiira hu baana baange, kose ohundagira esy'ohuhola? 

12Niise owaloonga esyaalo, haandi ndaloonga abaandu basiriho. Ndehoonyera 
obunyala bwaange, mani ndabaamba ekulu, haandi Niise otuka buli siindu siri 
muukulu. 

13Kata Siraasi, Niise omulagiire ohusiingirira mu buluungifu bwaange, haandi 
njia ohukolola engira chae choosi. Achia ohwoombaha buyaaha esiko syaange 
haandi yahalehuule abaandu baange ababoywa. Yahasihole n'atakulirwe daawe 
kata sa naatanyoolereho omukabo daawe.” Omwaami w'Obunyala niye 
olomaloome. 

14Omwaami aboolera Yisiraeli ati: “Eby'obuyiinda bya Misiri neende 
eby'obukusi bya Etiopia byahabe ebyao. Abasaacha baleeyi ba Sebba bachia 
ohuba abawaambe bao, abeene baheeche mani babe abaandu bao. 
Bahahuloondeho; baheeche nibaboyerwe eminyororo, mani bahwiinamire. 
Bahahwekongooye, nibaboola bati, ‘Mubwadyeeri, Nasaae ali naawe weeng'ene, 
haandi abulao owuundi, abulao nasaae wuundi ohumalaho Ewe.’ ” 

15Ewe Nasaae wa Yisiraeli, niiwe Omuwonia, mubwadyeeri, oli Nasaae owekisa 
omweene. 

16Abo abahola ebiloongaloongwe bibeenamira, boosi-boosi yibakiire, esoni 
chahabadiire mani baateng'eng'ala endaalo ch'obulamu bwaabwe choosi. 

17Nae Omwaami niye owahawonie Yisiraeli neende obuwonia butaakama. 
Eng'we Abaisiraeli, esoni haba sichahabadiire kata sa mwateng'eng'ala daawe 
endaalo ch'obulamu bweeng'we choosi. 

18Omwaami, owaloonga ekulu (niye Nasaae). Niye owahola esyaalo mani 
yaasibuumba (yasihola mani yasyomiisa; haba siyasiloonga ohuba esihaya 
daawe; yasihola ohumenywamo abaandu.) Omwaami oyo aboola ati, “Niise 
Omwaami, haandi abulao owuundi. 

19Haba sinomanomera mu ngiso daawe, kata sa mu syaalo sy'esiirima. Haba 
simbooleraanga abeechuhulu ba Yakobbo endi, ‘Muungoonyere bihaya.’ Ese, 
Omwaami nomanoma obwadyeeri, mboolera abaandu ebyadyeeri.” 

Omwaami w'esyaalo neende ebiloongaloongwe bya Bbabbilooni 



1471 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

20Omwaami aboola ati, “Abeene mwebuuse mani mwiiche yi ndi, musude 
mweesi alala, eng'we abaonereo ab'ebyaalo biindi. Abaandu bakeenda 
nibakiingire ebiloongaloongwe byaabwe by'emisaala, haandi abekongooya 
nasaae otanyala ohuwonia, nibo abo abataalimo amakesi. 

21Mwiiche mani muleete omusaango kweeng'we; lehe abaloli beeng'we 
beteebaneho! Wiina mweene owalaanga sino ohutula hale? Wiina owaboola 
hale ati syahabeeo? Haba siniye Ese, Omwaami? Mani abulao nasaae wuundi, 
ohutusaho ese, Nasaae muluungifu haandi Omuwonia; abulao owuundi, 
ohumalaho Ese. 

22“Kobole yi ndi mani muwonisibwe, eng'we abaandu bomu syaalo syoosi! 
Olwohuba Niise Nasaae, haandi abulao owuundi. 

23 Esyeyamo syaange syadyeeri, mani haba sisichia ohukaluuhanisibwa daawe. 
Njwichwiisa neende obulamu bwaange bwoosi endi: ‘Buli ehuumbo lyoosi 
lyahaasigamire, buli lulimi lwahandeyamire ohuunjisamo oluyaali.’ 

24“Bahaboole bati mweese Omwaami Syeng'ene, nimwo omuli obuluungifu 
neende amaani. Nae abo boosi abasyuula esoni chahabadiire mani 
baawumumala. 

25Mu ese Omwaami, nimwo mu lwiibulo lwa Yisiraeli lwahayiingire haandi 
lwaanyoola oluyaali.” 

Yisaaya 46 

1Bbeeli aguunama, nae Nebbo yenamya omutwe aasi, Ebiloongaloongwe 
byaabwe bikiingirwe hu suhiri neende hu ng'oombe. Ebiloongaloongwe 
byaabwe bibeenamira, byeholere omugugu hu mikoongo ky'esolo chijoong'ere. 

2Ebiloongaloongwe ebyo biguunama, mani byoosi alala byenamirira aasi. Haba 
sibinyala ohweewonia nae ebyo ebyeene byeeyira mu jeela. 

3“Tekeerese bi mboola, Eng'we ab'enyuumba ya Yakobbo, eng'we mweesi 
abadoong'ao hu nyuumba ya Yisiraeli, bandakiingaanga hu mabeka ohutula 
lumwibulwa, bandakiinga ohutula mu nda. 

4Kata mwahahula mani mwakofula, Niise sa Oyo, haandi kata amwahamera 
embuchi, njia ohubaliindaanga. Niise owabaloonga, njia ohubaliinda; njia 
ohubaliinda haandi mbawonie.” 

5Wiina mweene yimwahafwaananie nae haandi mwaanjakanisa nae, haandi 
wiina yimwakeranisye nae, mbwe hwaakanekane nae? 

6Sakira abaandu baboolola emifuuko kyaabwe mani nibatusamo esaabbu. 
Haandi nibapiima efeesa hu misaani, mani nibatuunga omwiitanyi, mani 
niyetaanyamo nasaae yibeenamira; mani abaandu baakwa aasi abasiinamira. 

7Basyedwiiha hu mabeka, mani nibasikiinga, nibasita abuundu wasyo, mani 
nisyeema abuundu wasyo. Haba sisinyala hutula abuundu wasyo. Niyibaao 
omuundu osyekongooya, haba sisinyala humukobolamo daawe kata sa 
syamuwonia amasira. 

8“Yichulise sino mani mweehaliirise, haandi musibaaseho, eng'we abajeemu. 

9Yichulise ebiindu byaliwo ohutula hale muno; mumanye muti Niise Nasaae, 
haandi abulao owuundi; Niise Nasaae, haandi abulao owufwaanana daawe.” 

10Ohutula muhuchaaka, naangiriraanga nibusisiiri ebiindu byahakweeo 
Munjakamo, nimboola endi, Bitekehe mani by'ohwolerera abweene, haandi njia 
ohuhola buli siindu siindaha. 

11Ese mbao naanga omusaacha ohutula mu syaalo sy'eyale. Yahaakuhe ohutula 
ebukwe naali koti eyoni eyiimi; yeeche ahole esiindu siindaha esyo. Niise 
olomaloome, haandi njia ohusyooseresa; ese si tekeehe, mani njia 
ohusyooseresa. 

12“Tekeerese bi mboola, eng'we ab'emyooyo myoomu, eng'we ababaasa muti 
muli eyale neende obuwonia. 

13Ndi ohusudya aambi oludaalo lw'obuwonia bwaange, haba siluchia huba 
eyale. Haandi siinjia huhiinda ohuwonia abaandu baange. Njia ohuta obuwonia 
mu Siyooni, hulwa Yisiraeli sa oluyaali waange.” 

Yisaaya 47 

Ohuheengera Bbabbilooni omusaango 

1 Omwaami aboola ati, “Ewe Bbabbilooni omuhaana otaamanyire 
eby'abasaacha; Yiha aasi otule hu sisaala syao sy'obutuki mani wiihale aasi mu 
lufu,” ewe omuhaana w'Abakaludaaya! Olwohuba ewe haba soosilaangwa 
omuyere kata sa omuraaga daawe! Bulaanu oli omuhalaabani muwaambe! 

2Ewe bukula sa eesyo mani osye obusye. Weboololeho esitaambaya hu mutwe, 
wefwaalulemo engubo yao ndai, leha amakulu kao kabonehe, mani wambuhe 
emyaalo. 

3Abaandu bahahubone nooli syeekenye, bahahubone niwiisirwe aasi esoni 
nichihudiirire. Njia ohwetuunga, mani abulao omuundu wahawoneo. 

4Omuwonia weefwe, eliita lyae nilyo Omwaami w'Obunyala, niye Omwoolerefu 
wa Yisiraeli. 

5Omwaami oyo aboola Bbabbilooni ati, “Yihala n'owuleerere haandi mu siirima, 
ewe esiko sy'Abakalidaaya. Olwohuba abahubona haba sibachia 
ohuhulaangaanga bati omuhaaye w'abatuki b'ebyaalo. 

6Ese ndanyoolerera abaandu baange, mani niimbabukula koti abataali abaange; 
ndaabayaanayo mu bunyala bwao, mani weesi waahaya ohukwiiraho esisa kata 
nabudiidi; mani wadwiiha kata abakofu omugugu kwao omusito haandi 
omudinyu. 

7Waboola oti, ‘Njia ohuba omuhaaye w'omutuki endaalo choosi,’ mani ebiindu 
bino n'otabitaaho omwooyo kata weechulisa oti byahawe daawe.” 

8  “Bulaanu tekeeresa bino, ewe owaheera ebisangaasa byoong'ene, owihale 
noheengereho, mani noboola mu mwooyo kwao oti, ‘Niise, haandi abulao 
owuundi ohutusaho ese sa; haba siinjia huba koti omuhasi mufwiirwe daawe 
kata sa ndaamanya koti ohufwiirwa abaana huchuuna.’ 

9Nae ebiindu bibiri bino byahahukweeho mu siha silala, hu ludaalo lulala; 
ohufwiirwa abaana neende ohudoong'a omufwiirwe byahahukweeho elalira. 
Kata awahaba neende abalakusi baangi neende amayia k'amaani.” 

10Wasangaaliraanga mu ohuholaanga bubi hwao, noboola oti, “Abulao 
owuumbona.” Amakesi kao neende ohumanya hwao byahudoondobania mani 
n'obaasa mu mwooyo kwao oti, “Niise, haandi kata abulao owuundi.” 

11Nae esibi syahahwooleho n'otamanyire yi situuliire; amasira kahahukweeho, 
k'otanyala ohwaakamya daawe; haandi ohusihiriha hwahahwooleho bwaangu 
muno notaamanyireho esiindu daawe. 

12Mani liinda bulai obw'amayia bwao obwo neende abalakusi bao baangi abo, 
biwahalaabaniramo ohutula obuyere bwao, awuundi wahanyoolamo 
obuhoonyi, awuundi byahahuhoonya ohutiisa abasuku bao. 

13Abahuba amakesi baangi booli nabo abo bahumalamo amaani bihaya. Lehe 
abo abehaliirisa ebiri muukulu, neende abo abatiingaala eng'ining'ini, abo 
abalakula ebyahakweeo nibabonera hu hutula hw'omwoosi muyaaha, lehe 
beemeo mani bahuwonie. 

14“Bone, bali koti ebikoha, haandi omuliro kubisaamba.” Haba sibinyala 
ohweewonia ebyeene ohutula mu bumemu bw'omuliro daawe. Omuliro okwo 
haba sikwahabe koti okw'amaanda ku baandu boota, abulao omuundu 
waheehale mu moni wakwo. 

15Mani abo bohalaabaniire otyo nilwo lu bahabe, bawachurusaanga nabo 
ohutula mubuyere bwao. Buli muundu yahediirire engira yae; mani yibuleo 
ohuwonia. 

Yisaaya 48 

Nasaae niye Omwaami w'ebiindu byahabeeo 

1Eng'we muwulireho sino, eng'we ab'enyuumba ya Yakobbo, abalaangwa 
Abaisiraeli, haandi abatula mulwiibulo lwa Yuda; eng'we abeechuba neende 

eliita ly'Omwaami haandi abalomaloma hu Nasaae wa Yisiraeli ataali 
mubwadyeeri neende mubwelalira. 

2Olwohuba mwelaanga abomu Siko Syoolerefu, abeene nimweesika Nasaae wa 
Yisiraeli; eliita lyae niye Omwaami w'Obunyala. 

3Omwaami oyo niye obaboolera eng'we ati, “Ohutula hale-na-haandi, 
ndalaangiriraanga ebyahakweeo, ese omweene niise owabilaanga, mani 
nibyeemao nibimanyihana. Ndabihola bwaangu muno mani nibyoolerera. 

4Olwohuba ndamanya koti lu muli ab'emitwe myoomu; haandi eekosi lyeeng'we 
ly'emisi ky'ebichuma haandi obweeni bweeng'we bw'ebihomo. 

5Sakira ndalaangirira ohutula hale nibisisiiri ohwoola mani nimbeekesa 
mubimanye, mani muhaye ohuboola muti, ‘Esiloongaloongwe syaange 
siinyinamira, ebiloongaloongwe byaange bibaache neende ebiloongaloongwe 
byaange bitaanye nibyo ebilagiire ebiindu ebyo ohubaao.’ 

6“Ebyo byoosi mwabiwulira hale; bulaanu mubibone nibyoolereere; mani haba 
simuchia hubifukiirira muti byadyeeri nibyo? Ohutula buti, ohwemeeda mu 
moni, njia ohubaboolera ebiindu biyaaha ebiindu byali nibyakiswa, bi mwali 
nimutamanyire. 

7Ndahabiloonga sa, haba si byaahale daawe; haandi nyaanga yino nilwo 
lwotangiire ohubiwulira, mani ohaye ohuboola oti, ‘Bone, ndali nindabimanya 
hale.’ 

8Mwali nimutabiwuliraangaho daawe, nimutaabimanyireho daawe, ohutula 
hale, haba simwaali nimwabitekeeresaangaho daawe. Olwohuba ndamanya 
endi haba simuli abeesikwa daawe, haandi endi ohutula mu hwiibulwa 
hweeng'we mumanyihaane koti lu muli abajeemu. 

9“Nae ohuliinda oluyaali lwaange, ndahaakamye etima lyaange, haandi 
ndahabesimiirise mani ndahaya ohubasihirisa. 

10Bone, njia ohubalabya niimbitira mu husaanda; koti lu feesa yilabisibwa mu 
tanuuli ly'omuliro. 

11Esiindu si hola, sihola hulw'obunyala bwaange; sihola hulw'obulai bweeng'we, 
haye ohuchalaasa eliita lyaange, kata ohukera abaandu baandi ohulekeeresa 
oluyaali lwaange. Oluyaali lwaange, haba siinjia huluberesa owuundi daawe.” 

Siraasi, omweemeresi yi Omwaami yadoola 

12 Omwaami aboola ati, “Tekeerese bi mboola, eng'we abeechuhulu ba Yakobbo, 
neende Abaisiraeli, ba ndalaanga.” Niise Oyo, Niise otaangira, haandi Niise 
omaliirihayo. 

13Niise, ese omweene owataao omusiingi kw'esyaalo, haandi Niise owabaamba 
ekulu nindehoonyera obunyala bwaange. Ninaanga esyaalo neende ekulu, 
ebyeene bisiingira sa byeleeta mu moni waange. 

14Mwebuuse alala, eng'we mweesi, mani muwulire. Wiina hu banasaae abo 
boosi owali nalaangiriireho ebyo nibisisiiri ohubaao? Ese Omwaami niise 
odoolere omuundu yi ndaha omweene. Oyo niye ochia ohuseeta Bbabbilooni, 
haandi eye lyae nilyo elichia ohuhuya Abakalidaaya. 

15Ese, Ese omweene, Niise owalomaloma haandi owamulaanga, mani 
nimulagira achie, olukeendo lwae niiluberesa ehabi. 

16“Musude aambi naange, muwulire sino. Ohutulira elalira muhuchaaka neende 
ohwoola buti, haba sinomanomeraanga mu ngiso daawe, bi nomanoma byoola 
esiha mani byoolerera abweene.” Mani bulaanu, Omwaami Nasaae yaandumire 
haandi yambereese Mwooyo wae. 

Endekeha y'Omwaami eyiri abaandu bae 

17Omwaami, Omununuli wao, Omwoolerefu wa Yisiraeli aboola ati: “Ese niise 
Omwaami Nasaae wao, ohweekesa ebihuyiindiyasa, haandi ohweekesa engira 
y'ohoyere ohubitaho.” 

18“Oba niwawulira ebilagiro byaange! Ao mani wahabeere neende omuleembe 
kuhulukusa koti omwaalo, haandi obuluungifu bwao bwahabeere koti efwiinda 
ch'enyaanja. 

19Ab'olwiibulo lwao bahabeere abaangi koti omusenye, haandi abeechuhulu bao 
bahabeere abaangi bootanyala ohubala koti emoni ch'omusenye. Ameeta 
kaabwe kahayiindiriire elalira haandi sibahasihiriire bawaao daawe.” 

20 Mwaanguye mutule Bbabbilooni, mwiiruhe mutule hu Bbabbilooni! 
Mulaangirire buli abuundu, nimuhuumula hulw'esangaalo, mu sisalaanie 
ohwoola hu njakamo; boole muti, “Omwaami anunuule Yakobbo omuhalaabani 
wae.” 

21Obuluwo haba sibwahabalume niyahabeemere ohubitaanga mu biparara; 
yabahulukusira amaachi ohutula mu lwaanda. Yaata olwaanda mani amaachi 
kaafududusa nikalutuliramo. 

22 Omwaami aboola ati, “Ababi haba sibali neende omuleembe daawe.” 

Yisaaya 49 

Yisiraeli, nibwo obulafu eyiri ebyaalo biindi 

1 Eng'we ebyaalo by'eyale, mutekeerese bi mboola, muteke amatwi, eng'we 
abaandu b'eyale. Omwaami yanaanga nisisiiri ohwiibulwa, yanaanga eliita 
nisisiiri mu nda ya maama. 

2 Yahola emboosi chaange chaaba koti olugaanga lwooki, yaangisa mu siiniha 
sy'omumabaya kae. Yahola ahasaale hawaakale, mani yaangisa mu sikiingiro 
syae. 

3Mani yamboolera ati, “Yisiraeli, niiwe omuhalaabani waange, yiinjia 
ohunyoleramo oluyaali.” 

4Nae ese ndaboola endi, “Ndidiihaniire buhaya, amaani kaange kambweeramo 
buhaya. Nae mubwadyeeri bweene, Omwaami niye omanyire obudinyu 
bwaange, haandi niye oliimberesaho omukabo kwaange.” 

5Mani bulaanu Omwaami aboola ati, oyo owaahola ndaaba omuhalaabani wae 
nisisiiri mu nda, ohumukoboserayo ab'olwiibulo lwa Yakobbo, haandi ati 
mubuusire alala Abaisiraeli basalaana. Olwohuba ese ndanyoola oluyaali mu 
moni w'Omwaami, haandi Nasaae waange niye amaani kaange. 

6 Mani Omwaami oyo yamboolera ati, “Haba sisihumala ewe ohuba 
omuhalaabani waange ohutaao oluyaali lw'abanaluyia ba Yakobbo neende 
ohukobosao Abaisiraeli bawonereo; haandi njia ohuhuhola ohuba obulafu 
bw'ebyaalo biindi, mani hu buwonia bwaange bunyale ohwoola hu njakamo 
y'esyaalo.” 

7Omwaami Omununusi haandi Omwoolerefu wa Yisiraeli, aboolera oyo yi 
baandu balekeeresa, haandi yi byaalo byasyuula, haandi omuhalaabani 
w'abatuki ati, “Abatuki bahahubone mani nibasiingira ohuhwiisamo oluyaali; 
abachweenufu bahahubone, mani bahwiinamire; olwohuba Omwaami 
mweesikwa niye, haandi Omwoolerefu Mweene wa Yisiraeli, niye ohudoolere.” 

Ohukobosa Yerusalemu buyaaha 

8 Omwaami aboola ati, “Ndahuwulira mu biha by'ohuhukwiira esisa, mani 
nihuhoonya hu ludaalo lw'obuwonia. Ndahuliinda mani nihuwabina obe koti 
endagaano yaange eyiri abaandu. Njia ohuhuleha obe mu muleembe mu syaalo, 
mani haandi ochaake ohukabulamo ebituundu byasyo ebyalehwao ao bityo, 

9noboola oti, ‘Mutule mu jeela,’ haandi eyiri abo abali mu siirima oti, ‘Mwiiche 
mu bulafu.’ Bahabe koti amakoondi akanyoola ebyohulya hu ngira yikabitiraho, 
haandi akali neende obwayiro bwaako hu ngulu ndeeyi chiboneha. 

10 Enjala haba siyichia hubaluma daawe, kata sa obuluwo. Omubasu neende 
omuyaka kusaamba haba sibyahabahole esibi syoosi, olwohuba Oyo obakwiira 
esisa yahabeemereremo, mani yaboosa hu sulo ch'amaachi. 

11“Mani njia ohutaao engira mu ngulu chaange choosi, engira chaange hoongo 
ndahachiniinie aakulu. 

12Bone, abaandu baange bahatule eyale, haandi bone, bano bahatule emukulu 
neende emuumbo, haandi abaandi bahatule mu syaalo sya Sinimu.” 

13Yemba hulw'esangaalo, ewe ekulu, haandi wehoye, ewe esyaalo. Mutuleyo, 
mani muchaake ohweemba, eng'we engulu! Olwohuba Omwaami alemiisye 
emyooyo ky'abaandu bae, haandi achia ohukwiira esisa abaandu bae 
basaandisibwa. 

14Nae esiko sya Siyooni musiboolere muti, “Omwaami yanjwaang'ire, Omwaami 
waange yaanjibiriire.” 

15“Omuhasi anyala ohwiibirira omwaana wae onuuna, yaahaya ohuheera 
omwaana wae yi yeebula? Nae kata abahasi banyala ohwiibirira abaana baabwe, 
nae Ese haba sihwiibiriraangaho daawe. 

16Ewe esiko sya Siyooni, bona, ese hubaachire koti esifwaanani mu syaaba 
sy'omuhono kwaange; ebida byao biri mu moni waange buli siha. 

17Abaandu bahahwoombahe buyaaha bahira abahusihirisa, haandi abakera 
waaba ekuunda bamala hale ohuwaao baahuleha. 

18Mani ewe siingisa emoni chao otingaale hu nyaande choosi mani obone; abo 
boosi abali ohwebuusa alala, beeche yooli. Ese Omwaami, koti luundi omulamu, 
mboola endi, ochia ohubefwaala koti engubo ch'engaanga, ochia ohubefwaala 
koti lu mweeya yaheehoyera mu ngubo ching'enaang'ena. 

19“Mubwadyeeri esyaalo esyo syali nisisihire haandi nisyeholere ekuunda 
esyaalo syao esyo ese nisyeebwaabire, nae bulaanu syahabe esidiiyifu 
esitayeramo abaandu basyo ohusimenyamo. Haandi abo abaleha bahusihirisa 
bahahwebwaabe mani bahweyaaba. 

20Abaana beebulwa mu biha by'obuboye bwao bahaboole ludaalo olwo bati, 
‘Esyaalo si hulimo sino sidiiyifu muno, haba sisitumala daawe; sitabuuse 
hunyoole obweyaango bwohumenyamo nihweyaaka.’ 

21Ao mani wahaboole mu mwooyo kwao oti: ‘Wiina mweene owanjibulira bano 
boosi? Ndafwiirwa abaana mani ndadoong'a syeeng'ene, ndali mu buboye mani 
ndeeruswa ebihaya ndawaao. Nae wiina mweene oweebula abaana bano? Bone, 
ese ndali nindadoong'a syeeng'ene deenguliru; nae bano boosi batulire yeena?’” 

22Omwaami Nasaae ow'Obunyala bwoosi aboola ati: “Bone, ndahasiingise 
omuhuno kwaange eyiri abateende, mani ndaniinia ahalolero haange eyiri 
abaandu. Bahaleete abaana baabwe nibabaakaate mu birifu byaabwe, haandi 
abahaana baabwe nibahakiingiirwe hu mabeka. 

23Abatuki nibo abahabaliinde koti balaata yeeng'we, haandi abahasi b'abatuki 
nibo abahabaliinde koti bang'ineeng'we. Baheename mu moni weeng'we 
nibabeesamo oluyaali, nibahoomba olufu lwohu makulu keeng'we. Ao mani 
niwo yimwahamanyire muti ese Niise Omwaami; haandi buli owuniinda 
ohumuhoonya haba siyahadiirwe esoni daawe.” 

24Omusikaari w'amaani, onyala mani ohumutusaho ebiindu bi ayaayire, kose 
ohwaabina owudiirirwe ohumutusa mu mahono k'omusikaari mwaalaba? 

25Mubwadyeeri bweene, Omwaami aboola ati: “Kata abawaambe b'omusikaari 
w'amaani achia ohuyirwa, haandi ebipeeye by'omusikaari mwaalaba bichia 
ohuwaabinwa. Olwohuba njia ohulwaania oyo obalwaania, haandi njia 
ohuwonia abaana beeng'we. 

26Njia ohukera abo ababafwiinyirira beetane abeene-na-beene, bahameere 
neende obumeesi bw'amabaanga kaabwe keene koti lu bahameere neende 
efiini. Mani ao abaandu boosi bahamanye bati, Niise Omwaami, Omuwonia 
weeng'we, haandi Omununusi weeng'we, ow'Obunyala Mweene wa Yakobbo.” 

Yisaaya 50 

Nasaae Agumya Yisiraeli 

1Omwaami ateeba ati: “Ebbarwa yindandiika ohwiirusa ng'ineeng'we yiri yeena, 
eyakera ndamwetusaho? Oba wiina mweene oyimaanja yindakusa eng'we 
ohuba abawaambe? Bone, eng'we mwakuswa hulwa ebyonoono byeeng'we 
abeene, haandi obudoondobanu bweeng'we abeene nibwo obweerusa 
ng'ineeng'we. 

2Nindeecha ohubawonia, lwasiina haba sindanyolao omuundu kata mulala? 
Nindalaanga, lwasiina abulao owakobolamo? Omuhono kwaange 
kwiimbikitaane, sakira kutanyala ohubanunula? Oba mbulamo amaani mani 
ndahaya ohubawonia? Bone, niihabuhira enyaanja, niyihama. Hola emyaalo 
kyaaba esiparara; eng'eeni chamwo chaahaywa amaachi, chaafwa obuluwo 
mani chawunya esifuundu. 

3Nyala ohukera ekulu lyaamaliya, mani lyaaba koti liifwaasire ebigunia 
by'ohulira.” 

Obuwulisi bw'omuhalaabani w'Omwaami 

4Omwaami Nasaae yaambereese olulimi lw'abeeki, hu nyale ohuba neende 
emboosi yohugumya oyo oba n'ajoong'ere. Yaasimusa buli chuli, mani yaateka 
amatwi kaange kaatekeeresa koti ak'abeeki. 

5Omwaami Nasaae yaanjikuule amatwi, mani ndaahaya ohujeema, ndakobola 
enyuma ohumutulaho. 

6 Ndalehera omukoongo kwaange abo abaahuya, neende amatama kaange abo 
abamaanyulaho ebirefu. Haba sindakisa obweeni bwaange ohuhaya ohudirwa 
esoni neende ohufuuchwaho. 

7Olwohuba Omwaami Nasaae niye owahoonyaanga; mani sakira sindeeba hu 
bujoogi hwaabwe obwo, haandi manyire endi haba siinjia ohudirwa esoni. 



1479 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

8 Oyo owuhoonya ali aambi naange. Wiina owufunaana omusaango? Lehe, 
hweemeo nae huwosanie. Owunyemereho niye wiina? Leha mani asude aambi 
naange. 

9Bone, Omwaami Nasaae niye owuhoonya; wiina mweene onaheengere 
omusaango ohuuhira? Bone, abo boosi bahakofule koti engubo sa; mani 
amasiriri kaachirya. 

10Buli muundu hu eng'we yeese mu Omwaami oluyaali haandi awuliire ekono 
ly'omuhalaabani wae, kata ayahakeendera mu siirima haandi yaabula obulafu 
bwoosi, nae yeekisa mu liita ly'Omwaami haandi yomirira hu Nasaae wae. 

11Bone, eng'we mweesi abayaambya omuliro, abaadusa ebikeenga. 
Mulikeendera mu bulafu bw'omuliro kweeng'we, neende mu bikeenga 
bimwaduuse! Omwaami mweene niye owosereese sino; mani nimufwiira 
mubuchuuni. 

Yisaaya 51 

Emboosi ch'ohugumya Yerusalemu 

1Omwaami aboola ati, “Tekeerese bi mboola eng'we abadaha ohuwonisibwa, 
eng'we abakoonya Omwaami. Baase hu lwaanda lumwabaachwamo, neende hu 
siroombe sy'amakina simwayabwamo. 

2Baase hu Abburahamu kuuka yeeng'we neende hu Saara, ababeebula. 
Olwohuba nindamulaanga, yali naali yeeng'ene nataali neende omwaana yeesi, 
mani nimuberesa ehabi niinyingiya olwiibulo lwae. 

3Omwaami achia ohulemya Siyooni omwooyo; achia ohulemya emyooyo ky'abo 
boosi abamenya mu omukuunda kwasyo. Mani esiparara syasyo sibe koti 
omukuunda kwa Edeni, haandi esiparara syasyo sibe koti endalo y'Omwaami 
yeene. Esangaalo neende omwehoyo nibyo ebyahabeeo, ohweebasa neende 
ekono ly'ohweemba. 

4“Tekeerese bi mboola, eng'we abaandu baange. Eng'we esyaalo syaange, 
muteke amatwi. Njia ohutaao amalako kaange, mani obwadyeeri bwaange 
buchia ohuleetera abaandu obulafu. 

5Njia ohwiicha bwaangu muno ohubanunula, ebiha by'ohuyiingiri hwaange 
bisudire aambi. Ese Omweene Niise ochia ohutuka abaandu baange. Ebyaalo 
by'eyale biniindire njiche, mani biniindire neende esuubi ohubiwonia. 

6Tingaale aakulu hu kulu, haandi tingaale aasi, hu syaalo. Olwohuba ekulu lichia 
ohuhamyuuhao koti omwoosi, haandi esyaalo syahakofule koti engubo, mani 
abayimenyamo nilwo lu bahafwe batyo koti embeba. Nae obuwonia bwaange 
bulidoong'ao endaalo choosi, haandi obununusi bwaange haba sibwahakame 
daawe. 

7“Tekeerese bi mboola, eng'we abamanyire obuluungifu, haandi abaliinda 
amalako kaange mu myooyo kyeeng'we. Mutatichaanga abaandu 
nibabadyaabuhira, haandi mutawechaangamo omwooyo abaandu nibabanyeka. 

8Olwohuba amasiriri kachia ohubalya koti lu kalya engubo, haandi enyeende 
chahabalye koti achahalya epaamba. Nae obununusi bwaange bulidoong'ao 
endaalo choosi, haandi obuwonia bwaange bw'endaalo choosi pe.” 

9Siingira Ewe Omwaami, siingira otuhoonye. Ewe Omwaami, wehoonyere 
obunyala bwao otuwonie! Bwehoonyere koti lu wabwehoonyera mu ndaalo cha 
hale, mu biha bya hale muno ebyabita. Niiwe owatematemamo Rahabbu 
esisyuuhira-banaabi, Niiwe owafumitafumita okusyuhira banaabi okwo. 

10Ewe niiwe owahamya enyaanja, amaachi k'ebusiba maangi; niiwe owaterao 
abaandu boonunuule engira mu nyaanja oyohwambuhiraho. 

11Mani Ewe Omwaami, abaandu b'onunuule bahakobole, haandi bahakobole mu 
Siyooni nibeemba hulw'esangaalo. 

12Omwaami aboola ati, “Ese, Niise oyo obalemya emyooyo; mani lwasiina mutya 
omuundu-buundu olifwa sa, omwaana w'omuundu oli sa koti obunyaasi? 

13Mwiibiriire Omwaami Omuloongi weeng'we, oyo owabaamba ekulu haandi 
n'ataao emisiingi ky'esyaalo? Lwasiina wemeeda ohutya oludaalo lwoosi 
olwohuba obwaalaba bw'oyo ohufwiinyirira, niyetekeha ohuhusihirisa? Mani 
bulaanu obwaalaba bw'oyo ohufwiinyirira buli yeena? 

14Oyo owawaambwa haandi ofwiinyirirwa ali aambi ohulehuulwa. Haba saachia 
hufwa yeehe emakoombe daawe, haandi saachia huhaywa esyohulya. 

15Olwohuba Ese Omwaami Nasaae weeng'we, odubuula enyaanja mani efwiinda 
cheeya, Omwaami w'Obunyala nilyo eliita lyaange. 

16Ndeere emboosi chaange muuhanwa mwao, mani niihukisa mu siiniha 
sy'omuhono kwaange. Ndabaamba ekulu, mani ndataao omusiingi kw'esyaalo, 
mani ndi ohuboolera abomu Siyooni endi, ‘Niing'we abaandu baange.’ ” 

Enjakamo yoohusaanda hwa Yerusalemu 

17 Simuha omweene, simuha omweene, siingira weeme, ewe Yerusalemu. 
Wang'wa esikoombe syohusaanda ohutula eyiri Omwaami esikoombe sy'etima 
lyae, wang'wa neende amachehe keene mani nisihuleetera ohudokaana. 

18Mu baana bao baweebula, abulao ohwemereramo daawe; haandi mwaabo 
bawahusa, yibulamo ohudiira hu muhono. 

19Amasira amahabi kabiri kahukwiireho wiina onaahulemye omwooyo? Esyaalo 
syao sinyaasirwe neende ebiita mani syasihiriswa, abaandu bao baafwa enjala 
haandi beetwa neende olugaanga. Wiina mweene onaahulemye omwooyo? 

20Abaandu bao bakwiiremo oluteengo mani bawuleera, beyaliise aasi wa buli 
soonda y'engira. Bali koti emboongo yiyaambiiswe mu muteego kw'omuyiimi. 
Bawuliire amaani k'obwaalaba bw'Omwaami, egiili ya Nasaae weeng'we. 

21Mani sakira wulire sino, eng'we abasaanda, mani mwadokaana, nae 
nimutang'weere amalwa. 

22Omwaami weeng'we, Omwaami Nasaae weeng'we, owabina abaandu bae 
aboola ati: “Bone, ndusire mu mahono keeng'we esikoombe syohudokaana; 
ebbakuli y'etima lyaange. Haba simuchia husing'wa mani sibaleetere 
ohudokanaanga haandi. 

23Esikoombe esyo njia ohusita mu mahono k'abo ababasaandyaanga, abo 
abababoolera bati: ‘Mweyalise aasi hunyale ohubabitaho nihuwaao;’ mani 
eng'we nimutaao emikoongo kyeeng'we nikiba koti eloba neende engira yi abo 
babitaho haandi yibakeenderaho.” 

Yisaaya 52 

Nasaae achia ohwaabina Yerusalemu 

1 Siingira, ewe Siyooni, siingira haandi okobolemo ohuba ow'amaani; Ewe 
Yerusalemu, esiko syoolerefu, wefwaale engubo chao ndai; olwohuba abaandu 
batahebwa neende abataali abaluungifu haba sibaheengire mu biruwa byao 
ehabi liindi. 

2Ewe Yerusalemu, siingira wehuhumuleho olufu, mani wiihale hu sisaala 
sy'obutuki. Weboolole eminyororo kihuli mu kosi, Ewe esiko sya Siyooni 
syawaambwa. 

3Olwohuba Omwaami aboola ati: “Mwaholwa abawaambe ebihaya ataali 
otuungirwaho eseende yoosi, haandi mwahanunulwe bihaya byeene abula 
eseende yoosi.” 

4Olwohuba Omwaami Nasaae aboola ati: “Abaandu baange bataangira ohuchia 
Misiri koti bawalukeenda, mani Abasiria nibabasaandya ataali esifune syoosi. 

5Mani sakira Ese Omwaami mboola endi: Bulaanu ese ndahahole siina syeene, 
nimbona abaandu baange nibayirwa bihaya byeene? Omwaami aboola ati, 
abatuki baabwe beepaaha, haandi buli ludaalo bemeeda ohuchalaasa eliita 
lyaange. 

6Mani sakira abaandu baange bahaamanye. Oludaalo olwo bahaamanye bati 
Niise, Niise Omweene; Niise olomaloome.” 

7 Sy'esangaalo liingi muno ohubona wamwaanda nahalania engulu n'aleeta 
emboosi ndai, emboosi ndai chilaangirira omuleembe, oleeta emboosi ndai, 

echilaangirira obuwonia, wamwaanda oboolera Siyooni ati, “Nasaae weeng'we 
niye otuka.” 

8Tekeerese, abaliindi b'esiko syeeng'we bahuumula mu kono ly'aakulu, 
beembera alala olw'omwehoyo; olwohuba babonera elalira neende emoni 
chaabwe koti lu Omwaami akobola Siyooni. 

9Eng'we ebituundu bya Yerusalemu ebibeere nibyeeholere amakuunda, 
mutuunduhe neende esangaalo; olwohuba Omwaami alemya emyooyo 
ky'abaandu bae, anunuule Yerusalemu. 

10Omwaami achia ohwehoonyera obunyala bwae bwoolerefu; achia ohuwonia 
abaandu bae mani abaandu boosi bahabone obuwonia bwa Nasaae. 

11 Mutule, mutule, tule Bbabbilooni. Mutadiiraho kata hu siindu silala esitaali 
esyoolerefu; eng'we abakiinga ebiindu byoolerefu ebyomu nyuumba ya Nasaae. 
Mutule nimuli aboolerefu. 

12Olwohuba haba simuchia ohutulayo nimubbibbiirihana daawe, haandi 
simuchia hutulayo nimwiiruha embiro daawe, olwohuba Omwaami niye ochia 
ohubeemereramo, haandi Nasaae wa Yisiraeli niye ochia ohubaloondaho 
enyuma n'abaliinda. 

Ohusaanda hw'omuhalaabani w'Omwaami 

13Omwaami aboola ati: “Bone omuhalaabani waange, buli sy'ahola simuchiira 
bulai. Achia ohwiiswamo oluyaali luhoongo haandi yahakinisibwe muno. 

14Koti lu baandu baangi bawuka muno nibamubweene obweeni bwae 
nibunyaalirwe, n'atabonehana koti omuundu, haandi efwaani yae niyitaali koti 
ey'abaandu 

15 olwo nilwo luyahawukise ebyaalo biingi. Abatuki bahahaywe 
esy'ohulomaloma, mani baliteng'eng'ala sa; olwohuba bahabone esiindu 
sibatababoolereraangaho daawe, haandi bahamanye esiindu 
sibatawuliraangaho.” 

Yisaaya 53 

1 Mani abaandu nibakobolamo bati, “Wiina mweene onyala ohufukiirira bi 
huwuliire bino? Haandi wiina mweene onyala ohufukiirira ati Omwaami niye 
oholere atyo?” 

2Olwohuba wuno yahulira mu moni w'Omwaami koti omusaala kusisiiri, 
okuloha emisi mu loba lyoomu. Yali nataabonehana bulai haandi nataanyirira 
hu humutingaaleho, haandi nataali neende esiiso silai hu hunyale 
ohumwekoomba. 

3Yachaalasibwa mani abaandu bamwebwaaba. Yeengiyaho engisa neende 
obuchuuni; haandi abulao owali naadaha ohumutingaalaho daawe. Eyo niyo 
engeri yi yachaalasibwamo, mani hwahaya ohumuyira koti omuundu. 

4 Nae mubwadyeeri bweene, niye owedwiiha obuchuuni bweefwe haandi 
nakiinga engisa yeefwe. Naafwe nihubaasa hu husaanda hwae, ohwo hwoosi 
hwali esibonereso ohutula eyiri Nasaae. 

5 Nae hulw'ohwonoonaa hweefwe, yanyoola embala, yasaandisibwa 
hulw'ebyonoono byeefwe. Yasandisibwa hu fweesi-fweesi hunyale ohuwona. 
Endawusi chiyatoochwa nicho echatuberesa obulamu. 

6 Fweesi-fweesi hwali nihusalaanire koti amakoondi; buli muundu n'adiirire 
engira yae; Omwaami mani n'amudwiiha esyonoono syaali esyeefwe fweesi. 

7   “Yasaandisibwa muno, mani nae n'abigumira byoosi mu buloonga, mani 
natabaaho neende sy'alomaloma daawe. Yabuleera koti ekoondi li bayira 
ohusiinja. Haandi koti amakoondi lu kabuleera nibakabekaho obwooya, yeesi 
nilwo luyabuleera, natabaaho neende esy'ohulomaloma. 

8Yadiirwa mani yaayirwa ohuheengerwa omusaango kw'ohufwa; mani abulao 
owadeebayo ati ali ohutuswa mu syaalo sy'abalamu. Yeetwa hulw'ebyonoono 
by'abaandu baangi. 

9  Mani bamusiiha alala neende abaholi b'ebibi kata ayahaba n'atahola 
omusaango, kata ohulomalomaho eby'obubacha. Nae mu hufwa hwae, 
yabalirwa alala neende abayiinda kata neende naataholaho esibi syoosi, kata 
naatuumbulaho emboosi y'obubacha.” 

10Nae hwali ohudaha hw'Omwaami ohumusaandya atyo; Omwaami niye 
owamuta mu ngisa. Omweene niye owayaanayo obulamu bwae ohuba 
esiyaanwa sy'ebyonoono. Mani yahabone ab'olwiibulo lwae, nibemeeda 
ohuyiindira; mani ebyo bi Omwaami adaha byahoolerere nibimubitiramo. 

11Yahabone ebyaamo bitula mu husaanda hwae; haandi yahamanye ati haba 
siyasaanda bihaya. Omuhalaabani waange oyo, yooseresa buli siindu 
sindalagira; haandi yahedwiihe ebinyaaso by'ebyonoono by'abaandu baangi, 
mani nimbaleheramo hulw'omuhalaabani waange oyo. 

12 Mani sakira muberesa omukabo kwaakana neende okw'ahunuufu, haandi 
yahakabane ebiindu biyaayirwe alala neende ab'amaani. Olwohuba yayaanayo 
obulamu bwae mani n'abalirwa alala neende abonooni. Yakiinga ebyonoono 
by'abaandu baangi, haandi niyekongooya ati baleherwemo ebyonoono 
byaabwe. 

Yisaaya 54 

Obuheeri bw'Omwaami eyiri Yisiraeli 

1 Omwaami aboola ati, “Ewe Yerusalemu, obeere koti omuhasi mukuumba, 
oteebulaangaho omwaana yeesi, nae bulaanu siingira weembe hulw'esangaalo 
haandi ohuumulire aakulu, haba sowuliraangaho obuchuuni bw'engasi! 
Olwohuba ochia ohwiibula abaana baangi ohuhira omuhasi yi wamwe 
atalehaangaho yeeng'ene daawe. 

2Baambaliya eyeema lyao, mani olehe engubo chomu nyuumba yao chideembe 
haandi chibaambuluhe; oteembikitania, nae kaangulula emikoye kibe emileeyi 
mani womiise ebihoondo byaalyo.” 

3Olwohuba enjaho ch'esyaalo syao chichia ohubaambaliya enyaande choosi. 
Haandi olwiibulo lwao ohweekobosera esyaalo si baandu b'ebyaalo biindi bali 
nibamenyamo. Mani ebiko byali nibyeehola ekuunda, bichia ohwiichulamo 
abaandu. 

4Otatya daawe, olwohuba haandi siwahaweemo oluyaali daawe; oteyendehera 
daawe, olwohuba esoni haba sichahahudiireho haandi. Oliibirira esoni 
ch'omuburaaga bwao, haandi oliibirira engisa yohulehwa ao koti omuhasi 
mufwiirwe. 

5Olwohuba omuloongi wao, niye wamwo, Omwaami w'Obunyala nilyo eliita 
lyae; haandi Omwoolerefu wa Yisiraeli niye Omuwonia wao, alaangwa ati, 
Nasaae w'esyaalo syoosi. 

6Olwohuba Omwaami yahulaanga nooli koti omuhasi yibajwaanga haandi nooli 
mu ngisa, koti omuhasi yibasukuna mu buraaga bwae. Mani Omwaani aboola 
ati: 

7“Ndahuleha ohumala embaka endiidi muno, nae mu buheeri bw'amaani, njia 
ohuhukobosa haandi.” 

8Hulw'etima liingi muno, ndahufudatira emukoongo ohumala esiha sidiidi 
muno, haandi ndahweekisa. Nae neende obuheeri butaakama, njia ohuhukwiira 
esisa. Omwaami, Omununusi wao, nilwo lu aboola. 

9 Olwohuba, koti lundeechuba mu ndaalo cha Nowa, endi haba siinjia huleeta 
amaachi k'ofwomboole, kata neende bulaanu ndeechuba endi haba siinjia 
huhunyoolerera daawe haandi siinjia huhwoolobya daawe. 

10Olwohuba engulu chinyala ohuwaao neende ebigulu ohumalwao, nae 
obuheeri bwaange butaakama haba sibuchia ohuwaao daawe. Omwaami 
ohukwiira esisa, nilwo lu aboola. 

Yerusalemu Syahoombahwe Buyaaha 

11 Omwaami aboola ati: “Ewe Yerusalemu, esiko si saandisibwa, esiwuuchwa 
omuyaka, haandi abulao ohulemya omwooyo, bona, njia ohuhwoombaha 

neende amakina malai, haandi omusiingi kwao njia ohukwoombahira amakina 
k'engaanga y'aakulu. 

12Eminara kyao njia ohuchoombaha neende amakina magumu, ebiruwa byao, 
njia ohubyoombahira amakina ka rubbia, haandi ebida byao byoosi njia 
ohubyoombahira amakina k'engaanga. 

13 Omwaami mweene niye ochia ohweekesa abaana bao, haandi buli siindu 
sibahola sichia ohubachiiraanga bulai muno mani babe neende omuleembe. 

14Obuluungifu buchia ohuhuhola ow'amaani; mani wahawone ohufwiinyirirwa, 
olwohuba yibulao esichia ohuhutiisaho haandi; amatiichasi haba sikachia 
husudaho aambi naawe daawe. 

15Niyibaao ohuseeta, haba siyahabe n'atula yi ndi. Buli wahahuseete 
ohuhulwaania yahakwicheenge bukwa hulwao. 

16Bona, ndaloonga omwiitaanyi obwaana omuliro kw'amaanda, mani 
niyetaanya esilwaaniso syaaba naadaha. Haandi Niise owaloonga omusikaari 
osilwanisira ohusihirisa. 

17Nae sibulao esilwaaniso sibahetaanye ohulwaania esyahabe neende ehabi, 
haandi buli owahawose naawe omusaango, kwahamuhire. Njia ohukayirira 
abahalaabani baange, haandi njia ohukera bayiingire.” Omwaami nilwo lu 
aboola. 

Yisaaya 55 

Omwaami akwiira abaandu esisa 

1 Omwaami aboola ati: “Buli muundu olumwa obuluwo, leha yeeche ang'we 
amaachi; kata ayahaba nataali neende eseende, yiche, mani mweesi mukule 
haandi mulye.” Mwiiche, mukule amalwa neende amabeere ataali eseende yoosi 
kata sa ohutuunga esiindu siindi syoosi daawe. 

2Lwasiina munyaasa eseende hu biindu bitaali ebyohulya, haandi 
ohuhalaabanira ebiindu bitabeekusa daawe? Tekeerese bulai bi mboola, mani 
mulicheenge bulai haandi musangaaleenge. 

3  “Muteke amatwi, mani mwiiche yiindi; muwulire mani munyoole obulamu.” 
Njia ohuhola naang'we endagaano yitaakama, ey'ohudaha hwaange hutaakama, 
ohudaha hwadyeeri koti hu ndadahiramo Daudi. 

4Ndamubitiramo ohweekesa ebyaalo biindi obunyala bwaange, niimuhola 
ohuba omwiimirisi haandi omutuki w'amaani w'ebyaalo biingi. 

5Bone, mwahalaange ebyaalo bi mutaali nimumanyire ohwiicha yi muli, haandi 
ebyaalo byali nibitaabamanyire, byaheruhire yi muli. Olwohuba Omwaami, 
Nasaae weeng'we, haandi Omwoolerefu wa Yisiraeli, ohubaberesa oluyaali. 

6Koonye Omwaami nasiinyolehana, mumulaange, n'asisiiri aambi. 

7Leha omwonooni, alehe esaambo chae embi, haandi otali omuluungifu 
akaluuhanie ebibaaso byae. Leha akobole eyiri Omwaami, mani Omwaami oyo 
anyale ohumukwiira esisa; akobole eyiri Nasaae weefwe, olwohuba w'esisa niye 
haandi alehereramo elalira ebyonoono. 

8Omwaami aboola ati: “Ebibaaso byaange sibiri koti ebibaaso byeeng'we daawe, 
haandi engeri chaange haba sichiri koti engeri cheeng'we daawe. 

9Koti ekulu liri aakulu w'esyaalo, nilwo lu engeri chaange chiri aakulu ohuhiraho 
echeeng'we haandi ebibaaso byaange biri aakulu muno ohuhira ebibaaso 
byeeng'we. 

10  “Koti sa lu efula neende amakina k'efula bikwa ohutula aakulu, mani 
byaahaya ohukobolayo aakulu nae byachuhiirisa eloba, nibikera ebimera 
byamwo nibimera, mani nibyaamaho ebyaamo, nibiberesa omulimi emwo 
neende ebyohulya byaalya. 

11Mani nilwo lu mboosi yi nomanoma yiri; haba siyikobolaanga yi ndi 
niyitaaholere omulimo kwayo daawe. Nae yiholaanga ebyo bi mba nindaha, 
haandi yooseresaanga bi yitumire ohuhola. 

12“Olwohuba mwahatule mu Bbabbilooni neende esangaalo, haandi 
mwahayirwe neende omuleembe nimutulayo. Engulu neende obugulu biri mu 
moni weeng'we byahatuunduhe mani byachaaka ohweemba, neende emisaala 
kyomu siino kyoosi kyahapaame mu mayu hulw'esangaalo. 

13Emisyoola kyahamere yi mawa kabeere; haandi emwaanyi chahakobole 
abuundu w'olunani. Mani aho hahabe ahalolero h'endaalo choosi, aheechulisa 
ebiindu bi Ese Omwaami holere.” 

Yisaaya 56 

Abaandu b'Omwaami bahabe ab'ebyaalo byoosi 

1Omwaami aboola ati: “Muholeenge ebyadyeeri haandi ebiluungifu, olwohuba 
obuwonia bwaange buli aambi ohwoola, njekese ohununula hwaange koti lu 
huli. 

2Ndahaberese ehabi abo abaliinda Sabbaato buli ludaalo, mani bahaya 
ohuholeraho emirimo. Ndahaberese ehabi abo abeeliinda mani baahayaho 
ohuhola esyonoono syoosi.” 

3Leha omuteende owamenya alala neende abaandu b'Omwaami atabolaanga ati, 
“Mubwadyeeri bweene, Omwaami achia ohunjawuhania neende abaandu bae”; 
haandi leha omulooye atabolaangaho ati, “Bona, ese ndi sa omusaala mwoomu.” 

4Olwohuba Omwaami aboola ati: “Abalooye baliinda Sabbaato chaange, 
abadoolao ohuhola ebiindu bisangaasa haandi abomiirira hu ndagaano yaange, 

5njia ohukera ameeta kaabwe keechulisibweenge mu Nyuumba yaange neende 
mu baandu baange, ohuhiraho koti lu mwahebuule abaana basyaani neende 
abahaana; njia ohubaberesa eliita liyiindira endaalo choosi.” Haba 
sibaheebirirwe daawe. 

6Mani abateende abo abaheyambaanie hu Omwaami, ohumuhalaabanira, 
neende ohuheera eliita ly'Omwaami, haandi ohuba abahalaabani bae, buli 
muundu n'aliinda Sabbaato, mani yaahaya ohulunyaasa, mani yomiirira hu 
ndagaano yaange: 

7  “Njia ohubaleeta mboose hu Lugulu lwaange Lwoolerefu, mani baberese 
esangaalo mu nyuumba yaange yohusabiraanga esaala. Ebiyaanwa byaabwe 
bisaambwa neende ebiyaanwa byaabwe biindi njia ohubifukiirira hu alutaari 
yaange; olwohuba enyuumba yaange yahalaangwe enyuumba 
y'ohusabiraangamo esaala eyiri abaandu boosi.” 

8Omwaami Nasaae, owabuusa alala abaandu ba Yisiraeli abali nibebwaabwa, 
aboola ati, “Njia ohubabuusira alala neende abaandu baandi ohumeeda hu bae 
abamala hale ohubuuswa.” 

Abeemeresi ba Yisiraeli boolobisibwa 

9Omwaami aboola ati, “Eng'we mweesi ebisolo biteende, neende ebyomu 
sichaha mwiiche mulye! 

10Abeemeresi b'abaandu baange bali koti abawofu.” Boosi-boosi sibulao esiindu 
si bamanyire; boosi bali koti embwa esiru echitanyala ohusama. Boosi beyalisa, 
baloota, baheera ohukona endoolo. 

11Bali koti embwa ch'okuliira; echiteekutaangaho kata oludaalo lulala. Abaayi 
bosi sibulao sibamanyire; buli otulayo yediirira engira yae, buli muundu 
niyekoonyera engaanga yae. 

12Buli otulayo aboola ati, “Mwiiche, lehe hulete amalwa, lehe hwekotyoombere 
amalwa kameesa muno. Ngaandi muchuli lunaabe sa koti enyaanga yino, haandi 
awuundi nohuhira hooho neende enyaanga yino.” 

Yisaaya 57 

Ohwiinamiraanga ebiloongaloongwe hw'Abaisiraeli hukayirwa 

1Omuundu muluungifu afwa, nae abulao odeebayo daawe. Abaandu b'esisa 
bamalwao, nae abulao osimanyire. Olwohuba omuundu muluungifu achia 
ohuwonisibwa mu masira kalikwaao. 

2Abo abakeendera mu buluungifu nibahafwe, baheengire mu muleembe; mani 
bawuluuhire yibeyaliise. 

3Musude aambi, mu heengerwe omusaano eng'we abaana b'abalosi, eng'we 
abebulanwa b'abacheke neende ab'abadaamba. 

4Wiina mweene yi mubayiraho? Wiina mweene yi muli ohwechisyuula mani 
mwaamulomalomaho nimumuchalaasa? Eng'we abonooni, haandi abaana 
b'abebachirisi. 

5Muli neende esiwonya sy'ohwiinamira ebiloongaloongwe ebiri sa aasi 
w'emisaala, neende aasi wa buli musaala muhoongo. Eng'we abeetera abaana 
beeng'we mu mahooho, aasi w'enjafwa ch'olwaanda. 

6Mutusa amakina makwalaafu mu lwaanda, amakina komu hooho mani 
mwaakenamiraanga ako, mani ako niko omukabo kweeng'we; ako niko 
kamuyaanira ebiyaanwa by'ohung'wa; niko kamuleetera ebiyaanwa by'emwo. 
Mubaasa muti nimuhola mutyo, esyo sisangaasa ese? 

7Mwaala ebitaanda byeeng'we hu ngulu ndeeyi, mani eyo niyo yimuniina 
ohuchia ohuyaanira ebiyaanwa byeeng'we. 

8Muta ebiloongaloongwe bimwiinamiraanga emukoongo w'enjiki cheeng'we; 
olwohuba, muundehere ao, mani mwaluula obuliri bweeng'we. Mani nimuniina 
nae hu sitaanda syeeng'we sitakalafu, yimwosanire nabo ebbeyi. Mwekoomba 
ebitaanda byaabwe, haandi mwakwiisira ohwo obuluwo bw'obwekoombi 
bweeng'we. 

9Mwebaha amafuta k'esing'aari neende eby'esing'aari biingi, mani nimuchia 
ohwiinamira Moleki nasaae. Mutuma bawamwaanda beeng'we eyale muno, 
mani nibeehirira ohwoola kata emakoombe. 

10Mwejoongia abeene nimukoonya banasaae baandi, nae haba simuwaamo 
omwooyo mani mwaboola muti, “Hunyaahanirasa buhaya”; mani haba 
simwawaamo amaani daawe. 

11Omwaami ateeba ati, “Banasaae siina beene bamutya mutyo, mani 
mwaambacha, haandi mwaanjibirira elalira mani mwahaya ohumbaasaho kata 
nabudiidi?” Mwaakama ohunjisamo oluyaali, olwohuba ndabuweera-buwuleera 
ebiha byoosi? 

12Munyala ohubaasa muti bi muhola biluungifu haandi bilai nibyo, nae njia 
ohuta alafu esaambo cheeng'we, mani ebiloongaloongwe bi muhola haba 
sibichia hubahoonya kata. 

13Mani nimulira nimwekongooya ohunyoola obuhoonyi, lehe ebiloongaloongwe 
bi mwebuusaho bibahoonye! 

Omwaami asuubisa ohuhoonya neende ohuwonia amachuuni 

14Omwaami aboola ati, “Muteeo engira, muteeo engira. Mutuseo 
osyohwegumulaho mu ngira y'abaandu baange.” 

15Olwohuba ow'Aakulu haandi Omwoolerefu mweene haandi Oyo oliwo 
endaalo choosi, ow'eriita Lyoolerefu aboola ati; “Ese menya abuundu w'aakulu 
haandi Awoolerefu.” Haandi mba mu baandu baloonga haandi ab'emyooyo 
kyeefunaake, mani mbakobosemo omwooyo neende esuubi, haandi 
ohukobosamo omwooyo kwo wefunaake. 

16Olwohuba haba siinjia huboolobya endaalo choosi, oba ohunyoolera endaalo 
choosi. Olwohuba omwooyo kuchia ohuundulamo, mani ese omweene 
ndahababeere obulamu. 

17Olwohuba baanyoolesa neende ebyonoono byaabwe, neende okuliira 
kwaabwe; mani ese njia ohubasaandya olwohuba ndakisa obweeni bwaange 
haandi ndamala ohunyoolera. Mani niboomya emitwa mu saambo ch'emyooyo 
kyaabwe kyeene. 

18“Mbweene engeri chibeyiriramo, nae njia ohubawonia. Njia ohubeemereramo, 
mani mbahoonye, nemye emyooyo abo abalira.” 

19 Omwaami aboola ati, “Niise oberesa abaandu boosi omuleembe, ab'eyale 
neende aambi. Mani ese njia ohubawonia. 

20Nae abaandi babi, bali koti enyaanja yiiyire; olwohuba haba siyinyala 
ohuyenjeera. Efwiinda chaayo chisiingisa ebikoha neende obuduhulu. 

21 Abahola-mbi haba sibaba neende omuleembe.” Nasaae waange nilwo lu 
aboola. 

Yisaaya 58 

Ohusiiba hwadyeeri 

1Omwaami aboola ati: “Yayuhira mu kono ly'aakulu koti lu onyala. Siingisa 
ekono lyao koti eturumbete; oboolere abaandu baange ebyonoono byaabwe, 
weekese ab'enyuumba ya Yakobbo ebyonoono byaabwe.” 

2Nae bangoonya buli ludaalo, haandi basangaalira mu humanya engeri chaange, 
bali koti esyaalo sihola ebiluungifu. Bali koti abadiira ebilagiro byaange. Baasaba 
ohubaberesa amalako maluungifu, haandi baboola bati, basangaala ohuba 
aambi neende Nasaae. 

3Abaandu baange bateeba bati, “Lwasiina husiiba, nae Omwaami yaahaya 
ohusibona? Lwasiina hwesaandya abeene, nae Omwaami yaahaya 
ohusimanyaho?” Bone, hu ludaalo lumusiibiraho, mukoonya ebibasangaasa 
byoong'ene, mani mwafwiinyirira abahalaabani beeng'we. 

4Ohusiiba hweeng'we hubahola abaalaba, mani nimusoolana haandi 
nimulwaana mani nimuhuyana ebikoonde. Mubaasa muti munaasiibe mutyo hu 
ludaalo luno mani mwaasiingisa ekono lyeeng'we ohuwulirihana muukulu. 

5Mubaasa muti ohusiiba hu ndaha huli hutyo? Oludaalo lu muundu ahoyere 
ohweloongoyasiraho luba lutyo? Ohusiiba nihwo ohwiinamya omutwe koti 
olumuli, neende ohweyala hu bigunia neende ohwefuufula mu kohe? Ohwo 
nihwo hu mulaanga muti, ohusiiba, haandi oludaalo lu Omwaami afukiirira? 

6“Ohusiiba hu ndaha nihwo huno: Ohumalao eminyororo chifwiinya abaandu 
ataali obwadyeeri, ohuboolola amakoombo kali hu mabeka k'abaandu, ohuleha 
abo abafwiinyirirwa bawaao, neende ohumalao buli siindu sifwiinyirira 
abaandu.” 

7 Ohusiiba hu ndaha nihwo huno, ohuberesa abalumwa enjala esyohulya, 
ohwaanilisa abamanani bataali neende owohumenya mu madaala keeng'we. 
Nimubona abo abataali neende esy'ohwefwaala, mubaberese esy'ohwebwiiha; 
haandi mutahayaanga ohuhoonya abeeho beeng'we beene daawe. 

8Ao mani mulimesamesa koti esulwe y'echuli, haandi mwahawonisibwe 
bwaangu muno. Obuluungifu bweeng'we bwahabemereremo, haandi oluyaali 
lw'Omwaami lwahabaloondeho ohubaliinda. 

9Mani mwahalaangeenge Omwaami, n'abakobolamo; mwahekoongoyeenge, 
mani n'aboola ati, “Nduwo.” Nimwahaakame ohufwiinyirira abaandu beeng'we, 
mani mwaaleha ohubachalaasa, neende ohubalomalomaho obubi, 

10nimwaheyaaneyo ohuberesa abalumwa enjala ebyohulya mani mwasangaasa 
abali mu ngisa, ao obulafu bweeng'we bwaaduhira mu siirima haandi esiirima 
sibebodoohaanie syaheehole bwaaba obulafu bw'esideete. 

11Mani ao Omwaami aba achia ohubaliindanga endaalo choosi, haandi 
ababereseenge ebiindu bilai bimwekoomba. Mani muchia ohuba ab'amaani. 
Mwahabecheenge koti endalo yibachuhiriire amaachi, koti esulo y'amaachi 
katahama daawe. 

12Mani ebiindu byeeng'we byakwa, byahombahwe buyaaha; bahasiingise 
emisiingi ch'endaalo hale muno. Mwahalaangwe abatereesi b'ebiindu 
byanyaasiha, obakobosamo buyaaha abuundu w'ohumenyamo. 

Engaanga y'ohuliinda Sabbaato 

13Omwaami aboola ati: “Munaliindeenge Sabbaato, mani mwahaya 
ohuholeraangaho ebiindu byeeng'we bi mudaha hu ludaalo lwaange lwoolerefu 
olwo, mani mwalaanga Sabbaato oludaalo hulw'esangaalo haandi oludaalo 
lw'Omwaami, olw'oluyaali; mulwiisamo oluyaali, mani mwahaya 
ohukoonyaanga esangaalo lyeeng'we sa, mwaahaya ohululomalomeraho 
emboosi ch'ohukachula sa; 

14ao mulinyoola esangaalo litula eyiri Omwaami. Ndahakere abaandu bomu 
byaalo byoosi baabeesamo oluyaali. Njia ohubaberesa esyaalo si ndaberesa 
Yakobbo kuuka yeeng'we, sibe esyeeng'we. Omwaami niye olomaloome.” 

Yisaaya 59 

Omunabbi yoolobya ebyonoono by'abaandu 

1Bone, muhaye ohubaasa muti Omwaami mukata muno, mani bimuhaire 
ohubawonia, oba muti, yadiimba amatwi, mani s'anyala hubawulira. 

2Nae ebyonoono byeeng'we nibyo ebyabakabuhaniamo akatikaati weeng'we 
neende Nasaae weeng'we. Mani ebyonoono byeeng'we nibyo ebikera Nasaae 
yabeekisa mani yaahaya ohubawulira. 

3Mulomaloma eby'obubacha, haandi ebiholwa byeeng'we by'obwaalaba neende 
obutemo. Mwebbwangula neende emboosi embi. 

4Abulao owaba oba owosa ebyadyeeri, abulao ochia mu siina neende 
obwadyeeri. Nae mweesika ebidoondobanu haandi mwalomaloma 
eby'obubacha byoong'ene. Mutekeha eby'etima mani nibitulamo ebibi. 

5Eehobo ch'omuhola mbi muno koti amaki k'enjuha ch'obusiba. Olya amaki ako 
afwa sa. Haandi niwaalusa eki elyo, nilyalula enjuha sa cheene. Nae eehobo chi 
muhola chibulamo obuhoonyi, chiri koti luwahasona engubo ohutula mu 
lukubookubo lw'olububi. 

6Obuwuusi bw'embubi haba sibutulamo engubo; abaandu haba sibanyala 
ohwefwaala engubo chibasoneremo. Ebiindu bi bahola bibulamo obuhoonyi, 
mani ebiholwa by'obutemo byamenya mu mahono kaabwe. 

7 Baanguya ohuhola ebibi, haandi sibahiinda hwiidisa amabaanga kabulaho 
omusaango. Ebibaaso byaabwe, bibaaso by'obutemo byoong'ene, Buli 
yimubitira mulehayo nimunyaasireyo haandi nimusihiriiseyo. 

8Haba sibamanyire esilaangwa siti, omuleembe, haandi bi bahola, mubulamo 
esyadyeeri. Balima engira ch'amakoona, mani buli ochibitaho haba sanyoola 
omuleembe daawe. 

Abaandu beeyama ebyonoono byaabwe. 

9Mani abaandu nibaboola bati: “Ngandi bulaanu eefwe humanyire esifune sikera 
obwadyeeri nibuba eyale naafwe, haandi nihutaba neende obuluungifu.” 
Hukoonya obulafu, nae bone, hunyoola esiirima, haandi huliinda obulafu, nae 
hukeendera mu siirima sy'amaani. 

10Hwabaabira hu bida koti abawofu, hwaabaabira koti abo ababula emoni. 
Hweegumula esideete syeene, koti abali musiro, huli koti abo abali emakoombe. 

11Fweesi hubuluula koti elyaaka, huhuumula koti amaguugu. Hwekoomba 
obwadyeeri, nae haba sihubunyoola; hwekoomba obuwonia, nae buli eyale 
naafwe. 

12“Olwohuba ebyonoono byeefwe byemeedere ohuba ebiingi mu moni wao, 
haandi ebyonoono byeefwe nibyo ebituwabira omusaango; olwohuba 
ebyonoono byeefwe biri naafwe, haandi efwe abeene humanyire ebyonoono 
byeefwe byoosi. 

13Hujeemera, haandi hwekaana Omwaami, mani hwaakaluuhana, hwaahaya 
ohuloonda Nasaae weefwe. Hwafwiinyirira abaandi haandi hwahujeemera. 
Ebibaaso byeefwe bihyaamu nibyo, haandi hulomaloma eby'obubacha 
byoong'ene. 

14Hwamalao obwadyeeri, mani nihusuda eyale neende obuluungifu. Olwohuba 
obwadyeeri bubula hu ngira, haandi obuluungifu haba sibunyoolehana daawe. 

15Obwadyeeri buweere mu baandu, haandi oyo owaakama ohuhola ebibi niye, 
anyoola sa ebidinyu.” 

Omwaami yeetekeha ohununula Abaandu Bae 

Omwaami yabona esyo, mani n'anyoolera olwohuba obwadyeeri bubulao. 

16 Yabona ati abulao omuundu kata mulala owaabina abafwiinyirirwa, mani 
n'awukaho sa. Mani sakira omweene achia ohwehoonyera obunyala bwae 
ohuyiingira, neende obuluungifu bwae ohubanunula. 

17 Yefwaala obuluungifu koti esyefwaalo sy'ebichuma si befwaala hu sirifu, 
haandi yefwaalire ekofia y'obuwonia hu mutwe kwae; achia ohwefwaala 
ohudaha huungi ohutereesa ebiindu byoosi, mani asaandye haandi yetuunge 
ebiindu bibi byoosi ebyakwa hu baandu bae. 

18Yahetuunge, ohuchianakana neende ebiholwa byaabwe, yahadiirire 
abamuyiingania egiili, haandi yasaandya abasuku bae; naayiriramo neende abo 
abali eyale. 

19Ohutula ebukwe ohwoola emuumbo, bahatye eliita ly'Omwaami, haandi 
bahatye oluyaali lwae naatulira yi lyuuba lituliraanga. Olwohuba yaheeche koti 
omwaalo kuhulukusa neende amaani, okwiruswa neende omuyaka ku 
Omwaami mweene asiindiha. 

20 Omwaami aboolera abaandu bae ati: “Njia ohwiicha eyiri Yerusalemu koti 
Omwaabini, eyiri abeechuhulu ba Yakobbo abakaluhaane ohutula hu bibi 
byaabwe.” 

21“Mani hulwaange, yino niyo endagaano yaange nabo: Mbabereese obunyala 
bwaange, neende emboosi chaange bibe ebyeeng'we endaalo choosi. Mani 

ohutula buti, munekeseenge abaana beeng'we neende abeechuhulu beeng'we 
ohuumbuliraanga endaalo choosi.” 

Yisaaya 60 

Oluyaali lwa Yerusalemu mu ndaalo chiicha 

1Ewe Yerusalemu, siingira mani omesamesane koti elyuuba, mani oluyaali 
lw'Omwaami lumesamesanire mweewe. 

2Olwohuba bona, esiirima siribwiiha esyaalo, esiirima sidiiraane syahabwiihe 
abaandu; nae Omwaami yahahusiingirireho koti elyuuba, haandi oluyaali lwae 
lwahabonehere mweewe. 

3Mani ebyaalo byoosi byaheeche eyiri obulafu bwao. 

4Siingisa emoni chao, otingaale buli abuundu, mani obone; boosi bebuusire 
alala, ohwiicha yooli. Abaana bao basyaani bahatule eyale mani beeche, haandi 
abaana bao bahaana bahakiingirwe mu mahono koti abaana badoto. 

5Wahabone esyo mani waasangaala, wahateengerehe mani weehoya. Olwohuba 
obuyiinda bw'ebyaalo byoosi bwaheeche yooli, mani bwaahubbwomoohaho 
nibubitira mu nyaanja. 

6Amaicho k'engamia kahahwiichuleho, engamia ndoto cha Midia neende Efa. 
Engamia choosi ohutula Seebba chaheeche. Chaheeche nichileeta esaabbu 
neende obubbaani. Abaandu boosi bahalaangirire efuma y'Omwaami. 

7Ebyaayo bya Kedari byahebuusire yooli, emiiku cha Nebbayooti 
chahahuleeterwe ohuhuhalaabanira. Emiiku echo chahaleetwe hu alutaari mani 
nichifukiirirwa. Ndahakinie enyuumba yaange y'oluyaali. 

8Ni siina byeene bino ebidumuuha koti amaleesi, haandi ebibburuha koti 
amaguugu nikakobola mu biswi byako? 

9Echo nicho emeeri echitula mu byaalo by'eyale. Echitangiiremo nicho emeeri 
cha Tarisiisi, nichileeta abaandu bao nichibatusa eyale muno. Baleetere efeesa 
chaabwe neende esaabbu chaabwe, ohwiisa oluyaali mu Omwaami Nasaae 
weeng'we, haandi Omwoolerefu wa Yisiraeli, olwohuba yeesere oluyaali mu 
baandu bae. 

10Omwaami aboolera Yerusalemu ati: “Abateende bachia ohwoombaha buyaaha 
ebida byao, mani abatuki baabwe balihuhalaabanira.” Etima lyandiira mani 
nihusaandya, bulaanu ndehubbire mu sirifu mani ndaahukwiira esisa. 

11 Ebiruwa byao binabecheenga ebiikule buli siha; esideete neende esiro haba 
sibinekalweengeo daawe; mani abaandu bahuleetereenge obuyiinda bwomu 
byaalo byaabwe, abatuki baabwe nibeemereeremo. 

12Olwohuba esyaalo neende obwaami ebyahahae ohuhuhalaabanira 
byahasihiriswe. Ebyaalo ebyo byahasihirisirwe elalira. 

13Oluyaali lwa Lebbanooni lw'emisaala neende embaao chihiramo obulai 
byahaleetwe ohuhwoombaha buyaaha, ewe Yerusalemu, neende ohunyirisa 
enyuumba yaange, mani ndahahole esiko syaange ohuba esy'oluyaali. 

14 Abaana b'abaandu babafwiinyiriraanga baheeche mani babeenamireenge; 
haandi abo boosi ababalekeresaanga bahasigameenge aasi mu makulu kaabwe. 
Bahalaangeenge bati, “Esiko sy'Omwaami, Siyooni, Esiko sy'Omwoolerefu wa 
Yisiraeli.” 

15Kata awahaba niwasukunwa haandi waasyuulwa, naabulao omuundu 
ohuhuhalakaniamo, njia ohuhola obe ow'oluyaali haandi omulai muno, abuundu 
w'esangaalo endaalo neende endaalo choosi pe. 

16Ebyaalo neende obwaami byahahuliinde, koti lu ng'ina mwaana aliinda 
omwaana wae. Mani olimanya oti Ese, Omwaami niise Omuwonia wao haandi 
Omuwabini wao, ow'Obunyala Mweene wa Yakobbo. 

17“Mubweyaango bw'esikomo, ndahaleete esaabbu, haandi mu bweyaango 
bw'esyuuma, ndahaleete efeesa, mu bweyaango bw'olubbaao, ndahaleete 
esikomo, mu bweyaango bw'amakina, ndahaleete esyuuma.” Ndahahole 
abahutuka babe n'omuleembe haandi abahutuka ndahabahole babe 
abaluungifu. 

18Amakono k'obwaalaba haandi sikahawulirihane mu syaalo syao, haandi 
esyaalo syao haba sisyahebwaabe kata sa syasihirisibwa. Ebida byao 
byahalaangwe biti: “Obuwonia, haandi ebiruwa byao biti: ‘Ohufumia.’” 

19  “Elyuuba haba sinilyo elyahahwaaduhire esideete, oba omwoosi kwaaba 
obulafu bwao mu siro; nae Omwaami niye ochia ohuba obulafu bwao endaalo 
choosi, haandi Nasaae wao niye ochia ohuba oluyaali lwao. 

20Elyuuba lyao haba siryahakwe haandi, kata sa omwoosi kwao kwaatulao. 
Olwohuba Omwaami niye ochia ohuba obulafu bwao butaakama, mani endaalo 
chao ch'ohulira chiriba nichakaame. 

21Abaandu bao boosi bahabe abaluungifu; esyaalo syao syahabe esyaabwe 
endaalo choosi. Bahabe esaga li mweene ndataaka, haandi omulimo ku Ese 
Mweene ndahola, hu nyale ohubereswaanga oluyaali. 

22Mani amadaala kahiramo obudiidi kaheehole enono, haandi ako akabula 
obuchiiro, kaheehole esyaalo sy'amaani. Niise Omwaami; mani ebiha byasyo 
nibyahoole, ndahasyaanguye ohwoolerera.” 

Yisaaya 61 

Emboosi ndai ch'ohununulwa 

1   Mwooyo w'Omwaami Nasaae yaandimo, olwohuba Omwaami yandoolere 
yaanduma ohuyaalira abamanani emboosi ndai. Yaandumire ohulemya 
emyooyo kileeya-leeya, ohuyaalira abawaambe endi bachia ohunulwa, neende 
eyiri ababoye endi bachia ohuboololwa. 

2 Omwaami yaandumire ohuyaala endi, ebiha byoolere bi Omwaami achia 
ohuwonisiramo abaandu bae, neende oludaalo lw'ohuyiingiriraho abasuku 
beefwe. Yaandumire ohulemya emyooyo ky'abaandu balira. 

3Ohuberesa abo abalirira mu Siyooni, esangaalo neende ohweehoya ataali 
amanyoolero, olweembo lufumia ataali ohwelalihirira. Bachia ohubechaanga 
koti emisaala ki Omwaami mweene yataaka. Bosi bachia ohuholaanga 
ebihoyera, Mani Omwaami anyale ohufumisibwa hu biindu byaaba naaholere. 

4Bachia ohwoombaha buyaaha ebiko byasihiriswa hale, bahakaluseo ebiko byali 
nibyeehola amakuunda. Bahatereese ebiko byasihiriswa, ebyanyaaswa mani 
nibimala emyaaka-ne myaaka. 

5Abateende bahasiingire mani babahalaabanireenge, nibo abahaayeenge 
ebyaayo byeeng'we mani nibo abahabalimireenge haandi batemerere 
emisabbiibbu kyeeng'we. 

6Nae eng'we mwahalaangweenge muti abalaamisi b'Omwaami. 
Mwahalaangweenge muti, abahalaabani ba Nasaae weefwe; Niing'we 
abahalicheenge emyaandu kyohu syaalo, haandi mwahasangaalireenge mu 
buyiinda bwaabyo. 

7Mubweyaango bw'ohudiirwa esoni neende ohuchalaala, muchia ohunyoola 
omukabo amahabi kabiri. Mubweyaango bw'ohutuswamo oluyaali, muchia 
ohwehoyera mu buyiinda bweeng'we. Mani sakira, munaabecheenge mu syaalo 
syeeng'we, obuyiinda bweeng'we bwemeede amahabi kabiri. Esangaalo 
lyeeng'we lyahabe ely'endaalo choosi. 

8Omwaami aboola ati: “Ese ndaheera obwadyeeri, ndasyuula ohunyaka neende 
ohuhola ebitahoyera. Ndahaberese abaandu omukabo kwaabwe mubwadyeeri, 
haandi njia ohuhola nabo endagaano y'endaalo choosi. 

9Abeechuhulu baabwe bahamanyihane mu byaalo, haandi abaana baabwe 
bahamanyihane mu baandu baangi. Buli muundu wahababone yahafukiirire ati, 
abo nibo abaandu ba Ese, Omwaami ndaberesa ehabi.” 

10 Esiko sya Yerusalemu siboola siti: “Njia ohusangaalira muno mu Omwaami, 
haandi njia ohwehoyera muno mu Nasaae waange.” Olwohuba yafwaasire 
neende ebyefwaalo by'obuwonia, mani yambwiiha neende ekaanju 
ly'obuluungifu, koti oyo odehiisye omweeya lu yefwaala, haandi koti omweeya 
yesyaaya emigasa king'enaang'ena. 

11Olwohuba koti eloba limesa ebimera byaalyo, haandi koti lu ndalo yihusa 
ebitaakirwemo, nilwo lu Omwaami Nasaae achia ohununula abaandu bae. Mani 
ebyaalo byoosi bichia ohubafumia. 

Yisaaya 62 

Ohugumya Yerusalemu 

1Hulwa Siyooni, haba siinjia hubuleera, haandi hulwa Yerusalemu, haba siinjia 
huwuluuha, ohwoola lu syahanunulwe koti obulafu, haandi obuwonia bwasyo 
bwaaduha koti omuliro. 

2Yerusalemu, ebyaalo byahabone ohununulwa hwao, haandi abatuki boosi 
bahabone oluyaali lwao. Mani ochia ohulaangwa eliita yaaha, Omwaami 
mweene ly'ahukuliihe. 

3Wahabe ekofya y'obuyaayi ndai mu muhono kw'Omwaami, haandi ekofia 
y'obwaami mu muhono kwa Nasaae wao. 

4Haba sosilaangwa ehabi liindi oti, “Owajwaang'wa,” haandi esyaalo syao haba 
sisyahalaangwe, “Esyasiha” daawe, nae ochia ohulaangwa oti, “Nasaae yi 
yasangaalira,” haandi esyaalo syao syahalaangwe siti, “Esyadeeha.” Olwohuba 
Omwaami ahusangaaliramo, haandi niye yi syaalo syao syahadeehere. 

5Olwohuba koti omusyaani muraaga adeehya omuhaana osisiiri ohumanya 
eby'abasaacha, nilwo lu basyaani bao bahahudeehye, haandi koti omusaacha 
odeehiisye asangaalira omweeya wae, nilwo lu Nasaae yahahusangaalire. 

6Ewe, Yerusalemu, ndeere abaliindi hu bida byao. Esideete syoosi neende esiro 
syoosi haba sibachia hubuleera daawe. Eng'we abeechulisa Omwaami 
ohwooseresa ebiindu bi yasuubisa, mutawuluuhaanga daawe. 

7Mani mutamufukiiriraanga ohuwuluuha daawe ohwoola lu yahateeo 
Yerusalemu buyaaha mani yaasihola esy'oluyaali mu syaalo. 

8Omwaami yeechubire neende omuhono kwae muluungi haandi yeechubire 
neende obunyala bwae ati: “Mubwadyeeri bweene haba siinjia hukobolamo 
ohuwaayo engaano yao abasuku bao bayilye daawe, haandi abateende haba 
sibachia hung'wa efiini yao ewe yi wadidikanira otyo. 

9Nae abo abayitaaka haandi baayikesa nibo abahayirye mani niinginia 
Omwaami; haandi abo abanoka emisabbiibbu nibo abahang'weere efiini yaacho 
mu lwaanyi lw'abuundu waange woolerefu.” 

10Eng'we abaandu bomu Yerusalemu, mubitire, mubitire mu biruwa, 
mutereesere abaandu engira; mulime, mulime engira ya naahuluungu, 
mutusemo ebikina-kina, musiingisire ebyaalo ahalolero bamanye. 

11 Bone, Omwaami alangiriire ohwoola hu njakamo y'esyaalo ati: Muboolere 
abomu Siyooni muti: “Bone, Omuwonia weeng'we yeecha; bone, ali neende 
omukabo kwae mu mahono, haandi yemiise omusaara kwae mu moni wae.” 

12Mwahalaangwe, “Abaandu boolerefu.” “Abanunule b'Omwaami;” haandi 
mwahalaangwe “Esiko si Nasaae adaha,” “Esiko sitajwaang'wa.” 

Yisaaya 63 

Ohuyiingira ebyaalo hw'Omwaami 

1  “Wiina mweene wuno otula mu siko sya Bbosira mu Edomu? Wiina mweene 
wuno owefwaalire ebyefwaalo bilai eby'e Bbosira, oli mu ngubo ch'oluyaali, 
akeenda neende amaani maangi?” “Niye Ese, Omwaami, oli neende obunyala 
bwohununula, haandi olaangirira ohuyiingira hwaange.” 

2Lwasiina engubo chao chahaanye, haandi lwasiina chiri koti engubo ch'oyo 
onyuha efiini? 

3 Mani Omwaami naakobolamo ati: “Ese syeeng'ene, niise osenakiire ebyaalo 
koti omuundu oseenakira efiini mu sihunyiro; ndabiniinaho neende etima 
lyaange lyoosi haandi ndabiseenakira mu bwaalaba bwaange. Amabaanga 
kabwo kaanyuhira hu ngubo chaange, mani nichiichulaho amabboondo. 

4Olwohuba oludaalo lw'ohwetuunga lwali mu mwooyo kwaange, haandi 
omwaaka kwaange kw'ohununula kwoolere. 

5 Ndaliinda, nae naabulao omuundu wuhoonya; ndawuka, nae yaabulao 
omuundu wiicha ohunjabina. Nae etima lyaange niliimberesa amaani, mani ese 
omweene ninyiingira. 

6Ndaseenakira ebyaalo mu tima lyaange, mani ndabidobaania mu bwaalaba 
bwaange. Mani ndeedisa amabaanga kaabwe hu loba.” 

Obulai bw'Omwaami eyiri Yisiraeli 

7Njia ohulomaloma hu hudaha hutaakama hw'Omwaami. Njia ohufumia 
Omwaami, ohuchianakana neende ebyo byoosi bi Omwaami atuholeere, neende 
obuheeri buungi bu yekeese ab'enyuumba ya Yisiraeli, hwababereese 
ohuchianakana neende esisa syae, neende ohuchianakana neende obuheeri 
butaakama bwae buungi. 

8Olwohuba Omwaami aboola ati: “Mubwadyeeri bweene, bano nibo abaandu 
baange, haba sibachia huumbacha daawe.” Mani naaba Omuwonia waabwe. 

9Yabachuunirwa mu husaanda hwaabwe hwoosi. Niye omweene, ataali malaika 
wae, owabawonia. Mu buheeri bwae neende mu sisa syae, yabanunula. 
Yabaliinda mani yaabahoonyaanga mu bidinyu byaabwe ohutula hale. 

10Nae mani nibamujeemera mani nibanyoolesa Mwooyo Mwoolerefu wae, mani 
sakira yeehola omusuku waabwe, haandi omweene n'abalwaania. 

11Mani abaandu bae nibeechulisa endaalo ehale, mu biha bya Musa 
omuhalaabani wae, mani nibateeba bati: “Omwaami ali yeena eyabaambusa 
enyaanja alala neende abeemirisi b'abaandu bae?” Ali yeena owata Mwooyo 
Mwoolerefu wae akatikaati waabwe? 

12 Omwaami ali yeena owehoonyera obunyala bwae owahola eby'amaani 
naabitira mu Musa, n'akabulamo amaachi k'enyaanja nibabona omweene 
ohweholera eliita litaheebirirwe? 

13Yababisa mu nyaanja, koti lu faraasi yibita mu siparara niyitegumuule. 

14Koti lu ng'oombe chiyirwa aasi mu hooho lai, nilwo lu Mwooyo w'Omwaami 
aberesa abaandu bae ohuwuluuha. Mani nilwo lu weemereramo abaandu bao, 
mani baleetera eliita lyao oluyaali. 

Esaala yisaba esisa neende obuhoonyi 

15Ewe Omwaami, tulingaale nooli muukulu, mani obone nooli eyomu bwiihalo 
bwao bwoolerefu haandi obw'oluyaali. Esira yao neende amaani kao mu 
hutuhoonya biri yeena? Obuheeri bwao neende esisa syao biri yeena? Omalire 
ohubitutusaho. 

16Olwohuba niiwe Seefwe, kata asyahaba mbwe Abburahamu kuuka yeefwe 
haba saatumanyire haandi Yisiraeli yatwekaana, nae ewe, Ewe Omwaami, niiwe 
Seefwe, Omuwabini weefwe, ohutula hale-na-haandi nilyo eliita lyao. 

17Ewe Omwaami, lwasiina otuleha hwawaaba nihutula hu ngira chao? Lwasiina 
otwoomya emyooyo otyo, mani hwahaya ohuhwiisamo oluyaali? Kobola hu hola 
yao ehale hulw'abahalaabani bao, hulw'abaandu bao beene, ob'oluyia lwa 
Yisiraeli. 

18Abaandu bao boolerefu bali abuundu wao woolerefu ebiha bidiidi muno; nae 
abasuku beefwe nasisenakiire. 

19Hweeholere koti abo bootatukaangaho daawe, koti abo abatabeechangaho 
abaandu bao. 

Yisaaya 64 

1Aaa, oba noonyala ohutaandula ekulu mani weeha aasi, engulu chahahubweene 
mani chateengereha obuti. 

2Chahateengerehe koti omuliro kwaaduha hu bikoha haandi kwaabasa amaachi 
kaatokota. Yiicha mani weekese obunyala bwao abasuku bao babubone, haandi 
leha ebyaalo biteengerehe mu moni wao! 

3Niwahola ebiindu bitiisa bi hwali nihutasuubira, weeha aasi, mani engulu 
nichiteengereha mu moni wao. 

4 Ohutula hale-na-haandi, abaandu haba sibawuliraangaho kata sa 
ohumanyaangaho kata sa ohubonaangaho Nasaae wuundi, ohumalaho Ewe 
oholeraanga eby'amayia abo abamusuubiriramo. 

5Osangaaliraanga abo abasangaalira ohuholaanga ebiluungifu, abo abeechulisa 
koti lw'odaha bamenye. Bona, Ewe watunyoolerera, nae hwemeeda sa 
ohwonoona. Hwadoong'a mu bibi byeefwe ebiha biingi muno. Mani ebyo 
byahatuwonie, kose? 

6Efwe fweesi hweholere abataali aboolerefu, haandi ebiholwa byeefwe 
biluungifu byoosi, biri koti ebyefwaalo biriho eehwe. Fwesi-fweesi huli koti 
esaafu lihoohere, haandi hulw'ebyonoono byeefwe, hwadumuulwa neende 
omuyaka hwasukunwa eyale muno. 

7Abulao omuundu wiicha yooli ohwekongooya, abulao owiiruhira yooli 
ohumuwonia. Olwohuba ewe otwekisire haandi otumalireo hulw'ebyonoono 
byeefwe. 

8Nae, Ewe Omwaami, Niiwe Seefwe. Efwe huli eloba sa, nae Ewe Niiwe 
omuloongi weefwe; fwesi-fweesi, huli omulimo kw'emihono kyao. 

9Mani Ewe Omwaami, otatunyoolerera muno daawe, haandi otatwoolobya 
hulw'ebyonoono byeefwe endaalo choosi. Efwe fweesi koti lu otubona, huli 
abaandu bao. 

10Ebiko byao byoolerefu, byeholere esiparara, Siyooni syeholere esiparara, 
Yerusalemu syeholere ekuunda. 

11Enyuumba yeefwe enjoolerefu haandi endai muno, yi bakuuka yeefwe 
bahukinisiraangamo, yisaambirwe neende omuliro, neende abuundu weefwe 
asangaasa, asihiriiswe. 

12Ewe Omwaami, haba soodeebayo kata ebyo byoosi nibikwaao? Onabuleere sa 
buwuleera, mani watuleha hwasaanda muno hutyo? 

Yisaaya 65 

Omwaami asaandya abajeemu 

1 Omwaami yaboola ati: “Ndafukiirira ohukoonywa neende abo 
abataandeebaanga.” Ndafukiirira ohunyoolwa neende abo abatangoonyaanga. 
Esyaalo sitandekongooyaanga ndasikobolamo endi, “Mbano ndi ano, mbano ndi 
ano.” 



1500 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

2 Ndakolola amahono kaange oludaalo lwoosi eyiri abaandu bajeemu, 
abaloondakana neende esaambo chitaali endai. Bachiira hu biindu bi beene 
babaasiramo sa. 

3Abaandu bano banyoolesa muno kalole-ka-moni. Bayaanira mu ndalo 
ebiyaanwa haandi banioohesera hu matafaali obubbaani. 

4Esiro bachia mu ng'uungu neende hu biriindwa ohweteeba hu misaambwa 
ky'abaandu bafwa. Balya enyama y'embiichi, mani bawuuta omuunyu 
kw'enyama ch'emisiro. 

5Baboolera abasyaabwe bati, “Mweeme eyale eyo, mutasuda aambi naafwe, 
olwohuba mukabuhana naafwe.” Abaandu koti abo haba siinyala hubeesimiirisa 
daawe, baamunyira olusu, mani etima lyaange lyaaduha koti omuliro oludaalo 
lwoosi. 

6Bone, syandiikwa hale siti: “Haba siinjia hubuleera, nae njia ohwetuunga, eee, 
njia ohwetuunga koti lu bihoyera, 

7hulw'ebyonoono byaabwe alala neende ebya bakuuka yaabwe; olwohuba 
banioohesera obubbaani hu ngulu nibaanomanomera bubi hu bigulu. Njia 
ohubasaandya ohuchaanakana neende ebiindu bi bahola hale.” 

8Omwaami aboola ati: “Koti lu badoola emisabbiibbu milai nibanyuhamo efiini 
nibaboola bati, ‘Mutasihirisa ekyo daawe, olwohuba kirimo ehabi,’ nilwo 
nasilala syeesi lu njia ohuhola hulw'omuhalaabani waange, mani haba siinjia 
hubasihirisa boosi daawe. 

9Mu beechuhulu ba Yakobbo, neende mu Buyudaaya, njia ohwedooleramo abo 
abahanyoole esyaalo esy'engulu chaange esyo, esyaalo si abahalaabani baange 
bahamenyemo. 

10 Olwohuba abaandu baange bayiinamira, Saroni syahehola obwayiro 
bw'ebyaayo, haandi ehooho ly'Akoori lyaheehole abuundu yi byaayo 
biwuluuhira. 

11Nae eng'we abatula hu Omwaami, abeebirira Olugulu lwaange Lwoolerefu, 
mani nimuholera emisaambwa kiberesa ehabi esidyaalo mani nimwiichusira 
emisaambwa ky'ebiindu bikwaao efiini yisasaanire, yi muchuha mu bikoombe 
byeeng'we. 

12Njia ohubateerao olugaanga, mani mweesi muchia ohuguunama mwiitwe; 
olwohuba, nindalaanga, haba simwakobolamo, nindalomaloma, haba 
simwadeebayo ohuwulira, nae mwahola ebiindu bindabakaania, haandi 
nimudoolao ohuhola ebiindu bitaasangaasa.” 

13Mani sakira Omwaami Nasaae aboola ati: “Bone, abahalaabani baange bahalye, 
nae eng'we mwahalumwe enjala; bone, abahalaabani baange bahang'we, nae 

eng'we mwahalumwe obuluwo; bone, abahalaabani baange baheehoye, nae 
eng'we, esoni chahabadiire.” 

14Bone, abahalaabani baange baheembe hulw'esangaalo, nae eng'we mwahalire 
hulw'engisa, nimuchwiila olw'obuchuuni. 

15Abalobole baange bachia ohwehoonyeraanga eliita lyaange nibabwaabwa, 
mani Omwaami Nasaae achia ohubeeta; nae abahalaabani bae, abo abahola 
by'adaha, achia ohubakuliha eliita yaaha. 

16Mani onasabeenge ehabi mu syaalo anayisabeenge Ese, Nasaae wadyeeri. 
Haandi oyo onechubeenge mu syaalo anechubireenge Ese, Nasaae wadyeeri. 
Olwohuba ebidinyu byaahale byeebirirwa haandi siinjia hubideebaho daawe. 

Esiloonge siyaaha 

17 Omwaami aboola ati, “Bone, ndi ohuloonga ekulu yaaha neende esyaalo 
siyaaha. Mani ebiindu byaahale haba sibyaheechuliswe kata sa ohubaaswaho. 

18Nae musangaale haandi mwehoye endaalo choosi mu esyo si ndi ohuloonga; 
olwohuba bone, Yerusalemu si noonga syahabe esy'ohusangaaliramo, haandi 
abaandu baamwo bahabe abasangaafu. 

19 Ndahasaangaalire mu Yerusalemu, mani ndeehoyera mu baandu baange. 
Haba siyahabeeo ohulira amasika neende ohuubba embuungu hulw'engisa. 

20Haba simwahabeemo haandi omwaana olifwa n'asisiiri omudoto. Abaandu 
boosi bahayidireenge emyaaka kyaabwe kyoosi. Abaliyiindira ohumala 
emyaaka emia ndala, bahalaangweenge abaana bayere. Haandi ohufwa n'osisiiri 
ohwoosa emyaaka emia ndala, hahabe ahalolero h'ohulaamwa. 

21Abaandu bahoombahe enyuumba mani nibachimenyamo. Balitaaka endalo 
ch'emisabbiibbu, mani nibalya ebyaamo byacho. 

22Enyuumba chibalyoombaha, haba sichahamenywemo abaandu baandi daawe; 
haandi bi bahataake, abaandu baandi sinibo abahabilye daawe. Olwohuba koti 
lu misaala kiyiindira emyaaka miingi, nilwo lu baandu baange bahayiindireenge. 
Abaloonde baange bahahiinde nibalya hu byaamo by'ohudidiihana hwaabwe. 

23Emirimo kibalihola haba sikyahabe eky'ebihaya, kata sa abaana abaheebulwe, 
haba sibalinyoola amasira. Olwohuba bahabe olwiibulo lw'abo ba Ese 
Omwaami, ndaberesa ehabi, abo abeene, alala neende olwiibulo lwaabwe. 

24Kata nibasisiiri ohunaanga, njia ohubakobolaangamo, nibanabecheenge 
nibasiilomalomaanga, njia ohubawuliraanga. 

25 Aarara neende amakoondi madoto, byahalireenge alala. Edalang'i yahaaye 
obunyaasi koti eng'oombe; haandi olufu nilwo olwahabecheenge ebyohulya 
by'endemo. Hu ngulu chaange njoolerefu choosi, haba sihwahabecheengeho 
ebidinyu kata sa ohusihirira, Omwaami nilwo lu aboolere.” 

Yisaaya 66 

Omwaami aheengera ebyaalo biindi omusaango 

1   Omwaami aboola ati: Ekulu nilyo esisaala syaange sy'obutuki haandi esyaalo 
nisyo esiteeni siimbuluusira amakulu kaange. Mani, nyuumba ya ngeri siina 
yimulinyoombahira? Haandi bweyaango bwa ngeri siina bundiwuluuhiramo? 

2Ebiindu bino byoosi, Niise owabiloonga, mani byosi-byoosi byaange nibyo, 
Omwaami nilwo lu aboola. 

3“Buli muundu aheengao esy'ohuhola, haandi yibulao enjawuhana yibabonamo. 
Oyo oyaana esurusi, ali nasilala neende oyo oyaana omuundu. Oyo oyaana 
ekoondi doto, ali nasilala neende oyo ofunaka eekosi ly'embwa; oyo oleeta 
esiyaanwa esy'emere y'emwo, ali nasilala neende oyo oleeta amabaanga 
k'embiichi. Oyo onioohesa obubbaani, ali nasilala neende oyo owekongooya 
esifwaanani siloongwa-loongwe simuberese ehabi. Bi badaha nibyo bi bahola, 
haandi basangaalira mu biloongaloongwe bi bahola. 

4Mani syesi njia ohubakwiisaho amasira ako keene kabatya; olwohuba, 
nindabalaanga, abulao owakobolamo. Nindalomaloma, abulao owadeebayo 
ohutekeeresa; nae baholera ebibi mu moni waange bweene, mani nibaheengao 
ohuhola ebyo ebitasangaasa.” 

5Muwulire emboosi y'Omwaami, eng'we abataaho omwooyo ohuhola 
by'alagira: “Abasyeeng'we babasyuula haandi babeerusa muli abeesikwa yi ndi 
babadyaabuhira nibaboola bati, ‘Leha Omwaami akinisibwe, mani hunyale 
ohubona esangaalo lyeeng'we;’ nae abeene nibo abachia ohuchalaala. 

6“Wulire! Esiyoka situla mu siko, ekono litula mu nyuumba ya Nasaae! Ekono 
ly'Omwaami n'asaandya abasuku bae! 

7  “Esiko syaange syoolerefu siri koti omuhasi wibula n'asisiiri ohulumwa. 
Engasi chiba nichisisiiri ohumuluma n'atulao omwaana musyaani. 

8Wiina mweene owali nawulireho sino? Wiina mweene owali n'abweneho sino? 
Esyaalo sichakwaanga mu ludaalo lulala? Syaalo siibulwaanga mu siha silala? 
Olwohuba Siyooni nisyali hu silumwa sa siti nisiibulirao abaana basyo. 

9Ndahoose abaandu baange mu biha by'ohwiibuliramo mani ndaahaya 
ohubaleha beebula? Omwaami niye oboola; Ese niise okera nibeebulwa, mani 
ndahabaleha badoong'a mu nda? Nasaae weeng'we niye oboola. 

10“Sangaalire alala neende Yerusalemu, haandi mwehoye hulwae, eng'we 
mweesi abamuheera. Mwehoye alala nasyo mu sangaalo, eng'we mweesi 
abasichuunirwa. 

11Muchia ohunuuna mani mwiikute embeere chaasyo chiichuule amabeere; 
mani muchia ohuwulira esangaalo ly'amaani ohutula mu luyaali lwasyo 
lubitiirifu.” 

12Olwohuba Omwaami aboola ati: “Bone, njia ohwiichusa mu Yerusalemu 
ebiindu bilai bihulukuse koti omwaalo, haandi obuyiinda bw'ebyaalo 
bwahedihemo koti omwaalo kwichuule.” Ao mani mwahabe koti omwaana 
muyere yi ng'ina anuunia. Mwahalerwa luleeyi haandi mwahadeembereserwa 
luleeyi hu makulu kae. 

13Koti lu muhasi adeemberesa omwaana wae, syeesi njia ohubadeemberesa, njia 
ohubadeemberesera mu Yerusalemu. 

14Esyo mwahasibone, mani mwasangaala; mani syahabakobosemo omwooyo 
neende amaani. Ao mani mwahamanye muti Ese Omwaami hoonya abo 
abaambulira, haandi nyoolerera abasuku baange. 

15Mani bone, Omwaami yaheeche neende omuliro, haandi ebigaari byae 
byahabe koti omuyaka kw'amaani, ohweekesa etima lyae lyaaduha, neende 
ohusaandya niyehoonyera enimi ch'omuliro. 

16Olwohuba Omwaami achia ohusaandisira abaandu bae neende omuliro, 
haandi neende olugaanga lwae, yahasaandye abaandu boosi. Mani bayaheete, 
bahabe abaangi muno. 

17Omwaami aboola ati: “Abo abeelabya mani beeyolobya, nibachia mu ndalo 
nibeyaanjire enyiriri, ohwiinamira banasaae, haandi nibalya enyama y'embiichi 
neende embeba, neende eby'emisiro biindi, bahasihirisirwe alala.” 

18“Olwohuba Ese manyire bi bahola neende bi babaasa. Esiha siicha ohwoola, lu 
ndahabuuse alala ebyaalo byoosi neende enimi choosi. Mani nibaheeche, 
bahabone oluyaali lwaange. 

19Mani ndahabateeho ahalolero. Abo abahawoneo, ndahabatume mu byaalo 
neende mu bisiinga by'eyale muno ebitauliraanga efuma yaange, kata ohubona 
oluyaali lwaange. Puti neende Ludi bahachie Tarisiisi eyiri abo abaleega 
obuyiingo neende obusaale. Bahachie Tubbali neende Yafaani, mani 
nibalaangirira oluyaali lwaange. 

20Mani bahaleete abebulanwa beeng'we boosi ohutula mu byaalo, koti 
esiyaanwa eyiri Omwaami, hu Lugulu lwao Lwoolerefu Yerusalemu. 
Bahabaleetere hu faraasi neende mu bigaari neende hu suhiri njere neende hu 
solo chiiruha muno. Ao Abaisiraeli bahaleete eyiri Omwaami ebiyaanwa 
byaabwe by'emwo mu bikiingiro byoolerefu. 

21Mani abaandi hu baandu abo, ndahabahole abalaamisi neende Abaleefi, 
Omwaami nilwo lu aboola. 

22  “Mani koti ekulu yaaha neende esyaalo siyaaha bi ndahaloonge byahayiindire 
mu moni waange, lwosi nilwo lu lwiibulo neende eliita lyaange byahayiindire.” 
Omwaami nilwo lu aboola. 

23“Buli lu mwoosi kunaboneheraanga neende hu buli Sabbaato, abaandu boosi 
banecheenge ohunyinamira.” Omwaami nilwo lu aboola. 

24  “Mani nibahabe nibatulayo, bahaboneenge emilaambo ky'abaandu 
banjeemera. Olwohuba enyeende chikirya haba sichahafwe daawe, haandi 
omuliro kukisaamba haba sikwahasiime daawe. Mani kyahabe esitiisa eyiri 
abaandu boosi.” 

Yeremia 

Yeremia 1 

Yeremia 

1Chino nicho emboosi cha Yeremia, omwaana wa Hilikia, mulala hu balaamisi 
abali nibamenya mu Anatooti, mu syaalo sya Bbenjamini. 

2Omwaami yalomaloma neende Yeremia, mu mwaaka kw'ehumi neende 
chidatu, Yosia omwaana w'Amooni naali omutuki wa Buyudaaya. 

3Omwaami haandi yalomaloma neende Yeremia mu ndaalo ch'obutuki bwa 
Yehoyakimu, omwaana wa Yosia. Ebyo nibiweere, Omwaami yalomaloma 
neende Yeremia amahabi maangi muno, ohwoola mu mwaaka kw'ehumi neende 
mulala, okw'obutuki bwa Sedekia, omwaana wa Yosia, omutuki wa Buyudaaya. 
Mu mwoosi kwo hutaano, mu mwaaka okwo, abaandu bomu Yerusalemu 
bayirwa mu buwaambe. 

Ohulaangwa hwa Yeremia 

4Olwoola, Emboosi y'Omwaami yaanjichira niyiboola yiti: 

5“Ndahumanya niisisiiri ohuhuloonga mu nda ya maakoo, haandi ndahwaawula 
noosisiiri ohwiibulwa; ndaahudoola obe omunabbi eyiri ebyaalo biindi.” 

6Nae ese nimboola endi, “Aaa, Omwaami Nasaae! Bona, ese haba siimanyire 
ohulomaloma, olwohuba siisiiri omwaana muyere.” 

7Nae Omwaami yangobolamo ati, “Otaboola oti, ‘Ndi omwaana muyere’; nae chia 
eyiri abaandu boosi ba hutumaho, mani obaboolere buli siindu siihulagira. 

8Otabatichaanga daawe, olwohuba njia ohubechaanga naawe ohuhuwonianga. 
Ese Omwaami, Niise olomaloome.” 

9Omwaami yeemao yaakolola omuhono kwae, yaandiira hu munwa; mani 
yaamboolera ati: “Bona, ndeere emboosi chaange mu munwa kwao. 

10Bona, nyaanga yino hubereese obunyala hu byaalo neende hu bwaami, 
ohwiiya neende ohufunaka, ohusihirisa neende ohudiira, ohwombaha neende 
ohutaaka.” 

Ohuboneherwa hw'amahabi kabiri 

11Emboosi y'Omwaami yanjichira, niyiteeba yiti, “Yeremia, obona siina syeene?” 
Ningobolamo endi, “Mbona esaga ly'omusaala kw'alimoondi.” 

12Omwaami yamboolera ati: “Obweene bulai bweene, olwohuba ndi ohutingaala 
mbone endi emboosi chaange choolerera abweene.” 

13Haandi Emboosi y'Omwaami yaanjichira ehabi lyoohubiri, niyiteeba yiti: 
“Yeremia, obona siina syeene?” Mani ningobolamo endi, “Mbona endamu 
yeesera, niyiri emukulu, niyinaame, niyitingaalire eno.” 

14Omwaami yamboolera ati, “Amasira kahatulire emukulu, kaakwa hu baandu 
boosi abali mu syaalo sino. 

15Olwohuba bona, ndi ohulaanga enono choosi echomu bwaami bw'emukulu 
chiiche. Abatuki baacho baheeche nibata ebisaala by'obutuki byaabwe mu 
milyaangiro ky'ebiruwa bya Yerusalemu, neende ohwebodoohania ebida 
byasyo, haandi neende ohwebodoohania ebiko bya Buyudaaya. 

16Mani ndahaheengere abaandu baange omusaango ohubahira, ohweema hu 
byonoono byaabwe byoosi neende hulwohuundeha, nibanioohesera banasaae 
baandi obubbaani, haandi nibeenamira ebiloongaloongwe bi bahola abeene. 

17Nae ewe, siingira weeboye oluhoba, obaboolere boosi buli siindu sihulagira. 
Leha bahaye ohuhutiisa, ataali ao, Ese njia ohuhutiisa mu moni waabwe. 

18Ese, bona, enyaanga yino, Ese ndi ohuhola esiko syomiifu, esiiro y'esichuma, 
neende ebida by'esikomo, ohulwaania esyaalo sya Buyudaaya syoosi: abatuki 
basyo, abahoongo basyo, abalaamisi basyo, neende abaandu basyo boosi. 

19Bahahulwaanie, nae haba sibahahuyiingire daawe, olwohuba ndi naawe 
ohuhuwonia, Ese Omwaami, niise olomaloome.” 

Yeremia 2 

Obuliindi bwa Nasaae hu Yisiraeli 

1Emboosi y'Omwaami yaanjichira niyiboola yiti, 

2Chia oyaalire abaandu bomu Yerusalemu n'obaboolera oti: Omwaami aboola 
ati, Njichulisa koti lu wali omweesikwa mu buraaga bwao, koti lu wandahaanga 
n'osisiiri omweeya, koti lu wanondaangaho mu siparara, mu syaalo 
sitataakwaangamwo daawe. 

3Yisiraeli wali omwoolerefu eyiri Omwaami, niiwe yi ndataangira 
ohwenyoolera. Mani buli muundu wahuchuuniaho, ndamusaandya haandi 
ndaamukwiisaho esibi. Ese Omwaami, Niise olomaloome. 

Esibi sya bakuukaang'ene Yisiraeli 

4Wulire Emboosi y'Omwaami, eng'we abeechuhulu ba Yakobbo, eng'we mweesi 
enono ch'enyuumba ya Yisiraeli. 

5Omwaami ateeba ati: “Sibi siina si bakuuka yeeng'we bafwaambya? Siina 
syeene esyakera baandulaho? Lwasiina baloonda ebyo ebitaalimo obuhoonyi, 
mani bosi nibeehola abataalimo obuhoonyi?” 

6Haba sibetebanaho abeene-na-beene bati, Omwaami ali yeena? Oyo owatutusa 
mu syaalo sya Misiri, n'atwimiriramo mu sichiimi, mu syaalo sy'ebiparara 
neende ameena, mu syaalo sy'esiminyu neende esiirima sya titititi, mu syaalo si 
muundu atabitamo, esyaalo sitaalimo omuundu? 

7Mani Ese nimbaleeta mu syaalo silai ohulichaanga ebyaamo byasyo. Nae 
eng'we nimweechamo, mwanyaasa esyaalo syaange, mani nimuhola 
esy'omusiro mu syaalo si ndababeresa ohuba esyeeng'we. 

8Abalaamisi haba sibeteebaho bati: Omwaami ali yeena? Ab'amalako abo haba 
sibamanya daawe; mani abeemirisi nibajeemera; abanabbi nibalaangirira mu 
liita lya Bbaali, mani nibaloonderera ebiindu bibulamo obuhoonyi. 

Omusaango ku Omwaami afwaambya abaandu bae 

9Mani sakira, Ese Omwaami njia ohuyaala naang'we omusaango, Omwaami Niye 
oboola, haandi njia ohuyaala neende abaana beeng'we neende abeechuhulu 
beeng'we. 

10Mwaambuhe muchie hu sisiinga sya Saipurasi mani mubone, oba mutume 
omuundu mu Kedari mani mwehaliirise bulai; mubone niyibechaanga hoo 
esiindu sifwaanana koti sino. 

11Siri hoo esyaalo syakaluuniaho banasaae basyo, kata abyahaba mbwe 
banasaae haba sibaluwo? Nae abaandu baange, mu bweyaango bwaange, Ese 
Nasaae obaberesaanga oluyaali, bateereo banasaae babulamo obuhoonyi. 

12Mani ndagira ekulu liteengereheho olw'obuti, liwukeho haandi liteng'eng'ale, 
Omwaami niye oboola. 

13Olwohuba abaandu baange baholere ebyonoono bibiri: baandulireho Ese, 
esulo y'amaachi k'obulamu, mani abeene nibeyabira ebidiba, ebidiba byaadiha, 
ebitanyala ohubaamo amaachi kata nabudiidi. 

Ebinyoolehana mu buteesikwa bw'Abaisiraeli 

14Abaisiraeli haba si bawaambe nibo; haba sibebulwa mu buwaambe daawe. 
Mani lwasiina bakiiywa neende abasuku baabwe? 

15Abasuku baabwe bababuluuliraho koti edalang'i, babuluuliire mu kono 
ly'aakulu. Esyaalo syaabwe syeeholere esiparara; ebiko byasyo bisihiriire, 
yibulao ababimenyamo. 

16Eee, abaandu ba Mefisi neende aba Tapaneesi bamalire ohwaata ebyaanga 
byeeng'we. 

17Niing'we abeene abeleteere sino olwohuba muundulireho Ese Omwaami 
Nasaae weeng'we, nae Niise obeere nimbeekesa engira. 

18Nae bulaanu, ngaanga siina yi munyoola ohudiira engira yichia Misiri, 
ohung'wa amaachi k'omwaalo kwa Naili? Oba ngaanga siina yi munyoola 
ohudiira engira yichia Asiria, ohung'wa amaachi k'omwaalo kwa Ewufuraate? 

19Esibi syeeng'we syeene nisyo esyahabasaandye, haandi ohuundulaho 
hweeng'we nihwo ohwahabaheengere omusaango ohubahira. Manye haandi 
bone muti sibi nisyo haandi sichuuna olwohuba mutulire hu Omwaami Nasaae 
weeng'we; haandi haba simusiimutya daawe, Omwaami Nasaae w'Obunyala 
niye oboola. 

Abaisiraeli bahaya ohwiinamira Omwaami 

20Omwaami aboola ati: “Olwohuba ohutula hale-na-haandi, mwekaana 
obunyala bwaange mani mwanjeemera;” nimuboola muti, Sihuchia 
ohuhalaabanira. Eee, mani nimwiinamira banasaae baandi hu buli sigulu sileeyi 
neende aasi wa buli musaala mubisi. 

21Nae Niise owali nindabataaka koti omusabbiibbu okwadoolwamo mu chiindi, 
okw'emwo yihiramo obulai. Nae bulaanu munyasiihe mutye mani mweehola 
omusabbiibbu kwomu siino? 

22Nae kata mwaheeyokera ekohe neende esabbuuni nyiingi, mwahadoong'e 
nimubona amaboondo k'ebyonoono byeeng'we, Omwaami Nasaae weeng'we 
niye oboola. 

23Munyala mutye ohuboola muti, Haba sihunyasiihe, haba sihwiinamiraanga ba 
Bbaali? Bone koti lu mubitire mu hooho; manye bi muholere Muli koti engamia 
ndaaga eyidaha esaacha, eyiiruha niyijeemere ohudiirwa. 

24Muli koti esuhiri eyanala mu siparara, eyiwunyirisa mu mboo niyidaha 
esurusi. Wiina mweene onyala ohuyikayira obwekoombi bwayo? Esurusi 
chiyikoonya chiri neende ohweteemaho muno; chiyinyoole niyiri mu biha byao. 

25Abaisiraeli, mulehe ohudidiihanira buhaya neende ohwoomya amamiro 
keeng'we. Nae muboola muti: Haba sisihoonya, olwohuba hudahire banasaae 
bateende, haandi nibo bahuchia ohuloonda. 

Abaisiraeli bahoyerwa ohubonereswa 

26Omwaami aboola ati: Koti omwiibi adiirwa esoni nibamudiirire, eng'we 
Abaisiraeli mwesi nilwo lu muchia ohudiirwa esoni; eng'we, alala neende 
abatuki beeng'we, neende abahoongo beeng'we, neende abalaamisi beeng'we, 
alala neende abanabbi beeng'we. 

27Eng'we ababoolera omusaala muti, Niiwe laata yeefwe, haandi mwaboolera 
ekina muti, Niiwe owatwiibula. Olwohuba mumalire ohuufudatira, mani haba 
simutingaalaho daawe. Nae, mu biha by'ebidinyu, mumbooleraanga muti, 
“Siingira, wiiche otuwonie.” 

28Nae banasaae beeng'we ba beene mweloongeere bali yeena? Lehe abeene abo 
basiingire, nibanyala ohubawonia, mu biha by'ebidinyu byeeng'we; olwohuba 
muli neende banasaae baangi abaakana neende obuungi bw'ebiko byeeng'we. 

29Lwasiina mundekanyiirisa? Eng'we mwesi-mweesi muunjeemeere, Omwaami 
niye oboola. 

30Ndasaandya abaana beeng'we, nae sibulao sindanyoolamo daawe, olwohuba 
simufukiirira ohukololwa daawe. Olugaanga lweeng'we lweene nilwo 
olwatemula abanabbi beeng'we nimuli koti edalang'i yisihirisa abaandu. 

31Mani eng'we, Abaisiraeli b'endaalo chino, wulire emboosi chi Ese Omwaami 
mboola. Ndeehola esiparara yi muli, oba esyaalo sy'esiirima sidiiraane? Eng'we 
abaandu baange, lwasiina muboola muti, Huli abalehuule ohuhola buli siindu si 
hudaha, haba sihuchia hukobola yooli? 

32Mani omuhaana muraaga anyala ohwiibirira ebiindu byae by'amang'eniesi, 
oba odehiisye yeebirira engubo chae? Nae abaandu baange baanjibiriire endaalo 
enyiingi echitabalihana. 

33“Nga mumanyire muno ohukoonya ohudaha abaandi! Kata abahasi b'esaambo 
mbi banyala ohwekera hu eng'we. 

34Haandi hu ngubo cheeng'we huliho amabboondo k'amabaanga k'abamanani 
batali neende omusaango; haandi nibo bamutadiira nibeeba. Nae kata ebyo 
byoosi biri bityo, 

35muboola muti: Haba sihuliho omusaango; mubwadyeeri bweene, Omwaami 
sasitunyoolerera. Bone, Ese Omwaami njia ohubasaandya olwohuboola muti, 
Haba sihuholaangaho esyonoono. 

36Lwasiina mukaluuhana-kaluuhana, mani nimuloonda banasaae baandi! Misiri 
sichia ohubaleha ao mudiirwe esoni koti lu Asiria yabaleha mwadiirwa esoni. 

37Kata Misiri yoosi muchia ohutulayo nimweedwiihire amahono keeng'we hu 
mitwe. Olwohuba Ese Omwaami ndekaanire abo bamweesika, haandi haba 
simwahabanyoolemo ehabi daawe.” 

Yeremia 3 

Obuteesikwa bwa Yisiraeli 

1Omwaami aboola ati: “Omusaacha naalehanira elalira neende omuhasi wae 
mani omuhasi wae oyo yaadeehera omusaacha wuundi, omusaacha oyo haba 
siyahamweekobosaho haandi.” Esyaalo esyo haba sisinyala ohukwaamo 
ebidinyu? Nae eng'we Abaisiraeli mweeholere abacheke, muli neende 
abasaacha baangi; nae haandi mudaha ohuungobolera. 

2Tingaale aakulu w'ebigulu, mani mubone. Ali hoo abuundu y'oyaholeraho 
obucheke? Waliindiriraanga abadya bao hu ndulo w'engira koti lu Muaraabbu 
aliindirira abaandu mu siparara. Wanyaasa esyaalo neende obucheke bwao 
bubitiirifu; nootaaliho neende esoni kata nabudiidi. 

3Sakira efula yihayire ohukwa, haandi efula y'etoocho yihayire ohwiicha. Nae 
ewe ohayiire mubucheke, haandi ohayire ohudiirwa esoni kata nabudiidi. 

4“Ewe haba sotula ohunaanga sa buti oti, ‘Laata, niiwe owaaheera ohutula 
mubuyere bwaange 

5Onanyoolereenge buli ludaalo? Onadiire etima endaalo choosi?’ Bona, omalire 
ohulomaloma, nae odoong'ere n'ohola ebyonoono byoosi by'onyala.” 

Yisiraeli neende Buyudaaya bihoyere ohweyolobya 

6 Omwaami yamboolera mu ndaalo ch'Omutuki Yosia ati: “Obweene Yisiraeli 
omuhasi otali omweesikwa aholere? Yaandulireho yaaholera obucheke hu buli 
sigulu sileeyi neende aasi wa buli musaala mubisi. 

7Mani nimbaasa endi, ‘Niyahamale ohuhola ebyo byoosi, yahaangobolere’; nae 
yaahaya ohukobola. Kata Buyudaaya, mwanaang'ina otaali omweesikwa, 
yasibona. 

8Buyudaaya yabona ati ndali nimbereese Yisiraeli ebbarwa yohulehanira elalira. 
Nae Buyudaaya mwanaang'ina Yisiraeli otaali omweesikwa oyo, yahaya ohutya, 
mani yesi yeehola omucheke. 

9Olwohuba yali naadaha obucheke muno, yanyaasa esyaalo, niyeenamira 
amakina neende emisaala. 

10Mani ebyo byoosi nibimalire ohukwaao, Buyudaaya otaali omweesikwa, 
mwanaang'ina Yisiraeli, haba siyakobola yi ndi neende omwooyo kwae kwoosi, 
ohumalaho yeebachirisa sa. Ese Omwaami, Niise olomaloome.” 

11Omwaami yamuboolera ati: Kata syahaba mbwe Yisiraeli yandebwaaba, 
yekeese ati mulai hooho ohuhira Buyudaaya otaali omweesikwa. 

12Chia olaangirire emboosi chino eyiri Yisiraeli nooboola oti: Yisiraeli otaali 
omweesikwa, kobola yiindi, Omwaami niye oboola. Haba siinjia hunyoolera 
naawe, olwohuba ndi ow'esisa, Omwaami niye oboola; haba siinjia 
huhunyoolerera endaalo choosi. 

13Fukiirira sa omusaango kwao, oti wajeemera Omwaami Nasaae wao 
waasalaanisira obuheeri bwao mu banasaae bateende aasi wa buli musaala 
mubisi, haandi oti haba si siwawuliraho ekono lyaange, Omwaami niye oboola. 

14Mukobole, eng'we abaandu bataali abeesikwa, Omwaami niye oboola; Njia 
ohutusa mulala hu eng'we mu buli siko, neende babiri mu buli daala, mani 
mbaleete hu Lugulu Siyooni. 

15Njia ohubaberesa abeemeresi balai bahola bi ndaha, abachia ohubaliindaanga 
nibali neende amakesi neende ohumanya. 

16Nimwahabe nimwiingiiye haandi nimwemeedere mu syaalo, mu ndaalo echo, 
abaandu haba sibahabooleenge bati, “Esanduuku ly'Endagaano y'Omwaami.” 
Haba sibahalibaaseengeho daawe, kata sa ohuliichulisa daawe, haba 
sibahalidaheenge daawe; haandi sibahaliholeenge ehabi liindi daawe. 

17Mu biha ebyo, Yerusalemu syahalaangwe siti, Obwiihalo bw'Omwaami, mani 
ebyaalo byoosi byahebuusire eyo, ohwiinamira Ese Omwaami. Bahabe 
nibaakaame ohuhola ebiindu bi myooyo kyaabwe myoomeranu haandi emibi 
kibaboolera ohuhola. 

18Mu ndaalo echo, abomu Yisiraeli baheeyambaanie neende abomu Buyudaaya, 
mani alala bahatule mu syaalo sy'obuwaambe sy'emukulu, mani bachie mu 
syaalo si ndaberesa bakuuka yaabwe ohuba esyaabwe endaalo choosi. 

Obutaali obweesikwa bw'Abaandu ba Nasaae 

19Omwaami aboola ati: “Eng'we Abaisiraeli, ndabaasa muno ohubabalira mu 
baana baange basyaani, mani mbaberese esyaalo silai, esihiriramo elalira obulai 
mu byaalo byoosi. Mani ndabaasa endi muchia ohunaanga muti, ‘Laata yaange’, 
mani mwaakame ohuundulaho. 

20Nae koti omuhasi otaali omweesikwa lu aleha wamwe, nilwo lu eng'we 
ab'enyuumba ya Yisiraeli mutabeere abeesikwa yindi, Ese Omwaami, Niise 
oboola.” 

21Ekono ly'Abaisiraeli libulirihaane aakulu w'ebigulu, ni lirira haandi 
nilyekweeda, olwohuba beeyira bubi muno, mani nibeebirira Omwaami nasaae 
waabwe. 

22Omwaami aboola ati: “Mukobole, eng'we mweesi abatabeere abeesikwa, njia 
ohubawonia, mani mbahole mube abeesikwa.” Naang'we mani nimuboola muti: 
Bona, mbao hwiicha yooli; olwohuba niiwe Omwaami Nasaae weefwe. 

23Mubwadyeeri bweene, abulao omusaango kusuubirwa ohutula hu bigulu, 
neende ohuyokera ohutula hu ngulu. Mubwadyeeri bweene, obuwonia bwa 
Yisiraeli buli mu Omwaami Nasaae weefwe. 

24“Nae ohutulira elalira hale, mu buraaga bweefwe, ohwiinamira nasaae 
muteende odiisa esoni, niye omalireo ebiindu byoosi bi bakuuka yeefwe 
badidiihanira, ebyaayo byaabwe neende eng'oombe chaabwe, abaana baabwe 
basyaani neende abaana baabwe bahaana. 

25Lehe hweeyalise aasi mu soni cheefwe, haandi lehe hwebwiihe engisa yeefwe; 
olwohuba hwonoona eyiri Omwaami Nasaae weefwe, efwe neende balaata 
yeefwe, ohutulira elalira mubuyere bweefwe, ohwoola buti. Mani haba 
sihwawuliraho ekono ly'Omwaami Nasaae weefwe.” 

Yeremia 4 

Abaisiraeli balaangwa ohweyolobya 

1Omwaami aboola ati: “Eng'we Abaisiraeli, nimudaha ohukobola yindi, 
mukobole. Nimwaakama ohuhola eby'omusiro mu moni waange, mani mwaaba 
abeesikwa yi ndi, 

2nimwechubaanga mubwadyeeri neende mu buluungifu muti ‘Koti Omwaami 
lwaali omulamu.’ Mani ebyaalo byoosi byahasabe ohunyoola ehabi nibibitira 
mweeng'we, haandi binefumisiraanga mweese.” 

3 Olwohuba Omwaami aboolera abaandu bomu Buyudaaya neende abo 
abamenya mu Yerusalemu ati: “Mulime eloba lyeeng'we litalimwangaho, mani 
muhaye ohutaakaanga amawa. 

4Muliinde Endagaano yi mwahola naange, Ese Omwaami, haandi mweyaanireyo 
elalira yi ndi, eng'we abaandu bomu Buyudaaya neende abamenya mu 
Yerusalemu; ataali ao, etima lyaange lichia ohwaaduha sa koti omuliro, lyaaduhe 
mani abuleo onyala ohulisimya, hulw'ebyonoono bi mwahola.” 

Buyudaaya sitiiswa-tiiswa ohuseetwa 

5Mulaangirire mu Buyudaaya neende mu Yerusalemu, nimuboola muti: 
“Muhubbe eturumbete mu syaalo; musiingise ekono mani muboole muti, 
Mwebuuse alala, hwiingire mu biko byasitwa. 

6Musiingise ebbeendera nimuchia Siyooni. Mwiiruhe ohweewonia, haba 
mutahiinda daawe, olwohuba Omwaami ali ohuleeta amasira neende 
ohusihirira hw'amaani ohutula emukulu. 

7Koti edalang'i yahatula mu sichaha syayo, olwo nilwo lu musihirisi w'ebyaalo 
atulireyo. Atulire mu bweyaango bwae ohwiichia ohusihirisa esyaalo 
syeeng'we. Ebiko byeeng'we byahasihiriswe bihaye ohubaamo ababimenyamo 
daawe. 

8Mani sakira mwefwaale ebigunia, mulire haandi muhubbe embuungu; 
olwohuba etima ly'Omwaami lyaalaba haba silikaluhaane ohututulaho daawe.” 

9Omwaami aboola ati: “Hu ludaalo olwo, abatuki neende abahoongo 
bahaweemo amaani; abalaamisi bahateng'eng'ale, haandi abanabbi bahawuke.” 

10Ao niwo yi ndahabooleere endi, “Aaa, Omwaami Nasaae, mubwadyeeri 
bweene, obachiriise abaandu bano, neende esiko sya Yerusalemu noboola oti, 

‘Bichia ohubachiira bulai’. Nae mubwadyeeri bweene, olugaanga 
lw'ohubasihirisa luli aambi.” 

11Mu biha ebyo, bahaboolere abaandu bano neende esiko sya Yerusalemu bati: 
“Omuyaka mu bafu kuwuucha, nikutula hu ngulu chomu siparara nikwiicha yi 
muli, haba simboo haya eyiwuuchaanga omuhuuchi oba eyilabya. 

12Nae omuyaka ku Omwaami alagiire ohwiichia, kuchia ohuba okw'amaani 
muno ohuhirao. Bulaanu Omwaami mweene niye oheengerao abaandu bae 
omusaango.” 

Buyudaaya syebodoohaanwe neende abasuku basyo 

13Bone, omusuku wao nguyo yeecha koti esireesi, ebigaari byae biri koti 
esiifuusye; efaraasi chae chiiruha muno ohuhiraho eeswi. Chitwakaanire, 
olwohuba husihiriire! 

14Ewe Yerusalemu, yosa omwooyo kwao, kuweemo ebyonoono, mani owone. 
Wahaake yeena ohubaasa ebibaaso bibi? 

15Olwohuba bawamwaanda batula mu Daani neende mu Lugulu lwa Efuraimu 
balaangira amasira. 

16Labule ebyaalo muti ali ohwiichia; laangirire eyiri Yerusalemu muti, “Abasuku 
bali ohwiichia nibatula mu syaalo sy'eyale. Abasuku bao bachia ohuyokerera 
ebiko bya Buyudaaya. 

17Baheebodoohanienge Yerusalemu hu buli lwaande, koti abaliindi b'endalo, 
olwohuba abaandu bamwo bajeemera Omwaami. Omwaami niiye oboola. 

18Buyudaaya, ewe omweene niiwe oweleetera ebyo hulw'engeri y'obulamu 
bwao neende hulw'ebiindu bi wahola. Esibi esyo nisyo esikera n'osaanda otyo, 
haandi nisyo esihuchuunia omwooyo.” 

Engisa yidiira Yeremia olwohuba abaandu bae 

19Engisa yiinjita, engisa yiinjita! ndi mubuchuuni! Aaa, omwooyo kwaange! 
Eholo yiihubba; haba siinyala ohwesimiirisa daawe; mbuliire ekono 
ly'eturumbete neende ohuubba embuungu hw'ebiita. 

20Amasira kaloondehana sa, esyaalo syoosi sinyaasirwe. Amayeema keefwe 
kasihiriiswe bwaangu muno, engubo chamwo chitanduuhe, cheeholere 
ebicheere. 

21Ndahabone ebbeendera y'ebiita ohwoola liina? Haandi ndahawulire ekono 
ly'eturumbete y'ebiita ohwoola liina? 

22Omwaami aboola ati: “Abaandu baange basiru nibo, haba sibaamanyire 
daawe. Bali koti abaana bayere, abataamanyireho esiindu syoosi. Bamanyire sa 
ohwonoona, nae haba sibamanyire ohuhola ebilai.” 



1514 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Ohuboneherwa hwa Yeremia hudiira hu husihiriswa huchia ohubaao 

23Ndatingaala hu syaalo, nae bone, syali esihaya haandi nisinyasiihe; haandi 
ekulu lyoosi, haba silyaali neende obulafu. 

24Ndatingaala hu ngulu, nae bone, chali nichidengaana, neende ebigulu byoosi 
byali nibyewuuba-bwewuuba. 

25Ndatingaala, nae bone, yabulao omuundu, neende amayoni koosi akali 
nikabburuuhe. 

26Ndatingaala, nae bone, eloba lai lyali nilyeeholere esiparara, neende ebiko 
byasyo byoosi byali nibisihiriiswe olwohuba Omwaami yali n'anyoleere muno. 

27Olwohuba Omwaami aboola ati, “Esyaalo syoosi syahanyaasihe, nae haba 
sisichia ohusihirisirwa elalira.” 

28Olwohuba esyaalo sino syahalire haandi ekulu lyeehola esiirima. Olwohuba 
Ese nomanoome, haandi heengereo; haba siinjia ohukaluuhana oba haba kata 
ohusireha daawe. 

29Nibahawulire esiyoka sya abeerusi b'efaraasi neende esy'abalasi b'obusaale 
abaandu ba buli siko baheeruhe; abaandi baheengire mu bichaha; nae abaandi 
bahaniine amakina. Ebiko byoosi byahalehwe ao sa abuleo omuundu 
wahabimenyemo daawe. 

30Nae ewe Yerusalemu, webwabirwe! Lwasiina wenyirisa niwefwaala engubo 
ching'enaang'ena? Lwasiina wesyaaya neende emigasa ky'esaabbu neende 
ohwetona eraangi mu moni? Wenyirisira buhaya sa. Abeecha bao bahuchalaasa-
buchalaasa; haandi bakoonya sa ohuhwiita. 

31Olwohuba mbuliire ekono liri koti elyo muhasi oli mubuchuuni bw'ohwiibula, 
ohwayula huli koti ohwo muhasi owiibula omwaana wae waamberi. Elyo nilyo 
ekono lya Yerusalemu esifundeerere mani nisitanyala ohuyeera omuuya, 
Sisiingisa aakulu amahono kasyo mani nisiboola siti, “Endaalo chiinjakaanire! 
Obulamu buwaamo, abatemo babumalao.” 

Yeremia 5 

Esibi sya Yerusalemu 

1Abaandu bomu Yerusalemu, mwiiruhe nimweebodoohania engira chomu siko 
syeeng'we. Tingaale mwehaliirise. Koonye mu bituundu byasyo mani mubone 
nimwahanyoola hoomo omuundu kata mulala, ohola ebiluungifu haandi 
okoonya obwadyeeri. Nimunyoolamo, Omwaami achia ohuleheramo 
Yerusalemu. 

2Kata bahaboola bati, “Koti lu Omwaami ali omulamu,” nae beechuba 
eby'obubacha sa. 



1515 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

3Ewe Omwaami, abo haba sibabona obwadyeeri? Obasaandiisye, nae nibahaya 
ohweeka. Obasihiriise, nae nibahaya ohukololwa. Bomiirire muno ohuhiraho 
olwaanda; mani nibahaya ohweyolobya. 

4Naange nimboola endi, “Bano bamanani nibo, boong'ene nibo abasiru; 
olwohuba haba sibamanyire bi Omwaami adaha, neende bi Nasaae waabwe 
alagira. 

5Njia ohuchia eyiri abahunuufu baabwe nomanome nabo; olwohuba bamanyire 
bi Omwaami adaha neende bi Nasaae waabwe alagira.” Nae boosi-boosi nasilala 
bajeemeere Omwaami, baahaya ohuwulira ebilagiro byae. 

6Mani sakira edalang'i echitula mu bichaha chahatuleyo chibeete, amabbwe 
komu siparara kaheeche kabasihirise. Eengwe chahakeendereenge aambi 
neende ebiko byaabwe, mani chahabosyoole-bosyooleenge buli muundu 
olibitulaangamo; olwohuba ebyonoono byaabwe biingi nibyo, haandi batulire 
muno hu Nasaae. 

7Omwaami ateeba ati, “Nyala endye ohubaleheramo? Abaana beeng'we 
baandulireho, haandi beechubiire abo abataali Nasaae. Ndababeresa buli siindu 
si badaha, nae bahaya ohuba abeesikwa mani nibebuusira mu nyuumba 
ch'abacheke. 

8Bali koti efaraasi saacha echaaywa bulai neende obwekoombi buli yitulayo 
yilaluhanira ehasi ye yiindi. 

9Ndahahaye endye ohubasaandya hulw'ebiindu bino? Omwaami niye oboola; 
mani ndaahaya ohwetuunga omweene hu syaalo siri koti sino? 

10“Mubite mu ndalo chaabwe ch'emisabbiibbu mani muchisihirise nae 
mutachimalirayo elalira. Mwaakuleho amasaga kachio, olwohuba haba si 
kaange niko. 

11Olwohuba abaandu bomu Yisiraeli neende abomu Buyudaaya haba sibabeere 
abeesikwa yi ndi kata nabudiidi, Omwaami niye oboola. 

Omwaami ajwaang'a Yisiraeli 

12Balomaloome eby'obubacha hu Omwaami, nibaboola bati: ‘Sibulao sya 
anaahole; Sibulao esibi sinaatukweeho. Ebiita oba enjala haba sibichia 
ohutwoolaho. 

13Abanabbi bahabe koti omuyaka sa yibulao emboosi yitula eyiri Omwaami 
yibali nayo. Mani sino syahabakweeho.’ ” 

14Mani sakira Omwaami Nasaae w'amaye aboola ati: “Olwohuba balomaloome 
batyo, bona, njia ohuhola emboosi chaange chibe omuliro mu minwa kyaabwe. 
Abaandu bano bahabe koti eehwi, mani omuliro okwo kwahabasihirise. 

15Bone, eng'we Abaisiraeli, njia ohuleeta esyaalo sy'eyale sibasihirise, Omwaami 
niye oboola. Abo nibo ab'esyaalo sy'amaani, haandi esihale, Esyaalo sy'olulimi 
lu mutaamanyire, haandi haba simumanyireho bi balomaloma. 

16Boosi basaacha b'amaani, ebikiingiro by'obusaale byaabwe biri koti eng'ani 
cheekuha. 

17Bahalye emere yeeng'we neende ebyohulya byeeng'we; baheete abaana 
beeng'we basyaani neende abaana beeng'we bahaana. Baheete ebyaayo 
byeeng'we neende eng'oombe cheeng'we. Bahanyaase emisabbiibbu kyeeng'we 
neende emituli kyeeng'we. Bahasihirise neende engaanga ebiko byeeng'we 
bisite bi mweesika.” 

18Omwaami aboola ati: “Nae mu ndaalo echo, haba siinjia hubasihirisa 
mbamalireo elalira. 

19Mani abaandu nibaheteebe bati, ‘Lwasiina Omwaami Nasaae weefwe yatuhola 
ebyo byoosi?’ Mubakobolaangamo muti, ‘Koti lu eng'we mwaandulaho mani 
nimuhalaabanira banasaae bateende mu syaalo syeeng'we, nilwo lu 
munahalaabanireenge abaandu bateende mu syaalo sitaali esyeeng'we.’ ” 

Nasaae alabula abaandu bae 

20Omwaami aboola ati: Sino musiboolere ab'olwiibulo lwa Yakobbo, 
musilaangirire eyiri Abayudaaya muti: 

21  “Wulire sino, eng'we abaandu basiru haandi abatamanya, abali neende 
emoni, nae haba sichibona, abali neende amatwi, nae haba sikawulira.” 

22  Haba simutyaaho, Ese Omwaami? Ndataao omusenye ohuba olwaaho 
lw'enyaanja, lu nyaanja yitanyala ohuduuma; kata efwiinda chahahubba chitye, 
haba sichinyala ohuunyiingira. Kata efwiinda chahawoola chitye, haba 
sichinyala ohukubitaho daawe. 

23Nae baandu eng'we, muli ab'emitwe myoomu haandi abajeemu. 
Muundulireho, mwaawaao. 

24Simwabaasaho mu myooyo kyeeng'we muti, Lehe hutye Omwaami Nasaae 
weefwe, okwiisa efula mu biha byao, efula y'etoocho neende efula y'esiruumbi, 
mani n'ataao ebiha by'ohukesa buli mwaaka. 

25Nae ebyonoono byeeng'we nibyo ebitusireo ebiindu bino, nibyo ebibakayiire 
ohunyoola ebiindu bilai bino. 

26Mu baandu baange mulimo abahola-mbi. Beetekeha koti abateki b'amayoni. 
Bateka omuteego; ohudiira abaandu. 

27Koti olutaanda lw'omuyiimi lwaheechula amayoni, nilwo lu beechusa 
enyuumba chaabwe neende ebiindu bi banyakire. Sakira beehola abaandu 
bahunuufu haandi abayiinda, 

28sakira bahomeere mani baanyirira. Ebiholwa byaabwe bibi bibula enjakamo; 
baheenga omusaango ataali obwadyeeri haba sibadeeba hu bamulehwa haandi 
sibakayirira abo abafwiinyirirwa. 

29Omwaami ateeba ati: “Mubaasa muti ndahahaye ohubasaandya hulw'ebiindu 
bino? Haandi mubaasa muti haba siinjia ohwetuunga omweene hu syaalo siri 
koti sino?” 

30Esiindu si tiisa haandi esisiindusa syeholeehe mu syaalo muno: 

31abanabbi balaanga eby'obubacha, haandi abalaamisi batuka koti abanabbi lu 
babalagira; mani abaandu baange baahaya ohusiyiingania daawe. Nae siina 
syeene si mwahahole enjakamo niyoolere? 

Yeremia 6 

Yerusalemu syebodohaanie neende abasuku 

1Eng'we abeechuhulu ba Bbenjamini, mwiiruhe mweewonie. Mutule mu 
Yerusalemu. Muubbire eturumbete mu Tekoa. Musiingise ahalolero hu 
Bbetihakereemu; olwohuba esyonoono neende ohusihirira hw'amaani biicha 
nibitulira emukulu. 

2Esiko sya Siyooni silai nisyo nae njia ohusisihirisa. 

3Abaayi neende ebyaayo byaabwe baheeche basiseete; bahoombahe amayeema 
kaabwe ohusyebodoohania, mani bahaaye ebyaayo byaabwe, buli muundu 
abuundu wae. 

4Bahaboole bati: “Mweetekehe ohuseeta Yerusalemu; siingre husiseete mu 
sideete” Nae mani bahaboole bati: “Ebiha bibitire, olwohuba obwiire bwiirire, 
esiirima sichaakire ohudiira emoni.” 

5“Siingire, husiseete mu siro, mani husihirise amadooho kasyo!” 

6Olwohuba Omwaami w'Obunyala aboola ati: “Muteme emisala kyasyo; mani 
muyabe ameena ohwebodoohania Yerusalemu. Esiko sino sihoyera 
ohusaandisibwa; olwohuba sichuule eby'obwaalaba. 

7Koti esulo yiliinda amaachi kao malai, nilwo lu siko esyo siliinda ebyonoono 
byasyo neende ohusihirira nibyo bi mbulira mu siko esyo. Obulwaae neende 
ebikoonjo nibyo biimbona buli ludaalo. 

8Ewe Yerusalemu, labuha, ataali ao njia ohukabuhana naawe; ataali ao njia 
ohuhuhola ekuunda, abuundu yi baandu babula.” 

Abaisiraeli Bajeemu 

9Omwaami w'Obunyala aboola ati: “Abadoong'ereo mu Yisiraeli, bahamalwireo 
elalira koti endalo y'emisabbiibbu yi banokeremo ebyaamo; omunoki haandi 
akobolamo ohukoonya hu masaga kwakwo.” 

10Ndateeba endi: “Wiina mweene onaatekeerese, niinomanoma ohumulabula?” 
Bone, amatwi kaabwe kekaale, haba sibanyala hutekeeresa; bone, bacheha-
bucheha Emboosi y'Omwaami, haba sibayisangaalira kata nabudiidi. 

11Sakira njichuulemo etima ly'Omwaami; njoong'ere ohulyesimiirisa. Omwaami 
yamboolera ati: “Etima elyo, lichuhe hu baana bali hu ngira, neende hu basaacha 
baraaga bebuusire alala boosi. Abasaacha neende abahasi baabwe bahayirwe, 
kata abahuluundu neende abakofu muno haba sibahalehwe daawe. 

12Enyuumba chaabwe chaheehole ech'abaandi alala, neende endalo chaabwe 
neende abahasi baabwe. Olw'ohuba ndahakolole omuhono kwaange 
ohusaandya abaandu bomu syaalo sino.” Omwaami niye oboola. 

13“Olwohuba ohutulira elalira hu mudiidi mweene ohwoola hu muhunuufu 
ohiramo, buli muundu ang'aang'abanira ohunyoola engaanga mu ngira mbi. 
Kata abanabbi neende abalaamisi, bosi baliichaki nibo. 

14 Ebikoonjo by'abaandu baange, babiwonia humukulu hwoong'ene, mani 
nibaboola bati, ‘Byoosi biri bulai,’ nae mubwadyeeri bweene, yibulao esilai. 

15 Mani esoni chabadiiraho nibaholere eby'omusiro? Haba daawe, haba 
sibadiirwa esoni kata nabudiidi. Haba sibamanyire kata esilaangwa siti 
ohuwumumala. Mani sakira bahakwe nasilala neende abo abakwa. Mu biha bi 
ndahabasaandisiryemo, eyo niyo eyahabe enjakamo yaabwe,” Omwaami niye 
oboola. 

Abaisiraeli beekaana engira ya Nasaae 

16Omwaami aboola ati: “Mweeme hu ndulo w'engira neende mu 
masang'aangira, mani mutingaale. Muteebe yi ngira hale chali, neende yi ngira 
ndai yiri; mani muyikeendereho, mani munyale ohunyoola omuleembe mu 
myooyo kyeeng'we. Nabo nibaboola bati, ‘Haba sihuchia huyikeenderaho.’ 

17Ao mani Omwaami nabataaho omuliindi, n'aboola ati, ‘Muwulire ekono 
ly'eturumbete!’ Nabo nibaboola bati, ‘Haba sihuchia huwulira.’ 

18Eng'we ebyaalo, wulire, haandi eng'we omukaanda, manye, ebichia ohukwa 
hu baandu baange. 

19Ewe esyaalo wulira; bona, ndi ohuleeta esibi hu baandu bano, ohweema hu 
biindu bi babaasa, olwohuba haba sibatekeeresa emboosi chaange; haandi 
bekaanire amalako kaange. 

20Obubbaani bu bandeetera ohutula Seebba, buhoonya siina syeene, oba 
emikachi kinyunyuula ohutula mu byaalo by'eyale? Ebiyaanwa byaabwe 
bisaambwa bi baamberesa, haba siinjia hubifukiirira, kata sa ohusangaalira 
ebiyaanwa byaabwe. 

21Mani sakira Omwaami aboola ati: ‘Bone, njia ohuba esichihi mu moni 
w'abaandu bano, sibachia ohwegumulaangaho mani bakwe aasi. Abeebusi 
neende abaana baabwe nasilala, abeecha neende abasyaabwe bachia 
ohusihirira.’ ” 

Ohuseetwa hutula emukulu 

22Omwaami aboola ati: “Bona, yiriwo abaandu bali ohwiichia nibatula mu syaalo 
sy'emukulu, esyaalo sihoongo esitula eyale. 

23Bali neende obuyiingo neende amafumo, Baalaba haandi babula esisa. 
Bawoola koti enyaanja yiiyire; haandi beerusa efaraasi. Beetekeheere ebiita, 
ohulwaania eng'we abaandu bomu Yerusalemu.” 

24Abaandu bomu Yerusalemu mani nibaboola bati: “Huwuliire ebidiira hu 
baandu abo, mani amahono keefwe nikafwa enakaasi. Amatiichasi katudiirire, 
mani hwaaba mubuchuuni koti omuhasi odaha ohwiibula.” 

25Haba sihunyala ohuguma ohutula mu siko hwaachia mu ngoongo, kata sa 
hwakeenda hu ngira. Olwohuba abasuku beefwe badiirire olugaanga, haandi 
amasira katwebodohaanie. 

26Mani Omwaami n'aboolera abaandu bae ati: “Mwefwaala ebigunia, mani 
mwefuufule mu kohe. Mulirire elalira koti lu mwahalira omwaana weeng'we 
mudeerwa, olwohuba oyo oli ohwiichia ohubasihirisa yahabakweeho-
bukwaaho nimutamanyire.” 

27Ese huteereo mu baandu baange obateemeho obone koti lu bali. 

28Boosi b'esimyeeni haandi bajeemu nibo, boomeranu koti esihomo haandi koti 
echuma. Bakeende nibaayirisa emboosi, haandi boosi bahola ebiindu bihyaamu. 

29Omuliro kwaaduha muno mu siko, mani echuma niyisaanguluha. Yibula 
obuhoonyi ohulabya abaandu, olwohuba ababi haba sibamalwamo daawe. 

30Balaangwa bati, banaandawulira, olwohuba Ese Omwaami, mbebwaabire. 

Yeremia 7 

Yeremia ayaalira abaandu mu Nyuumba ya Nasaae 

1Ao mani Omwaami n'aboolera Yeremia ati: 

2“Siingira weeme mu siruwa sy'enyuumba y'Omwaami, mani oyaalire abaandu 
emboosi yino nobaboolera oti: Muwulire Emboosi y'Omwaami, eng'we mweesi 
abaandu bomu Buyudaaya, abeengirira mu siruwa sino ohwiinamira Omwaami. 

3Omwaami w'Obunyala, Nasaae wa Yisiraeli aboola ati, mukolole esaambo 
cheeng'we neende ebiholwa byeeng'we, mani njia ohuleha mumenye mu 
bweyaango buno. 

4Mulehe ohweesika emboosi chobubacha chiloondehana chino chiti: Yino 
nyuumba y'Omwaami, enyuumba y'Omwaami, enyuumba y'Omwaami.” 

5“Kaluuhanie ebiima byeeng'we neende ebiholwa byeeng'we. Mube abadyeeri 
eyiri abasyeeng'we. 

6Muleheenge ohufwiinyirira bawalukeenda, neende bamulehwa, neende 
abahasi bafwiirwe. Mwaakamire ao ohwiitaanga abaandu babula omusaango 
mu syaalo sino. Mwaakamire ao ohwiinamiraanga banasaae baandi, olwohuba, 
nimubeenamira abeene muba mwechuunia sa.” 

7Ao mani njia ohubaleha mumenye mu syaalo sino si ndaberesa bakuuka 
yeeng'we ohuba esyaabwe endaalo choosi. 

8Bone, muli ohweesika emboosi ch'obubacha, echitaalimo obuhoonyi. 

9Mwiiba, mutemula, muhola obucheke, mweechuba ebyobubacha, 
munioohesera Bbaali obubbaani, haandi mwiinamira banasaae bamukoterwe. 

10Mwemeede sa ohuholaanga ebiindu bi tadaha bino, mumala mwiicha 
ohweema mu moni waange, mu nyuumba yaange yeene yino, mani nimuboola 
muti, Huli bulai. 

11Omwaami ateeba ati: “Mubaasa muti enyuumba yaange yino, bweeyikamo 
bw'abanyaka? Bone, Ese mweene malire ohubona ebiindu bi muhola. 

12Bulaanu muchieho Siilo, abuundu yi ndataangira ohudoola 
ohunyinamiraangamo, mani mubone bi ndasihola, ohweema hu bibi by'abaandu 
baange Abaisiraeli.” 

13Mani bulaanu, olwohuba muholere ebiindu bino byoosi, kata ndahaba 
nindabalabula amahabi maangi muno, nae nimuhaya ohuwulira, haandi 
nindabalaanga, mwahaya ohukaluhamo. 

14Mani sakira esiindu si ndahola Siilo, nisyo siinjia ohuhola Enyuumba yaange 
yino, yi mweesika, yi ndababeresa eng'we neende bakuuka yeeng'we. 

15Mani njia ohubeerusa mutule mu moni waange, koti lu ndeerusa abeeho 
beeng'we boosi, abaandu b'enyuumba ya Efuraimu. 

Obujeemu bw'Abaandu 

16Omwaami yamboolera ati: “Nae ewe Yeremia, otasabira abaandu bano, oba 
wandirira oba waasaba hulwaabwe. Otandekweeda daawe, olwohuba haba 
siinjia ohuhuwulira. 

17Ewe haba soobona ebiindu bi bali ohuhola mu biko bya Buyudaaya neende hu 
ngira chomu Yerusalemu? 

18Abaana bateenya eehwi, laata yaabwe nabo baadusa omuliro, nae abahasi 
bakaanda obusye, ohuubba emigaati eyiri nasaae muhasi w'ekulu; haandi 
baakaluuhanira banasaae baandi ebiyaanwa by'ohung'wa, ohusiingisa etima 
lyaange.” 

19Omwaami aboola ati: “Haba sibali ohutaangana Ese, nae abeene nibo 
abetaangana, mani abeene nibeereetera ohudoondobana.” 

20Mani sakira Omwaami Nasaae aboola ati: “Bone, njia ohwiisa etima lyaange 
neende obwaalaba bwaange abuundu ano, hu buli muundu neende hu buli solo, 
hu buli musaala kwomu siino neende hu buli syaamo syomu loba. Etima lyaange 
lichia ohwaaduha mani lihaye ohusima daawe.” 

21Omwaami w'Obunyala, Nasaae wa Yisiraeli, aboola ati: Ebiyaanwa byeeng'we 
bisaambwa byosi mubimeeda hu biyaanwa byeeng'we biindi, mani mulye 
enyama yoosi. 

22Olwohuba, hu ludaalo lu ndatusa bakuuka yeeng'we ohutula mu syaalo sya 
Misiri, haba sindababeresa ebilagiro bidiira hu biyaanwa bisaambwa neende 
ebiyaanwa biindi. 

23Nae ndabalagira sino endi: Wulireenge ekono lyaange, mani njia ohuba Nasaae 
weeng'we, naang'we muchia ohuba abaandu baange. Muchianakaneenge 
neende ebyo byoosi bi mbalagira, mani buli siindu sichia ohubachiira bulai. 

24Nae nibahaya ohuwulira oba ohutekeeresa, ohutusaho baloondakana neende 
amakesi kaabwe keene, neende ebiholwa by'emyooyo kyaabwe mibi. Mani 
mubweyaango bw'ohusuda mu moni, bakaluha sa enyuma. 

25Ohutula mu ndaalo chi bakuuka yaabwe batulira mu syaalo sya Misiri ohwoola 
buti, ndemeeda-bwemeeda ohubatumira abahalaabani baange, abanabbi. 

26Nae nibahaya ohuumbulira, oba ohutekeeresa bi mboola. Mani niboomya 
emitwe, nibahola ebiindu bibi ohuhiraho bakuuka yaabwe. 

27Ewe Yeremia, wahabeekese emboosi chino choosi, nae haba sibachia 
ohuhuwulira. Wahabalaange, nae haba sibachia huhukobolamo. 

28Wahababoolere oti, Esyaalo sino haba sisiwulira ekono ly'Omwaami Nasaae 
waabwe, haandi haba sisifukiirira hukololwa. Obwadyeeri bukotereo; haba kata 
si badaha hulomaloma obwadyeeri. 

Ebyonoono byaholerwa mu hooho lya Hinoomu 

29Eng'we abaandu bomu Yerusalemu, mweebekeho efwiiri mani mulisukune 
eyale. Muchaake ohulira nimuli aakulu w'ebigulu, olwohuba Omwaami 
anyoleere mani yaahaya haandi yaasukuna abaandu bae. 

30Omwaami aboola ati: “Abaandu bomu Buyudaaya bonoonere mu moni 
waange. Babukuule banasaae baabwe mani baabata mu Nyuumba yaange, 
baayinyaasa. 

31Boombaahe ebituundu bihunuufu Tofeeti, mu hooho ly'omwaana wa 
Hinoomu, ohusaamba abaana baabwe basyaani neende abaana baabwe bahaana 
mu muliro, esiindi sitabalagiraangaho ohuhola, oba sitabaasaangaho daawe.” 

32Mani sakira bone, ebiha byahoole, sihaye ohulaangwa siti, Tofeti, oba ehooho 
ly'omwaana wa Hinoomu, nae sichia ohulaangwa siti, ehooho ly'Esisiinjiro, 
bahasiihemo abafu, olwohuba bwahabuleo obweyaango buundi 
obwohusiihamo abafu. 

33Mani emilaambo ky'abaandu bano kyahabe ebyohulya by'amayoni kabburuha 
neende ebisolo byomu siino; mani abulao owahabiiruse. 

34Njia ohwaakamya mu biko bya Buyudaaya neende mu ngira chomu 
Yerusalemu amakono k'ebidyaalo neende esangaalo, neende amakono k'abo 
abali mu bidyaalo by'ohudeehisania; olwohuba esyaalo syaheehole ekuunda. 

Yeremia 8 

1Mu biha ebyo, amakuumba k'abatuki neende abahunuufu bomu Buyudaaya, 
neende amakuumba k'abalaamisi, ak'abanabbi, neende ak'abaandu baandi 
abomu Yerusalemu, kahasiihulwe mu ng'ani chako. 

2Mu siha syohukabuusa alala mani kasiihwa, kahalehwe humukulu mani kaaba 
koti embolera. Kahasalaane mu moni w'elyuuba neende omwoosi neende 
eng'ining'ini chomu kulu choosi, bi baandu abo baheeraanga haandi 
bahalaabaniraanga, bi beteebaangaho haandi bi beenamiraanga. 

3Abaandu bomu syaalo sibi sino, abahawoneo, buli yibaliba woosi, bahekoombe 
ohufwa mu siha syohudoong'a nibali abalamu. Ese Omwaami w'Obunyala, Niise 
olomaloome. 

Esyonono neende ohubonereswa 

4Omwaami yamboolera ati: Teeba abaandu oti: Abaandu nibakwa, haba 
sibasiingiraanga daawe? Omuundu naaleha engira, haba saakobolaanga enyuma 
daawe? 

5Lwasiina abaandu bano baleha engira mani baayihayiraho nibatakobola 
enyuma? Bomiriire hu by'obubacha, mani baahaya ohukobola yi ndi. 

6Ndawulira haandi ndaatekeeresa, nae haba sibalomalomaho ebyadyeeri. 
Abulao kata omuundu mulala oweyolobya ohutula hu bibi byae. Abulao 
oweteebaho ati, Holere siina syeene sino? Buli muundu yemeeda sa 
ohuholaanga bi adaha, koti efaraasi yiiruha bwaangu ohuchia mu biita. 

7Kata engosya chosi chimanyire ebiha byachio by'ohukoboleramo. Amaguugu, 
neende obbiichu-bbiichu, neende owaang'i kamanyire ebiha byaako 
by'ohuwuuyiramo. Nae abaandu baange haba sibamanyire amalako 
k'Omwaami. 

8Munyala mutye ohuboola muti, Huli abakesi, haandi huli neende amalako 
k'Omwaami? Nae bone, abaandu bakaandiika bakaholere ak'obubacha. 

9Abaandu bakesi esoni chichia ohubadiira, bibaheehere mani bahirwe. Bone, 
bahayire Emboosi y'Omwaami, mani makesi siina ka bali nako? 

10Mani sakira, abahasi baabwe njia ohubakaba abasaacha baandi, neende endalo 
chaabwe njia ohuchiba abaandu baandi, olwohuba ohutulira elalira hu muundu 
ohiramo obudiidi ohwoola hu muhunuufu ohiramo, buli muundu ayuyuuhanira 
sa ohunyoola engaanga mu saambo yitaali endai. Kata abanabbi neende 
abalaamisi bosi badaha sa asowa. 

11 Mani ebikoonjo by'abaandu baange babiwonia humukulu hwoong'ene, 
nibaboola bati, Buli siindu siri bulai, nae bubulao obulai buliwo. 

12 Abaandu baange, n'abamala ohuhola eby'omusiro ebyo, mani esoni 
chabadiira? Haba bbe, esoni haba sichabadiira kata nabudiidi. Haba sibamanya 
kata ohudiirwa esoni. Mani sakira bahakwe alala neende abo abamala ohukwa. 
Nindahabasaandye, eyo niyo eyahabe enjakamo yaabwe. Omwaami niye oboola. 

13Omwaami aboola ati: “Ndadaha ohubuusa alala abaandu baange, koti 
omuundu lu abuusa alala ekesa lyae, nae bali koti omusabbiibbu kubulaho 
emisabbiibbu oba omutuli kubulaho enduli. Kata amasaafu kahoohere. Mani 
kata ebiindu bi ndababeresa, ndahabatuseho.” 

14Abaandu b'Omwaami bateeba bati: “Lwasiina husihaale sa? Lehe hwebuuse 
alala, lehe huchie mu biko bisite mani hufwiire eyo; olwohuba Omwaami Nasaae 
weefwe atulehere husihirire. Atubereese amaachi kalimo obutwa hung'we, 
olwohuba hwahola ebyonoono eyiri Omwaami. 

15Hwasuubira ohunyoola omuleembe, nae sibulao esilai si hwanyoola. 
Hwasuubira owonesibwa, nae bone, ebitiisa byoong'ene nibyo bi hwanyoola.” 

16Abasuku beefwe bamalire ohwoola mu siko sya Daani; huwulira efaraasi 
chaabwe koti lu chifuuta; mani esyaalo syoosi sitengereha sa. Abasuku beefwe 
beechere ohusihirisa esyaalo syeefwe neende buli siindi sisirimo, esiko syeefwe 
neende abo abasimenyamo. 

17Omwaami aboola ati: “Bone, ndi ohubasiindihamo endemo, efubi chi batanyala 
ohuloka, mani chichia ohubaluma.” 

Engisa yidiira Yeremia hulw'abaandu bae 

18Endaalo chiinjakaanire, engisa yindi hu mwooyo. 

19Tekeeresa, amaliro k'abaandu baange mu syaalo syoosi, nibateeba bati: “Mani 
Omwaami ali mu Siyooni? Omutuki wamwo haba sasisiirimo? Lwasiina 
musiingisa etima lyaange, nimwiinamira ebiindu bi eng'we abeene mwahola, 
haandi nimwiinamira ebiloongaloongwe?” 

20“Ekesa liweere, esiminyu syakaame, nae haba sihuwoniswe.” 

21Olwohuba engisa y'abaandu baange, omwooyo kwaange kwosi kuli mu ngisa, 
ndira, haandi ndi neende esibeera. 

22Mu Gileadi, mubulamo amalesi? Mubulamo omulesi yeesi? Siina esikayiire 
abaandu baange ohuwona? 

Yeremia 9 

1Eee, omutwe kwaange kuba nikuli esidiba sy'amaachi, haandi emoni chaange 
chaaba esulo y'amasika, mani ndaalira esiro neende esideete olw'abaandu 
baange beeterwe. 

2Eee, mba ni ndi neende obweyaango bwohumenyamo mu siparara, 
ndahalehere abaandu baange mani ndaaba eyale nabo. Olwohuba boosi haba 
sibeesikwa daawe, mukaanda kw'abaandu b'olukwe. 

3Bakodya olulimi lwaabwe koti oluyiingo; mu siha sy'obwadyeeri, obubacha 
nibwo obunyoolere amaani mu syaalo. Omwaami aboola ati. “Abaandu baange 
bemeeda sa ohwonoona, haandi haba sibaamanyire daawe.” 

4Leha buli muundu yeliinde owaasye, haandi alehe ohweesikaanga 
mwaanang'ina yesi, olwohuba buli mwaanama yekaluuhania hu mwaanang'ina 
yaamuhoba, haandi buli muundu alomaloma sa bubi hu waasye. 

5Buli muundu abachia owaasye, haandi abulao olomaloma obwadyeeri. Beekesa 
enimi chaabwe ohulomaloma obubacha; mani bonoona haandi babula amaani 
k'ohweyolobya. 

6Bemeeda sa ohuholaanga eby'obwaalaba neende ohubacha buli siha, Omwaami 
aboola ati: bahayire ohuumanya. 

7Mani sakira Omwaami w'Obunyala aboola ati: “Bone, ndahabasaanguluse koti 
esyuuma, mani mbateeme, ndaahole siina syeene, olwohuba abaandu baange? 

8Olulimi lwaabwe luli koti ahasaale heeta; lulomaloma eby'obubacha. Buli 
muundu alomaloma eby'omuleembe eyiri owaasye, nae mu mwooyo yetekeha 
ohumuteka omuteego. 

9Mubaasa muti haba siinjia hubasaandya hulw'ebiindu bino? Mubaasa muti 
haba siinjia ohwetuunga omweene hu syaalo koti sino? Ese, Omwaami, Niise 
olomaloome.” 

10Mani nimboola endi: “Njia ohulira amasika niindirira engulu, haandi 
njerenjesere obwaayiro bwomu siparara, olwohuba bwoomere mani abulao 
obubitamo; haandi ohwaana hw'eng'oombe haba sihuwuliirihanamo. Amayoni 
neende ebisolo biiruuhemo, byawaao.” 

11Omwaami aboola ati: Njia ohuhola Yerusalemu sibe esituuli sy'ebikoha, 
haandi yi mabbwe kamenya. Ebiko byomu Buyudaaya byaheehole amakuunda, 
yi baandu batamenya. 

12Muundu mukesi siina onyala ohumanya sino? Wiina mweene yi Omwaami 
yaboolera onyala ohusyeekesa abaandu baandi? Lwasiina esyaalo sinyasiihe 
mani syooma koti esiparara, mani abuleo omuundu osibitamo? 

13Omwaami yakobolamo ati: “Esyaalo siri sityo olwohuba mutulire hu malako 
kaange ka ndabateerao, haandi simuwulira ekono lyaange, oba bahola koti lu 
mbaboolera. 

14Nae boomere emitwe mani baloondakana neende obwekoombi bw'emyooyo 
kyaabwe, mani nibeenamira nasaae olaangwa, Bbaali, koti lu bakuuka yaabwe 
babeekesa. 

15Mani sakira Omwaami w'Obunyala, Nasaae wa Yisiraeli aboola ati: Bone, njia 
ohuliisa abaandu bano ebyohulya bihahaata, haandi mbaberese amaachi kalimo 
obutwa bang'we. 

16Njia ohubasalaania mu byaalo bi beene kata balaata yaabwe bali 
nibataamanyireho daawe; haandi njia ohusiindiha amaye kabalwaanie ohwoola 
lu bahasihirisirwe elalira.” 

Abaandu bomu Yerusalemu basaba obuhoonyi 

17Omwaami w'Obunyala aboola ati: “Baase, mani mulaange abahasi balira 
beeche; tume abahasi bamanyire ohuchereenjesa beeche. 

18Lehe baalaaleho mani bachaake ohutuhubbira embuungu, hunyale ohulira 
muno amasika katuhulukuse mu moni, haandi ebikye byeefwe bidote amasika. 

19Olwohuba omulaanga kw'ohulira kuwuliirihana mu Siyooni nikuboola kuti: 
Husihiriire! Esoni chitudiirire muno, olwohuba hutulire mu syaalo syeefwe, 
olwohuba bafunaake enyuumba cheefwe.” 

20Abahasi eng'we, wulire Emboosi y'Omwaami, mani tekeerese emboosi yitula 
mu munwa kwae. Yekese abaana beeng'we bahaana ohuubba embuungu, 
haandi abasyeeng'we ohuchereenjesa. 

21Olwohuba ohufwa hubitiire mu madirisa keefwe, hwingiire mu madooho 
keefwe. Hwiitiire abaana hu ngira, neende abaraaga mu biito. 

22Lomaloma oti, Omwaami aboola ati: “Emilaambo ky'abaandu kisukuunwe 
mani kiri koti ebituuli by'embolera mu ndalo. Kiri koti ehaanja ch'engaano 
kaleherwe mu ndalo yi bakesere, mani abulao okimalao daawe.” 

23Omwaami aboola ati: “Leha omuundu mukesi ahaye ohweefumia 
hulw'amakesi kae. Leha omuundu w'amaani ahaye ohweefumia hulw'amaani 
kae. Leha omuundu muyiinda, ahaye ohweefumia hulw'obuyiinda bwae.” 

24Nae oyo odaha ohweefumia, leha yeefumia olwohuba amanyire haandi 
awulira ati, Niise Omwaami, ohola hu syaalo ebiindu by'obuheeri butaakama, 
ebyadyeeri neende ebiluungifu, olwohuba ebyo nibyo ebiindu bisaangaasa. 

25Omwaami aboola ati: Bone, ebiha bichia ohwoola, bi njia ohusaandisiramo 
abaandu bahebe, nae beeyira koti abataali abahebe 

26abomu Misiri, neende abomu Buyudaaya, aba Edomu, neende aba Abaamooni, 
aba Moabbu, neende abo boosi abamenya mu siparara, abeeheheta efwiiri 
lyaabwe, olwohuba abaandu bomu byaalo bino boosi haba si bahebwa daawe. 
Nae abaandu bomu syaalo sya Yisiraeli beeyira koti abataali abahebe daawe. 

Yeremia 10 

Ohwiinamira Nasaae neende ohwiinamira ebitaali Nasaae 

1Abaisiraeli, wulire emboosi chi Omwaami ababoolera. Omwaami aboola ati: 

2“Muteekaanga ebiima b'ebyaalo biindi. Mutichaanga obulolero bwomu kulu 
kata neende ebyaalo biindi nibitya obulolero obwo; 

3olwohuba esaambo chomu byaalo ebyo, chibulamo obuhoonyi.” Omuundu 
atema omusaala mu sichaha mani kwaakwa aasi, omubaachi yaakubaacha bulai 
muno. 

4Abaandu nibakunyirisa neende efeesa neende esaabbu. Mani nibakuhoma 
neende emisumaari ohukwomiisa kwaahaya ohudeengaana. 

5Ebiloongaloongwe bwaabwe ebyo biri koti ebyo bi bata mu ndalo y'omucheere 
ohwiirusa amayoni. Ebifwaanani ebyo haba sibinyala ohulomaloma. Babikiinga-
bukiinga, olwohuba haba sibinyala hukeenda. Mutabitya daawe, olwohuba 
sibulao esyonoono si binyala ohuhola, oba ohubaholera esilai. 

6Ewe Omwaami, abulao oli koti ewe. Oli omuhunuufu, haandi eliita lyao 
ly'obunyala bw'amaani. 

7 Wiina mweene otahoyera ohuhwiisamo oluyaali, Ewe Omutuki w'ebyaalo? 
Ohoyera ohwiiswamo oluyaali, olwohuba mu bakesi boosi abali mu byaalo 
neende mu butuki bwaabwe bwoosi abulao oli koti ewe. 

8Boosi-boosi basiru haandi babulamo amakesi; abeekesa eby'obusiru ebidiira 
hu ebiloongaloongwe byaabwe by'emisaala. 

9Ebifwaanani byaabwe babibwiihaho efeesa nyuhuule ohutula Tarisiisi neende 
esaabbu yitula Yufasi. Abetaanyi nibo ababihola. Babifwaasa engubo cha papo 
neende enjahanyu. Ebyo byoosi biholwa neende abanabi b'engubo bamanyirifu. 

10Nae Omwaami, niye Nasaae waadyeeri. Niye Nasaae mulamu haandi Omutuki 
w'endaalo choosi. 

11Mubaboolere muti: “banasaae abo abataloonga ekulu neende esyaalo, bachia 
ohusihiirira ohutula hu syaalo, bahasihirire elalira.” 

Olweembo lw'ohufumia Nasaae 

12Omwaami niye owaloonga esyaalo neende obunyala bwae Amakesi kae niko 
akatao esyaalo, haandi ohumanya hwae nihwo ohwabaamba ekulu. 

13Naalagira amaachi kali aakulu, nikawoola, haandi niye osiingisa 
enaang'oong'o ohutula mu soonda ch'esyaalo. Niye oleeta olumesu mu fula, 
haandi yaaleeta omuyaka ohutula yi kwamenya. 

14Obusiru budiirire buli muundu haandi baweeremo amakesi. Buli mwiitaanyi 
w'esifwaanani sy'esaabbu, esoni chimudiirire; olwohuba ebiloongaloongwe 
byaabwe by'obubacha, bibulamo obulamu. 

15Bibula neende obuhoonyi, by'obubacha buhaya. Mu biha by'ohusaandisibwa, 
byahasihiriswe. 

16Nasaae wa Yakobbo haba saali koti ebiloongaloongwe ebyo, olwohuba niye 
owaloonga ebiindu byoosi; haandi yadoolamo Yisiraeli ohuba esyaalo syae 
syeene. Omwaami w'Obunyala nilyo eliita lyae. 

Ohuyirwa mu bwiiruhiro huli aambi ohwoola 

17Eng'we abomu Yerusalemu, abasuku babeebodohaanie, mani mubuuse alala 
emigugu kyeeng'we! 

18Olwohuba Omwaami aboola ati: “Bone, bulaanu, njia ohusukuna erwaanyi 
abaandu bomu syaalo sino. Njia ohubakwiisamo amasira, buli muundu 
asaande.” 

19Chitwaakaanire, olwohuba hunyayaalirwe! Ebikoonjo byeefwe haba 
sibyohuwona daawe. Nae nimboola endi, “Mubwadyeeri kano masira niko, mani 
huhoyere hweesimiirise.” 

20Amayeema keefwe kasihiriiswe, emikoye kikaboya kihalaakwe. Abaana 
beefwe batutulireho, boosi babulao. Abulao omuundu onatuleegera amayeema 
haandi, haandi abulao omuundu onaanihe engubo chamwo. 

21Olwohuba abeemirisi basiru nibo, haandi haba sibeeteeba hu Omwaami. Mani 
sakira batahulaahulana, haandi abaandu babeemirira basalaanire. 

22Tekeerese, mbulira olubweeru! Bone, mbao lwiicha! aluwo ohwesasaakula 
hw'amaani ohutula mu syaalo sy'emukulu, ahanaakere ebiko byomu Buyudaaya 
byeehola ekuunda, yi mabbwe kamenya. 

23Ewe Omwaami, ese manyire endi obulamu bw'omuundu haba sibuli mu 
bunyala bwae omweene, haandi endi abulao onyala ohweliinda omweene. 

24Ewe Omwaami, tukolole mu saambo ndai; mani otatwaalabira muno, ataali ao, 
huchia ohusihirira. 

25Etima lyao liyire eyiri ebyaalo bitaahumanyire, neende eyiri abaandu 
bahweetusaho, olwohuba nibo abaandu beeta abaandu bao. Abo nibo ababeeta 
mani babasihirisira elalira, mani baaleha esyaalo syeefwe nisidoong'ere 
ekuunda. 

Yeremia 11 

Yeremia neende Endagaano 

1Omwaami yeemao yamboolera ati: 

2“Ewe Yeremia, wulira emboosi ch'endagaano yino. Lomaloma neende abaandu 
bomu Buyudaaya neende abo abamenya mu Yerusalemu. 

3Baboolere oti, Omwaami Nasaae wa Yisiraeli aboola ati: Omuundu yeesi 
otawulira emboosi ch'endagaano yino mubwaabe niye. 

4Yino niyo Endagaano yi ndalagira bakuuka yeeng'we nindali nimbatusa mu 
syaalo sy'e Misiri, esyali nisibeeholeere koti omuliro kusaangulusa ebyuuma. 
Baboolere oti: ‘Tekeereseenge ekono lyaange haandi holeenge buli siindu 
sibalagira.’ Ao mani munabecheenge abaandu baange, haandi njia ohuba Nasaae 
weeng'we. 

5Njia ohwooseresa esichubo si ndeechubira bakuuka yeeng'we, endi 
ndahababerese esyaalo silai esihulukusa amabeere neende obuuhi, sibalimo 
bulaanu buti.” Mani nimboola endi: “Sibe sityo, Omwaami.” 

6Omwaami yamboolera ati: “Chia oyaalire emboosi chino choosi mu biko bya 
Buyudaaya neende mu ngira chomu Yerusalemu noboola oti: ‘Wulire emboosi 
ch'endagaano yino, mani muhole bi chiboola.’ 

7Olwohuba nindali niindusa bakuuka yeeng'we mu syaalo sya Misiri, 
ndabalagira neende esiroonyo ohuumbuliraanga, haandi neende ohwoola buti 
mbalabula nimboola endi, ‘Wulireenge ekono lyaange.’ 

8Nae nibahaya ohutekeeresa haandi sibawulira daawe, ohutusaho buli muundu 
yemeeda sa ohwoomaanga omutwe neende ohuloondakanaanga neende bi 
mwooyo kwae mubi kudaha. Ndabalagira ohuliindaanga Endagaano yino, nae 
nibahaya; sakira mbakwiisireho amasira kano koosi.” 

9Haandi Omwaami yamboolera ati: “Aliwo obujeemu mu baandu bomu 
Buyudaaya neende abo abamenya mu Yerusalemu. 

10Bakoboole hu bibi bya bakuuka yaabwe bahale, abahaya ohuwulira emboosi 
chaange. Bakoboole hu hwiinamiraanga banasaae neende ohubahalaabanira. 
Abomu Yisiraeli neende abomu Buyudaaya bahalaka Endagaano yi ndahola 
neende bakuuka yaabwe. 

11Mani sakira Omwaami aboola ati, ‘Bone, ndi ohuleetaho esibi, mani abulao 
ochia ohuwonao; kata bahaandira batye ohubahoonya, haba siinjia huwulira 
echaabwe. 

12Mani sakira abomu biko byomu Buyudaaya neende abo abamenya mu 
Yerusalemu bachia ohulirira banasaae baandi babanioohesera obubbaani, nae 
haba sibachia ohubawonia mu biha by'ebidinyu byaabwe. 

13Olwohuba eng'we abaandu bomu Buyudaaya, banasaae beeng'we beengiiye 
bali koti obuungi bw'ebiko byeeng'we. Haandi obuungi bw'alutaari chi 
boombaahe buli koti engira chiri mu Yerusalemu, ohwo nihwo hubanioohesera 
obubbaani eyiri Bali. 

14“Ewe Yeremia, haba siniiwe ohoyere ohusabira abaandu bano, oba 
ohubalirira, oba ohundekweeda hulwaabwe, olwohuba haba siinjia ohuwulira 
nibaasaba obuhoonyi mu biha by'ebidinyu byaabwe. 

15Abaandu baange ba ndaheera bali ohwonoona. Mani babaasa bati bali neende 
bunyala siina obwohuba mu nyuumba yaange? Babaasa bati obweyamo 
bwaabwe neende ebiyaanwa byaabwe binyala ohukayira amasira kali 
ohwiichia? Munyala ohusangaala? 

16Biluwo ebiha bi Omwaami yabalaangaanga ati: ‘Omuseituuni kuliho amasaafu 
maangi, omulai kuli neende ebyaamo bilai.’ Nae neende ohwaaduluhana huli 
koti ohw'ehubba, achia ohukutubulaho omuliro, mani amasaga kwakwo kachia 
ohusihirira. 

17Omwaami w'Obunyala, owaboombaha, niye olaangiriire amasira kachia 
ohubakwaaho. Olwohuba esyonoono sy'abaandu bomu Yisiraeli neende abomu 
Buyudaaya sibahola, basiingiise etima lyaange nibanioohesa obubbaani eyiri 
Bbaali.” 

Olukwe ludiira hu bulamu bwa Yeremia 

18Omwaami yasiinjekesa ndaamanya; haandi yaanjekesa ebiholwa byaabwe 
bibi. 

19Nae ndali koti ekoondi doto loonga li bayira ohusiinja. Ndali nitaamanyire endi 
niise yibali ohuhobaanga nibaboola bati, “Lehe husihirise omusaala nikusisiiri 
neende ebyaamo byakwo, lehe humwiite atule hu syaalo, abuleo omuundu 
omwiichulisaho haandi.” 

20Nae, Ewe Omwaami w'Obunyala, oheengaanga omusaango mu buluungifu, 
oteema omwooyo neende ebibaaso by'abaandu, leha mbone koti lu onetuunge 
eyiri baandu bano, olwohuba hudiisire ebidinyu byaange. 

21Mani sakira Omwaami aboola bino ebidiira hu baandu bomu Anatooti, abo 
abadaha ohumalao obulamu bwao, nibaboola bati: “Leha ohulaangiriraanga mu 
liita ly'Omwaami, ataali ao huchia ohuhwiita” 

22Mani sakira Omwaami w'Obunyala aboola ati: “Bona, njia ohubasaandya. 
Abaraaga baabwe baheetwe neende olugaanga; abaana baabwe basyaani 
neende abaana baabwe bahaana bahafwe enjala; 

23mani abulao owahadoong'eo. Olwohuba ndeereo ebiha by'ohuleeta amasira 
hu baandu ba Anatooti, omwaaka kw'ohusaanda hwaabwe.” 

Yeremia 12 

Yeremia ateeba Omwaami 

1Ewe Omwaami, mba ni ndayiingana naawe, niiwe owabeere owadyeeri. Nae 
leha ndeete amaliro kaange yooli. Lwasiina abahola-mbi bahulaahulana? 
Lwasiina abaandu bataali abeesikwa bali bulai? 

2Wabataaka, mani beesa emisi; bahula mani baama ebyaamo. Bahulomalomaho 
buli ludaalo nae haba sibahudeebaho daawe. 

3Nae ewe Omwaami, wuumanyire; wumbonaanga, haandi omanyire oti 
hubaasaangaho. Hweesa abaandu abo koti amakoondi kachia ohusiinjwa. 
Babulemo ohwoola oludaalo lwo hwiitirwaho. 

4Esyaalo syahoome ohwoola liina, haandi obunyaasi bwomu siino bwaahooha? 
Olwohuba ebyonoono by'abaandu bikerere ebisolo alala neende amayoni 
byaafwa. Olwohuba abaandu baboola bati, Nasaae haba saabona ebiindu bi 
huhola. 

Omwaami akobola mu Yeremia 

5Omwaami aboola ati: “Yeremia, ohwiiruha neende abaandu neende amakulu 
nibahujoong'a batyo, wahanyale otye ohwiiruha neende abo abali hu faraasi? 
Haandi n'otanyala ohweema mu syaalo sikwalaafu, wahole otye mu siparara sya 
Yorodaani? 

6Olwohuba bamwaanamaao beene neende abanaluyia bao, bosi bahulyaamo 
olukwe, bakwiire alala neende abo abahuyiingania. Otabetaaho daawe kata 
neende nibalomaloma naawe bulai.” 

Engisa yidiira Omwaami hulw'abaandu bae 

7Omwaami aboola ati: “Ndebwaabire Yisiraeli, ndehere esyaalo si ndedoolera. 
Abaandu ba ndaheera muno, mbayaanireyo mu mahono k'abasuku baabwe. 

8Abaandu baange ba ndedoolera omweene baandeekaluhaanieho bali koti 
edalang'i yomu sichaha. Baanjalabiire; sakira mbasyuulire. 

9Abaandu baange ba ndedoolera omweene, bali koti eyoni li bayiima. Li bayiimi 
bebodoohaanie nibatulira embeka choosi. Muchie, mubuuse alala esolo ndeende 
choosi; muchileete chilye. 

10Abeemirisi baangi banyaasire endalo yaange y'emisabbiibbu, baseenakiire 
obulimo bwaange. Esyaalo syaange silai basiholere esiparara sibulamo 
abaandu. 

11Baholere esyaalo syaange ohuba koti ekuunda; esiino lyoong'ene nilyo li 
mbona. Esyaalo syoosi siri koti ekuunda, nae abulao omuundu odeebayo. 

12Abasihirisi batumalireho mu bigulu byomu siparara byoosi. Olwohuba 
olugaanga lw'Omwaami luchia ohusihirisa esyaalo syoosi. Abulao omuundu ali 
mu muleembe. 

13Bataaka engaano, nae nibakesa amawa. Badiindikirira muno, nae 
nibatanyoola engaanga yoosi daawe. Ekesa lyaabwe lichia ohubadiisa esoni 
olwohuba etima liingi ly'Omwaami.” 

Ebiindu bi Omwaami asuubisa abasibiraane ba Yisiraeli 

14Omwaami aboola bino ebidiira hu balirwaana ba Yisiraeli abachia ohunyaasa 
esyaalo si ndaberesa abaandu baange Abaisiraeli ohuba esyaabwe: “Bone, njia 
ohutusa abaandu babi abomu syaalo syaabwe, haandi ndahatuse Abayudaaya 
mu mahono kyaabwe. 

15Nae niimalire ohubatusa mu syaalo syaabwe, ndahabakwiire esisa haandi. 
Ndahakobose buli muundu mu situundu syae neende mu syaalo syae syeene. 

16Syahoolerere abweene siti, buli muundu niyeeka bulai ebiima by'abaandu 
baange, mani nibeechuba nibaboola bati: ‘Koti lu Omwaami ali omulamu,’ kata 

koti beekesa abaandu baange ohweechuba eyiri Bbaali, mani abo bosi 
bahabalirwe mu baandu baange. 

17Nae esyaalo syahahaye ohuwulira, ndahasitusireo elalira haandi 
ndahasisihirise. Ese Omwaami Niise oboolere.” 

Yeremia 13 

Esinyaasa sy'elaasi 

1Omwaami yamboolera ati: “Chia mani okule esinyaasa sy'elaasi, mani 
wefwaale, nae haba otasiiniha mu maachi daawe.” 

2Mani niingula esinyaasa koti lu Omwaami yali naaboolere, ndaasyeeboya mu 
sibuno. 

3Haandi Omwaami yamboolera ehabi lyoohubiri ati: 

4“Bukula esinyaasa sy'okulire, si weeboyere mu sibuno esyo, mani osiingire 
ochie hu mwaalo kwa Ewufuraate, osikise mu lwaafwa lw'olwaanda.” 

5Mani niinjia niisikisa aambi neende omwaalo kwa Ewufuraate koti lu Omwaami 
yali niyandagiire. 

6Mani endaalo nyiingi nichibitireo, Omwaami yamboolera ati: “Siingira, ochie hu 
Ewufuraate, otuseyo esinyaasa si ndahulagira ohusikisamo.” 

7Mani niinjia hu Ewufuraate, niindusayo esinyaasa esyo abuundu yi ndali ni 
sikisire. Nae bona, esinyaasa esyo syali nisinyasiihe; nisibulamo obuhoonyi 
bwoosi daawe. 

8Omwaami yalomaloma naange haandi niyamboolera ati: 

9Olwo nilwo lu ndahasihirisire ohwehuduumbasa hw'Abayudaaya neende 
ohwehuduumbasa hw'amaani hw'abaandu bomu Yerusalemu. 

10Abaandu bahaya ohuwulira emboosi yaange yi mbaboolera babi nibo. Booma 
emitwe mani baloondakana neende ebibaaso by'emyooyo kyaabwe, 
nibeenamira haandi nibahalaabanira banasaae baandi. Mani bahabe koti 
esinyaasa sino, esibulamo obuhoonyi bwoosi daawe. 

11Olwohuba koti esinyaasa syoomiirira mu sibuno sy'omuundu, nilwo lu ndaha 
abomu Buyudaaya baanyomiirireho, Omwaami niye oboola, hu banyale ohuba 
abaandu baange, abaleetera eliita lyaange efuma neende oluyaali. Nae nabo 
bahaya ohuwulira. 

Ebbuka ly'efiini 

12Omwaami Nasaae mani niyamboolera ati: Yeremia, boolera abaandu bomu 
Yisiraeli oti, Omwaami, Nasaae wa Yisiraeli aboola ati “Yichusa mu buli jaagi 

y'efiini.” Nabo bachia ohuhukobolamo bati, Obaasa oti haba sihumanyire huti 
buli bbuka liri n'ohwiichuswamo efiini? 

13Ao mani ochia ohubaboolera oti, Omwaami aboola ati: Bone, njia ohwiichusa 
obumeesi mu baandu bomu syaalo sino boosi: abatuki beehaale hu sisaala sya 
Daudi, abalaamisi, abanabbi neende abo boosi abamenya mu Yerusalemu. 

14Njia ohukuuda-kuudania, balaataang'ene baana neende abaana basyaani 
nasilala, Omwaami niye oboola. Haba sindahasaasire, oba ndaawonia, oba 
ndakwiira esisa, ndaahaya ohubasihirisa. 

Yeremia alabula abaandi ebidiira hu hwehuduumbasa 

15Omwaami aboolere ati, Tekeerese, mani muhaye ohwehuduumbasa. 

16Mwiise oluyaali mu Omwaami Nasaae weeng'we n'asisiiri ohuleeta esiirima, 
nimusisiiri ohweegumula hu ngulu haandi nimusisuubira obulafu achia 
ohubukaluhaanisia mani bweehole esiirima sya titititi. 

17Nae nimuhaya ohutekeeresa, njia ohulirira mu bweekisi ohwehuduumbasa 
hweeng'we. Njia ohulira muno, mani amasika kahulukuse, olwohuba abaandu 
b'Omwaami bayirirwe mu jeela. 

18Omwaami yamboolera ati, “Boolera omutuki neende ng'ina mutuki oti: 
‘Mutule hu bisaala byeeng'we, olwohuba ekofia ch'obutuki chitulire hu mitwe 
kyeeng'we.’ ” 

19Ebiko bya Negebbu biikaalwe, mani abulao onyala ohubiikula. Abaandu bomu 
Buyudaaya boosi bayirirwe mu jeela, boosi-boosi bayirirwe mu buwaambe. 

20“Yerusalemu, siingisa aakulu emoni mani obone abo abatula emukulu. 
Abaandu bahudiiswa ohuliinda, abaandu ba wasaangaalira, bali yeena? 

21Wahaboole otye, abo ba ewe mweene weekesa abo abali abeecha bao 
nibahahutuke? Haba si wahabe mubuchuuni obuli koti obw'omuhasi olumwa? 

22Nae nimweteeba mu myooyo kyeeng'we muti, ‘Lwasiina ebiindu bino 
bitukwiireho’ olwohuba esyonoono syeeng'we sihoongo muno sibwihuule 
engubo chao, mani sakira musaanda muno. 

23Omuitiopia anyala ohukaluuhania efwaani y'esihoba syae, oba eengwe 
yakaluuhania amakoondo kayo. Mani eng'we mwesi abanaliirira ohwonoona, 
munyala ohuhola ebilai! 

24Njia ohubasalaania koti omuhuuchi ku muyaka kutula mu siparara kusalaania. 

25Omwaami aboola ati: Kuno nikwo omukabo kweeng'we, bino nibyo bi 
Omwaami abaheengereo, olwohuba mumwiibiriire mani mweesika banasaae 
bataali abadyeeri. 

26Ese Mweene niise owahababwiihule engubo cheeng'we mani esoni chibadiire. 

27Ese mweene mbweene eby'omusiro bi muhola. Mbweene koti lu muchia 
ohwiinamira banasaae, mani mwaaba koti bamalaaya neende abacheke. Koti lu 
mwabeenamiraanga hu bigulu byomu siino. Chibaakaanire, Eng'we abomu 
Yerusalemu! Mwahoole yeena nimusisiiri ohuba aboolerefu?” 

Yeremia 14 

Esiminyu sy'amaani 

1Emboosi yi Omwaami yaboolera Yeremia eyidiira hu siminyu: 

2“Buyudaaya sirira haandi ebiko byasyo biteng'engaale. Abaandu bamwo 
beehaale hu loba nibali mu ngisa, mani amaliro ka Yerusalemu kaniina akula. 

3Abahunuufu bamwo batuma abahalaabani baabwe hu mwaalo; bachia hu sulo 
chaabwe, nae baahaya ohunyoolayo amaachi, mani baakobola esyoongo 
nichibulamo amaachi. Esoni chibadiira bawaamo amaani mani nibebwiiha mu 
moni. 

4Olwohuba efula yibulao, eloba lyoomereere mani biheheere abalimi, mani 
nibebwiiha hu mitwe kyaabwe. 

5Kata emboongo yileha mu siino omwaana kwao ku yibuule olwohuba 
obunyaasi bubulao. 

6Esuhiri ndeende cheema hu bigulu bibulaho obunyaasi, mani nichiyeera 
nichaasamiriire koti amabbwe; haba sichibona bulai olwohuba chibula 
esyohulya. 

7“Kata ebyonoono byeefwe bituheengera omusaango, Ewe Omwaami, tuhoonye 
koti lu watusuubisa. Olwohuba huhutulireho amahabi maangi muno, hwahola 
ebyonoono yooli. 

8Ewe niiwe esuubi ly'abaandu bao Abaisiraeli, niiwe obawonia mu biha 
by'obudinyu. Lwasiina oli koti omuteende mu syaalo, koti walukeenda okona 
oludaalo lulala lwoong'ene? 

9Lwasiina oli koti omuundu wadangaala, koti omusikaari w'amaani otanyala 
ohuwonia? Mubwadyeeri bweene, Ewe Omwaami, oli akatikaati weefwe, mani 
efwe huli abaandu bao; otatujwaang'a daawe.” 

10Omwaami aboola ebidiira hu baandu bano ati: “Abaandu bano baheera 
ohuundulaho bati, haandi haba sibeetuka daawe. Mani sakira Omwaami haba 
saabafukiirira daawe bulaanu achia ohwiichulisa ebyonoono byaabwe mani 
abasaandye hulw'ebyonoono byaabwe.” 

11Omwaami yamboolera ati: “Haba siwekongooyera abaandu bano ohuba bulai. 

12Kata basiibe batye, haba siinjia ohuwulira amaliro kaabwe, neende 
abahayaana ebiyaanwa bisaambwa neende ebiyaanwa by'emwo, haba siinjia 

ohubifukiirira daawe; nae njia sa ohubasihirisa neende ebiita, haandi mbeete 
enjala haandi neende amalwaae.” 

13Mani nimboola endi: “Aaa, Omwaami Nasaae, bona, abanabbi 
bababooleraanga bati, ‘Haba sibahabone ebiita, oba enjala yaabaluma, nae 
bomisaanga bati, omuleembe kuchia ohuba mu syaalo muno.’ ” 

14Mani Omwaami niyamboolera ati: “Abanabbi bali ohulaangaanga 
eby'obubacha nibehoonyera eliita lyaange. Haba siimbatumaangaho, oba 
mbalagira, oba nomanomaho nabo daawe. Ebiindu bi balaanga yi muli, 
huboneherwa hw'obubacha hwoong'ene, ohutaalimo obuhoonyi, haandi 
bubacha buli mu bibaaso byaabwe byeene. 

15Mani sakira Omwaami aboola ebidiira hu banabbi balaanga mu liita lyaange, 
kata ndahaba nitabatuma, haandi ababoola bati, ‘Olugaanga neende enjala haba 
sibyahakwe mu syaalo sino’: Olugaanga neende enjala nibyo ebyaheete 
abanabbi abo. 

16Mani baandu babalaangira bosi bahafwe ebiita neende enjala, mani 
emilaambo kyaabwe kisukunwe hu ngira chomu Yerusalemu, abuleo omuundu 
owukisiiha daawe. Emilaambo kyaabwe, alala neende eky'abahasi baabwe, alala 
neende eky'abaana baabwe basyaani neende abaana baabwe bahaana. 
Olwohuba njia ohubetuunga omweene hulw'ebibi byaabwe. 

17Omwaami mani naalagira ohuboolera abaandu ebidiira hu ngisa yaange 
haandi ohuboola endi: ‘Lehe emoni chaange chihulukuse amasika esiro neende 
esideete, mani haye ohwaakama ohulira, olwohuba abaandu baange bafumiitwe 
amahaande, haandi banyayaalirwe bubi muno. 

18Ningeendaho ndaachia mu siino, bone, nyoolayo sa emilaambo ky'abaandu 
beeterwe neende olugaanga. Nae niinyingira mu siko, bone, nyoolayo sa abafwa 
enjala. Olwohuba abanabbi alala neende abalaamisi bahweeserwe baayirwa mu 
syaalo sibataamanyireho kata nabudiidi.’ ” 

Abaandu beekweeda Omwaami 

19Ewe Omwaami, osukuniire elalira abaandu bomu Buyudaaya? Osyuliire elalira 
abaandu bomu Siyooni? Lwasiina otufumiite otyo mani hwaahaya ohuwona 
daawe? Hwasuubira omuleembe, nae abulao esilai si hwanyoola. Hwasuubira 
ohuwoniswa, nae bone, hwanyoola amatiichasi koong'ene. 

20Ewe Omwaami, hufukiirira ebyonoono byeefwe, neende ebyonoono bya 
bakuuka yeefwe, olwohuba hwahola ebyonoono yooli. 

21Otatuhaya daawe, hulw'oluyaali lw'eliita lyao; haba otayaambya Yerusalemu 
esoni, abuundu w'obwiihalo bwao bw'oluyaali. Yichulisa mani ohaye ohuhalaka 
Endagaano yao naafwe. 

22Baluwo mu banasaae bataali abadyeeri abomu byaalo biindi abanyala 
ohukwiisa efula? Oba ekulu hu bwalyo lyoong'ene lyakwiisa olufuuchakirisi? 
Ewe Omwaami, niiwe Nasaae weefwe. Niiwe yi hweesika weeng'ene, olwohuba 
niiwe ohola ebiindu bino byoosi. 

Yeremia 15 

Amasira hu baandu bomu Buyudaaya 

1 Omwaami yamboolera ati: “Kata Musa neende Samueli baheema mu moni 
waange, haba siinyala ohukwiira abaandu bano esisa. Beeruse batule mu moni 
waange, baweeo.” 

2Nae nibahuteeba bati, baweeo, bachie yeena. Obakobolamo oti, Omwaami 
aboola ati: “Ab'ohufwa oluumbe, bachia eyiri oluumbe, haandi ab'ohwiitwa 
neende olugaanga, bachia eyiri olugaanga. Ab'ohufwa enjala, bachia eyiri enjala. 
Ab'ohuyirwa mu jeela, bachia mu jeela.” 

3Omwaami aboola ati: “Njia ohubateerao embya chine och'ohubasihirisa: 
olugaanga ohubafumita, embwa ohubaboosyoola, amayoni ohubasoosomola, 
neende esolo ndeende ohubanyoonyobola 

4Njia ohubahola esy'ohwesiinduha eyiri obwaami bwohu syaalo bwoosi, 
hulw'ebyo bi Manaase omwaana wa Hesekia omutuki womu Buyudaaya yahola 
mu Yerusalemu.” 

5Omwaami aboola ati: “Ewe Yerusalemu, wiina mweene olihukwiira esisa, oba 
yaahudiirira engisa? Wiina mweene olikabuha ohuhuteeba koti lu oli? 

6Ewe wandekaana, mani wemeeda ohuufudatira. Mani sakira hukololeere 
omuhono, husihirise. Njoong'ere ohuhukwiira esisa. 

7Mu buli biruwa byomu syaalo sino, mbasereechere koti osereecha omuhuuchi. 
Ndeeta abaana baabwe, ndasihirisa abaandu baange; olwohuba bahayira mu 
biima byaabwe bibi. 

8Abahasi bafwiirwe mu syaalo syaabwe bemeedere muno ohuhira omusenye 
kwohu nyaanja. Ndeeta abaraaga baabwe nibasisiiri neende amaani, mani 
engisa niyidiira bang'inaabwe. Naabakwisaho amasira neende ebitiisa 
nibataamanyire daawe. 

9Omuhasi weebula abaana bataanu aweeremo amaani abbwoyoohere; obulamu 
bu muweereeremo elalira. Obwiire bumwiriire nisisiiri esideete. Esoni 
chimudiirire mani yaawumumala. Mani njia ohuleha abasuku beeng'we, babeete 
eng'we abasiidoong'ereo, Omwaami niye oboola.” 

Yeremia yekanyiirisira Omwaami 

10Chiinjakaanire! Lwasiina maama yanjibula. Soolana haandi ndayiingana 
neende buli muundu hu syaalo syoosi. Haba sindewolaangaho eseende, oba 
abaandu bandeeyolaho, nae buli muundu yabwaaba. 

11Ewe Omwaami, leha ebibwaabo byaabwe byoolerere niimba 
nitahuhalaabaniraanga bulai, haandi niimba nitekongooyeraanga omusuku 
waange naali mu bidinyu neende amasira. 

12Aliwo omuundu onyala ohufunaka esyuuma neende esikomo, ohuhira elalira 
ebyo ebitula mu syaalo sy'emukulu? 

13Omwaami aboola ati: “Emyaandu kyeeng'we neende obuyiinda bweeng'we 
njia ohubiberesa babinyake, abula ohutuungwa, hulw'ebyonoono byeeng'we bi 
mwahola mu syaalo syeeng'we syoosi. 

14Njia ohubahola mube abahalaabani b'abasuku beeng'we mu syaalo si 
mutaamanyire daawe, olwohuba etima lyaange lyaaduha koti omuliro 
kutahasime daawe.” 

15Mani niimboola endi: Ewe Omwaami, wumanyire; njichulise mani wuhoonye. 
Wetuunge abo abadaha ohuunjita. Otabesimiirisa ohuunjita; manya oti nyekwa 
hulwao. 

16Walomaloma naange, mani ndaatekeeresa buli mboosi. Mani emboosi chao 
chandeetera esangaalo neende ohweehoya mu mwooyo. Olwohuba ndi owao, 
ewe Omwaami, Nasaae w'Amaye. 

17Haba sindeehale alala neende abaandu mu bidyaalo byaabwe, oba kata 
ohubisangaalira. Nae ndeehalaanga syeng'ene, olwohuba waali naange, mani ni 
njichula etima lyao. 

18Lwasiina obuchuuni bwaange haba sibwaakama daawe? Lwasiina ebikoonjo 
byaange haba sibiwona? Lwasiina bihaire ohuwona? Wundehooleere ahaalo 
hadiidi ahateesikiha, ahahamamo amaachi mu siminyu. 

19Mani sakira Omwaami yamboolera ati: “Nookobola yi ndi, njia ohuhukobosa 
hu mulimo, haandi ochia ohweema mu moni waange. Noolomaloma emboosi 
ndai, mani waaleha emboosi chitaalimo obuhoonyi, oba wahalomalome mu liita 
lyaange. Abaandu bahakobole yooli, nae ewe haba siwahakobole yi bali. 

20Mani njia ohuhuhola obe koti olukaka lw'esikomo eyiri abaandu bano. Bachia 
ohuhulwaania, nae haba sibahahuyiingire daawe, olwohuba ndi naawe 
ohuhuhoonya neende ohuhununula, Omwaami niye oboola. 

21“Njia ohuhununula ohutula mu mahono k'abahola-mbi, haandi hwabine 
ohutula mu bunyala bw'abaandu baalaba.” 

Yeremia 16 

Bi Omwaami adahisira obulamu bwa Yeremia 

1Omwaami haandi yalomaloma naange n'aboola ati: 

2“Ewe Yeremia, otadeehya omuhasi, oba weebula abaana basyaani oba abaana 
bahaana abuundu ano.” 

3Olwohuba Omwaami aboola bino ebidiira hu baana basyaani neende abaana 
bahaana abeebulwa mu bweyaango buno, haandi ebidiira hu beebusi baabwe 
bahasi neende abeebusi baabwe basaacha, abo ababeebulirwa ano. 

4Bahafwe oluumbe lubi muno. Haba sibahabalire, haandi emilaambo kyaabwe 
haba sikyahasiihwe; emilaambo kyaabwe kyaheebuungihe kyaaba koti ebituuli 
by'embolera. Baheetwe neende olugaanga haandi neende enjala. Emilaambo 
kyaabwe kyaheehole ebyohulya by'amayoni neende ebisolo byomu siino. 

5Olwohuba Omwaami aboola ati: “Oteengira mu nyuumba yi baliriramo. Otalira 
omuundu kata mulala, haandi engisa yitahudiiraho hulwaabwe. Olwohuba 
mbatusireho omuleembe ku ndali nimbereese abaandu bano, haandi 
mbatusireho obuheeri bwaange hutaakama neende esisa syaange.” 

6Abahunuufu alala neende ababula oluyaali boombi bachia ohufwiira mu syaalo 
sino. Haba sibachia hubasiiha, haandi abulao ochia ohubalira. Abulao ochia 
ohweheenga omweene oba yeemudulaho efwiiri omweene. 

7Abulao owaliireho ebyohulya alala neende omulisi yeesi, ohumulemia 
omwooyo nafwiiriirwe. Abulao owahamubeeho amaachi kohung'wa 
n'afwiiriirwe laatang'ene oba ng'ina. 

8Oteengiraanga mu nyuumba yibaholeramo esidyaalo mani wehala ohulya oba 
ohung'wa alala nabo. 

9Olwohuba Omwaami w'Obunyala, Nasaae wa Yisiraeli aboola ati: Bone, eng'we 
nimusisiiri abalamu, haandi nimusiibona, njia ohwaakamya mu abuundu ano 
amakono k'esidyaalo, neende ohweehoya hw'esangaalo, amakono 
k'ohudeehisania. 

10Nae noboolera abaandu bano emboosi chino choosi, bachia ohuhuteeba bati, 
Lwasiina Omwaami alaangire ati amasira k'amaani kachia ohutukwaaho? 
Huholere musaango siina? Sibi siina si huholeere Omwaami Nasaae weefwe? 

11Mani ewe ochia ohubaboolera oti: “Olwohuba bakuuka yeeng'we baandulaho 
mani bachaaka ohuhalaabanira neende ohwiinamira banasaae baandi. 
Bandeebwaaba haandi baahaya ohuliinda amalako kaange Omwaami niye 
oboola. 

12Nae eng'we muholere ebyonoono bihiraho ebya bakuuka yeeng'we. Olwohuba 
bone, buli muundu hweeng'we, w'esyeejo, haandi aloondakana neende ebibaaso 
byae bibi, mani yaahaya ohuumbulira. 

13Mani sakira njia ohubeerusa mutule mu syaalo sino, mbasukune mu syaalo si 
mutaamanyireho daawe, kata si bakuuka yeeng'we bali nibatasimanyaho 
daawe. Mani eyo niyo yimunahalaabanireenge banasaae baandi esiro neende 
esideete, haandi haba siinjia hubakwiira esisa daawe.” 

Ohukobola ohutula mu bwiiruhiro 

14Omwaami aboola ati: “Mani sakira, bone, ebiha bichia ohwoola, abaandu 
bahaye ohweechuba nibaboola bati: ‘Koti lu Omwaami ali omulamu, oyo 
owatusa abaandu ba Yisiraeli mu syaalo sya Misiri,’ 

15nae bachia ohweechuba nibaboola bati: ‘Koti lu Omwaami ali omulamu, oyo 
owatusa abaandu ba Yisiraeli ohutula mu syaalo sy'emukulu neende mu byaalo 
byoosi bi bali nibayirirwemo.’ Olwohuba njia ohubakobosa mu syaalo syaabwe 
syeene, si ndaberesa bakuuka yaabwe.” 

Ohusaanda huli ohwiicha 

16Omwaami aboola ati: “Bone, njia ohutuma abanaabi baangi beeche banaabe 
abaandu bano. Haandi luunyuma, njia ohutuma abayiimi baangi, abachia 
ohuyiima abaandu hu buli lugulu neende hu buli sigulu, neende mu ng'uungu 
chomu makina. 

17Olwohuba mbona buli siindu sibahola. Sibulao esyeekisa si taamanyire daawe. 
Haandi ebyonoono byaabwe sibinyala ohukiswa ni taabibweene daawe. 

18Njia ohubatuungya amahabi kabiri olw'ebibi byaabwe neende omusaango 
kaabwe. Olwohuba banyaasire esyaalo syaange nibasiichusamo 
ebiloongaloongwe byaabwe ebiri koti emilaambo, haandi beechuuse obumenyo 
bwaange neende eby'omisiro byaabwe.” 

Esaala ya Yeremia yohweesika Omwaami 

19Ewe Omwaami, niiwe amaani kaange haandi omuliindi waange, niiwe 
obwiiruhiro bwaange mu biha by'obudinyu. Niiwe yi baandu bomu byaalo 
byoosi beecha yooli nibatula mu soonda ch'esyaalo, nibaboola bati: “Bakuuka 
yeefwe, banyoola eby'obubacha byoong'ene ebitaalimo obuhoonyi haandi 
ebitaalimo engaanga daawe. 

20Omuundu anyala ohweloongera nasaae? Oyo haba saabanasaae kata 
nabudiidi.” 

21“Mani sakira, bone, njia ohubeekesa bamanye, luno njia ohubeekesa bamanye 
amaani kaange neende obunyala bwaange. Ao niwo yibahamanyire bati eliita 
lyaange nilyo Omwaami.” 

Yeremia 17 

Esyonoono neende ohusaandiswa hwa Buyudaaya 

1Omwaami aboola ati: “Eng'we abaandu bomu Buyudaaya, esyonoono 
syeeng'we syaandiikwa neende ekalaamu y'esyuuma. Sibaachirwe hu myooyo 
kyeeng'we neende ekina ly'engaanga lya daimoondi, neende hu soonda chohu 
alutaari cheeng'we. 

2Abaana beeng'we beenamira hu alutaari chaabwe, haandi beenamira Aserimu, 
nasaae muhasi, neende ebilolero byae ebiri hu buli musaala muhoongo neende 
buli bigulu bileeyi, 

3neende hu buli ngulu chiri alafu mu syaalo. Obuyiinda bweeng'we neende 
eby'engaanga byeeng'we byoosi, njia ohubiberesa abasuku beeng'we 
babipeeye; ohubatuunga olw'ebibi bi mwahola mu syaalo syeeng'we si 
ndababeresa syoosi. 

4Muchia ohuleha esyaalo si ndababeresa, muhalaabanire abasuku beeng'we mu 
syaalo si mutaamanyire, olwohuba mwaaduuse omuliro hu tima lyaange, 
omuliro kuchia ohwaaduha endaalo choosi.” 

Engaado cha buli ngeri 

5Omwaami aboola ati: “Mubwaabe, oyo oweesika omuundu waasye, oweesika 
amaani k'omuundu sa, yi mwooyo kwae kutulire hu Omwaami. 

6Ali koti omusaala kuli mu siparara, haandi haba saabona esilai syoosi. Achia 
ohumenya mu bituundu byomu sichiimi, mu siroongo sitaalimo abaandu.” 

7W'ehabi oyo oweesika Omwaami, ota esuubi lyae mu Omwaami. 

8 Ali koti omusaala kwataakwa aambi neende omwaalo, ku misi kyakwo 
kilaanda nikichiira eyiri amaachi. Haba sikutya omubasu nikwiicha, olwohuba 
amasaafu kakwo haba sikahooha daawe. Haba sikudeeba endaalo ch'esiminyu, 
olwohuba haba sikwaakama ohwaama ebyaamo. 

9Omwooyo n'omubacha nikwo ohuhira ebiindu byoosi, haandi muliichaki 
nikwo. Wiina onyala ohumanya omwooyo kw'omuundu? 

10  “Ese Omwaami, ngoonyeresa ebibaaso by'omuundu haandi ndaateema 
omwooyo kwae. Mberesa buli muundu omukabo ohweema hu biima byae, 
neende hu biholwa byae.” 

11Koti lu ngoho yikonera mani yaalula amaki k'ehaanga, nilwo lu muundu 
onyoola obuyiinda mu ngira mbi ali. Obuyiinda bwahamuweeho n'asisiiri 
ohukofula, mani Munjakamo yadoong'a naali omusiru n'abulaho esiindu syoosi. 

12Enyuumba ya Nasaae yeefwe yiri koti esisaala sy'obutuki sy'oluyaali, 
esyateebwa aakulu ohutulira elalira muhuchaaka. 

13Ewe Omwaami, niiwe esuubi lya Yisiraeli, abo boosi abahutulaho, esoni 
chahabadiire. Abo abahutulaho, ameeta kaabwe kahaandiikwe mu lufu, 
olwohuba batulire hu Omwaami, esulo y'amaachi malamu. 

Yeremia asaba Omwaami obuhoonyi 

14Ewe Omwaami, monie, mani njia ohuba bulai; njabine, mani njia ohuwona 
elalira. Olwohuba niiwe yi fumia. 

15Bona, baateeba bati: “Emboosi chi Omwaami alomaloma chiri yeena? Meni 
Lehe choolerere!” 

16Nae ewe Omwaami, haba sindahuyiikaho ohubakwiisaho ebidinyu daawe, oba 
ndekoombaho endi amasira kabooleho. Omwaami sino osimanyire. Emboosi 
chitula mu munwa kwaange ochimanyire bulai muno. 

17Ewe Omwaami, otaandiisa daawe; olwohuba niiwe obwiiruhiro bwaange mu 
biha by'obudinyu. 

18Leha abo abadaha ohuunjita, esoni chibadiire, nae otaleha esoni chandiira 
daawe. Leha beeyendeherere; nae otaleha ese ndeeyendeherera. Leha amasira 
kabakweeho; basaandye amahabi kabiri mani obasihirise. 

Ohuliinda Sabbaato 

19Omwaami yaamboolera ati: Yeremia, chia mani olaangirire emboosi chaange 
mu siruwa silaangwa siti, Esiruwa sya Bbenjamini, esiruwa si batuki ba 
Buyudaaya babitamo nibeengira haandi nibatula mu siko sya Yerusalemu, 

20mani oboole oti: Wulire Emboosi y'Omwaami, eng'we abatuki bomu 
Buyudaaya, neende abomu Buyudaaya mweesi, neende abaandu bamenya mu 
Yerusalemu, eng'we abeengirira mu biruwa bino. 

21Omwaami aboola ati: Nimuheera obulamu bweeng'we, mani mweliinde, 
muhaye ohukiingaho omugugu kwoosi-kwoosi hu ludaalo lwa Sabbaato oba 
ohwiingisaho esiindu syoosi mu biruwa bya Yerusalemu. 

22Mutakiingaho esiindu syoosi-syoosi hu ludaalo lwa Sabbaato, oba ohuhola 
omulimo kwoosi, nae muliinde oludaalo lwa Sabbaato, lube olwoolerefu, koti lu 
ndalagira bakuuka yeeng'we. 

23Nae haba sibawulira oba baatekeeresa, nae boomya emyooyo kyaabwe, mani 
baahaya ohuwulira neende ohudiira bi mbeekesa. 

24Omwaami aboola ati: “Nae nimutekeeresa bi mboola, mani mwaahaya 
ohuleeta emigugu mu siko sino hu ludaalo lwa sabbato, mani mwaaliinda 
oludaalo lwa Sabbaato koti olwoolerefu mwaahaya ohuholaho emirimo hu 
ludaalo olwo kata nabudiidi. 

25Abatuki baba bachia ohwiingiraanga nibabitira mu biruwa by'esiko sino.” Abo 
abeehala hu sisaala sy'obutuki sya Daudi, nibeeruhira hu bigaari neende hu 

faraasi. Eng'we, neende abahunuufu beeng'we neende abaandu bamenya mu 
Yerusalemu; mani mu siko sino, abaandu banaamenyeengemo buli ludaalo. 

26Mani abaandu banecheenge nibatula mu biko byomu Buyudaaya neende mu 
bituundu byebodohaanie Yerusalemu, ohutula mu syaalo sya Bbenjamini, 
neende ohutula Sefela, ohutula mu syaalo sy'ebigulu, neende ohutula Negebbu, 
baheeche nibaleeta ebiyaanwa bisaambwa, neende ebiyaanwa biindi, 
ebiyaanwa by'emwo neende obubbaani, haandi nibaleeta ebiyaanwa 
by'ohweebasa mu nyuumba y'Omwaami. 

27Nae nimutaambulira, mani mwaahaya ohuliinda oludaalo lwa Sabbaato koti 
olwoolerefu, neende mwaalukiingiraho emigugu nimwiingira nimubitira mu 
biruwa bya Yerusalemu hu ludaalo lwa Sabbaato, mba njia ohuwaambya 
omuliro hu biruwa byasyo, omuliro kuchia ohusaamba amadooho komu 
Yerusalemu mani abuleo omuundu onyala ohusimya omuliro okwo. 

Yeremia 18 

Yeremia naali mu nyuumba y'omuloongi w'endamu 

1Omwaami yamboolera ati: 

2“Siingira, wiihirire ochie mu nyuumba y'omuloongi w'endamu, eyo niyo yi njia 
ohuhuboolera esy'ohuhola.” 

3Ndeemao ndeehirira ndaachia ew'omuloongi w'endamu, mani ndaamunyoola 
naali hu mulimo kwae. 

4Buli siindu si yaloongaanga nisyanyasihiraanga mu mahono kae, yanyoobaanga 
eloba elyo haandi, mani aloongamo esiindu siindi koti lwaadaha. 

5Haandi Omwaami yamboolera ati: 

6“Eng'we Abaisiraeli, mubaasa muti, Ese haba siinyala ohubahola hooho esiindu 
koti lu muloongi w'endamu wuno yahola hu loba li yali naaloongera? Bone, koti 
eloba liri mu mahono k'omuloongi w'endamu, nilwo lu mwesi muli mu mahono 
kaange, eng'we Abaisiraeli. 

7Niimboola endi njia ohwiiya, oba ohulikula, oba ohusihirisa esyaalo oba 
obwaami, 

8nae esyaalo esyo sikaluuhana, syaakama ohwonoona, mba njia ohweyolobya 
mani haye ohuhola esiindu si ndali nimboolere ohusihola. 

9Nae niimboola endi njia ohwoombaha oba ohutaaka esyaalo oba obwaami, 

10nae esyaalo esyo syonoona mu moni waange, haandi sihaya ohuwulira ekono 
lyaange, mba njia ohuhola esiindu si ndali nimboolere ohusihola.” 

11Sakira bulaanu, boolera abaandu bomu Buyudaaya neende abo abamenya mu 
Yerusalemu oti: Omwaami aboola ati, Bone, ndi ohutekeha ohubaholaho esibi, 
haandi ndi omwetekefu ohubasaandya. Kobole, buli muundu alehe ebiima byae 
bibi, akololose obulamu bwae neende ebiholwa byae. 

12Nae bachia ohuhukobolamo bati: “Ebyo bya bihaya! Efwe huchia 
ohuloondakana sa neende endekeha yeefwe yeene, mani buli muundu ahole 
ohuchianakana neende omwooyo kwae mwoomeranu haandi omubi.” 

Abaandu bebwaaba Omwaami 

13Mani sakira Omwaami aboola ati: “Muteebeho mu byaalo. Aliwo owaali 
nawuliireho esiri sityo? Abaandu ba Yisiraeli baholere esiindu sibi muno. 

14Mani enjafwa ch'olwaanda lw'aakulu lwa Lebbanooni chahawaamo omunyiti? 
Emyaalo ky'amaachi manyifu kyahatula mu lugulu, mani kyaakamaanga 
ohuhulukusa? 

15Nae abaandu baange baanjibiriire, baanioohesa obubbaani eyiri banasaae 
bataali abadyeeri. Batulire hu ngira chaabwe chi bakeenderaangaho ohutula 
hale, mani nibakeendera hu mihoosi, ataali hu ngira hoongo. 

16Esyaalo syaabwe basiholere esitiisa, esiindu sibanalekeereseenge endaalo 
choosi. Buli muundu obita aambi nasyo anaaticheenge mani naayuuya sa 
omutwe kwae. 

17Abaandu baange ndahabasalaanie mu moni ch'abasuku baabwe, koti lu 
muyaka kw'ebukwe kudumuula olufu. Amasira nikahabakweeho, njia 
ohubafudatira, haba siinjia ohubahoonya daawe.” 

Ohweehoba hw'ohulya olukwe mu Yeremia 

18Abaandu beemao baaboola bati: “Mwiiche, lehe hulye olukwe mu Yeremia. 
Nihumumalao, haba sihunaahaywe abalaamisi ohutweekesa, noomba abaandu 
bakesi ohutukerakira, noomba abanabbi ohutuyaalira emboosi ya Nasaae. 
Mwiiche, lehe humuteeho omusaango, mani hwaakame ohuwulira emboosi 
ch'aboola.” 

19Sakira ndasaba endi: “Ewe Omwaami, tekeeresa, mani owulire bi basuku 
baange bali ohuunomanomaho. 

20Esilai mani situungwaangaho neende esibi? Nae nabo bayabire eliina 
nibadaha bati ngweemo. Ewe Omwaami, yichulisa koti lu ndeema mu moni wao 
nihwekweeda hulwaabwe, endi ohaye ohubadiirira etima. 

21Mani sakira, leha abaana baabwe balumwe enjala bafwe, haandi beeterwe mu 
biita. Leha abahasi baabwe badoong'e nibabula abaana, haandi koti abahasi 
bafwiirwe. Leha abasaacha baabwe bafwe amalwaae, nae abaraaga baabwe 
beeterwe mu biita neende olugaanga. 

22Batumire omukaanda kw'abanyaka, kunyake ebiindu byaabwe 
nibataamanyire, mani boobbe embuungu mu madaala kaabwe. Olwohuba 
bayaba eliina nibadaha bati ngweemo, haandi baateka emiteego nibadaha bati 
chindiire. 

23Nae, ewe Omwaami, omanyire ehobo chaabwe ch'ohuunjita choosi. 
Otabaleheramo esyonoono syaabwe, noomba weebirira esyonoono syaabwe. 
Leha basukunwe batule mu moni wao; basaandye n'obanyoolereere.” 

Yeremia 19 

Esyoongo yaadiihe 

1Omwaami yamboolera ati: “Yeremia, chia okule esyoongo y'eloba, oyireho 
abaandi hu beemirisi b'abaandu, neende abaandi hu balaamisi bahunuufu, 

2mani otule ochie hu Siruwa Sy'olukyo, esiri mu hooho lya Hinoomu, obayaalire 
emboosi chi njia ohuhuboolera.” 

3Ochia ohuboola oti, Eng'we abatuki bomu Buyudaaya, neende eng'we abaandu 
bamenya mu Yerusalemu, wulire Emboosi y'Omwaami. Omwaami w'Obunyala, 
Nasaae wa Yisiraeli aboola ati, Bone, njia ohukwiisa esibi abuundu ano, mani 
syahawukise buli muundu olisiwuliraho. 

4Olwohuba abaandu baange baandulireho, mani baanyaasa abuundu ano 
nibaniooheserao obubbaani eyiri banasaae baandi ba bataamanyire, noomba 
bakuuka yaabwe, oba abatuki ba Buyudaaya bali nibataamanyire; haandi 
olwohuba beechuuse abuundu ano neende amabaanga kabulaho omusaango, 
njia ohuhola esiindu esyo. 

5Haandi boombaahe ebituundu bihunuufu by'ohusaambiramo abaana baabwe 
basyaani koti ebiyaanwa bisaambwa eyiri Bbaali. Ese haba simbalagiraangaho, 
haandi sisibechaangaho mu bibaaso byaange ohuhola esiindu siri sityo. 

6Mani sakira bone, Omwaami aboola ati, ebiha bichia ohwoola, abuundu ano 
ahaye ohulaangwa ati Tofeti, oba ati ehooho lya Hinoomu, nae silaangwe siti, 
Ehooho ly'ohufwa. 

7Mani abuundu ano niwo yi njia ohunyaasira endekeha ch'abaandu bomu 
Buyudaaya neende abomu Yerusalemu. Njia ohukera abasuku baabwe 
babayiingire haandi babeetere mu biita. Emilaambo kyaabwe njia ohukiberesa 
amayoni neende ebisolo byomu siino bichilye. 

8Njia ohusihirisa esiko sino bubi muno, esiindu si baandu bachia ohuwukaho sa; 
mani buli muundu onaasibiteengeho yahaticheenge mani awukaho sa 
hulw'amasira kasikwiireho koosi. 

9Abasuku baabwe bachia ohwebodoohania baseete esiko esyo mani beete 
abaandu bamwo. Mani abaandu bomu siko esyo bahalye abaana baabwe 
basyaani neende abaana baabwe bahaana, buli muundu yahalye owaasye. 

10“Mani ao niwo yi wahaatire esyoongo eyo, buli muundu ali naawe n'abona, 

11mani obaboolere oti, Omwaami w'Obunyala aboola ati: ‘Njia ohwaata abaandu 
bano neende esiko sino, koti omuundu yahaata esyoongo y'omuloongi 
w'endamu, eyitahanyala ohweyonga ehabi liindi. Abaandu bahasiihe kata mu 
Tofeti, olwohuba yahabuleo abuundu w'ohusiihamo kata. 

12Mani luno nilwo lu ndahahole abuundu ano, neende abamenyaane, b'esiko 
sino sibe koti Tofeti. 

13Enyuumba chomu Yerusalemu neende enyuumba ch'abatuki bomu 
Buyudaaya, neende enyuumba choosi chibaniooheseramo obubbaani eyiri 
eng'ining'ini chomu kulu, neende echo chi bachuhiramo ebiyaanwa 
by'ohung'wa eyiri banasaae baandi, chahabe nichitaali enjoolerefu koti 
esituundu sya Tofeti.’ ” 

14Yeremia yeemao yaatula Tofeti, yi Omwaami yali n'amutumire ohuyaala 
emboosi yae. Mani Yeremia naachia niyeema mu lwaanyi lw'enyuumba 
y'Omwaami, yaaboolera abaandu boosi ati: 

15“Omwaami w'Obunyala, Nasaae wa Yisiraeli aboola ati: ‘Bone, njia ohuleeta 
amasira hu siko sino neende hu biko byoosi ebiri aambi nasyo amasira ka 
mbolere endi njia ohusikwiisaho, olwohuba abaandu boomeranu nibo mu 
myooyo, bahayire ohuwulira emboosi chaange.’” 

Yeremia 20 

Ohubitabitana hwa Yeremia neende Pasihuuri Omulaamisi 

1Ao mani omulaamisi Pasihuuri, omwaana wa Yimeri, owali omuhunuufu 
ohulira enyuumba y'Omwaami, yawulira Yeremia n'alaanga ebiindu bino. 

2Pasihuuri yahuya Yeremia omunabbi, haandi yamuboyera eminyororo aambi 
neende esiruwa sy'emukulu sy'enyuumba y'Omwaami silaangwa siti, Esiruwa 
sya Bbenjamini. 

3Nibwahya, Pasihuuri niyaboolola Yeremia ohutula mu jeela, Yeremia 
yamuboolera ati: “Omwaami haba sasilaanga eliita lyao ati, Pasihuuri, nae 
ahulaanga ati, ‘Otiisa Buli Abuundu.’ 

4Olwohuba Omwaami aboola ati: Bona, njia ohuhuhola esitiisa, eyiri ewe 
mweene neende eyiri abeecha bao boosi. Mani ochia ohubona abasuku baabwe 
nibabeeta boosi neende olugaanga. Mani njia ohudiisa abaandu bomu 

Buyudaaya boosi mu mahono k'omutuki wa Bbabbilooni. Achia ohuyira abaandi 
mu jeela mu Bbabbilooni, nae abaandi bachia ohwiitirwa olugaanga. 

5Mani haandi njia ohuberesa abasuku baabwe, obuyiinda bwomu siko sino 
bwoosi, eby'engaanga byasyo byoosi, ebiindu biri neende obuhoonyi byasyo 
byoosi, neende eby'obuyiinda by'abatuki bomu Buyudaaya byoosi. Abasuku 
beeng'we bachia ohubiyaaya byoosi, mani babibukule, babiyire Bbabbilooni. 

6Mani ewe, Pasihuuri, neende abomu nyuumba yao boosi, muchia ohudiirwa 
mani muyirwe mu jeela Bbabbilooni. Mani eyo niyo yiwahafwiire, haandi niyo 
yibahahusiihe, ewe neende abeecha bao boosi, abo nibalaangiraanga 
eby'obubacha.” 

Yeremia yekanyiirisira Omwaami 

7Ewe Omwaami, hane waambacha, mani nifukiirira ohubachirisa hwao; Ewe 
wuuhire amaani, haandi omalire ohuunyiingira. Ndeholere esyohuchehwa buli 
siha; buli muundu yandyaabuhira. 

8Olwohuba buli lu nomanoma, ndira mani huumula nimboola endi: “Egiili 
neende Ohusihirisa!” Olwohuba Emboosi y'Omwaami yikera nibaanyeka haandi 
nibaanjeha buli siha. 

9Nae nimboola endi: “Haba siinjia humulomalomaho, oba ndalomaloma haandi 
mu liita lyae,” emboosi yae yiba koti omuliro kwaaduha mu mwooyo kwaange, 
okusaamba mu makuumba kaange. Ndeemaho ohwesimiirisa, nae haba siinyala 
ohuhaya ohuyilomaloma daawe. 

10Olwohuba mbulira abaandu baangi nibeemoonya bati: “Buli abuundu 
wichuuseo ebitiisa! Mumweekaane! Lehe humweekaane!” Kata abeecha baange 
beene, baliindirira ohubona koti luungwa. Nibo ababoola bati: “Lehe 
humuseendeseende, mani humudiire, mani hwetuunge.” 

11Nae Omwaami ali hu lwaande lwaange koti omulwaani w'amaani; mani sakira, 
abaanyiingania nibo abachia ohunyiingirwa, haba sibachia hunyiingira daawe. 
Esoni chichia ohubadiira muno, olwohuba haba sibachia hunyiingira daawe. 
Bahadiirwe esoni endaalo choosi mani haba sibaheebirire daawe. 

12Ewe Omwaami w'Obunyala, oteema abaandu mu buluungifu, ewe niiwe obona 
emyooyo ky'abaandu neende ebibaaso baabwe. Mani leha mbone koti lu 
onetuunge hu baandu bano, olwohuba hudiisire ebidinyu byaange. 

13Mweembere Omwaami; fumie Omwaami! Olwohuba niye owoniisye obulamu 
bw'abaandu bali mu budahano ohutula mu mahono k'abahola-mbi. 

14 Leha oludaalo lu ndeebulirwaho lubwaabwe! Oludaalo lu maama 
yaanjibuliraho, leha luhaye ohunyoola ehabi daawe! 

15Leha oyo abwaabwe owaleetera laata yaange emboosi chisaangaasa chiti: 
Musyaani niye! onyoolere omwaana musyaani! 

16Leha omuundu oyo abe koti ebiko bi Omwaami yasihirisa n'atabidiirira esisa 
daawe. Leha awuliire amaliro mu chuli-chuli neende embuungu chohu lwaana 
esideete, 

17olwohuba haba siyanjita nisisiiri ohwiibulwa. Maakoo niye owahabeere 
eng'ani yaange, mani enda yae yafwiimba endaalo choosi. 

18Mani lwaasiina ndeebulwa? Ohubona engisa neende ohusaanda, ndaafwa 
esoni nichindiirire? 

Yeremia 21 

Ohuyiingirwa hwa Yerusalemu hulaangirirwa 

1Yino niyo Emboosi y'Omwaami yi Yeremia yanyoola, lu Sedekia omutuki wa 
Buyudaaya, yatumira Pasihuuri omwaana wa Malikia neende omulaamisi 
Sefania, omwaana wa Maseya, n'aboola ati: 

2 “Huhusaba, ewe tulomalomereho eyiri Omwaami, olwohuba Nebukadineesa, 
omutuki wa Bbabbilooni ali ohutuseeta atulwaanie. Naluundi Omwaami 
anaatuholere esy'amayia, mani Nebukadineesa yaatutulaho.” 

3Yeremia yababoolera ati: 

4Boolera Sedekia oti, Omwaami, Nasaae wa Yisiraeli aboola ati: “Bona, njia 
ohubatusaho ebilwaaniso b'eye bi muli ohwehoonyera ohulwaania omutuki wa 
Bbabbilooni, neende ohulwaania Abakalidaaya abali ohubaseeta erwaanyi 
w'olukaka lw'esiko. Njia ohubuusa alala ebilwaaniso byeeng'we akatikaati 
w'esiko sino. 

5Ese mweene, njia ohubalwaania neende amaani kaange koosi, mu tima lyaange, 
neende mu bwaalaba bwaange buungi.” 

6Mani njia ohwiita abaandu bali mu siko sino; abaandu alala neende ebisolo; 
bachia ohufwa oluumbe lubi muno. 

7Omwaami aboola ati: “Luunyuma njia ohuleha Sedekia omutuki wa Buyudaaya, 
neende abahalaabani bae, neende abaandu bali mu siko sino, abo abahawone 
oluumbe olwo, olugaanga, neende enjala, bahawaambwe neende 
Nebukadineesa, omutuki wa Bbabbilooni, neende abasuku baabwe badaha 
ohubeeta. Nebukadineesa achia ohubeeta neende olugaanga, ataali ohukwiira 
esisa syoosi, oba ohulehaho omuundu yeesi.” 

8Omwaami yamboolera ati: “Boolera abaandu bano oti: Bone mbao nda, mu 
moni weeng'we engira yichia mu bulamu neende yichia mu hufwa. 

9Oyo yeesi odoong'a mu siko sino achia ohufwiira mu biita, oba achia ohufwa 
enjala, oba endwaae. Nae oyo yeesi onaasitulemo, yeyaanayo eyiri Abakalidaaya 
babaseetere, achia ohuwona, mani obulamu bwae nibwo bwaaba naakulire. 

10Omwaami aboola ati, ‘Maliriire ohutakwiira esisa esiko sino, hulw'ebyonoono 
byaabwe haandi sibula obuhoonyi. Mani sichia ohudiiswa mu mahono 
k'omutuki wa Bbabbilooni, mani achia ohusisaamba omuliro.’” 

Ohuheengera omusaango abomu nyuumba y'obutuki bwa Buyudaaya 

11Omwaami yamboolera ati mboolere abomu nyuumba y'obutuki bwomu 
Buyudaaya endi: “Wulire Emboosi y'Omwaami. 

12Eng'we abomu nyuumba ya Daudi! Omwaami aboola ati: Heengeenge 
emisaango mubwadyeeri buli ludaalo. Kayirireenge abo babafwiinyirira, 
neende abo ba bayaayaho ebiindu byaabwe. Ataali ao, obwaalaba bwaange 
buchia ohwaaduha koti omuliro, bubasaambe mani abuleo onyala ohubusimya. 
Olwohuba ebiholwa byeeng'we bibi.” 

13“Bone, ndi ohubalwaania, Eng'we abamenya mu hooho, Ewe olwaanda lwomu 
sipaapi, Omwaami niye oboola. Nae oteeba oti, Wiina oneeche ohutulwaania, 
oba oneengire mu bumenyo bweefwe? 

14Njia ohubasaandya ohweema hu biindu bi mwahola, Omwaami niye oboola. 
Njia ohuyaambia omuliro hu sichaha syao, mani kusihirise buli siindu si 
hweebodoohaanie.” 

Yeremia 22 

Ohulaangirira hwa Yeremia eyiri enyuumba y'obutuki yomu Buyudaaya 

1Omwaami yamboolera ati: “Yihirira ochie mu dooho ly'omutuki wa Buyudaaya, 
mani olomalomereyo emboosi chino, 

2oboole oti: Ewe omutuki wa Buyudaaya, owiihala hu sisaala sy'obutuki sya 
Daudi, ewe, neende abahalaabani bao, neende abaandu bao abeengirira mu 
biruwa bino, wulire Emboosi y'Omwaami.” 

3Omwaami aboola ati: Holeenge ebyadyeeri haandi ebiluungifu, mani 
mukayirire abo abafwiinyirirwa neende ababanyakireho. Mutaholaangaho 
esibi, oba mwaalabira bawalukeenda, oba abaana bafwiirwe, oba abahasi 
bafwiirwe, noomba mweedisa amabaanga kabulaho omusaango abuundu 
woolerefu ano. 

4Olwohuba nimudiirira elalira emboosi chaange, ao mani ab'olwiibulo lwa 
Daudi baba bachia ohubeechaanga abatuki. Baba bachia ohwiingiriraanga mu 
biruwa byomu dooho lino, nibali hu bigaari neende hu faraasi. Abeene, neende 
abahalaabani baabwe, neende abaandu baabwe. 

5Omwaami aboola ati: Nae nimutadiira emboosi chaange, omweene ndeechuba 
endi, edooho lino liba lichia ohuba ekuunda. 

6Olwohuba Omwaami aboola ebidiira hu dooho ly'omutuki wa Buyudaaya ati: 
“Eyiri ese, edooho ly'omutuki wa Buyudaaya, lai muno koti elyomu syaalo sya 
Gileadi, haandi koti olugulu lwa Lebbanooni. Nae njia ohulihola libe ekuunda, 
esiko sitaalimo abaandu. 

7Njia ohutekeha abasihirisi balilwaanie, buli otulayo neende ebilwaaniso byae.” 
Mani bachia ohutema emisaala kya Keduro kihiramo obulai, bakisukune mu 
muliro. 

8Luunyuma, abateende baangi bahabite aambi neende esiko sino, mani abeene-
na-beene bahateebaneenge bati, Lwasiina Omwaami, yahola esiko sino atyo? 

9Mani balibakobolamo bati, Olwohuba baleha Endagaano y'Omwaami, Nasaae 
waabwe, mani beenamira banasaae baandi haandi babahalaabanira. 

Ohulaangirira hwa Yeremia eyiri Yowahasi 

10Abaandu bomu Buyudaaya, mutalira omutuki Yosia owafwa, oba 
mwaacherenjesa daawe; nae mulire muno omwaana wae Yowahasi, olwohuba 
bali ohumuyira mu buwaambe, nae haba siyahakobole daawe ohubonaho 
esyaalo syaabwe syeene. 

11 Olwohuba Omwaami aboola ebidiira hu Yowahasi, omwaana wa Yosia, 
omutuki wa Buyudaaya, oyo owatuka mu bweyaango bwa Yosia laatang'ene, 
haandi owatula mu bweyaango buno ati: “Haba siyahakobole ano haandi. 

12Nae yahafwiire eyo yi bamuyirire koti omuwaambe, haandi haba 
siyahaboneho esyaalo sino.” 

Ohulaangirira hwa Yeremia eyiri Yehoyakimu 

13“Chimwaakaanire oyo owoombaha enyuumba yae mu ngira yitaali enuungifu 
mani nayitakalasa mu ngira yitaali eyadyeeri; oyo otatuunga abo 
abamuhalaabanira, haandi yahaya ohubaberesa omusaara kwaabwe. 

14Chimwaakaanire oyo oboola ati, ‘Njia ohwoombaha enyuumba hoongo 
eyirimo ebiseenge bihoongo.’ Njia ohutaaho amadirisa, njia ohuyitaamo embaao 
ch'emiseengese mani njibahe eraangi njahanyu. 

15Obaasa oti oli omutuki olwohuba wombahiire enyuumba yao emiseengese 
chihira ech'abaandu baandi? Laatao yalichaanga haandi yang'wechaanga mani 
naahola ebyadyeeri haandi ebiluungifu. Mani naaba bulai. 

16Emisaango ky'abamanani neende abali mu budahano yakiheenganga bulai. 
Ohwo nihwo ohuumanya. Omwaami niye oboola. 

17Nae ewe oli neende emoni neende omwooyo kudeeba hu hunyoola obuyiinda 
mu ngira yitaali endai. Olwohuba wiita abaandu bataaliho omusaango, haandi 
ofwiinyirira bao neende obwaalaba.” Omwaami niye oboolere. 

18 Mani sakira Omwaami aboola ebidiira hu Yehoyakimu, omwaana wa Yosia, 
omutuki wa Buyudaaya ati: “Haba sibachia humulira, oba ohuboola bati, ‘Wuuwi 
mwaanama!’ oba ‘Wuuwi mboocho yaange!’ Habi sibachia humulira, nibaboola 
bati: ‘Wuuwi Omwaami!’ oba ‘Wuuwi ow'oluyaali!’ 

19Yahasiihwe koti esuhiri, yahahwehweeswe yaasukunwa erwaanyi w'ebiruwa 
bya Yerusalemu.” 

Emboosi ya Yeremia yidiira humbeera ya Yerusalemu 

20“Abaandu bomu Yerusalemu, muniine hu Lebbanooni, mani muhuumule, 
haandi muchie mu syaalo sya Bbasani, mani musiingise ekono. Mulire nimuli hu 
ngulu cha Abbariimu, olwohuba abaandu bamweesika boosi basihiriiswe. 

21Omwaami yalomaloma naang'we nimusisiiri bulai. Naang'we nimuboola muti, 
‘Haba sihuchia hutekeeresa daawe.’ Olwo nilwo lu mwanaliirira ohuhola 
ohutula mubuyere bweeng'we, mwahayira elalira ohuwuliraanga bi mboola. 

22Abeemirisi beeng'we boosi bahawuuchwe neende omuyaka, haandi abaandu 
bamweesika bahawaambwe mu biita. Mwahadiirwe esoni mani 
mwateng'eng'ala hulw'ebyonoono byoosi bi mwahola. 

23Eng'we abali mu muleembe, abamenya mu nyuumba ch'emituumba 
chimwatusa Lebbanooni, mwahekanyiirise amasira nikabakwiireho, obuchuuni 
bweeng'we bwahabe koti oby'omuhasi olumwa engasi.” 

Nasaae aheengera Yehoyakimu omusaango 

24 Omwaami aboola ati: “Koti lu Ese ndi omulamu, ewe Koniya omwaana wa 
Yehoyakimu, omutuki wa Buyudaaya, kata wahaba niwefwaalire engila hu 
muhono kwao muluungi, nae ndahahufwaaluuleho 

25mani ndahudiisa mu mahono k'abaandu bakiiya obulamu bwao, mu mahono 
k'abaandu babi b'otya. Ndahahudiise mu mahono ka Nebukadineesa, omutuki 
wa Bbabbilooni neende mu mahono k'Abakalidaaya. 

26Ewe neende maakoo ohwiibula, njia ohubahweehweesa mbayire mu syaalo 
siindi, si muteebulirwamo daawe, mani eyo niyo yi mwahafwiire. 

27Nae mwahekoombe ohukobola mu syaalo sino, nae haba simwahasikobolemo 
daawe.” 

28Omusaacha wuno Koniya, yeeholere koti olukyo lwaadiha, olusukuunwe, mani 
naabulao oludeebaho daawe. Lwasiina Koniya neende abaana bae 
bahweehweeserwe mani baasukunwa mu syaalo sibataamanyireho daawe? 

29Ewe esyaalo, esyaalo, esyaalo, wulira emboosi y'Omwaami! 

30Omwaami aboola ati: “Muyire omusaacha wuno koti otaaliho neende abaana. 
Omusaacha otanyoolaho ehabi mu bulamu bwae. Olwohuba, mulwiibulo lwae, 
abulao haandi owahatukeho Buyudaaya, mani niyeehala hu sisaala sy'obutuki 
sya Daudi.” 

Yeremia 23 

Esuubi mu biha biichayo 

1Omwaami aboola ati: Chibaakaanire, abeemirisi abo abasihirisa haandi 
abasalaania abaandu b'Omwaami. 

2Mani sakira Omwaami, Nasaae wa Yisiraeli, aboola bino ebidiira hu beemirisi 
bachuunirwa abaandu baange ati: “Haba simwadeebaho hu baandu baange, 
mani nimubeerusa nibasalaana. Bone, bulaanu njia ohubasaandya ohweema hu 
sibi simwahola. 

3Mani njia ohubuusa alala abaandu baange ohutula mu byaalo bi basalaaniramo, 
mbakobose mu syaalo syaabwe. Baheebule mani beengiiye muno. 

4Njia ohudoola abeemirisi abanaabadeebeengeho, mani bahayeenge ohutya 
neende ohweyendehereraanga haandi, mani abuleo onyala ohukota daawe. Ese 
Omwaami, Niise oboola.” 

5 Omwaami aboola ati: “Bone, esiha syahoole, mani ndoole omutuki muluungifu 
ohutula hu lwiibulo lwa Daudi. Omutuki oyo niye owahatuke neende amakesi 
haandi yahahole ebyadyeeri neende eby'obuluungifu mu syaalo. 

6Mu biha byae, abaandu bomu Buyudaaya bahabe bulai, neende abomu Yisiraeli 
bahabe neende omuleembe.” Mani bahamulaangeenge bati: Omwaami niye 
obuluungifu bweefwe. 

7Omwaami aboola ati: “Mani sakira, bone, endaalo chahoole, abaandu bahaye 
ohuboola bati, ‘Koti lu Omwaami ali omulamu, oyo owatusa Abaisiraeli mu 
syaalo sya Misiri.’ 

8Nae bahaboole bati: ‘Koti lu Omwaami ali omulamu, oyo owatusa Abaisiraeli 
mu syaalo sy'emukulu neende mu byaalo byoosi bi bali nibasalaaniiremo.’ Mani 
bachia ohumenya mu syaalo syaabwe syeene.” 

Emboosi ya Yeremia eyilomaloma hu Banabbi 

9Ebidiira hu banabbi: Omwooyo kwaange kufuniihe, amakuumba kaange koosi 
kateengereha. Ndi koti omuundu omeerere, oyo yi malwa kahirire amaani, 
hulw'Omwaami neende hulw'emboosi chae njoolerefu. 

10Olwohuba esyaalo siichulemo abaandu batomiirira hu Omwaami. Abaandu 
balira olwohuba Omwaami yalaama esyaalo, haandi olwaayiro lwoomereere. 
Abaandu bano b'ebiima bibi, haandi beehoonyera bubi obunyala bwaabwe. 

11Abanabbi alala neende abalaamisi baholi b'ebibi; ndabanyoola nibonoonera 
neende mu nyuumba yaange yeene. Omwaami niye oboola. 

12Mani sakira, engira yaabwe yahabe koti emihoosi miterere haandi ekyomu 
siirima. Balibasiindiha mani baakwa. Olwohuba njia ohubakwiisaho esibi mu 
biha byaabwe byohu saanda. Omwaami niye oboola. 

13Mbweene esyonoono mu banabbi bomu Samaria. Batusa obunabbi mu liita lya 
Bbaali nibakosa abaandu baange bomu Yisiraeli. 

14 Haandi mbweene esiindu sibi muno mu banabbi bomu Yerusalemu. Bahola 
obucheke haandi baabacha. Bakwiira abahola-mbi, mani abulao onyala 
ohukaluuhana yaaleha ebyonoono byae. Boosi-boosi, mbona endi bali koti 
abaandu ba Sodomu haandi abaandu bamwo bali koti aba Gomora. 

15Mani sakira Omwaami w'Obunyala aboola ebidiira hu banabbi ati: “Bone, njia 
ohubaliisa emisaala kihahaata; haandi mbaberese amaachi kalimo obutwa, 
bang'we. Olwohuba abanabbi bomu Yerusalemu basalaanisire ebiholwa bibi mu 
syaalo syoosi.” 

16Omwaami w'Obunyala aboola ati, “Mutawuliraanga emboosi ch'abanabbi 
balaangirira yi muli, nibabasuubisa ebiindu bi bachia ohubahoonya. 
Bababoolera ebiindu bi beene babaasa sa, ebitatula eyiri Omwaami. 

17Abanabbi abo bemeedaanga sa ohuboolera abaandu balekeeresa Emboosi 
y'Omwaami bati, ‘Mutadeebayo, ebiindu bichia sa ohuba bulai.’ Mani buli 
muundu w'omwooyo mwoomeranu bamuboolera bati, Sibulao esibi 
sinaahukweeho,” 

18Nae wiina hu banabbi abo owali naamanyire ebibaaso bw'Omwaami? Abulao 
owali naawuliireho emboosi yae, oba owali naawuliire mani yaataaho omwooyo 
kwae hu biindu bi Omwaami yali naaboolere. 

19Bona, obwaalaba bw'Omwaami buli koti omuyaka kw'amaani; koti esiifuusye 
sy'amaani muno, esiwuucha hu mitwe ky'abahola-mbi. 

20Etima ly'Omwaami haba silyahakwe ohwoola lu yahaholere haandi yooseresa 
esyo syaaheengereo ohuhola. Mu biha ebyo, abaandu baange bahamanye bulai 
esy'ohuhola. 

21Omwaami yaboola ati, “Haba sindatuma abanabbi abo, nae abeene beetuma 
sa. Haba sindababeresa emboosi yoosi, nae abeene beelomalomera sa mu liita 
lyaange. 

22Nae baba nibamanya ebibaaso byaange, bahayirire emboosi yaange eyiri 
abaandu baange, mani bahakaluuhaane baatula hu biima byaabwe bibi, neende 
hu biholwa byaabwe bibi.” 

23Omwaami aboola ati: Ese ndi Nasaae oli buli abuundu nae otaali abuundu 
alala. 

24Abulao omuundu onyala ohweekisa abuundu woosi mani ndaahaya 
ohumubona. Haba simumanyire muti ndi muukulu neende mu syaalo? 

25Mbuliire koti lu banabbi abo balaangirira eby'obubacha. Balaangirira 
nibehoonyera eliita lyaange, nibaboola bati, ndootere, ndootere. 

26Abanabbi abo bahoole yeena mu hukosya abaandu baange, nibababoolera 
eby'obubacha, haandi nibalaangirira eby'obubacha ebiri mu myooyo kyaabwe? 

27Babaasa bati, ebilooto byaabwe nibyo ebilai, mani binaakere abaandu baange 
baanjibirira, baakobola eyiri Bbaali? 

28Leha omunabbi olootere esilooto abooleenge ati, esyo silooto sa nisyo, nae oyo 
oli neende emboosi yaange, ayilaangirireenge mu bweesikwa. Omwaami ateeba 
ati, omuhuuchi kwahabaaho nasilala neende engaano? 

29Omwaami aboola ati, emboosi yaange yiri koti omuliro, haandi koti enyuundo 
yaata olwaanda. 

30Mani sakira, Omwaami aboola ati, bone, ndi ohulwaania abanabbi, abo 
ababukula emboosi ch'abasyaabwe. 

31Omwaami aboola ati, haba siindaha abanabbi abo, abehoonyera emboosi 
chaabwe mani haandi baaboola bati, Omwaami aboola. 

32Omwaami aboola ati, bone, nyiingania abanabbi abo abalaangirira ebilooto 
byaabwe by'ohubacha, nibakosya abaandu baange hulw'obubacha baabwe 
obwo, neende ohusangaalira ebitaalimo. Haba simbatumangaaho daawe, oba 
mbalagiraho daawe; mani babula obuhoonyi bwoosi eyiri abaandu baange. 

Omugugu kw'Omwaami 

33Omwaami yamboolera ati: Mulala hu baandu baange, oba omunabbi, oba 
omulaamisi n'ahuteeba ati: Omugugu kw'Omwaami kuli yeena? Ochia 
ohubakobolaangamo oti; Niing'we Omugugu, haandi njia ohubasukuna. 

34Nae omunabbi oyo, oba omulaamisi oyo, oba omuundu mulala yeesi oboola 
ati, Omugugu kw'Omwaami, njia ohusaandya omuundu oyo neende abomu 
nyuumba yae. 

35Ohutusaho, buli muundu ateebeenge owaasye, haandi buli muundu 
ateebeenge mwanaang'ina ati: “Omwaami akoboolemo atye” oba “Omwaami 
aboolere atye?” 

36Nae batehoonyeraanga emboosi chino haandi mbwe: “Omugugu 
kw'Omwaami,” olwohuba oyo owahehoonyere emboosi echo, okwo nikwo 
okwahabe omugugu kwae; abaandu bakodya-kodya emboosi cha Nasaae 
mulamu, Omwaami w'Obunyala, Nasaae weefwe. 

37Mani ewe Yeremia, teeba abanabbi oti, Omwaami akobolemo siina oba 
“Omwaami aboolere siina?” 

38Nae nibehoonyera emboosi chino, “Omukuku kw'Omwaami,” nae Ese ni 
hutumire, nimboola endi, Bataboola bati, “Omugugu kw'Omwaami.” 

39Mani sakira, bona, njia ohubakiinga mbasukune eyale, abo alala neende esiko 
si ndababeresa, alala neende bakuuka yaabwe. 

40Mani njia ohubaleetaho esoni neende ohuwumumala hw'endaalo choosi, 
ohutahebirirwe daawe. 

Yeremia 24 

Ebikono by'Enduli bibiri 

1 Nebukadineesa, omutuki wa Bbabbilooni niyali naamalire ohutusa mu 
Yerusalemu, Yekonia omwaana wa Yehoyakimu, omutuki wa Buyudaaya 
yamuyira mu jeela, alala neende abachweenufu bae, neende Abetaanyi, alala 
neende abamanyirifu mu mirimo. Omwaami yanjekesa ohubonehera huno: 
Bone, ebikono bibiri eby'enduli, byali nibiteerwe mu moni w'enyuumba 
y'Omwaami. 

2Esikono silala, syalimo enduli ndai, echitaangirira ohweenga. Nae esikono 
siindi syalimo enduli mbi muno, echitanyala huliibwa daawe. 

3Mani Omwaami naateeba ati: “Yeremia, obona siina?” Naange ningobolamo 
endi, “Mbona enduli ndai muno, neende embi muno echitanyala ohuliibwa 
daawe.” 

4Omwaami yamboolera ati: 

5“Ese, Omwaami Nasaae wa Yisiraeli mbona endi abaandu bano bali koti enduli 
milai abahoonyere ohutula mu Buyudaaya, mani bayirwe mu syaalo 
ch'Abakalidaaya. 

6Ndahabakwiire esisa, mani mbakobose mu syaalo sino. Njia ohuboombaha 
mani haye ohubalikula; njia ohuboombaha mani bahaye ohweeyiya. 

7Njia ohubaberesa omwooyo kumanya kuti, Niise Omwaami. Mani bachia ohuba 
abaandu baange, haandi njia ohuba Nasaae waabwe. Olwohuba bachia 
ohukobola yi ndi neende omwooyo kwaabwe kwoosi.” 

8Nae Sedekia, omutuki wa Buyudaaya, neende abachweenufu bae, neende 
abomu Yerusalemu, abadoong'a mu syaalo sino, neende abo abali mu syaalo sya 

Misiri, ese Omwaami mbona endi bali koti enduli mbi echitanyala ohuliibwa 
daawe. 

9Njia ohuboosaho esibi, mani obwaami bwohu syaalo bwoosi butye. Abaandu 
bahabanyekeenge, beehola olukaado yibali; bahabacheheenge, haandi 
bahehoonyereenge eliita lyaabwe nibabwaaba, buli abuundu yi 
ndahabasalaanisirye. 

10Njia ohubasiindihamo ebiita, enjala, neende oluumbe, ohwoola lu 
ndahabasihirisiire elalira mbamale mu syaalo si ndababeresa alala neende 
bakuuka yaabwe. 

Yeremia 25 

Omusuku ohutula emukulu 

1 Mu mwaaka kwohune, kw'obutuki bwa Yehoyakimu, omwaana wa Yosia, 
omutuki wa Buyudaaya, ese Yeremia ndanyoola emboosi y'Omwaami, eyidiira 
hu baandu bomu Buyudaaya. (Okwo nikwo okwali omwaaka kwaamberi 
okw'obutuki bwa Nebukadineesa, omutuki wa Bbabbilooni.) 

2Mani nimboolera abaandu bomu Buyudaaya boosi, neende abomu Yerusalemu 
boosi endi: 

3“Ohutula hu mwaaka kw'ehumi-na-hadatu, okw'obutuki bwa Yosia omwaana 
wa Amoni, omutuki wa Buyudaaya, ohwoola buti, Omwaami abeere 
n'alomalomaanga naange, mani syesi nitaakama ohubeekesaanga bi aboola, nae 
eng'we nimuhaya ohuwulira. 

4Mwahaya ohuwulira, kata sa ohutaahooho omwooyo daawe, nae Omwaami 
yemeeda ohubatumiraanga abahalaabani bae boosi, koti abanabbi.” 

5Bababooleraanga bati, Bulaanu kaluuhane, buli muundu alehe ebiima byae bibi, 
neende ebiholwa byae bibi, mani munyale ohumenya hu syaalo si Omwaami 
yababeresa ohuba esyeeng'we, neende bakuuka yeeng'we, ohutula hale-na-
haandi. 

6Bababooleraanga bati, mutahalaabaniraanga banasaae baandi, haandi 
mwabeenamiraanga, oba ohunyoolesa Omwaami nimwiinamira ebyo bi 
mwahola neende amahono keeng'we. Mani Omwaami haba saachia hubaholaho 
esibi. 

7Nae Omwaami mweene aboola ati, mwahaya ohumuwulira. Mani nimumudiisa 
etima hulw'ebiindu bi mwahola, abeene mani nimweleetera ohusaanda. 

8Mani sakira Omwaami w'Obunyala aboola ati, Olwohuba mwahaya ohuwulira 
bi mboola, 

9bone, njia ohutuma abaandu boosi abatula emukulu, neende omuhalaabani 
waange, Nebukadineesa, omutuki wa Bbabbilooni, mani mbaleete balwaanie 
Buyudaaya neende ebyaalo bino byoosi ebisyebodohaanie, Omwaami niye 
oboola. Njia ohusihirisira elalira esyaalo sino, neende ebyaalo bisyebodohaanie, 
mani mbahole esitiisa, esirekereswa, haandi ekuunda endaalo choosi. 

10 “Njia ohunyisa amakono kaabwe k'ohwehoya, ak'esangaalo neende 
ak'esidyaalo syohudeehisania, alala neende amakono k'ohusya hu lukina, 
haandi haba sibahabe neende amafuta mu taara. 

11 Esyaalo sino syoosi syaheehole ekuunda haandi esitiisa, mani ebyaalo bino 
byahahalaabanire omutuki wa Bbabbilooni ohumala embaka y'emyaaka 
amahumi kataanu-na-kabiri. 

12Nae emyaaka amahumi kataanu-na-kabiri nikyahawe, njia ohusaandya 
omutuki wa Bbabbilooni neende esyaalo esyo, esyaalo sy'Abakalidaaya, 
hulw'ebibi byaabwe. Njia ohusihirisa esyaalo esyo mani sihole ekuunda endaalo 
choosi. 

13Njia ohukwiisa hu syaalo esyo ebyo byoosi bi ndasiboolaho, buli siindu syoosi 
esyandiikwa mu sitabo, bi omunabbi Yeremia yalaangirira mu liita lyaange. 

14Ndahetuungire hu Babbabbilooni ohweema hu biindu bi bahola. Mani ebyaalo 
biingi neende abatuki bahunuufu, bahabahole baaba abawaambe baabwe.” 

Nasaae aheengera ebyaalo omusaango 

15Ao mani Omwaami, Nasaae wa Yisiraeli, yamboolera ati: “Bukula esikoombe 
siri mu muhono kwaange sino, esikoombe sirimo efiini yihaliihe, esichuule 
obwaalaba bwaange, mani osing'weese ebyaalo byoosi bi Omwaami 
ahutumamo. 

16Bachia ohusing'waaho badaandaamire, mani balaluhane hulw'ebiita bi ndi 
ohubasiindihamo.” 

17Ndambukula esikoombe ohutula mu mahono k'Omwaami, mani ning'weesa 
abaandu bomu byaalo byoosi bi Omwaami yali n'atumire. 

18Abomu Yerusalemu neende abomu biko byomu Buyudaaya, abatuki baabwe 
neende abachweenufu baabwe, mani ebiko ebyo binyale ohuba amakuunda 
katiisa haandi ebilekeereswa, abaandu beehoonyereenge ameeta kabyo 
nibabwaaba, nilwo lu basiihola ohwoola buti. 

19Abaandi abahang'we hu sikoombe sino nibo bano: omutuki wa Misiri, neende 
abahalaabani bae, neende abachweenufu bae, neende abaandu bae boosi, 

20neende bawalukeenda boosi abali mu Misiri. Neende abatuki boosi abali mu 
syaalo sya Wuusi, neende abatuki boosi abomu biko by'Abafilisiti (Asukelooni, 
Gasa, Ekironi, neende abadoong'ao mu Asudooti); 

21abaandu boosi abomu Edomu, Moabbu, neende abaana ba Abaamooni. 

22Abatuki boosi aba Tiiro, Sidoni, neende abatuki boosi ab'ebyaalo by'engereha 
biri hu ndulo w'enyaanja. 

23Abaandu bomu biko bya Dedani neende Tema, neende Bbusi, neende abaandu 
boosi abaheheta obweeni bwaabwe. 

24Abatuki boosi abomu Araabbia, neende abatuki boosi ab'enjia chikabuhaane 
echiri mu siparara. 

25Abatuki boosi aba Simuri, Elamu, neende Media. 

26Abatuki boosi abomu byaalo by'emukulu, ab'eyale neende ab'aambi, buli 
mulala otulayo, neende obutuki bwohu syaalo bwoosi. Mani abatuki bano boosi 
nibahamale ohusing'waaho, omutuki wa Bbabbilooni niye owahamaliiriheyo 
ohusing'waaho. 

27Omwaami w'Obunyala, Nasaae wa Yisiraeli yamboolera ati: Baboolere oti 
Omwaami aboola ati, “Mung'we, mumeere, musale, mukwe aasi mani muhaye 
ohusiingiraho haandi, hulw'ebiita bi ndi ohubasiindihamo.” 

28Nae nibahaya ohubukula esikoombe siri mu muhono kwao mani 
baasing'waaho, oba ochia ohubaboolera oti, Omwaami w'Obunyala aboola ati: 
muli neende ohusing'waaho! 

29Olwohuba bone, njia ohuhola esibi hu siko syaange syeene, mani abulao 
omuundu otahasaande. Abulao owahawone ohusaanda, olwohuba njia 
ohusiindiha ebiita mu baandu bohu syaalo syoosi. Omwaami w'Obunyala niye 
oboola. 

30Mani sakira, ewe Yeremia, olibalaangirira emboosi chino choosi, oliboolera 
abaandu bano oti: “Omwaami alihuumula naali Muukulu, yahaduluhane naali 
mu bwiihalo bwae bwoolerefu. Yahahuumule neende amaani n'alwaania 
abaandu bae, mani yaayula koti abo abanyuha emisabbiibbu, mani buli muundu 
oli hu syaalo awulire. 

31Mani ekono lyae lyahoole yi syaalo syaakama, olwohuba yiluwo omusaango 
ku Omwaami afwaambya ebyaalo. Omwaami ali ohuyaala omusaango neende 
abaandu boosi. Ababi, baheetwe neende olugaanga, Omwaami niye oboolere.” 

32Omwaami w'Obunyala aboola ati: “Bona, amasira kali ohulaandaala ohutula 
hu syaalo silala ohwoola hu siindi, haandi omuyaka kw'amaani kuchia 
ohuwuucha nikutulira mu soonda ch'ebyaalo by'eyale.” 

33Hu ludaalo olwo, emilaambo ky'abaandu ba Omwaami aliita kyahasalaanire 
buli abuundu, ohutilira elalira yi syaalo sichaakira ohwoola yi syaakamira. Haba 
sibahewunamireho daawe, oba abulao owakibuuse alala, oba yaakisiiha. 
Kyahadoong'e humukulu kyaaba koti embolera. 

34“Hubbe embuungu, eng'we abeemirisi, haandi mulire, eng'we abeemirisi, 
mwefuufule mu kohe. Olwohuba endaalo choolere mwiitwe, haandi 
musalaaniswe, mani mwahabe koti amakoondi kahiramo obulai. 

35Eng'we abeemirisi, haba simwahabeeho neende owohwiiruhira, noomba 
owohweeyibira mwawona. 

36Wulire, amaliro k'abeemirisi neende embuungu ch'abaami! Olwohuba 
Omwaami anyaasire esyaalo syaabwe. 

37Mani esyaalo syaabwe esyabechaangamo omuleembe, Omwaami mu tima lyae 
asisihiriise. 

38Omwaami alehere abaandu bae, koti lu dalang'i yahaleha eng'uungu yaayo. 
Esyaalo syaabwe syeeholere ekuunda hulw'ebiita bitiisa, neende obwaalaba 
bw'etima ly'Omwaami.” 

Yeremia 26 

Yeremia aheengerwa omusaango 

1 Muhuchaaka hw'obutuki bwa Yehoyakimu, omwaana wa Yosia, omutuki wa 
Buyudaaya, 

2Omwaami yamboolera ati: “Yema mu lwaanyi lw'Enyuumba ya Nasaae, mani 
oboolere abaandu bomu biko byoosi ebyomu Buyudaaya, abeechaachanga 
ohwiinamiraanga Nasaae omwo. Baboolere buli mboosi yoosi yi hulagira 
ohubaboolera. Otalehaho esiindu kata silala. 

3Naluundi banyala ohuwulira, mani buli muundu yaaleha engeri chae mbi. Mba 
njia ohweyolobya haye ohuhola esibi simbeere niheengereo ohuhola, 
hulw'ebiholwa byaabwe bibi. 

4Baboolere oti; Omwaami aboola ati: Nae nimuhaya ohuwulira, mani mwaahaya 
ohukeendera mu malako kaange ka mbabereese, 

5neende ohuwulira emboosi ch'abahalaabani baange abanabbi, ba mbatumira 
buli siha, kata mwaahaba nimutawulira bi bababoolera. 

6Nimwemeeda ohujeema, njia ohuhola enyuumba yino, esiindu si ndahola hu 
Siilo, mani ebyaalo byohu syaalo byoosi binehoonyeraanga eliita ly'esiko sino 
nibibwaaba.” 

7Ao abalaamisi, neende abanabbi, neende abaandu boosi nibawulira 
ninomanomera emboosi chino choosi mu nyuumba y'Omwaami. 

8Nae nindamala ohulomaloma endi sa, ebyo bi Omwaami yali niyandagiire 
ohuboolera abaandu boosi, abalaamisi neende abanabbi, neende abaandu boosi 
baandiira, nibaboola bati: “Ohoyere ohwiitwa! 

9Lwasiina olaangirira mu liita ly'Omwaami noboola oti, Enyuumba y'Omwaami 
yino yichia ohuba koti Siilo, haandi oti, esiko sino sichia ohusihiriswa, mani 
abuleo omuundu omenyamo?” Abaandu boosi beemao beebuusira yi ndi mu 
nyuumba y'Omwaami. 

10Nae abeemirisi bomu Buyudaaya nibawulira ebikwiireo, baalaala baatula mu 
dooho ly'omutuki, beecha mu nyuumba y'Omwaami, mani beehala hu bisaala 
byaabwe, hu mulyaango kulaangwa kuti, Esiruwa Siyaaha sy'Enyuumba ya 
Nasaae. 

11Abalaamisi abo neende abanabbi abo baboolera abeemirisi neende abaandu 
boosi bati: “Omusaacha wuno ahoyera ohuheengerwa omusaango kw'ohufwa, 
olwohuba alomaloome bubi hu siko sino koti lu mwesi abeene muwulira.” 

12Yeremia yalomaloma neende abeemirisi abo n'aboola ati: “Omwaami niye 
owundumire ohulaangirira emboosi chino choosi, echidiira hu nyuumba ya 
Nasaae yino neende hu siko sino koti lu muwuliire. 

13Mani sakira, mutereese ebiima byeeng'we neende ebiholwa byeeng'we, mani 
muwulire ekono ly'Omwaami Nasaae weeng'we. Omwaami aba achia 
ohweyolobya, ahaye ohubakwiisaho esibi si yabeere n'aboolere ohuboosaho. 

14Nae ese, bone, mbano ndi mu bunyala bweeng'we. Muuholeho esyo syoosi si 
mubaasa muti silai haandi siluungifu. 

15Ohutusaho mumanye muti, ni muunjita, eng'we abeene, neende abaandu 
bomu siko sino, muba mweleetaho amabaanga k'omuundu obulaho omusaango. 
Olwohuba, mubwadyeeri bweene, Omwaami niye owaanduma ohubaboolera 
emboosi chino choosi nimuwulira.” 

16Ao mani abeemirisi neende abaandu boosi, baboolera abalaamisi neende 
abanabbi bati: “Omusaacha wuno haba saahoyera ohwiitwa, olwohuba 
alomaloome naafwe mu liita ly'Omwaami Nasaae weefwe.” 

17Mani abahuluundu bomu syaalo omwo baandi nibasiingira, nibaboolera 
abaandu bali nibebuusire ao bati: 

18Mu ndaalo chi Hesekia yali naali omutuki wa Buyudaaya, Miika omwaana wa 
Moreseti, yalaangirira naaboolera abaandu bomu Buyudaaya boosi ati 
Omwaami w'Obunyala aboola ati, “Siyooni lwahalimwe koti endalo; neende 
esiko sya Yerusalemu syahabe esituuli sy'ebikoha, neende olugulu 
lw'Enyuumba ya Nasaae, lwahamereho esichaha. 

19Hesekia neende abaandu bomu Buyudaaya, haba sibeeta Miika daawe. Nae 
Hesekia yeesa oluyaali mu Omwaami, mani yaamweekweeda abakwiire esisa. 
Mani omwaami yeyolobya, yaahaya ohuleeta esibi si yali n'aboolere ati achia 
ohubakwiisaho. Nae bulaanu efwe mbano hudaha ohweleetera abeene amasira 
k'amaani.” 

20Yaluwo omusaacha wuundi olaangwa ati, Wuria omwaana wa Semaya owa 
Kiriati Yearimu, owalaangiriraanga mu liita ly'Omwaami ebidiira hu siko sino 
neende hu syaalo sino, niyeehoonyera emboosi chiri koti echa Yeremia. 

21Nae omutuki Yehoyakimu, alala neende abasikaari bae b'amaani, neende 
abeemirisi boosi, nibawulira emboosi chi Wuria yali naalomalome, omutuki 
yamukiiya naadaha ohumwiita. Nae Wuria niyamanya atyo, yatya muno mani 
yeeyiba yeeruhira Misiri. 

22Omutuki Yehoyakimu yeemao yaatuma Elinatani omwaana wa Akubboori, 
neende abasaacha baandi ohuchia nae Misiri, 

23mani batuseyo Wuria bamuleete eyiri yaali. Omutuki Yehoyakimu yatusa 
omunwa ati bamwiite neende olugaanga mani basukune omulaambo kwae 
abuundu yi basiihaanga abaandu ba buli ludaalo. 

24Nae Ahikamu omwaana wa Safani, n'ahoonya Yeremia, mani nibahaya 
ohudiisa Yeremia mu mahono k'abaandu ohumwiita. 

Yeremia 27 

Yeremia yeefwaala ekoombo ly'eng'oombe ndaawu 

1 Sedekia omwaana wa Yosia, niyali hu yachaaka sa ati ohuba omutuki wa 
Buyudaaya, Omwaami yaboolera Yeremia ati: 

2“Yeremia, omweene hola ekoombo, mani olyefwaale mu kosi wao. 

3Haandi yamboolera ati, tuma emboosi eyiri omutuki w'Edomu, omutuki wa 
Moabbu, omutuki wa basyaani ba Abaamooni, omutuki wa Tiiro, neende 
omutuki wa Sidoni, niwehoonyera bawamwaanda baabwe abeechere 
Yerusalemu eyiri Sedekia omutuki wa Buyudaaya.” 

4Leha bachie baboolere abaami baabwe bati: Omwaami w'Obunyala, Nasaae wa 
Yisiraeli aboola ati: Munaaboolere abaami beeng'we muti: 

5“Hulw'obunyala bwaange buungi, neende amaani kaange, Niise owaloonga 
esyaalo, abaandu neende ebisolo biri hu syaalo; mani ndaasiberesa buli muundu 
yi ndaha. 

6Bulaanu ebyaalo bino byoosi mbibereese omuhalaabani waange, 
Nebukadineesa omutuki wa Bbabbilooni ohubituka, haandi mubereese ebisolo 
byomu siino byosi ohumuhalaabaniraanga. 

7Ebyaalo byoosi bichia ohumuhalaabaniraanga, omweene, omwaana wae, 
neende omwiichulu wae, ohwoola lu siha si ndatekehera esyaalo syae 
ohwaakama syahoole. Mani esyaalo syae syahahalaabanire ebyaalo biingi 
neende abatuki bahunuufu. 

8“Nae esyaalo syoosi oba obwaami bwoosi ebyahahaye ohuhalaabanira 
Nebukadineesa omutuki wa Bbabbilooni wuno, mani baaba mu bunyala 
bw'omutuki wa Bbabbilooni, njia ohusaandya esyaalo esyo neende ebiita, enjala 
neende oluumbe, ohwoola lu Nebukadineesa yahabasihirisire elalira. 

9Mani sakira mutatekeeresaanga abanabbi beeng'we, abalakusi beeng'we, 
abakaluli b'ebilooto beeng'we, oba abeteeba hu misaambwa beeng'we, oba abo 
boosi abali ohubabooleraanga bati, ‘Haba simuchia huhalaabanira omutuki wa 
Bbabbilooni.’ 

10Olwohuba bali ohulaangiriraanga eby'obubacha bichia ohubaleetera mutuswe 
mu syaalo syeeng'we muyirwe mu syaalo sy'eyale, yi mumuchia ohusihirira. 

11Nae abomu syaalo esyahafukiirire obunyala bw'omutuki wa Bbabbilooni mani 
baamuhalaabanira, njia ohubaleha badoong'e mu syaalo syae syeene esyo, 
ohusirima neende ohusimenyamo. Ese Omwaami, Niise oboolere.” 

12Ebiindu nasilala ebyo nibyo bi ndaboolera Sedekia, omutuki wa Buyudaaya 
endi: “Fukiirire ohutukwa neende omutuki wa Bbabbilooni. Mumuhalaabanire, 
haandi halaabanire abaandu bae, mube abalamu. 

13Lwasiina ewe, neende abaandu bao mudaha ohufwa ebiita, enjala neende 
oluumbe, koti lu Omwaami aboolere ati ebyo nibyo ebyahakwe hu syaalo 
syahahaye ohuhalaabanira omutuki wa Bbabbilooni? 

14Mutawulira emboosi chi banabbi baboola bati, ‘Mutahalaabanira omutuki wa 
Bbabbilooni,’ babalaangirira sa eby'obubacha. 

15Omwaami mweene aboola ati, Ese simbatumaangaho daawe, nae bali 
ohulaangiriraanga sa eby'obubacha nibehoonyera eliita lyaange. Mani njia 
ohubeerusa mutule mu syaalo syaange, musihirisirwe alala neende abanabbi 
abo abali ohubalaangiraanga.” 

16Sakira ndalomaloma neende abalaamisi neende abaandu boosi endi, 
Omwaami aboola ati: “Mutatekeeresa emboosi ch'abanabbi beeng'we abo abali 
ohulaangiriraanga nibaboola bati, ‘Bone, eby'obuyiinda byomu nyuumba 
y'Omwaami bichia ohukaluswa ohutula Bbabbilooni,’ olwohuba bali 
ohulaangiraanga eby'obubacha. 

17Mutawuliraho ebyaabwe ebyo; halaabanire omutuki wa Bbabbilooni mube 
abalamu. Lwasiina mukera esiko sino nisyehola ekuunda? 

18Nikali mbwe bano ni banabbi nibo, haandi nibali neende Emboosi y'Omwaami, 
mani lehe bekoongooye Omwaami w'Obunyala, ebiindu by'engaanga 
ebyadoong'a mu nyuumba y'Omwaami, neende mu dooho ly'omutuki wa 
Buyudaaya, neende mu Yerusalemu, buhaye ohuyirwa Bbabbilooni. 

19Olwohuba Omwaami w'Obunyala aboola atyo ebidiira hu misiiro, enyaanja, 
ebiteeni, neende ebiindu by'engaanga byadoong'a mu siko sino, 

20bi Nebukadineesa omutuki wa Bbabbilooni atayira, ebiha bi yayiriramo 
Yehoyakimu omutuki wa Buyudaaya alala neende abahunuufu bomu 
Buyudaaya neende abomu Yerusalemu mu Bbabbilooni mu buwaambe. 

21Omwaami w'Obunyala, Nasaae wa Yisiraeli aboola ebidiira hu biindu 
by'engaanga byadoong'a mu nyuumba y'Omwaami, mu dooho ly'omutuki wa 
Buyudaaya, neende mu Yerusalemu ati: 

22Bichia ohukiingwa biyirwe Bbabbilooni mani bidoong'e eyo ohwoola hu 
ludaalo lu ndahabibaasireho, ohubikobosa abuundu ano. Ese Omwaami, niise 
oboolere.” 

Yeremia 28 

Yeremia neende omunabbi Hanania 

1 Mu mwaaka kweene okwo, mu mwoosi kwohutaanu okw'omwaaka kwohune, 
Sedekia niyahachaaka ohutuka Buyudaaya, Anania omwaana wa Asuuri, 
omunabbi wa Gibbeoni, yalomloma naange ni ndi mu nyuumba y'Omwaami, 
abalaamisi neende abaandu boosi nibawulira n'aboola ati: 

2Omwaami w'Obunyala, Nasaae wa Yisiraeli aboola ati: “Funaake-funaakemo 
obunyala bw'omutuki wa Bbabbilooni. 

3Mu mbaka y'emyaaka kibiri, njia ohukobosa abuundu ano ebiindu byomu 
nyuumba y'Omwaami byoosi, bi Nebukadineesa omutuki wa Bbabbilooni 
yanyaka yaayira Bbabbilooni. 

4Haandi njia ohukobosao Yekonia omwaana wa Yehoyakimu, omutuki wa 
Buyudaaya, alala neende abaandu bomu Buyudaaya boosi abayirwa mu 
buwaambe Bbabbilooni. Njia ohufunaka obunyala bw'omutuki wa Bbabbilooni. 
Ese Omwaami, Niise oboolere.” 

5Omunabbi Yeremia yeemao yaalomaloma neende omunabbi Hanania 
abalaamisi neende abaandu bali nibeemere mu nyuumba y'Omwaami boosi 
nibawulira; 

6omunabbi Yeremia n'aboola ati: “Amiina! Lehe husuubire huti Omwaami achia 
ohwooseresa abweene emboosi chi olaangiriire, mani akobose abuundu ano 
ohutula Bbabbilooni ebiindu byomu nyuumba y'Omwaami, neende abaandu 
boosi abayirwayo mu buwaambe. 

7Nae ewe Anania, bulaanu wulira emboosi chi huboolera, haandi chi mboolera 
abaandu boosi. 

8Abanabbi batutaangirira ohubaao, ohutula hale, balaangiriraanga ebiita, enjala, 
neende oluumbe ohwichira ebyaalo biingi neende obutuki bw'amaani. 

9Nae omunabbi olaangirira omuleembe, yomiiswa ati niye omunabbi wadyeeri 
owatumwa neende Omwaami, emboosi chi alaangiriire nichoolerera abweene.” 

10Bulaanu munabbi Hanania yeemao yaatusa ekoombo lyali mu kosi wa 
Yeremia, yalifunaka-funakamo. 

11Hanania yalomaloma abaandu boosi nibawulira n'aboola ati: “Omwaami 
aboola ati, achia ohufunaka-funaka atyo ekoombo li Nebukadineesa omutuki wa 
Bbabbilooni yateereenge mu kosi w'ebyaalo byoosi mu mbaka y'emyaaka 
kibiri.” Mani omunabbi Yeremia niyeetulirayo n'awaao. 

12Nae ebiha nibyabitao, omunabbi Hanania naamalire ohufunaka-funakamo 
ekoombo lyali mu kosi w'omunabbi Yeremia, Omwaami yaboolera Yeremia ati: 

13“Chia mani oboolere Hanania oti Omwaami aboola ati: Ofunaake-funaakemo 
ekoombo ly'omusaala, nae njia ohukobosao ekoombo ly'esichuma abuundu 
walyo. 

14Olwohuba Omwaami w'Obunyala, Nasaae wa Yisiraeli aboola ati: ‘Njia ohuta 
mu kosi w'ebyaalo ebyo byoosi ekoombo ly'esichuma, mani bihalaabanireenge 
Nebukadineesa omutuki wa Bbabbilooni. Bichia ohumuhalaabanira, olwohuba 
mubereese kata ebisolo byomu siino.’ ” 

15Nae omunabbi Yeremia yaboolera omunabbi Hanania ati: “Ewe Hanania, 
wulira, Omwaami haba saahutumaangaho daawe, mani okerere abaandu bano 
beesika eby'obubacha. 

16Mani sakira, Omwaami aboola ati: ‘Bona, njia ohuhutusa hu syaalo. Ochia 
ohufwa omwaaka kweene kuno, olwohuba oboleere abaandu ohujeemera 
Omwaami.’ ” 

17Hanania yafwa mu mwoosi kwa hataanu-na-habiri okw'omwaaka kweene 
okwo. 

Yeremia 29 

Yeremia yaandiikira Abayudaaya bali mu Bbabbilooni 

1 Yino niyo Ebbarwa yi omunabbi Yeremia yaandiikira abalaamisi, abanabbi, 
neende abaandu bahuluundu, neende abaandu boosi ba Nebukadineesa yatusa 
mu Yerusalemu mani yaabayira mu Bbabbilooni mu buwaambe. 

2Yayaandiika omutuki Yekonia, neende ng'ina, neende abeemirisi bomu 
Buyudaaya neende abomu Yerusalemu, aboombahi neende Abetaanyi, 
nibamalire ohutuswa mu Yerusalemu. 

3Ebbarwa yino, Yeremia yayiberesa Elaasa omwaana wa Safani, neende Gemaria 
omwaana wa Hilikia, ba Sedekia omutuki wa Buyudaaya yatuma Bbabbilooni 
eyiri Nebukadineesa, omutuki wa Bbabbilooni. Yali niyiboola yiti: 

4Omwaami w'Obunyala, Nasaae wa Yisiraeli aboola ati eyiri abaambe boosi ba 
ndayira mu buwaambe ohutula Yerusalemu ohuchia Bbabbilooni. 

5Mwoombahe enyuumba mani mumenyemo; mulime endalo mani mulye 
ebyaamo byaachio. 

6Mudeehye abahasi mani mubeebulemo abaana basyaani neende bahaana. 
Muhweere abaana beeng'we basyaani haandi lehe abaana beeng'we bahaana 
badeehe, mani banyale ohwiibulana, beengiiye, bahaye ohuduuduya. 

7Nae muloondekane neende obulai bw'esiko sindabatumamo mu buwaambe. 
Mani musabe Omwaami aberese esiko esyo ehabi. 

8Olwohuba Omwaami w'Obunyala, Nasaae wa Yisiraeli aboola ati: 
“Mutafukiiriraanga abanabbi neende abalakusi ba muli nabo 
ohubabachirisaanga. Mutatekeeresaangaho ebilooto byaabwe bi baloota, 

9olwohuba ebiindu bi balaangiriraanga nibehoonyera eliita lyaange 
by'obubacha buhaya nibyo. Ese haba simbatumaangaho daawe. Ese Omwaami, 
Niise oboolere.” 

10 Olwohuba Omwaami aboola ati: “Emyaaka amahumi kataanu-na-kabiri 
kindadaha mube mu Bbabbilooni nikyahawe, ndahabadeebaho, mani njoserese 
esisuubise syaange sy'ohubakobosa abuundu ano. 

11Olwohuba manyire bulai ebiindu bi mbatekehere. Ebiindu bi mbatekehera 
haba si bibi, by'omuleembe haandi birimo esuubi lai mu ndaalo chiichayo. 

12Sakira mwahanaangeenge haandi mwiicha yi ndi ohuusaba, mani mbawulira. 

13Muchia ohungoonyanga mani munyoola; nimuungoonya neende emyooyo 
kyeeng'we kyoosi. 

14Mubwadyeeri bweene muchia ohunyoolaaga, haandi njia ohubakalusiraanga 
ehabi cheeng'we mani mbabuuseenge ohutula mu byaalo byoosi neende mu 
bituundu byoosi bi ndabasalaanisiramo, niimbakobosa mu syaalo si 
ndabatusamo niimbayira mu buwaambe. Ese Omwaami, Niise oboola.” 

15Muboola muti, Omwaami atubeere abanabbi mu Bbabbilooni. 

16Muwulire esyo si Omwaami aboola hu bidiira hu mutuki wihaale hu sisaala 
sy'obutuki bwa Daudi, neende ebidiira hu baandu boosi abali mu siko sino, 
neende abeeho beeng'we abayiribwa alala naang'we mu buwaambe: 

17Omwaami w'Obunyala aboola ati, Bone, njia ohubasiindihamo ebiita neende 
enjala neende oluumbe, mani mbahole babe koti emituli mifuundu, kitahanyala 
ohuliibwa daawe. 

18Njia ohubaloondaho neende ebiita, enjala neende oluumbe, haandi mbahole 
babe esilaamo, esitiisa, esiwukisa, neende esibwaabo eyiri ebyaalo byoosi bi 
ndabasiindihamo. 

19Ebyo byahabakweeho olwohuba haba sibawulira emboosi chaange 
chindabatumira ataali ohujoong'a niimbitira mu bahalaabani baange abanabbi, 
nae baahaya ohuwulira. 

20Mani eng'we mweesi ba ndatusa mu Yerusalemu ndaayira Bbabbilooni mu 
buwaambe, muwulire Emboosi y'Omwaami. 

21Omwaami w'Obunyala, Nasaae wa Yisiraeli aboola ebidiira hu Ahabbu, 
omwaana wa Kolaya neende Sedekia omwaana wa Maseya, abali 
ohubalaangiraanga eby'obubacha nibehoonyera eliita lyaange ati: Bone, njia 
ohubayaanayo mu mahono ka Nebukadineesa omutuki wa Bbabbilooni, mani 
abeeta nimubona. 

22Olwohuba abo boombi, abaambe boosi abatula mu Buyudaaya abali mu 
Bbabbilooni bachia ohwehoonyera ameeta kaabwe nibabwaaba nibaboola bati: 
“Omwaami ahuhole koti Sedekia neende Ahabbu, ba mutuki wa Bbabbilooni 
yasaamba omuliro. 

23Esyo sichia ohubakwaaho olwohuba baholere ebyoobucheke neende abahasi 
ba baasyaabwe, haandi baalomaloma emboosi ch'obubacha chi tabalagira 
nibehoonyera eliita lyaange. Omwaami niye oboola.” 

Ebbarwa ya Semaya 

24Eyiri Semaya owa Nehelamu, boola oti: 

25Omwaami w'Obunyala, Nasaae wa Yisiraeli aboola ati: Watuma ebbarwa 
nyiingi mu liita lyao eyiri abaandu boosi abali mu Yerusalemu, neende eyiri 
Sefania omwaana w'omulaamisi Maseya, neende eyiri abalaamisi boosi noboola 
oti, 

26Omwaami yahuhola omulaamisi mu bweyaango bw'omulaamisi Yehoyada, 
ohwiimirira enyuumba y'Omwaami. Mulimo kwao ohubona oti buli yeesi 
oweehola omunabbi ahoyera sa ohuboywa mu jeela. 

27Bulaanu, lwasiina haba siwahola otyo hu Yeremia owa Anatooti oli 
ohulaangiriraanga koti omunabbi eyiri abaandu? 

28Olwohuba Yeremia oyo atutumire mu Bbabbilooni n'aboola ati, Obuboye 
bweeng'we buchia ohuba obuleeyi; yoombahe eyuumba mani muchimenyemo, 
haandi lime endalo mani mulye ebyaamo byachio. 

29Mani Sefania omulaamisi naasoma ebbarwa yino, omunabbi Yeremia 
n'awulira. 

30Omwaami n'aboolera Yeremia ati: 

31“Tuma emboosi eyiri ababoye boosi noboola oti, ‘Omwaami aboola ebidiira hu 
Semaya owa Nehelamu ati: Olwohuba Semaya yalaangiriraangaa yi muli 
niitamutumire, mani yakera mweesika eby'obubacha, 

32mani sakira Omwaami aboola ati: Bone, njia ohusaandya Semaya owa 
Nehelamu neende olwiibulo lwae, haba saachia ohuba neende omuundu yeesi 
mweeng'we ochia ohubona ebilai bi njia ohuholera abaandu baange, olwohuba 
yalomaloma ebibaleetera ohujeemera Omwaami. Ese Omwaami, Niise oboola.’ ” 

Yeremia 30 

Bi Omwaami yasuubisa abaandu bae 

1Omwaami Nasaae wa Yisiraeli yamboolera ati: 

2“Omwaami, Nasaae wa Yisiraeli aboola ati: Yandiika mu sitabo emboosi choosi 
chi hubooleere. 

3Olwohuba bona, ebiha bichia ohwoola, ngobosere abaandu baange Abaisiraeli 
neende Abayudaaya ehabi, Omwaami aboola. Njia ohubakobosa mu syaalo si 
ndaberesa bakuuka yaabwe, mani haandi sichia ohuba esyaabwe.” 

4Chino nicho emboosi chi Omwaami yalomaloma echidiira hu Yisiraeli neende 
Buyudaaya: 

5Omwaami aboola ati: Mbuliire ekono ly'ohuteengereha, ely'ohutya, haandi 
elitaali ely'omuleembe. 

6Bulaanu teebe, mani mubone, omusaacha syesi anyala ohulumwa mani yeebula 
omwaana? Nae lwasiina ndi ohubona buli musaacha niyediirire hu nda naali koti 
omuhasi olumwa? Lwasiina buli muundu asamuuhire mu moni? 

7Woowe! Oludaalo olwo luhuluundu muno lubulao oludaalo luundi oluli koti 
olwo. Lwahabe olw'amasira eyiri abaandu ba Yakobbo. Nae bahaluwone. 

8Omwaami w'Obunyala aboola ati: Oludaalo olwo nilwahoole, ndahafunake 
ekoombo liri mu kosi waabwe; haandi ndahahalake eminyororo kyababoya. 
Mani haba sibahabe abawaambe b'abateende daawe. 

9Nae bahahalaabanire Omwaami Nasaae waabwe neende omwiichuhulu wa 
Daudi yindahabatereo hu bwaami. 

10 Mani eng'we abaandu baange, mutatya daawe. Eng'we Abaisiraeli, 
muteyendeherera daawe. Olwohuba bone, njia ohubawonia mani mbatuse mu 
syaalo sy'eyale, neende abaana beeng'we ohutula mu syaalo sibaboyerwamo. 

Abaandu baange bahakobole mani baaba mu bulamu bulai haande 
obw'omuleembe, mani abulao owahabatiise haandi. 

11Olwohuba ndi alala naang'we ohubawonia. Ndahasihirise ebyaalo byoosi bi 
ndabasalaaniamo. Nae eng'we haba sindahabasihirise daawe. Nae siinjia 
ohubaleha muhaye ohusaandaho daawe, mwahasaandeho engeri 
yimuhoyeramo. Ese Omwaami, Niise olomaloome. 

12Olwohuba Omwaami aboola ati: “Ekoonjo lyeeng'we haba siryohuwona 
daawe, haandi obunyaalifu bweeng'we buungi nibwo. 

13Abulao omuundu onaabiwonie, kabulao amalesi kanaabihoonye, libulao 
esuubi ly'ohuwona. 

14Abeecha beeng'we boosi babeebiriire; haba sibabadeebaho daawe; olwohuba 
mbaseetere koti omusuku, mbasaandya abula ohubadiirira esisa, olwohuba 
omusaango kweeng'we muhoongo nikwo, olwohuba ebyonoono byeeng'we 
biingi nibyo. 

15Lwasiina mweekanyiirisa olw'ohunyaaliha hweeng'we? Obuchuuni 
bweeng'we haba sibwohuwona daawe. Olwohuba omusaango kweeng'we 
muhoongo nikwo, olwohuba ebyonoono byeeng'we biingi nibyo, sakira 
mbasaandya endyo. 

16Mani sakira abo boosi ababasihirisa bosi bahasihirire. Abasuku beeng'we 
boosi, buli otulayo, bahayirwe mu jeela. Abo boosi ababafwiinyirira, bosi 
bahafwiinyirirwe, neende abo boosi ababanyaka, bosi bahanyakwe. 

17Olwohuba njia ohubameedamo obulamu, haandi njia ohuwonia ebikoonjo 
beeng'we. Olwohuba abasuku beeng'we babalaanga bati mwasukunwa: ‘Siyooni 
syasukunwa, abulao osideebaho!’ Ese Omwaami, Niise oboolere.” 

18Omwaami aboola ati: “Bone, njia ohukobosa abaandu baange mu syaalo 
syaabwe, haandi njia ohubakwiira esisa. Esiko sya Yerusalemu sichia 
ohwoombahwa buyaaha, mani edooho lyasyo lichia ohwoombahwa libe koti 
lyali hale. 

19Abaandu bamenyamo baheembe enyembo ch'ohukinia, haandi bahabe 
neende amakono k'esangaalo. Njia ohubaba ehabi beengiye, haandi haba 
sibahaduuduye daawe. Bahanyoole oluyaali bahae ohulekeereswa daawe. 

20Njia ohukobosao obunyala bw'esyaalo syaabwe, bwoomiisirwe elalira koti lu 
bwali hale; haandi njia ohusaandya abo boosi ababafwiinyiriraanga. 

21Omutuki waabwe yahatule mu syaalo syaabwe syeene. Omutuki waabwe 
yahabe ow'olwiibulo lwaabwe lweene. Ndahamulaange mani asude aambi 
naange, olwohuba wiina mweene onyala ohusuda aambi naange 
nitamulaangire? Ese Omwaami, Niise oboola. 

22Mani mwahabe abaandu baange, syesi ndaaba Nasaae weeng'we.” 

23Bone, etima ly'Omwaami liri koti esiifuusye sy'amaani siwuuchira hu mitwe 
ky'abahola-mbi. 

24Etima lyaalaba ly'Omwaami haba silyahaakame ohwoola lu lyahooserese esyo 
siridaha ohuhola esichiiririrwa sy'ebibaaso byae. Ebiha byahoole lu baandu 
bahamanyireho sino bulai. 

Yeremia 31 

Ohukobola hw'Abaisiraeli ewaabwe 

1Omwaami aboola ati: “Esiha syahoole, mbe Nasaae w'enja choosi 
ech'Abaisiraeli, mani bosi babe abaandu baange.” 

2Omwaami aboola ati: “Abaandu bahaoneo ohwiitwa bahakwiirwe esisa mu 
siparara. Yi Abaisiraeli bekoomba ohuwuluuhira, 

3ndababonehera ni ndi eyale. Eng'we Abaisiraeli, ndabaheera neende obuheeri 
butaakama daawe; sakira ndemeeda ohubakwiira esisa. 

4Mani njia ohuboombaha haandi, mani mwoombahwe buyaaha, ewe Yisiraeli 
muyere! Haandi abeene mwaheembwe neende embayire, mani muhine 
nimusangaalire. 

5Haandi mwahalime endalo ch'emisabbiibbu hu ngulu cha Samaria, haandi abo 
abahataake, nibo abahalye ebyaamo byamwo. 

6Olwohuba oludaalo lwahoole, abaliindi bahahuumulire hu syaalo sy'olugulu 
lwa Efuraimu nibaboola bati: ‘Siingire, mani lehe huniine huchie Siyooni, eyiri 
Omwaami, Nasaae weefwe.’ ” 

7Olwohuba Omwaami aboola ati: “Mweembere Yisiraeli neende esangaalo, 
haandi mukalaakasire omutuki w'ebyaalo byoosi. Mweembe, mufumie, mani 
muboole muti, ‘Omwaami awoniisye abaandu bae, Abaisiraeli bawonereo.’ 

8Bone, njia ohubatusa mu syaalo sy'emukulu, mani mbabuuse ohutula mu 
bituundu by'eyale muno ebyomu syaalo. Mwaabo, mwahecheremo abawofu 
neende abalema, abahasi bali aasito, alala neende abo abali aambi ohweetusaho. 
Ndahakobose ano esidiiyiha sy'abaandu sihoongo. 

9Abaandu baange bahakobole nibalira amasika, haandi ndaabakobose 
nibekongooya. Ndahababise hu ndulo w'emyaalo kirimo amaachi, mu mihoosi 
mikololofu ki batanyala ohwegumula daawe. Olwohuba niise laatang'ene 
Yisiraeli, haandi Efuraimu niye omwaana waange waamberi. 

10“Eng'we ebyaalo, wulire Emboosi y'Omwaami, mani muyilaangirire mu 
bisiinga by'eyale muno; muboole muti, ‘Oyo owasalaania Abaisiraeli, niye ochia 
ohubabuusa alala, mani abaliinde koti omwaayi oliindaanga ebyaayo byae.’ 

11Olwohuba Omwaami owoniisye Abaisiraeli, naabanunula ohutula mu mahono 
k'abaandu babahira amaani. 

12Baheeche mani beemba hulw'esangaalo hu lugulu lwa Siyooni. Bahasangaale 
olw'obulai bw'Omwaami, hulw'ebiyaanwa by'engaano, amalwa, neende 
amafuta, neende olw'ebiyaanwa by'ebyaayo neende eng'oombe. Bahabe koti 
endalo yichuhirirwa amaachi, haandi sibahabe mu budahano kata nabudiidi. 

13Mani abahaana bahasangaale mani baahina, haandi abasaacha baraaga 
neende abakofu bahasangaale. Mu siha syohulira, bahasangaale, njia 
ohubalemia emyooyo, mbasaangaase balehe ohweyendeherera. 

14Njia ohuberesa abalaamisi ebyohulya biingi muno, mani abaandu baange 
ndahababerese obulai bwaange. Omwaami niye oboola.” 

Esisa sy'Omwaami hu Yisiraeli 

15 Omwaami aboola ati: “Mu Rama, bawulira ekono, ekono ly'esibeera neende 
ohulira hw'amaani. Rakeeli alira abaana bae; mani naahaya ohulemeswa 
omwooyo hulw'abaana bae, olwohuba boosi bali nibafwiire nibaweere.” 

16Omwaami aboola ati: “Lehera ao ohulira, mani weeyeyeho amasika, olwohuba 
wahanyoole omukabo hulw'ebyo byoosi by'oholeere abaana bao, mani 
bahakobole nibatula mu syaalo sy'abasuku.” Ese Omwaami, Niise oboolere. 

17Liruwo esuubi mu biha biicha, haandi abaana beeng'we bacha ohukobola mu 
syaalo syaabwe syeene. Omwaami niye oboola. 

18Mbuliire Abaisiraeli bali mu ngisa nibaboola bati, Omwaami otuloongoyaase, 
mani hwaaloongoyala, efwe hwali koti esolo njeemu. Mani huli abeetekefu 
ohukobola yooli, olwohuba niiwe Omwaami Nasaae weefwe. 

19Olwohuba nihwahufudatira, hweeyolobya mani hwaakaluha yooli bwaangu. 
Niwatusaandya, engisa yatudiira. Hwadiirwa esoni mani hwawumumala, 
olwohuba hwonoona nihusisiiri abayere. 

20“Yisiraeli, niiwe omwaana waange omuheerwa, niiwe omwaana waange 
owuusaangaasa. Olwohuba buli lu hwoolobya, mba hwiichulisa sa. Mani sakira 
huchuunirwa omwooyo; mubwadyeeri bweene, njia ohuhukwiira esisa. 
Omwaami niye oboola. 

21“Abeene mweteereo obulolero, abeene mwetereeo ebipaande, mwehaliirise 
bulai engira hoongo, engira yi mwabitaho nimuchia. Eng'we Abaisiraeli, 
mukobole, mukobole mu biko byeeng'we. 



1570 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

22Hwahoole yeena neende ohung'alaalaanga, Eng'we abaandu babula 
obweesikwa? Olwohuba Omwaami aloongere esiindu siyaaha hu syaalo: 
esy'omuhasi ohuliinda omusaacha.” 

Ohuhula-hulana hwahabeeo ohw'abaandu na Nasaae 

23Omwaami w'Obunyala, Nasaae wa Yisiraeli aboola ati: Nindahakoboseyo 
Abaisiraeli mu syaalo syaabwe sya Buyudaaya neende mu biko byaabwe, 
nindahababerese haandi ehabi, bahaboole bati: Omwaami ahube ehabi, Ewe 
abuundu woolerefu, ewe esigulu syoolerefu. 

24Mani abaandu bahamenye mu Buyudaaya neende mu biko byamwo byoosi. 
Mwahabeemo abalimi neende abaayi bali neende ebyaayo byaabwe. 

25Olwohuba ndaheekuse abo abaweeremo amaani hulw'enjala, haandi abo 
boosi abajoong'ere, ndahabakobosemo omwooyo. 

26Mani bahaboole bati, ndeeyalisa mani ndaasimuha amaani nikaangoboolemo. 

27Omwaami aboola ati; “Bone, ebiha byahoole njichuse abaandu neende ebisolo 
mu syaalo sya Yisiraeli neende mu syaalo sya Buyudaaya. 

28Mani koti lu ndabeeya haandi ndaabafunaka-funaka, ohubasukuna neende 
ohubasihirisa, neende ohubasaandya, nilwo lu njia ohuboombaha neende 
ohubataaka haandi.” 

29Ebiha ebyo nibyahoole, haba sibahabooleenge bati: Balaata yeefwe balya 
emisabbiibbu kiita ameeno, mani ameeno k'abaana baabwe kaafwa. 

30Nae buli muundu yahafwe ohweema hu syonoono syae syeene; Buli muundu 
olya emisabbiibbu kiita ameeno, niye yi meeno kae kahafwe. 

31   Omwaami aboola ati: “Bone, ebiha byahoole, mani hole Endagaano Enjaaha 
neende abaandu ba Yisiraeli neende aba Buyudaaya. 

32Endagaano yino haba siyahabe koti endagaano yi ndahola neende bakuuka 
yaabwe, lu ndabadiirira emihono, niimbatusa mu syaalo sya Misiri. Kata 
andahaba nindali koti omusaacha waabwe, haba sibaliindaho Endagaano eyo. 

33 Nae yino niyo Endagaano yi ndahahole neende Abaisiraeli ebiha ebyo 
nibyahoole: ndahabateemo amalako kaange, haandi ndahakaandiike mu 
myooyo kyaabwe. Ndahabe Nasaae waabwe, mani bosi baaba abaandu baange. 

34 Mani abulao owaheekeseenge owaasye ohumanya Omwaami n'aboola ati, 
‘Manya Omwaami,’ olwohuba boosi bahaamanyeenge, ohutulira elalira hu 
muundu wuhiramo obudiidi ohwoolera elalira hu muundu wuhiramo 
obuhunuufu. Olwohuba ndahabaleheremo ebyonoono byaabwe, mani haba 
sindahechuliseenge ebiholwa byaabwe bibi. Ese Omwaami, Niise oboolere.” 

35Omwaami wukera elyuuba lyaaduha esideete, haandi owulagira omwoosi 
neende eng'ining'ini byaaduha esiro. Niye owuyiyisaanga enyaanja mani 
amafwiinda kaahubba. Eliita lyae nilyo, Omwaami w'Obunyala. 

36Omwaami aboola ati: “Endekeha yino niyisisiiri yityo mu moni waange, olwo 
nilwo lu lwiibulo lwa Yisiraeli lwahabe esyaalo mu moni waange endaalo 
choosi.” 

37Omwaami aboola ati: “Nisyahanyalihane ohupiima ekulu ly'aakulu neende 
ohumanya obwooloberefu bw'omusiingi kw'esyaalo, nilwo lu Omwaami yesi 
yahamanyire Abaisiraeli boosi hulw'ebiindu bi bahola.” 

38Omwaami aboola ati: “Bone, ebiha byahoole, lu siko sya Yerusalemu 
syahoombahirwe Omwaami ehabi liindi, ohutula hu munara kwa Hananeeli 
ohwoola hu Siruuwa sy'Esoonda. 

39Mani olwaaho lwasyo lwahatule ao lwaachia tiiri lwoola hu sigulu sya 
Garebbu, mani nilukaluha ohuchia Gowa. 

40Ehooho lyoosi yi bafu basiihwa neende yi bachuha ebikoha, neende endalo 
choosi ohwoolera elalira hu haalo ha Kidironi, ohwoola hu soonda y'esiruuwa 
sy'Efaraasi, olwaande lw'ebukwe, byahabe ebyoolerefu eyiri Omwaami. Esiko 
esyo haba sisyaheeywe haandi oba kata ohusihiriswa ehabi liindi endaalo 
choosi.” 

Yeremia 32 

Yeremia akula omukuunda 

1 Omwaami yalomaloma neende Yeremia mu mwaaka kw'ehumi okw'obutuki 
bwa Sedekia omutuki wa Buyudaaya, haandi nikwo okwali omwaaka kw'ehumi-
na-chitaanu-nachidatu okw'obutuki bwa Nebukadineesa, omutuki wa 
Bbabbilooni. 

2Mu biha ebyo, eye ly'omutuki wa Bbabbilooni lyali niliseeta Yerusalemu, 
haandi Yeremia yali naboyeerwe mu lwaanyi lw'omuliindi olwali mu dooho 
ly'omutuki wa Buyudaaya. 

3Olwohuba Sedekia yali n'aboyere Yeremia, n'aboola ati, “Lwasiina olaanga 
mani waboola oti, Omwaami aboola ati: Bone, njia ohuleha omutuki wa 
Bbabbilooni awaambe esiko sino, mani asiyire. 

4Haandi Sedekia, omutuki wa Buyudaaya haba siyaheebolole ohutula mu 
bunyala bw'Abbabbilooni. Nae yahawaambwe mani adiiswe mu bunyala 
bw'omutuki wa Bbabbilooni, mani omweene alomalome nae haandi omweene 
amubonere elalira. 

5Haandi Sedekia achia ohuyirwa mu Bbabbilooni, mani abe eyo ohwoola lu 
ndahamwiichulisire. Kata amwahalwaania Abakalidaaya, haba simuchia 
ohuyiingira daawe. Ese Omwaami, Niise olomaloome.” 

6Yeremia mani n'aboola ati, Omwaami yalomaloma naange n'aboola ati: 

7“Bone, Hanameli omwaana wa hoochaao Saluumu, achia ohwiicha yooli mani 
aboole ati, ‘Kula omukuunda okuli Anatooti, olwohuba niye omwiiho wao oli 
aambi, mani niiwe ohoyera ohukukula.’ 

8Mani Hanameli niyeecha mu lwaanyi lw'omuliindi yi ndali ni ndi, koti lu 
Omwaami yali n'aboolere, niyamboolera ati, ‘Kula omukuunda kwaange okuli 
Anatooti mu syaalo sya Bbenjamini, olwohuba niiwe ohoyeere ohukukula; 
kukule mani kube okwao.’ Mani nimanya endi yino yali Emboosi y'Omwaami.” 

9Mani niingula hu Hanameli omukuunda kwa Anatooti, niimutuunga eseende 
choola ebituundu by'efeesa ehumi-na-bitaanu-na-bibiri. 

10Ndeemao ndaaya omuhomo hu ndagaano eyo, mani ndaayifuundiha, 
ndaalaanga abaloli baabaao, mani ndaamukerera eseende chae hu latiri. 

11Ndabukula epaasa yirimo endagaano fuundihe eyo, neende enyanule yayo 
eyitaali efuundihe, koti lu lako liboola; 

12mani ndaabidiisa Bbaruku omwaana wa Neria omwiichuhulu wa Mahiseya, 
Hanameli omuloli wata omuhono hu ndagaano eyo naabona, haandi 
Abayudaaya bali nibehaale mu lwaanyi lw'omuliindi nibabona. 

13Mani nindagira Bbaruku mu moni waabwe, nimboola endi, 

14Omwaami w'Obunyala, Nasaae wa Yisiraeli aboola ati: Bukula endagaano 
chino, efuundihe neende eyitaali efuundihe, mani ochite mu syoongo y'eloba 
loonge, mani chinyale ohubiihwa emyaaka emiingi. 

15Olwohuba Omwaami w'Obunyala, Nasaae wa Yisiraeli aboola ati: Enyuumba 
neende emikuunda neende endalo ch'emisabbiibbu, haandi byahakulwe mu 
syaalo sino. 

Esaala ya Yeremia 

16Mani nindali nimalire ohuberesa Bbaruku omwaana wa Neria endagaano 
y'ohukula eyo, ndasaba Omwaami nimboola endi: 

17“Ewe Omwaami Nasaae, Niiwe owaloonga ekulu neende esyaalo 
niwehoonyera obunyala bwao buungi neende amaani kao. Sibulao esiindu 
syootanyala daawe. 

18Weekesa obuheeri bwao butaakama eyiri abaandu elifu neende elifu, nae 
osaandya abaana hulw'ebyonoono bya balaata yaabwe, Ewe nasaae w'obunyala 
neende ow'amaani, eliita lyao nilyo, Omwaami w'Obunyala. 

19By'oteesa bihunuufu nibyo haandi bi ohola by'amaani nibyo. Obona buli siindu 
si baandu bahola, haandi oberesa buli muundu omukabo ohweema hu biholwa 
byaabwe. 

20Niiwe owahola eby'amayia neende ebiwuukisa mu syaalo sya Misiri, mani 
ohwoola buti, mu Yisiraeli neende mu byaalo biindi byoosi. Mani bulaanu 
n'omanyihana buli abuundu. 

21Olw'amaya neende ebiwukisa, neende obunyala bwao bw'amaani neende 
ebitiisa by'amaani, watusa abaandu bao mu syaalo sya Misiri. 

22Mani noobaberesa esyaalo sino, si weechuba ohuberesa bakuuka yaabwe, 
esyaalo silai sihulukusa amabeere neende obuuhi. 

23Mani nibasiingiramo nisiba esyaabwe. Nae nibeengiramo bahaya ohudiira 
amalako kao oba ohuhola bi odaha; nibahaya ohuhola bi wabalagira ohuhola. 
Mani sakira, obakwiisireho amasira kano koosi. 

24Bone, Abakalidaaya boombaahe olukubo ohwebodoohania esiko nibadaha 
ohuseeta basiwaambe. Mani hulw'ebiita, enjala neende oluumbe, esiko sino 
sichia ohuba mu bunyala bw'Abbabbilooni abali ohusilwaania. Mani obone oti 
ebyo bi walaanga byoolereere abweene. 

25Nae Ewe Omwaami Nasaae, niiwe owamboolere oti, ‘Kula omukuunda neende 
eseende mani onyoole Abaloli’ kata esiko sino siri aambi ohuwaambwa neende 
Abakalidaaya.” 

26Mani Omwaami niyamboolera ati: 

27“Bona, Niise Omwaami, Nasaae w'abaandu boosi. Sibulao esiindu kata silala 
esiihaya. 

28Sakira Omwaami aboola ati: Bona, ndi ohudiisa esiko sino mu mahono 
k'Abakalidaaya neende mu bunyala bwa Nebukadineesa omutuki wa 
Bbabbilooni, mani bachia ohusiwaamba. 

29Abakalidaaya abali ohulwaania esiko sino bachia ohwiichia basiyaambieho 
omuliro, basisaambe. Bahasaambe neende enyuumba chi baandu 
baniooheseraangamo obubbaani eyiri Bbaali neende ebiyaanwa by'ohung'wa 
ebyaanirwa banasaae baandi, mani byaasiingisa etima lyaange. 

30Olwohuba abaandu bomu Yisiraeli neende abaandu bomu Buyudaaya, 
ohuchaakira elalira mubuyere bwaabwe, baandiisa etima haandi baanyoolesa 
hulw'ebiindu bi bahola. 

31Esiko sino syasiingisa etima lyaange neende obwaalaba bwaange ohutulira 
elalira hu ludaalo lu basyoombahiraho ohwoola buti, mani njia ohusisihirisa 
situle mu moni waange, 

32hulw'ebyonoono byoosi bi baandu bomu Yisiraeli neende abaandu bomu 
Buyudaaya bahola ohusiingisa etima lyaange alala neende abatuki baabwe 
neende abahunuufu baabwe, abalaamisi baabwe neende abanabbi baabwe, 
abasaacha bomu Buyudaaya neende abo abamenya mu Yerusalemu. 

33Baafudatiire mani baahaya ohuuningaala; kata neende nindabeekesaanga buli 
siha, haba sibatekeeresaanga mani badiira bi mbeekesa. 

34Bata eby'omusiro mu nyuumba, yoombahwa ohwiisa oluyaali mu liita lyaange, 
mani nibayinyaasa. 

35Boombahira Bbaali alutaari mu hooho ly'omwaana wa Hinoomu, 
ohumuyaanira abaana basyaani baabwe neende ohuyaana abaana baabwe 
bahaana eyiri Moleki. Haba simbalagiraangaho ohuhola esiindu esyo, haandi 
haba si sibaasangaho daawe endi banyala ohuhola esy'omusiro sino, ohukera 
abaandu bomu Buyudaaya bonoone.” 

Esuubi 

36Bulaanu sakira Omwaami Nasaae wa Yisiraeli yaboola ebidiira hu siko sino ati, 
Yeremia, abaandu baboola bati ebiita, enjala neende oluumbe nibyo ebichia 
ohukera esiko sino sikwe mu bunyala by'omutuki wa Bbabbilooni. 

37Bona, njia ohubuusa abaandu baange alala mbatuse mu byaalo byoosi bi 
ndabasalaanisiramo ninyooleere. Njia ohukobosa abaandu baange abuundu 
ano, mani mbalehe bamenyeo mu muleembe. 

38Bachia ohubeechaanga abaandu baange, mani Syesi mba Nasaae waabwe. 

39Njia ohubaberesa omwooyo mulala neende esichiiririrwa silala, hu banyale 
ohuunjisamo oluyaali endaalo choosi, haandi hu banyale ohuba bulai, abeene 
neende abaana baabwe baheebulwe. 

40Njia ohuhola nabo Endagaano y'endaalo choosi, mani haba sindahahaye 
ohubaholera obulai. Njia ohubaberesa omwooyo kw'ohunjisamo oluyaali, mani 
bahayeenge ohuundulaho. 

41Njia ohusangaalaanga nimbaholera ebilai, haandi njia ohubaleha mu syaalo 
sino mubwadyeeri, neende omwooyo kwaange kwoosi neende obulamu 
bwaange bwoosi. 

42Olwohuba Omwaami aboola ati: “Koti sa lu ngwiisire amasira hu baandu bano, 
nilwo lu njia ohubaberesa ebilai byoosi bi ndabasuubisa. 

43Abaandu bachia ohukula emikuunda mu syaalo sino si muli ohuboola muti, 
syeeholere esiparara, esitaalimo abaandu oba ebisolo, haandi esyabereswa 
Abakalidaaya. 

44Abaandu bachia ohukula emikuunda neende eseende, haandi endagaano 
yichia ohuteechwaangaho omuhono mani yifuundihwa abaloli nibaluwo, mu 

syaalo sya Bbenjamini, mu bituundu byebodoohaanie Yerusalemu, neende mu 
biko byomu Buyudaaya, mu biko byomu syaalo sy'ebigulu, mu biko bya Sefwela, 
neende mu biko bya Negebbu; olwohuba njia ohukobosao ehabi yaabwe. Ese 
Omwaami, Niise oboolere.” 

Yeremia 33 

Esuubi liindi 

1Omwaami yalomaloma neende Yeremia ehabi lyoohubiri, n'asisiiri mu jeela 
yomu lwaanyi lw'omuliindi n'aboola ati: 

2Omwaami owaloonga esyaalo mani yasibuumba yaasita yi sihoyera, eliita lyae 
nilyo Omwaami aboola ati: 

3Naange mani njia ohukaluhamo, njia ohuhuboolera ebiindu bihuluundu haandi 
ebyakiswa by'otaamanyireho daawe. 

4Olwohuba Omwaami Nasaae wa Yisiraeli aboola ebidiira hu nyuumba chomu 
siko sino neende enyuumba ch'abatuki bomu Buyudaaya chi balikula-likula 
nibetekehera ebiita ati: 

5“Abakalidaaya bali ohwiicha ohulwaana, mani bachia ohwiichusa mu siko sino 
emilaambo ky'abaandu ba njia ohwiita mu tima neende obwaalaba bwaange. 
Olwohuba malire ohufudatira esiko sino hulw'ebibi byoosi bi baandu bamwo 
bahola. 

6Bona, njia ohusikobosamo obulamu haandi njia ohusiwonia. Njia ohweekesa 
abaandu bamwo omuleembe muungi mani babe bulai. 

7Njia ohukobosa ehabi mu Buyudaaya neende mu Yisiraeli, mani boombahe 
buyaha babe koti lu bali hale. 

8Njia ohubalabya mbatuseho ebyonoono byaabwe byoosi bi bahola mu moni 
waange, haandi njia ohubaleheramo ebyonoono byaabwe neende obujeemu 
bwaabwe. 

9Mani esiko sino sichia ohusaangaasa mani siinjisemo oluyaali neende efuma. 
Abaandu bomu byaalo boosi bahatye haandi bateengereha nibahawulire 
ebiindu bilai bi ndahaholere abaandu bomu Buyudaaya.” 

10Omwaami aboola ati: Abuundu ano yi baandu baboola bati, yeeholere 
esiparara sibulamo abaandu oba ebisolo, mu biko byomu Buyudaaya neende hu 
ngira chomu Yerusalemu haba sibisiirimo abaandu oba ebisolo. Nae abuundu 
ano yahawulirwemo haandi 

11amakono k'esangaalo neende omweehoyo, ekono lyooyo odehiisye neende 
ekono lyooyo odeehere, amakono k'abo abeemba nibaleeta ebiyaanwa 
by'ohweebasa mu nyuumba y'Omwaami nibaboola bati: “Mweebase Omwaami 

w'Obunyala, olwohuba Omwaami mulai, haandi obuheeri bwae butaakama 
bw'endaalo choosi. Olwohuba njia ohukobosa ehabi mu syaalo sino, koti lu byali 
hale. Ese Omwaami, Niise oboolere.” 

12Omwaami w'Obunyala aboola ati: “Esyaalo sino esiri koti esiparara, esibulamo 
abaandu oba ebisolo, mani mu biko byasyo byoosi, mwahabeemo haandi abaayi 
bahaayiremo ebyaayo byaabwe. 

13Mu biko byomu syaalo sy'engulu, neende mu biko bya Sefela, neende mu biko 
bya Negebbu, mu syaalo sya Bbenjamini, neende ebyaalo byebodoohanie 
Yerusalemu, neende mu biko byomu Buyudaaya, abaayi haandi bahabalire 
ebyaayo byaabwe. Ese Omwaami, Niise oboolere.” 

14 Omwaami aboola ati: “Bone, ebiha byahoole, lu ndahooseresere ebiindu bi 
ndasuubisa abaandu bomu Yisiraeli neende abomu Buyudaaya. 

15Mu ndaalo echo haandi mu biha ebyo, njia ohudoola omutuki muluungifu 
ohutula mulwiibulo lwa Daudi; mani niye owahaleete obwadyeeri neende 
obuluungifu mu syaalo sino. 

16Mu biha ebyo, Buyudaaya syahawonisibwe haandi Yerusalemu syahabe mu 
muleembe. Mani esiko esyo syahakulihwe eliita siti: Omwaami niye obuluungifu 
bweefwe.” 

17 Olwohuba Omwaami aboola ati: “Mulwiibulo lwa Daudi, endaalo choosi, 
mwahabecheengemo omutuki wa Yisiraeli. 

18Haandi mu Yisiraeli mwahabecheengemo abalaamisi ohutula mu nono ya 
Leefi ohuhalaabaanira mu moni waange nibayaana ebiyaanwa bisaambwa, 
neende ebiyaanwa by'emwo bisaambwa, neende ohunyaaniraanga endaalo 
choosi.” 

19Omwaami yamboolera ati: 

20“Nimunyala ohufunaka Endagaano yaange neende esideete, neende 
Endagaano yaange neende esiro, mani esideete neende esiro byaahaya ohubaao 
mu biha byabyo. 

21Endagaano yaange neende Daudi yosi yichia ohufunakwa, mani abuleo 
omwiichuhulu wae ochia ohwiihalaho hu sisaala syae sy'obutuki atuka, neende 
Endagaano yaange neende abalaamisi b'enono ya Leefi ohuba abahalaabani 
baange. 

22Koti eye lyo muukulu litanyala ohubalwa, neende omusenye kwohu nyaanja 
kutanyala ohupiimwa, nilwo lu njia ohumeeda olwiibulo lwa Daudi 
omuhalaabani waange, neende abalaamisi b'enono ya Leefi abahalaabanira.” 

23Omwaami yamboolera ati: 

24“Yeremia, osisiiri ohuwulira abaandu nibaboola bati, ‘Omwaami yeebwaaba 
Yisiraeli neende Buyudaaya, amadaala koombi kayedoolera’? Mani mu ngeri 
yino, nibalekeeresa abaandu baange nitababonaho daawe koti esyaalo mu moni 
waabwe.” 

25Omwaami aboola ati: “Nitataao Endagaano yaange neende esideete neende 
esiro ohubechaangao mu biha byabyo, neende amalako kaliinda esyaalo neende 
ekulu, 

26ao mani njia ohwebwaaba olwiibulo lwa Yakobbo neende Daudi 
omuhalaabani waange, haandi siinjia ohudoola mulala hu beechuhulu bae 
ohutuka endaalo choosi abeechuhulu ba Abburahamu, Yisaka, neende Yakobbo. 
Olwohuba njia ohukalusao ehabi chaabwe, haandi njia ohubakwiira esisa.” 

Yeremia 34 

Emboosi yichiira Sedekia 

1 Omwaami yalomaloma naange, Nebukadineesa omutuki wa Bbabbilooni naali 
neende eye lyae alala neende amaye k'obwaami bwohu syaalo bwoosi obuli mu 
bunyala bwae neende abaandu boosi abali nibalwaania Yerusalemu neende 
ebiko bisyebodohaanie byoosi. 

2Omwaami Nasaae wa Yisiraeli aboola ati: Chia olomalome neende Sedekia 
omutuki wa Buyudaaya mani omuboolere oti, Omwaami aboola ati: Bona, njia 
ohuta esiko sino mu bunyala bw'omutuki wa Bbabbilooni, mani achia 
ohusisaamba omuliro. 

3Ewe wesi haba soochia huwona; nae ochia ohuwaambwa obe mu bunyala 
bwae. Ochia ohubona omutuki wa Bbabbilooni emoni-hu-moni haandi 
olomalome nae ewe omweene, mani wahachie Bbabbilooni. 

4Ewe Sedekia omutuki wa Buyudaaya, wulira Emboosi y'Omwaami 
eyihudiiraho. Omwaami aboola ati: Haba soochia ohwiitirwa mu biita. 

5Wahafwiire mu muleembe. Haandi koti abaandu banioohesera obubbaani 
nibasiiha bakuukaao, abatuki bahutaangira ohubao, mani wesi bachia 
ohuhunioohesera obubbaani. Bahahulire nibaboola bati, “Omutuki weefwe 
afwiire!” Olwohuba Ese Omwaami, Niise oboolere. 

6Omunabbi Yeremia yaboolera Sedekia omutuki wa Buyudaaya emboosi chino 
choosi naali mu Yerusalemu. 

7Eye ly'omutuki wa Bbabbilooni lyali niliseetere Yerusalemu neende ebiko 
byomu Buyudaaya ebyali nibidoong'ere sa ebiko bya Lakisi neende Aseka. 
Olwohuba ebiko bino byoong'ene nibyo ebyali nibisisiiri ebisite. 

Ohulehuula abawaambe hw'obubacha 

8Omwaami mani naalomaloma neende Yeremia, omutuki Sedekia naamalire 
ohuhola Endagaano neende abaandu bomu Yerusalemu boosi ohulehuula 
abawaambe. 

9Buli muundu yaali owohulehuula abawaambe bae Baibburania boosi, 
abasaacha neende abahasi, mani abuleo omuundu wuwaamba Omuibburania 
waasye. 

10Abaandu boosi bafukiirira, abachweenufu boosi neende abaandu boosi abali 
nibaholere Endagaano bati buli muundu alehuule omuwaambe wae, omusaacha 
oba omuhasi, mani bahaye ohuboywa haandi; nibafukiirira ohubalehuula. 

11Nae luunyuma mani nibakaluuhania ebibaaso byaabwe, nibakobosa 
abawaambe ba bali nibalehuulire, abasaacha neende abahasi, mani haandi 
nibachaaka ohubatuka koti ababoye. 

12Omwaami Nasaae wa Yisiraeli yaboolera Yeremia ati: 

13“Boolera abaandu oti, Omwaami Nasaae wa Yisiraeli aboola ati: Ndahola 
Endagaano neende bakuuka yeeng'we, lu ndabatusa mu syaalo sya Misiri, yi bali 
mu buwaambe, nimboola endi, 

14 ‘Buli myaaka kitaanu-na-kibiri nikiwa, bahoyere ohulehuulaanga buli 
muwaambe Muibburania waasyaabwe yi bakula oba naabahalaabaniireenge 
emyaaka kisaasaba.’ Nae bakuuka yeeng'we haba sibaambulira daawe oba 
baatekeeresa bi mboola. 

15Eng'we mwesi ndiidi chibitireo mweyolobya mani mwahola ebisaangaasa, 
buli muundu hweeng'we n'alaanga koti lu alehuulire Omuibburania waasye 
owali omuboye, mani nimuhola endagaano mu moni waange mu nyuumba 
yaange yohwiinamiramo. 

16Nae haandi nimukaluuhania ebibaaso byeeng'we, mwaanyaasa eliita lyaange, 
buli muundu niyekobosera abawaambe bae, abasaacha neende abahasi, ba 
mwali nimulehuulire, babe mu muleembe koti lu bali nibekoomba, nimubayiika 
bachaake ohubahalaabaniraanga koti ababoye beeng'we. 

17Mani sakira Omwaami aboola ati; munjeemeere, mani mwaahaya ohuberesa 
abaandu baasyeeng'we omuleembe kyaabwe. Mani bone, njia ohuberesa eng'we 
endaalo ky'ohwiitirwa mu biita, oba ohufwa endwaae, oba ohufwa enjala. Njia 
ohukera abaandu bomu bwaami bwohu syaalo bwoosi butye esiindu siinjia 
ohubahola. 

18Abaandu bahalaka Endagaano yaange, haandi baahaya ohudiira amalako 
k'endagaano yi ndahola nabo, nibabita akatikaati w'ebituundu bibiri 
byaakanirira by'esurusi. 



1579 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

19Ababalabalanu bomu Buyudaaya neende abomu Yerusalemu, abalooye, 
abalaamisi, neende abaandu bomu syaalo boosi nibo ababita akatikaati 
w'esurusi eyo. 

20Mani ndahabate mu mahono k'abasuku baabwe neende mu mahono k'abo 
abakiiya ohubeeta. Amayoni neende ebisolo biteende byahalye emilaambo 
kyaabwe. 

21Sedekia omutuki wa Buyudaaya yeesi neende abachweenufu bae, ndahabate 
mu mahono k'abasuku baabwe neende mu mahono k'abo abakiiya ohubeeta. 
Njia ohubabata mu mahono k'amaye b'omutuki wa Bbabbilooni, ababeere 
nibaakaame ohubaseeta. 

22Bone, njia ohubalagira, bakobole baseete esiko sino, basilwaanie mani 
basiwaambe, haandi basisaambe omuliro. Njia ohuhola ebiko byomu Buyudaaya 
bibe amakuunda, abuleo omuundu yeesi owubimenyamo daawe. Ese Omwaami, 
Niise oboolere.” 

Yeremia 35 

Yeremia neende Abarekabbi 

1 Mu ndaalo chi Yehoyakimu omwaana wa Yosia, yali omutuki wa Buyudaaya, 
Omwaami yaboolera Yeremia ati: 

2“Yeremia, chia eyiri Abarekabbu, olomalome nabo, mani obeengise mu sisenge 
silala esyomu nyuumba y'Omwaami; obaberese amalwa bang'we.” 

3Mani nimbukula Yaasaniya omwaana wa Yeremia, omwiichuhulu wa 
Habbasinia, neende bamwaanang'ina, neende abaana bae boosi, neende 
Abarekabbi boosi. 

4Mani nimbaleeta mu nyuumba y'Omwaami, nimbeengisa mu siseenge 
sy'abaana ba Anani, omwaana wa Yigidaliya, omuundu wa Nasaae. Esiseenge 
sino syali aakulu w'esiseenge sya Maseya omwaana wa Saluumu, omuliindi 
w'olwaanyi, aambi neende esiseenge sy'abachweenufu. 

5Ndahate ebikoombe neende echupa chiichuule amalwa mu moni 
w'Abarekabbi; mani nimbaboolera endi, “Mung'we amalwa,” 

6Nae nibakobolamo bati: “Efwe haba sihuchia ohung'wa amalwa, 
hulw'abakuuka yeefwe Yonadabbu, omwaana wa Rekabbu, yatulagira ati, 
‘Mutang'wechaangaho amalwa, eng'we oba abasyaani beeng'we. 

7Haandi mutoombahaangaho enyuumba; mutataakaangaho emwo; 
mutalimaangaho endalo y'emisabbiibbu. Nae mumenyeenge sa mu mayeema 
endaalo choosi, hu munyale ohuyiindira mu syaalo simulimo koti 
bawalukeenda.’ 

8Mani hwadiira ebyo byoosi bi kuuka yeefwe Yonadabbu omwaana wa Rekabbu 
yatulagira, obutang'wa amalwa mu bulamu bweefwe bwoosi, efwe beene, 
abahasi beefwe, abasyaani beefwe, oba abahaana beefwe. 

9Yatulagira obutoombahaho amayuumba k'ohumenyamo neende 
ohutabechaangaho neende endalo ch'emisabbiibbu oba emikuunda oba emwo. 

10Nae humenyeenge sa mu mayeema. Hwawulira mani nihuhola ebyo byoosi bi 
Yonadabbu kuuka yeefwe bi yatulagira. 

11Nae Nebukadineesa omutuki wa Bbabbilooni niyaseeta esyaalo sino, 
hwaboola huti, ‘Yiche, mani lehe huchie Yerusalemu hulw'ohutya eye 
ly'Abakalidaaya neende eye lya Abasiria.’ Mani sakira huli mu Yerusalemu.” 

12Omwaami yalomaloma neende Yeremia n'aboola ati: 

13“Omwaami w'Obunyala, Nasaae wa Yisiraeli aboola ati: Chia oboolere abaandu 
bomu Buyudaaya neende abomu Yerusalemu oti: Omwaami ateeba ati, Haba 
simwaheeke haandi mwawulira bi mboola? 

14Abeechuhulu ba Yonadabbu omwaana wa Rekabbu baawulira bi yabalagira 
obutang'wa amalwa, mani haba sibang'wechaanga amalwa ohwoola buti, 
olwohuba baawulira bi kuuka yaabwe yabalagira. Nae Ese nomanoome 
naang'we amahabi maangi muno, nae nimuhaya ohuumbulira daawe. 

15Ndabatumira abahalaabani baange, abanabbi, ataali ohusinyiha nimboola 
endi, ‘Buli muundu hweeng'we alehe ebiima byae bibi, mani ahole ebiindu bilai. 
Haandi mulehe ohuloondaanga banasaae baandi neende 
ohubahalaabaniraanga, hu munyale ohumenya mu syaalo si ndababeresa, 
eng'we neende bakuuka yeeng'we.’ Nae eng'we haba simumbuliraanga oba 
mwaamanya bulai bi mboola daawe. 

16Abeechuhulu ba Yonadabbu omwaana wa Rekabbu badiira amalako ka kuuka 
yaabwe yababeresa, nae abaandu bano haba sibaambulira daawe. 

17Mani sakira Omwaami, Nasaae w'Amaye, Nasaae wa Yisiraeli aboola ati: Bone, 
njia ohukwiisa hu baandu bomu Buyudaaya neende abo boosi abali mu 
Yerusalemu esibi syoosi sindaboola ohubakwiisaho. Olwohuba ndalomaloma 
nabo mani nibahaya ohuwulira, ndabalaanga, nibahaya ohuungobolamo.” 

18Nae nimboolera Abarekabbu endi: “Omwaami w'Obunyala, Nasaae wa 
Yisiraeli aboola ati, Olwohuba mwawulira amalako ka Yonadabbu kuuka 
yeeng'we, mani mwaadiira amalako kae koosi, mwaahola bi yabalagira, 

19sakira Omwaami w'Obunyala, Nasaae wa Yisiraeli aboola ati: ‘Yonadabbu 
omwaana wa Rekabbu, anaabecheenge neende omwiichuhulu musyaani 
onabahalaabaniraanga endaalo choosi.’ ” 

Yeremia 36 

Bbaruku asomera mu nyuumba y'Omwaami olupapula lusiriingise 

1 Mu mwaaka kwohune kw'obutuki bwa Yehoyakimu omwaana wa Yosia 
Omutuki wa Buyudaaya, Omwaami yamboolera ati: 

2“Yeremia, bukula olupapula lusiriingise mani waandiikeho emboosi choosi chi 
hubooleere echidiira hu Yisiraeli neende hu Buyudaaya neende hu byaalo 
byoosi, ohutula hu ludaalo lu ndachaakiraho ohulomaloma naawe, ohutula mu 
ndaalo cha Yosia ohwoola buti. 

3Awuundi abaandu bomu Buyudaaya bachia ohuwulira esibi syoosi si ndekeehe 
ohubakwiisaho, mani buli muundu akaluuhane atule hu biima byae bibi, mani 
nyale ohubaleheramo ebyonoono byaabwe neende omusaango kwaabwe.” 

4Ndalaanga Bbaruku omwaana wa Neria, ndaamuboolera emboosi choosi chi 
Omwaami yali niyamboleere, mani Bbaruku yachandiika hu lupapula 
lusiriingise. 

5Mani nindagira Bbaruku nimboola endi: “Haba sisiifukiirirwa ohwiingira mu 
nyuumba y'Omwaami. 

6Sakira ewe chiaayo, hu ludaalo lu baandu basiibiraho enjala, mani osomere 
alafu abaandu boosi nibawulira, emboosi ch'Omwaami chi hubooleere 
ohwandiika echiri hu lupapula lusiriingise. Haandi ochia ohuchisoma eyiri 
abaandu batulire mu biko byomu Buyudaaya biindi bosi nibawulira. 

7Awuundi bahasabe Omwaami, mani buli muundu yaaleha ebiima byae bibi, 
olwohuba bi Omwaami aboolere ohuhola mu tima lyae neende mu bwaalaba 
bwae bihoongo nibyo. 

8Mani Bbaruku omwaana wa Neria naahola koti lu ndamulagira. Mani n'asoma 
hu lupapula lusiriingise emboosi ch'Omwaami naali mu nyuumba y'Omwaami.” 

9Mu mwaaka kwohutaanu kw'obutuki bwa Yehoyakimu omwaana wa Yosia, 
omutuki wa Buyudaaya, mu mwoosi kwohataanu-na-hane, balaangirira esisiibo 
mu moni w'Omwaami. Mani abaandu boosi abomu Yerusalemu neende abaandu 
boosi abomu biko byomu Buyudaaya nibasiiba. 

10Bbaruku yeemao yaasoma emboosi choosi echiri mu lupapula lusiriingise, 
emboosi choosi chi ndamuboolera abaandu boosi nibawulira. Yachisomera mu 
nyuumba y'Omwaami naali mu sisenge sya Gemaria omwaana wa Safani 
omwaandiiki, esiseenge mu lwaanyi lw'aakulu, hu mulyaango kw'Esiruwa 
silaangwa Siyaha esy'enyuumba y'Omwaami. 

Olupapula lusiriingise lusomerwa abahoongo 

11Mikaaya, omwaana wa Gemaria haandi omwiichuhulu wa Safani niyawulira 
Bbaruku n'asoma hu lupapula lusiriingise emboosi choosi chi Omwaami 
yaboola. 

12Yeehirira yaachia mu dooho ly'omutuki, niyeengira mu sisenge 
syomwaandiiki; yi bachweenufu boosi bali nibehaale. Elisama omuwandiiki, 
Delaya omwaana wa Semaya, Elinatani omwaana wa Akubboori, Gemaria 
omwaana wa Safani, Sedekia omwaana wa Hanania, neende abachweenufu 
boosi. 

13Mikaaya yababoolera emboosi choosi chi yawulira Bbaruku n'asomera 
abaandu. 

14Mani abachweenufu nibatuma Yehudi omwaana wa Netania, omwiichuhulu 
wa Selemia, omwiichuhulu wa Etiopia, ohuboolera Bbaruku ati, “Bukula 
olupapula lusiriingise lu osomeere abaandu, mani wiichie.” Mani Bbaruku 
omwaana wa Neria yakiinga olupapula lusiriingise yaaluleeta. 

15Bamuboolera bati, “Yihala aasi osome nihuwulira.” Mani Bbaruku 
n'abasomera. 

16Nae nibawulira emboosi choosi, batingaalanaho abeene-na-beene, nibatiire. 
Mani nibaboolera Bbaruku bati, “Huli neende ohuboolera omutuki emboosi 
chino choosi.” 

17Bateeba Bbaruku bati, “Tuboolereho, wanyala otye ohwandiika emboosi chino 
chosi? Yeremia niye owalomalomaanga naawe wandiika kose?” 

18Bbaruku yakobolamo ati, “Yeremia mweene niye owalomaloma emboosi 
chino, naange ndaachiandiika neende obuwiino hu lupapula lusiriingise luno.” 

19Mani abahoongo nibaboolera Bbaruku bati, Ewe neende Yeremia, muchie 
mweekise, abuleo omuundu onyala ohumanya yi muli. 

Omutuki asaamba olupapula lusiriingise 

20Abahoongo abo beemao baabiiha olupapula lusiriingise olwo mu siseenge 
sy'Elisama omwaandiiki, mani baachia eyiri omutuki mu lwaanyi, 
baamuboolera emboosi echo choosi. 

21Omutuki yatuma Yehudi ohuleeta olupapula lusiriingise. Yehudi yatusa 
olupapula lusiriingise olwo mu siseenge sy'Elisama omwaandiiki, naasisomera 
omutuki neende abahoongo boosi abali nibeemere nibebodoohaanie omutuki. 

22Kwali omwoosi kwa hataanu-na-hane. Omutuki yali niyehaale mu nyuumba 
yae y'etoocho niyootaanga omuliro. 

23Yehudi niyamalaanga ohusoma ebituundu bidatu oba bine, omutuki 
yaheengaangaho esituundu neende ehaande ly'omwaandiiki naasisukuna mu 

muliro, ohwoola lu lupapula lusiriingise lwoosi lwaweera mu muliro mani 
lwaaya lwoosi. 

24Nae omutuki noomba mulala hu bahalaabani bae abawulira emboosi chino 
choosi, haba sibatya oba beeyendeherera daawe. 

25Kata Elinatani neende Delaya neende Gemaria nibekweeda omutuki ahaye 
ohusaamba olupapula lusiriingise olwo, omutuki yahaya ohubawulira. 

26Mani omutuki yalagira Yerameli omwaana w'omutuki neende Selemia 
omwaana wa Asirieli neende Selemia omwaana wa Abudeeli ohudiira Bbaruku 
omwaandiiki neende Yeremia omunabbi. Nae Omwaami naabakisa. 

Yeremia yaandiika olupapula lusiriingise luundi 

27Bulaanu, omutuki niyamala ohusaamba olupapula lusiriingise, omwali 
emboosi chi Yeremia yaboolera Bbaruku mani yachandiika, Omwaami 
yaboolera Yeremia ati: 

28“Bukula olupapula lusiriingise luundi mani wandiikeho emboosi choosi echali 
hu lula, lu Yehoyakimu omutuki wa Buyudaaya yasaamba.” 

29Mani ebidiira hu Yehoyakimu omutuki wa Buyudaaya oyo, muboolere oti, 
Omwaami aboola ati, Osaambire olupapula lusiriingise luno noboola oti, 
“Lwasiina wandiikamo oti omutuki wa Bbabbilooni yaheechie mani asihirise 
esyaalo sino, haandi yaheete mani amalemo abaandu neende ebisolo?” 

30Mani sakira Omwaami aboola ebidiira hu Yehoyakimu omutuki wa Buyudaaya 
ati abulao omwaana wae owaheehale hu sisaala sy'obutuki sya Daudi. Haandi 
omulaambo kwao kwahasukunwe erwaanyi omubasu kukuubbe esideete 
haandi emboo yikudiire mu siro. 

31Njia ohumusaandya alala neende olwiibulo lwae neende abahalaabani bae 
hulw'ebibi byaabwe. Njia ohubakwiisaho, alala neende abomu Yerusalemu, 
neende hu baandu bomu Buyudaaya esibi syoosi. Olwohuba ndabalabula mani 
baahaya ohudeebayo daawe. 

32Yeremia yabukula olupapula lusiriingise luundi mani yaluberesa Bbaruku 
omwaana wa Neria, omwaandiiki wae. Bbaruku mani niyaandiika emboosi 
choosi chi Yeremia yamuboolera echali hu lupapula lusiriingise lu Yehoyakimu 
omutuki wa Buyudaaya lu yali nasaambire mu muliro, haandi nameedereho 
emboosi nyiingi echali nasilala chityo. 

Yeremia 37 

Ohusaba hwa Sedekia eyiri Yeremia 

1 Sedekia omwaana wa Yosia, yi Nebukadineesa omutuki wa Bbabbilooni yahola 
ohuba omutuki wa Buyudaaya, mu bweyaango bwa Koniya omwaana wa 
Yehoyakimu. 

2Nae Sedekia neende abahoongo bae oba abaandu bomu syaalo nabo nibahaya 
ohuwulira emboosi ch'Omwaami chi omunabbi Yeremia yalomloma. 

3Omutuki Sedekia yatuma Yehukaali omwaana wa Selemia, neende omulaamisi 
Sefaniya, omwaana wa Maseya, eyiri omunabbi Yeremia n'aboola ati: “Tusabire 
eyiri Omwaami Nasaae weefwe.” 

4Bulaanu Yeremia yali n'asisiiri ohuboywa, mani yali nasiikeendaanga mu 
baandu koti lu adaha. 

5Ebiha bino eye lya Hofura, omutuki wa Misiri lyoolere emwaalo hu lwaaho lwa 
Buyudaaya. Nae eye ly'Abakalidaaya nilyawulira lityo, lyamala lyaatula mu 
Yerusalemu. 

6Mani Omwaami yaboolera omunabbi Yeremia ati: 

7“Omwaami Nasaae wa Yisiraeli aboola ati, Chia oboolere omutuki wa 
Buyudaaya, oyo ohutumire yiindi ohundeteebaho oti, ‘Bona, eye lya omutuki wa 
Misiri eliichire ohuhuhoonya mbao liri aambi ohukobola mu syaalo syaalyo sya 
Misiri.’ 

8Mani Abakalidaaya bachia ohukobola balwaanie esiko sino. Bachia 
ohusiwaamba mani basisaambe omuliro.” 

9Omwaami aboola ati, Mutebacha abeene nimuboola muti, “Abakalidaaya haba 
sibachia hukobola daawe, olwohuba mubwadyeeri bachia ohukobola. 

10Kata mwahayiingira eye ly'Abakalidaaya elibalwaania lyoosi, mani 
badoong'ao abasikaari banyaalihe boong'ene nibeyaliise mu yeema, abo bachia 
ohusiingira sa basaambe esiko sino omuliro.” 

Yeremia adiirwa haandi aboywa 

11Bulaanu eye ly'Abakalidaaya nilyali nilitulire mu Yerusalemu olwohuba eye 
lya omutuki wa Misiri lyali nilisudire aambi, 

12Yeremia yatula mu Yerusalemu yaachia mu syaalo sya Bbenjamini eyiri 
abeeho bae anyoole omukabo kwae. 

13Nae niyoola hu Siruwa sya Bbenjamini, omuhuluundu w'abaliindi owali ao, 
eliita lyae nilyo Yiriya omwaana wa Selemia, omwiichuhulu wa Hanania, 
namwemesa, n'aboola ati, “Ewe oli ohweyiba ochie hu Bbabbilooni.” 

14Nae Yeremia naakobolamo ati, “Haba siindi hweeyiba ohuchia hu 
Bbabbilooni.” Nae Yiriya naatawulira daawe, nae yandiira yaanjira eyiri 
abahoongo. 

15Mani abachweenufu nibaanjalabira muno, haandi nibaahuya mani 
nibaamboyera mu nyuumba ya Yonatani omwaandiiki eyali niyeeholere ejeela. 

16Baanda mu jeela y'aasi mu liina, niimalamo endaalo yiingi. 

17Ebiha nibyabitao, omutuki Sedekia yatuma baanaange. Nindali mu dooho lyae, 
omutuki wandeeba mu bweekisi n'aboola ati, “Yiluwo emboosi yooli nayo 
ohutula eyiri Omwaami?” Mani ningobolamo endi, “Yiriwo.” Nimuboolera endi, 
“Ochia ohudiiswa mu mahono k'omutuki wa Bbabbilooni.” 

18Haandi ndateeba omutuki Sedekia endi, “Sibi siina siiholere eyiri ewe, oba 
eyiri abahalaabani bao oba eyiri abaandu esikera nimuumboya? 

19Abanabbi beeng'we bali yeena abo ababalaamiraanga nibaboola bati, 
‘Omutuki wa Bbabbilooni haba saachia ohubaseeta oba yaseeta esyaalo sino’? 

20Bulaanu ewe omutuki, omwaami waange, hwekweeda owulire mani ofukiirire 
si husaba: otangobosa mu nyuumba ya Yonatani omwaandiiki, nyale ohufwiira 
eyo.” 

21Ao mani omutuki Sedekia n'alagira mani nibamboyere mu lwaanyi 
lw'omuliindi w'edooho. Mani nindoong'a omwo, mani nibambechaanga buli 
ludaalo omugaati mulala, ohutula eyiri omuubbi w'emigaati, ohwoola lu migaati 
kyoosi kyawa mu siko. 

Yeremia 38 

Yeremia mu sidiba syahama 

1Bulaanu Sefatiya omwaana wa Matani, neende Gedalia omwaana wa Pasuhuri, 
neende Yukali omwaana wa Selemia, neende Pasuhuri omwaana wa Malukiya 
nibawulira bati Yeremia yali n'aboolera abaandu boosi ati, 

2“Omwaami aboola ati, oyo yeesi odoong'a mu siko muno achia ohufwiirwa mu 
biita, oba ohufwa enjala, oba ohufwa endwaae. Nae buli muundu onaatule mani 
yeyaanayo eyiri Abakalidaaya, achia ohuwona, haba saachia hwiitwa. Oyo niye 
onaawonienge obulamu bwae, mani abe omulamu.” 

3Omwaami aboola ati, “Esiko sino sichia ohudiiswa mu mahono k'eye ly'omutuki 
wa Bbabbilooni mani siwaambwe.” 

4Ao mani abachweenufu abo nibaboolera omutuki bati: “Leha omusaacha wuno 
yeetwe, olwohuba amala amaani mu basikaari neende abaandu badoong'ere mu 
siko sino, neende mu baandu boosi, n'aboolera emboosi chiri chityo. Olwohuba 
omusaacha wuno haba saadahisa abaandu bano omuleembe, nae abadahisa 
ebidinyu byoong'ene.” 

5Mani omutuki Sedekia n'abakobolamo ati, “Bone, nguyo ali mu mahono 
keeng'we. Olwohuba ese koti omutuki, sibulao siinyala ohubakayira.” 

6Mani nibadiira mani nibaasukuna mu sidiba sya Malukiya, omwaana 
w'omutuki, esyali mu lwaanyi lw'omuliindi, mani nibaanjira aasi neende 
emikoye. Esidiba esyo syali nisyahamamo amaachi, ohutusaho amadosi niko 
akalimo, mani nibaanyiniha omwo. 

7Nae Ebbedimeleki Omuitiopia mulade, owalichiingi mu dooho ly'omutuki, 
yawulira ati basukuune Yeremia mu sidiba. Esiha esyo omutuki yali niyehaale 
mu Siruwa sya Bbenjamini. 

8Ebbedimeleki naachiayo mani n'aboolera omutuki ati: 

9“Omwaami waange, ewe omutuki, abasaacha bano baholere bubi muno. 
Yeremia omunabbi bamusukuune mu sibida, mani achia ohufwiira omwo enjala, 
olwohuba emigaati kiweere mu siko.” 

10Mani omutuki n'alagira Ebbedimeleki Omuitiopia ati, “Bukula abasaacha 
badatu ochie nabo mani mwiinulule Yeremia omunabbi mu sidiba n'asisiiri 
ohufwa.” 

11Mani Ebbedimeleki naachia neende abasaacha abomu dooho ly'omutuki, 
n'atusamo engubo ngofu echataanduha, nachiboya hu mikoye, mani n'achiisa 
aasi mu sidiba eyiri Yeremia. 

12Ebbedimeleki Omuitiopia n'aboolera yeremiya ati: “Engubo ngofu echo, chite 
muuhwaaya mwao, emikoye kihaye ohuhuheenga.” Yeremia yahola atyo, 

13mani nibeenulula Yeremia ohutula mu sidiba. Mani Yeremia n'adoong'a mu 
lwaanyi lw'omuliindi. 

Sedekia yeteeba hu Yeremia 

14Ao mani omutuki Sedekia naatuma balaange Yeremia omunabbi, mani 
n'amwaakaanira hu mulyaango kwohudatu okwomu nyuumba y'Omwaami. 
Omutuko n'aboolera Yeremia ati: “Siriyo esiindu siindaha ohuhuteeba; 
otaangisa esiindu syoosi daawe.” 

15Yeremia n'amukobolamo ati, “Nihuboolera nitahukisire esiindu syoosi, ochia 
ohuunjita. Haandi nihukerakira, haba soochia huwulira emboosi chaange.” 

16Mani omutuki Sedekia nandechubira mu bweekisi n'aboola ati: “Ndeechuba 
eyiri Omwaami mulamu, oyo owatuba obulamu, endi haba siinjia huhwiita 
daawe oba ndaahuyaanayo eyiri abo abakiiya ohuhwiita.” 

17Mani Yeremia yaboolera Sedekia ati: Omwaami, Nasaae w'Amaye, Nasaae wa 
Yisiraeli aboola ati: “Niweyaanayo eyiri abachweenufu b'omutuki wa 
Bbabbilooni, ochia ohuwonia obulamu bwao, haandi esiko sino haba sisichia 
husaambwa omuliro. Ewe neende abomu nyuumba yao muchia ohuwonia 
obulamu bweeng'we. 

18Nae noohaya ohweyaanayo eyiri abachweenufu b'omutuki wa Bbabbilooni, 
manya oti esiko sino sichia ohukwa mu mahono k'Abakalidaaya, mani bachia 
ohusisaamba omuliro, mani wesi haba soochia hubeyibaho daawe.” 

19Mani omutuki Sedekia naakobolamo ati, “Tya Abayudaaya abeyaanayo eyiri 
Abakalidaaya. Nyala ohweyaanayo mu mahono kaabwe mani baasaandya.” 

20Yeremia n'amukobolamo ati, Haba soochia hweyaanayo eyiri abo daawe. 
Hwekweeda bulaanu owulire ekono ly'Omwaami mu ebyo bi huboolera, mani 
ochia ohuba bulai, haandi owonie obulamu bwao. 

21Nae noohaya ohweyaanayo, huno nihwo ohubonehera hu Omwaami 
yaanjekeese; 

22Bona, abahasi boosi abadoong'a mu dooho ly'omutuki wa Buyudaaya, bachia 
ohuyirwa eyiri abachweenufu b'omutuki wa Bbabbilooni, haandi bachia 
ohuchia nibaboola bati, Abeecha bao baweesikaanga bahubacha mani 
nibahuyiingira. Bulaanu babweene bati oyaandire mu madosi nabo 
nibeeyiruhira. 

23“Haandi abahasi bao boosi neende abaana bao bachia ohubayaanayo eyiri 
Abakalidaaya, mani ewe mweene haba soochia ohubeyiibaho daawe, nae ochia 
ohuwaambwa neende omutuki wa Bbabbilooni; mani esiko sino sichia 
ohusaambwa omuliro.” 

24Mani omutuki Sedekia n'aboolera Yeremia ati, “Leha omuundu yeesi 
atamanyaho emboosi chino, mani sibulao esibi syahahukweeho daawe. 

25Nae abachweenufu nibawulira bati nomanoome naawe mani bahuteeba bati, 
‘Tuboolere, siina syeene sy'oboolere omutuki, haandi omutuki ahuboolere siina; 
otatukisa esiindu syoosi, ataali ao huchia ohuhwiita,’ 

26obakobolamo oti, Mbeera saba omutuki endi bataangobosa mu nyuumba 
Yonatani ohufwiira omwo.” 

27Abahunuufu boosi nibeecha eyiri Yeremia mani nibamuteeba, mani 
n'abakobolamo koti lu omutuki yamulagira. Mani nibawaao, olwohuba abulao 
owaali nawuliire ebyalomwalomwa. 

28Yeremia yadoong'a sa mu lwaanyi lw'omuliindi ohwoola hu ludaalo lu 
Yerusalemu syawaambirwaho. 

Yeremia 39 

Ohuwaambwa hwa Yerusalemu 

1Mu mwaaka kwa hataanu-na-hane ech'obutuki bwa Sedekia omutuki wa 
Buyudaaya, mu mwoosi kw'ehumi, Nebukadineesa omutuki wa Bbabbilooni 
neende eye lyae lyoosi, baseeta Yerusalemu. 

2Mu mwaaka kw'ehumi neende mulala okw'obutuki bwa Sedekia, mu mwoosi 
kwohune, hu ludaalo lwa hataanu-na-hane olw'omwoosi okwo, Abakalidaaya 
badomola eliina mu sida sy'esiko. 

3Yerusalemu nisyawaambwa, abahoongo b'omutuki wa Bbabbilooni boosi 
beengira beehala mu Siruwa sy'Akatikaati. Mwaabo nimwo omwaali: Nerigali-
Sareseeri, Samiga-Nebbo, Sarisekimu Omurabbisari, Nerigali-sareseeri, 
Omurabbimagi, neende abahunuufu baandi boosi ab'omutuki wa Bbabbilooni. 

4Nae Sedekia omutuki wa Buyudaaya neende abasikaari boosi nibabona 
ebikwiireo, beeruha, baatula mu siko esyo esiro. Bachiira hu ngira yomundalo 
y'omutuki, nibabitira akatikaati w'ebida bibiri, mani nibeeyiba nibachiira mu 
hooho lya Yorodaani. 

5Nae eye ly'Abakalidaaya niliboongaho, niliwaambira omutuki Sedekia mu 
bipaapi bya Yeriko. Bulaanu bamuyira Ribbila, mu syaalo sy'Amaati eyiri 
Nebukadineesa omutuki wa Bbabbilooni. Nebukadineesa n'amuheengera 
omusaango. 

6Eyo Ribbila, omutuki wa Bbabbilooni niyo yi yeetera abaana ba Sedekia mu 
moni wae naabona. Omutuki wa Bbabbilooni haandi yeeta abahunuufu bomu 
Buyudaaya boosi. 

7Nebukadineesa omutuki wa Buyudaaya n'achomola mu Sedekia emoni, mani 
n'amuboya neende eminyororo, naamuyira Bbabbilooni. 

8Abakalidaaya basaamba enyuumba y'omutuki neende enyuumba ch'abaandu, 
haandi nibalikula ebida byomu Yerusalemu. 

9Mani Nebbusaradaani, omuhoongo w'eye, naayirwa mu jeela mu Bbabbilooni 
abaandu bali nibadoong'ere mu siko, neende abo abali niberuuhe 
nibeyaanireyo. 

10Nebbusaradaani, omuhoongo w'eye, naaleha mu Buyudaaya abamanani 
baandi abataaliho neende esiindu syoosi daawe, mani naababeresa endalo 
ch'emisabbiibbu, neende emikuunda. 

Yeremia alehuulwa 

11Nebukadineesa omutuki wa Bbabbilooni mani naalagira Nebbusaradaani 
omuhoongo w'eye ebidiira hu Yeremia n'aboola ati, 

12“Mubukule mani omuliinde bulai, haandi otamuholaho esibi syoosi daawe, nae 
muholere buli siindu sy'ahusaba.” 

13Mani Nebbusaradaani, omuliindi w'eye, neende Nebbusasibbaani Omurasaari, 
neende Nerigali-Sareseeri Omurabimaagi, neende abahunuufu boosi 
ab'omutuki wa Bbabbilooni 

14nibatuma baleete Yeremia ohutula mu lwaanyi lw'omuliindi. Mani 
nibamudiisa Gedalia omwaana wa Ahikamu, omwiichuhulu wa Safani, amuyire 
engo wae. Ao mani Yeremia naamenya alala neende abaandu bae. 

Esuubi lya Ebbedimeleki 

15Omwaami yamboolera nisiboyeerwe mu lwaanyi lw'omuliindi oyo ati: 

16“Yeremia, chia oboolere Ebbedimeleki Omuitiopia oti, Omwaami w'Obunyala, 
Nasaae wa Yisiraeli aboola ati: Bona, njia ohwooseresa emboosi chaange, njose 
esibi hu siko sino, nae haba siinjia hukwiisaho esilai. Sino sichia ohwoolerera 
mani wesi ochia ohusibona neende emoni chao. 

17Nae Ese Omwaami, njia ohuhuwonia, haba soochia hudiiswa mu mahono 
k'abaandu booli ohutya abo. 

18Olwohuba mubwadyeeri bweene, njia ohuhuwonia, haba soochia hwiitwa 
daawe. Nae ochia ohuwonia obulamu bwao, olwohuba wandeesika. Ese 
Omwaami, Niise oboolere.” 

Yeremia 40 

Yeremia amenya neende Gedalia 

1Omwaami yalomaloma naange, Nebbusaradaani omuhoongo w'eye naamalire 
ohundehuula ohutula Rama, yi bali nibaanjirire nibaamboyere eminyororo alala 
neende abaandu boosi abatula Yerusalemu neende mu Buyudaaya mani 
nibabayira Bbabbilooni mu buwaambe. 

2Omuhoongo w'eye yanaanga yamboolera ati, “Omwaami Nasaae wao 
yalaangirira esibi hu syaalo sino; 

3Omwaami asyoosereese, aholere koti lu yaboola. Bino byoosi bikwiireo, 
olwohuba mwonoona mu moni w'Omwaami, haandi mwaamujeemera. 

4Bulaanu, bona, mbano ndi ohuhuboololaho eminyororo enyaanga yino. 
Noobona oti silai ohuchia naange Bbabbilooni, yiicha huchie, mani njia 
ohuhuliinda bulai; nae noobona oti haba sisilai ohuchia naange Bbabbilooni, 
haba oteecha daawe. Bona, esyaalo syoosi siri mu moni wao; woosi-woosi 
y'obaasa oti alai, haandi yoodaha ohuchia, niyo yooba ochia. 

5Nooheengao ohudoong'a, mani kobola eyiri Gedalia omwaana wa Ahikamu, 
omwiichuhulu wa Safani, yi mutuki wa Bbabbilooni adoolere ohuba gafana 
w'ebiko byomu Buyudaaya, mani omenye alala neende abaandu bao, oba onyala 
ohuchia abuundu waandi y'odaha.” Mani omuhoongo w'eye niyamberesa 
ebyohulya neende esiyaanwa, yandeha ndaawaao. 

6Ndachia eyiri Gedalia omwaana wa Ahikamu, Misipa, ndaamenya mu baandu 
ba baleha mu syaalo. 

Gedalia, gafana wa Buyudaaya 
(2 Abat 25:22-24) 

7 Abahoongo b'amaye bali mu byaalo neende abasikaari baabwe bawulira bati 
omutuki wa Bbabbilooni adoolere Gedalia omwaana wa Ahikamu ohuba gafana 
mu syaalo, haandi neende ohuliinda abaandu bahiramo obumanani mu syaalo, 
abatayirwa Bbabbilooni. 

8Yisimaeli omwaana wa Netania, neende Yohanani omwaana wa Kareya, neende 
Seraya omwaana wa Tanuhumeti, neende abaana ba Efai Omunetofaati, 
Yesaniya omusyaani owa Maka, nibachia neende abasikaari baabwe Misipa eyiri 
Gedalia. 

9Gedalia omwaana wa Ahikamu, yaabeechubira alala neende abasikaari baabwe 
n'aboola ati: “Mutatya ohuhalaabanira Abakalidaaya daawe. Menye sa mu syaalo 
muno, muhalaabanireenge omutuki wa Bbabbilooni, muba muchia ohuba bulai. 

10Ese njia ohuba Misipa, ohubawoseraanga eyiri Abakalidaaya abali ohwiichia 
yi huli. Nae eng'we, mubuuse mani mubiihe amalwa k'emisabbiibbu neende 
ebyaamo by'esiminyu neende amafuta, mani mumenye mu biko byeeng'we bi 
muwaambire bino.” 

11Mu ngeri nasilala eyo, Abayudaaya boosi abali nibamenya mu Moabbu neende 
mu b'Abaamooni neende mu Edomu neende mu byaalo biindi nibawulira bati 
omutuki wa Bbabbilooni yali naalehere Abayudaaya baandi ohudoong'a mu 
Buyudaaya, haandi n'adoolere Gedalia omwaana wa Ahikamu ohuba gafana 
waabwe. 

12Abayudaaya boosi beemao baakaluha ohutula mu bituundu byoosi bi bali 
basalaaniiremo ohwiicha mu syaalo sya Buyudaaya. Mani nibeecha eyiri Gedalia 
Misipa; nibabuusa efiini y'emisabbiibbu neende ebyaamo byomu siminyu biindi 
ebiingi muno. 

Gedalia yeetwa 
(2 Abat 25:25-26) 

13Bulaanu, Yohanani omwaana wa Kareya neende abeemirisi b'amaye boosi 
abali nibeweereyo beecha eyiri Gedalia e Misipa 

14baamuteeba bati: “Osimanyire oti Balisi omutuki wa Abaamooni atumire 
Yisimaeli omwaana wa Netania ohuhwiita?” Nae Gedalia naatafukiirira emboosi 
chaabwe daawe. 

15Yohanani omwaana wa Kareya yachia Misipa yaalomaloma neende Gedalia 
mu bweekisi n'aboola ati: “Leha njie mani njite Yisimaeli omwaana wa Netania, 
mani abulao bula omuundu yeesi onasimanye. Lwasiina alehwa ahwiite, mani 
Abayudaaya boosi abahwebuusireho baasalaana, mani basihirisa Abayudaaya 
badoong'ereo?” 



1591 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

16Gedalia omwaana wa Ahikamu yaboolera Yohanani omwaana wa Kareya ati: 
“Otahola esiindu esyo. Olwohuba by'oli ohulomaloma hu Yisimaeli haba si 
byadyeeri.” 

Yeremia 41 

1 Mu mwoosi kwa hataanu-na-habiri, Yisimaeli omwaana wa Netania, 
omwiichuhulu wa Elisama, ow'olwiibulo lutuki haandi mulala hu bahunuufu 
b'omutuki, yeecha Misipa neende abasaacha ehumi ohubona Gedalia omwaana 
wa Ahikamu. Nibali ohuliira alala ebyohulya, 

2Yisimaeli omwaana wa Netania neende abasaacha ehumi bali nae basobolayo 
engaanga chaabwe beeta Gedalia omwaana wa Ahikamu yi mutuki wa 
Bbabbilooni yali n'adoolere ohuba gafana mu syaalo esyo. 

3Yisimaeli haandi niyeeta Abayudaaya boosi abali neende Gedalia, neende 
abasikaari Bakalidaaya abali nibadoong'ereo. 

4Hu ludaalo luloonda olwo lu beeteraho Gedalia, omuundu yeesi n'asisiiri 
ohusimanya, 

5abasaacha amahumi kataanu-na-kadatu boola nibatula Sekemu neende Siilo 
neende Samaria. Bali nibeebekereho ebirefu byaabwe, nibatanduule engubo 
chaabwe, haandi nibesaandake-saandake emibiri kyaabwe, nibaleeta 
ebiyaanwa by'emwo neende obubbaani bw'ohunioohesa ohuyaana mu 
nyuumba y'Omwaami. 

6Yisimaeli omwaana wa Natania yeecha ohutula Misipa ohubabukaanira, naalira 
amasika. Niyababukaana, yababoolera ati: “Mwiiche mubone Gedalia omwaana 
wa Ahikamu.” 

7Nae niboola mu siko, Yisimaeli omwaana wa Netania neende abasaacha bae 
babeeta mani baasukuna emilaambo kyaabwe mu sidiba. 

8Nae mwalimo abasaacha ehumi mwaabo ababoolera Yisimaeli bati: “Otatwiita 
daawe, olwohuba huli neende engaano, amabere masuungu, amafuta, neende 
obuuhi ebyakiswa mu mikuunda kyeefwe.” Mani nibabaleha nibatabeeta daawe 
alala neende abaasye. 

9Bulaanu esidiba si Yisimaeli yali nasukuunemo emilaambo ky'abasaacha ba yali 
niyeetere syali esihoongo muno, si omutuki Asa yali naayabire, ohweekaya 
Bbaasa omutuki wa Yisiraeli owali naamuseetere. Mani Yisimaeli 
naasiichusamo emilaambo ky'abaandu ba yali niyeetere. 

10Yisimaeli yayira mu jeela abaandu boosi abali nibali mu Misipa, yaaboya 
abahaana b'omutuki neende abaandu boosi abali nibadoong'ere mu Misipa, ba 
Nebbusaradaani, omuhoongo w'eye, ba yaali naaleheere Gedalia omwaana wa 

Ahikamu. Yisimaeli omwaana wa Netalia yabayira mu jeela mani yaambuha 
yaachia mu syaalo sy'Abaamooni. 

11Nae Yohanani omwaana wa Kareya neende abeemirisi b'amaye abali nae 
nibawulira obwiiti bu Yisimaeli omwaana wa Netania yali naaholere, 

12babukula abasaacha baabwe baachia ohulwaania Yisimaeli omwaana wa 
Netania. Bamunyoola naali hu sidiba sihoongo esiri mu Gibbeoni. 

13Mani abaandu boosi abali neende Yisimaeli nibabona Yohanani omwaana wa 
Kareya neende abeemirisi b'amaye abali nae, basangaala muno. 

14Abaandu boosi ba Yisimaeli yali nayirire mu jeela ohutula Misipa mani 
bakaluuhana beeruha nibakobolayo, baachia eyiri Yohanani omwaana wa 
Kareya. 

15Nae Yisimaeli omwaana wa Netania neende abasaacha ba yali nabo bataanu-
na-badatu beeyiba hu Yohanani, baachia mu syaalo sy'Abaamooni. 

16Yohanani neende abeemirisi b'amaye abali nae boosi babukula abaandu boosi 
ba Yisimaeli omwaana wa Netania ba yali naayirire mu jeela ohutula Misipa 
naamalire ohwiita Gedalia omwaana wa Ahikamu. Omwo nimwo omwali: 
abasikaari, abahasi, abaana, neende abalooye, ba Yohanani yakobosa ohutula 
Gibbeoni. 

17Bachia baaba Geruti-Kimihamu aambi neende Bbetilehemu, nibadaha ohuchia 
Misiri, 

18olwohuba bali nibatiire Abakalidaaya. Babatya olwohuba Yisimaeli omwaana 
wa Netania yali niyeetere Gedalia omwaana wa Ahikamu, yi mutuki wa 
Bbabbilooni yali naaholere ohuba gafana w'esyaalo esyo. 

Yeremia 42 

Abaandu basaba Yeremia bati abasabire eyiri Nasaae 

1Abeemeresi b'amaye boosi alala neende Yohanani omwaana wa Kareya neende 
Asaria omwaana wa Hosaya, neende abaandu boosi ohutulira elalira hu muyere 
ohiramo, ohwoolera elalira hu muhuluundu ohiramo, basuda aambi 

2baaboolera Yeremia omunabbi bati: “Leha amaliro keefwe koole yooli, mani 
osabe Omwaami, Nasaae wao. Sabira abaandu bano boosi abadoong'ao 
(olwohuba efwe abalichiingi abaangi, hudoong'ereo abadiidi muno, koti lu 
mweene obona). 

3Saba Omwaami, Nasaae wao anyale ohutweekesa engira yi huhoyere ohudiira, 
haandi atweekese si huhoyere ohuhola.” 

4Yeremia omunabbi yabakobolamo ati: “Mbuliire amahuwa keeng'we; mani 
bone, njia ohusaba Omwaami Nasaae weeng'we koti lu mwekweedere, mani buli 

siindu si Omwaami anaakobolemo, nisyo siinjia ohubaboolera; sibulao esiindu 
si ndaabakise daawe.” 

5Nabo baboolera Yeremia bati: “Leha Omwaami abe omuloli weefwe wadyeeri 
haandi omweesikwa, atudiise omusaango nihutahola ebyo byoosi bi Omwaami 
Nasaae wao ahutumire yi huli. 

6Oba sinaabe esilai oba esibi, huchia ohuwulira ekono ly'Omwaami Nasaae 
weefwe yi huli ohuhutumaho huti otusabire, hunyale ohuba bulai nihuwulira 
ekono ly'Omwaami Nasaae weefwe oyo.” 

Omwaami akobola mu husaba hwa Yeremia 

7Endaalo ehumi nichabitao, Omwaami yalomaloma naange. 

8Ndeemao ndaalaanga Yohanani omwaana wa Kareya neende abeemeresi 
b'amaye boosi abali nibali nae, neende abaandu baandi boosi. 

9Ndababoolera endi, “Omwaami, Nasaae wa Yisiraeli, oyo yi mwaandumaho 
ohubasabira aboola ati: 

10Nimudoong'a mu syaalo sino, mba njia ohuboombaha, mani haya ohubalikula; 
njia ohubataaka, mani haye ohubeeya; olwohuba njia ohweyolobya haye 
ohubakwiisaho esibi syoosi. 

11Mulehere ao ohutiichaanga omutuki wa Bbabbilooni, yi mwatya oyo. 
Omwaami aboola ati, mutamutya daawe, olwohuba ndi naang'we, ohubawonia 
neende ohubanunula ohutula mu mahono kae. 

12Njia ohubakwiira esisa, mani yeesi abakwiire esisa abalehe mube mu syaalo 
syeeng'we syeene sino. 

13Nae nimuboola muti, ‘Haba sihuchia ohudoong'a mu syaalo sino’ nimujeemera 
Omwaami Nasaae weeng'we 

14nimuboola muti, ‘Haba, huchia ohuchia mu syaalo sya Misiri, hube eyo 
yihutachia ohunyoola ebiita, oba ohuwuliraho ekono ly'eturumbete, oba enjala 
ohutulumaho.’ 

15Sakira, eng'we abadoong'ere mu Buyudaaya, muwulire Emboosi y'Omwaami. 
Omwaami w'Obunyala, Nasaae wa Yisiraeli aboola ati: ‘Nimuheengereo ohuchia 
Misiri ohumenyayo, 

16ebiita bi mutya bicha ohubanyoola eyo, haandi enjala yi mutya eyo yicha 
ohubaloondaho mu syaalo sya Misiri; mani eyo niyo yi muba muchia ohufwiira. 

17Abaandu boosi abamaliriire ohuchia Misiri ohumenya eyo bachia ohufwa 
ebiita, enjala neende oluumbe bi njia ohubaleetaho. 

18“Olwohuba Omwaami w'Obunyala, Nasaae wa Yisiraeli aboola ati: ‘Koti lu tima 
neende obwaalaba bwaange byaaka hu baandu bomu Yerusalemu, nilwo lu 

bwaalaba bwaange buchia ohukwaaho, niwiichuhana mwaachia mu Misiri. 
Muchia ohubeechaanga esitiisa eyiri abaandu, abaandu bahabalekeereseenge, 
mani beehoonyeraanga eliita lyeeng'we nibabwaaba. Haandi haba 
simwahaboneho esyaalo sino ehabi liindi.’ 

19Eng'we abadoong'ereo mu Buyudaaya, Omwaami ababoolera ati, ‘Mutachia 
mu Misiri.’ Mumanyire elalira muti malire ohubalabula enyaanga yino, 

20endi abeene muli ohukosya obulamu bweeng'we. Olwohuba niing'we 
abaanduma eyiri Omwaami nimuboola muti, ‘Tusabireho eyiri Omwaami 
Nasaae weefwe, mani buli siindu si Omwaami Nasaae weefwe anaahulagire, 
otuboolere mani huba huchia ohusihola.’ 

21Bulaanu mbao mbaboolere, nae nimuhaya ohuwulira ekono ly'Omwaami 
Nasaae weeng'we mu buli siindu si yaanduma ohubaboolera, 

22manyire elalira muti muchia ohufwiira mu biita, oba ohufwa enjala, oba 
ohufwa oluumbe mu syaalo si muli ohwekoomba ohuchia ohumenyamo.” 

Yeremia 43 

Yeremia ayirwa mu Misiri 

1Mani ese Yeremia ndeemao ndaaboolera abaandu boosi emboosi choosi chi 
Omwaami Nasaae waabwe, yali ni yaandumire ohubaboolera. 

2Asaria omwaana wa Osaaya neende Yohanani omwaana wa Kareya neende 
abasaacha boosi beehuduumbasa baaboolera Yeremia bati: “Leha ohutubacha. 
Omwaami Nasaae weefwe haba saahutumira ohuboola oti, ‘Haba simuchia 
Misiri ohumenya eyo’; 

3nae humanyire huti Bbaruku omwaana wa Neria niye ohuchuubire, ati otudiise 
mu mahono k'Abakalidaaya, batwiite, oba batuyire Bbabbilooni mu buwaambe.” 

4Yohanani omwaana wa Kareya neende abeemeresi b'amaye boosi neende 
abaandu boosi beemao baahaya ohuwulira ekono ly'Omwaami, ohudoong'a mu 
syaalo sya Buyudaaya. 

5Nae Yohanani omwaana wa Kareya neende abeemeresi b'amaye boosi bayira 
mu Misiri abaandu boosi abali nibadoong'ere mu Buyudaaya neende abo abali 
nibakoboole mu Buyudaaya ohutula mu byaalo bi bali nisalaanirmo 

6abasaacha, neende abahasi, neende abaana bayere neende abahaana 
b'omutuki, neende buli muundu yeesi yi Nebbusaradaani omuhoongo w'amaye 
yali naaleheere Gedalia omwaana wa Ahikamu, omwiichuhulu wa Safani. Omwo 
nimwo omwali Yeremia omunabbi neende Bbaruku omwaana wa Neria. 

7Bajeemera esyo si Omwaami yali naabalagiire; mani baachia mu Misiri, 
ohwoolera elalira mu siko sya Tapaneesi. 

8Omwaami yaboolera Yeremia naali Tapaneesi ati: 

9Bukula amakina mahoongo, mani okayabire aasi w'abuundu yi beengirira mu 
dooho ly'omutuki wa Misiri Tapaneesi, abasaacha Bayudaaya nibabona, 

10obaboolere oti, Omwaami w'Obunyala, Nasaae wa Yisiraeli aboola ati: Bone, 
njia ohutuma omuhalaabani waange Nebukadineesa omutuki wa Bbabbilooni, 
yeeche ate esisaala syae sy'obutuki hu makina ka njabiire aasi kano, mani 
abaambeho eyeema lyae ly'obutuki. 

11Nebukadineesa oyo yaheeche awaambe esyaalo sya Misiri. Mani abo 
ab'ohufwa oluumbe bafwe, abo ab'ohuyirwa mu buwaambe bayirwe mu 
buwaambe, haandi abo ab'ohufwiira mu biita bafwiire mu biita. 

12“Ndahaaduse omuliro hu masabo ka banasaae bomu Misiri, mani omutuki wa 
Bbabbilooni yahasaambe banasaae bomu Misiri haandi yaabakiinga n'abayira 
mu buwaambe. Yahalabye esyaalo sya Misiri, koti lu mwaayi yahalabya engubo 
yae yidiirire amasaanda. Mani yeeweereo mu muleembe. 

13Yahafunakefunake esiiro cha Heliopoli echiri mu syaalo sya Misiri; haandi 
yahasaambe enyuumba chia banasaae bomu Misiri.” 

Yeremia 44 

Emboosi y'Omwaami eyiri Abaisiraeli bali mu Misiri 

1Omwaami yalomaloma naange ebidiira hu Bayudaaya boosi abali mu syaalo sya 
Misiri mu biko bya Migidooli, neende Tapaneesi, neende Mefisi, neende mu 
situundu sya Patiroosi. 

2Omwaami w'Obunyala, Nasaae wa Yisiraeli aboola ati: “Abeene mubweene 
esyonoono syoosi singwiisire hu Yerusalemu neende hu biko bya Buyudaaya 
byoosi. Bone, bulaanu byehola amakuunda, haandi abulao omuundu 
obimenyeremo, 

3olwohuba abaandu bamwo bonoona, mani nibasiingisa etima lyaange, 
nibanioohesera banasaae baandi obubbaani haandi nibahalaabanira banasaae 
abo, ba beene bali nibataamanyire, noomba bakuuka yaabwe. 

4Ndabatumiraanga abahalaabani baange abanabbi butoli-toli, ohubalabula bati, 
‘Mutaholaangaho esiindu sy'omusiro sindasyuula.’ 

5Nabo nibahaya ohuwulira, haandi nibatataaho omwooyo ohuleha ebyonoono 
byaabwe neende ohunioohesa obubbaani eyiri banasaae baandi. 

6Mani sakira obwaalaba neende etima byaandiira, mani nimbiidisa hu biko 
byomu Yerusalemu neende hu ngira chomu Yerusalemu; mani nibyeehola 
amakuunda omutaali omuundu ohwoola buti.” 



1596 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Mani bulaanu Omwaami Nasaae w'Obunyala, Nasaae wa Yisiraeli ateeba ati: 
“Lwasiina abeene mweereteera esyonoono sihoongo syakiira ao? Lwasiina 
mudaha ohusihirisa abasaacha neende abahasi, abaana badoto neende abayere, 
ohutula mu Buyudaaya, abuleo odoong'ao mulwiibulo lweeng'we? 

8Lwasiina muundiisa etima olw'ebiindu bi muhola, nimunioohesera obubbaani 
eyiri banasaae baandi abomu syaalo sya Misiri simuchia ohumenyamo? 
Lwasiina muhola mutyo, ohwesihirisa neende ohulekeereswa, neende 
ohubwaabwa neende abaandu bomu byaalo byohu syaalo byoosi? 

9Mwiibiriire ebyonoono bya bakuuka yeeng'we, neende eby'abatuki bomu 
Buyudaaya, ebyonoono by'abahasi baabwe, ebyonoono byeeng'we beene 
neende ebyonoono by'abahasi beeng'we, bi baholera mu syaalo syomu 
Buyudaaya neende mu ngira chomu Yerusalemu? 

10Mani ohwoola buti, haba simwaakamaanga ohwehuduumbasa daawe, 
noomba ohuhayaanga ohuunjisamo oluyaali, noomba ohuhayaanga 
ohuholeraanga hu malako kaange, ka ndababeresa, eng'we neende bakuuka 
yeeng'we.” 

11Mani sakira Omwaami w'Obunyala, Nasaae wa Yisiraeli aboola ati: “Bone, njia 
ohubatingaala neende obwaalaba, mani sihirise Buyudaaya syoosi. 

12Haandi abaandu bomu Buyudaaya abadoong'ao mani baheengao ohuchia 
ohumenya mu syaalo sya Misiri, njia ohubasihirisirayo boosi. Boosi-boosi, 
abahuluundu neende abayere, bachia ohufwiira mu syaalo sya Misiri. Bachia 
ohufwiira mu biita, oba ohufwa enjala. Bahabe esyohutya, esibwaabo, neende 
osyohulekwa eyiri abaandu. 

13Njia ohusaandya abamenya mu syaalo sya Misiri koti lu ndasaandya 
Yerusalemu nindehoonyera ebiita, enjala neende endwaae. 

14Mani abaandu bomu Buyudaaya abadoong'ao mani nibachia ohumenya mu 
syaalo sya Misiri, abuleo owahaone oba yaadoong'ao oba yaakobola mu syaalo 
syomu Buyudaaya, haba sibekoomba ohukobolayo bamenyemo. Olwohuba 
abulao owahakoboleyo, ohumalaho bawalukeenda badiidi muno.” 

15Ao mani abasaacha boosi abali nibamanyire bati abahasi baabwe banioohesa 
obubbaani eyiri banasaae baandi, neende abahasi boosi abali nibeemere ao, 
neende esidiiyiha sy'abaandu sihoongo, neende abaandu boosi abali mu syaalo 
sya Misiri Patiroosi, nibakobola mu Yeremia nibaboola bati: 

16“Haba sihudaha huwulira emboosi ch'otuboolera mu liita ly'Omwaami. 

17Nae huchia ohwemeeda ohuhola buli siindu sihuheengereo ohuhola. Huchia 
ohunioohesa obubbaani eyiri nasaae muhasi w'ekulu haandi huchia 
ohumuchuhira ebiyaanwa by'ohung'wa, koti lu efwe neende bakuuka yeefwe, 
neende abatuki beefwe, neende abachweenufu beefwe hwaholaango mu biko 

byomu Buyudaaya neende mu ngira chomu Yerusalemu; olwohuba olwo nilwo 
lu hwabechaanga neende ebyohulya biingi muno, mani nihuba bulai, haandi 
sibulao esiindu syatunyasaho daawe. 

18Nae ohutula luhwaakama ohunioohesa obubbaani eyiri nasaae muhasi 
w'ekulu, neende ohumuchuhira ebiyaanwa byohung'wa, bulaanu hubula 
esiindu syoosi haandi husihisiriswa neende ebiita neende enjala.” 

19Mani abahasi nibameedaho bati, “Nihwanioohesaanga obubbaani eyiri nasaae 
muhasi w'ekulu haandi hwamuchuuhiraanga ebiyaanwa by'ohung'wa, 
abasaacha beefwe babechaangao mani nibasiira bi hwaholaanga.” 

20Mani nimboolera abaandu boosi, abasaacha neende abahasi abali 
nibangoboolemo batyo endi: 

21“Obubbaani bumwanioohesera mu biko byomu Buyudaaya neende mu ngira 
chomu Yerusalemu, eng'we neende bakuuka yeeng'we, abatuki beeng'we 
neende abachweenufu beeng'we, neende abaandu bomu syaalo, mubaasa muti 
Omwaami haba siyabumanya, oba muti yabwiibirira? 

22Omwaami haba siyanyala ohwesimiirisa ebyonoono byeeng'we neende 
eby'omusiro bi mwahola; mani sakira esyaalo syeeng'we syeehola ekuunda 
syabwaabwa mani syadoong'a nisibulamo omuundu osimenyamo, ohwoola 
buti. 

23Amasira ako ka muli ohubona kabakwaaho olwohuba mwanioohesa 
obubbaani, haandi olwohuba mwonoona eyiri Omwaami, mani mwaahaya 
ohuwulira ekono ly'Omwaami oba ohuholera hu malako kae, mani sakira 
amasika kano kabakwaaho ohwoola buti.” 

24Mani nimboola abaandu boosi neende abahasi boosi endi: “Wulire Emboosi 
y'Omwaami, eng'we Abayudaaya mweesi abali mu syaalo sya Misiri, 

25Omwaami Nasaae w'Obunyala, Nasaae wa Yisiraeli aboola ati, ‘Eng'we neende 
abahasi beeng'we mulomalome neende eminwa kyeeng'we, haandi 
mwooseresa neende amahono keeng'we, nimuboola muti, muchia ohuhola bi 
mweechuba, ohunioohesera nasaae muhasi w'ekulu obubbaani, neende 
ohumuchuhira ebiyaanwa by'ohung'wa.’ Mani mwomiise ebyeeyamo beeng'we 
haandi muhole bi mweeyama.” 

26“Mani sakira eng'we Abayudaaya mweesi abali mu syaalo sya Misiri, wulire 
Emboosi y'Omwaami: Omwaami aboola ati: Bone, ndeechuba mu liita lyaange 
ly'oluyaali endi, Sisiifukiirisa kata mulala hweeng'we abomu Buyudaaya abali 
mu syaalo sya Misiri, ohweechuba niyehoonyera eliita lyaange, n'aboola ati: 
‘Koti lu Omwaami Nasaae lwaali omulamu.’ 

27Bone, njia ohubona endi haba simunyoola ebilai nae amasira niko akachia 
ohubakwaaho. Abasaacha Bayudaaya boosi abali mu syaalo sya Misiri 
bahafwiire mu biita, oba bahafwe enjala, ohwoola lu boosi bahasihirire bawaao. 

28Nae abo abahawoneo baahaya ohwiitwirwa mu syaalo sya Misiri, mani 
baakobolayo mu syaalo sya Buyudaaya, bahabe abadiidi muno. Mani 
abahadoong'eo mu Buyudaaya, abo abahabe abalamu nibatulire mu syaalo sya 
Misiri, bahamanye oba emboosi chaange nicho echadyeeri oba echeeng'we. 

29Omwaami aboola ati, omweeni niye ochia ohubaberesa ahalolero hachia 
ohwomiisa hati, achia ohubasaandira abuundu ano, hu mumanye muti emboosi 
yae eyilaangirira amasira ka njia ohubakwiisaho, yicha ohwoolerera. 

30Omwaami aboola ati, bone, njia ohuyaanayo Hofira omutuki wa Misiri wa 
Misiri mu mahono k'omusuku wae neende mu mahono k'abo abakiiya 
ohumwiita, koti lu ndayaanayo Sedekia omutuki wa Buyudaaya mu mahono ka 
Nebukadineesa omutuki wa Bbabbilooni, owali omusuku wae haandi owali 
nakiiya ohumwiita.” 

Yeremia 45 

Bi Nasaae yasuubisa Bbaruku 

1 Mu mwaaka kwohune kw'obutuki bwa Yehoyakimu omwaana wa Yosia, 
omutuki wa Buyudaaya, Bbaruku yandiika emboosi koti lu ndamuboolera. Mani 
nimuboolera endi: 

2“Omwaami, Nasaae wa Yisiraeli, ahuboolera ewe Bbaruku ati: 

3waboola oti: ‘Chiinjakaanire! Olwohuba Omwaami ameedere engisa hu saando 
yaange; njoong'ere neende ohwekanyiirisa, haandi mbula obuwuluuhiro kata 
nabudiidi.’ 

4Mani chia omuboolere oti, Omwaami aboola ati: Bone, ndikula si ndoombaha, 
haandi njiya si ndataaka. Njia ohuhola endyo mu syaalo syoosi. 

5Nae ewe oli ohukoonya ohweniinia omweene, obituleho; olwohuba bona, ndi 
ohuleeta amasira hu buli muundu. Nae ewe, hamaahiri njia ohuhuberesa 
obulamu bwao bube koti omukabo kw'ebiita buli abuundu y'onachicheenge, 
Omwaami aboola.” 

Yeremia 46 

Ohuyiingirwa hwa Misiri mu Karikemisi 

1Omwaami yamboolera ebidiira hu byaalo. 

2 Ebidiira hu Misiri. Bino nibyo bi yaboola ebidiira hu eye lya Neko omutuki wa 
Misiri, li Nebukadineesa omutuki wa Bbabbilooni yayiingirira mu Karikemisi, 

aambi neende omwaalo kwa Ewufuraate, mu mwaaka kwohune okw'obutuki 
bwa Yehoyakimu omwaana wa Yosia, omutuki wa Buyudaaya: 

3Abahoongo b'eye lya Misiri bahuuma bati, Tekehe engabo cheeng'we, mani 
muhuumbe muchie mulwaane! 

4Tekehe efaraasi; Eng'we abeerusi b'efaraasi, muchiniineho! Mweeme mu 
bituundu byeeng'we nimwefwaalire ekofia cheeng'we. Yakale amafumo 
keeng'we, mwefwaale amakooti keeng'we k'ebyuuma. 

5Nae bulaanu mbona siina? Batiire mani bakaluuhaane nibakobola enyuma. 
Abalwaani baabwe b'amaani basukuunwe aasi, mani beeruuhe bwaangu; 
nibatahubba amahemo enyuma Ebitiisa biri hu buli mbeka! Omwaami niye 
oboola. 

6Abahiramo embiro, bibahayire ohwiiruha, noomba abalwaani b'amaani 
ohweeyiba. Emukulu w'omwaalo kwa Ewufuraate, niyo yi beegumuule mani 
baakwa. 

7Wuno niye wiina, oniina aakulu koti omwaalo kwa Naili, koti emyaalo 
ky'amaachi kachio kachiimirire? 

8Misiri siniinire aakulu koti omwaalo kwa Naili, koti omyaalo kuwaanyire 
amaachi kakwo. Misiri sy'aboola siti, Njia ohuniina, njia ohumira esyaalo, njia 
ohusihirisa ebiko neende abaandu babirimo. 

9Eng'we efaraasi, museete, Eng'we ebigaari, mani mutwoome! Lehe abalwaani 
b'amaani batuleyo: abasaacha ba Etiopia neende aba Libbya, abadiira engabo, 
abasaacha ba Ludi, abamanyihaane mu hudiira obuyiingo. 

10Oludaalo olwo nilwo oludaalo lw'Omwaami Nasaae w'Obunyala, oludaalo 
lw'ohwetuunga, omweene ohwetuunga hu basuku bae. Olugaanga luchia 
ohubalya mani lwiikute, mani lung'we amabaanga kaabwe lwiikute. Olwohuba 
Omwaami Nasaae w'amaye adiirire esiyaanwa emukulu w'esyaalo, aambi 
neende omwaalo kwa Ewufuraate. 

11Eng'we abaandu ba Misiri, muchieho Gileadi mani munyoole amalesi. Amalesi 
maangi ka mwehoonyera kabula obuhoonyi; haba sikachia ohubawonia daawe. 

12Ebyaalo biwuliire koti lu mudiirirwe esoni, buli muundu awuliire amaliro 
keeng'we. Olwohuba omusikaari w'amaani yegumuule hu waasye; mani boombi 
bakwiire aasi. 

Ohwiicha hwa Nebukadineesa 

13 Nebukadineesa omutuki wa Bbabbilooni niyali niyeecha ohuseeta esyaalo sya 
Misiri, Omwaami yamboolera ati: 

14“Boolera mu Misiri, haandi olaangirire mu Migidooli; laangirira mu Mefisi 
neende mu Tapaneesi: Boola oti, ‘Mweetekehe ohweewonia abeene, olwohuba 
olugaanga luchia ohubalya lubebodoohaanie.’ 

15Lwasiina Apisi, nasaae weeng'we akwiire? Lwasiina esurusi yeeng'we haba 
siyeemere? Olwohuba Omwaami niye omukokere aasi. 

16Abasikaari beeng'we beegumuule mani baakwa aasi, mani buli muundu 
naaboolera owaasye ati, Siingira, mani leha hukobole eyiri abaandu beefwe 
beene neende mu syaalo sihweebulirwamo, huwone olugaanga lw'abasuku 
beefwe. 

17Kulihe omutuki wa Misiri muti, Owesiyoka, oyo owaleha ehabi yae yaabita.” 

18“Ese Omwaami w'Obunyala, ndi Omutuki, Niise Nasaae Mulamu. Koti olugulu 
lwa Tabbori luleeyi ohuhira engulu chiindi, haandi koti olugulu lwa Karimeeli 
luli hu genya ly'enyaanja, nilwo lu maani k'oyo oli ohwiichia ohuseeta. 

19Eng'we abaandu ba Misiri, tekehe emigugu kyeeng'we ohuchia mu jeela! 
Olwohuba Mefisi syaheehole ekuunda, esinyasiihe, esibulamo abaandu. 

20“Misiri siri koti emoosi ndai muno, nae seetwa neende amabuko ohutula 
emukulu. 

21Kata abasikaari b'aasi bapaangise boosi bali koti emoosi nginu; eee, haba 
sibeemereo daawe; boosi bafudaate mani beeruha. Olwohuba oludaalo 
lw'amasira kaabwe lubakwiireho, ebiha byohu saanda hwaabwe. 

22“Misiri siiruha nisisaalira koti enjuha, olwohuba eye ly'abasuku basyo 
lihuumba nilisuda aambi, haandi lisiseeta neende embaachi, koti abo abatema 
emisaala. 

23Bahateme esichaha sya Misiri, Omwaami niye oboola, kata syahaba nisyadidya 
muno, olwohuba abasikaari bae baangi muno ohuhiraho esike; haba sibanyala 
ohubalwa daawe. 

24Abaandu ba Misiri badiirirwe, bayingiirwe neende abaandu ohutula emukulu.” 

25Omwaami w'Obunyala, Nasaae wa Yisiraeli, aboola ati: “Bone, njia ohusaandya 
Amoni, nasaae wa Tebbesi, neende omutuki wa Misiri, neende Misiri neende 
banasaae basyo, neende abatuki basyo. Njia ohusaandya omutuki wa Misiri 
neende abo abamweesika. 

26Njia ohubadiisa mu mahono k'abo abakiiya ohumwiita, mu mahono ka 
Nebukadineesa omutuki wa Bbabbilooni neende eye lyae. Nae ebyo nibiweere, 
Misiri syahakobolemo ohubaamo abaandu, koti lu babechaangamo hale. Ese 
Omwaami, Niise oboolere.” 

Omwaami achia ohuwonia abaandu bae 

27  “Nae, Ewe Yakobbo omuhalaabani waange, otatya daawe, noomba Ewe 
Yisiraeli, oteyendeherera daawe; olwohuba bona, njia ohubawonesera eyale, 
neende abeechuhulu beeng'we mu syaalo sy'obuboye bwaabwe. Yakobbo 
yahakobole mani yaaba mu muleembe natadeebayo daawe, haandi abulao 
owahamutiise daawe. 

28Ewe Yakobbo omuhalaabani waange, otatya daawe, Omwaami niye oboola, 
olwohuba ndi naawe. Njia ohusihirisira elalira ebyaalo byoosi bi 
ndabasalaaniamo. Nae ewe, haba siinjia huhusihirisa daawe. Njia 
ohuhusaandya, nae budiidi muno, nae haba siinjia ohubaleha ataali ohusaanda 
daawe.” 

Yeremia 47 

Emboosi y'Omwaami eyidiira hu Filistia 

1 Omwaami yalomaloma naange ebidiira hu Filisiti, omutuki wa Misiri n'asisiiri 
ohuseeta Gasa. 

2Omwaami aboola ati: “Bona, amaachi kaniina nikatula emukulu, haandi kachia 
ohuba koti omwaalo kwiichuule okuhulukusa neende amaani; kwahabwiihe 
esyaalo syoosi neende buli siindu siriho syoosi, ebiko neende abo boosi 
ababimenyamo. Abaandu bahahuumule nibadaha obuhoonyi, haandi buli 
muundu oli mu syaalo yahalire naali mubuchuuni. 

3Bahawulire embiindo ch'ebirekeyi by'efaraasi, neende ohuwuuma hw'ebigaari. 
Balaataang'ene baana haba sibahahubbe amahemo enyuma, bahateengerehe 
amahono nibaweeremo amaani. 

4Olwohuba oludaalo lusudire aambi olw'ohusihirisa Abafilisiti boosi, ohumala 
hu Tiiro neende Sidoni buli muhoonyi wadoong'ao. Olwohuba Omwaami ali 
ohusihirisa Abafilisiti, abadoong'ereo hu sisiinga sya Kaputoori. 

5Efwiiri liweere hu baandu ba Gasa, haandi abaandu ba Asekelooni basihiriire. 
Eng'we ab'Anakimu abadoong'ao mwahaake yeena ohuchereenjesa?” 

6Mulira muti; “Olugaanga lw'Omwaami! Mwahabuleere liina? Mulukobose 
abeene mu sikiingiro syaalwo, muwuluuhe mani muwuleere! 

7Nae lunawuluuhe lutye, nikali mbwe Omwaami mweene niye olagiire 
esy'ohuhola? Ndaalagiire ohuseeta Asikelooni neende egenya ly'enyaanja.” 

Yeremia 48 

Ohusihirira hwa Moabbu 

1 Ebidiira hu Moabbu. Omwaami w'Obunyala, Nasaae wa Yisiraeli aboola ati: 
“Chibaakaanire aba Nebo, olwohuba esiko syeeng'we sisihiriire! Kiriataimu 

siwaambirw olukoba lw'amaani lwasyo lunyaasirwe; abaandu bamwo esoni 
chibadiirire. 

2Oluyaali lwa Moabbu luweereo.” Abasuku bawaambire Hesibboni, mu 
bahiihiraanga ohusilyamo olukwe nibaboola bati: Yiche, lehe husihirise esyaalo 
sya Moabbu! Ewe Madimeni, weesi ochia ohunyiswa chi; amaye kachia 
ohuhuseeta. 

3Tekeerese! Amaliro katula mu Horonaimu kati, ohunyaka neende ohusihirisa 
hw'amaani! 

4Moabbu sisihiriiswe; embuungu chiwuliirihana ohwoolera elalira mu Soyaari. 

5Olwohuba abaniina Luhiti baachia nibalira amasika; haandi abeeha ohutula 
Horonaimu bawuliire embuungu y'ohusihirira. 

6Baboola bati, Yiruhe! Muwonie obulamu bweeng'we! Mwiiruhe bwaangu koti 
esuhiri ndeende mu siparara! 

7Moabbu, ohutula hale weesikaanga amaani kao neende obuyiinda bwao. Nae 
bulaanu ochia owohuyiingirwa. Kemosi nasaae wao achia ohuwaambwa, alala 
neende abalaamisi bae neende abahoongo bae. 

8Omusihirisi achia ohwoola hu buli siko, sibulao esiko syahawone. Ehooho 
lyahasihirire, neende esipaapi syahasihirire, koti lu Omwaami aboolere. 

9Moabbu siba nisiri neende embaya, syahabburuuhe. Ebiko byasyo byaheehole 
ekuunda, abuleo omuundu omenyamo. 

10Abwaabwe oyo yeesi okatayaalira omulimo kw'Omwaami! Haandi oyo yeesi 
obiiha olugaanga lwae lwaahaya ohwiidisa amabaanga abwaabwe. 

Ebiko bya Moabbu bisihiriire 

11Omwaami aboola ati, Abamoabbu babechaanga mu muleembe ohutula 
mubuyere bwaabwe. Haba sibayirwaangaho mu jeela daawe. Bali koti efiini 
yalehwa ohukwa obuduhulu, eyitahenenwa ohutula mu syoongo ndala 
ohuchuhwa mu yiindi, echamu lyaako lisisiiri sa abweene, neende esing'aari 
syako haba sisikaluuhanaanga. 

12Sakira, bone, ebiha byoolere ndume abaandu bachia ohwiinamya bachuhe 
Moabbu aasi koti lu bahachuha efiini. Haandi baheenamye endamu ch'efiini 
chasyo mani baachiaata chaanyoonyoboha. 

13Abamoabbu bahadiirwe esoni hulwa Kemosi, nasaae waabwe; koti lu 
Abaisiraeli badiirwa esoni hulwa Bbeteli, yibali nibeesika muno. 

14Abasaacha ba Moabbu, lwasiina mwelaanga ab'amaani haandi abamanyirifu 
mu hulwaana? 

15Omusihirisi wa Moabbu neende ebiko byasyo mbao yoolere. Abaraaga bamwo 
bahiramo obulai bosi beeterwe. Niise Omutuki, Omwaami w'Obunyala, Niise 
oboolere. 

16Amasira ka Moabbu kali aambi haandi ohusihirira hwasyo huli aambi 
ohwoola. 

17“Mulirire esyaalo esyo, eng'we abasyebodoohaanie. Eng'we mweesi 
abamanyire efuma lyasyo, boole muti; ‘Omutuki bwasyo bw'amaani haandi 
obw'oluyaali bufunaakwe.’ 

18“Eng'we abamenya mu Dibboni, mutule mu bituundu byeeng'we by'oluyaali, 
mwiihale aasi mu lufu. Olwohuba osihirisa Moabbu nguno yoolere; asihiriise 
ebiko by'amaani byamwo. 

19Eng'we abamenya mu Aroeri, mweeme hu ndulo w'engira mani muliinde, 
muteebe ababitao neende embiro nibeeyiba muti; ‘Siina syeene esikwiireo?’ 

20Banaakobolemo bati, Esyaalo sya Moabbu sifunaakwe, mani esoni chisidiirire; 
muhubbe embuungu haandi mulire. Mulaangirire hu genya ly'omwaalo kwa 
Arunooni, muti, Moabbu sisihiriiswe.” 

21“Omusaango kumalirwe ohuheengerwa ebiko byomu sipaapi bino: Holoni, 
Yaasa, neende Mefati, 

22Dibboni, Nebbo neende Bbeti-dibbulataimu, 

23Kiriataimu, Bbetugamuli neende Bbetumeoni; 

24Kerioti, Bbosura, neende ebiko byomu syaalo sya Moabbu byoosi, ebiri aambi 
neende ebiri eyale. 

25Amaani ka Moabbu kafuniihe, obunyala bwasyo busihiriire. Ese Omwaami, 
Niise oboolere.” 

Moabbu syahaloongoyaswe 

26Omwaami aboola ati: “Mumeese Moabbu, olwohuba sindeniinisiryeho. 
Moabbu sichia ohwefuufula mu biindu bi sisalire, mani abaandu bahasichehe. 

27Eng'we abomu Moabbu, lwasiina mwacheha Yisiraeli? Syaali mu mukaanda 
kw'abeebi, sakira buli lu mwasilomalomaangaho, mwayuyaanga sa emitwe 
kyeeng'we? 

28“Eng'we Abamoabbu, mutule mu biko byeeng'we mani muchie mumenye mu 
njafwa ch'olwaanda. Mube koti amaguugu koombaha ebiyu mu njafwa 
ch'amakina. 

29Hwawulira ohweehuduumbasa hw'abaandu ba Moabbu. Beehuduumbasa 
muno, beeniinia, ohwehuduumba buhuduumbasa, b'esyeejo, b'esuunga nibo. 

30Ese Omwaami manyire koti lu beeniinia; Ohweehuduumbasa hwaabwe hwa 
bihaya, ebiholwa byaabwe bibulamo obuhoonyi. 

31Mani sakira njia ohulirira Moabbu; ndirira buli mu Moabbu; ndirira neende 
abaandu ba Kiuheresi. 

32Eng'we aba Sibbima, mbalirira ohuhiraho koti lu ndirira aba Yaseri! Ewe esiko 
sya Sibbima, oli koti omusabbiibbu kw'amasaga kalaanda ohwoola hu Nyaanja 
y'Omuunyu, haandi nikoolera elalira Yaseri. Nae omusihirisi akwiire hu byaamo 
byao by'esiminyu neende hu misabbiibbu chabyo. 

33Esangaalo neende omweehoyo bimalirwe mu syaalo silai sya Moabbu. 
Njakaamye efiini ohuhulukusira mu binyuhiro by'emisabbiibbu. Abulao onyuha 
efiini naayokera hulw'esangaalo; esiyoka esyo haba si sy'esangaalo daawe. 

34“Aba Hesibboni neende Eleyale boobba embuungu; mani embuungu 
niyiwuliirihana ohwoolera elalira Yahasi, yiwulirwa ohutula Soyari ohwoola 
Horonaimu, neende mu Egilaati Selesiya. Kata emyaalo kya Nimurimu chosi 
chihamire. 

35Haandi njia ohwaakamia aba Moabbu ohuyaanira ebiyaanwa abuundu 
waabwe wohwiinamiramo neende ohunioohesera banasaae basyo obubbaani. 
Omwaami niise oboolere. 

36Mani sakira ndirira Moabbu koti omuundu yoobba erere, haandi ndirira 
abaandu ba Kiriheresi koti omuundu wuubba erere; olwohuba obuyiinda bu 
banyoola busihiriire. 

37“Olwohuba boosi beebekereho efwiiri, haandi beebekereho ebirefu! Boosi 
beesandaake hu mahono, haandi buli muundu yefwaalire ebigunia. 

38Hu buli sirama sy'enyuumba mu Moabbu neende hu buli ngira chamwo choosi, 
mulimo ohulira hwoong'ene; olwohuba njatire Moabbu koti esyoongo yitaali 
neende obuhoonyi. 

39Moabbu sinyoonyoboolwe, abaandu bamwo bachereenjesa. Bulaanu Moabbu 
syeeholere ekuunda haandi esitiisa eyiri abaandu basyebodoohaanie. Ese 
Omwaami, Niise oboolere.” 

Moabbu sibula obweeyibiro 

40Omwaami aboola ati: “Bone, esyaalo siseeta Moabbu koti eeswi yibburuha 
bwaangu, niyibambuule embaya chayo; 

41ebiko byasyo bichia ohuwaambwa haandi ebyoombahe byasyo bisite bichia 
ohudiirwa. Hu ludaalo olwo, abasikaari b'amaani ba Moabbu bahatye koti 
omuhasi olumwa engasi. 

42Moabbu sichia ohusihiriswa syaakame ohuba esyaalo, olwohuba syeniinia 
esyeene mani syajeemera Omwaami. 

43Ebitiisa, neende obuko, neende emiteego biriindire abaandu bomu Moabbu. 
Ese Omwaami, Niise oboolere. 

44Buli oteemaho ohwiiruha ebitiisa yahakwe mu buko, neende oyo oteemaho 
ohuniina ohutula mu buko yahadiirirwe mu muteego olwohuba ngwiisire hu 
Moabbu ebiindu bino mu mwaaka kwohusihirisiramo Moabbu. Ese Omwaami, 
Niise oboolere. 

45“Abeeruha ohukoonya obweyikamo mu Hesibboni baweeremo amaani; 
olwohuba Moabbu syaaduha sa omuliro, edooho lya Hesibboni liyaambire 
omuliro, neende edooho lya Sihooni lyaaduha sa omuliro. Omuliro kusihiriise 
enjaho neende aakulu w'engulu chomu Moabbu, aba abadaha ebiita. 

46Chihwaakaanire ewe Moabbu! Abaandu beenamira Kemosi basihiriire; 
olwohuba abaana baabwe basyaani bayirwe mu jeela neende abaana baabwe 
bahaana bayirirwe mu jeela. 

47Nae mu ndaalo chiicha njia ohukobosera Moabbu ehabi chasyo.” Ebyo byoosi 
nibyo bi Omwaami alomaloome hu Moabbu. 

Yeremia 49 

Omwaami aheengera Abaamooni omusaango 

1 Ebidiira hu Abaamooni. Omwaami ateeba ati: Babulao abasaacha mu Yisiraeli, 
kose? Babulahoo abanyala ohuwaabina esyaalo syaabwe? Lwasiina mani baleha 
abaandu beenamira Moleki esituundu sy'enono ya Gaadi, baamenya mu biko 
byasyo? 

2Mani sakira, bone, ebiha bichia ohwoola, Omwaami niye oboola, lu njia ohukera 
ohulira hw'ebiita huwuliirihanire mu Rabba, esiko sihoongo sy'Abaamooni. 
Haandi syahalehwe nisiri ekuunda, haandi engoongo chasyo chahasaambwe 
omuliro. Olwo nilwo lu Yisiraeli syaheekobosere ebituundu byasyo 
ebyasinyakwaho. Omwaami niye oboola. 

3“Abaandu ba Hesibboni, muhubbe embuungu, olwohuba Ai sinyakirwe! Eng'we 
abahaana ba Rabba, mulire! Mweefwaale ebigunia, mulire, mwiiruhire mu 
ngaka nimudikaana! Olwohuba Moleki, nasaae weeng'we achia ohuyirwa mu 
jeela, alala neende abalaamisi bae neende abachweenufu bae. 

4Eng'we abaandu bataali abeesikwa, lwasiina mweefumya neende amahooho 
keeng'we? Eng'we abeesika obuyiinda bwako, nimuboola muti, ‘Wiina 
onatuseete?’ 



1606 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

5Omwaami w'Obunyala aboola ati, bone, njia ohubaleetera esitiisa ohutula hu 
mbeka choosi. Mani buli muundu yaheeruhe ohuwonia obulamu bwae, abuleo 
ogumya amaye keeng'we. 

6“Nae luunyuma, njia ohukobosera Abaamooni ehabi chaabwe. Ese Omwaami, 
Niise oboolere.” 

Omwaami aheengera Edomu omusaango 

7 Ebidiira hu Edomu. Omwaami w'Obunyala aboola ebidiira hu Edomu ati: “Mu 
baandu ba Temani, mubulamo ab'amakesi daawe? Abakesikesi haba 
sibasiinyala ohukeraka daawe? Amakesi kaabwe kakota kose? 

8Eng'we aba Dedani, mukaluuhane, mwiiruhe mweekise! Olwohuba njia 
ohukwiisa hu beechuhulu ba Esau amasira, esiha sy'ohubasaandya syoolere. 

9Abaandu nibanoka emisabbiibbu, balehaangaho ekiindi. Abeebi nibeecha esiro, 
bayiraangaho ebiindu bi badaha byoong'ene. 

10Nae Ese, fwaluliire elalira abeechuhulu ba Esau, mani niimbaleha bihaya, 
nimbwiihula ebituundu bi beekisamo, mani haba sibanyala hweekisa daawe. 
Abaana ba Edomu boosi basihiriire, neende bamwaanang'ina, neende abaasye 
boosi, abulao odoong'ereo kata. 

11Mulehe bamulehwa beeng'we, njia ohubaliinda bulai; haandi lehe abahasi 
bafwiirwe beeng'we baandeesike.” 

12Olwohuba Omwaami ateeba ati: “Nikali mbwe abo abatahoyerwa ohusaanda, 
bosi basaandisibwa, eng'we mubaasa muti haba simuchia husaandisibwa 
daawe? Haba simuchia hulehwa daawe, nae muchia ohusaandisibwa. 

13Olwohuba ese Omwaami mweene, niise oweechubire endi esiko sya Bbosura 
syaheehole esitiisa, ekuunda, neende esibwaabo; haandi engoongo 
chisyebodoohaanie chaheehole amakuunda endaalo choosi.” 

14Mani nimboola endi: Edomu, mbuliire omulaanga ohutula eyiri Omwaami, 
haandi wamwaanda amalire ohutumwa mu byaalo ohuboola ati: “Bibuuse alala 
amaye kabyo ohuhulwaania, kachie mu biita!” 

15Olwohuba, bone, Omwaami achia ohuhuhola obe omudiidi mu byaalo, mani 
abaandu bahulekerese. 

16Ohwehuduumbasa hwao ohwo huhubachirisa sa. Abulao ohutya koti 
lw'obaasa. Ewe omenya mu njafwa ch'olwaanda, aakulu woolugulu luleeyi. Kata 
awahaba nooli aakulu muno koti eeswi, njia ohuhwaanulayo, Omwaami niye 
oboola. 

17Omwaami aboola ati: “Amasira kahakwe hu Edomu kahabe akatiisa muno, buli 
owahabiteengeo yahaticheenge mani awukaho sa. 

18Koti lu Sodomu neende Gomora neende ebiko bibyebodohaanie byasihiriswa, 
nilwo sa lu Edomu syahasihiriswe, mani abuleo omuundu omenyamo, haandi 
yibuleo walukeenda olisibaamo. Omwaami niye oboola. 

19Bone, koti lu dalang'i yahabbiichuhe niyitulira mu bichaha biri hu ndulo 
w'omwaalo kwa Yorodaani, mani niyichia mu bwaayiro bulai, syesi nilwo lu 
ndaheeche mani njiruse ab'Edomu mu syaalo syaabwe byaangu endyo. Mani 
omweemeresi yindahadoole niye owahatuke mu Edomu. Wiina mweene onyala 
ohundeekeraniaho? Wiina mweene onyala ohuunyiingania? Mutuki siina onyala 
ohuunyiingania? 

20Mani sakira wulire bi Omwaami yetekeehe ohuhola hu baandu bomu Edomu, 
neende esichiiririrwa sy'ohuhola hu baandu bomu siko sya Temani. Kata neende 
abaana baabwe bayere bachia ohuhwehweeswa bayirwe, mani buli muundu 
yahateteeng'ale sa. 

21Edomu nisyahakwe, syahabeeo esiyoka sy'amaani esyahakere esyaalo syoosi 
syaateengeereha, mani ekono lyasyo lyawuliirihana ohwoolera elalira hu 
Nyaanja Njahanyu. 

22Bone, omusuku yahaseete Bbosura koti eeswi, niyibaambuule embaya chalyo. 
Hu ludaalo olwo, abasikaari b'amaani ba Edomu bahatye koti omuhasi olumwa 
engasi.” 

Omwaami aheengera Damasiko omusaango 

23 Ebidiira hu Damasiko Bino nibyo bi Omwaami yalomaloma ebidiira hu 
Damasiko: “Abomu biko bya Hamati neende Aripaadi bibaheheere, olwohuba 
bawuliire emboosi chitiisa. Ohweyendeherera hubechuule mu myooyo. Haba 
sibanyala huyenjeera daawe. 

24Abaandu bomu Damasiko baweeremo amaani, bakwiiremo oluteengo. 
Obuchuuni neende engisa bi badiirire, bali koti omuhasi olumwa engasi. 

25Esiko simanyihaane haandi esyalichiingimo esangaalo syebwaabire. 

26Mani sakira abasaacha baraaga bamwo bachia ohwiitirwa mu ngira chaamwo, 
haandi abasikaari basyo boosi bachia ohusihirira hu ludaalo olwo. Omwaami 
w'Obunyala niye oboola. 

27Njia ohuyaambya omuliro hu bida bya Damasiko, mani kuchia ohusaamba 
amadooho k'omutuki Bbenadaadi.” 

Ohuheengera omusaango oluya lwa Kedari neende esiko sya Hasoori 

28Ebidiira hu Kedari neende obwaami bwa Hasoori bi Nebukadineesa omutuki 
wa Bbabbilooni yaamba. Omwaami aboola ati: Siingire, museete abaandu ba 
kedari! Musihirise oluya lw'abaandu b'ebukwe! 

29Munyake amayeema kaabwe neende ebyaayo byaabwe, mudiire obutimba 
bwaabwe neende ebiindu biindi ebiri mu mayeema kaabwe. Muyire engamia 
chaabwe, mani mubaboolere muti: Ebitiisa bi bali hu nyaande choosi! 

30“Eng'we abaandu ba Hasoori, Yiruhe, muchie mweekise eyale muno. 
Omwaami niye oboola. Olwohuba Nebukadineesa omutuki wa Bbabbilooni 
yetekeehe ohubaholaho esibi, haandi abahobere. 

31“Siingire, muchie museete abaandu bomu syaalo esyo, abo abawulira bati bali 
mu muleembe. Omwaami niye oboola. Ebiko byaabwe bibulaho emilyaango kata 
sa ebiikalao, haandi sibisiiliindwa daawe. 

32Engamia chaabwe chichia ohunyakwa, eng'oombe chaabwe chichia 
ohuyaaywa. Njia ohusalaanisira hu nyaande choosi abaandu abo abahendeesa 
efwiiri lyaabwe lyeembikitana. Njia ohubakwiisaho amasira ohutula hu nyaande 
chaabwe choosi. Omwaami niye oboola. 

33Hasoori syaheehole esiparara sy'endaalo choosi, abuundu yi mabbwe 
kamenya. Abulao omuundu wahamenyemo, haandi yibulao walukeenda 
owahamenye hoomo.” 

Omwaami aheengera Elamu omusaango 

34Sedekia niyali hu yaheehola omutuki wa Buyudaaya sa ati, Omwaami 
yalomaloma ebidiira hu Elamu, niyamboolera ati: 

35Ese Omwaami w'Obunyala mboola endi: “Bona, njia ohwiita abalasi 
b'obuyiingo boosi, abo abahola Elamu ohuba esy'amaani. 

36Njia ohuwuucha hu elamu omuyaka ohutula hu nyaande choosi ech'ekulu. Njia 
ohusalaania abaandu basyo boosi, mani sibuleo esyaalo kata silala sibanyala 
ohwiiruhiramo. 

37Njia ohuleetera abaandu bomu Elamu ohutya abasuku baabwe, neende abo 
abakiiya ohubeeta. Mu bwaalaba bwaange bw'amaani, njia ohubakwiisaho 
amasira. Njia ohubatumira amaye ohwoola lu ndahabasihirise ndaabamalao 
boosi. 

38Njia ohusihirisa abatuki baabwe, mani male nde mu Elamu esisaala syaange 
sy'obutuki. Ese Omwaami, Niise oboola.” 

39“Nae luunyuma, njia ohubakobosa haandi ehabi liindi mu Elamu. Ese 
Omwaami, Niise oboola.” 

Yeremia 50 

Ohuwaambwa hwa Bbabbilooni 

1 Yino niyo emboosi yi Omwaami yaamberesa eyidiira hu Bbabbilooni, neende 
hu baandu basyo: 

2Yaalira ebyaalo emboosi haandi obalaangirire. Taao ebipaande mani 
olaangiirire, otabakisaho esiindu syoosi daawe, mani obaboolere oti: 
“Bbabbilooni siwaambirwe, owali nasaae wasyo esoni chimudiirire. Merodaki 
nasaae wasyo akuchumbuuhe. Ebifwaanani byasyo neende ebiloongaloongwe 
biindi ebiinamirwa binyonyoboolwe. 

3“Olwohuba esyaalo situlire emukulu ohuseeta Bbabbilooni. Esyaalo esyo sichia 
ohuhola Bbabbilooni sibe ekuunda, mani abaandu neende ebisolo biiruuhemo, 
abuleo omuundu kata mulala owusimenyamo.” 

Ohukobola hwa Yisiraeli 

4Omwaami aboola ati: “Ebiha ebyo nibyahoole, abaandu bomu Yisiraeli neende 
abaandu bomu Buyudaaya baheeche nibalira amasika, nibakoonya Omwaami 
Nasaae waabwe. 

5Bahateebe yi ngira yichia Siyooni yiri, mani badiire engira eyo nibaboola bati, 
‘Mwiiche, lehe hwomiirire hu Omwaami, huhole nae Endagaano y'endaalo 
choosi eyitaheebirirwe daawe.’ 

6“Abaandu baange bali koti amakoondi ka baayi baako bakoseere mu ngulu. 
Badikaana nibatula hu lugulu lulala ohwoola hu luundi, mani nibeebirira engo 
waabwe yi biri. 

7Abo boosi ababanyoola babaseeta, haandi abasuku baabwe baboola bati, 
‘Sibulao esibi si huholere, olwohuba nibo abahola-mbi mu moni w'Omwaami, yi 
bakuuka yaabwe beesikaanga, haandi yi beene bahomiirireho.’ 

8  “Eng'we Abaisiraeli, mwiiruhe mutule mu Bbabbilooni. Mutule mu syaalo 
sy'Abakalidaaya. Mube abaamberi ohusitulamo. 

9Olwohuba, bone, njia ohusiingisa mani ndeete omukaanda kw'ebyaalo 
by'amaani ohutula mu syaalo sy'emukulu biiche bilwaanie Bbabbilooni. 
Baheyaanje ohulwaania esyaalo esyo mani basiwaambe. B'esabba muno mu 
hulasa obusaale. 

10Esyaalo sy'Abakalidaaya syahanyakwe. Mani abahasinyake bayaaye buli 
siindu si badaha syoosi. Ese Omwaami, Niise oboolere.” 

Ohukwa hwa Bbabbilooni 

11Omwaami aboola ati: “Eng'we abanyaka esyaalo syaange, musangaala haandi 
mweehoya, nimusinyuhuula koti eng'oombe chiwuula emere, haandi 
mwaasihwehweesa koti efaraasi ch'amaani. 

12Nae esiko syeeng'we sihuluundu syahaloongoyaswe, mani esyo esyabeebula 
syahadiirwe esoni. Bone, esyaalo syeeng'we nisyo esyahamaliiriheyo mu byaalo 
byoosi. Syaheehole esyomu haandi esiparara sibulamo amaachi. 

13Ohweema hu tima lyaange, esyaalo syeeng'we sisyahabeemo omuundu kata 
mulala, nae syahabecheenge ao koti ekuunda. Buli muundu wahabiteengee mu 
Bbabbilooni yahawukeengeho sa, mani yesiinduha ohubona ebisikwiireho. 

14Eng'we mweesi abalasa obusaale, mweyaanje enyiriri mani mulwaanie 
Bbabbilooni; musilase obusaale bweeng'we bwoosi, olwohuba syonoona mu 
moni w'Omwaami. 

15Musihuumulireho hu buli lwaande, Bbabbilooni simalire ohusiingisa 
amahono. Ebiko byasyo bimalire ohukwa, ebida byasyo bilikuulwe. Olwohuba 
ndi ohwetuunga hu Bbabbilooni. Musyetuunge, Mubahole esyo si baholera 
abaandu baandi. 

16Mumale mu Bbabbilooni buli muundu otaaka emwo, neende buli muundu 
odiira engeso mu biha by'ekesa. Olwohuba buli muundu alitya olugaanga lw'oyo 
oseetere, ao mani buli muundu alikobola eyiri abaandu bae, haandi buli muundu 
aliiruha naakobolayo ewaabwe.” 

Ohukobola hw'Abaisiraeli 

17Omwaami aboola ati: Abaisiraeli bali koti amakoondi ka edalang'i yiiruuse, 
mani nikasalaana. Omutuki wa Asiria niye owachaaka ohubaluma, nae bulaanu 
Nebukadineesa, omutuki wa Bbabbilooni ali ohumenena amakuumba kaabwe. 

18Mani sakira Omwaami w'Obunyala, Nasaae wa Yisiraeli aboola ati: “Njia 
ohusaandya Nebukadineesa, omutuki wa Bbabbilooni neende esyaalo syae, koti 
lu ndasaandya omutuki wa Asiria. 

19Njia ohukobosayo Abaisiraeli mu syaalo syaabwe. Balirya ebyohulya 
ebyalimwa hu lugulu lwa Karimeeli neende mu bituundu bya Bbasani. Haandi 
bahalya nibekuta ebyohulya byalimwa hu ngulu cha Efuraimu neende mu 
bituundu bya Gileadi. 

20Ebiha ebyo nibyahoole, bahakoonye abahola-mbi mu Buyudaaya, mani bahaye 
ohubanyoolamo, esyonoono haba sisyahabe mu Buyudaaya. Olwohuba njia 
ohuleheramo abo ba ndahawonieo baaba abalamu. Ese Omwaami, Niise 
oboolere.” 

Nasaae aheengera Bbabbilooni omusaango 

21Omwaami aboola ati: “Museete esyaalo sya Merataimu haandi museete 
abaandu ba Pekodi. Mubeete, haandi mubasihirisire elalira. Mubahole buli 
siindu si mbalagira. Omwaami niye oboola. 

22Ohuhuumula hw'ebiita huwuliirihana mu syaalo syoosi, neende ohusihirira 
hw'amaani. 

23Bbabbilooni, nyuundo yahomololaanga esyaalo syoosi, bulaanu syosi 
sihomoloolwe. Ebyaalo byoosi byesinduuhe hulw'ebyo ebikwiire hu 
Bbabbilooni. 

24Ewe Bbabbilooni, odiirirwe mu muteego ku ndahuteka, nae haba s'obeere 
noosimanyireho daawe. Wichuhaane sa nodiirirwe, olwohuba obeere 
n'alwaania Omwaami. 

25Njikuuleo esibiihiro sy'ebilwaaniso byaange, haandi mbitusireo ninjalaabe, 
olwohuba Ese Omwaami Nasaae w'Obunyala ndi neende omulimo ku njia 
ohuhola mu syaalo sy'Abakalidaaya. 

26Musiseete nimutulira hu nyaande choosi; mwiikuleo ebyaaki byasyo byoosi. 
Mubuungihe alala engaano yi munyakire, mani musihirisire elalira esyaalo esyo. 
Sibuleo esiindu syoosi si mulehahoomo. 

27Yite abasikaari basyo boosi, lehe batemaateemwe. Chibaakaanire, olwohuba 
oludaalo lwoolere, ebiha byohu saanda hwaabwe.” 

28Bone! beeruha mani nibeeyiba ohutula mu syaalo sya Bbabbilooni, nibachia 
mu Siyooni ohuboola koti Omwaami Nasaae weefwe yetuungira hulw'ebyo, 
ebyaholehana hu Nyuumba yae yohwiinamiramo. 

29 Mubuuse alala abamanyirifu mu hulasa obusaale boosi, mani baseete 
Bbabbilooni. Lehe basyebodoohanie, mani abuleo omuundu kata mulala 
owiiruha ohweewonia. Musyetuunge ohuchianakana neende ebiholwa byasyo, 
musihole ohuchianakana neende bi syahola. Olwohuba syehuduumbasiire hu 
Omwaami, Omwoolerefu wa Yisiraeli. 

30Mani sakira abasaacha baraaga basyo baheeterwe mu ngira chasyo, haandi 
abasikaari basyo boosi bahasihirisirwe hu ludaalo olwo. Ese Omwaami, Niise 
oboolere. 

31Bbabbilooni, wehuduumbasaanga. Bona, koti Ese Omwaami w'Obunyala 
hulwaania. Olwohuba oludaalo lwoolere, ebiha by'ohuhusaandya. 

32Ewe owehuduumbasaanga, waheegumule okwe aasi, mani abuleo ohusiingisa. 
Njia ohuyaambya omuliro hu biko byao, mani kusaambe ebiindu 
bihwebodohaanie boosi. 

33Omwaami w'Obunyala aboola ati: “Abaandu bomu Yisiraeli neende abaandu 
bomu Buyudaaya abali nabo, bafwiinyirirwa. Abo boosi ababawaamba 
babahayiraho, haba si badaha ohubalehuula baweeo. 

34Nae oyo owahabanunule w'amaani niye. Eliita lyae nilyo Omwaami 
w'Obunyala. Oyo omweene niye owahabalwaanire, mani aleete omuleembe hu 
syaalo, nae yahakere abaandu bomu Bbabbilooni beeyendeherera.” 

35Omwaami aboola ati: Abakalidaaya lehe bafwe, neende abo abamenya mu 
Bbabbilooni, neende abamanyirifu baabwe alala neende abakesikesi bamwo. 

36Abanabbi bamwo bobubacha leha beehole abasiru, bafwe. Leha abasikaari 
bamwo b'amaani bafwe, mani basihirire. 

37Musihirise efaraasi chamwo neende ebigaari byamwo. Mani abasikaari 
bamwo bapaangise, lehe batye koti abahasi, mani beetwe. Musihirise obuyiinda 
bwasyo bwoosi mani muyaaye emyaandu kyamwo. 

38Leha esiminyu sibeeo mani emyaalo kyamwo kihamemo amaachi. Olwohuba 
abaandu bamwo beenamira ebiloongaloongwe, haandi ebiloongaloongwe 
byabalalusa. 

39 Mani sakira mu Bbabbilooni, ebisolo biteende byahamenyemo alala neende 
eng'u, neende ewudo. Mani abaandu haandi sibahamenyemo endaalo choosi. 

40Koti lu Nasaae yasihirisa Sodomu neende Gomora neende ebiko 
byabyebodoohania byoosi, mani abulao omuundu wahamenye mu Bbabbilooni. 
Omwaani niye oboola. 

41“Bone, abaandu bali ohutula emukulu; esyaalo sy'amaami neende abatuki 
baangi bahatule mu byaalo by'eyale muno. 

42Badiirire obuyiingo neende obusaale; baalaba nibo, haandi babula esisa 
daawe. Embiindo chaabwe chiwoola koti enyaanja yiiyire. Beeruhira hu faraasi 
haandi beyaanjire koti abasaacha beetekeehe ohuhulwaania, Ewe abaandu 
bomu Bbabbilooni. 

43“Omutuki wa Bbabbilooni, emboosi chimwoolereho, mani amahono kae 
nikaleeguluha. Obuchuuni bumudiirire, koti obw'omusahi olumwa engasi. 

44“Bone, koti lu dalang'i yahufuumbuha niyitula mu sichaha syadidya syoohu 
mwaalo kwa Yorodaani mani niyiseeta obwaayiro bulai, nilwo lu Ese Omwaami 
njia ohukera Abakalidaaya beeruhe bwaangu nibatula mu biko byaabwe. Mani 
omutuki yi njia ohudoola niye owahatuke esyaalo esyo. Wiina mweene onyala 
ohundeekeraaniaho? Wiina mweene onyala ohunyiingania? Wiina mweene 
onyala ohundeeniinisiriaho? 

45Mani sakira wulire si Mwaani atekeha ohuhola hu Bbabbilooni, neende 
syaachiririra ohuhola hu syaalo sy'Abakalidaaya. Mubwadyeeri bweene, abaana 
baabwe bayere bahahwehweeswe baayirwa, mani buli muundu 
yahawukeengeho sa esibakwiireho. 

46Bbabbilooni nisyahakwa, esyaalo syoosi syahateengerehe 
hulw'ohwebbwomoola hwasyo. Mani embuungu chahawuliirihane mu syaalo 
syoosi.” 

Yeremia 51 

Bbabbilooni siheengerwa emisaango kiindi 

1Omwaami aboola ati: “Bone, njia ohusiingisa omuyaka kusihirisa mu 
Bbabbilooni neende hu baandu basyo. 

2Njia ohusiindiha abateende Bbabbilooni basisihirise koti lu muyaka 
kudumuula ebikoha. Oludaalo lw'amasira olwo nilwahoole, bahaseete esyaalo 
esyo hu buli mbeka mani nibasireha nisitaalimo esiindu syoosi. 

3Mutaleha abasikaari basyo ohulasa obusaale, mutaleha befwaala ehuumba 
chohu birifu. Mutawonia abaraaga bamwo; musihirisire elalira eye lyasyo. 

4Bachia ohufumitwa bafwiire mu syaalo sy'Abakalidaaya, banyaalihiire mu 
ngira chasyo. 

5Olwohuba Ese Omwaami, Nasaae w'Amaye haba sindebwaaba abaandu ba 
Yisiraeli neende aba Buyudaaya; nae esyaalo sy'Abakalidaaya syonoona eyiri 
Omwoolerefu wa Yisiraeli. 

6“Mwiiruhe mutule mu Bbabbilooni, leha buli muundu awonie obulamu bwae. 
Muteetwa hulw'esyonoono sya Bbabbilooni, olwohuba bino nibyo ebiha 
by'Omwaami ohwetuunga, haandi achia ohusaandya esiko koti lu sihoyerwa. 

7 Bbabbilooni syali koti esikoombe sy'esaabbu mu mahono k'Omwaami, 
esyamesaanga esyaalo syoosi. Ebyaalo byang'wechaanga amalwa kasyo sakira 
byalaluhaanga. 

8Bbabbilooni sikwiire bwaangu muno mani sisihiriire. Musirire! Musinyoolere 
amalesi olw'obuchuuni bwasyo; awuundi siinyala ohuwona. 

9 Abateende bamenyamo baboola bati, ‘Hwahawoniisye Bbabbilooni, nae haba 
si siwonere. Leha husitulemo, mani buli muundu akobole mu syaalo syaabwe; 
olwohuba Nasaae asaandiisie Bbabbilooni muno mani asisihirisire elalira.’ ” 

10Omwaami aboola ati: “Abaandu baange bahuumula nibaboola bati, ‘Omwaami 
yekeese koti lu huli abadyeeri; lehe huchie huboolere abomu Siyooni ebiindu bi 
Omwaami Nasaae weefwe bi aholere.’ ” 

11Yakale osaali! bukule engabo! Omwaami abwaanire omuliro mu batuki ba 
Media, hulw'esichiririrwa syae esy'ohusihirisa Bbabbilooni. Eyo niyo engeri yi 
Omwaami achia ohwetuunga esyaalo esyo olw'ohusihirisa Enyuumba yae 
yohwiinamiramo. Abeemeresi b'eye liseeta balagira bati: 

12Yanihe ebbeendera hu bida bya Bbabbilooni; Mwomiise abaliindi; muteeo 
abahemeresi; mani mutekehe abanaasikweeho. Olw'ohuba Omwaami yosereese 
bi yaboola ohuhola hu baandu bomu Bbabbilooni. 

13 Ewe esyaalo siri neende emyaalo miingi, neende eby'obuyiinda biingi, 
enjakamo yao yoolere, olusya lw'obulamu bwao luhaliihe. 

14Omwaami w'Obunyala omweene niye owechubire ati: Mubwadyeeri bweene, 
ndahaleete abasaacha baangi koti esike ohuseeta Bbabbilooni, mani bahahubbe 
olwaayu nibayingiire. 

Olweembo lw'ohukinia Omwaami 

15Omwaami niye owaloonga esyaalo neende obunyala bwae, niye owataao 
esyaalo neende amakesi kae, haandi neende ohumanya hwae yabaamba ekulu. 

16Naatusa omunwa, ni amaachi kali aakulu muukulu kawoola. Abuusa alala 
ebireesi ohutula hu nyaande choosi echohu syaalo. Akera olumyesu lwaaduha 
efula niyikwa. Haandi yatuma omuyaka ohutula mu sibiihiro syae. 

17Abaandu boosi basiru haandi sibulao sibamanyire. Abetaanyi 
b'ebiloongaloongwe bibeenamira esoni chibadiira, olwohuba 
ebiloongaloongwe bi bahola by'obubacha, haandi bibulamo obulamu. 

18Bibula neende obuhoonyi, by'obubacha buhaya. Ebiha byabyo byohu saanda 
nibyahoole, birisihiriswa. 

19Nasaae wa Yakobbo saali koti ebyo, olwohuba Niye owaloonga buli siindu. 
Niye owaloonga Abaisiraeli ohuba abaandu bae. Omwaami w'Obunyala, nilyo 
eliita lyae. 

Enyuundo y'Omwaami 

20Omwaami aboola ati: “Bbabbilooni, oli enyuundo yaange, haandi niiwe 
ebilwaaniso byaange: niiwe yi njia ohwehoonyera ohufunaka ebyaalo mu 
bituundu-tuundu; niiwe yi njia ohwehoonyera ohusihirisa obwaami. 

21Niiwe yi njia ohwehoonyera ohufunaka-funaka efaraasi neende abeerusi 
baacho. Niiwe yi njia ohwehoonyera ohufunaka-funaka ebigaari neende 
abeerusi babyo. 

22Niiwe yi njia ohwehoonyera ohwiita abasaacha neende abahasi; niiwe yi njia 
ohwehoonyera ohwiita abakofu neende abaraaga; niiwe yi njia ohwehoonyera 
ohwiita abasyaani neende abahaana. 

23Niiwe yi njia ohwehoonyera ohwiita abaayi neende ebyaayo byaabwe; niiwe 
yi njia ohwehoonyera ohwiita abalimi neende eng'oombe chaabwe chirima; 
niiwe yi njia ohwehoonyera ohufunakan-funaka bagafana neende abeemeresi 
baabwe.” 

Esinyaaso sya Bbabbilooni 

24Omwaami aboola ati: “Mulibona koti lu njia ohwetuunga hu Bbabbilooni 
neende Abakalidaaya boosi olw'ebibi byoosi bi bahola mu Siyooni. 

25“Bbabbilooni, oli koti olugulu lusihirisa, olugulu lusihirisa esyaalo syoosi. Nae 
Ese Omwaami njia ohuhulwaania, njia ohuhufuufula hu loba, mani huhole obe 
ekohe sa. 

26Haba sibahahutuse ekina ly'esoonda haandi libulao ekina ly'omusiingi 
libahahutuseho. Nae ochie ohuba ekuunda endaalo choosi. Omwaami niye 
oboola. 

27“Yanihe ebbeendera hu syaalo, hubbe eturumbete mu byaalo, tekehe ebyaalo 
ohulwaania Bbabbilooni. Laange obwaami bwa Araraati, Mini neende 
Asikenaasi, ohuseeta Bbabbilooni. Doole omuhoongo oneemirire ohusiseeta. 
Leete efaraasi nyiingi koti ebidiiyiha by'esike. 

28Tekehe ebyaalo ohulwaania Bbabbilooni. Laange abatuki ba Media, neende 
bagafana baabwe neende abo ababaloondereraho, neende buli syaalo siri mu 
butuki bwaabwe. 

29Esyaalo sitengereha nisichuule obuchuuni, olwohuba Omwaami achia 
ohwooseresa esichiiririrwa syae hu Bbabbilooni, achia ohuhola Bbabbilooni 
sibe ekuunda, omubula omuundu kata mulala. 

30Abalwaani ba Bbabbilooni b'amaani baakaame ohulwaana, badoong'ere mu 
madaala kaabwe masite. Amaani kabaweeremo, bali koti abahasi. Ebiruwa 
by'esiko bifunaakwe, enyuumba chasyo chaadusweho omuliro. 

31Omwiiruhi mulala yeeruha ohuchia ohubukaanana neende owuundi, haandi 
wamwaanda mulala ohubukaanana neende owuundi, ohuchia ohuboolera 
omutuki wa Bbabbilooni koti lu siko syae sifunaakwe hu buli lwaande. 

32Abasuku baambire edaracha choosi, haandi ebiko bisite babibwaanireho 
omuliro, mani abasikaari bakwiiremo oluteengo. 

33Olwohuba Omwaami w'Obunyala, Nasaae wa Yisiraeli aboola ati: Abaandu 
bomu Bbabbilooni bali koti engaano mu sihubbakiro mu biha by'ohuubbaka; 
nae mu biha bidiidi nae ebiha by'ekesa nibyoola.” 

34Nebukadineesa omutuki wa Bbabbilooni yaheenga-heenga Yerusalemu, mani 
nasinyonyoobola. Syoomya esiko syaaba koti esyoongo. Syehola koti 
esinamiindi mani n'asimira. Syayira buli siindu silai si syadoolamo, ebyo 
ebyadoong'ao bi sitadaha syabisukuna eyale. 

35Lehe abomu mu Siyooni baboole bati: “Obwaalaba bwatuholwaho bukobolere 
Bbabbilooni!” Lehe abomu Yerusalemu baboole bati: “Amabaanga k'abaandu 
beefwe akeediha kakobolere Abakalidaaya.” 

Nasaae yahahoonye Yisiraeli 

36Mani sakira Omwaami aboola ati: “Bone, njia ohubalwaanira haandi 
ndetuunge hulweeng'we. Ndahahamye enyaanja y'abasuku beeng'we haandi 
ndahahamye esulo chaabwe ch'amaachi. 

37Mani Bbabbilooni syaheehole esituuli sy'ebikoha, abuundu yi mabbwe 
kamenyamo, esitiisa neende esiwukisa, abuundu ataaliwo abaandu. 

38“Abakalidaaya bahawoole koti edalang'i; haandi bahawuume koti edalang'i 
njere. 

39Koti lu bali neende okuliira, njia ohubatekehera esidyaalo, mani njia 
ohubang'weesa bameere ohwoola lu bahasangaale. Baheeyalise mani bahaye 
ohusimuha daawe. 

40Njia ohubayira beetwe koti amakoondi madoto, koti emiiku neende ehole. Ese 
Omwaami, Niise oboolere.” 

Ebyahakwe hu Bbabbilooni 

41Omwaami alomaloma ebidiira hu Bbabbilooni ati: “Esiko syafumwa hu syaalo 
syoosi, siwaambirwe. Bbabbilooni syeeholere ekuunda esitiisa mu moni 
w'ebyaalo biindi. 

42Enyaanja yihulukuuse hu Bbabbilooni; yichuuleho amafwiinda. 

43Ebiko byasyo byeeholere esitiisa, esyaalo sy'esminyu neende esiparara 
omutaali amaachi, esyaalo si baandu batamenyamo, haandi si muundu atanyala 
ohubitamo. 

44Njia ohusaandya Beeli, nasaae wa Bbabbilooni, mani mukoboseyo yi yali hale. 
Ebyaalo haba sibyaheechie yaali ohumwiinamira. Ebida bya Bbabbilooni 
bikwiire. 

45“Abaandu ba Yisiraeli, yiiruhe mutuleo. Lehe buli muundu awonie obulamu 
bwae ohutula eyiri etima ly'Omwaami lyaalaba. 

46Mutawaamo omwooyo daawe, haandi mutatya hulw'emboosi chi muwulira 
mu syaalo, olwohuba buli mwaaka mwahanyoole emboosi chitaali nasilala, 
ech'obwaalaba mu syaalo neende ech'omutuki olwaania omutuki wuundi. 

47“Mani sakira bone, ebiha byahoole mani saandye ebiloongaloongwe byomu 
Bbabbilooni bibeenamira; esyaalo syoosi syahadiirwe esoni, mani abaandu 
bamwo boosi baheetwe. 

48 Mani ekulu neende esyaalo neende ebiindu byoosi ebibirimo byaheembe 
olw'esangaalo Bbabbilooni nisisihiriiswe; olwohuba abaandu bahasisihirise 
bahatule emukulu. Ese Omwaami, Niise oboolere. 

49 Bbabbilooni syeeta abaandu bomu syaalo syoosi. Mani bulaanu 
syohusihiriswa hulw'ohwiita Abaisiraeli baangi.” 

Omulaanga kwa Nasaae eyiri Abaisiraeli abali mu Bbabbilooni 

50Omwaami aboolera abaandu bae abali mu Bbabbilooni ati: “Muwonere 
ohwiitwa, bulaanu muchie, mutaliinda daawe! Kata amwahaba eyale neende 
engo weeng'we, nae muunjichuliseenge, Ese Omwaami, mani lehe mubaase hu 
Yerusalemu. 

51Muboole muti: ‘Hwachaalaasania mani nihudiirwa esoni, hwamalwamo 
oluyaali, olwohuba abaandu bateende beecha mani beengira Abuundu 
Awoolerefu awomu nyuumba y'Omwaami.’ 

52“Mani sakira, bone, ebiha byahoole, bi njia ohuheengera ebiloongaloongwe 
byomu Bbabbilooni omusaango, neende mu syaalo esyo syoosi esiriho 
ebikoonjo syahalire. 

53Kata Bbabbilooni asyaheniinia ohwoola hu kulu, haandi kata asyahoombaha 
sitye ebida by'amaani, nae njia ohusisiindihaho abasihirisi. Ese Omwaami, Niise 
oboolere.” 

Ebiindi bidiira hu husihiriswa hwa Bbabbilooni 

54Omwaami aboola ati: “Tekeerese! Amaliro ohutula mu Bbabbilooni! 
Embuungu ch'ohusihirira hw'amaani ohuli mu syaalo sy'Abakalidaaya! 

55Olwohuba Omwaami ali ohusihirisira elalira Bbabbilooni, neende ohusinyisira 
elalira. Amaye kasyo kawoola koti efwiinda ch'amaachi maangi, haandi 
kasiseeta nikayokera. 

56Olwohuba omusuku yeechere ohusihirisa Bbabbilooni. Abasikaari byasyo 
b'amaani bawaambire, obuyiingo bwaabwe bufunaakwemo ebituundu-tuundu. 
Olwohuba Ese ndi Nasaae owetuunga esibi, mani njia ohwetuunga hu 
Bbabbilooni koti lu sihoyerwa. 

57Njia ohung'weesa abachweenufu bamwo abasaacha neende abahasi mani 
bameere, bagafana basyo, abeemeresi basyo, neende abasikaari b'amaani basyo. 
Baheeyalise endoolo ch'amaani mani bahaye ohusimuha. Ese Omutuki, 
Omwaami w'Obunyala, Niise oboolere.” 

58Omwaami w'Obunyala aboola ati: “Ebida bya Bbabbilooni by'amaani 
byahakwiiswe aasi hu loba neende ebiruwa byasyo bileeyi byahasaambwe 
omuliro. Abaandu badidiihanira buhaya, haandi ebiindu bi byaalo bihola 
byahasaambwe omuliro.” 

Emboosi ya Yeremia yitumwa mu Bbabbilooni 

59Omuhalaabani owabechaanga aambi muno neende omutuki Sedekia, yali 
Seraya, omwaana wa Neria, haandi omwiichuhulu wa Mahiseya. Mu mwaaka 
kwohune okw'obutuki bwa Sedekia omutuki wa Buyudaaya, Seraya niyali 

naachia Bbabbilooni alala neende Sedekia, mani nimbaaho neende ebiindu bi 
mulagira. 

60Ao niyaandiika mu sitabo ebiindu byoosi ebichia ohukwa hu Bbabbilooni, 
neende ebiindu biindi byoosi ebidiira hu Bbabbilooni. 

61Mani nimboolera Seraya endi: “Niwoola Bbabbilooni, bona oti osoma emboosi 
chino choosi, 

62mani oboole oti, ‘Ewe Omwaami, wamboolera ebidiira hu situundu sino oti 
wahabasihirise, mani bahaye ohudoong'aho mu situundu sino, abaandu noomba 
ebisolo, bube ekuunda endaalo choosi pe.’ 

63Mani niwahabe noomalire ohusoma esitabo sino, siboyeho ekina osisukune 
akatikaati w'Omwaalo kwa Eufuraate, 

64mani oboole oti: ‘Luno nilwo lu Bbabbilooni syahebire, haandi 
sisyahatuumbuhe ehabi liindi, olw'ohusihirira hu Omwaami yahasikwiiseho.’ ” 
Emboosi cha Yeremia ano niyo yichakaame. 

Yeremia 52 

Ohukwa hwa Yerusalemu 
(2 Abat 24:18—25:7) 

1Sedekia yachaaka ohutuka Buyudaaya naali neende emyaaka amahumi kabiri 
neende mulala eky'obuhuluundu, mani naatukira mu Yerusalemu embaka 
y'emyaaka ehumi neende mulala. Eliita lya ng'ina lyali Hamutaali. Omuhaana wa 
Yeremia owa Libbina. 

2Mani Sedekia niyonoona mu moni w'Omwaami, ohuchianakana neende ebyo 
byoosi bi Yehoyakimu yali naaholere. 

3Omwaami yanyoolerera muno abaandu bomu Yerusalemu neende abomu 
Buyudaaya, mani n'abasukuna ohutula mu moni wae. Mani Sedekia najeemera 
omutuki wa Bbabbilooni. 

4Ao mani mu mwaaka kwa chitaanu-na-chine, okw'obutuki bwa Sedekia, mu 
mwoosi kw'ehumi, hu ludaalo lw'ehumi lw'omwoosi, Nebukadineesa, omutuki 
wa Bbabbilooni mani niyeecha neende eye lyae lyoosi ohuseeta Yerusalemu. 
Mani nasyebodoohya syoosi, nasiyabaho obuko eyaande choosi 
ohusyebodoohania. 

5Mani esiko nisidoong'a nisyebodoohaanie ohwoola hu mwaaka kw'ehumi 
neende mulala okw'obutuki bwa Sedekia 

6Mani hu ludaalo lwa chitaanu-na-chine, olw'omwoosi kwohune, enjala 
y'amaani yakwa mu siko, mani abaandu nibahaywa esyohulya. 

7Mani abaandu nibadomola esituli mu sida sy'esiko. Kata Abakalidaaya bali 
nibebodoohaanie esiko syoosi, abasikaari boosi beeruha mani nibatula mu siko 
esiro, nibabitira hu ngira y'endalo y'omutuki, mani nibatulira hu siruuwa siri 
akatikaati w'ebida bibiri. Mani nibachiira olwaande lw'Ehooho lya Yorodaani. 

8Nae eye ly'Abakalidaaya nilyoonga hu mutuki Sedekia, mani nilimwolaho naali 
mu sipaapi sya Yeriko; mani eye lyae lyoosi nilimutulaho, nilisalaana. 

9Mani nibawaamba omutuki Sedekia, nibamuyira eyiri omutuki Nebukadineesa 
mu Ribbila mu situundu sya Hamati, mani Nebukadineesa n'amuheengera 
omusaango. 

10Nebukadineesa niyeeta abaana ba sedeekiya babiri n'abona, haandi niyeetera 
Ribbila abachweenufu ba Buyudaaya boosi. 

11Mani n'achomola mu Sedekia emoni, n'amuboya eminyororo, mani omutuki 
wa Bbabbilooni naamuyira Bbabbilooni, n'amuta mu jeela ohwoola hu ludaalo 
lu yafwiiraho. 

Ohusihirirwa Hwa Yerusalemu. 
(2 Abat 25:8-17) 

12Mu mwoosi kwohutaanu, hu ludaalo lw'ehumi lw'omwoosi okwo, okwo kwali 
omwaaka kw'ehumi-na-chitaanu-na-chine okw'obutuki bwa Nebukadineesa, 
omutuki wa Bbabbilooni, Nebbusaradaani, omuwi wae w'amakesi haandi 
omuhoongo w'abaliindi bae, mani niyeengira mu Yerusalemu. 

13N'asaamba enyuumba y'Omwaami, edooho ly'omutuki neende enyuumba 
choosi echomu Yerusalemu. Buli nyuumba hoongo yoosi yasaambwa omuliro. 

14Mani eye ly'Abakalidaaya lyoosi elyali nae, nibafunaka ebida byali 
nibyebodoohaanie Yerusalemu. 

15Mani Nebbusaradaani omuhoongo w'abaliindi n'ayira mu jeela balala hu 
baandu bahiramo obumanani neende abaandu baandi boosi abali 
nibadoong'ere mu siko, neende abo abali nibeweereyo eyiri omutuki wa 
Bbabbilooni, alala neende abachweenufu bali nibadoong'ereo. 

16Nae Nebbusaradaani naaleha abamanani baandi bomu syaalo, ohuhehetaanga 
emisabbiibbu, neende ohuchirimaanga. 

17 Abakalidaaya nibayaaya esiiro ch'ebihomo, echali mu nyuumba y'Omwaami, 
neende ebiteeni, neende etaangi ly'esikomo ebyali mu nyuumba y'Omwaami, 
nibayira ebikomo byoosi Bbabbilooni. 

18Mani nibayira neende endamu, neende ebitiiyo, neende ebibiihiro by'ekohe, 
neende ekaraaya, neende enuungiro chibaniooheseraangamo obubbaani, 
neende ebiindu by'omugasa byoosi bi beehoonyeraanga mu nyuumba ya 
Nasaae. 

19Bakiinga neende ebbakuli ndiidi, neende ebifulya bibakiingiraho omuliro, 
neende ekaraaya, neende endamu, neende ebiteeni by'amataara, neende 
enuungiro chibaniooheseraangamo obubbaani. Buli siindu sy'esaabbu, 
omudumi mani nasiyira ohuba esaabbu, haandi buli siindu sy'efeesa, mani 
nasiyira ohuba efeesa. 

20Nae ebiindu by'ebikomo bi Omutuki Solomooni bi yali naaholeere enyuumba 
y'Omwaami: esiiro chibiri, ebigaari, etaangi hoongo, neende esurusi ch'omugasa 
ehumi neende chibiri echabisiira, omugasa kw'ebiindu bino kwali omusito 
muno okutanyala hupiimwa daawe. 

21Nae esiiro choombi chali nichaakana-kana. Obuleeyi bw'esiro ndala bwali 
emiita kabiri-na-chitaanu-na-chidatu, emiita chitaanu neende otutoonyese 
tudadatu (5.3) ohuyebodoohania. Esiiro chalimo eliina, mani obuhoongo 
by'esyuuma bwali emiilimita amahumi kataanu-na-kabiri neende chitaanu. 

22Hu buli siiro hwaliho omutwe, obuleeyi bw'omutwe k'ebikomo, kwali emiita 
chibiri neende otutoonyese tubiri (2.2) Buli mutwe kwaliho ebihomo kwasaatwa 
bulai muno. Haandi esiiro yohubiri yaliho ebiindu nasilala, neende ohusarwa 
nasilala. 

23Nae muumbafu cha buli siiro hwali nihwasatwa amahabi amahumi kataanu-
na-kane neende chisaasaba, ohwali nihubonehana ohutula aasi. 

Abaandu bomu Buyudaaya bayirwa Bbabbilooni 
(2 Abat 25:18-21,27-30) 

24Mani Nebbusaradaani, omuhoongo w'abaliindi b'omutuki n'ayira Seraya 
omulaamisi muhuluundu, neende Sefaniya omulami oloondereramo mu 
buhuluundu, neende abaliindi bahunuufu baandi badatu. 

25Mani naatusa mu siko omuhoongo yali niyeemerera abasikaari, neende 
abasaacha bataanu-na-babiri ababechaanga omutuki amakesi, abali nibasisiiri 
mu siko; neende oyo oloondereramo mu hweemerera amaye, eyandiikaanga 
abaandu mu maye, neende abachweenufu bomu syaalo baandi amahumi 
kasaasaba. 

26Mani Nebbusaradaani omuhoongo w'abaliindi naabayira eyiri omutuki wa 
Bbabbilooni owali naali Ribbila. 

27Mani omutuki wa Bbabbilooni n'abahuya, mani nabeetera Ribbila, mu 
situundu sya Hamati. Mani abaandu bomu Buyudaaya nibakiingwa ohutula mu 
syaalo syaabwe nibayirwa mu jeela. 

28Buno nibwo obuungi bw'abaandu ba Nebukadineesa yayira mu jeela: mu 
mwaaka kwa hataanu-na-habiri okw'obutuki bwae, yayira Abayudaaya, elifu 
chidatu neende amahumi kabiri-na-badatu (3,023). 

29Mu mwaaka kwa hataanu-na-hadatu okw'obutuki bwae, yayira Abayudaaya 
emia chitaanu-na-chitaanu-na-chidatu neende amahumi kadatu-na-babiri (832) 
ohutula mu Yerusalemu. 

30Mu mwaaka kw'amahumi kabiri-na-chidatu, Nebukadineesa, neende 
Nebbusaradaani omuhoongo w'abaliindi b'omutuki, bayira mu jeela 
Abayudaaya emia chitaanu-na-chibiri neende amahumi kane neende bataanu 
(745). Abaandu boosi alala abayirwa mu jeela bali elifu chine neende emia 
chisaasaba (4,600). 

31Mu mwaaka kw'amahumi kabiri-na-chidatu kw'obuboye bwa Yehoyakini 
omutuki wa Buyudaaya, mu mwoosi kw'ehumi-na-chibiri, hu ludaalo 
lw'amahumi kabiri-na-chitaanu olw'omwoosi okwo, Efilimerodaki yeehaswa 
ohuba omutuki wa Bbabbilooni, yakwiira esisa Yehoyakini omutuki wa 
Buyudaaya, mani yamulehuula ohutula mu jeela. 

32Efilimerodaki mani n'alomaloma bulai hu Yehoyakimu, nabuberesa esisaala 
sy'oluyaali ohuhira abatuki baandi ba yali nabo mu Bbabbilooni. 

33Ao mani Yehoyakini niyefwaalulamo engubo chae ch'obuboye. Buli ludaalo 
yalichaanga hu meesa y'omutuki endaalo ch'obulamu bwae choosi. 

34Embaka y'obulamu bwae yoosi, Yehoyakini yanyoolaango omukabo 
kw'ebiindu bi adaha buli ludaalo. 

Amaliro 

Amaliro 1 

Engisa ya Yerusalemu 

1Esiko syali nisyeechulamo abaandu bulaanu sireherwe ao sityo! Esiko syali 
esihunuufu muno mu byaalo, bulaanu syeholere koti omuhasi mufwiirwe. Esiko 
syali esichweenufu mu biko, bulaanu syeholere esiwaambe. 

2Mu siro sino, siindisya amasika, mani nikahulukusa hu matama. Mu beecha 
basyo bahale, abulao osilemya omwooyo. Abaholeraanga alala nasyo, 
basihobere, bulaanu beeholere abasuku basyo. 

3Abomu Buyudaaya bayirirwe mu buwaambe haandi babayiika ohuhola 
emirimo ch'amaani. Bulaanu bamenya mu byaalo biindi, nae haba sibanyoola 
obwiiruhiro daawe. Abasuku basyo bamalire ohusyebodoohania, abulao 
awohweyibira daawe. 

4Engira chichia Siyooni bulaanu chirira amasika, olwohuba abulao omuundu 
wiicha ohwiinamira Nasaae hu ndaalo ehuluundu. Ebiruwa byasyo byoosi 
bidoong'ere buhaya bweene, abalaamisi basyo babiinduha sa. Abahaana 
baamwo bahwehweeserwe nibairwa, mani esiko syeene sidoobere muno. 

5Abasuku basyo bayingiire; basidiirire mu bunyala baabwe, olwohuba 
Omwaami asisaandiisye hulw'ebyonoono byasyo biingi. Abaana basyo 
bawaambirwe, mani nibayirwa mu jeela. 

6Oluyaali lwa Siyooni bulaanu lumalire ohwaakama. Abachweenufu basyo bali 
koti emboongo echitanyoola olwaayiro; echiweeremo amaani nichiiruha 
abachikiiya. 

7Mu ndaalo chaasyo ch'obuchuuni neende engisa, Yerusalemu yechulisa ebiindu 
bilai byoosi neende oluyaali lwae lw'endaalo hale. Nae abasuku bae 
nibamuseeta, yibulao kata owamwaabina daawe, abasuku bae bamucheha sa, 
mani nibamuduulira naakwiire. 

8Yerusalemu syonoona muno, mani sakira syeholere esitaali esyoolerefu; abo 
boosi abasiisaangamo oluyaali bulaanu basirekeresa, olwohuba babona bati siri 
buhaya. Esyeene syosi sibiinduha sa, mani nisyemwaayamwaaya esoni 
nichisidiirire. 

9Obutaali obwoolerefu bwasyo bwaboneha alafu, nae haba sisyadeebayo daawe; 
mani sakira syaakwa bubi muno, mani abulao osilemya omwooyo. “Ewe 
Omwaami, bona obuchuuni bwaange mani wuhoonye, olwohuba omusuku 
ayingiire.” 

10Abasuku basyo banyakire oby'obuyiinda byasyo byoosi. Eee, sibwene ebyaalo 
nibiseetere abuundu awoolerefu wasyo bweene. Abo ba Ewe Omwaami 
wakayiriraanga abateende ohwiingiramo. 

11Abaandu baamwo boosi babiinduha nibakoonya esyohulya. Bafuunjisamo 
eby'engaanga byaabwe neende ebyohulya olwo nilwo lubanaliindire obulamu 
bwaabwe. “Ewe Omwaami, tingaala mani obone, olwohuba mbula obuchiiro.” 

12Haandi nimboola endi: “Eng'we ababitaao, haba simudeebayo daawe?” 
“Tingaale mani mubone ni aluwo omuundu oli neende engisa yiri koti eyaange 
yi Omwaami yangwiisaho hu ludaalo lu yekeseraho etima lyae. 

13“Yatuma omuliro ohutula muukulu; mani n'akusiindiha mu makuumba 
kaange. Yaateka oluhaanda mani ninyaambia n'anjiisa aasi; niyandeha ao 
oludaalo lwoosi ni ndi mubuchuuni. 

14“Yehaliirisa ebyonoono byaange mani yabiboya alala koti ekoombo; mani 
n'abyomiisa alala n'abimboya mu kosi. Obusito bwaalyo buumaliremo amaani. 
Omwaami yandeha abasuku baange bamaamba, abo batanyala ohulwaania kata 
nabudiidi. 

15“Omwaami alekereese ab'amaye baange boosi abahiramo amaani. Atumire 
eye lyae ohulwaania neende ohusihirisa abaraaga baange. Omwaami 
aseenakiire abaandu baange koti lu basenakira emisabbiibbu mu sinyuhiro. 

16“Sakira ndi ohulira hulw'ebiindu ebyo, mani niihulukusa amasika. Abulao 
omuundu onyala ohuunemya omwooyo, abulao omuundu onyala ohuungumya. 
Omusuku ayingiire; abaana baange badoong'ere ao batyo.” 

17Siyooni sisingiise amahono aakulu, nae abulao omuundu yeesi osihoonya. 
Omwaami alagiire ohulwaania Yakobbo, abaasye beehole abasuku bae. 
Yerusalemu sibalirwa mu byaalo bitaali ebyoolerefu. 

18“Nae Omwaami wadyeeri niye, olwohuba ese ndajeemera amalako kae. Nae 
wulire, eng'we abaandu mweesi, mani bone engisa yaange. Abaana baange 
basyaani neende abahaana bayirirwe mu buwaambe. 

19“Ndalaanga abeecha baange ohuhoonya, nae nibatadeebayo daawe. 
Abalaamisi neende abeemirisi baange bafwiira hu ngira ch'esiko nibali 
nibachiire ohwekoonyera ebyohulya ebinaliinde obulamu bwaabwe. 

20“Ewe Omwaami, bona engisa yaange, haandi ndeyendehereere muno. 
Omwooyo kwaange kuweeremo amaani olwohuba mbeere omujeemu muno. 
Obutemo buli hu ngira, haandi ohufwa huli mu nyuumba. 

21“Wulire koti lu miinduha; nae abulao omuundu onemya omwooyo. Abasuku 
baange boosi basangaalire hulw'ebidinyu bingwiireho. Leha oludaalo lu walaka 
lwoole, mani boosi basaande koti lu ndi ohusaanda. 

22“Bahire omusaango hulw'ebiholwa byaabwe bibi mani obasaandye koti lu oli 
ohusaandya hulw'ebyonoono byaange byoosi. Ndi ohubiinduha hulw'engisa 
yaange mani omwooyo mudehere.” 

Amaliro 2 

Omwaami asaandya Yerusalemu 

1Omwaami mu bwaalaba bwae abwiihire esiirima hu Siyooni. Oluyaali lwa 
Yisiraeli lw'aakulu muno, Omwaami alwiisire aasi. Hu ludaalo lw'etima lyae, 
Omwaami haba sadeebere hu Nyuumba yae yohwiinamiramo daawe. 

2Omwaami asihirisa ataali esisa ebyaalo byomu Buyudaaya byoosi. Mu 
bwaalaba bwae buungi, alikuule ebiko by'amaani byomu Buyudaaya. Amalire 
elalira oluyaali mu butuki neende mu batuki baamwo. 

3Mu tima lyae lyaalaba, amalireo amaani ka Yisiraeli. Omwaami yahaya 
ohutuhoonyaho omusuku n'atuseetere. Yatunyoolerera koti omuliro kwaaduha 
muno okusihirisa buli abuundu. 

4Omwaami yatuchoomia obuyiingo bwae, mani n'atulasa obusaale koti 
omusuku. Yeetere abo boosi abatusangaasaanga. Ano mu Yerusalemu 
hubweene obwaalaba bwae bwaaduha koti omuliro. 

5Omwaami yeholere koti omusuku, mani n'asihirisa Yisiraeli. Asihiriise 
amadooho kasyo koosi, mani n'aleha ebiko byasyo by'amaani byaaba 
amakuunda. Ameedere mu bomu Buyudaaya obuchuuni neende amaliro 
kataakama. 

6Omwaami alikuule esikaali syae koti esyomu ndalo, Amalireo ameenamiro kae 
mahuluundu kahoyera. Omwaami yakaamye mu Siyooni endaalo huluundu 
neende Sabbaato, haandi mu tima lyae lyaalaba, anyoolereere abatuki neende 
abalaamisi. 

7Omwaami yebwabire alutaari yae haandi yaafudatira abuundu wae woolerefu. 
Alehere abasuku balikula ebida by'amahooho kasyo. Bayingiire mani bayokera 
nibasangaalira mu nyuumba y'Omwaami koti lu hweenamiraanga nihusangaala 
hu ludaalo luhuluundu. 

8Omwaami amaliriire ohusihirisa esiha sya Siyooni. Yaabawulao neende 
olwaaho; mani yaahaya ohwaakamya ohusisihiirisa. Yakera eminaara neende 
esida ohulira mani byoombi byaakwa byaaba amakuunda. 

9Ebiruwa byasyo bibiire mu loba; mani ebyuuma by'emitaliimbo chabyo 
bifunaakwe. Abatuki neende abachweenufu basyo bulaanu bali mu buwaambe. 
Amalako haba sikasihoonya daawe. Abanabbi basyo haba sibasinyoola 
ohuboneherwa daawe ohutula eyiri Omwaami. 

10Abaandu bahuluundu bomu Siyooni beehala aasi hu loba nisibulao 
sibalomaloma. Bebbuuka olufu hu mitwe haandi nibefwaala ebigunia. Abahaana 
baraaga bomu Yerusalemu bewunamira emitwe nikiri aasi hu loba. 

11Emoni chaange chihoohere olw'ohulira; omwooyo kwaange kuli mubuchuuni. 
Engisa yiinjichuule hu mwooyo olwohuba abaandu baange basihiriire. 
Olwohuba abaana bayere neende abadoto basihirira hu ngira chomu siko. 

12Balirira bang'inaabwe nibateeba bati: “Ebyohulya neende ebyohung'wa biri 
yeena?” Bakwa mu ngira ch'esiko koti abaandu banyayaalirwe, mani kala-kala 
nibakwiisira omwooyo mu mahono ka bang'ina abwe. 

13Ewe Yerusalemu, ndaahuboolere siina, oba ndaahukeraanie hu siina? 
Ndaahukeraanie neende wiina, hu nyale ohuhulemya omwooyo ewe 
omuheerwa wa Siyooni? Olwohuba obuchuuni bwao buungi muno; haba 
sibwaakama daawe. Esuubi lyao linaatule yeena? 

14Abanabbi bao bahubonera ebibonehero bitaali ebyadyeeri haandi 
eby'obubacha; mani baahaya ohuhuboolera ebyonoono byao, baahukobosera 
ehabi chao. Nae bahubonera omulaanga kutaali okwadyeeri haandi 
okudoondobania. 

15Abo boosi ababitao beepaama mu mahono; bawukaho sa mani nibayuuya 
emitwe nibabona koti lu Yerusalemu yisihiriiswe, nibeteeba bati: “Sino nisyo 
esiko sibalaangaanga bati esilai muno, esangaalo y'esyaalo syoosi?” 

16Abasuku bao boosi bahukaluuhaniire mani baahusyuula. Bahulekeeresa, mani 
beeluma ebisinini, baboola bati: “Husisihiriise! Eee, luno nilwo oludaalo lu 
hwaliindaanga; bulaanu nduno lwolere; hulubona.” 

17Omwaami aholere esiindu si yatekeha, yosereese esyo siyatulabula koti lu 
yatekeha ohutula hale; atusihiriise ataali esisa. Akerere abasuku beefwe 
batweehoyeraho, mani yaababeresa amaani k'ohutuyiingira. 

18Ewe Yerusalemu, lirira Omwaami! Leha amasika kao kahulukuse koti emyaalo 
esiro neende esideete! Otawuluuhaho kata nabudiidi, oba wakuunuhaho. 

19Siingira, mani wekongooye Omwaami, mu siro syoosi. Muboolere Omwaami 
ebihuli hu mwooyo byoosi. Siingisa amahono wekongooyere abaana bao bayere 
babe abalamu abo abafwa enjala hu buli ngira yomu siko. 

20Ewe Omwaami, tingaala mani obone! Wiina wuundi y'osaandisye otyo? Silai 
abahasi olia abaana baabwe, abaana baabwe ba balera? Silai abalaamisi neende 
abanabbi beeterwe mu Nyuumba y'Omwaami mweene? 

21Abaraaga neende abakofu bafwiire mani balaambaalire mu ngira. Abasyaani 
neende abahaana beteerwe mu biita. Obeetere hu ludaalo lw'obwaalaba bwao, 
obasiinjire ataali ohubakwiira esisa. 

22Olaangire abasuku baange koti olaanga abaandu hu sidyaalo beeche ohutula 
hu mbeka choosi. Abulao oweyiba oba owawonao hu ludaalo lw'obwaalaba 
bw'Omwaami. Abaana baange bandalera haandi ndahusa abasuku baange 
babasihirisa. 

Amaliro 3 

Ohusaandya, ohweyolobya neende ohusuubira 

1Niise omuundu wabona esaando oyo yi Omwaami yasaandya. 

2Yaanjirusa mani yandeeta mu siirima omutaali obulafu. 

3Mubwadyeeri bweene Omwaami yasaandiisye amahabi neende amahabi 
oludaalo lwoosi pe. 

4Anyaalire omubiri neende esihoba syaange, mani n'afunaka-funaka 
amakuumba kaange. 

5Yanjikaliire mu jeela omuli engisa neende obuchuuni. 

6Akerere ndaamenya mu siirima koti abo abafwa hale muno. 

7Asitiriire yandebodoohania mbula yinyala ohweyibira; yamboyere neende 
omunyororo musito. 

8Kata andahalira mani ndekongooya ohuhoonya, haba saawulira ohusaba 
hwaange. 

9Yekaale engira chaange mani yachoombahaho esida sy'amakina mabaache. 
Ahyamiise engira chaange. 

10Yandekaluuhanisiire ali koti elyaaka elindetekeheere, koti edalang'i 
yindekisiire. 

11Yanjiruuse yandusa hu ngira, mani yambosyoola-mbosyoolamo mani 
yaandeha ao atyo. 

12Aleegere oluyiingo lwae mani yaahola ohuba esabba y'olusaale lwae. 

13Afumiite obusaale bwae mu mwooyo kwaange. 

14Abaandu boosi baanjeha haandi ndeeholere olweembo lwaabwe oludaalo 
lwoosi pe. 

15Yaambereese obubuuha ohulya mani yanjikusa ebiindu bihahaata. 

16Akerere ndamenena embaale haandi yafuufula mu kohe. 

17Omwooyo kwaange kubula omuleembe, njibiriire koti esangaalo lu liri. 

18Ao mani nimboola endi, “Oluyaali lwaange luweere, haandi esuubi lyaange mu 
Omwaami likotere.” 

19Ninjichulisa hu buchuuni bwaange neende hu tima lyaange, bihahaata koti 
obubuuha neende endusye. 

20Omwooyo kwaange kusibaasaho buli siha mani nindewunamira. 

21Nae njichulisa sino, mani sakira ndi neende esuubi. 

22Obuheeri bw'Omwaami butaakama haba sibuwa daawe, esisa syae haba 
sisyaakama daawe. 

23Buli buhya syehola esiyaaha; siingi muno haandi syeesikwa. 

24Omwooyo kwaange kuboola kuti, “Omwaami niye omukabo kwaange,” “Sakira 
musuubiriramo.” 

25Omwaami mulai eyiri abo abamwesika, eyiri buli muundu omukoonya. 

26Silai omuundu ohwesimiirisa kaala n'aliinda Omwaami amuwonie. 

27Silai omuundu ohweeka ohwesimiirisa ohutula mubuyere bwae. 

28Omuundu naasaanda, silai yehaleho yeeng'ene mani awuleere. 

29Leha yeyolobye awuundi anyala ohuba neende esuubi liindi. 

30Kata ayahanyekwa oba yaahuywa, leha yesimiirise mu byoosi. 

31Olwohuba Omwaami haba saachia hutusukuna endaalo choosi daawe. 

32Nae kata ayahaleeta engisa, achia ohutudiirira esisa, olwohuba obuheeri bwae 
butaakama buungi nibwo. 

33Olwohuba esichiiririrwa syae haba sinisyo ohuchuunia oba ohudiisya 
abaandu engisa daawe. 

34Ohusenakira ababoye bohu syaalo boosi, 

35ohwiima abaandu bae ebibahoyera mu moni w'oyo oli Aakulu Muno, 

36neende ohuheengera omuundu omusaango, ebyo Omwaami haba 
saabifukiirira daawe. 

37Wiina mweene owalagiraho mani syolerera, ohutusaho Omwaami 
nasifukiriire? 

38Hasibe esilai oba esibi, sibaao oyo oli Aakulu Muno n'amalire ohusifukiirira. 

39Lwasiina omuundu osisiiri omulamu yekanyiirisa, ebidiira hu husaandisibwa 
ohweema hubyonoono byae? 

40Lehe hutingaale mani hwehaliirise esaambo cheefwe, mani hukaluuhane 
hukobole eyiri Omwaami. 

41Lehe husiingise emyooyo kyeefwe neende amahono keefwe eyiri Nasaae 
muukulu, mani huboole huti: 

42Huholere ebibi haandi hujeemere, mani Ewe haba sootuleheeremo daawe. 

43“Ewe otuboyeere obwaalaba mani watwoongaho, notwiita ataali ohusaasira 
daawe. 

44Ewe webwiihire esireesi mani ohusaba hweefwe huhaye ohuhwoolaho daawe. 

45Otuholere hwaaba koti esituuli sy'amasiingo neende ebikoha mu baandu 
boosi hu syaalo. 

46“Abasuku beefwe boosi batulekeeresa haandi baatunyeka. 

47Oluteengo neende ohunyakwa, amasira neende ohusihiirira bitukwiireho. 

48Emoni chaange chihulukusa emyaalo ky'amasika hulw'ohusihirisa abaandu 
baange. 

49“Amasika kaange kanaahulukuse ataali ohwaakama, ataali ohuhama, 

50ohwoola Omwaami Muukulu lu anatingaaleho aasi mani yaatubona. 

51Omwooyo kwaange kwichuulemo engisa hulw'ebiindu bikwiire hu baandu 
bomu siko syaange. 

52“Abasuku baange baanyiimire koti abayiima eyoni ataali esifune syoosi. 

53Baasukuune mu liina nisisiiri omulamu mani nibambuukaho amakina. 

54Amaachi kahulukusa, nikabita hu mutwe kwaange mani nimboola endi: ‘Ese 
fwiire.’ 

55“Ewe Omwaami, ese ndahulaanga, ni ndi aasi mu liina; 

56wabulira omulaanga kwaange, ‘Otadiimbya amatwi kao, nae wulira amaliro 
kaange mani wuhoonye.’ 

57Ewe wasuda aambi nindahulaanga; mani n'oboola oti: ‘Otatya daawe!’ 

58“Ewe Omwaami, wanjabina, wawonia obulamu bwaange. 

59Ewe Omwaami, obweene ebibi bi baaholere, heengere omusaango mani hire. 

60Obweene koti lu basuku baange baasyuula. Haandi koti lu bali ohuuhoba. 

61“Ewe Omwaami, owuliire koti lu bali ohuunyeka haandi koti lu bali ohuuhoba. 

62Abasuku baange, baanomanomaho oludaalo lwoosi, haandi bateesa 
ebindiiraho. 

63Bona, baanyemba nibandekeeresa buli yi baba nibehaale neende yi beemere. 

64“Ewe Omwaami, basaandye, ohuchianakana neende ebiholwa byaabwe. 

65Babwaabe, mani oboomye emyooyo. 

66Ewe Omwaami, mu tima lyao, bakiiye mani obasihirise obamaleo hu syaalo.” 

Amaliro 4 

Yerusalemu nisimalire ohuwaambwa 

1Esaabbu yeefwe ying'enaang'ena yihubbire emberebende; esaabbu endai 
muno yitalaage. Amakina moolerefu ak'Enyuumba ya Nasaae kasalaniiswe hu 
buli ngira. 

2Abaraaga bomu Siyooni abali ab'engaanga y'aakulu koti esaabbu bulaanu 
bayirwa koti endamu ch'eloba, omulimo kw'omuloongi w'endamu. 

3Kata amabbwe kebuule kanuunia obwaana bwaako, nae abaandu baange 
beeholere koti amawudo komu siino akaalabira abaana bako. 

4Olulimi lw'abaana bwako lwaanda mu sisinini olw'obuluwo. Abaana bayere 
basaba esyohulya, nae abulao obaberesa daawe. 

5Abaandu balichaanga ebyohulya bihiriramo elalira obulai, bafwiira hu ngira 
hulw'enjala. Abo abahuswa bulai neende oluyaali, bulaanu bakoonyeresa 
esyohulya mu bikoha bibasukuune. 

6 Olwohuba abaandu baange basaandire muno ohuhiraho koti abaandu ba 
Sodomu lu basaanda, ba Nasaae yasihirisa mu biha bidiidi muno. 

7Abachweenufu beefwe bali aboolerefu muno koti amakina k'efula, abalafu 
muno ohuhiraho amabeere. Emibiri kyaabwe kyali eky'amaani ohuhiraho 
amakina komu nyaanja, haandi bali abanyirifu nibaboneha bulai muno. 

8Nae bulaanu, bagubire koti efiro ly'endamu. Abulao onyala ohubamanya nibali 
hu ngira. Esihoba syaabwe syebaandire hu makuumba kaabwe, syoomere koti 
oluhwi. 

9Abo abeeterwa mu biita bali bulai hooho ohuhira bano abeetwa enjala, 
abaweerera kaala ohwoola lu bahafwe olw'ohuhaywa esyohulya. 

10 Abahasi beebusi abali neende ohudaha huungi, badeeha abaana baabwe 
beene; mani babalya, mu husihirira hw'abaandu baange. 

11Omwaami aboloole obwaalaba bwae, achuhire etima lyae lyeesera; mani 
yaahubula omuliro hu Siyooni, mani nikusisaamba syawerao elalira. 

12Abatuki bohu syaalo haba sibasifukiirira daawe, oba omuundu wohu syaalo 
yeesi, bati omusuku yahanyalire ohuyiingira mani yeengira mu biruwa bya 
Yerusalemu. 

13Nae esyo syanyaliha hulw'ebyonoono by'abanabbi basyo neende abalaamisi 
basyo, abatemuliramo abaandu baluungifu. 

14Badiikaa-diika koti abawofu hu ngira chamwo, nibeenyasire muno neende 
amabaanga, abulao onyala ohudiira hu ngubo chaabwe. 

15Abaandu nibabeetusaho nibaboola bati: “Mbwere-eyi! Mbwere-eyi! 
Otandiiraho!” Mani nibeehola abateende haandi abayikaani; mani abaandu 
bomu byaalo nibaboola bati, “Haba sibachia hudoong'a naafwe.” 

16Omwaami mweene niye owabasalaania, haba sasibadeebaho daawe. 
Abalaamisi neende abeemirisi haba sibasiiswamo oluyaali daawe. 

17Hwatingaala nihuliinda obuhoonyi nae ohuliinda hwali ohwabihaya. 
Hwaliinda obuhoonyi bw'esyaalo nae esyaalo haba sisyanyala ohutuwonia. 

18Omusuku yali n'atukiiya mani nihutya kata ohukeenda hu ngira cheefwe. 
Ohusihirira hweefwe hwali aambi, endaalo cheefwe chali nichiduuduye 
olwohuba enjakamo yeefwe yali niyoolere. 

19Abo abatukiiya baangu muno ohuhiraho eeswi cho muukulu; batwoongaho 
ohwoola hu ngulu, mani nibatutekera mu siparara. 

20Bawaambisya mu buko bwaabwe omutuki weefwe yi Omwaami yadoola, oyo 
yi hwali nihuboola huti, “Mu bunyala bwae huchia ohunyala ohuyiingira mu 
byaalo.” 

21Sangaale haandi mwehoye, eng'we abomu Edomu, neende eng'we aba Wuusi. 
Nae mwesi amasira kahabakweeho; mwesi mwahadandaamire mani 
mwefwaalula mwadoong'a esyeekenye. 

22Ewe Siyooni, ohusaanda hwao hulw'ebyonoono byao hwakaame, Omwaami 
haba saachia huhuleha mu buboye daawe. Nae eng'we abomu Edomu, Omwaami 
achia ohubasaandya, Achia ohubwiihula alafu ebyonoono byeeng'we. 

Amaliro 5 

Esaala y'ohukwiirwa esisa 

1Ewe Omwaami, yichulisa ebyatukwaaho; Tingaala, mani obone ohudiirwa 
esoni hweefwe! 

2Ebiindu byeefwe biri mu bunyala bwa walukeendaa, amadaala keefwe kali mu 
bunyala bw'abateende. 

3Hweholere bamulehwa, hubula baseefwe; bang'inayeefwe bali koti abahasi 
bafwiire. 

4Amaachi kahung'wa hukatuungira, eehwi ch'ohudeehera huli n'ohukula. 

5Huboywa emikoye mu kosi mani nihuhwehweeswa; hujoong'a, nae hubula 
obuuluhiro. 

6Husaba Abamisiri neende Abasiria ebyohulya huhunyale ohudoong'a abalamu. 

7Bakuuka yeefwe bahola bafwa hale; mani efwe huli ohusaanda 
hulw'ebyonoono byaabwe. 

8Hutukwa neende abawaambe; mani abulao onyala ohutwaabina mu bunyala 
bwaabwe. 

9Huwaayo obulamu bweefwe, hu hukoonye ebyohulya, olwohuba abatemo 
batweebodoohaanie hu nyaande choosi. 

10Enjala yitulwaasire, emibiri kibalire koti etanuuru. 

11Abahasi beefwe babakwiiraho mu Siyooni bweene, abahaana bataamanyire 
eby'abasaacha babakwiiraho mu biko byomu Buyudaaya. 

12Abachweenufu beefwe bayirwa ohwiitwa; Abahuluundu beefwe haba 
sibeeswamo oluyaali. 

13Abaana basyaani beefwe bayiikwa ohusya hu lukina koti abawaambe; haandi 
abaana bayere badandaamira olw'obusito bw'eehwi chibakiinga. 

14Abaandu bahuluundu haba sibasiihala mu siruwa sy'esiko, abaana baraaga 
haba sibasyeemba daawe. 

15Hubula esangaalo lyoosi mu bulamu bweefwe; mu bweyaango bw'ohuhina, 
huli mu masika. 

16Hubula esiindu situberesa oluyaali. Chitwakaanire, olwohuba hwahola 
ebyonoono! 

17Olwohuba sino, engisa yitudiirire hu mwooyo, olwohuba ebiindu bino, emoni 
chikwiireho olububi, 

18olwohuba Olugulu lwa Siyooni luleherwe ao lutyo. Ebinamiindi nibyo 
ebikeenderaho. 

19Nae ewe, Omwaami, niiwe otuka endaalo choosi pe; esisaala syao sy'obutuki 
sy'endaalo choosi pe. 

20Lwasiina otwibirira endaalo choosi, lwasiina otwebwaaba otyo? 

21Ewe Omwaami, tukobose y'oli, ofunyiseo ebilai byeefwe byaahale! 

22Kose otwebwabiire elalira? Etima lyao liingi elyo haba silyahaakame daawe? 

Esekeeli 

Esekeeli 1 

Ohuboneherwa hwa Esekieli hutaangira 
1:1—7:27 

Esisaala sy'obutuki sya Nasaae 

1 Mu mwaaka kw'amahumi kadatu, mu mwoosi kwohune, hu ludaalo 
lwohutaanu lw'omwoosi, nindali ni ndi alala neende abasyaange baandi ba 
hwali nabo mu buwaambe hu ndulo w'Omwaalo kwa Kebbari, ekulu lyeekuha 
mani ndaaboneherwa ebyo byoosi ni Nasaae yadaha mbone. 

2Hu ludaalo lwohutaanu olw'omwoosi okwo, (okwo kwali omwaaka 
kwohutaanu ohutula omutuki Yehoyakini naayirwa mu buwaambe). 

3Eyomu Bbabbilooni hu ndulo w'Omwaalo kwa Kebbari, Omwaami yalomaloma 
naange mani amaani kw'Omwaami nikaanjichaho. 

4Ao mani nitingaala, niimbona omuyaka kw'amaani nikuwuucha nikutulira 
emukulu. Mani olumesu nilumyesuha nilutula mu sireesi sisyebodohaanie, 
esyalimo omuliro kwaaduuha ataali ohusima daawe. Mani akatikaati w'omuliro 
okwo mwalimo esiindu esifwaana koti omugasa kumesamesa. 

5Akatikaati w'omuliro okwo, ndabonamo ebiindu ebifwaanana koti ebiloonge 
bilamu bine. Byali nibifwaana koti abaandu, 

6nae buli situlayo nisiri neende obweeni bune neende embaya chine. 

7Amakulu kabyo kali amakololofu, haandi ebisiisiro byaabyo byali koti ebirekeyi 
by'esurusi; haandi nibimesa-mesa koti omugasa kuruudirwe. 

8Mani aasi w'embaya chaabyo, hu nyaande chine mwalimo amahono kali koti 
ak'abaandu. Abakerubbi bane abo bali neende obweeni neende embaya chiri 
chiti: 

9embaya cha buli otulayo chaambaanisibwa hu mbaya ch'omukerubbi waasye. 
Mani ebiloonge ebyo byachichaanga mu muno nibiri tiiri, nisibulao 
esikaluuhana kata nabudiidi. 

10 Abakerubbi abo bali neende efwaani chine chikabuhaane. Buli atulayo yali 
neende obweeni by'omuundu mu moni; abakerubbi bane bali neende obweeni 
bw'edalang'i hu lwaande lw'omuhono muluungi, obweeni bw'eng'oombe hu 
muhono mukaada, neende obweeni bw'eeswi emukoongo. 

11Bali nibafwaana batyo mu bweeni. Mani embaya chabo chali nichibaambuuhe. 
Buli mukerubbi yali neende embaya chibiri echibambuuhe, buli lubaya 
nilwegeeng'ere hu lubaya lw'esiindi, nae embaya chibiri nichibwiihire omubiri 
kwasyo. 

12Buli mukerubbi yachichaanga tiiri mu moni; yi mwooyo kwamweekesaanga 
ohuchia, mani yachichaanga ataali ohukaluuhana daawe. 

13Akatikaati w'abakerubbi bane abo, waliwo esiindu sifwaana koti amaanda 
kaliho omuliro kwaaduha koti okw'emuli. Kwaaduhaanga nikutula eno neende 
era akatikaati w'abakerubbi abo, mani omuliro okwo kwaaduhaanga 
nikutulamo enjeserye. 

14Mani abakerubbi abo beeruhaanga nibatula eno neende era, koti olumesu 
lw'ehubba. 

15 Bulaanu nindali nisitingaalaanga abakerubbi bane abo, ndabona 
emikuruduumu kine nikiri hu loba; omukuruduumu mulala hu buli mukerubbi. 

16Emikuruduumu kine kyoosi kyali nikifwaanana; buli kutulayo kwali 
nikung'enang'ena koti egilaasi. Buli mukuruduumu kwalimo omukuruduumu 
kuundi akatikaati wakwo. 

17Sakira emikuruduumu chanyalaanga ohuchiira hu nyaande chine choosi ataali 
ohukaluuhanaanga mberi. 

18Emikuruduumu kine ekyo kyali neende embaaha chiriho ewaaya; mani 
embaaha echo chali nichichuuleho emoni ohucheboodohania. 

19Mani ebiloonge ebyo nibyakeendaanga, emikuruduumu ekyo kyosi 
kyachiiraangaho. Nae nibyaniinaanga aakulu mu bbaanga, emikuruduumu ekyo 
kyosi nikiniina aakulu mu bbaanga. 

20Buli yi mukerubbi oyo yadahaanga ohuchia, niyo yi yachichaanga, haandi eyo 
yosi niyo yi mikuruduumu kyachiiraanga alala nabyo; olwohuba omwooyo 
kw'ebiloonge bilamu ebyo kwalichiingi mu mikuruduumu ekyo. 

21Mani abakerubbi abo nibakeendaanga, oba nibeema, oba nibaniina aakulu mu 
bbaanga, ne emikuruduumu ekyo kyosi nikihola esiindu nasilala. 

22Aakulu w'emitwe ky'abakerubbi abo, waliwo esifwaanana koti ebbaanga 
elyomu kulu, nilimesa-mesa koti ech'elaasi nilibaambirwe. 

23Aasi w'ebbaanga lyo muukulu elyo, yi biloonge bilamu ebyo byali, buli situlayo 
nisibambuule embaya chibiri, embaya echo nichegeeng'a hu mbaya ch'esiloonge 
siindi; haandi buli omukerubbi niyebwiihire omubiri neende embaya chibiri 
chiindi. 

24Mani nibabburuhaanga, ndawulira ohuwuuma hw'embaya chabo, nihuli koti 
ohuwuuma hw'amaachi maangi, koti ohuwoola hw'eye ly'amaani, haandi koti 
ekono ly'oyo ow'Obunyala bwoosi. Mani nibaakamaanga ohubburuha, nibeesa 
aasi embaya chaabwe. 

25Mani nibaakamaanga ohubburuha haandi byeesa aasi embaya chaabyo, 
wabeechaangao ekono ohutula mu bbaanga elyomu kulu aakulu w'emitwe 
chaabwe. 

26Haandi aakulu w'ebbaanga lyali aakulu w'emitwe chaabwe, waliwo esiindu 
sifwaana koti esisaala sy'obutuki syaholwa mu safire. Hu sisaala sy'obutuki 
esyo, hwaliho oyo ofwaana koti omuundu. 

27Aakulu ohutula hu syaboneha koti esibuno syae, mani niimbona esiri koti 
omuliro okwebodohaanie hu nyaande choosi. Haandi ohwiiha aasi ohutula hu 
syaboneha koti esibuno syae, ndabona esiri koti omuliro, mani bwaliwo obulafu 
nibumwebodoohaanie. 

28Obulafu bwali nibumwebodoohaanie bwali nibufwaana koti olufudu mu 
bireesi hu ludaalo lw'efula. Esyo nisyo esyali esifwaani sy'oluyaali lw'Omwaami. 

Nasaae alaanga Esekieli ohuba omunabbi 

Mani nindalubona, ndakwa mafumaame hu loba, nimbulira ekono ly'oyo owali 
n'alomaloma. 

Esekeeli 2 

1Yamboolera ati, “Ewe Omwaana w'Omuundu, siingira weeme, njia 
ohulomaloma naawe.” 

2Nae niyali nasiilomalomaanga naange, Mwooyo wa Nasaae yanyingiramo, 
yaasiingisa ndeema, ndaawulira oyo owali naali ohulomalomaanga naange. 

3Yamboolera ati, “Ewe Omwaana w'Omuundu, hutuma eyiri Abaisiraeli, 
ab'esyaalo sijeemu, abo abanjeemera. Abo neende bakuuka yaabwe baandulaho 
mani nibaanjeemera ohwoolera elalira buti. 

4Abaandu abo bajeemu haandi haba sibaanjisamo oluyaali daawe. Ndi 
ohuhutuma yi bali; mani obaboolere ebyo bi Ese Omwaami w'Obunyala mboola. 

5Mani oba bawulira, oba bahaya ohuwulira (olwohuba bajeemu nibo) nae baba 
bahamanye bati waliwo omunabbi akatikaati waabwe. 

6“Nae ewe, omwaana w'omuundu, otabatya daawe, oba kata waatya emboosi 
chaabwe chi balomaloma. Kata wahaba mu mbiririsi oba mu mawa, kata wahaba 
mu ngobera nyaanja; otatya emboosi chaabwe, otatichaanga emboneha 
chaabwe ch'obwaalaba; olwohuba bajeemu nibo. 

7Mani ochia ohubeekesa emboosi chi mboola, oba bawulira oba bahaya 
ohuwulira, olwohuba bajeemu beene. 

8“Nae ewe, omwaana w'omuundu, wulira bi huboolera. Otaba omujeemu koti 
abo. Yasama omunwa kwao, mani olye si huberesa.” 

9Nae nindatingaala, mani bone, waliwo omuhono kukololeerwe yi ndi, 
nikudiirire olupapula lusiriingise olwaandiikwaho. 

10Mani n'asitumbululira mu moni waange. Syali nisyaandiikwaho humukulu 
neende emukoongo, mani syali syandiikwamo emboosi ch'amaliro, neende 
engisa neende amasira. 

Esekeeli 3 

1 Mani Nasaae niyamboolera ati, “Omwaana w'Omuundu, lya esyo 
sibahubereese; lya olupapula lusiriingise luno, mani ochie olomalome neende 
Abaisiraeli.” 

2Mani ninjasamya omunwa kwaange, niyamberesa olupapula lusiriingise olwo 
ohululya. 

3Yamboolera ati, “Ewe omwaana w'omuundu, lya olupapula lusiriingise luno lu 
ndi ohuhuberesa, mani olwiichuse mu nda yao.” Mani nilulya; nilunyunyuula 
koti obuuhi bw'enjuhi muhanwa mwaange. 

4Ao mani niyamboolera ati, “Ewe omwaana w'omuundu, chia eyiri Abaisiraeli, 
mani obeekese bi ndaha ohubaboolera. 

5Haba sotumirwe eyiri abaandu beehoonyera olulimi luteende oba olulimi 
ludinyu ohulomaloma, nae otumirwe eyiri Abaisiraeli. 

6Haba siihutumire eyiri abaandu baangi, abalomaloma enimi engeni haandi 
endinyu ohumanya, ch'otaamanyire emboosi chaabwe. Mubwadyeeri bweene, 
mba niihutumire eyiri abaandu bali batyo, bahatekereese bi obaboolera. 

7Nae ab'esyaalo sya Yisiraeli haba sibachia huwulira by'oboola; olwohuba haba 
si badaha ohuwulira bi mboola. Olwohuba ab'esyaalo sya Yisiraeli boosi 
b'emitwe myoomu haandi b'esireka nibo. 

8Bona, wesi mbao huholere ohuba ow'esyeejo koti lu bali, haandi ow'omutwe 
mwoomu koti ekyaabwe, mani hu onyale ohubuliirisania nabo. 

9Huholere ohuba omwomu koti ekina ly'olwaanda. Otabatya daawe, haandi 
obujeemu bwaabwe butahutiisaanga daawe.” 

10Haandi niyemeeda ohumboolera ati, “Ewe omwaana w'omuundu, ta omwooyo 
hu mboosi choosi chi njia ohuhuboolera, haandi wichulise buli siindu 
sihuboolera. 

11Haandi chia eyiri abaandu bomu syaalo syao abali mu buwaambe, mani 
obaboolere bi Ese Omwaami w'Obunyala mboola, oba bawulira oba bahaya 
ohuwulira.” 

12Ao mani Mwooyo niyangiinga aakulu, mani oluyaali lw'Omwaami 
nilukiinguuha ohutula mu bwiihalo bwaalwo, mani nimbulira ekono nilitulira 
emukoongo waange eliri koti musisi kw'amaani. 

13Lyali ekono ly'embaya ch'ebiloonge bilamu ebyo nichikudana-kudana, neende 
ekono ly'emikuruduumu kiri hu ndulo waacho, ebyali nibiwuuma koti musisi 
kw'amaani. 

14Mani Mwooyo niyangiinga niyandusao, niinjia ninyoleere haandi ni ndi mu 
masira, amaani k'Omwaami nikaandiho. 

15Mani ninjicha e Telabbiibbu, hu ndulo w'Omwaalo kwa Kebbari, yi baandu 
bayirwa mu buwaambe bali nibamenya. Mani nindoong'a ao alala nabo ohumala 
embaka y'endaalo chitaanu-na-chibiri, nindesinduuhe hulw'ebiindu bi ndabona 
neende bi ndawulira. 

Omwaami aberesa Esekieli omulimo kw'obuliindi 
(Esek 33:1-9) 

16Endaalo chitaanu-na-chibiri nichabitaao, Omwaami yalomaloma naange; 
n'aboola ati: 

17“Ewe omwaana w'omuundu, huholere omuliindi w'abaandu b'esyaalo sya 
Yisiraeli. Buli lu onawulireenge emboosi yaange, ochia ohubeekesaanga bi 
mboola n'obalabula. 

18Nimboolera omuhola-mbi endi, ‘Mubwadyeeri bweene ochia ohufwa,’ mani 
n'ohaya ohumulabula, noomba waahaya ohumulabula yaatula hu bibi byae, 
mani yawonia obulamu bwae, omuhola-mbi oyo achia ohufwiira mu bibi byae. 
Nae mba njia ohuhutaaho omusaango kw'ohufwa hwae. 

19Nae noolabula omuhola-mbi, naahaya ohutula hu bibi byae, oba hu biholwa 
byae bibi, omuhola-mbi oyo achia ohufwiira mu bibi byae; nae ewe ochia 
ohuwonia obulamu bwao. 

20Haandi niwiichuhana omuundu muluungifu yaatula mu buluungifu bwae mani 
yonoona, syesi mba njia ohumuleha mu bidinyu ebyo mani akwe, achia ohufwa. 
Nae olwohuba haba siwamulabula, achia ohufwa olwohuba ebyonoono byae, 
mani ebiholwa byae bilai bi yahola haba sibiba byahechuliswe daawe. Nae 
omusaango kw'ohufwa hwae, mba ndahakute hu ewe. 

21Nae n'olabula omuundu muluungifu ohuhaya ohwonoona, mani yahaya 
ohwonoona, omuundu oyo haba saaba yahafwe, nae mubwadyeeri bweene, 
yahabe omulamu, olwohuba yalabuha mani yahaya ohwonoona; haandi ewe 
wesi oba onawonia obulamu bwao.” 

Esekieli ahaywa ohulomaloma 

22Ao Omwaami niyandiiraho mani niyamboolera ati, “Siingira ochie mu sipaapi, 
eyo niyo yi njia ohulomalomera naawe.” 

23Mani nisiingira, niinjia mu sipaapi; nae bone, oluyaali lw'Omwaami lwaliyo, 
oluli koti oluyaali lu ndabona hu ndulo w'Omwaalo kwa Kebbari. Mani niingwa 
aasi mafumaame. 

24Nae Mwooyo w'Omwaami niyanyiingiramo, niyasiingisa niinyema; 
niyamboolera ati, “Chia weyikalireo mu nyuumba yao. 

25Nae bona, ewe omwaana w'omuundu, ochia ohutaahwo emikoye, mani 
bahuboe nakyo, ohaye ohukeenda mu lwiichuule lw'abaandu. 

26Njia ohukera olulimi lwao lwebaande mu sidahula, bihuhaye ohulomaloma, 
mani ohaye ohubalabula abaandu bajeemu abo. 

27Nae niinjia ohulomaloma naawe, njia ohuboolola olulimi lwao, mani onyale 
ohulomaloma, obaboolere oti, ‘Omwaami Nasaae aboola ati’; oyo odaha 
ohuwulira, leha awulire; nae oyo otadaha ohuwulira, leha ahaye ohuwulira; 
olwohuba abaandu bomu syaalo sino bajeemu.” 

Esekeeli 4 

Esekieli yeekesa koti lu Yerusalemu sichia ohuwaambwa 

1Nasaae yaboola ati, “Ewe omwaana w'omuundu, bukula etafwaali mani olite 
mu moni wao, olichooreho esifwaanani sy'esiko sya Yerusalemu. 

2Mani weekese koti lu sichia ohuwaambwa, yoombaha engeri yi sichia 
ohuseeterwamo; oliteeho ekaambi chosi echichia ohusiseeta, haandi 
olyoombaheho ebichia ohulikula ebida byasyo hu buli lwaande. 

3Mani bukula olusaani lw'esichuma, oluteeo lube koti esida sy'echuma 
akatikaati wao neende esiko esyo; mani otingaale esiko esyo sibe koti 
esiseeterwe, mani obe koti niiwe osiseetere. Hano niho ahachia ohuba ahalolero 
ahalabula esyaalo sya Yisiraeli. 

4“Weyalisire hu muhono kwao mukaada, mani njia ohuhutaaho ohusaanda 
hw'esyaalo sya Yisiraeli. Olwohuba endaalo ch'onaamale n'olweyalisiireho, 
ochia ohutuungiraho ebyonoono byaabwe. 

5Huheengereo embaka y'endaalo emia chidatu neende amahumi kataanu-na-
kane (390), echaakana neende embaka y'emyaaka kibahamale nibasaanda. Mani 
nilwo lwoochia ohumala endaalo echo niwedwiihire ohusaanda hw'esyaalo sya 
Yisiraeli. 

6Niwahamaleho endaalo echo, waheyalise ehabi lyoohubiri, nae hu muhono 
kwao muluungi, mani wedwiihe ohusaanda hw'esyaalo sya Buyudaaya, 

hubereese embaka y'endaalo amahumi kane, buli ludaalo lwaakane neende 
omwaaka kw'ohusaandiraho hwaabwe. 

7Mani ochia ohutingaala hu siko sya Yerusalemu siseeterwe, osyekese esifuusi 
sy'ofumbaate, obaboolere ebichia ohusikwaaho. 

8Bona, njia ohuhuboya emikoye ohaye ohukaluuhana weyalisire olwaande 
luundi, ohwoola lu endaalo ch'ohuseetwa hwao chahaweereho. 

9“Bulaanu bukula engaano neende amabere masuungu, amaraagwe, neende 
eng'ooli ch'olaayo, neende obule, obikaandire alala, mani obite mu sifulya silala, 
obyuubbemo omugaati. Ebyo nibyo byonaalicheenge ohumala endaalo emia 
chidatu neende amahumi kataanu-na-kane (390) chooneyalisireenge hu 
muhono kwao mukaada. 

10Ebyahulya byonalicheenge binakerweengwe. Binaabecheenge esituundu 
silala hu bituundu bitaanu by'ekilo; onaabilicheenge mu siha silala hu buli 
ludaalo. 

11Haandi amaachi konaang'wecheenge kosi kanaakerweenge, ebituundu bibiri 
hu bituundu bidatu by'elita, haandi onaakang'wecheenge ehabi lala buli ludaalo. 

12Ebyohulya ebyo onabilicheenge nibyuubbirwe koti omugaati kwa amabere 
masuungu, haandi binaahubbirweengwe hu syooso sy'amafwi k'abaandu, 
onakuhubbeenge abaandu nibabona.” 

13Ao Omwaami haandi yaboola ati: “Endyo nilwo lu Abaisiraeli bahalicheenge 
ebyohulya byaabwe bitali ebyoolerefu, nibali mu byaalo bi njia 
ohubasalaanisiramo.” 

14Ao mani nimboola endi, “Haba, Omwaami Nasaae! Bona, ese omweene sisiiri 
ohwonoonaho daawe, olwohuba ohutula mubuyere bwaange ohwoola buti, 
sisiiri ohulyaho enyama y'esolo sifwiire esyeene, oba esiitirwe neende ebisolo 
byaasye, noomba ndaalyaho esiindu sy'omusiro.” 

15Ao mani Omwaami niyamboolera ati, “Bona, bulaanu hufukiirira 
ohwehoonyera amasiingo k'eng'oombe mu bweyaango bw'ohwehoonyera 
esyoosyo sy'amafwi k'abaandu, sy'ochia ohuubbiraho omugaati kwao.” 

16Haandi niyamboolera ati, “Ewe omwaana w'omuundu, njia ohuhendeesa 
ebyohulya mu Yerusalemu; abaandu banaalicheenge ebyohulya bikere haandi 
nibeyendehereere; haandi banaang'wecheenge amaachi makere nibali mu 
ngisa. 

17Bahahaywe ebyohulya neende amaachi kohung'wa, mani baliingalaneho 
nibali mu ngisa, bibaheehere bang'ae hulw'ebyonoono byaabwe.” 

Esekeeli 5 

Esekieli yeebekaho efwiiri 

1Omwaami yamboolera ati, “Ewe omwaana w'omuundu, bukula olugaanga 
lwooki, mani olwehoonyere koti olumweeso lw'omubeki w'efwiiri, webekeho 
efwiiri lyao neende esirefu syao. Mani obukule elatiri okere efwiiri lyao, 
olikabulemo amahabi kadatu. 

2Esituundu silala syohudatu, osisaambire hu sifwaanani sy'esiko sy'ochoolere 
hu tafaali, endaalo ch'ohuseeta esiko esyo nichimalire ohuwa Esituundu 
syohudatu siindi, osidiire mani osiheenge-heengemo neende olugaanga 
niwebodoohania esiko. Nae esituundu syohudatu sidoong'ereo, osisukune mani 
sisalaanire mu muyaka, mani ese njia ohusyoongaho neende olugaanga 
lwaange. 

3Hu fwiiri elyo, doong'yaho ediidi, mani oliboye mu kemo ly'ekanju lyao. 

4Mani hu fwiiri elyo haandi obukuleho eliindi olisukune mu muliro liye; 
litubuleho omuliro kunayaambise esyaalo sya Yisiraeli syoosi.” 

5Omwaami Nasaae yaboola ati: “Esiko sya Yerusalemu sino, siteereo akatikaati 
w'ebyaalo byoosi neende ebyaalo biindi bisyebodohaanie 

6Nae sijeemeere amalako kaange haandi syaahola ebyonoono ohuhiraho 
ebyaalo biindi, ohuhiraho ebyaalo bisyebodohaanie. Haandi sihayire ohudiira 
amalako kaange neende ohuloondakira amalako kaange. 

7Mani sakira Omwaami Nasaae aboola ati: “Olwohuba oleetera amasira maangi 
ohuhiraho ebyaalo bihwebodohaanie, mani n'ojeemera amalako kaange, haandi 
wahaya ohuloondakira amalako kaange, nae waheengao ohudiira amalako 
k'ebyaalo bihwebodohaanie. 

8Mani sakira Omwaami Nasaae aboola ati, bona, Ese, Ese omweene, ndi 
omusuku wao, haandi njia ohuhuheengera omusaango kuhuhire, ebyaalo biindi 
byoosi nibibona. 

9Mani olw'ebiindu bi tadaha byoosi bi mwahola, njia ohusaandya Yerusalemu 
muno koti ndali nisisiiri ohuholaho endyo, haandi si ndahahole endyo ehabi 
liindi. 

10Mani sakira abeebusi balilya abaana baabwe mu Yerusalemu, haandi abaana 
bosi balilya abeebusi baabwe. Eyo niyo engeri yi njia ohubasaandisiramo, 
haandi abahabe nibawonereo nibali abalamu, njia ohubasalaanisira hu buli 
lwaande lu muyaka kuwuuchira. 

11Mani sakira, Ese Omwaami Nasaae, koti lu ndi omulamu, mboola obwadyeeri 
endi, olwohuba mwanyaasa Abuundu waange Woolerefu, nimuholerao ebiindu 
bibi neende ebyomusaambwa byeeng'we, sakira njia ohusihiirisa abaandu bali 
mu Yerusalemu, ataali ohuleheramo kata omuundu mulala. 

12Esituundu silala syohudatu esy'abaandu bao bahafwe oluumbe, haandi 
bahasihiriswe n'obona. Haandi esituundu silala syohudatu sy'abaandu bao 
baheeterwe mu biita bihwebodohaanie. Nae esituundu silala syohudatu 
ndahasisalaanisire mu nyaande choosi chi omuyaka kwahawuuchire, mani 
ndahabaloondeho neende olugaanga lwaange. 

13“Olwo nilwo lu tima lyaange lyahabakweeho mani omweene ndesaangaasa. 
Mani nindahamale ohubakwiisaho etima lyaange, nilwo lu mwahamanyire muti 
Ese, Omwaami, Niise olomaloome naang'we, olwohuba muunyoleese. 

14Njia ohuhuhola obe ekuunda haandi obe esyohucheha eyiri ebyaalo 
bihwebodohaanie neende mu moni w'abaandu bomu byaalo biteende bahabite 
aambi naawe mani bahubone. 

15“Ni ndahahusaandye mu tima lyaange neende mu bwaalaba bwaange, 
abaandu bomu byaalo bihwebodohaanie bahatye. Bahahwewunjeengeho 
nibawuuka sa, haandi bahulekeeresa. Ese Omwaami Niise oboolere. 

16Ndahahendeese ebyohulya bi mubeere nimunyoola, ao mani enjala yicha 
ohubaluma, muwulire obuchuuni bubafumita ohubasihirisa. 

17Ndahaleete enjala neende esolo ndeende ohubalwaania, mani byahabamaleho 
abaana beeng'we. Haandi oluumbe, neende obutemo, neende ebiita, 
byahabakweemo. Ese Omwaami Niise oboolere.” 

Esekeeli 6 

Omwaami yoolobya ohwiinamiraanga ebiloongaloongwe 

1Omwaami yamboolera ati: 

2“Ewe omwaana w'omuundu, tingaale ena ngulu cha Yisiraeli, ochiyaalire 
emboosi yaange, 

3mani ochiboolere oti, ‘Eng'we engulu cha Yisiraeli, tekeerese emboosi 
ch'Omwaami Nasaae! Omwaami Nasaae aboolera engulu neende ebigulu, 
emyaalo neende ehooho ati; Bone, Ese, Ese mweene njia ohuleeta ebiita, mani 
nyaase buli abuundu yi mwaberesa oluyaali, yi baandu beenamiraangamo 
ebiloongaloongwe. 

4Alutaari cheeng'we chahalehwe ao bihaya, neende alutaari cheeng'we 
ch'ohuniooheseraho obubbaani chahalikulwe. Abaandu beeng'we baheetwe, 
ndahabasukune mu moni w'alutaari ch'ebiloongaloongwe bibeenamira. 

5Ndahasalaanie emilaambo ky'Abaisiraeli mu moni w'ebifwaanani byaabwe; 
haandi ndahasalaanie amakuumba kaabwe ohwebodoohania alutaari chaabwe. 

6Woosi-woosi yi Abaisiraeli bamenyaanga, ebiko byaabwe byahasihirire, 
Abuundu Woolerefu yi beenamiraanga byahalehwe ao bihaya. Alutaari chaabwe 

chifunakwe mani chisihiriswe, alutaari chaabwe ch'ohuniooheseraho 
obubbaani chahalikulwe, haandi ebiloongaloongwe byoosi bi bahola 
byahamalirweo elalira. 

7Abaandu baheetwe balikwa akatikaati weeng'we, mani hu mumanye muti Niise 
Omwaami.’ 

8“Nae ndahaleheo abaandi hweeng'we nibali abalamu. Abo abahabe 
nibawonereo mu biita, mani nimwahasalaanire mu byaalo koti ababoye, 

9mani eng'we abahabe nibawonereo, bahanjichulise nibali eyomu byaalo bi 
bayirwamo mu buwaambe. Bahamanye koti lu ndafunaka-funaka emyooyo 
kyaabwe kitaali emyeesikwa, ekyaandulaho, neende emoni chaabwe chaofula 
echakera nibakaluuhanira eyiri ebiloongaloongwe byaabwe nibabiinamira 
nibaandulaho. Abeene baheebwaabe nibabweene ebyonoono bi bahola, neende 
eby'omusiro byaabwe byoosi. 

10Bahamanye bati Niise Omwaami, haandi bati haba sindabatiisa-tiisaanga sa 
nimboola endi njia ohubaholaho esibi.” 

11Omwaami Nasaae aboola ati: “Hubbe amayu, haandi hubbe embiindo, mani 
muboole muti; katunyoole hulw'ebyonoono byoosi neende eby'omusiro byoosi 
bi Abaisiraeli bahola. Olwohuba bachia ohwiitirwa mu biita, balifwa enjala, 
neende amalwaae. 

12Abo abali eyale, bachia ohulwaala bafwe; nae abo abali aambi baheeterwe mu 
biita; nae abo abahadoong'eo, balifwa enjala. Eyo niyo engeri yi njia 
ohubamaliraho etima lyaange. 

13Emilaambo ky'abaheetwe, nikyahabe nikilaambaalire akatikaati 
w'ebiloongaloongwe byaabwe, nikyebodohaanie alutaari chaabwe, hu buli 
bigulu bileeyi, neende aakulu w'engulu, neende aasi wa buli musaala muhoongo 
kuliho amasaafu, neende aasi w'omutuumba muhoongo, buli abuundu 
yibayaaniraangao ebiyaanwa bisaambwa eyiri ebiloongaloongwe bi 
beenamiraanga byoosi, ao niwo yibahamanyire bati Niise Omwaami. 

14Mani ndahasiingise omuhono kwaange ohubalwaania, ndoondobanie esyaalo 
syaabwe si bamenyamo, sihole sibe ekuunda, ohutulira elalira hu siparara 
ohwoola Ribbila. Ao niwo yibahamanyire bati Niise Omwaami.” 

Esekeeli 7 

Enjakamo y'Abaisiraeli yiri aambi 

1Omwaami haandi yamboolera ati: 

2“Ewe omwaana w'omuundu, Omwaami Nasaae aboolera esyaalo sya Yisiraeli 
ati: enjakamo yoolere hu syaalo sino syoosi ohutula hu nyaande chine choosi. 

3Bulaanu enjakamo yao yoolere, haandi njia ohuhweekesa etima lyaange, 
huheengere omusaango ohweema hu byonoono bi wahola; husaandya 
olw'ebyomusiro byoosi bi wahola. 

4Haba sindaahuleheremo, oba ndaahukwiira esisa. Nae njia ohuhusaandya 
hulw'ebyomusiro byoosi bi wahola. Ao niwo yiwahamanyire oti Niise 
Omwaami.” 

5Omwaami Nasaae aboola ati: “Amasira kahahukweeho nikaloondehana! Bona, 
ngako koolere, kabeecheere eng'we. 

6Eng'we abamenya mu syaalo sino, amasira kaboolereho. Bone, ngako koolere. 

7Ebiha byoolere, oludaalo luli aambi, oludaalo lw'ohusaanda, olutaali 
olw'esaangaalo ly'ohwehoyeraho hu ngulu. 

8“Bulaanu ndi aambi ohubeekesa etima lyaange, mani humalireho obwaalaba 
bwaange, huheengere omusaango ohweema hu biholwa byao. Mani njia 
ohuhusaandya olwohuba eby'omusiro bi wahola. 

9Haba siinjia huhuleheramo, oba ndahukwiira esisa. Njia ohuhusaandya 
ohweema hu biholwa byao, eby'omusiro byeeng'we nibisiibalimo. Ao mani 
muchia ohumanya muti Niise Omwaami, haandi Niise osaandya.” 

10Bone, oludaalo ndulwo! Bone, ndulwo lwoolere! Ohuheengerwa omusaango 
hweeng'we hwoolere. Obutaali obwadyeeri bumuliihe, ohweniinia humuliihe. 

11Ohuhola eby'obwaalaba hwemeedere, mani nihutuliramo abaandu ohuhola 
esibi hu baandu baandi. Mani abulao ochia ohudoong'ao, kata obuungi 
bwaabwe, noomba obuyiinda bwaabwe, haandi abulao omuundu mulai oba 
ow'oluyaali owahadoong'eo. 

12Ebiha byoolere, oludaalo lusudire aambi. Leha oyo okula ahaye ohusaangaala, 
noomba oyo okusa ohweyendeherera, olwohuba Omwaami achia ohusaandya 
buli muundu mu ngeri nasilala. 

13Olwohuba abulao omukusi wahamenye yoola ohunyoola ebiindu bi yafwiirwa, 
kata yahayiindira atye. Olwohuba etima ly'Omwaami liri hu baandu boosi; haba 
siricha ohwaakama, haandi abulao owahawonie obulamu bwae niyeesika 
ebiholwa byae bibi. 

14Bamalire ohuubba eturumbete, boosi beetekeehe; nae abulao ochia mu biita, 
olwohuba etima ly'Omwaami liri hu baandu boosi. 

Abaisiraeli basaandisibwa hulw'ebyonoono byaabwe 

15Yiriyo ohwiitana erwaanyi, nae abali mukati bafwa amalwaae neende enjala. 
Oyo yesi oli mu ndalo yaheeterwe mu biita, nae oyo oli mu siko amalwaae 
neende enjala byahamumaleo. 

16Nae abo abahawoneo, baheeruhire muungulu, bahabe nibeyendehereere koti 
amaguugu kali mu mahooho, buli muundu engisa yahamudiire ohweema hu bibi 
byae. 

17Amahono kaabwe koosi kahadofule, haandi amahuumbo kaabwe 
kalihinaakiriha. 

18Balyefwaala ebigunia, mani amatiichasi kabadiire. Balibekwaho efwiiri lyoosi 
hu mitwe, mani esoni chibadiire. 

19Balisukuna efeesa yaabwe hu ngira, haandi esaabbu yaabwe yiriba koti 
esiindu sibulamo obuhoonyi. Olwohuba efeesa neende esaabbu byaabwe haba 
sibirinyala ohubawonia hu ludaalo lu Omwaami yaheekesereho obwaalaba 
bwae. Efeesa neende esaabbu byaabwe bino haba sibinyala ohubeekusa oba 
ohubakwiisa obuluwo, olwohuba nibyo ebyabakwiisa mu syonoono. 

20Obuyiinda bwaabwe bwali obwohuholamo ebiindu bilai by'oluyaali, nae nabo 
nibaholamo ebifwaanani bitahoyera, neende ebiindu by'omusiro. Mani sakira 
Omwaami aleha obuyiinda bwaabwe nibuba esy'omusiro. 

21Omwaami aboola ati; “Njia ohuleha abateende bayaaye eby'obuyiinda 
byaabwe, haandi abonooni bomu syaalo basihole omukabo kwaabwe, haandi 
basinyaase. 

22Haba siinjia ohubadeebaho daawe ebiha bi banyaka banaba nibanyaasiramo 
Enyuumba yaange enjoolerefu; abanyaka bachia ohuyiingiramo mani 
bayinyaase, bayihole ohuba ekuunda. 

23Olwohuba esyaalo sichuulemo obutemo, haandi esiko sichuulemo obwaalaba. 

24Njia ohuleeta esyaalo sihiramo obubi mani bayire amadaala kaabwe. Njia 
ohwaakamya ohuhweehuduumbasa hw'abalwaani baabwe, haandi abuundu 
waabwe wohwiinamiramo achia ohunyaaswa. 

25Ohusihiriswa nihwahoole, balikoonya omuleembe, nae haba sibahakunyoole 
daawe. 

26Amasira kahaloonde hu masira kaandi, haandi olubweeru lwahaloonde hu 
lubweeru luundi. Bahekoombe muno omunabbi ababoolereho ebyahakweeo, 
haandi abalaamisi bahabule amalako k'ohweekesa abaandu, haandi 
abahuluundu bahabule esy'ohukerakira abaandu. 

27Omutuki yahalire, omwaana w'omutuki yahaweemo esuubi. Abaandu 
bahateengerehe hulw'obuti. Njia ohubasaandya ohuchaanakana neende ebiindu 
byoosi bi bahola. Njia ohubaheengera omusaango ohuchaanakana neende 
engeri yi baheengeramo abaandi omusaango. Ao niwo yibahamanyire bati Niise 
Omwaami.” 

Esekeeli 8 

Esekieli aboneherwa neende Nasaae ehabi lyoohubiri 
8:1—10:22 

Ohwiinamiraanga ebiloongaloongwe mu Yerusalemu 

1Hu ludaalo lwohutaanu olw'omwoosi kwohusaasaba, mu mwaaka 
kwohusaasaba nihuli mu buwaambe, nindali niinjihaale mu nyuumba yaange. 
Abeemirisi bomu Buyudaaya bali nibehaale mu moni waange. Mani 
nindesiinduhira amaani k'Omwaami Nasaae nikaanjichaho. 

2Mani nindingaala, nae bone, niimbona oli koti omuundu. Ohutula mu sibuno 
syae ohwiiha aasi, yali nafwaana koti omuliro. Nae ohutula mu sibuno syae 
ohuniina aakulu, yali naamesamesa koti omugasa kusimuulirwe. 

3Yakolola esyambonehera koti omuhono, mani n'afuundiha efwiiri lyaange; 
muhuboneherwa huno, Mwooyo wa Nasaae yandereecha aakulu akatikaati 
w'esyaalo neende ekulu. Yanjira muhuboneherwa neende Nasaae Yerusalemu, 
hu mulyaango kwomu lwaanyi lwomuukati owali nikwatingaala emukulu, eyali 
esiloongaloongwe sinyoolesa muno Nasaae. 

4Nae bone, oluyaali lwa Nasaae wa Yisiraeli lwali eyo, oluli koti lu ndali 
nimbweene mu sipaapi hu ndulo w'omwaalo kwa Kebbari. 

5Omwaami mani n'amboolera ati: “Mwaana w'omuundu, siingisa emoni chao 
mani otingaale emukulu.” Nindasiingisa emoni ndatingaala emukulu, nae bone, 
emukulu w'esiruwa aambi neende alutaari, nimbonayo esifwaanani sinyolesa 
muno Nasaae. 

6Yamboolera ati: “Omwaana w'Omuundu, obona bi bali ohuhola? Obona 
eby'omusiro bakiire ao bi Abaisiraeli bali ohuholera ano, ebikera nindebwaaba 
ohuba abuundu waange woolerefu? Nae ochia ohubona eby'omusiro bihiraho 
sino.” 

7Omwaami yandeeta hu mulyaango kw'erwaanyi; nae nindatingaala, bone, 
esidomo syali nisilikuulwe mu sida. 

8Yamboolera ati, “Ewe omwaana w'omuundu, yaba esidomo mu sida”; ndayaba 
mu sida, nae bone, olwiiki lwaliwo. 

9Mani niyamboolera ati, “Yingira, obone eby'omusiro bi baholera ano.” 

10Ndeengira mani niimbona ohwebodoohaania ebida byoosi, nibyachoorwaho 
ebifwaanani by'ebiindu byambaaka bya buli ngeri, neende ebisolo bitali 
byoolerefu, neende ebiindu biindi bi Abaisiraeli bali nibeenamiraanga. 

11Abeemirisi b'esyaalo sya Yisiraeli amahumi kataanu-na-kabiri bali nibeemere 
mu moni waabyo, Yasania omwaana wa Safani, yali niyemere alala nabo. Buli 



1646 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

muundu yali n'adiirire esiindu sibanioohisiraangamo obubbaani, omwoosi 
kw'esinioohisiro sy'obubbaani kwali nikuniooha nikuniina aakulu. 

12Omwaami yamboolera ati, “Ewe mwaana w'omuundu, obweene bi beemirisi 
b'Abaisiraeli bali ohuholera mu siirima, buli muundu mu siseenge syae sirimo 
ebifwaanani bi yeenamira. Olwohuba baboola bati, ‘Omwaami haba satubona 
daawe, Omwaami yebwaaba esyaalo sino.’ ” 

13Omwaami haandi yamboolera ati, “Ochia ohubona eby'omusiro bihiraho ao bi 
bahola.” 

14Ao mani niyaanjira hu siruwa sy'emukulu esy'Enyuumba ya Nasaae; mani 
bone, abahasi abalira nasaae olaangwa ati Tamusi. 

15Yandeeba ati, “Ewe omwaana w'omuundu, obweene sino? Ochia ohubona 
eby'omusiro bihiraho bino.” 

16Ao mani Omwaami niyaanjira mu lwaanyi lwomuukati olw'Enyuumba ya 
Nasaae; mani bone, hu mulyaango kw'Enyuumba ya Nasaae, akatikaati 
w'esiseenge neende alutaari, waliwo abasaacha aambi amahumi kabiri neende 
bataanu. Bali nibafudatiire Enyuumba ya Nasaae, nibatingaalire ebukwe, 
nibeenamira elyuuba nilitula. 

17Omwaami yandeeba ati, “Ewe omwaana w'omuundu, obweene sino? 
Eby'omusiro bi Bayudaaya baholere ano haba sibibamala, hu beemeo beechuse 
obwaalaba mu syaalo, mani basaanguluse etima lyaange. Bona koti lu baanyeka 
mu ngeri yihiriramo elalira ohulekeeresa. 

18Mani sakira syesi njia ohubamaliraho etima lyaange. Haba siinjia hubatingaala 
neende esisa, noomba ndabakwiira esisa. Kata bahandekweeda batye, haba 
siinja ohuwulira ebyaabwe.” 

Esekeeli 9 

Yerusalemu si saandisibwa 

1Ao mani nimbulira Omwaami n'alomalomera mu kono ly'aakulu, n'aboola ati: 
“Musude aambi eng'we abachia ohusaandya esiko. Buli muundu yeeche 
n'adiirire mu muhono esilwaaniso syae.” 

2Mani bone, abasaacha basaasaba nibatulira olwaande lw'esiruwa sy'emukulu, 
esyatingaala emukulu. Beecha buli muundu n'adiirire esilwaaniso syae 
esy'ohwiita. Mwaabo mweecheramo omusaacha yefwaalire engubo ndafu, 
n'akiingire muumbafu wae esyohwandiikira. Beengira mani nibeema hu ndulo 
w'alutaari y'omugasa. 

3Bulaanu, oluyaali lwa Nasaae wa Yisiraeli lwali nilutulire aakulu w'abakerubbi 
yi lwali niluli, niluchia hu mulyaango kw'Enyuumba ya Nasaae. Omwaami 

yalaanga omusaacha wali niyefwaalire engubo ndafu, owali nakingiire 
muumbafu wae esyohwandiikira. 

4Omwaami yamuboolera ati, “Chia obitire mu siko, obitire mu Yerusalemu, mani 
ote ahalolero mu bweeni bw'abaandu bali mu ngisa haandi abalira hulwa 
eby'emisiro byoosi byaholerwa mu siko esyo.” 

5Haandi eyiri abaandi, Omwaami yababoolera nimbulira ati: “Eng'we mubite mu 
siko nimumuloondaho enyuma, mani mwiite abaandu. Mutalehao omuundu 
kata mulala, haandi mutakwiiraho esisa omuundu kata mulala. 

6Mwiite abasaacha bakofu, abaana baraaga, abahaana baraaga, abaana bayere 
neende abahasi. Nae mutaholaho esyonoono hu muundu yeesi oliho ahalolero 
hu bweeni. Mani muchaakire Abuundu Woolerefu waange.” Ao mani 
nibachaakira hu bakofu abali nibeemere mu moni w'Enyuumba ya Nasaae. 

7Nasaae haandi yababoolera ati: “Munyaase Enyuumba ya Nasaae eyo, mani 
mwiichuse olwaanyi lwayo emilaambo ky'abaandu beeterwe.” Ao mani 
nibachia, nibeeta abaandu mu siko. 

8Nibali nibeeta, nae ese nindoong'ere ao syeeng'ene, ndakwa hu loba 
mafumaame, mani nihubba wuuwi, nindeeba endi, “Aaa, ewe Omwaami Nasaae! 
olw'etima lyoli nalyo, onaasihirise Abaisiraeli badoong'ereo, obamaleo?” 

9Nae Omwaami niyaangobolamo ati, “Ebyonoono by'esyaalo sya Yisiraeli 
neende Buyudaaya bibitiriire obuungi! Esyaalo sichuulemo amabaanga 
k'abaandu batemuulwe, haandi esiko sichuulemo obutaali obwadyeeri. 
Olwohuba baboola bati, ‘Omwaami yebwaabire esyaalo, mani haba s'abona bi 
bahola.’ 

10Mani sakira syesi haba siinjia ohubaleha daawe, noomba ohubakwiira esisa. 
Nae njia ohubahola esyo sibahola abaandu baandi.” 

11Nae bone, omusaacha wali niyefwaalire engubo ndafu, naali neende 
esyohwandiikira muumbafu wae, yakobola neende omulaanga, n'aboola ati: 
“Holere koti lu wundagiire.” 

Esekeeli 10 

Oluyaali lw'Omwaami luleha Enyuumba ya Nasaae 

1 Ndatingaala mu bbaanga lyali aakulu w'emitwe ky'abakerubbi, niimbona 
esiindu sifwaana koti esisaala sy'obutuki esyaholwa mu safire. 

2Omwaami yaboolera omusaacha wali niyefwaalire engubo ndafu ati: “Chia 
wiingire akatikaati w'emikuruduumu kyebodoohaanira aasi w'abakerubbi, 
otuseo amaanda kaaduha omuliro akali akatikaati w'abakerubbi, okeechuse mu 
mahono kao, mani okawaanye hu siko esyo.” Mani nimubona niyeengira. 

3Bulaanu abakerubbi bali nibeemere hu lwaande lw'emwaalo lw'Enyuumba ya 
Nasaae, ebiha bi musaacha oyo yeengiriramo. Esireesi nisiichula mu lwaanyi 
lwomuukati. 

4Mani oluyaali lw'Omwaami niluniina ohutula aakulu w'abakerubbi niluchia 
aakulu w'omulyaango kw'Enyuumba ya Nasaae. Enyuumba yoosi niyiichula 
esireesi, nae olwaanyi nilwiichula obulafu bw'oluyaali lw'Omwaami. 

5Ohuwuuma hw'embaya ch'abakerubbi nihuwulirihana ohwoola mu lwaanyi 
lw'erwaanyi, ohuli koti ekono lya Nasaae w'Obunyala bwoosi naalomaloma. 

6Omwaami yalagira omusaacha wali niyefwaalire engubo ndafu ati: “Tusao 
omuliro kuli akatikaati w'emikuruduumu kyeebodoohania ekiri aasi 
w'abakerubbi.” Omusaacha oyo yeengira yeema hu ndulo w'omukuruduumu. 

7Ao mani silala hu biloonge by'embaya nisikololera omuhono kwasyo hu muliro 
kwali akatikaati waabyo, naabukulaho amaanda kakwo madiidi kati, naakata 
mu mahono k'omusaacha wali niyefwaalire engubo ndafu. Omusaacha oyo 
nakabukula, mani naatula erwaanyi. 

8Ndabona silala hu biloonge by'embaya nisifwaana koti omuhono kw'omuundu 
nisiri aasi w'embaya chasyo. 

9Nae nindatingaala, mani bone, waliwo emikuruduumu kine hu ndulo 
w'abakerubbi, omukuruduumu mulala hu buli siloonge. Emikuruduumu ekyo 
kyali nikimilamilana koti amakina k'engaanga y'aakulu muno. 

10Emikuruduumu kine ekyo kyali nikifwaanana mu hubonehana hwakyo, 
nookibona oti omukuruduumu kuli mukati w'omukuruduumu kuundi. 

11Mu hukeenda, abakerubbi abo banyalaanga ohuchiira hu lwaande lwoosi, hu 
nyaande chaabyo chine, naabulao ohukaluuhana mberi, nae buli yibyadahaanga 
ohuchia niyo yibyachichaanga. Yi buli mukuruduumu kw'emutwe kwaabyo 
kwatingaalaanga, niyo yi kiindi kyaloondaanga ataali ohukaluuhana mberi. 

12Omubiri kwaabyo, emikoongo kyaabyo, embaya chaabyo, neende 
emikuruduumu kyaabyo kyali nikiichuuleho emoni nikibyebodoohania. 

13Ndawulira emikuruduumu ekyo nikilaangwa kiti, “Emikuruduumu 
kyebodoohania.” 

14Buli siloonge sy'embaya syalichiingi neende obweeni bune, obweeni 
butaangira bwali obw'esurusi, obwohubiri bwali obw'omuundu, obwohudatu 
bwali obw'edalaang'i, nae obweeni bwohune bwali obw'eeswi. 

15Mani abakerubbi nibabburuha nibiniina aakulu mu bbaanga. Bino nibyo 
ebiloonge bilamu bi ndali nibweene hu ndulo w'Omwaalo kwa Kebbari bira. 

16Nibyabburuhaanga aakulu mu bbaanga, emikuruduumu ekyo kyosi 
kyachiiraangaho hu ndulo. Nibyapapalaanga embaya chaabyo nichibburuha 
ohutula hu loba, emikuruduumu kyosi kyachichaanga nabo. 

17Nibyeemaanga, emikuruduumu kyosi kyeemaanga. Nae nibyabburuhaanga, 
emikuruduumu kyosi kyabburuhaanga nabyo; olwohuba omwooyo 
kw'ebiloonge bilamu ebyo kwalichiingi mu mikuruduumu ekyo. 

18Ao oluyaali lw'Omwaami nilutula aakulu w'omulyaango kw'Enyuumba ya 
Nasaae, nilweema aakulu w'abakerubbi abo. 

19Abakerubbi abo babaambula embaya chaabwe, byabburuha ohutula hu loba 
nimbona koti lu baniina nibawaao; emikuruduumu kyosi nikiwaao alala nabo. 
Mani nibeema hu siruwa sy'ebukwe esy'Enyuumba ya Nasaae; haandi oluyaali 
lwa Nasaae wa Yisiraeli lwali aakulu waabyo. 

20Bino nibyo ebiloonge bilamu bi ndali nimbweene Nasaae wa Yisiraeli hu ndulo 
w'Omwaalo kwa Kebbari bira; niimanya endi nibo abakerubbi. 

21Buli situlayo syali neende obweeni bune, neende embaya chine, haandi aasi 
w'embaya chaabyo, waliwo ebifwaana koti emoni ch'abaandu. 

22Efwaani y'obweeni bwaabyo, yali sa koti obweeni bu ndali nimbweene hu 
ndulo w'Omwaalo kwa Kebbari. Mu huboneha hwaabyo, byakeendaanga 
nibikololoohe. 

Esekeeli 11 

Yerusalemu siheengerwa omusaango 

1Mwooyo w'Omwaami haandi yangiinga yanjira ena esiruwa sy'ebukwe 
esy'Enyuumba ya Nasaae, esyali nisyatingaala ebukwe. Nae bone, hu mulyaango 
kw'esiruwa esyo, ndabonayo abasaacha amahumi kabiri neende bataanu; omwo 
nimwo omwali Yasania omwaana wa Asuuri, neende Pelatia omwaana wa 
Bbenaya, abeemirisi b'abaandu. 

2Omwaami yamboolera ati: “Ewe omwaana w'omuunndu, bano nibo abaandu 
batekehaanga ohwonoona, haandi ab'engeraka mbi mu siko sino. 

3Baboola bati, ‘Ebiha bisisiiri ohwoola eby'ohwoombaha enyuumba. Esiko sino 
nisyo endamu yideeha, nae efwe niifwe enyama yideehwa.’ 

4Mani sakira, Ewe omwaana w'omuundu laangirira, laangirira nobanyeka.” 

5Mwooyo w'Omwaami yanjichaho, mani n'amboolera ati: Boola oti Omwaami 
aboola ati, “Eng'we abaandu bomu syaalo sya Yisiraeli, manyire bi muboola 
neende bi mubaasa. 

6Mwemeedere ohwiita abaandu mu siko sino, haandi mwichuuse emilaambo hu 
ngira chasyo. 

7Mani sakira Omwaami Nasaae aboola ati: “Abaandu ba mwiitire mubasukuune 
mu ngira chasyo, abo nibo enyama, nae esiko sino nisyo endamu. Njia 
ohubeerusa musitulemo. 

8Mutiire olugaanga, nae njia ohuleeta abaandu bali neende engaanga babaseete. 
Ese Omwaami niise oboola. 

9Njia ohubeerusa mbatuse mu siko sino, mbadiise mu mahono k'abateende, 
mani babaheengere omusaango kw'ohufwa. 

10Mwaheeterwe mu biita mu syaalo syeeng'we sya Yisiaraeli sino. Ao niwo 
yimwahamanyire muti Niise Omwaami. 

11Esiko sino haba sisyahabaliinde koti lu ndamu yiliindaanga enyama yaamwo. 
Njia ohubaheengera omusaango, buli abuundu woosi yi mwahabe mu syaalo sya 
Yisiraeli. 

12Ao niwo yimwahamanyire muti Niise Omwaami, olwohuba mujemeere 
amalako kaange neende ebilagiro byaange, nae mwaloondakana neende 
amalako k'ebyaalo bi bibeebodohaanie.” 

13Olwoola, nindali nisilaangiraanga ebyo, Pelatia omwaana wa Bbenaya naafwa. 
Mani niingwa aasi hu loba mafumaame, nindirira mu kono ly'aakulu, nimboola 
endi, “Wuuwi, Ewe Omwaami Nasaae! Ochia ohumalirao elalira Abaisiraeli 
badoong'ereo kose?” 

Esisuubise sy'Omwaami eyiri abaandu bali mu buwaambe 

14Omwaami yamboolera ati: 

15“Ewe omwaana w'omuundu, abaandu basidoong'ere mu Yerusalemu bali 
ohuhulomalomaho, neende hu beeho bao, neende Abaisiraeli boosi abali mu 
buwaambe. Bali ohuboola bati, ‘Abaandu bali mu buwaambe abo batulire hu 
Omwaami, mani bulaanu atubereese esyaalo esyo sibe esyeefwe.’ 

16Mani sakira boolera abali mu buwaambe basyo oti, ‘Omwaami Nasaae aboola 
ati: kata yahaba mbwe ndabatusa mu syaalo syaabwe mani ndaabayira mu 
byaalo by'eyale yibasaalanira mu byaalo biingi, nae mu biha biriwo bulaanu, njia 
ohuba alala nabo mu byaalo bi bamenyamo.’ 

17“Mani sakira boola oti, Omwaami Nasaae aboola ati: ‘Njia ohubabuusa alala 
ohubatusa mu byaalo, neende mu byaalo bimwasaalanira, haandi njia 
ohubaberesa esyaalo sya Yisiraeli.’ 

18Mani nibahakobole, bahamaleyo buli siindu sibi syoosi, neende eby'omusiro 
byoosi bi bahanyooleyo. 

19Ndahababerese omwooyo muyaaha, neende ebibaaso biyaaha. Njia 
ohubatusamo omwooyo mwoomeranu koti ekina, mani mbaberese omwooyo 
muloonga kuwulira. 

20Ao mani banaadiireenge amalako kaange, mani baholeenge ebiindu bi 
mbalagira ohuhola. Banaabecheenge abaandu baange, mani syesi mbe Nasaae 
waabwe. 

21Nae abo bulaanu abamaliire omwooyo kaabwe ohuhola eby'omusiro neende 
ebyohwebwaaba byaabwe, njia ohubasaandyaanga ohweema hu biholwa 
byaabwe bibi. Olwo nilwo lu Ese Omwaami Nasaae mboolere.” 

Oluyaali lwa Nasaae lutula mu Yerusalemu 

22 Ao mani abakerubbi nibachaaka ohubburuha, emikuruduumu nikiri kibiri hu 
ndulo, oluyaali lwa Nasaae wa Yisiraeli niluli aakulu waabyo. 

23Oluyaali lw'Omwaami nilusiingira nilutula akatikaati w'esiko, mani nilweema 
hu lugulu luli hu lwaande lw'ebukwe w'esiko. 

24Muhuboneherwa ohwo, Mwooyo wa Nasaae yangiinga yangobosayo eyiri 
abaandu bali mu buwaambe Bbabbilooni. Mani ebiindu bi ndali niimbona 
muhuboneherwa nibikotao. 

25Mani nimboolera abali mu buwaambe ebiindu bi Omwaami yali 
niyaanjekeese. 

Esekeeli 12 

Omunabbi yeeyekesa koti omuundu okoonya obwiiruhiro 

1Omwaami haandu yalomaloma naange n'aboola ati: 

2 “Ewe Omwaana w'Omuundu, wamenya mu baandu bajeemu. Bali neende 
emoni, nae haba sibabona. Bali neende amatwi, nae haba sibawulira; 

3olwohuba bajeemu nibo. Mani sakira ewe omwaana w'omuundu, boya 
omugugu kwao, weehole koti omuundu okoonya obwiiruhiro. Siingira mani 
owuuye esideete ng'alang'ala abaandu nibabona. Wuuya otule abuundu ao obe 
koti omuundu ochia mu buwaambe abaandu nibabona. Awuundi banyala 
ohulabuhaho, olwohuba bajeemu nibo. 

4Boya omugugu kwao esideete ng'alang'ala, otuleyo engoloobe abaandu 
nibabona, obe koti abaandu batula ewaabwe nibachia mu buwaambe. 

5Domola esidomo mu sida, obisiremo omugugu kwao abaandu nibabona. 

6Wedwiihe omugugu kwao hu mabeka abaandu nibabona; otule esiro esiirima 
nisididiisye, haandi niwefuuniihe mu bweeni n'otabona yooli ohuchia. 
Olwohuba huteereo obe ahalolero halabula Abaisiraeli.” 

7Ao mani nihola koti lu Omwaami yali niyandagiire ohuhola. Hu ludaalo olwo, 
ndatusamo ebiindu byaange, mani nimboya omugugu kwaange koti omuundu 
ochia mu buwaambe. Engoloobe eyo, ese mweene nindomola esidomo mu sida; 
mani nindusiramo ebiindu byaange esiirima nisididiisye, nimbyedwiiha hu 
mabeka kaange abaandu nibabona. 

8Nae nibwahya echuli, Omwaami yandeeba ati: 

9“Ewe omwaana w'omuundu, Abaisiraeli bajeemu abo haba sibahuteebereho 
bati, ‘Oli ohuhola siina syeenel’? 

10Baboolere oti, ‘Omwaami Nasaae aboola ati, Omulaanga kuno kw'omutuki 
otuka Yerusalemu neende Abaisiraeli boosi abali mu Yerusalemu.’ 

11Beekese oti Omwaami Nasaae aboola ati, ‘Esiindu sy'oholere esyo niho 
ahalolero h'ebiindu bicha ohubakwaaho. Bachia ohwiiruswa batule mu syaalo 
syaabwe bachie mu buwaambe.’ 

12Mani omutuki obatukamo alikiinga omugugu kwae hu mabeka mu siirima, 
mani atule erwaanyi. Yahadomole esidomo mu sida abitiremo. Yahefuunihe mu 
bweeni, ahaye ohubona engira yali ohuchiiraho. 

13 Nae njia ohumuteka, mani muwaambye mu muteego kwaange. Ndahamuyire 
Bbabbilooni mu syaalo sy'Ababbabbilooni, nae alifwa n'asisiiri ohubonaho esiko 
esyo. 

14Njia ohusalaania mu buli nyaande abo boosi abamwebodohaanie, abo boosi 
abetekeehe ohumuhoonya, neende amaye kae koosi. Haandi njia ohutaao 
abaandu bamukiiya ohumwiita. 

15Nae nindahabayire mu byaalo biindi, mani ndabasalaania mu byaalo bikeni, ao 
niwo yibahamanyire bati Niise Omwaami. 

16Nae njia ohulehao abaandu badiidi abahaone ohwiitirwa mu biita, oba ohufwa 
enjala, oba ohufwa amalwaae. Abo nibahabe eyomu byaalo bi bahabayiremo 
balimanya bati ebiindu bi bahola byoosi byali eby'omusiro, haandi balimanyira 
ao bati, Niise Omwaami.” 

Ahalolero h'omunabbi ohinaakirira 

17Omwaami haandi yalomaloma naange, n'aboola ati: 

18“Ewe omwaana w'omuundu, ebyohulya byao bilye n'ohinaakirira, haandi 
ng'wa amaachi niweyendehereere, 

19mani oboolere abaandu bomu syaalo sino oti: ‘Omwaami Nasaae aboolera 
abaandu bali mu Yerusalemu, mu syaalo sya Yisiraeli ati bahalye ebyohulya 
byaabwe nibahinaakiriha haandi bahang'we amaachi nibeyendehereere. 
Esyaalo syaabwe syahamalemwo buli siindu sisirimo syoosi, olwohuba abaandu 

baamwo boosi baholere ebitahoyerwa. Ao niwo yibalimanyira bati Niise 
Omwaami.’ 

20Mani ebiko birimo abaandu byahasihiriswe; esyaalo sino syaheehole ekuunda. 
Ao niwo yibalimanyira bati Niise Omwaami.” 

Olukaado lwamanyihana neende omulaanga kutaamanyihaane 

21Omwaami n'alomaloma naange, n'aboola ati: 

22“Ewe omwaana w'omuundu, lukaado siina luno lu muli nalwo mu syaalo sya 
Yisiraeli lu mukaada muti, ‘Endaalo chiwaao, nae ebyeekeswa muhuboneherwa 
haba sibyoolerera.’ ” 

23Mani sakira baboolere oti, ‘Omwaami Nasaae aboola ati, njia ohwaakamya 
olukaado luno. Haba sibacha ohuchiiririra ohwehoonyera olukaado luno mu 
Yisiraeli.’ Nae baboolere oti: “Ebiha biri aambi ohwoola, ebyeekeswa 
muhuboneherwa byoolerere. 

24Olwohuba mu Yisiraeli haba sihwahabeemo haandi ohuboneherwa 
hw'obubacha oba ohulaangirira eby'obubacha. 

25Nae Ese Omwaami njia ohulomaloma emboosi, haandi si nomanoome sichia 
ohwoolerera. Haba sisicha ohuhiinda, nae mu biha byeeng'we, eng'we 
abajeemu, njia ohulomaloma emboosi mani njolerese si mba nimboolere, Ese 
Omwaami Nasaae niise oboola.” 

26Omwaami haandi yalomaloma naange, n'aboola ati: 

27“Ewe omwaana w'omuundu, bona, abomu syaalo sya Yisiraeli bali ohuboola 
bati, ‘Eby'ohuboneherwa byaali ohubona haba sibyahoolerere mu biha bino, 
haandi byalaanga byomu biha bisisiiri eyale muno.’ 

28Mani sakira baboolere oti Ese Omwaami Nasaae mboola endi: ‘Chibulao 
emboosi chaange echichia ohuhiinda haandi, nae emboosi chaange chichia 
ohwoolerera abweene, Ese Omwaami, Niise oboolere.’ ”. 

Esekeeli 13 

Obunabbi bwoolobya abanabbi basaacha bobubacha 

1Omwaami haandi yamboolera ati: 

2“Ewe omwaana w'omuundu, laangirira niwoolobya abanabbi bomu Yisiraeli, 
abatusaanga obunabbi butulana sa mu bibaaso byomu myooyo kyaabwe 
byeene. Baboolere oti: ‘Wulire bi Omwaami aboola.’ ” 

3Omwaami Nasaae aboola ati, “Chibaakaanire abanabbi basiru-siru, 
abaloondakana neende ebibaaso byomu myooyo kyaabwe byeene, nae sibulao 
si babweene. 

4Eng'we Abaisiraeli, abanabbi beeng'we bali koti amabbwe kali mukuunda. 

5Haba sibasibaanga ebidomo biri mu bida, oba ohwoombaha buyaaha ebida, 
sakira abaandu bomu syaalo sya Yisiraeli haba sibanyala ohweliinda ebiita 
nibikwaao hu ludaalo lw'Omwaami. 

6Ohuboneherwa hwaabwe haba sihwadyeeri daawe, haandi batusaanga 
obunabbi bw'obubacha nibaboola bati, ‘Omwaami aboola ati,’ nae mubwadyeeri 
bweene Omwaami haba sabechaanga n'abatumireho daawe, mani nibasuubisa 
abaandu bati emboosi chaabwe chichia ohwoolerera abweene. 

7Abo Omwaami ababoolera ati, ‘Hubulao ohuboneherwa hu munyoolere, haandi 
obunabbi bu mutusa bw'obubacha buhaya.’ Muboola muti, ‘Omwaami aboola 
ati,’ nae mubwadyeeri bweene, Ese haba sinomanomaangaho naang'we daawe.” 

8Mani sakira Omwaami Nasaae aboola ati: “Hulwohuba mulomaloome 
ebitaaliwo, haandi mwaabona eby'obubacha, njia ohubalwaania. 

9Njia ohusaandya abanabbi abo ababoneherwaanga ebitaaliwo daawe, haandi 
abatusaanga obunabbi bw'obubacha bwoong'ene. Haba sibacha ohubechaanga 
yi baandu baange baba nibebuusira ohukerakirana. Haandi ameeta kaabwe 
haba sikahaandiikwe mu k'abaandu bomu syaalo sya Yisiraeli, haandi haba 
sibaheengire mu syaalo sya Yisiraeli. Ao niwo yibahamanyire bati Niise 
Omwaami Nasaae.” 

10 “Hulwohuba abanabbi abo bakosere abaandu baange, nibaboola bati, 
‘Omuleembe,’ nae mubwadyeeri bweene, omuleembe haba sikuliwo daawe. 
Abaandu baange boombaha esida sitaali esyomiifu, mani abanabbi abo 
baasibahaho eraangi mbwe sibonehe bulai. 

11“Boolera abo abasibahaho eraangi oti esida esyo sichia ohukwa. Efula 
y'amaani yicha ohukwa, amakina k'efula mahoongo kakwe, haandi omuyaka 
kw'amaani kuwuuche. 

12Esida nisyahamale ohukwa, balibateeba bati, ‘Eraangi yi mwabahaho 
yihoonyere sina syeene?’ 

13Mani sakira Omwaami Nasaae aboola ati: “Ninjichuule etima, ndahakere 
omuyaka kw'amaani kuwuuche, mani ngwiise efula y'amaani eyirimo amakina 
k'efula mahoongo, mani esida nisisihiririra elalira. 

14Njia ohulikula esida simwabahaho eraangi esyo, sikwiise aasi hu loba, mani 
omusiingi kwasyo kudoong'e alafu. Esida esyo syahakwe mani musihirisirwemo 
mweesi. Ao niwo yimwahamanyire muti, Niise Omwaami. 

15Olwo nilwo lundahamalire etima lyaange hu sida esyo, neende hu abo 
abasibahaho eraangi. Mani ndahaboole endi, ‘Esida haba sisisiiriwo, alala 
neende abo abasibahaho eraangi, 

16nibo abanabbi ba Yisiraeli abalaanga ebidiira hu Yerusalemu nibaboneheerwe 
bati sinaabe neende omuleembe, nae mubwadyeeri bweene, omuleembe haba 
sikuliwo daawe.’ ” Nilwo lu Omwaami Nasaae aboola. 

Obunabbi bwoolobya abanabbi bahasi bobubacha 

17“Bulaanu, ewe omwaana w'omuundu, kaluuhanira abahasi abo abomu baandu 
bao, abatusaanga obunabbi buloondakana neende ebiindu bi beene babaasa sa, 
oboolobye. 

18Mani obaboolere oti: ‘Omwaami Nasaae aboola ati: “Chibaakaanire eng'we 
abahasi abasonera buli muundu amayiriisi k'ohweboya hu mahono, haandi 
abaholera abaandu ba buli ngeri ebitaambaya by'amayia ohweboya hu mitwe, 
mbwe hu banyale ohuba neende obunyala hu bulamu bw'abaandu baandi. 
Mudaha ohuba neende obunyala hu bulamu bw'abaandu baandi, nae eng'we 
muwonie obulamu bweeng'we. 

19Muumaliremo oluyaali mu moni w'abaandu baange, nimukoonya 
ohwenyoolera amabeere masuungu madiidi neende ebituundu by'emigaati, 
nimwiita abaandu bataahoyere ohufwa, nae nimuwonia abaandu bataahoyere 
ohuba abalamu, mani nimubachirisa abaandu baange nibatekeeresa obubacha 
bweeng'we.” 

20Mani sakira Omwaami Nasaae aboola ati: “Bone, haba Ese siindaha amayiriisi 
keeng'we ka mwehoonyera ohunyaasa obulamu bw'abaandu, mani njia 
ohukataandula hu mihono kyeeng'we, ndehuule obulamu bw'abaandu 
bamubeere nimubaliho obunyala babe koti eyoni libbachuuhe. 

21Mani ebitaambaya byeeng'we by'amayia ebyo njia ohubitaandula, nduse 
abaandu baange mu bunyala bweeng'we bawone ohuyiimwa. Haandi sibacha 
ohuba mu bunyala bweeng'we; mani mwahamanyire ao muti Niise Omwaami. 

22Olwohuba ohubitira mu bubacha bweeng'we, mukera abaandu baluungifu 
nibeyendeherera, abo ba Ese tadahaho babe abaendeherefu, mani nimukera 
abaandu nibahaya ohweyolobya nibatula mu bibi byaabwe, ohuwonia obulamu 
bwaabwe. 

23Mani sakira ohuboneherwa hweeng'we hw'obubacha ohwo, neende 
ohulaangirira hweeng'we hw'obubacha ohwo hwakaame. Njia ohuwonia 
abaandu baange, mbatuse mu bunyala bweeng'we. Ao niwo yimwahamanyire 
muti Niise Omwaami.” 

Esekeeli 14 

Nasaae yoolobya ohwiinamira ebitali Nasaae 

1Ao mani abeemirisi ba Yisiraeli baandi nibeecha yi ndi ohundeteebaho, nibali 
nibeehala mu moni waange. 

2Omwaami yalomaloma naange n'aboola ati: 

3“Ewe omwaana w'omuundu, abasaacha bano baheengereo mu myooyo 
kyaabwe ohwiinamira ebiloongaloongwe, nibeleetera ohwonoona. Nyala endye 
ohubaleha banyale ohundeteebaho? 

4Mani sakira lomaloma nabo obaboolere oti Omwaami Nasaae aboola ati: ‘Buli 
muundu womu syaalo sya Yisiraeli oheengao ohwiinamira ebiloongaloongwe, 
mani yeleetere ohwonoona, mani yeechia ohweteeba hu munabbi, Ese 
Omwaami njia ohumukobolaangamo mu ngeri yihoyeera neende amahabi 
k'aheengereo ohwiinamira ebiloongaloongwe, 

5mani ndahatuunge abaandu bomu syaalo sya Yisiraeli abandulaho, baheengao 
ohwiinamira ebiloongaloongwe.’ 

6“Bulaanu boolera Abaisiraeli oti, Ese Omwaami Nasaae mboola endi: 
Mweyolobye mulehane neende ohwiinamira ebiloongaloongwe; haandi 
mulehane neende ohuhola eby'omusiro byeeng'we ebyo byoosi. 

7Olwohuba buli Muisiraeli yeesi, oba walukeenda yeesi owamenya mu syaalo 
sya Yisiraeli, owundetusaho mani yaheengao mu mwooyo kwae ohwiinamira 
ebiloongaloongwe, mani yeleetera ohwonoona, niyeecha eyiri omunabbi 
ohundeteebaho, Ese Omwaami, Niise omweene ochia ohumukobolaangamo. 

8Njia ohumukaluhaniraanga mani muhole ahalolero h'ohuboneraho eyiri 
abaandu baandi. Njia ohumutusao ahaye ohuba mu baandu baange, hu 
mumanye muti Niise Omwaami. 

9“Nae omunabbi naabachwa, mani yaalomaloma esiindu syoosi, Ese Omwaami, 
Niise oba obachire omunabbi oyo, haandi njia ohumusaandya, mani musihirise 
mutuse mu baandu baange Abaisiraeli. 

10Boombi bachia ohusaanda, omunabbi oyo achia ohusaanda neende oyo 
omweteebaho yeesi aba achia ohusaanda nasilala. 

11Njia ohuhola endyo hu baandu bomu syaalo sya Yisiraeli bahaye haandi 
ohuundulaho, noomba ohwenyaasa nibahola ebiindu bibi. Nae banaabecheenge 
abaandu baange, haandi syesi mba Nasaae waabwe.” Nilwo lu Omwaami Nasaae 
aboola. 

Nowa, Danieli neende Yobbu 

12Omwaami yalomaloma naange n'aboola ati: 

13“Ewe omwaana w'omuundu, niwiichuhana esyaalo syonoona mani 
ndaanyoolera, njia ohukolola omuhono kwaange mani sisaandye, haye 
ohusiberesa ebyohulya bisihoyera. Njia ohusitumira enjala mani simalemo 
abaandu neende ebisolo. 

14Abaandu badatu bano, Nowa, Danieli neende Yobbu, nibahabeere mu syaalo 
esyo, abo boong'ene nibo abahawonisye obulamu bwaabwe, ohweema hu 
buluungifu bwaabwe.” Nilwo lu Omwaami Nasaae aboola. 

15“Oba niinduma esolo ndeende ohubita mu syaalo esyo, chasinyaasa mani 
syehola ekuunda, abaandu baatya ohusibitamu hulw'esolo echo; 

16kata abasaacha badatu bano nibahabeere nibali mu syaalo esyo, Ese Omwaami 
Nasaae ndeechuba endi, koti lu ndi Nasaae mulamu, haba sibahawoniisye 
abaana baabwe basyaani noomba abahaana. Nae bahawoniisye obulamu 
bwaabwe boong'ene, nae esyaalo syaadoong'a nisiri ekuunda. 

17“Oba nindeeta ebiita hu syaalo esyo, mani ndaalagira endi biita haandi 
bisihiriseo abaandu neende ebisolo, 

18kata basaacha badatu bano nibahabeere nibali mu syaalo esyo, Ese Omwaami 
Nasaae ndeechuba endi koti lu ndi Nasaae omulamu, haba sibahawoniisye 
abaana baabwe basyaani noomba abahaana. Nae abo boong'ene nibo 
abahawonisye obulamu bwaabwe. 

19“Oba nisiindiha amalwaae mu syaalo ninjichuule etima, ohwiita neende 
ohusihirisamo abaandu neende ebisolo, 

20kata Nowa, Danieli neende Yobbu nibahabeere nibali mu syaalo esyo, Ese 
Omwaami ndeechuba endi, koti lu ndi omulamu, haba sibahawoniisye abaana 
baabwe basyaani noomba abahaana; nae abo boong'ene nibo abahawonisye 
obulamu bwaabwe hulw'obuluungifu bwaabwe. 

21Olwohuba Omwaami Nasaae aboola ati: “Mani syahabe esy'amasira maangi 
muno niinduma hu Yerusalemu ebinyaaso byaange bine bino ebihiramo 
obwaalaba: ebiita, enjala, ebisolo byaalaba, neende amalwaae, ohusihirisa 
abaandu neende ebisolo. 

22Kata katyo, wahabeeo abaandu badiidi abahawoneo haandi bawonia abaana 
baabwe basyaani neende abahaana. Abo nibo abahatuleo beecha yi muli, 
mwahabone ebiima neende ebiholwa byaabwe, ao niwo yi mulimanyira muti 
ebinyaaso bi mbereese Yerusalemu bibeere nibihoyera. 

23Ao niwo yi mwahomiisire muti ndali neende esifune sy'elalira esyakera 
ndaahola hu Yerusalemu ebiindu ebyo byoosi. Ese Omwaami Nasaae, Niise 
oboolere.” 

Esekeeli 15 

Olukaado lw'omusabbiibbu 

1Haandi Omwaami yalomaloma naange n'aboola ati: 

2“Ewe omwaana w'omuundu, onyala ohukeraania omusabbiibbu neende 
omusaala kwoosi? Kuliwo omusaala kwomu sichaha kw'onyala ohukeraania 
neende esaga ly'omusabbiibbu? 

3Omusabbiibbu kunyala kwatulamo embaao mani chabaachwamo esiindu 
syoosi? Oba banyala batusamo esihoondo bi bahaanihiraho esiindu syoosi? 

4Bone, banyala ohukwaadusamo omuliro kwoong'ene. Nae nikumala ohuya 
olwaande neende olwaande, kwaadoong'a akatikaati, abulao obuhoonyi bu 
wahakunyoolamo daawe.” 

5Bone, koti lu musabbiibbu kubula obuhoonyi nikusisiiri omulamu, nae omuliro 
nikumalire ohulisaamba mani lyaaya, lwosi haba silyahaba neende obuhoonyi. 

6Mani sakira Omwaami Nasaae aboola ati; “Koti sibulao esiindu sy'onyala 
ohunyoola mu musabbiibbu mu misaala kyomu sichaha kyoosi, ohumalaho 
ohwaadusamo omuliro byoong'ene, nilwo lu ndahaweeyo abaandu bamenya mu 
Yerusalemu mani mbasaandye. 

7Njia ohubasaandya, kata baheeruha ohweeyiba omuliro, nae omuliro 
kwahabasihirise. Ao niwo yimwahamanyire nimbasaandya, muti Niise 
Omwaami. 

8Njia ohuhola esyaalo sibe ekuunda, olwohuba abaandu baamwo bahayire 
ohuba abeesikwa. Nilwo lu Omwaami Nasaae aboola.” 

Esekeeli 16 

Yerusalemu esiko sitaali esyeesikwa 

1Haandi Omwaami yamboolera ati: 

2“Ewe omwaana w'omuundu, yekesa Yerusalemu eby'emisiro bi sihola, 

3mani osiboolere oti, ‘Omwaami Nasaae ahuboolere ewe Yerusalemu otula 
haandi oli omwiibulanwa womu syaalo sy'Abakanani. Laatao yali Omuamoori, 
haandi maakoo yali Omuhiiti. 

4Nae niweebulwa, haba sibahuheengaho olulira, haandi haba sibahwooka 
neende amaachi waalaba. Haba sibahubahaho omuunyu, noomba 
ohuhubwiihaho engubo. 

5Abulao omuundu yahukwiira esisa mani yahuholeraho kata esiindu silala 
hweebyo. Hu ludaalo lu webulirwaho, abulao omuundu owahudahaho daawe. 
Wasukunwa sa erwaanyi hu lwaanyi. 

6“Nae Ese nindali nimbitao, ndahubona niwefuufula mu mabaanga kao. Nae 
niwali n'osisiiri mu mabaanga ako, ndahuboolera endi, ‘Haba siinjia ohuhuleha 
ofwe, ba omulamu. 

7Ndahuliinda yaahula koti esimera syomu siino.’ Wahula waaleeya niweehola 
omuhaana muhuluundu, omunyirifu muno. Wechaho embeere hu sirifu, haandi 
waahusa efwiiri, ao nae wali syeekenye, n'obula siwefwaalire kata nabudiidi. 

8“Haandi nindali niimbitao, ndahutingaala, mani bona, wali woolere ebiha 
by'ohusererwa, ndahubwiihaho engubo yaange, ohaye ohudoong'a syeekenye. 
Eee, ndahuserera, ndawulirisania naawe endi hwahadeehisanie, mani waaba 
owaange.” Nilwo lu Omwaami Nasaae w'Obunyala aboola. 

9“Ndahwooka neende amaachi, ndahwoosa ndahutusaho amabaanga, haandi 
ndahubaha amafuta. 

10Ndahufwaasa engubo chasonwa bulai, haandi ndahufwaasa ebiraato 
by'amaseero kahiramo obulai, ndahufwaasa engubo chihiramo ebbeyi, 
nihuboyaho esitaambaya sihiramo obulai. 

11Ndahusyaaho ebiindu bilai, ndahufwaasa ebikomo hu mahono kao, neende 
olunyolo muukosi mwao. 

12Haandi ndahuberesa engila yohu lyoolu, neende ebitaadi byoohu matwi, 
neende ekofia y'obutuki ndai yohumutwe. 

13Ndahusyaaya neende ebbaangili ch'esaabbu neende ech'efeesa. Ebyefwaalo 
byao byali eby'engubo chihiriramo elalira obulai. Ebyohulya byao byali ebilai 
muno, omwali obuuhi bw'enjuhi neende amafuta k'omuseituuni. Ao mani 
nolyooyera elalira, noong'iya muno koti omutuki muhasi. 

14Mani noofumira elalira mu byaalo byoosi olwohuba efwaana yao yali endai 
muno, niyibitiriire obulai ohweema hu biindu bi ndali nihuholereho.” Nilwo lu 
Omwaami Nasaae aboola. 

15“Nae ewe niweesika obulai bwao neende efuma yao, wahola obucheke, 
nookonwa neende buli muundu yeesi owabitaangao. 

16Wabukula hu ngubo chao, mani n'ochaala buli abuundu wao 
wohwiinamiramo, mani nooholeraho obucheke bwao mu ngeri yitaaba hoo 
daawe, haandi eyitahabe hoo daawe. Weenamira ebiloongaloongwe. 

17Wabukula ebiindu bilai byaange eby'esaabbu bi ndahuberesa ebikera 
n'oboneha bulai, mani wabiholamo ebifwaanani by'abasaacha, wabiinamira, 
mani waahola obucheke nabyo. 

18Wabukula engubo ndai chindahuberesa, wabwiiha hu bifwaanani ebyo, mani 
wabiyaanira amafuta kaange neende obubbaani bwaange. 

19Ebyohulya bi ndahuberesa: obusye bunyuhe bulai muno neende amafuta 
neende obuuhi bw'enjuhi, wabibukula obiyaanaanga bibe ebiyaanwa biwunyira 
ebifwaanani ebyo esing'aari.” Nilwo lu Omwaami Nasaae aboola. 

20“Haandi wabukula abaana bao basyaani neende abahaana, bandeebula naawe, 
waabayaana koti esiyaanwa sisaambwa eyiri ebifwaanani ebyo. Obaasa oti 
obutaali obweesikwa bwao obwo budiidi nibwo? 

21Hwoomale omeedeho neende ohwiita abaana baange n'obayaanayo koti 
ebiyaanwa bisaambwa eyiri ebifwaanani ebyo? 

22Mani mu huhola eby'omusiro neende eby'obucheke bwao ebyo byoosi, haba 
siwechulisaho endaalo cho buyere bwao, koti lu wali esyeekenye, nisibulao 
esiindu siwebwiihire, haandi niwefuufula mu mabaanga kao.” 

Obulamu bwa Yerusalemu bw'obucheke 

23Omwaami Nasaae aboola ati: “Chihwaakaanire, Chihwaakaanire! Niwamala 
ohwonoona ebyo byoosi, 

24wameedaho ohweyoombahira hu ndulo hwa buli ngira ebituundu bikali 
eby'ohwiinamiramo ebiloongaloongwe, neende ohuholeramo obucheke. 

25Hu buli ngira, woombahaho abuundu w'ohuholeramo obucheke bwao, mani 
niweekesera omwo obulai bwao, niweyaanayo eyiri buli muundu obita, mani 
niwemeeda muno ohuba omucheke. 

26Wahola obucheke neende Abamisiri, abaasyo bali neende amaofu maangi 
muno k'ohuhola obucheke; mani niwemeeda ohuhola obucheke bwao 
nibiinyaambya etima. 

27“Mani sakira, bona, ngoloole omuhono kwaange ohuhusaandya, haandi 
hendeesere omukabo kwao, ndahuleha mu bunyala bw'Abafilisiti, abasuku bao 
bahuhole koti lu badaha, abo abadiirwa esoni ohweema hu biholwa byao 
by'obucheke. 

28“Wahola obucheke neende Abasiria bosi, olwohuba ewe haba soonyala 
ohwiikuta daawe. Mubwadyeeri bweene oholere nabo obucheke, nae kata 
neende abo bosi soonyalire ohwiikuta daawe. 

29Wemeedere ohuhola obucheke bwao neende Abakalidaaya bosi, esyaalo 
sy'abachurusi, mani waadoong'a n'osyekoomba.” 

30Omwaami Nasaae aboola ati: “Omwooyo kwao mucheke muno, ohubona oti 
wahola ebiindu ebyo byoosi, ebiindu bi muhasi mucheke obula esoni anyala 
ohuhola. 

31Olwohuba woombaha hu buli ngira hoongo abuundu wohwiinamiramo 
ebiloongaloongwe, mani oholeremo obucheke. Nae haba sookoonya eseende 
koti lu bahasi bacheke beekusa baandi baholaanga. 

32Omuhasi mucheke, aleha ohudaha wamwe, mani yaahola obucheke neende 
omusaacha wuundi. 

33Abasaacha nibo ababeresaanga abahasi bacheke ebiyaanwa hu bakona nabo; 
nae ewe, niiwe obereese abasaacha bahudaha ebiyaanwa, noobakulirira 
hulw'obucheke bwao beeche yooli nibatula hu buli lwaande. 

34Ewe okabuhaane neende abahasi bacheke baandi. Olwohuba abulao 
owahuyiika ohuhola nae obucheke, nae ewe okuliiriraanga abasaacha ba ohola 
nabo obucheke, nae haba sinibo abahutuunga, mani sakira oli omucheke 
okabuhaane neende abaandi.” 

Nasaae aheengera Yerusalemu omusaango 

35Bulaanu ewe Yerusalemu omucheke, wulira bi Omwaami aboola. 

36Omwaami Nasaae aboola ati; “Olwohuba wefwaalulamo engubo, waadoong'a 
syeekenye, weyaanayo eyiri abo abahudaha, ebiloongaloongwe byao byoosi bi 
wiinamira haandi bi oyaanira abaana bao. 

37Mani sakira, bona, njia ohubuusa alala abaandu bawadaha boosi, ba 
wasaangaalira alala nabo, alala neende abo boosi ba wasyuula. Njia 
ohuhufwaalulamo engubo chao mani babone esyeekenye syao syoosi. 

38Njia ohuhuheengera omusaango okuli nasilala neende okw'omuhasi olobere 
neende omwiiti, mani mu tima lyaange, huheengere omusaango kw'ohufwa. 

39Njia ohuhudiisa mu mahono k'abadya bao, mani bahalikule enyuumba chao 
ndai, haandi bafunake-funake ebituundu byao by'ohwiinamiramo 
ebiloongaloongwe. Bahahufwaalulemo engubo chao, mani bayaaye ebiindu bilai 
bi wesaara ebyo, bahulehe nooli syeekenye haandi nooli ebihaya. 

40“Bachia ohuleeta esidiiyiha sy'abaandu sihulwaanie, mani bahuhuye amakina 
bahutemaa-tememo neende engaanga chaabwe. 

41Bahasaambe enyuumba chao neende omuliro mani bahuheengere omusaango 
mu moni wa bahasi baangi. Njia ohuhwaakamya ohuba omucheke, mani 
waakamire ao ohutuungaanga abasaacha ba ohola nabo obucheke. 

42Ao mani njia ohuhumaliraho etima lyaange yooli. Mani nyenjeere, haye haandi 
ohunyoolera naawe. 

43Olwohuba webirira ebiindu bi ndahuholera n'osisiiri omuyere, nae 
niwunyoolesa neende ebiindu bino byoosi. Mani sakira, bona, njia 
ohuhwoolobya. Wameeda eby'omusiro bi wahola hu huhola eby'obucheke.” 
Nilwo lu Omwaami Nasaae w'obunyala aboola. 

Omwaana muhaana yeyira koti ng'ina 

44Omwaami aboola ati: “Bone Yerusalemu, buli muundu alihukaadaho olukaado 
luboola luti: ‘Omuhaana neende ng'ina bali nasilala.’ 

45Mubwadyeeri bweene, oli omuhaana wa maakoo, owaheehera wamwe 
neende abaana bae. Haandi oli koti bamwaanaamao, abaheehera bawamwe 
neende abaana baabwe. Mao yali Omuhiiti nae laatao naaba Omuamoori. 

46Mwaanamao muhuluundu, owamenya emukulu wao neende abaana bae 
bahaana, niye Samaria. Nae mwaanaamao muyere, owamenya emwaalo wao 
neende abaana bae bahaana, niye Sodomu. 

47Nae haba sisyahwiikusa ohuba nasilala nabo, oba ohuhola eby'omusiro 
nochaanakana neende ebiholwa byaabwe. Nae mu biha bidiidi muno, mu buli 
siindu, niiwe owahiramo ohuhola bubi. 

48Omwaami Nasaae aboola ati: “Ndeechuba endi koti lu ndi omulamu, 
mwaanaamao Sodomu, neende abaana bae bahaana haba sibaahola koti ewe 
neende abaana bahaana bao bi muholere. 

49Bone, sino nisyo esyonoono sya mwaanaamao Sodomu: syali esyonoono 
syohwehuduumbasa, olwohuba bali neende ebyohulya biingi, haandi baaba 
neende obulamu bulai, nae haba sibadeeba daawe hu bamanani neende abo 
abali muhudeebanaho. 

50Bali abeehuduumbasa haandi ab'esyeejo, mani nibahola ebiindu by'omusiro 
mu moni waange, mani sakira ndabasihirisa nimbweene ebyo. 

51“Nae Samaria haba sisyahola kata silala syohubiri esy'ebyonoono byao. 
Oholere eby'omusiro biingi ohuhira bi bali nibaholere. Eby'emisiro byoosi bi 
wahola nibikeraniiswa neende ebya bamwaanamaao, abo baboneha koti ohuba 
abaluungifu abataali neende omusaango. 

52Mani bulaanu ochia ohugumira esoni chao. Ebiholwa byao by'omusiro bibi 
muno ohuhira ebya bamwaanamaao. Baluungifu muno ohuhira ewe. Mani leha 
esoni chihudiire, olwohuba wekeese oti bamwaanamaao baluungifu muno 
ohuhuhira.” 

Sodomu neende Samaria byahakobosweo buyaaha 

53Omwaami yaboolera Yerusalemu ati: “Ndahakoboseo ehabi ch'abaandu ba 
Sodomu neende ehabi ch'abaandu ba Samaria. Mani wesi njia ohuhukobosera 
ehabi chao alala nabo. 

54Esoni chichia ohuhudiira mani wemwaayemwaaye hulw'ebiindu byoosi bi 
wahola ebyeekesa biti bamwaanamaao bali abaluungifu muno ohira ewe. 

55Nae bamwaanamaao, Sodomu neende Samaria alala neende abaana baabwe 
bahaana bachia ohukoboswa babe koti lu babeechaanga hale. 

56Olwohuba walomalomaanga hu mwaanaamao Sodomu n'omulekeeresa mu 
biha bi wehuduumbasiraangamo, 

57ebyonoono byao nibisisiiri ohumanyihana. Nae bulaanu oli sa koti Sodomu. 
Abaedomu neende Abafilisiti, neende abaandu baandi bahwebodohaanie boosi 
bahulekeeresa. 

58Mani sakira ohoyere ohusaandisibwa hulw'ebiindu by'esoni neende 
eby'emisiro bi wahola.” Nilwo lu Omwaami aboola. 

Endagaano y'endaalo choosi 

59Eee, Omwaami Nasaae aboola ati: “Njia ohuhuyira koti lu ohoyera, 
ohulekeeresa esyo siweyama ohuhola, mani noofunaka endagaano. 

60Nae Ese njia ohuliinda endagaano li ndahola naawe n'osisiiri omuyere, mani 
njia ohuhola naawe endagaano y'endaalo choosi. 

61Nindahahukobosere bamwaanamaao boombi, omuhuluundu neende 
omuyere, mani huberese babe koti abaana bao bahaana, ao esoni chahahudiire 
niwiichulisa ebiindu bibi bi wahola. Nae esyo haba sisyaheeme hu ndagaano yi 
ndahola naawe. 

62Njia ohuhola endagaano yaange naawe, mani wahamanye oti Niise Omwaami. 

63Njia ohuhulehera ebyonoono byoosi bi wahola, olwo mani obiichulise esoni 
chihudiire, bihuhae kata esy'ohulomaloma, hulw'ohwemwaayamwaaya.” Nilwo 
lu Omwaami Nasaae aboola. 

Esekeeli 17 

Olukaado lw'eeswi neende omusabbiibbu 

1Omwaami yalomaloma naange n'aboola ati: 

2Ewe omwaana w'omuundu, boolera Abaisiraeli olukaado luno, 

3lehe bamanye bi Ese Omwaami Nasaae mboola: Eeswi hoongo muno, eyiri 
neende embaya hoongo muno, neende amooya maleeyi ak'eraangi nyiingi, 
yeechia hu bigulu bya Lebbanooni, mani niyakulaho esaga ly'aakulu lyeene 
ly'omuseengese. 

4Mani eeswi eyo niyikiinga esaga elyo niyiliyira mu syaalo sirimo obuchurusi, 
mani niyilitaaka mu siko sy'abachurusi. 

5Haandi eeswi eyo niyikiinga omusabbiibbu mudoto okwomu syaalo sya 
Yisiraeli, mani niyikutaaka mu loba lai, aambi neende amaachi maangi 
akakuhoonya ohuhula. 

6Omusabbiibbu okwo mani nikuloha bulai, nikuhulira nikulaanda mani 
nikutakalala. Nae amasaga kakwo nikatingaala aakulu yi eeswi eyo yiri, emisi 
kyakwo nichiiha aasi mu loba. Omusabbiibbu okwo nikutaaho amasaga, mani 
nikwiichulaho amasaafu. 

7“Nae niyibaao eeswi yiindi, ehoongo muno, eyiri neende embaya hoongo 
neende amooya maangi muno. Nae bone, omusabbiibbu okwo nikukaluuhania 
emisi kyakwo ohuchitusa mu ndalo yi kwali nikwataakwa, nichitingaala eyiri 
eeswi yiindi eyo yiri. Haandi nikukaluuhania amasaga kakwo ohutingaala eyiri 
eeswi yiindi eyo, mbwe yikuchuhiirisehooho amaachi. 

8Nae omusabbiibbu okwo kwali nikwataakwa mu loba lai, yi maachi maangi kali, 
kunyale ohutaaho amasaga, haandi kwaameho ebyaamo, kube omusabbiibbu 
mulai. 

9“Baboolere oti: ‘Omwaami Nasaae ateeba ati, omusabbiibbu okwo kwahabe 
bulai? Eeswi yakutaaka haba siyahakwiiyeyo neende emisi kyakwo, 
yaakunokaho ebyaamo byakwo, mani amasaafu mabisi kwakwo kaahooha? 
Haba sisyahadahe amaani maangi oba abaandu baangi ohukwiiyao kwoosi 
neende emisi kyakwo kyeene. 

10Omusabbiibbu kw'obona okwo, mani nikutaakwa abuundu waandi, kunyala 
kwaaloha bulai? Haba sikunyala ohuhooha omuyaka kw'ebukwe muungi 
nikukuwuucha? Omusabbiibbu okwo kwahahoohere mu ndalo yikutaakirwa.’ ” 

Amahuluundu k'olukaado katuumbulwa 

11Haandi Omwaami yalomaloma naange n'aboola ati: 

12 “Teeba abaandu bomu mu syaalo sino bajeemu abo nibamanyire 
amahuluundu k'olukaado luno. Baboolere oti, bone, omutuki wa Bbabbilooni 
yeechia Yerusalemu, mani n'awaamba omutuki wasyo neende abaandu 
bahunuufu bamwo, mani naachia nabo Bbabbilooni. 

13Mani n'ayira mulala hu b'olwiibulo lw'obutuki, naahola nae endagaano, 
niyamuboolera ohwechuba ati achia ohuba omweesikwa. (Abaandu b'amaani 
bomu mu syaalo ba yawaamba, 

14yali neende esichiiririrwa sy'ohuloongoyasa esyaalo mani sihaye ohweniinia 
esyeene, nae baliinde endagaano sinyale ohwomiira.) 

15Nae omutuki w'e Buyudaaya najeema, mani n'atuma bawamwaanda bae 
Misiri, ohunyoolayo efaraasi neende eye hoongo. Mani omtuki oyo yahabe bulai? 
Omuundu ohola ebiindu biri bityo anyala ohuwona? Anyala ohufunaka 
endagaano mani yaahaywa ohusaandisibwa.” 

16Omwaami Nasaae aboola ati: “Ndeechuba koti lu ndi Nasaae mulamu,” endi 
mubwadyeeri bweene, omutuki oyo yahafwiire mu Bbabbilooni, olwohuba 
yafunaka endagaano yi yahola neende omutuki wa Bbabbilooni owamwiihasa 
hu sisaala sy'obutuki. 

17Omutuki w'e Misiri neende eye lyae ly'amaani ely'abamaye bae baangi, haba 
sibahanyale ohumuhoonya mu biita, abaandu ba Bbabbilooni nibahabuungihe 
alala ebituuli by'eloba haandi bayaba obuko ohusihirisa abaandu baangi. 

18Omutuki oyo, haba siyahawone, olwohuba yalekeeresa esichubo, neende 
endagaano yaange yi yafunaka, mani yaahola ebiindu bino byoosi. 

19Mani sakira Omwaami Nasaae aboola ati: “Mubwadyeeri ndeechuba koti lu ndi 
Nasaae mulamu endi, njia ohumusaandya olwohuba esichubo syaange si 
yalekeeresa, neende endagaano yaange li yafunaka. 

20Njia ohumuteka mani muwaambye mu lukiriikiri lwaange, mani muyire 
Bbabbilooni, musaandisirye eyo, olwohuba yahaya ohuba omweesikwa yi ndi. 

21Abasikaari bae bahiramo obulai, baheeterwe mu biita, nae abaliwonao, 
bahasalaanire mu nyaande choosi. Ao mani niwo yibahamanyire bati, Ese 
Omwaami, Niise olomaloome.” 

Esisuubise sy'Omwaami sy'ohukobosamo omwooyo 

22Omwaami Nasaae aboola ati: “Njia ohubukula esaga doto, ly'aakulu muno hu 
museengese, mani ese omweene litaake hu lugulu luleeyi muno. 

23Hu lugulu lwa Yisiraeli oluhiramo obuleeyi. Lyahahule liteeho amasaga haandi 
lyaameho ebyaamo mani lyeehole omuseengese muhoongo muno. Amayoni 
kabuli ngeri kahamenyeengeho nikanyoola obweyikamo mu siiniha syakwo. 

24Emisaala kyomu syaalo kyoosi kyahamanyire ao kiti Niise Omwaami. Niise 
otema ndakwiisa aasi emisaala mileeyi haandi Niise okera emisaala miimbikiti 
kyaahula kyaaba emileeyi. Haandi Niise okera emisaala mibisi kyaahooha, 
haandi ndaakera emisaala myoomu kyaaloha. Ese Omwaami, Niise olomaloome, 
haandi njia ohuhola buli siindu si mboolere ohuhola.” 

Esekeeli 18 

Obuluungifu oba obubi bwa buli muundu bweema hu biholwa byae omweene 

1Omwaami haandi yalomaloma naange, yandeeba ati: 

2 “Lwasiina musiikaadanga olukaado luno mu syaalo sya Yisiraeli nimuloonda-
loondamo nimuboola muti: ‘Abeebusi balya emisabbiibbu kiita ameeno, nae 
ameeno k'abaana baabwe kaafwa’? 

3Ese Omwaami Nasaae ndeechuba endi, koti lu ndi Nasaae mulamu, olukaado 
luno simuchia ohulwehoonyeraho haandi mu Yisiraeli. 

4Bone, niise otuka obulamu bwa buli muundu; obulamu bw'omwiibusi neende 
obulamu bw'omwaana bwoosi bwaange. Oyo onaholaanga esyonoono, niye 
onafwichaanga. 

5“Omuundu n'aba naali omuluungifu, aloondakana neende obwadyeeri haandi 
yaahola ebilai. 

6Haba saaliira hu ngulu ebyohulya bi bayaaniire ebiloongaloongwe oba 
Yeenamira ebiloongaloongwe bi Abaisiraeli beenamira. Haba saakwa hu muhasi 
w'owaasye, oba yaakona neende omuhasi oli mu mwoosi. 

7Haba safwiinyirira omuundu yeesi, nae akobosera omweeyoli esiindu sy'aaba 
n'amweyosereho. Haba simuliichaki daawe. Aberesa ebyohulya abo ababula 
nabyo, neende abo ababula esy'ohwefwaala, ababeresa ebyefwaalo. 

8Haba siyeosa eseende naali neende esifune syohunyoolamo engaanga oba 
ohweehola omuyiinda daawe. Haba saafukiirira ohwonoona haandi naakaya 
abaandu, abaheengera emisaango ataali ohwehubbira daawe. 

9Omuundu oyo adiira amalako kaange haandi yooseresa bulai bi mulagira. 
Omuundu oyo muluungifu niye, haandi achia ohuba omulamu.” Nilwo lu 
Omwaami Nasaae aboola. 

10“Nae omuundu oyo niyeebula omwaana, mani omwaana wae yaaba omunyaka 
haandi omutemo, 

11haandi natooseresa bi ahoyere ohuhola, ohutusaho aliira hu ngulu ebyohulya 
bi bayaaniire ebiloongaloongwe, oba yaakwa hu muhasi w'owaasye. 

12Muliichaki haandi afwiinyirira abamanani neende abo abali mu budahano. 
Haba sakoboseraanga omuundu omwewolereho esiindu syaaba namusereho. 
Yeenamira ebiloongaloongwe haandi yaahola eby'emisiro. 

13Niyeosa eseende, aba neende esifune sy'ohunyoola engaanga neende 
ohweehola omuyiinda. Mani omuundu oyo ahoyere ohuba omulamu? Haba 
daawe, saacha huba omulamu. Aholere eby'omusiro ebyo byoosi, mubwadyeeri 
bweene achia ohufwa, olwohuba omweene niye oweleteere ohufwa ohwo. 

14“Nae omuundu w'engeri yino niyeebula omwaana, mani omwaana oyo yabona 
ebyonoono bi laatang'ene ahola, mani yaatya, yaahaya ohuloondakana neende 
ebiholwa bya laatang'ene, 

15otaliiranga hu ngulu ebyohulya bi bayaaniire ebiloongaloongwe, oba 
yeenamira ebiloongaloongwe bi Baisiraeli beenamira. Haandi haba 
sakwiichanga hu muhasi w'owaasye, 

16oba yeehola omuliichaki. Nae akabanaanga ebyohulya byae neende abo ba 
enjala yiluma haandi afwaasa abo ababula esy'ohwefwaala. 

17Mani niyebwaaba ohuhola obubi hu bamanani, haandi n'atafukiirira ohweosa 
eseende naali n'esichiririrwa sy'ohunyoola engaanga neende ohuba omuyiinda. 
Yadiira amalako kaange haandi naahola koti lu mulagira. Oyo haba saacha hufwa 

hulw'ebyonoono bya laatang'ene, nae mubwadyeeri bweene, achia ohuba 
omulamu. 

18Nae laatang'ene, olwohuba yeeyira bubi, haandi yaanyaka abaandu baasye, 
haandi yaahola ebyo ebitaali ebilai mu baasye, bone, achia ohufwa 
hulw'ebyonoono byae. 

19“Nae mweteeba muti, ‘Lwasiina Omwaana haba siyoolobwa hulw'ebyonoono 
bya laatang'ene?’ Omwaana n'ahola ebyadyeeri haandi ebilai bi ahoyeere 
ohuhola, yaadiira amalako kaange koosi haandi yaakoseresa, omwaana oyo 
mubwadyeeri bweene achia ohuba omulamu. 

20Omuundu yonoona niye olifwa. Omwaana haba saachia husaanda 
hulw'ebyonoono bya laatang'ene, noomba omwibusi yaasaanda 
hulw'ebyonoono by'omwaana wae. Omuudnu muluungifu ananyooleenge 
omukabo ohweema hu buluungifu bwae. Haandi omuhola-mbi, yesi 
ananyooleenge omukabo ohweema hu bibi byae. 

21“Nae omuundu mubi, n'akaluuhana mani yaalehana neende ebyonoono byoosi 
bi yahola, mani n'adiira amalako kaange koosi haandi yaahola ebyadyeeri 
neende ebilai, mubwadyeeri bweene, achia ohuba omulamu, haba saacha hufwa 
daawe. 

22Ebyonoono byae byoosi bi yahola bichia ohumuleherwamo, mani abe 
omulamu; hulw'ebiholwa biluungifu byaaba n'aholere, aba achia ohuba 
omulamu. 

23Mubaasa muti, saangaliraanga ohufwa hw'omuundu mubi? Haba daawe, nae 
ndaha yeyolobye mani abe omulamu. Nilwo lu Omwaami Nasaae aboola. 

24“Nae omuundu muluungifu, n'alehana neende obuluungifu bwae, mani 
yaahola ebiindu nasilala koti bi muundu mubi ahola, mubaasa muti aba anaba 
omulamu? Haba daawe, sibulao esilai kata silala hu biholwa bi yahola esiba 
nisichia ohwiichuliswa daawe. Aba achia ohufwa olwohuba yahaya ohuba 
omweesikwa haandi neende hulw'ebyonoono bi yahola. 

25“Nae eng'we muboola muti: ‘Esiindu si Omwaami ahola haba si syadyeeri.’ 
Wulire eng'we Abaisiraeli. Mubaasa muti Ese esiindu si ndi ohuhola haba si 
syadyeeri? Mubaasa muti ebiindu bi muhola nibyo ebyadyeeri? 

26Omuundu muluungifu n'akaluuhana mani yaleha obuluungifu bwae, yaahola 
ebyonoono, achia ohufwa hulw'ebyonoono ebyo. Achia ohufwa ohweema hu 
bibi bi yahola. 

27Haandi omuundu mubi, n'akaluuhana mani yaaleha obubi bwae, yaahola 
ebiindu biluungifu haandi ebilai, aba aliwonia obulamu bwae. 

28Olwohuba omweene yabona bi yali naahola mani yakaluuhana ohutula hu 
bubi bu yali n'aholere, mubwadyeeri bweene, achia ohuba omulamu, haba 
saachia hufwa. 

29Nae eng'we Abaisiraeli muboola muti, ‘Esiindu si Omwaami ahola haba si 
syadyeeri.’ Eng'we Abaisiraeli, mubaasa muti bi hola haba si byadyeeri? 
Mubaasa muti ebiindu bi muhola nibyo ebyadyeeri?” 

30“Mani sakira njia ohuheengera buli muundu omusaango ohweema hu biholwa 
byae omweene. Nilwo lu Omwaami Nasaae aboola. Mweyolobye mutule mu 
byonoono byeeng'we byoosi, ataali ao, ebyonoono byeeng'we bichia 
ohubasihirisa. 

31Mweetuseho ebyonoono byeeng'we byoosi bi mwahola, munyoole ebibaaso 
biyaaha neende omwooyo muyaaha. Eng'we Abaisiraeli, lwasiina mwedahisa 
ohufwa? 

32Olwohuba Ese haba sisaangalira mu hufwa hw'omuundu kata mulala. 
Mukaluuhane mutule mu byonoono byeeng'we, mani mube abalamu. Nilwo lu 
Omwaami Nasaae aboola.” 

Esekeeli 19 

Olweembo lw'engisa 

1Omwaami yamboolera ati: “Bulaanu chaaka ohulirira abachweenufu ba 
Yisiraeli: 

2Obaboolere oti, ‘Makoo yali edalang'i ehasi ey'amaani. Yahusira abaana bae 
akatikaati w'edalang'i saacha enjalaba.’ 

3Yahusa mulala hu baana bae yaaba edalang'i ndaaga, yayeekesa ohuyiima; mani 
niyichaaka ohulya abaandu. 

4Ebyaalo nibimuhubbira embuungu; nibamuwaambiisye mu buko bwaabwe; 
baamuhweesa neende amalobo nibamuyira mu syaalo sy'e Misiri. 

5Ng'ina n'aliinda ohwoola lu yabona ati esuubi libulao. Yahusa omwaana wae 
wuundi, yahula niyehola edalang'i njalaba. 

6Nae niyahula yaangala, yahuumbira mu dalang'i chaasye. Yesi yeeka ohuyiima 
alala neende ohulya abaandu. 

7Yafunaka-funaka enyuumba chaabwe, niyisihirisa ebiko byaabwe. Esyaalo 
syoosi neende abaandu bamwo boosi batichaanga n'abawuliraanga nabuluula. 

8Ebyaalo byebuusa alala ohumulwaania; abaandu nibeecha ohutula mu buli 
mbeka. Bayiteka neende omuteego; mani niyikwa mu buko bwaabwe 
niyidiirwa. 

9Bayihweesa neende amalobo nibayiikalira mu sikaali, bayiyirira omutuki w'e 
Bbabbilooni. Mani nibamuliindira mu buwaambe, ohubuluula hwayo huhaye 
ohuwulirihana haandi muungulu cha Yisiraeli. 

10“Mao yali koti omusabbiibbu kwataakwa mu ndalo aambi neende amaachi. 
Olwohuba kwali aambi neende amaachi, kwahula kweechulaho amasaafu 
neende ebyaamo. 

11Amasaga kakwo moomu, babaachamo emikwaajo ky'abatuki. Omusabbiibbu 
kwahula kwaleeya ohwoola hu bireesi; buli muundu amasaafu kakwo maangi 
neende obuleeyi bwakwo. 

12Nae abasuku baakwo nibakwiiya, nibakung'uluula neende emisi kyakwo mani 
nikukwa aasi. Omuyaka kutula ebukwe kweecha kwoomya ebyaamo byakwo. 
Amasaga kaakwo nikafunakwaho; nikooma mani nikasaambwa omuliro. 

13Bulaanu omusabbiibbu okwo kutaakirwa haandi mu siparara, mu syaalo 
syomu haandi esibulamo amaachi. 

14Omuliro kutulire hu sisina syakwo; mani nikusaamba amasaga kakwo neende 
ebyaamo byakwo. Amasaga kakwo haba sikasisiiri amoomu, sikacha 
hubaachwamo emikwaajo ky'abatuki. Luno nilwo olweembo lw'engisa; 
balweembere nibaluloonda-loondamo.” 

Esekeeli 20 

Ohudaha hw'Omwaami neende obujeemu bw'Abaisiraeli 

1Ao mani hu ludaalo lw'ehumi lw'omwoosi kwohutaanu, mu mwaaka kwa 
chitaanu-na-chibiri nihuli mu buwaambe, balala hu beemirisi b'Abaisiraeli 
beecha ohweteeba hu Omwaami, mani nibeehala mu moni waange. 

2Omwaami yalomaloma naange n'aboola ati: 

3“Ewe omwaana w'omuundu, lomaloma neende abeemirisi b'Abaisiraeli 
obaboolere oti, Omwaami Nasaae ateeba ati: ‘Mwiichire neende esichiiririrwa 
syohundeteebaho kose?’ “Ese Omwaami Nasaae, koti lu ndi omulamu, 
ndeechuba endi haba siinja ohubafukiirira mundeteebeho daawe. Nilwo lu Ese 
Omwaami Nasaae mboola.” 

4“Ewe omwaana w'omuundu, oli omwetekefu ohubaheengera omusaango? 
Mani beechulise eby'omusiro bi bakuuka yaabwe bahola. 

5Baboolere oti, Omwaami Nasaae ali ohuboola ati: Hu ludaalo lu ndadoleraho 
Yisiraeli, ndeechuba neende ab'olwiibulo lwa Yakobbo olwo. Omwene 
ndeeyekesa yi bali mu syaalo sy'e Misiri, ndeechuba nimbaboolera endi, Niise 
Omwaami, Nasaae weeng'we. 

6Hu ludaalo olwo, lu ndeechubiraho ohubanunula mu syaalo sy'e Misiri, 
ohubayira mu syaalo si ndali nibatekeheere, esyaalo esihulukusa amabeere 
neende obuuhi bw'enjuhi, esyaalo sihiramo oluyaali mu byaalo byoosi. 

7Ndababoolera endi basukune ebiindu by'emisiro bi beekoomba ohubona, buli 
muundu ahaye ohwenyaasa omweene niyeenamira ebiloongaloongwe byomu 
syaalo sy'e Misiri. Olwohuba Niise Omwaami Nasaae weeng'we. 

8Nae nibajeema, mani baahaya ohuwulira bi mboola. Buli muundu naahaya 
ohusukuna ebiindu by'emisiro bi bali nibekoomba ohubona, oba baleha 
ohwiinamira ebiloongaloongwe byomu syaalo sy'e Misiri. “Mani nimbaasa 
ohubamaliraho etima lyaange nibali eyomu syaalo sy'e Misiri. 

9Nae nihaya ohuhola esiindu esyo, olwohuba haba sindadaha ohunyaasa 
oluyaali lw'eliita lyaange mu byaalo bi bamenyamo ebyali nibibweene biti 
omweene ndeeyekesa yi bali nindusa Abaisiraeli mu syaalo sy'e Misiri. 

10“Ao mani nimbatusa mu syaalo sy'e Misiri nimbayira mu siparara. 

11Nimbaberesa amalako kaange haandi nimbeekesa amalako kaange, omuundu 
n'akadiira, kamuberesa obulamu. 

12Haandi ndabateerao ohumanya Sabbaato yaange, yibe ahalolero akatikaati 
waange nabo, banyale ohumanya bati, Niise Omwaami obahola ohuba 
aboolerefu. 

13Nae kata mu siparara, Abaisiraeli banjeemera, baahaya ohudiira amalako 
kaange, akaberesa abaandu bakadiira obulamu. Haandi banyaasa muno 
Sabbaato nindabateerao. “Mani nimbaasa ohubamaliraho etima lyaange mu 
siparara, mbasihirisire elalira. 

14Haandi ndaholabe esihoyera oluyaali lw'eliita lyaange mu byaalo ebyali 
nibyabona koti lu ndatusa Abaisiraeli mu syaalo sy'e Misiri. 

15Ndeechubira mu siparara endi haba siinjia hubayira mu syaalo si ndali 
nimbabereese, esyaalo sihulukusa amabeere neende obuuhi bw'enjuhi, esyaalo 
sihiramo oluyaali mu byaalo byoosi. 

16Olwohuba bahaya ohuloonda amalako kaange neende ebilagiro byaange, 
haandi baleka Sabbaato yi ndabateerao. Nae nibamalira omwooyo hu 
hwiinamira ebiloongaloongwe byaabwe. 

17Nae kata katyo, ndabakwiira esisa mani ndaahaya ohubasihirisira elalira mu 
siparara. 

18“Ndaboolera abaana baabwe mu siparara endi: ‘Mutaloondakana neende 
amalako ka bakuuka yeeng'we, oba mwadiira ebilagiro byaabwe, haandi 
mutenyaasa abeene nimwiinamira ebiloongaloongwe byaabwe bi 
beenamiraanga. 

19Niise Omwaami Nasaae weeng'we, mudiirenge amalako kaange, haandi 
muliindeenge bulai amalako kaange. 

20Muhuseenge oludaalo lwa Sabbaato, koti oludaalo lwoolerefu, lubecheenge 
ahalolero aheekesa endagaano yi ndahola naang'we, mani mumanye muti, Ese 
Omwaami, Niise Nasaae weeng'we. 

21Nae olwiibulo lw'abaana baabwe olwo lwoosi niluunjeemera. Haba sibadiira 
amalako kaange, haandi bahaya ohuloonda amalako kaange akaberesa abaandu 
obulamu. Banyaasa Sabbaato yaange. Mani nimbaasa endi mbamalireho etima 
lyaange mu siparara. 

22Nae nitahola endyo, haye ohunyaasa oluyaali lw'eliita lyaange mu byaalo 
byabona niindusa Abaisiraeli mu syaalo sy'e Misiri. 

23Mani haandi nindeechuba mu siparara endi njia ohubasalaania mu byaalo 
biingi, 

24olwohuba bali nibahayire ohuhola koti lu ndabalagira, nae bahaya ohuloonda 
amalako kaange haandi baaleka Sabbaato yaange, mani baata emyooyo hu 
ebiloongaloongwe bi bakuuka yaabwe beenamiraanga. 

25“Ao mani nimbaleha baloondakane neende amalako kataali amalai neende 
amalako katacha ohubaleetera obulamu. 

26Nimbaleha benyaase abeene nibayaana ebiyaanwa eyiri ebifwaanani 
byaabwe; olwohuba bayaanaanga abaana baamberi baabwe koti ebiyaanwa 
bisaambwa. Ndahola endyo ohubasaandya, hu mbeekese endi Niise Omwaami.’ 

27“Mani sakira, ewe omwaana w'omuundu, lomaloma neende Abaisiraeli, mani 
obaboolere oti, Omwaami Nasaae aboola ati: ‘Yino niyo engira nasilala yi 
bakuuka yeeng'we baandyabuhiriraangamo, mani nibahaya ohuba abeesikwa.’ 

28Olwohuba ndabaleeta mu syaalo si ndeechuba ohubaberesa, nae buli 
yibabonaanga esigulu sileeyi oba omusaala kuliho amasaafu maangi, eyo niyo 
yibayaaniraanga ebiyaanwa byaabwe, biinyoolesa. Eyo yosi niyo 
yibayaaniraanga ebiyaanwa byaabwe biwunya esing'aari, neende ebiyaanwa 
by'ohung'wa bibachuhaangayo. 

29(Mani nimbateeba endi, ‘Abuundu siina ahunuufu ao yi buli ludaalo 
muchichaanga ohwiinamirao?’ Ohutula olwo ohwoola buti, abuundu ahunuufu 
alaangaangwa ati Bbama.) 

30Bulaanu boolera Abaisiraeli oti Ese Omwaami Nasaae ndeeba endi: Eng'we 
mwesi mudaha ohwenyaasa koti bakuuka yeeng'we nimuloondakana neende 
eminyira ky'ohwiinamira ebiloongaloongwe? 

31Nimuyaana ebiyaanwa byeeng'we, haandi nimuyaana abaana beeng'we koti 
ebiyaanwa bisaambwa, abeene mwenyaasa nimwiinamira ebiloongaloongwe 

byeeng'we ohwoola buti. Eng'we Abaisiraeli, nyala endye ohubafukiirira 
ohundeteebaho? Ese Omwaami Nasaae, ndeechuba endi, koti lu ndi omulamu, 
eng'we haba simuchia ohundeteebaho daawe. 

32Neende esyo esiri mu bibaaso byeeng'we simuboola muti ‘Lehe hube koti 
ebyaalo biindi, koti abaandu bomu byaalo biindi, abeenamira emisaala neende 
amakina, haba sisichia ohuholehana daawe.’ 

Nasaae asaandya haandi alehera 

33Omwaami Nasaae aboola ati: “Ese ndeechuba endi, koti lu ndi omulamu, 
mubwadyeeri bweene, njia ohuba Omutuki weeng'we, niimbatuka neende 
obunyala bwaange neende amaani kaange koosi, haandi njia ohubamaliraho 
etima lyaange. 

34Njia ohweehoonyera obunyala bwaange, neende amaani kaange alala neende 
etima lyaange, mani mbakobose ohutula mu byaalo bi mwasaalaniramo. 

35Njia ohubaleeta mu siparara, mani mbaheengere omusaango, Ese naang'we 
nihutingaalaane emoni-hu-moni. 

36Njia ohubaheengera omusaango koti lu ndaheengera bakuuka yeeng'we nibali 
mu siparara syomu syaalo sy'e Misiri. Nilwo lu Omwaami Nasaae aboola. 

37“Njia ohubomiisa neende amaani maangi mani mbabale bulai bweene. 

38Njia ohubamaliramo elalira obujeemu bweeng'we, neende abo abahola bubi 
mani banyoolesa. Abo, njia ohubatusa mu syaalo sibalimo bulaanu koti 
abakulwa, nae haba sibacha ohwiingira mu syaalo sya Yisiraeli. Ao niwo 
yibahamanyire bati, Niise Omwaami.” 

39Omwaami Nasaae aboola ati: “Nae eng'we Abaisiraeli, nimutadaha 
ohuumbulira, lehe buli otulayo achie ahalaabanire ebiloongaloongwe byaali 
nabyo. Nae ohutula buti, ohwemeeda mu moni, haba mutanyaasaho eliita 
lyaange lyoolerefu nimuyaanira ebiyaanwa haandi nimuyaanira 
ebiloongaloongwe byeeng'we. 

40Olwohuba Omwaami Nasaae aboola ati “Hu lugulu lwaange lwoolerefu, 
olugulu luhiramo obuleeyi mu Yisiraeli, ohwo nihwo hu eng'we Abaisiraeli 
mweesi muchia ohunyinamiriraanga mu syaalo syoosi. Eyo niyo yiinjia 
ohubasiimira, haandi mbaheengereo ebiyaanwa byeeng'we bi ndaha, neende 
ebiyaanwa byeeng'we byoolerefu. 

41Nae nindahamale ohubabuusa alala, mani ndabatusa mu byaalo bi 
mwasalaaniramo, nilwo lu ndahafukiiririre ebiyaanwa byeeng'we bisaambwa 
ebiwunya esing'aari. Haandi mwaheekese ebyaalo biindi koti lu ndi ow'oluyaali. 

42Ao niwo yimwahamanyire muti Niise Omwaami, nimbaleeta mu syaalo sy'e 
Yisiraeli, esyaalo si ndeechuba ohuberesa bakuuka yeeng'we. 

43Eyo niyo yi mwaheyichulisire ebiima byeeng'we neende ebiholwa byeeng'we 
byoosi ebyabanyaasa. Abeene mwahebwaabe hulw'ebiindu bibi byoosi bi 
mwahola. 

44Eng'we Abaisiraeli, mwahamanye muti Niise Omwaami Nasaae, nindahamale 
ohubayira koti lu liita lyaange ly'oluyaali lihoyera, nae ataali mu ngeri yeeng'we 
embi neende ebiholwa byeeng'we bihyaamu bihoyera.” 

Omuliro mu syaalo sy'emwaalo 

45Omwaami yalomaloma naange haandi niyamboolera ati: 

46“Ewe omwaana w'omuundu, tingaala emwaalo, oyaale hu ebyahakwe hu 
syaalo sy'emwaalo, haandi oyaale hu ebyahakwe hu syaalo sy'esichaha sya 
Negebbu. 

47Boolera esichaha sya Negebbu siwulire siti Ese Omwaami Nasaae mboola 
endi: ‘Bona, njia ohuhuwaambyaho omuliro, mani kusaambe buli musaala 
kwoosi, omubisi neende omwoomu. Abulao ochia ohunyala ohusimya enimi 
ch'omuliro okwo daawe. Mani esyaalo syoosi, ohutula emwaalo ohwoola 
emukulu syahasaambwe neende omuliro okwo. 

48Abaandu boosi bahabone bati, Ese Omwaami, Niise owambiisye omuliro 
okwo. Haandi abulao ochia ohukusimya daawe.’ ” 

49Ao mani nimboola endi: “Ewe Omwaami Nasaae, bali ohundekanyiirisa 
nibeteeba bati, ‘Wuno ali ohulomalomera mu ngaado?’ ” 

Esekeeli 21 

Olugaanga lw'Omwaami 

1Omwaami yamboolera ati: 

2“Ewe omwaana w'omuundu, tingaala Yerusalemu mani oyaale hu byahakwe 
Abuundu Woolerefu, haandi oyaale n'olabula esyaalo sya Yisiraeli, 

3oboolere esyaalo sya Yisiraeli oti: ‘Bone, Ese Omwaami mboola endi, 
ndeeholere omusuku wao, mani njia ohusobola olugaanga mu sibiihiro syalwo, 
mani sihirisire elalira abaandu baluungifu alala neende ababi. 

4Olwohuba njia ohusihirisa abaandu baluungifu alala neende ababi, mani sakira 
ndasobolayo olugaanga lwaange, ohulwaania abaandu boosi ohutula emwaalo 
ohwoola emukulu. 

5Abaandu boosi bahamanye bati, Ese Omwaami, sobooleyo olugaanga lwaange 
ohulutusa mu lusibiihiro syalwo, haandi haba siinjia ohulukobosamo daawe. 

6“Mani sakira, ewe omwaana w'omuundu, biinduha koti omuundu oli 
mubuchuuni buungi muno mu mwooyo, biinduha abaandu boosi nibabona. 

7Nae nibahuteeba bati, ‘Lwasiina obiinduha?’ Obakobolaangamo oti, 
‘Hulw'emboosi chi mbuliire, ech'ebiindu bicha ohukwaao. Nibyahoole, buli 
muundu achia ohweyendeeherera mu mwooyo, haandi amahuumbo kaabwe 
kahahinaakirire. Bone, ebyo byoosi bicha ohukwaao, mubwadyeeri bweene, 
bicha ohuba bityo.’ ” Nilwo lu Omwaami Nasaae aboola. 

8Omwaami yalomaloma naange n'aboola ati: 

9“Ewe Omwaana w'Omuundu, laangirira noboola oti, Omwaami aboola ati: 
Olugaanga, olugaanga lwakaalwe haandi lumesamesa. 

10Lwakaalwe ohwiita, mani lumesamesa koti olumesu. Mani huneehoye hutye? 
Abaandu baange balekeerese buli hulabulwa neende buli sibonereso syoosi. 

11Olugaanga luli ohwaakalwa, lutekeehwe ohwehoonyerwa. Lwokiiywe haandi 
lwasimuulwaho, ludiiswe mu mahono k'omwiiti. 

12Hubba embuungu neende esibeera, ewe omwaana w'omuundu, olwohuba 
olugaanga luno lwiichiire abaandu baange neende abeemirisi ba Yisiraeli. 
Bachia ohwiitirwa alala neende abaandu baange baandi. Mweehuye hu 
mataango keeng'we nimuweeremo omwooyo. 

13Olwohuba njia ohuteema abaandu baange mberi, nae nibahaya ohweyolobya, 
ebiindu bino byoosi bicha ohubakwaaho.” Nilwo lu Omwaami Nasaae aboola. 

14“Bulaanu ewe omwaana w'omuundu, laangirira mani ohupaame amayu, mani 
olugaanga lufumitire habiri abo baluchia ohwiita, eee, lufumite neende ehabi 
lyohudatu. Olwo nilwo olugaanga lwiita muno, olugaanga lwiita haandi 
olusihirisa. 

15Olugaanga olwo lukera abaandu baange nibawaamo omwooyo, haandi 
abaandu baangi bakwa hu biruwa byaabwe. Olugaanga lumesamesa koti 
olumesu, olwetekeehe ohwiita. 

16Wehaliirise otingaale bulai hu muhono muluungi neende hu muhono 
mukaada, mani oteme. 

17Syesi njia ohupaama amayu, mani etima lyaange liwuuchuluhe. Ese Omwaami, 
Niise olomaloome.” 

Olugaanga lw'omutuki wa Bbabbilooni 

18Omwaami haandi yalomaloma naange n'aboola ati: 

19“Ewe omwaana w'omuundu, taao engira chibiri chi omutuki wa Bbabbilooni 
anyala ohubitiraho n'adiirire olugaanga lwae. Engira echo choombi chihoyere 
chichaakire mu syaalo silala. Ta esipaande yi ngira echo choombi 
chibukaananira, mani weekese olwaande lu siko siri. 

20Yekesa engira yi mutuki anabiteeho n'adiire olugaanga n'achia Rabba, esiko 
sy'Abaamooni, neende engira yichia mu Buyudaaya neende mu siko sisite sya 
Yerusalemu. 

21Olwohuba omutuki wa Bbabbilooni yeemere mu masang'aangira, yi ngira 
echo choombi chibukaananira naadaha ohumanya ngira siina yeene yaanadiire. 
Adeengaania obusaale, mani yeteeba hu musaambwa chae abomu daala. 
Ahebera esini sy'esolo siyaanwayo koti esiyaanwa. 

22Bulaanu, hu muhono kwae muluungi, mulimo ahasaale ahateerweho hati, 
‘Yerusalemu’. Ahalolero aho hamulakula nihaboola hati ateeo amamiiku 
katwoomane neende ebiruwa, ohubuungiha ebituuli by'eloba, neende ohutaao 
eminaara ech'ohuwoneseraho esiko. 

23Nae eyiri abaandu bomu Yerusalemu, sino bachia ohusibona koti obulakusi 
bw'obubacha, hulw'endagaano chi bahola nabo. Nae obunabbi buno bwiichire 
ohubeechulisa ebyonoono byaabwe bi bahola, neende ohubalabula buti, bachia 
ohuwaambwa. 

24Mani sakira Omwaami Nasaae aboola ati: Olwohuba mukerere ebyonoono 
byeeng'we byeechuliswa, ao mani ebyonoono byeeng'we bibwiihuulwe. Mu buli 
siindu si muhola, ebyonoono byeeng'we biboneha sa. Mani koti lu mu 
biinjichulisa buli siha, njia ohubaleha muwaambwe neende abasuku beeng'we. 

25“Nae ewe omutuki mubi wa Yisiraeli, oludaalo lwao lw'ohuheengerwaho 
omusaango lwoolere, neende ebiha byohu saanda hwao hw'enjakamo. 

26Omwaami Nasaae aboola ati; Tusaho ekofia yao y'obutuki hu mutwe, 
olwohuba ebiindu haba sibicha ohudoong'a nasilala haandi daawe. Olwohuba 
abaloonga nibo abachia ohukiniswa, nae abahunuufu bachia ohwiiswa aasi. 

27Esiko esyo, njia ohusisihirisa siweereo elalira, mani haba sisyahakoboleo 
ohwoola lu mweneesyo yaheechere; mani muberese esiko esyo. 

Olugaanga neende Abaamooni 

28  “Ewe omwaana w'omuundu, laangirira, mani oboole oti: Omwaami Nasaae 
aboola ebidiira hu Abaamooni abanyeka Abaisiraeli. Baboolere oti: ‘Olugaanga 
lusobolwa ohwiita. Lusiimuulirwa ohwiita haandi lumesamesa koti olumesu.’ 

29Nae bachia ohuhubona koti omuundu oboneherwa ebitaali ebyadyeeri, haandi 
olaangirira eby'obubacha. Muli ababi haandi abonooni, haandi oludaalo 
lweeng'we lw'enjakamo haandi olwohusaandiraho lwolere. 

30“Kobosa olugaanga mu silaalo syaalwo. Abuundu yi mwaloongerwa, mu syaalo 
si mwahuliramo, nimwo mu njia ohubaheengera omusaango. 

31Mbamaliireho etima lyaange; libasaambe koti enjeserye ch'omuliro. Njia 
ohubadiisa mu mahono k'abaandu baalaba koti ebisolo, abamanyihaane mu 
husihirisa. 

32Muchia ohusihiriswa neende omuliro. Amabaanga keeng'we kaheediswe mu 
syaalo syeeng'we; muhaye ohwiichuliswa haandi. Olwohuba Ese Omwaami, 
Niise oboolere.” 

Esekeeli 22 

Ebyonoono bya Yerusalemu 

1Omwaami haandi yalomaloma naange, n'ateeba ati: 

2“Ewe omwaana w'omuundu,” omalire ohweetekeha ohuheengera omusaango 
esiko sichuulemo abeeti esyo? Siboolere eby'emisiro byoosi bi sihola. 

3Siboolere oti: Omwaami Nasaae aboola ati, olwohuba otemuule abaandu bao 
baangi, haandi wenyaasa omweene niwiinamira ebiloongaloongwe, mani ebiha 
byao byoolere. 

4Onieere omusaango kw'obutemo, haandi wenyaasire hulw'ebiloongaloongwe 
bi waloonga, osudiisye aambi oludaalo lwao lw'ohusaanda, ebiha byao byoolere. 
Mani sakira huholere esiindu si ebyaalo biindi bibacheha, haandi ebyaalo byoosi 
bichia ohuhudyabuhira. 

5Abo abali aambi naawe neende abo abali eyale naawe, bachia ohuhudyabuhira, 
olwohuba oli neende eliita bi, haandi wechuulemo esiisi. 

6“Bone, abeemirisi ba Yisiraeli boosi, beesika obunyala bwaabwe, mani 
bomiriire huhwiita abaandu. 

7Mu siko esyo, abaana balekeeresa balaata yaabwe neende ng'inaabwe. Mu siko 
esyo nimwo mu bawalukeenda bafwiinyirirwa; haandi abaana bafwiirwe 
neende abahasi bafwiirwe bayirwa bubi. 

8Ewe Yerusalemu, olekeeresa ebiindu byaange byoolerefu, haandi haba 
sooliinda lwaange lwa Sabbaato. 

9Babulao abaandu bao baandi abalomaloma eby'obubacha hu baasye nibadaha 
beetwe. Haandi yiluwo abaandu bao baandi abalya enyama yaaniirwe 
ebiloongaloongwe. Haandi abaandu bao baandi buli siha bahola eby'obucheke. 

10Abaandu bao baandi bakonana neende abahasi ba basaabwe. Mu ewe nimwo 
mu basaacha bakwiira hu bahasi nibali mu ndaalo chaabwe ch'omwoosi. 

11Mu ewe, nimwo mu basaacha basegula muhoomwaana w'owaasye, haandi 
abaandi baserera abahasi b'abaana baabwe; haandi abaandi nibakwa hu baana 
ba basaabwe. 

12Mu ewe mulimo abaandu bakulwa ohutemula abaandu, haandi abaandi 
badaha engaanga hu seende chi bewosa Abayudaaya baasye mani nibeehola 
abayiinda. Baanjibiriire.” Nilwo lu Omwaami Nasaae aboola. 

13Mani sakira, bona, njia ohuhusaandya, hulw'obuteesikwa bwao neende 
obutemo bwao. 

14Obaasa oti wahabe n'osisiiri neende amaani, haandi noonyala ohukolola 
omuhono kwao, mu biha njia ohuhudiiriramo? Ese Omwaami, Niise oboolere 
haandi njia ohusihola. 

15Abaandu bao njia ohubasalaanisira mu byaalo biindi, mani sihirise ebiholwa 
byao bibi. 

16Ochia ohuwaamo oluyaali mu moni w'ebyaalo biindi; mani wahamanyire oti, 
Niise Omwaami.” 

Etanuuru lya Nasaae lilabiswa 

17Omwaami yalomaloma naange, n'aboola ati: 

18“Ewe omwaana w'omuundu, Abaisiraeli bali sa koti ebikoha bibulirahoomo 
elalira obuhoonyi yi ndi. Boosi bali koti ebituundu-tuundu by'ebichuma 
bitaaliho n'obuhoonyi bitulanaanga muhwiitaanya efeesa, omugasa, ebbaati, 
bilehwaanga mu muliro kw'etanuuru kulabya ebiindu ebyo. 

19Mani sakira Omwaami Nasaae aboola ati, nga lu eng'we mweeholere koti 
ebikoha bibulamo obuhoonyi yi ndi, bone, njia ohubabuusira alala mu 
Yerusalemu. 

20Koti lu baandu bahabuusa alala ebikina-kina birimo efeesa, oba omugasa, oba 
ebichuma, oba ebbaati mani baabita mu tanuuru, mani babibwaanaho omuliro 
kubisaanguluse; nilwo lu syesi njia ohubabuusa, ninjichuule etima neende 
obwaalaba bwaange, mani mbasaangulusire mu tanuuru lyaange. 

21Mubwadyeeri bweene, njia ohubabuusa alala mbatubuleho omuliro kw'etima 
lyaange, mani musaanguluhire mu Yerusalemu. 

22Koti lu feesa yisaanguluhiraanga mu tanuuru y'omuliro, olwo nilwo muchia 
ohusaanguluhira mu Yerusalemu. Olwo nilwo lu mwahamanyire muti Ese 
Omwaami, Niise obamaliireho etima lyaange.” 

Ebyonoono by'abeemirisi ba Yisiraeli 

23Omwaami yalomaloma naange haandi, n'aboola ati: 

24“Ewe omwaana w'omuundu, boolera Abaisiraeli oti, esyaalo syeeng'we haba 
sisyoolerefu daawe, haandi efula haba siyahakwehoomo mu biha bi njia 
ohusisaandisiramo mu tima lyaange. 



1678 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

25Abeemirisi baamwo bali koti edalang'i yibuluula, niyibwaasula-bwaasula 
esolo yi yiitire. Beetere abaandu, mani nibayaaya eseende neende buli siindu 
sy'obuyiinda, mani balehere mu Yerusalemu abahasi bafwiirwe baangi muno. 

26Abalaamisi baamwo bafunaake amalako kaange haandi haba sibaberesa 
ebiindu byoolerefu oluyaali. Haba sibaawula akatikaati w'ebiindu byoolerefu 
neende ebitaali ebyoolerefu daawe. Haandi haba sibeekesa abaandu ohwawulao 
akatikaati w'ebiindu byoolerefu neende ebitaali ebyoolerefu daawe. Haba 
sibadeeba hu ludaalo lwa Sabbaato, mani nibakera abaandu bahaya ohunjisamo 
oluyaali. 

27Abatuki baamwo bali koti amabbwe kabwaasula-bwaasula esolo yi keetere. 
Beeta abaandu mani babasihirisa, hu banyale ohubukula ebiindu byaabwe, 
banyoole obuyiinda butaali obwadyeeri. 

28Abanabbi baamwo babwiiha hu bibi ebyo, koti lu baandu bahabaha eraangi hu 
sida. Baboneherwa ebiindu bitaaliwo daawe, haandi balaangirira eby'obubacha 
nibaboola bati, ‘Omwaami Nasaae aboola ati,’ nae mubwadyeeri bweene, sibulao 
esiindu si mboolere. 

29Abaandu bomu syaalo esyo, bafwiinyirira abaasye mani nibabanyakaho 
ebiindu byaabwe. Bafwiinyirira abamanani neende abo abali mu budahano, 
haandi nibafwiinyirira bawalukeenda ataali ohubakwiira esisa daawe. 

30Ndakoonyamo omuundu onyala ohwoombaha esida mani yeeme mu moni 
waange naali mu sidomo sidomwoolwe mu sida esyo, alirire esyaalo esyo 
huhaye ohusinyaasa, nae haba sindanyoolamo kata mulala. 

31Mani sakira mbamaliireho etima lyaange, haandi njia ohubasihirisa neende 
omuliro kw'obwaalaba bwaange, nimbeekesa ebiindu bi bahola.” Ese Omwaami 
Nasaae, Niise mboolere. 

Esekeeli 23 

Abahaana boomuunda ndala abonooni 

1Omwaami yalomaloma naange, n'aboola ati: 

2“Ewe omwaana w'omuundu,” “yaliwo abahaana babiri, bang'inaabwe yali 
mulala. 

3Lu bali nibali abayere mu Misiri, bahola obucheke. Eyo niyo yi badiira-diiraho 
embeere chaabwe, baachaaka ohukona neende basaacha. 

4Eliita ly'omuhaana muhuluundu lyali Ohola, nae eliita ly'amwanaang'ina 
muyere lyali, Oholibba. Mani ndadeehya abahaana abo boombi, ndaabeebulamo 
abaana basyaani neende abahaana. Koti lu meeta kaabwe keekesa, Ohola niye 
Samaria, nae Oholibba niye Yerusalemu. 

5“Ohola n'asisiiri omuhasi waange, yemeeda ohuholaanga obucheke mani 
niyeechula obwekoombi eyiri Abasiria abeecha bae. 

6Bali abasikaari befwaala engubo ch'ebbei y'aakulu, bagafana neende 
abahoongo mu maye. Boosi bali abaraaga baboneha bulai, abeerusi b'efaraasi. 

7Ohola yahola obucheke neende Abasiria, boosi abahiramo ohwekoombwa. 
Obwekoombi bwae bwamukera yenyaasa omweene mu hwiinamira 
ebiloongaloongwe boosi eby'Abasiiria. 

8Haba siyalehana neende obucheke bwae buyachaaka n'asisiiri Misiri, yi 
yakonaanga neende abasaacha n'asisiiri omuyere, n'afwiirwa obwoolerefu 
bwae, mani abasaacha nibamumaliraho obwekoombi bwaabwe. 

9Mani sakira, ndamuleha mu mahono k'Abasiria, bayekoombaanga muno. 

10Abo mani nibamufwaalula nibamuleha syeekenye. Badiira abaana basyaani 
bae neende abaana bae bahaana, nae omweene nibamwiita neende olugaanga. 
Nibamala ohumuheengera omusaango ohumuhira, yehola esiindu si bahasi 
balomalomaangaho nibemoonya. 

11“Nae kata Oholibba mwanaang'ina esyo yasibona, nae Oholibba oyo yabitiirira 
muno mubucheke ohuhiraho koti lu Ohola yali. 

12Yesi yekoombaanga Abasiria, bagafana neende abahoongo b'amaye, 
abasikaari befwaala engubo charachaari. Abasikaari beerusa efaraasi haandi ba 
basyaani baraaga beekoomba. 

13Ndabona endi yenyaasire. Boombi badiira omukwoobo nasilala. 

14“Nae Oholibba yabitiirisahooho obucheke bwae, olwohuba yabona 
ebifwaanani by'abasaacha Babbabbilooni bahunuufu befwaalire engubo 
ch'ebbei y'aakulu bi batiimba hu bida. 

15Bali nibeboyere ehoba mu bibuno, nibefwaalire ekofia hu mitwe, Bali 
babonehana koti abahunuufu mu maye k'Abbabbilooni abeebulirwa mu syaalo 
sy'Ababbabbilooni. 

16Nae nga lu yababona sa ati, yabekoomberao, mani yabatumira bawamwaanda 
mu Bbabbilooni. 

17Mani Ababbabbilooni nibakona nae mu buliri bwae nibahola obucheke nae. 
Nae nibamala ohumunyaasa, yabatulaho omwooyo kwae nikubahayire. 

18Nae Oholibba niyemeeda ohuhola obucheke mu lwichuule lw'abaandu, mani 
niyefwaalula engubo nataali neende esoni kata nabudiidi, n'adoong'a 
syeekenye, mani omwooyo kwaange nikumutulaho koti lu kwatula hu 
mwanaang'ina. 

19Nae Oholibba niyemeedera elalira ohuhola obucheke, niyeechulisa koti lu 
yaholaanga n'asisiiri omuyere mu syaalo sy'e Misiri. 

20Yekoomba muno abeecha bae abali neende okuliira kw'ohukona neende 
abahasi, abali neende obwekoombi koti obw'esuhiri oba efaraasi esurusi 
chidaha ohuwoocha ehasi. 

21Olwo nilwo lu ewe Oholibba, wekoombera ebiindu bi wahoolaanga nooli 
Misiri nosisiiri omuyere, koti lu basaacha ba Misiri bahudiira-diiraanga hu 
mbeere, ohwoola lu waweeramo omubiri.” 

Nasaae aheengera Oholibba omusaango 

22“Mani bulaanu ewe Oholibba, sino nisyo si Ese Omwaami Nasaae huboolera: 
‘Njia ohuleeta abeecha bao abo ba otusireho omwooyo bahuseete nibatulira hu 
nyaande choosi.’ 

23Njia ohuleeta Ababbabbilooni neende Abakalidaaya boosi, abasaacha batula 
Pekodi, neende Soa, neende Koa, neende Abasiria boosi. Njia ohubuusa abaana 
baraaga baboneha bulai, bagafana neende abahoongo b'amaye boosi, 
abahunuufu mu maye neende abo abamanyihaane muno mu by'ohulwaana 
nibeerusa efaraasi. 

24Baheeche nibetekeehe neende eby'ohulwaania, bahuseete nibatulira 
emukulu. Baheeche nibali hu bigaari bi efaraasi chihweesa, neende emisiinga 
ky'emiroondo, neende eye hoongo muno. Baheeche nibali neende engabo, 
ehuumba haandi nibefwaalire ekofia, bahuseete nibatulira hu buli lwaande. Njia 
ohuhubadiisa mu mahono kaabwe mani bahuheengere omusaango 
nibachianakana neende amalako kaabwe. 

25Ohuhweekesa endi nyoleere muno, njia ohubaleha bahumalireho etima 
lyaabwe. Bachia ohuhuheengaho amoolu neende amatwi, beete abaana bao. 
Bachia ohudiira abaana bao basyaani neende abaana bao bahaana, mani 
babasukune mu muliro nibali abalamu. 

26Bahahufwaaluleho engubo chao, bahutuseho ebijweenge byao bilai ebyo. 

27Njia ohuhumalaho obwekoombi bwao neende obucheke bwao bu watula 
nabwo mu syaalo sy'e Misiri. Mani haandi siwahakobolemo ohutingaala hu 
bifwaanani bya banasaae b'e Misiri, oba ohwiichulisaho Misiri ehabi liindi.” 

28Olwohuba Omwaami Nasaae aboola ati: “Bona, njia ohuhudiisya mu mahono 
k'abaandu ba osyuulire haandi ba otusireho omwooyo. 

29Nae haandi koti lu bahusyuulire, bachia ohuhumalaho ebiindu byao byoosi bi 
wahalaabanira, bahahufwaalulemo engubo mani bahulehe nooli syeekenye, 
ebiholwa byao by'obwekoombi neende eby'obucheke nibiri alafu. Obwekoombi 
bwao neende obucheke bwao, 

30nibyo ebihwoosereho sino, olwohuba wahola obucheke neende ebyaalo, 
niweemalamo oluyaali niwiinamira ebiloongaloongwe bya banasaae babyo. 

31Waloondakana neende ebiima bya mwaanaamao; mani sakira njia 
ohuhusaandya koti lu yasaanda.” 

32Omwaami Nasaae aboola ati: “Wahang'we hu sikoombe sya mwaanaamao 
syohusaanda; esihoongo haandi esyooloberera. Buli muundu yahahuchehe 
haandi yahuduulira; Esikoombe esyo sichuule. 

33Syahahwiichuseho obumeesi neende engisa. Esikoombe sya mwaanaamao 
Samaria, nisyo esikoombe si tiisa haandi esy'ohusihirisa. 

34Ochia ohusing'wa syoosi mani osimaliremo elalira. Neende ebituundu-tuundu 
byasyo byaadiihe, wahabyebekereho efwiiri lyao, haandi wabyebaakira 
embeere chao. Ese Omwaami Nasaae, Niise oboolere.” 

35Mani sakira Omwaami Nasaae aboola ati: “Olwohuba ewe wuunjibiriire mani 
waafudatira, mani ochia ohusaanda olw'obwekoombi bwao neende obucheke 
bwao.” 

Nasaae aheengera Ohola neende Oholibba omusaango 

36Omwaami haandi yalomaloma naange niyandeeba ati: “Ewe omwaana 
w'omuundu, ochia ohuheenga omusaango kwa Ohola neende okwa Oholibba? 
Mbeekese eby'emisiro bi bahola. 

37Olwohuba bahola obucheke haandi batemula. Bahola obucheke neende 
ebiloongaloongwe by'ebiindu ebiloongaloongwe. Beeta abaana baabwe 
basyaani bandeebula nabo, mani babayaana koti ebiyaanwa bisaambwa eyiri 
ebiloongaloongwe byaabwe. 

38Haandi baholere neende sino: Hu ludaalo lweene lu banyaasiraho abuundu 
waange woolerefu, haandi nilwo olwo lu banyaasa Sabbaato yaange yi ndataao. 

39Oludaalo lweene lu beeteraho abaana baabwe nibabayaana eyiri 
ebiloongaloongwe baabwe, nilwo lubeecheraho mu Nyuumba yaange njoolerefu 
ohuyinyaasa. 

40“Amahabi maangi muno, batuma bawamwaanda ohulaanga abasaacha 
ohutula bu byaalo by'eyale, mani nibeecha. Abahasi bano boombi, nibeeyoka 
nibaboneha bulai, nibebaha ebiindu hu moni haandi nibesaaya neende 
ebbaangili. 

41Nibeehala hu sitaanda sy'oluyaali, emeesa nibayiteere mu moni wasyo. Ohwo 
nihwo hu bata obubbaani bwaange neende amafuta kaange. 

42Ekono ly'abaandu bali mu muleembe niliwuliirihana, mani abasaacha ba buli 
ludaalo, omwo nimwo omuli abameesi, nibaleetwa ohutula mu siparara. Mani 

nibafwaasa emigasa hu mihono ch'abahasi abo boombi. Babafwaasa ekofia 
ch'obutuki ndai hu mitwe kyaabwe. 

43Ndeteeba endi: ‘Abasaacha nibakonana neende abahasi abo, haba sibaba 
nibahola obucheke daawe?’ 

44Olwohuba bachiire amahabi baangi muno eyiri abahasi bacheke bano boombi, 
Ohola neende hu Oholibba. 

45Nae abasaacha baluungifu bachia ohubaheengera omusaango kw'obucheke, 
neende omusaango kw'ohutemula; olwohuba bacheke haandi batemo nibo.” 

46Olwohuba Omwaami Nasaae aboola ati: “Njia ohubaleetera esidiiyiha 
sy'abaandu bateemo oluteengo haandi babayaaye. 

47Mani abaandu baangi abo bachia ohubahuya amakina haandi baabafumita 
amahaande. Baheete abaana baabwe basyaani neende abaana baabwe bahaana, 
mani nibasaamba enyuumba chaabwe. 

48Olwo nilwo lu njia ohwaakamya obwekoombi mu syaalo sino, ohulabula 
abahasi baandi boosi ohutahola obucheke koti eng'we li muholere. 

49Eng'we mweembi muchia ohusaandisibwa hulw'obucheke bweeng'we, 
neende ohwiinamira hw'ebiloongaloongwe hweeng'we. Ao niwo 
yimwahamanyire muti, Niise Omwaami Nasaae.” 

Esekeeli 24 

Enuungiro yitalaage 

1Hu ludaalo lw'ehumi, lw'omwoosi kw'ehumi, mu mwaaka kwa hataanu-na-
hane nihuli mu buwaambe, Omwaami yalomaloma naange n'aboola ati: 

2 “Ewe omwaana w'omuundu,” “yandiika oludaalo lw'omwoosi olw'olwaleero 
luno. Olwohuba luno nilwo oludaalo lu mutuki wa Bbabbilooni achaakiraho 
ohuseeta Yerusalemu. 

3Kaadira abaandu bajeemu abomu syaalo olukaado obaboolere oti, Omwaami 
Nasaae aboola ati: ‘Ta enuungiro hu mayika, mani oyiichusemo amaachi. 

4Taamo ebipaande by'enyama, taamo ebipaande bilai byoong'ene, eby'enyama 
y'esinama neende oluliho, oyiichusemo neende amakuumba kahiramo obulai.’ 

5Bukula enyama y'esyaayo sihiramo obulai; ote eehwi mu mayika. Mani 
obitokose bulai muno; enyama neende amakuumba ebyo biyiire elalira.” 

6Mani sakira Omwaami Nasaae aboola ati: “Kanyoole esiko sitemo esyo. Siri koti 
enuungiro yilalire, mani obulale bwayo haba sibunyala huruudwaho daawe. 
Tusamo buli sipaande, n'otadooleremo daawe. 

7Olwohuba busisiiriwo obutemo mu siko esyo. Nae haba sisyabwiiha olufu hu 
mabaanga keediswa. Nae syaakaleha alafu. 

8Amabaanga keediswa ako kalehere hu lwaanda luhaya, mani kahaye 
ohubwiihwaho. Mani sakira kasaanguluuse etima lyaange, nyale ohwetuunga.” 

9Sakira Omwaami Nasaae aboola ati: “Kanyoole esiko sitemo esyo. Syesi njia 
ohuhola esituuli sy'ehwi sihoongo. 

10Meedaho eehwi nyiingi mani otubuleho omuliro. Deeha amaachi kahamemo, 
mani ebipaande bilale. 

11Bulaanu enuungiro yilalire eyo yite hu maanda, male oyilehe yibale, mani 
omugasa kwaayo kuye kwaahanye, obulale bwasyo busaanguluhe, busihirire. 

12Nae nyaahaniire buhaya, obulale bwaayo haba sibuyitulaho daawe, kata 
omuliro kwahasaamba kutye. 

13Yerusalemu, obucheke bwao buhunyaasire, kata ndahahulabya endye, nae 
haba siwalafuya daawe. Haba soochia hulafuya daawe, ohwoola lu 
ndahahumalireho etima lyaange. 

14Ese Omwaami, Niise olomaloome, mani esiha syahoole, mani hole si mboolere. 
Haba siinjia ohukobola enyuma, haba siinja ohuhulehera daawe. Njia 
ohuhuheengera omusaango ohweema hu biima byao neende ebiholwa byao.” 
Nilwo lu Omwaami Nasaae aboola. 

Ohufwa hw'omuhasi wa Esekieli 

15Omwaami haandi yalomaloma naange n'aboola ati: 

16“Ewe omwaana w'omuundu, bona, njia ohuhutusaho omuundu yi waheera 
muno, oyo y'otingaalaho mani waasaangaala. Nae haba sohoyere ohumulira oba 
ohumokosaho kata esika. 

17Mikuhana sa, nae omanyaanga oliraho abaandu nibawulira. Weboye 
esitaambaya hu mutwe, wefwaale ebiraato. Otebwiiha mu moni, omanyaanga 
olyaaho ebyohulya byohu masika ako.” 

18Nae obwiire nibwahya, ndalomaloma neende abaandu. Nae hu ludaalo olwo 
engoloobe, omuhasi waange naafwa. Nae hu ludaalo luloondaho, ndahola koti lu 
Omwaami yali niyandagiire ohuhola. 

19Abaandu baandeeba bati: “Tuboolere amahuluundu kakera niweehola oti?” 

20Mbaboolera endi: “Omwaami alomaloome naange, n'aboola ati: 

21‘Boolera Abaisiraeli oti, Omwaami Nasaae aboola ati: Bone, njia ohunyaasa 
abuundu waange woolerefu, akeraanga nimumanyihana koti lu muli ab'amaani, 
haandi yi mwekoomba ohubona n'abasaangaasa emyooyo. Mani abaana 

beeng'we basyaani neende abahaana bamwaleha mu Yerusalemu baheeterwe 
mu biita. 

22Olwo nilwo lu mwahaholere koti lu ese holere. Haba simwahebwiihe mu 
bweeni, haandi simwahalye ebyohulya byohu masika. 

23Ekofia cheeng'we chahadoong'e hu mitwe, haandi ebiraato byeeng'we 
byahadoong'e mu makulu. Haba simwahabeho neende esibeera oba kata 
ohuchereenjesaho. Nae mu hweyendeherera hulw'ebyonoono byeeng'we, buli 
muundu hweeng'we yahekanyiirisire owaasye engisa yae. 

24Mani Esekieli yahabe ahalolero habalabula, mani ebyo byoosi-byoosi bi 
aholere, mwesi mwahahole. Ebyo nibyahakweeo, niwo yimwahamanyire muti, 
Niise Omwaami Nasaae.’ ” 

25Omwaami yaboola ati: “Ewe omwaana w'omuundu, hu ludaalo olwo, nilwo lu 
ndahabatusireho esyo esikeraanga nibamanyihana koti lu bali ab'amaani, 
esikeraanga nibeniinia, si bekoombaanga, esibasaangaasaanga emyooyo. 
Haandi ndahabatuseho abaana baabwe basyaani neende abahaana. 

26Hu ludaalo olwo, oyo owahabe n'awonereo, yaheeche yooli ohuhweekesa. 

27Hu ludaalo olwo, wahachaake haandi ohulomaloma neende oyo owahabe 
n'awonereo. Ao niwo yi wahabe ahalolero eyiri abaandu abo; haandi niwo 
yibahamanyire bati, Niise Omwaami.” 

Esekeeli 25 

Obunabbi budiira hu Abaamooni 

1 Omwaami yalomaloma naange, n'aboola ati: 

2“Ewe omwaana w'omuundu,” tingaala eyiri Abaamooni, mani olaangirire 
ebidiira hu bichia ohubakwaaho. 

3Boolera Abaamooni oti: Wulire bi Omwaami Nasaae aboola. Omwaami Nasaae 
aboola ati, koti lu mwasaangaala ohubona muti abuundu waange woolerefu 
anyaasirwe, haandi ohubona muti esyaalo sya Yisiraeli nisyeholere ekuunda, 
haandi mwaasaangaala ohubona Abayudaaya nibayirirwe mu buwaambe. 

4Mani sakira njia ohuleha abaandu batula ebukwe babaambe. Bachia 
ohwoombaha amayeema kaabwe mu syaalo syeeng'we, bamenye mu syaalo 
syeeng'we. Bahalye ebyaamo bi mulimire haandi baang'wa amabeere k'ebyaayo 
byeeng'we. 

5Njia ohuhola esiko sya Rabba sibe esidwooli sy'engamia, haandi hole ebiko 
by'Abaamooni bibe obwaayiro bw'ebyaayo. Ao niwo yimwahamanyire muti, 
Niise Omwaami. 

6“Olwohuba Omwaami Nasaae aboola ati: Koti lu mwapaama amayu haandi 
mwaaduuma-duuma nimweehoya, mweekesa emyooyo kyeeng'we kimuli 
nakyo eyiri esyaalo sya Yisiraeli. 

7Mani sakira, bone, njia ohubasaandya mani mbalehe mu bunyala bw'ebyaalo 
biindi. Njia ohubasihirisira elalira muhaye haandi ohubaaho esyaalo daawe, oba 
ohuba neende esyaalo syeeng'we-hu-bweeng'we. Olwo nilwo lu mwahamanyire 
muti, Niise Omwaami.” 

Obunabbi budiira hu Moabbu 

8 Omwaami Nasaae aboola ati: “Olwohuba abaandu ba Moabbu baboola bati, 
bone, Ebuyudaaya siri sa koti ebyaalo biindi byoosi, 

9mani sakira njia ohuleha ebiko bikayirira enjaho cha Moabbu biseetwe. Omwo 
nimwo omuli ebiko bino: Bbetiyesimooti, Bbaalimeyooni, neende Kiriataimu. 

10Njia ohuleha abaandu batula ebukwe baseete Abamoabbu neende Abaamooni 
mani babayiingire, muhaye haandi ohuba esyaalo daawe. 

11Njia ohusaandya Abamoabbu, ao niwo yibahamanyire bati, Niise Omwaami.” 

Obunabbi budiira hu Edomu 

12 Omwaami Nasaae aboola ati: “Abaandu b'Edomu bahola bubi muno 
ohwetuungira hu Bayudaaya ataali ohubakwiira esisa kata nabudiidi. 

13Mani sakira, Ese Omwaami Nasaae mboola endi, njia ohusaandya Edomu, 
mani njite simalemo buli muundu neende buli sisolo. Njia ohuhola esyaalo 
sy'Edomu sibe ekuunda. Abaandu baamwo baheeterwe mu biita, ohutula 
Temani ohwoola Dedani. 

14Njia ohwehoonyera abaandu baange Abaisiraeli ohwetuunga hu Edomu, mani 
bachia ohuhola hu Edomu bi ndaha ohweema hu tima lyaange neende 
obwaalaba bwaange. Ao niwo yi baandu b'Edomu bahamanyire ohwetuunga 
hwaange.” Ese Omwaami Nasaae, Niise oboolere. 

Obunabbi budiira hu Filisitia 

15 Omwaami Nasaae aboola ati: “Olwohuba Abafilisiti betuungira hu basuku 
baabwe b'endaalo choosi, beekesa emyooyo ky'ohwetuunga, mani baabasihirisa 
nibechuule etima; 

16Omwaami Nasaae aboola ati; bone, njia ohusaandya Abafilisiti abo mani 
mbasihirisire elalira. Njia ohusihirisira elalira Abakereti, malireyo elalira 
abahabe nibawonereo abali hu lwaasi lw'enyaanja. 

17Njia ohubasaandya neende obwaalaba buungi, mani ndetuungire hu syaalo 
syaabwe. Olwo nilwo lu bahamanyire bati, Niise Omwaami, nindahetuungire hu 
syaalo syaabwe.” 

Esekeeli 26 

Obunabbi budiira hu Tiiro 

1 Hu ludaalo lutaangira, olw'omwoosi, mu mwaaka kw'ehumi neende mulala 
nihuli mu buwaambe, Omwaami yalomaloma naange n'aboola ati: 

2“Ewe omwaana w'omuundu, “ohweema hu koti lu Tiiro silomaloome hu 
Yerusalemu nisiboola siti, ‘A-haa! Yerusalemu esyali esiruwa syobuchurusi 
sy'ebyaalo sifunaakwe, syeehola ekuunda, mani simbereese obweyaango. Niise 
ochia ohukobola mu bweyaango bwasyo. Njia ohuba omuyiinda.’ 

3Mani sakira Omwaami Nasaae aboola ati: “Ewe Tiiro, bona, njia ohuhulwaania, 
haandi koti lu enyaanja yiiyire yisiingisa amafwiinda, nilwo lu syesi njia 
ohusiingisa ebyaalo biingi bihulwaanie. 

4Ebyaalo ebyo bicha ohusihirisa ebida byao haandi bifunake eminaara chao. 
Byahahwaalakateho eloba mani odoong'e sa olwaanda lwoong'ene. 

5Ochia ohweehola obe sa abuundu yi banaabi baaniha enjero chaabwe 
akatikaati w'enyaanja. Ese Omwaami Nasaae, Niise oboolere. Ebyaalo bicha 
ohunyaka Tiiro. 

6Abaandu bali mu biko biri hu loba baheeterwe mu biita. Ao niwo yi Tiiro 
syahamanyire siti, Niise Omwaami.” 

7Olwohuba Omwaami Nasaae aboola ati: “Bona, njia ohuleeta Nebukadineesa, 
omutuki wa Bbabbilooni, omutuki ahira abatuki boosi amaani, yeechie aseete 
Tiiro. Yahatule emukulu, yeechie neende eye hoongo muno, yeechie neende 
efaraasi neende ebigaari, neende abeerusi b'efaraasi. 

8Abaandu bamenya mu biko biri hu loba, yahabeetere mu biita. Abasuku 
bahahuyabeho obuko, mani bahubuungiheho ebituuli by'eloba 
bahwebodohaanie. Bahahuseete nibadiirire engabo ch'amaani. 

9Omutuki oyo yahafunake ebida byao niyehoonyera ebyuuma bifunaka, haandi 
yahakwiise aasi eminaara kyao niyehoonyera embaachi. 

10Efaraasi chae chaheeyihe mu buungi, chisiingise olufu lwacho 
luhwebbuukeho. Amakono k'efaraasi neende ak'ebigaari bichihwehweesa, 
neende ak'emisiinga, kahadengaanie ebida byao nichibita mu biruwa byao, koti 
omuundu yahabita mu siko syasihiriswa. 

11Yahaseenakire engira chao neende ebirekeyi by'efaraasi chae. Yaheetere 
abaandu bao mu biita. Esiiro chao ch'amaani chahakwiiswe aasi. 

12Ebiindu by'obuyiinda neende eby'obuchurusi, byahanyaaswe. Bahafunake 
ebida byao haandi basihirisa enyuumba chao ndai. Amakina kao, neende 
embaao chao, neende eloba lyao bi baanyaasa, bahabisukune mu nyaanja. 

13Ndahaakamye amakono k'abeembi bao, haandi amakono k'obuhana haba 
sikahawulirihane haandi. 

14Ndahahuhole obe olwaanda luhaya, lu banaabi bahaaniheho enjero chaabwe. 
Abulao omuundu wahahwoombaheho daawe. Olwohuba Ese Omwaami Nasaae, 
Niise oboolere.” 

15Omwaami Nasaae aboolera Tiiro ati: Obaasa oti aboohu bisiinga nibahawulire 
n'obbwomwooha aasi, haandi abaandu babasiinjire nibaworootana, haba 
sibahakweemo oluteengo? 

16Ao mani abatuki boosi ab'ebyaalo byebodohaanie enyaanja, bahatule hu 
bisaala byaabwe by'obutuki, befwaalulemo amakaanju kaabwe, neende engubo 
chaabwe chasaatwa bulai nibakwiiremo oluteengo. Baheehale aasi mani 
baadoong'a nibahinakiriha buli siha, nibawukaho sa ebihukwiireho. 

17Bahahulire nibaboola bati: ‘Ewe esiko syafumaanga, osihiriiswe! Wali 
ow'amaani hu nyaanja, ewe neende abaandu bahumenyamo, nimutiisa abaandu 
boosi abamenya hu syaalo. 

18Bulaanu ebisiinga bikwiiremo oluteengo, hu ludaalo lwokwiirireho aasi. 
Ebisiinga biri mu nyaanja bikwiiremo oluteengo ohubona koti lu osihiriiswe.’ 

19Olwohuba Omwaami Nasaae aboola ati: “Nindahahuhola waaba esiko 
syalehwa ao sityo, weehola esiko sitalimo abaandu, nindahahubbwomooleho 
enyaanja, mani amaachi maangi kahubwiihaho, 

20ao njia ohuhusereengesa wiihe aasi alala neende abo abeehirira emakoombe, 
eyiri abaandu b'endaalo hale. Njia ohuhuleha omenye mu syaalo sy'aasi, 
abuundu yeehola hale ekuunda, obe alala neende abafu bali emakoombe, mani 
abuleo omuundu ohumenyamo daawe, oba kata waabalirwaho alala neende 
esyaalo sy'abaandu balamu. 

21Njia ohuhola obe esy'ohutiisa hwaakamayo, mani ochia ohusihirisibwa elalira, 
kata balihukoonya batye, haba siwahabonehane ehabi liindi. Nilwo lu Omwaami 
Nasaae aboolere.” 

Esekeeli 27 

Olweembo lw'ohulira Tiiro 

1Omwaami yalomaloma naange, n'aboola ati: 

2“Ewe omwaana w'omuundu, yemba olweembo lw'ohulira Tiiro, 

3mani oboolere Tiiro oti: Ewe Tiiro, oli yi nyaanja yichaakira, haandi 
ochurusaanga neende abaandu batula hu bisiinga biingi, Omwaami Nasaae 
aboola ati; Ewe Tiiro, waboola oti, ‘Ndi omulai muno, mbulaho embala yoosi.’ 

4Enjaho chao chiri akatikaati w'enyaanja; aboombahi bao bahunyirisa mani 
nooboneha bulai muno. 

5Embaao choosi chi beehoonyera ohuhwoombaha, bachitusa mu misaala kyohu 
lugulu lwa Herumooni. Mu mbaao ch'emiseengese kya Lebbanooni nimwo 
mubahuholera emilongooti. 

6Mu mituumba kya Bbasani, nimwo mu babaacha engasi chao. Bahwaaliramo 
embaao ch'emituumba chitula mu bisiinga bya Saipurasi, chibabaachamo 
ameeno k'enjofu. 

7Amataanga kao bakahola ohutula mu ngubo ndafu, eyiriho elaasi ohutula 
Misiri. Ako niko ebbeendera yao eyibonehera eyale. Bahubwiihaho engubo ndai 
cha bbulu neende ech'omusaambarao, echatula mu bisiinga by'Elisa. Abaandu 
bamenya Sidoni neende Arufaadi, nibo abali nibafuka amaato kao. 

8Abasaacha bamanyirifu ohutula Sidoni neende Arifadi, abali nibahumenyamo, 
nibo abeerusaanga emeeri. 

9Abaandu bahuluundu bomu Gebbali, neende ab'amakesi bayo bali 
nibahumenyamo, nibateresaanga emeeri chao. Emeeri chohu nyaanja choosi 
neende abaandu bakeendera mu meeri, bakaluuhaniaanga eby'obuchurusi 
byaabwe neende ebyao. 

10“Abasikaari ohutula Perisia, Ludi neende Libbya, bali mu maye kao. 
Bahwaanihaangamo engabo neende ekofia ch'ebichuuma, nibakera nonyoola 
oluyaali. 

11Abasikaari ohutula Arufaadi neende Heleki nibo abaliindaanga esida syao 
ohusyebodoohania. Haandi abasaacha batula Gamadi, nibo ababeechaanga mu 
minaara kyao. Baanihaanga engabo chaabwe hu bida byao nibabyebodoohania 
mani nibakera nooboneha bulai muno. 

12“Abaandu ba Tarusiisi bachurusaanga naawe eby'obuchurusi byao bya buli 
ngeri. Olwohuba wabeechaanga neende eby'engaanga biingi, bahutuungaanga 
efeesa, ebichuma, amabbaati neende amasasi. 

13Waholera obuchurusi mu Yunaani, Tubbali, neende Meseki. 
Bakaluuhaniaanga abaandu bawaambe baabwe neende emigasa kyaabwe, 
nibahukulaho ebiindu by'obuchurusi byao. 

14Abaandu ba Bbetitogarima bahukulaangaho ebiindu by'obuchurusi bwao, 
nibahuberesa efaraasi cha buli ludaalo, neende echo chibehoonyera mu biita, 
neende esuhiri njere. 

15Abaandu ba Dedani nibo abaholaanga obuchurusi naawe. Haandi 
wabeechaanga neende esiito chao endai muno mu bisiinga biingi. 

Bahuleeteraanga emeeno k'enjofu, neende embaao ohwofwaang'amo ebiindu 
byao. 

16Abaandu b'Edomu bachurusaanga naawe ebiindu biingi bi wetaniaanga. 
Bofwoong'aniaanga ebiindu byao neende amakina k'engaanga, engubo 
ch'elaasi, neende engubo ndafu, neende amakina ka koro, neende amakina ka 
rubbia. 

17Ebuyudaaya neende esyaalo sya Yisiraeli byaholaanga naawe obuchurusi. 
Bofwoong'aniaanga ebiindu byao neende engaano, amafuta k'esing'aari, obuuhi 
bw'enjuhi, neende ebiindu biindi by'engaanga. 

18Abaandu ba Damasiko, bahukulaangaho ebiindu biingi muno, olwohuba wali 
neende ebiindu by'engaanga biingi muno ebyabuli ngeri. Bahukulaangaho efiini 
yitula Helubbooni, neende obwooya bulafu bw'amakoondi. 

19Abaandu ba Wusali bahukulaangaho ebiindu; bakaluuhaniaanga ebyuuma, 
eby'obuchurusi bilaangwa biti, kasia neende kalamuusi, bino 
babikaluuhaniaanga neende ebiindu bi wali noochurusa. 

20Abaandu ba Dedani bachurusaanga naawe engubo ch'ohwaala hu mikoongo 
ky'efaraasi chibeerusa. 

21Waholeraanga alala neende Abaaraabbu neende abachweenufu ba Kedari 
boosi, mu buchurusi bw'amakoondi madoto, emiiku neende embusi. 

22Abachurusi ba Seebba neende Raama, baleetaanga ebiindu biwunya esing'aari 
siingi muno, neende amakina k'engaanga y'aakulu muno neende esaabbu mani 
nibakaluuhania neende ebiindu byao. 

23Wachurusaanga neende ebiko bya Harani, Kane, Edeni, Asuuri neende 
Kilimadi. 

24Wachurusaanga nabo mu biindu bilai muno, engubo cha papo, neende 
emikeeka kya bbulu, neende emikoye kyaluhwa bulai muno. 

25Emeeri hoongo muno echa Tarisiisi nicho echakiingaanga eby'obuchurusi 
byao. “Mani weechula waaba koti emeeri yibadwiihire muno akatikaati 
w'enyaanja. 

26Abafuki b'engasi bao ni bahuleeta baahwoosa eyiri amaachi maangi, Omuyaka 
kutula ebukwe kwawuucha kuhwaandya mu busiba bw'enyaanja. 

27Obuyiinda bwao, eby'obuchurusi byao, abahalaabani bomu meeri bao neende 
abeerusi b'emeeri bao, abahalaabani bao neende abahola eby'obuchurusi bao, 
neende abasikaari bao boosi, neende abaandu baandi boosi abamenya mweewe, 
boosi beebira baahamira mu busiba bw'enyaanja hu ludaalo lw'ohusihirira 
olwo. 

28Ohulira hw'abeerusi b'emeeri bao hwateengeresa ebyaalo biri aambi naawe. 

29“Abahubbi b'engasi boosi neende abakeendera mu meeri bao boosi, bamalire 
ohutula mu meeri mani beema hu genya. 

30Bahubba embuungu niiwe okera nibalira muno. 

31Beebekereho efwiiri nibefwaala ebigunia. Bahulukusa amasika nibechuule 
engisa. 

32Bahubba embuungu beemba olweembo lwohu masika nibeteeba bati: ‘Wiina 
mweene owahekeraania hu Tiiro’ Tiiro owubuleereere mu busiba bw'amaachi? 

33Eby'obuchurusi byao nibyakobaanga hu lwaasi nibitula mu nyaanja, 
wamalaangao obudinyu bw'abaandu baangi muno. Wakeraanga abatuki bohu 
syaalo nibaba abayiinda. 

34Nae bulaanu ofunihiire mu nyaanja, mu busiba bw'amaachi. Eby'obuchurusi 
byao neende abahalaabani bomu meeri bao boosi beebiire mu maachi mani 
basihirira mu nyaanja alala naawe. 

35“Buli muundu yeesi owamenya hu ndulo w'enyaanja, beesinduuhe muno 
ohubona ebihukwiireho. Kata abatuki baabwe bosi batiire muno, haandi 
beyendehereere muno. 

36Abachurusi bomu byaalo bahubba omulosi nibawukaho sa. Olwohuba 
osihirisiirwe elalira. Weholere esitiisa hu syaalo syoosi haandi haba soocha 
hubaao haandi daawe.” 

Esekeeli 28 

Obunabbi bwoolobya omutuki wa Tiiro 

1Omwaami haandi yalomaloma naange, niyamboolera ati: 

2“Ewe omwaana w'omuundu, boolera omutuki wa Tiiro bi Ese Omwaami 
w'Obunyala, ndi ohumuboolera endi: “Olwohuba weeniinia mu mwooyo kwao, 
mani waboola oti: ‘Ndi nasaae, haandi njihaale hu sisaala sya banasaae, 
akatikaati w'enyaanja’ Nae mubwadyeeri bweene, oli omuundu sa, haba sooli 
nasaae daawe, kata wahabaasa mu mwooyo kwao oti, oli nasaae. 

3Obaasa oti oli omukesi ohuhira Danieli; mani sibulao esyaama sibanyala 
ohuhukisa. 

4Amakesi kao neende ohumanya hwao byahoonyera obuyiinda; weebihira 
esaabbu neende efeesa mu bibiihiro byao. 

5Olwohuba oli neende amakesi maangi mu by'obuchurusi, weemeedere ohuba 
omuyiinda, wehuduumbasa olw'obuyiinda bwao. 

6“Mani sakira, Ese Omwaami Nasaae mboola endi: Olwohuba omweene weeyira 
ohuba neende amakesi kali koti aka nasaae, 

7mani sakira, bona, njia ohutuma ebyaalo bihiramo obwaalaba bihuseete mani 
bihulwaanie. Bicha ohusobolayo embaanga chaabwe mani bisihirise ebiindu 
bilai bi wanyoola olw'amakesi kao haandi banyaase oluyaali lwao. 

8Bahahwiite mani baahwiisa aasi mu liina, olifwa waaba koti abo abeeterwa 
akatikaati w'enyaanja. 

9Wahabe n'onyala ohuboolera abo abali ohuhwiita, ‘Ndi nasaae?’ 

10Mu mahono k'abo abali ohuhwiita, wahabe omuundu sa, otaali nasaae. 
Wahafwe koti embwa mu mahono k'abateende bataamanyire Nasaae. Ese 
Omwaami Nasaae, Niise olomaloome.” 

Ohuwaambwa hw'omutuki wa Tiiro 

11Omwaami haandi yalomaloma naange, n'aboola ati: 

12“Ewe omwaana w'omuundu, siingira olirire omutuki wa Tiiro, omuboolere oti, 
Omwaami Nasaae aboola ati: Wali esyohuboneraho esy'omuundu mulai muno, 
niwichuule amakesi haandi nooli omulai muno mu mboneha. 

13Wali niwamenya mu Edeni, endalo ya Nasaae; niwefwaala buli kina 
ly'engaanga y'aakulu muno: rubbia neende daimoondi, karinelia, topaasi, 
yasipa, kurisoliti, bberili, neende onikisi, safire, kabbako, neende emeraadi. 
Wefwaalaanga ebiindu by'esaabbu neende ebbaangili chao choosi chali 
ech'esaabbu. Ebyo byahutekeherwa hu ludaalo lu waloongerwaho. 

14Ndadoola omukerubbi ohuhuliinda; ewe wali hu lugulu lwoolerefu lwa 
Nasaae; n'okeendera akatikaati w'amakina kamesa-mesa koti omuliro. 

15Ebiima byao byali ebilai ohutula hu ludaalo lu waloongwaho, ohwoola lu 
wachaakira ohwonoona. 

16Ebibaaso byao wabimalira hu by'obuchurusi mani nibihuleetera obwaalaba 
neende ohwonoona. Mani sakira ndahwiirusa ohutula hu lugulu lwaange 
lwoolerefu. Omukerubbi owali niyahuliinda, nahwiirusa ohutula akatikaati 
w'amakina kamesa-mesa koti omuliro. 

17Omwooyo kwao kwehuduumbasa olwohuba wali n'oboneha bulai; efuma yao 
niyikera weyira koti omuundu musiru. Mani sakira husukuune aasi hu loba; 
mani nihuta mu moni w'abatuki baandi, bahutingaaleho mani balabuha. 

18Olwohuba ebyonoono byao biingi, neende obuchurusi bwao butaali 
obuluungifu, wachaafukya abuundu wao woolerefu Sakira ndatubulira omuliro 
akatikaati wao; okwahuhusaamba, waweera aasi, weehola ekohe abaandu boosi 
nibabona. 

19Abaandu bomu byaalo boosi abali nibahumanya bawukaho sa esihukwiireho, 
mani n'obatiisa, koti luosihiriiswe. Olwohuba woolere hu njakamo mbi muno; 
haba siwahabeeo haandi daawe.” 

Obunabbi budiira hu Sidoni 

20 Omwaami haandi yalomaloma naange, niyamboolera ati: 

21“Ewe omwaana w'omuundu,” tingaala eyiri esiko sya Sidoni, olaangirire 
ebidiira hu masira kachia ohusikwaaho. 

22Boolera abaandu basimenyamo oti, Omwaami Nasaae aboola ati: “Ewe Sidoni, 
bona, bulaanu Ese ndi omusuku wao, njia ohweekesa oluyaali lwaange eyiri 
abaandu bahumenyamo. Mani bachia ohumanya bati Niise Omwaami. Njia 
ohubaheengera omusaango, mbasaandye, mani njekese oluyaali lwaange. 

23Njia ohuhusiindihamo amalwaae, mani amabaanga kahulukuse mu makira 
kao. Abaandu badiirire olugaanga bahahuseete nibatulira hu nyaande choosi, 
mani beete abaandu bao. Ao niwo yibahamanyire bati, Niise Omwaami.” 

Yisiraeli syahanyoole ehabi 

24Omwaami aboola ati: “Sibulao kata silala hu byaalo by'aambi ao byoosi, 
ebyasaandyaanga Yisiraeli, esyahabe koti amawa kafumita oba olunani lunyaala 
Abaisiraeli. Ao niwo yibahamanyire bati, Niise Omwaami Nasaae. 

25Omwaami Nasaae aboola ati: “Njia ohubuusa Abaisiraeli mani mbatuse mu 
byaalo bi basalaaniramo byoosi. Njia ohweekesera oluyaali lwaange mu moni 
w'ebyaalo ebyo mani ngere Abaisiraeli bamenye mu syaalo syaabwe syeene, 
esyo si ndaberesa Yakobbo, omuhalaabani waange. 

26Bahasimenyemo nibaliindirwe bulai, boombahemo amayuumba haandi 
balimemo endalo ch'emisabbiibbu. Mubwadyeeri bweene, bahamenyemo nibali 
n'omuleembe, nae nisaandya ebyaalo bisibiraane nabo ebyabasaandyaanga. Ao 
niwo yibahamanyire bati, Niise Omwaami, Nasaae waabwe.” 

Esekeeli 29 

Obunabbi budiira hu Misiri 

1 Hu ludaalo lw'ehumi neende chibiri, olw'omwoosi kw'ehumi, mu mwaaka 
kw'ehumi, nihuli mu buwaambe, Omwaami yalomaloma naange, n'amboolera 
ati: 

2“Ewe omwaana w'omuundu, tingaala Misiri, olaangirire ebidiira hu masira 
kachia ohukwa hu mutuki wa Misiri neende hu syaalo sy'e Misiri syoosi. 

3Lomaloma oboolere omutuki wa Misiri oti, Omwaami Nasaae aboola ati: Bona, 
Ese ndi omusuku wao, ewe omutuki wa Misiri omutuki wa Misiri, ewe egweena 

lilambaalaanga akatikaati w'emitaro kyao, oboole oti, ‘Omwaalo kwa Naili 
kwaange nikwo; haandi niise owakweholera.’” 

4Njia ohusaga elobo mu saya chao, haandi ndeete eng'eeni chomu mitaro kyao 
kiyaande hu makaamba kao, mani hulobe otule mu mitaro kyao, alala neende 
eng'eeni choosi echediirire hu makaamba kao. 

5Njia ohuhusukuna mu siparara, ewe alala neende eng'eeni choosi echomu 
mitaro kyao. Ochia ohukwa erwaanyi hu loba, mani abuleo ohutusayo oba 
yahusiiha daawe. Hulehuulire eyiri esolo chohu syaalo neende amayoni 
kabburuha, ochia ohuba ebyohulya byaakyo. 

6  “Ao niwo yi baandu boosi abali mu Misiri bahamanyire bati, Niise Omwaami. 
Olwohuba eng'we Abamisiri, Abaisiraeli babeesika, nae nimuba yi bali koti 
endawusi y'omuliindi. 

7Nae nibabadiira neende omuhono, mwafuniha haandi nimunyoonyobola 
amabeka kaabwe koosi. Nae nibabasigamaho, mwafuniha mani nimukera 
emikoongo kyaabwe nikiteengereha. 

8Mani sakira Ese Omwaami Nasaae huboolera ewe Misiri endi: ‘Njia ohuleeta 
ab'amaye bali neende engaanga bahuseete, mani beete abaandu bao neende 
ebisolo byao. 

9Esyaalo sy'e Misiri syahadoong'e esihaya koti ekuunda. Ao niwo yibahamanyire 
bati Niise Omwaami. “Olwohuba waboola oti, ‘Omwaalo kwa Naili kwaange 
nikwo, haandi niise owakweeholera.’ 

10Mani sakira bona, bulaanu ndi omusuku wao haandi omusuku w'emyaalo 
kyao, mani njia ohuhola esyaalo sy'e Misiri sibe esiino lyoong'ene haandi 
ekuunda; ohutulira elalira Migidooli ohwoola Siyeene, haandi ohwoolera elalira 
hu lwaaho lwa Etiopia. 

11Hubulao ohukulu hw'omuundu oba ohw'esisolo ohwahasibitemo. Abulao 
owahasimenyemo ohumala embaka y'emyaaka amahumi kane. 

12Njia ohuhola esyaalo sy'e Misiri sibe ekuunda ohuhiraho ebyaalo biindi ebyali 
nibyeeholere amakuunda. Njia ohuhola ebiko byasyo byoosi ohuba amakuunda 
ohuhiraho ebiko biindi byoosi ebyali nibyeeholere amakuunda. 
Ndaheeruhanisirye Abamisiri mu byaalo biingi, haandi ndabasaalanisirya mu 
baandu baandi.” 

13Olwohuba Omwaami Nasaae aboola ati: “Emyaaka amahumi kane nikyahawe, 
njia ohubuusa Abamisiri nimbatusa mu byaalo bi bali nibasalaaniramo. 

14Njia ohuberesa Abamisiri haandi ehabi chaabwe, nimbakobosa ohutula mu 
buwaambe bwaabwe, mani mbalehe bamenye mu syaalo sya Patiroosi, esyaalo 
sibebulirwamo, bamenye eyo nibali neende obwaami bubulamo amaani. 

15Bwahabe obwaami buhiriramo elalira ohuba obukata; haandi haba 
sibwahatukeho ebyaalo biindi daawe. 

16Esyaalo sya Yisiraeli haandi haba sisyahabeesike ohubaberesa obuhoonyi 
daawe. Ebikwiire hu Misiri bichia ohwiichulisaanga Abaisiraeli koti lu bali 
abadoondobanu ohubeesika. Olwo nilwo lu balimanyira bati Niise Omwaami 
Nasaae.” 

Omutuki Nebukadineesa yahayiingire Misiri 

17Hu ludaalo lutaangira olw'omwoosi kwaamberi, mu mwaaka kw'amahumi 
kabiri neende kitaanu-na-kibiri, nihuli mu buwaambe, Omwaami yalomaloma 
naange n'aboola ati: 

18“Ewe omwaana w'omuundu,” Nebukadineesa omutuki wa Bbabbilooni 
yakiinga eye lyae ly'amaani ohuchia ohulwaania Tiiro. Yadwiiha abalwaani 
b'amaye bae emigugu misito ohwoola lu muundu yoobuhaanga efwiiri lyoosi hu 
mutwe, haandi amabeka kosi nikanyubuluha. Nae kata katyo, sibulao si mutuki 
oyo, oba abalwaani b'amaye bae, bayaayaanga ohutula mu Tiiro, ohubatuunga 
hulw'omulimo kw'amaani ku baholaanga mu huseeta Tiiro. 

19Mani sakira Omwaami Nasaae aboola ati: Bone, njia ohudiisa Nebukadineesa, 
omutuki wa Bbabbilooni, esyaalo sy'e Misiri. Achia ohunyaka obuyiinda bwasyo 
bwoosi, mani ayire ebiindu bi ayaayire bibe koti omusaara kw'abalwaani 
b'amaye bae. 

20Mubereese esyaalo sy'e Misiri sibe omukabo kwae kuyahalaabanira, 
olwohuba eye lyae lyali nilihalaabanira. Nilwo lu ese Omwaami Nasaae mboola. 

21“Hu ludaalo olwo, njia ohuhola Abaisiraeli babe ab'amaani. Nae njia 
ohuhulehera ewe Esekieli, y'onalomalomereenge, buli muundu anyale 
ohuhuwuliraanga. Olwo nilwo lu bahamanyire bati, Niise Omwaami.” 

Esekeeli 30 

Omwaami achia ohusaandya Misiri 

1Omwaami haandi yalomaloma naange, niyamboolera ati: 

2“Ewe omwaana w'omuundu, laangirira oboole bi Ese Omwaami Nasaae mboola 
oti: Mulire nimuboola muti, ‘Katunyoole olwohuba oludaalo luli nduunya!’ 

3Oludaalo luli aambi, oludaalo lw'Omwaami luli aambi. Lwahabe koti oludaalo 
lw'ebireesi, oludaalo lu ebyaalo byahasaandisibwa. 

4Yahabeeo ebiita mu Misiri, neende amasira maangi mu Etiopia. Abaandu baangi 
baheetwe mu Misiri, obuyiinda bwasyo bwahayaaywe, emisiingi chasyo 
chahafunakwe. 

5“Abaandu ba Etiopia, neende Libbya, neende Ludi, Abaaraabbu boosi neende 
aba Libbya, neende abaandu bomu byaalo byoosi abaholera alala nabo, 
bahafwiire mu biita ebyo. 

6“Omwaami aboola ati: “Abo abahoonyaanga Misiri bachia ohukwa, haandi 
amaani kakeraanga nisyehuuduumbasa, kachia ohwiiswa aasi. Abaandu ba 
Misiri bachia ohwiitirwa mu biita; ohutulira elalira Migidooli ohwoola Siyeene. 
Ese Omwaami Nasaae Niise oboola. 

7Misiri syaheehole ekuunda ohuhiraho ebyaalo biindi byoosi ebyali 
nibyeeholere amakuunda; haandi ebiko byasyo byahasihe ohuhiraho ebiko 
biindi byoosi ebyali nibyasiha. 

8Nindahamale ohutubula omuliro hu Misiri, abasihoonya boosi nibafunaakwe, 
ao niwo yibahamanyire bati Niise Omwaami. 

9“Hu ludaalo olwo, ndahatume bawamwaanda bachie batiise abaandu ba Etiopia 
abatabaasirisaho esiindu syoosi. Bahakwiisweho amasira hu ludaalo lu Misiri 
syahasaandisirweho. Olwohuba bone, oludaalo olwo luli ohwiichia.” 

10Omwaami Nasaae aboola ati: “Njia ohwaakamya obuyiinda bwa Misiri, 
nindehoonyera Nebukadineesa omutuki wa Bbabbilooni. 

11Oyo neende Ab'amaye bae abahiramo obwaalaba mu byaalo byoosi, baheeche 
mani basihirise esyaalo esyo. Bachia ohusobolayo engaanga chaabwe balwaanie 
Misiri, mani beechuse esyaalo esyo emilaambo ky'abaandu beeterwe. 

12Ndahahamye omwaalo kwa Naili, ndiise esyaalo sy'e Misiri mu mahono 
k'abaandu babi. Njia ohuleha walukeenda banyaase esyaalo esyo neende buli 
siindu sirimo. Ese Omwaami Nasaae Niise olomaloome.” 

13Omwaami Nasaae aboola ati: “Njia ohusihirisa ebiloongaloongwe bya Misiri, 
haandi njakamye ebifwaanani mu Mefisi. Haba siyahabeeo omuundu kata 
mulala owahatuke mu syaalo sy'e Misiri; mani njia ohusitaamo ebitiisa, 

14Njia ohuhola Patiroosi sibe ekuunda haandi njia ohutubula omuliro hu Sowani. 
Njia ohusaandya Tebbesi. 

15Njia ohumalira etima hu Pelusiumu, esiko sy'amaani sy'e Misiri. Haandi njia 
ohumalirao elalira abaandu ba Tebbesi. 

16Njia ohutubula omuliro hu Misiri; haandi esiko sya Pelusiumu syahasaande 
muno. Ebida bya Tebbesi byahalikulwe, esiko esyo sibeecheenge sa mu hutya 
buli ludaalo. 

17Abasaacha baraaga abomu biko bya Oni neende Pibbeseeti baheeterwe mu 
biita. Haandi abahasi bahayirwe mu buwaambe. 

18Esiirima syahadiire Tahipaneesi, hu ludaalo lu ndahafunakireho obunyala bwa 
Misiri, mani ohwehuduumbasa hw'amaani hwasyo hwahaakame. Esireesi 
syahabwiihe hu Misiri, abaandu bomu biko byasyo bahayirwe mu buwaambe. 

19Olwo nilwo lu njia ohusaandya Misiri. Ao niwo yibahamanyire bati, Niise 
Omwaami.” 

Obunyala bw'omutuki wa Misiri bwamalwao 

20Hu ludaalo lwa chitaanu-na-chibiri olw'omwoosi kwaamberi, mu mwaaka 
kw'ehumi neende mulala, nihuli mu buwaambe, Omwaami yalomaloma naange 
n'aboola ati: 

21“Ewe omwaana w'omuundu, funaake omuhono kwa omutuki wa Misiri. Bona, 
kusisiiri ohuwaambwa, kwaaboywaho ebbaandeji, kwaawona kwaaba 
okw'amaani, haandi kwachaaka ohudiira olugaanga. 

22Mani sakira Omwaami Nasaae aboola ati: Bona, ndi omusuku wa omutuki wa 
Misiri, njia ohufunaka amahono kae koombi, omuhono kulimo amaani neende 
okwo okwafuniha; mani olugaanga lu adiirire luchia ohutula mu muhono kwae 
lukwe aasi. 

23Njia ohusalaanisirya Abamisiri mu byaalo byohu syaalo biingi, mani bakotere 
mu byaalo. 

24Haandi njia ohwomiisa amahono k'omutuki wa Bbabbilooni, mani nde 
olugaanga lwaange mu muhono kwae; nae njia ohufunaka amahono ka omutuki 
wa Misiri, abiinduhire mu moni w'omutuki wa Bbabbilooni, koti lu omuundu 
ofumiitwe yahabiinduhaanga naali mubuchuuni. 

25Njia ohwomiisa amahono k'omutuki wa Bbabbilooni, nae amahono ka 
omutuki wa Misiri kahadeembuhe kaakwa. Nae nindahate olugaanga lwaange 
mu muhono kw'omutuki wa Bbabbilooni, mani alusyoomese mu syaalo sy'e 
Misiri; niwo yibahamanyire bati, Niise Omwaami. 

26Njia ohusalaanisira Abamisiri mu byaalo biingi byohu syaalo mani bakotere 
mu byaalo. Olwo nilwo lu bahamanyire bati, Niise Omwaami.” 

Esekeeli 31 

Misiri sikeraanisibwa hu museengese 

1Hu ludaalo lwaamberi lw'omwoosi kwohudatu, mu mwaaka kw'ehumi neende 
mulala, nihuli mu buwaambe, Omwaami yalomaloma naange n'aboola ati: 

2“Ewe omwaana w'omuundu,” “teeba omutuki wa Misiri alala neende abaandu 
bae boosi oti: “Ndahahukeraania hu wiina mu buhunuufu? 

3Bona, njia ohuhukeraania hu museengese kwohu Lugulu lwa Lebbanooni, 
okw'amasaga maangi haandi okw'esiiniha sihoongo, haandi omuleeyi muno, 
amasaga k'aakulu kaakwo koola hu bireesi. 

4Kaliwo amaachi ka kwang'wechaanga nikakuhusa, emyaalo kyomu loba ki 
kwang'weechaangamo. Emyaalo kyahulukusaanga nikyebodoohania abuundu 
yi kwataakwa, mani kyoolaanga hu misaala kiindi kyoosi ekyomu sichaha. 

5Hulwohuba kwanyolaanga amaachi bulai, kwaleeya kwaahira emisaala kyomu 
sichaha esyo kyoosi. Amasaga kakwo kaleeya haandi kaatakalala muno. 

6Amayoni kabburuha koosi nikoombaha ebiyu byako mu masaga kakwo; haandi 
esolo chomu siino choosi cheebuliraanga abaana bachio aasi w'amasaga kakwo. 
Ebyaalo bihunuufu byoosi, byeyikamaanga mu siiniha syakwo. 

7Omusaala okwo kwali omulai muno haandi okw'amaani. Kwali neende 
amasaga maleeyi; olwohuba emisi kyakwo kyali kyeeha aasi muno ohwoola yi 
maachi maangi kali. 

8 Emiseengese kiri mu ndalo ya Nasaae haba sikyanyalaanga ohuleeya koti 
omuseengese okwo. Kubulao omukaratuusi kwoosi okwali neende amasaga kali 
koti ak'omuseengese okwo. Kubulao omusaala kuundi okwali nikwaakana 
neende omuseengese okwo oba kata sa amasaga kakyo ohubaaho koti akakwo. 
Kubulao omusaala kwoosi mu ndalo ya Nasaae okwali omulai koti omuseengese 
okwo. 

9Ndakuhola kwaaboneha bulai muno amasaga kakwo nikatakalala muno. 
Emisaala kiindi kyoosi ekyali mu ndalo ya Nasaae, kyakwekoombaanga. 

10“Mani sakira Omwaami Nasaae aboola ati: Olwohuba koti lu musaala okwo 
kwahula kwaleeya, mani kwegeeng'a hu bireesi, nilwo lu kwehuduumbasa 
hulw'obuleeyi bwakwo. 

11Njia ohukuta mu mahono k'omuundu w'amaani akusaandye hulw'ebyonoono 
byakwo. Malire ohukusukuna erwaanyi. 

12Abateende, abo abahiramo obwaalaba mu byaalo, bachia ohukutema mani 
bakulehe ao. Amasaga kakwo kachia ohukwa hu ngulu neende mu mahooho 
koosi. Amasaga kakwo kahafunihire mu madiba k'amaachi kohu syaalo. 
Abaandu bohu syaalo boosi abali nibeyikama mu siiniha syakwo, 
bahakuleheenge ao nibeweerao. 

13Amayoni kabburuha akomu siino koosi kaheeche kaamenya hu mutuumba 
okwo nikukwiire, haandi esolo chomu siino choosi chahaseenakire amasaga 
kakwo. 

14Sino syahabe sityo, mani kubuleo omusaala kwoosi kuhulira huundulo 
w'amaachi, mani kwahula kwaleeya muno oba kwaageeng'a amasaga kakwo hu 
bireesi. Mani kata akwahang'wa amaachi kutye, haba sikwahahule kwaleeya 

kwaaba koti omuseengese okwo. Nae emisaala kyoosi kinabecheenge 
eky'ohufwa koti abaandu, kinabecheenge alala neende abo abeeha 
emakoombe.” 

15Omwaami Nasaae aboola ati: “Omuseengese okwo nikwaheehirire 
emakoombe, ndahalehe amaachi k'ebusiba kakweebuusaho kaakulira. 
Ndahahamye emyaalo kyakwo, mani amaachi maangi kaakama ohuhulukusa. 
Olwohuba omusaala okwo kufwiire, ndahaleete esiirima hu ngulu cha 
Lebbanooni, mani emisaala kyomu siino choosi kyahahoohe. 

16Nindahakusukune emakoombe alala neende abo abeeha aasi mu liina, ohukwa 
hwakwo aasi hwahateengerese ebyaalo. Emisaala kyoosi ekyomu Edeni, neende 
emisaala midoolemo ekihiramo obulai mu Lebbanooni, haandi eking'wa 
amaachi kyoosi, ekyamirihira aasi mu loba, kyahasaangaale nikukwiire aasi. 

17Kyaheehirire alala nakwo emakoombe, eyiri abo abeeterwa mu biita. Abo 
abomu byaalo, abamenyaanga mu siiniha syakwo bahasihirire. 

18Musaala siina mw'ekyo okwali nikwaakana naawe mu luyaali neende mu 
maani? Mani ewe weesi ochia ohwiihirira emakoombe alala neende emisaala 
ky'Edeni, obe alala neende abo abatahebwa, alala neende abo abeeterwa mu 
biita. “Omusaala kuno, niye omutuki wa Misiri omutuki wa Misiri neende 
abaandu bae boosi” Nilwo lu Omwaami Nasaae aboola. 

Esekeeli 32 

Omutuki wa Misiri afwaananisibwa neende egweena 

1Olwoola, hu ludaalo lutaangira, olw'omwoosi kw'ehumi neende kibiri, mu 
mwaaka kw'ehumi neende kibiri nihuli mu buwaambe, Omwaami yalomaloma 
naange n'aboola ati: 

2“Ewe omwaana w'omuundu,” “chaaka ohulira omutuki wa Misiri, mani 
omuboolere oti: “Omweene weeyira ohuba koti edalang'i mu byaalo, nae oli koti 
egweena mu nyaanja. Osoohera mu myaalo kyao, odubuula amaachi kaakyo 
neende amakulu kao, n'onyaasa amaachi kakyo. 

3Omwaami Nasaae aboola ati: “Abaandu bomu byaalo biingi nibaheeche, njia 
ohuhuteka neende olweero lwaange mani huyaambye. Bahahuhwehweesemo 
mani bahusukune hu genya. 

4Njia ohuhusukuna hu loba, hulehe alafu, njia ohuhuleha amayoni kabburuha 
koosi kahukweeho, neende esolo chohu syaalo syoosi chihulye. 

5Ndahate enyama yao hu ngulu, njichuse ehooho neende amakuumba kao. 

6Ndahachuhe amabaanga kao hu syaalo kadebeere ohwoola hu ngulu, mani 
kahulukuse; keechuse emyaalo. 

7 Nimala ohuhusihirisa, njia ohubwiiha ekulu, njia ohwaakamya eng'ining'ini 
ohwaaduha. Njia ohubwiiha hu lyuuba ebireesi, mani omwoosi haba kuhaye 
ohwaaduhaho. 

8Ebyaaduha byohu kulu byoosi ebihwaaduhiraho njia ohubisimya, esyaalo syao 
sidoong'e mu siirima. Nilwo lu Omwaami Nasaae aboola. 

9“Ndahakere abaandu baangi beeyendeherera, nindahoose emboosi 
ch'ohusihiriswa hwao mu byaalo bi otawuliraangaho. 

10Wahakere abaandu baangi besiinduha mani baateng'eng'ala, nibabona 
ebihukwiireho, haandi abatuki baabwe bahesiinduhe hulw'obuti, nibahabone 
ninjuuya olugaanga lwaange mu moni waabwe. Hu ludaalo lu wahakwiireho, 
abaandu boosi bahateengerehe, buli muundu naadaha ohuwonia obulamu 
bwae.” 

11Olwohuba Omwaami Nasaae aboolera omutuki wa Misiri ati: “Olugaanga 
lw'omutuki wa Bbabbilooni lwahahwooleho ewe omutuki. 

12Ndahalehe abalwaani b'amaye b'amaani, abomu byaalo bihiramo obwaalaba 
beete abaandu bao. Abaandu bao boosi neende ebiindu byao byoosi ebikera 
niwehuduumbasa byahasihiriswe. 

13Njia ohusihirisa esolo chao choosi echiri buli abuundu ali amaachi maangi. 
Hubulao ohukulu hw'omuundu, noomba ebirekeyi by'esisolo esyahakadubuule 
haandi. 

14Njia ohuleha amaachi kaabwe kakwalaale, haandi emyaalo kyaabwe 
kihulukuse koti amafuta. Nilwo lu Omwaami Nasaae aboola. 

15Nae nindahahole esyaalo sy'e Misiri ohuba ekuunda, nisisihirise buli siindu 
sisirimo, nindaheete abaandu boosi abasimenyamo, ao niwo yibahamanyire 
bati, Niise Omwaami. 

16“Luno nilwo olweembo lu baheembe nibalira. Abahasi bomu syaalo 
bahalweembe nibalira Misiri, neende abaandu basyo boosi. Ese Omwaami 
Nasaae Niise oboolere.” 

Esyaalo sy'abafu 

17Hu ludaalo lw'ehumi neende chitaanu, olw'omwoosi kutaangira, mu mwaaka 
kw'ehumi neende kibiri, nihuli mu buwaambe, Omwaami yalomaloma naange, 
n'aboola ati: 

18“Ewe omwaana w'omuundu,” “lirira abaandu baangi muno. Basukune aasi 
alala neende ebyaalo biindi eby'amaani mani beehe emakoombe mu liina. 

19Baboolere oti: “Eng'we muhira wiina mu huboneha bulai? Mwiihirire aasi 
mube alala neende abaandu bataali abahebe.’ 

20Abaandu ba Misiri bahafwiire alala neende abo abeeterwa mu biita, abaandu 
basyo baangi baheetwe neende olugaanga. 

21Abaandu b'amaani muno haandi abamanyihaane muno mu by'ohulwaana, abo 
abahoonyaanga Misiri mu hulwaana, bahakaanire Abamisiri emakoombe 
nibaboola bati: ‘Abaandu bataali abahebe, abeeterwa mu biita, mbano beehiriire 
aasi, bawuleerere, mani beyaliise ano.’ 

22“Asiria siri eyo, neende abafu basyo boosi. Ebiriindwa byaabwe 
bisyebodohaanie. Boosi beetwa, baafwiira mu biita. 

23Ebiriindwa byaabwe biri eyale muno yi makoombe yakamira. Abalwaani 
b'amaye basyo basiihwa ohwesyebodoohania. Boosi bafwiire, beeteerwe mu 
biita. Nibali nibasisiiri abalamu, batisaanga abaandu muno. 

24“Elamu siri eyo neende abalwaani b'amaye basyo baangi ohwebodohonia 
esiriindwa syao. Boosi beeterwa mu biita mani nibafwa. Beehirira emakoombe 
nibataaheberwe. Nibali nibasisiiri abalamu, batisaanga abaandu muno, nae 
bulaanu esoni chibadiiriire alala neende abo abeehirira aasi mu liina. 

25Elamu syeyaliire esitaanda alala neende abo abeeterwe, mani ebiriindwa 
byaabwe bisyebodohaanie. Boosi beeterwa mu biita nibasisiiri ohuhebwa. 
Nibali nibasisiiri abalamu, batisaanga abaandu muno. Nae bulaanu esoni 
chibadiiriire alala neende abo abeehirira aasi mu liina, siri alala neende abo 
abeeterwa mu biita. 

26“Ebyaalo bya Meseki neende Tubbali biri eyo, mani ebiriindwa by'abalwaani 
b'amaye babyo bibebodohaanie. Boosi abataali abahebe, beeterwa mu biita. Nae 
nibali nibasisiiri abalamu, batisaanga abaandu muno. 

27Nae haba sibasiihwa alala neende abalwaani b'amaani abamanyihana ohutula 
hale; abasiihwa neende oluyaali. Abo abeeha emakoombe nibali neende 
ebilwaaniso byaabwe, haandi engaanga chaabwe nibachiteere enamutwe 
waabwe, haandi engabo chaabwe nibachiteere hu makuumba kaabwe. 
Abalwaani b'amaye bamanyihaane abo bali ab'amaani muno, haandi nibasisiiri 
abalamu, batisaanga abaandu muno. 

28“Ewe Misiri, wahanyoongoleerwe alala neende abo abataali abahebe, alala 
neende abo abeeterwa mu biita. 

29“Edomu siri eyo, alala neende abatuki basyo, neende abachweenufu basyo 
boosi. Bali abalwaani b'amaye b'amaani muno, nae bulaanu bali emakoombe 
alala neende abaandu bataali abahebe, abo abeeterwa mu biita, abeeha aasi mu 
liina. 

30“Abachweenufu b'emukulu boosi bali eyo, neende Abasidoni boosi. 
Beehiriireyo alala neende abo abeeterwa mu biita. Kata ayahaba mbwe 
batisaanga abaandu muno, hulw'amaani kaabwe, bulaanu esoni chibadiiriire 

haandi bafwiriire alala neende abaandu bataali abahebe. Bali alala neende abo 
abeeterwa mu biita. Esoni chibadiirire nasilala neende abo abeeha aasi 
emakoombe. 

31“Nae omutuki wa Misiri, omutuki wa Misiri niyahababone, yaheebirire engisa 
y'abaandu baangi abafwa, omutuki wa Misiri neende abalwaani b'amaye bae, 
abeeterwa mu biita.” Nilwo lu Omwaami Nasaae aboola. 

32“Olwohuba ndataao omutuki wa Misiri ohutiisa abaandu hu syaalo. Nae 
omutuki oyo alala neende abalwaani b'amaye bae baheeterwe mu biita, mani 
baaliswe alala neende abaandu bataali abahebe, abo abeeterwa mu biita.” Nilwo 
lu Omwaami Nasaae aboola. 

Esekeeli 33 

Nasaae ataao Esekieli ohuba omuliindi 
(Esek 3:16-21) 

1Omwaami yalomaloma naange n'aboola ati: 

2“Ewe omwaana w'omuundu, lomaloma neende abaandu bomu syaalo syao, 
mani obaboolere oti, njia ohusiindiha ebiita hu syaalo, abaandu bomu syaalo 
bachia ohubukula omuundu waabwe mulala bamuteeo abe omuliindi. 

3N'abona abasuku nibeecha, ahoyere ohuubba eturumbete mani alabule 
abaandu. 

4Buli muundu owulira eturumbete niyihubba, mani yaahaya ohudeebayo, 
abasuku baba bachia ohwiichia mani bamwiite, mani ohufwa hwae, okwo 
kunaabe omusaango kwae. 

5Olwohuba yawulira ekono ly'eturumbete, mani yaahaya ohudeebayo daawe. 
Ohufwa hwae ohwo, musaango kwae omweene. Aba niyadeebayo mani 
yaalabuha, aba yawonia obulamu bwae. 

6Nae omuliindi n'abona omusuku niyeecha, mani yaahaya ohuubba eturumbete, 
abaandu baahaya ohulabulwa, mani omusuku yeeta mulala hu bahola-mbi, 
omusaango kw'ohufwa kw'ofwiire oyo mba njia ohukuta hu muliindi oyo. 

7“Mani bulaanu, ewe omwaana w'omuundu, wesi huteereo obe omuliindi 
w'Abaisiraeli. Mani sakira, nonaawulireenge emboosi chaange, balabuleenge. 

8Nindaboolereenge omuhola-mbi oti, ‘Ewe omuhola-mbi, mubwadyeeri ochia 
ohufwa’, mani naawe ohaya ohulomaloma noomulabula, omuhola-mbi oyo aba 
achia ohufwa hulw'ebyonoono byae, nae mba ndahahuteeho omusaango 
kw'ohufwa hwae. 

9Nae, noolabula omuhola-mbi oyo alehane neende ebiholwa byae bibi, mani 
yaahaya ohwaakama ohwonoona, omuhola-mbi oyo aba achia ohufwiira mu 
byonoono byae, nae ewe haba sooba onaba neende omusaango kwoosi daawe.” 

Buli muundu achia ohuheengerwa omusaango ohweema hu biholwa byae 

10Omwaami yalomaloma naange, n'aboola ati: “Ewe, omwaana w'omuundu, 
boolera Abaisiraeli oti: Muboola muti: ‘Husidoyeerwe ebyonoono byeefwe 
neende ebiholwa byeefwe bibi; mani bitumaliremo amaani. Mani hunaahaye 
hutye ohufwa?’ 

11Baboolere oti: ‘Koti lu Ese Omwaami Nasaae ndi omulamu, haba 
sisaangaaliraanga ohufwa hw'omuhola-mbi daawe, nae ndaha omuhola-mbi 
akaluhaane atule mu ngeri chae mbi mani abe omulamu. Mani eng'we 
Abaisiraeli, mukaluuhane, mukaluuhane mutule mu biholwa byeeng'we bibi. 
Lwasiina mudaha ohufwa?’ 

12“Mani bulaanu, ewe omwaana w'omuundu, boolera abaandu bao Abaisiraeli 
oti, omuundu muluungifu niyonoona, obuluungifu bwae bu yahola hale haba si 
buba bucha ohumuwonia daawe. Haandi omuundu mubi n'akaluuhana yaaleha 
ohwonoona hwae, haba saaba achia ohusaandisibwa daawe. Haandi omuundu 
muluungifu n'achaaka ohwonoona, haba saaba yahawonie obulamu bwae 
daawe. 

13Nyala ohwomiisa endi, omuundu muluungifu yahabe omulamu, nae omuundu 
oyo niyeesika obuluungifu bwae, mani yachaaka ohwonoonaanga, sibulao 
esiholwa siluungifu si yahola esiba sichia ohwiichuliswa daawe. Ohumalaho mu 
bibi byaahola nimwo mwaaba achia ohufwiira. 

14Nae niindabula omuundu mubi endi ‘Ochia ohufwa,’ yakaluuhana yaalehera ao 
ohwonoona, yachaaka ohuhola ebiluungifu bi ahoyeere ohuhola 

15nikali mbwe omuhola-mbi oyo mu hukeraania, akobosayo esiindu si 
bamusiingaho, oba akalusayo esiindu si yeeba, mani yaaloonda amalako 
kaberesa obulamu, nisibulao esyonoono syaahola, omuundu oyo haba saaba 
achia ohufwa, nae mubwadyeeri bweene aba achia ohubaao omulamu. 

16Mba njia ohulehera omuundu chana oyo ebyonoono bi yahola, haye 
obiichulisa daawe. Mubwadyeeri bweene aba achia ohuba omulamu olwohuba 
aholere ebiluungifu bi ahoyeere ohuhola. 

17“Nae abaandu bao baboola bati, ‘Ebiindu bi Ese Omwaami Nasaae hola haba si 
byadyeeri daawe’; nae mubwadyeeri bweene, ebiindu bi bahola nibyo ebitaali 
ebyadyeeri. 

18Omuundu muluungifu naakaluuhana mani yaaleha ohuhola ebiluungifu, 
yaachaaka ohwonoona, omuundu oyo aba achia ohufwa hulw'ohwonoona 
ohwo. 

19Nae omuhola-mbi n'akaluuhana yaaleha ohwonoona, mani yaachaaka 
ohuhola ebiindu biluungifu bi ahoyeere ohuhola, omuundu oyo aba achia 
ohuwonia obulamu bwae, hulw'ohuhola ebiluungifu ebyo. 

20Nae eng'we muboola muti, ‘Ebiindu bi Ese Omwaami Nasaae hola haba si 
byadyeeri daawe.’ Eng'we Abaisiraeli, buli muundu njia ohumuheengeraanga 
omusaango ohweema hu biholwa byae.” 

Ohuwaambwa hwa Yerusalemu 

21 Hu ludaalo lwohutaanu, olw'omwoosi kw'ehumi, mu mwaaka kw'ehumi 
neende kibiri nihuli mu buwaambe, omuundu wuundi owali n'awonereo mu 
Yerusalemu, yamboolera ati: “Esiko sya Yerusalemu siwaambirwe.” 

22Engoloobe yeene eyo, omuundu oyo n'asisiiri ohwiicha, ndanyoola amaani 
k'Omwaami. Esiha si omuundu oyo yooleramo echuli, Omwaami yali n'amalire 
ohumboolola omunwa, ninyaliirwe ohulomaloma haandi. 

Ebyonoono by'abaandu 

23Omwaami yalomaloma naange n'aboola ati: 

24“Ewe omwaana w'omuundu,” “abaandu bamenya mu biko byomu syaalo sya 
Yisiraeli ebyeeholere amakuunda, bemeeda ohuboola bati, ‘Abburahamu yali 
omuundu mulala yeeng'ene, mani baamuberesa esyaalo sino sibe esyae; nae 
efwe huli abaangi, sakira esyaalo sino syeefwe nisyo.’ 

25“Mani sakira baboolere oti, Omwaami Nasaae ateeba ati, ‘Mulya enyama 
yisisiirimo amabaanga. Mwiinamira ebiloongaloongwe, haandi muli abatemo. 
Sina esikera nimubaasa muti esyaalo sino n'esyeeng'we? 

26Mweesika ebilwaaniso byeeng'we. Muhola eby'omusiro mani buli muundu 
naahola eby'obucheke neende omuhasi w'owaasye. Sina esikera nimubaasa 
muti esyaalo sino n'esyeeng'we nisyo?’ 

27“Baboolere oti, Omwaami Nasaae aboola ati: ‘Koti lu Ese ndi omulamu, 
mubwadyeeri bweene, abo abali mu biko byeehola amakuunda, baheeterwe mu 
biita. Nae abo abahabe mu mukuunda alafu, ndahabaanihe alafu mani esolo 
ndeende chibalye. Nae abo abali mu biko bijiing'u neende mu ng'uungu, bahafwe 
amalwaae. 

28Njia ohuhola esyaalo esyo sibe ekuunda haandi esihaya. Ohwehuduumbasa 
hw'obuyiinda bwasyo hwahaakamire ao. Engulu cha Yisiraeli chaheehole 
esiparara, mani abulao omuundu kata mulala owahabitehoomo. 

29Lu ndahasaandisirye abaandu hulw'ebyonoono byaabwe, mani ndaahola 
esyaalo syaaba ekuunda, haandi esihaya nisibulamo esiindu. Olwo nilwo lu 
bahamanyire bati, Niise Omwaami.” 

Ebyatula mu mboosi ch'omunabbi oyo 

30Omwaami yamboolera ati, “Ewe omwaana w'omuundu, abaandu bao 
nibabukaanana hu ndulo w'ebida, haandi nibali amulyaango w'enyuumba 
chaabwe, bahulomalomaho nibaboola bati, ‘Yiichie huchie huwulire emboosi chi 
Omwaami atuboolera.’ 

31Nibeechia bulai, beehala mu moni wao koti abaandu baange, nibawulira 
emboosi chi oboola, nae haba sibacha ohuhola by'oboola daawe. Beekesa 
obuheeri buungi muno, mu nomanoma yoong'ene, nae emyooyo kyaabwe 
kyemeeda ohweedahisira ebyaabwe. 

32Nae bona, ewe bahubona koti omuundu obeembera olweembo lulai, mu kono 
lisaangaasa, haandi omanyire ohuhubba bulai obuhana, olwohuba bawulira 
by'oboola, nae haba sibacha ohuhola by'oboola daawe. 

33Nae by'oboola nibyahoole olwohuba byaholerere, nilwo lu bahamanyire bati 
omunabbi abeere nabo.” 

Esekeeli 34 

Abeemirisi ba Yisiraeli 

1Omwaami yalomaloma naange n'aboola ati: 

2“Ewe omwaana w'omuundu, laangirira ebidiira hu masira kahakwe hu 
beemirisi ba Yisiraeli. Baboolere oti, kata eyiri eng'we abaayi, Omwaami Nasaae 
aboola ati: Chibaakaanire eng'we abaayi ba Yisiraeli, abeliisa mweeng'ene, nae 
nimuhaya ohuliisa amakoondi. Abaayi haba sibahoyeere ohuliisa amakoondi 
daawe? 

3Mung'wa amabeere, haandi mwefwaala engubo chisonwa mu bwooya bwaako, 
mani mweeta amakoondi kahiramo obukinu; nae haba simukadeebaho daawe. 

4Amakoondi kabulamo amaani, haba simukadeebaho mani kakobolamo amaani; 
amalwaae, haba simwakalera kawone; akafuniihe, haba simukaamba keyoonga; 
akakotere, haba simukakoonya mwaakakobosao. Nae mukatuka neende amaani 
alala neende obwaalaba. 

5Kasalaana, hulwohuba kabula neende omwaayi, esolo chomu siino choosi 
chikeeta, mani chikalya. 

6Amakoondi kaange kasalaana, mani kaasalaanira hu ngulu choosi neende hu 
buli sigulu sileeyi. Amakoondi kaange kasalaanira mu syaalo syoosi, mani 
yaabulao okakoonya, oba oteberesaho yi kachiriire. 

7“Mani sakira eng'we abaayi, wulire emboosi chi Ese Omwaami mboola. 

8Ese Omwaami Nasaae, ndeechuba koti lu ndi omulamu, muhoyere muwulire bi 
mboola. Amakoondi kaange keehola akayiimwa, haandi amakoondi kaange 
keehola ebyohulya by'esolo ndeende, olwohuba kabula omwaayi. Olwohuba 

abaayi baange bandataao haba sibakakoonya daawe, nae nibo abedeebaho 
abeene, mani haba sibaliisa amakoondi kaange. 

9Mani sakira eng'we abaayi, wulire bi Omwaami aboola. 

10Omwaami Nasaae aboola ati: Bone, ndi omusuku weeng'we, eng'we abaayi. 
Njia ohubatusaho amakoondi kaange, mwaakame ohuba abaayi bako, mani 
mwaakame ohwedeebaangaho abeene. Njia ohwaabina amakoondi kaange mu 
minwa kyeeng'we, mani kahaye ohuba ebyohulya byeeng'we. 

Omwaayi mulai 

11“Olwohuba Omwaami Nasaae aboola ati: Bone, Ese omweene, njia ohukoonya 
amakoondi kaange, mani ngaaye. 

12Koti lu mwaayi yahakoonyeresa mu byaayo byae amakoondi kaandi 
kasalaanire, nilwo lu syesi njia ohukoonyeresa amakoondi kaange. Njia 
ohukawaabina ngatuse buli abuundu yi kasalaanira hu ludaalo lw'ebireesi 
neende esiirima olwo. 

13Njia ohukatusa mu byaalo, kabuuse alala ohutula mu byaalo biingi, mani 
ngaleete mu syaalo syako syeene. Njia ohukaayira hu ngulu cha Yisiraeli, hu 
ndulo w'emyaalo, neende buli abuundu woosi ali abaandu mu syaalo esyo. 

14Njia ohukaayira mu bwayiro bulai, hu ngulu ndeeyi cha Yisiraeli, ohwo nihwo 
ohwahabe obwaayiro bwaako. Mu bwayiro bulai obwo, nimwo mukaheeyalise, 
mani ngaayire mu bwaayiro bulai obwo, hu ngulu ndeeyi cha Yisiraeli ohuli 
obunyaasi bw'omuboka. 

15Ese omweene, Niise ochia ohwaaya amakoondi kaange, nganyoolere abuundu 
yi kawuluuhira. Ese Omwaami Nasaae, Niise oboola. 

16“Njia ohukoonya amakoondi kakota, njia ohukobosa ako akasalaana, maambe 
akafuniha, ndere akalwaala, ngobose amaani mwaako akabulamo amaani. Nae 
amakinu haandi ak'amaani, njia ohukaliinda. Njia ohukaayira mubwadyeeri. 

17“Nae eng'we, ebyaayo byaange, Omwaami Nasaae aboola ati, bone, njia 
ohuheengera buli muundu omusaango. Eng'we emiiku neende ehole. 

18Haba simwiikuta ohulya obunyaasi bulai, nae mumeedaho ohuseenakira 
obunyaasi bu mutaliire. Nimumala ohung'wa amaachi malai, nimudubuula 
akadoong'ereo. 

19Amakoondi kaange kaandi nikaaya obunyaasi bu museenakiire, haandi 
nikang'wa amaachi kamudubuulire. 

20“Mani sakira Omwaami Nasaae ababoolera ati: Bone, Ese, Ese omweene njia 
ohuheenga omusaango akatikaati w'amakoondi makinu neende amang'ayu. 

21Olwohuba musiindiha neende embafu alala neende amabeka-beka amakoondi 
malwaae, haandi mutwooma akaandi neende enjika cheeng'we, ohwoola lu 
mukatusa mu lwaayiro mani nikasalaana. 

22Njia ohwaabina amakoondi kaange, mani kahaye ohuyiimwa; haandi njia 
ohuheenga omusaango akatikaati w'amakoondi neende amakoondi. 

23Njia ohukaberesa omwaayi mulala, oli koti omuhalaabani waange Daudi. Oyo 
niye owahakaliise, haandi abe omwaayi wako. 

24Ese Omwaami, ndahabe Nasaae waabwe, haandi omuhalaabani waange Daudi 
yahabe omutuki waabwe. Ese Omwaami, Niise olomaloome. 

25“Haandi ndahahole nabo endagaano y'omuleembe. Ndahamale mu syaalo 
esolo ndeende, mani amakoondi kaange kanyale ohumenya mu saa, neende 
ohukona mu bichaha, niyibulao esolo yi katiisa. 

26“Njia ohubaberesa ehabi, haandi bahabecheenge mu loba lyeebodohaania 
esigulu syaange syoolerefu. Njia ohubakwiisiraanga efula mu biha bidahihana; 
yicha ohubeechaanga efula y'ehabi. 

27Emisaala kyomu siino, kichia ohwamaanga ebyaamo byaachio, haandi endalo 
chinabecheengemo ebilime biingi, haandi abaandu banabecheenge neende 
omuleembe mu syaalo syaabwe. Nindahamale ohufunaka-funaka eminyororo 
chaboya abaandu baange, mani ndaabawonia ohutula mu mahono k'abo 
ababawaamba, niwo yibahamanyire bati, Niise Omwaami. 

28Abaandu bomu byaalo biindi haba sibahemeede ohubayiima daawe, haandi 
esolo ndeende chomu syaalo esyo haba sichahabalye daawe. Bahamenye mu 
muleembe abulao haandi owahabatiisa-tiiseho daawe. 

29Njia ohuhola eloba lyomu ndalo chaabwe libe elai muno, njia ohumalao enjala 
mu syaalo esyo. Abaandu bomu byaalo biindi haandi haba sibahabacheheho 
daawe. 

30Bahamanye bati, Ese Omwaami, Nasaae waabwe, ndi alala nabo, haandi abo, 
Abaisiraeli nibo abaandu baange. Ese Omwaami Nasaae, Niise olomaloome. 

31“Eng'we, amakoondi kaange, ebyaayo bi njaya, niing'we abaandu baange, 
haandi Niise Nasaae weeng'we.” Nilwo lu Omwaami Nasaae aboola. 

Esekeeli 35 

Nasaae asaandya Edomu 

1 Omwaami yalomaloma naange, n'aboola ati: 

2“Ewe omwaana w'omuundu, tingaala hu lugulu lwa Seyiri, olaangirire ebidiira 
hu masira kahalwooleho. 

3Boolera abaandu oti, Omwaami Nasaae aboola ati: ‘Bona, ewe olugulu lwa 
Seyiri, ndi omusuku wao. Njia ohukolola omuhono kwaange mani hulwaanie. 
Njia ohuhuhola osihe obe ekuunda. 

4Njia ohuleha ebiko byao bisihe byeehole amakuunda. Ao niwo yiwahamanyire 
oti, Niise Omwaami. 

5Olwohuba wadiirira Abaisiraeli ehiinda litawa daawe, mani n'obaleha 
nibeeterwa mu biita, mu biha byaabwe bidinyu, ebiha bi basaandiramo muno 
hulw'ebyonoono byaabwe. 

6Bulaanu nyomiisa endi, koti lu Ese Omwaami Nasaae ndi omulamu, njia 
ohubatakahera ohwiitwa, mani haba simuchia ohuwona daawe. Olwohuba koti 
lu mudaha muno ohwiita abasyeeng'we, mani sakira mwesi muchia ohwiitwa. 

7Njia ohuhola olugulu lwa Seyiri lusihe lube ekuunda. Njia ohwiita abaandu 
balubitaho nibachia oba nibakobola. 

8Njia ohwiichusa hu ngulu chao emilaambo ky'abaandu beeterwa mu biita. 
Abaandu beeterwa mu biita baheechuse ebigulu byao, neende ehooho kao, 
neende emyaalo kyao kyoosi. 

9Ndahahuhole obe ekuunda endaalo choosi, haandi ebiko byao haba 
sibyahamenyemo abaandu daawe. Ao niwo yimwahamanyire muti, Niise 
Omwaami. 

10“Olwohuba waboola oti, ‘Ebyaalo ebyo byoombi, Yisiraeli neende Ebuyudaaya, 
byahabe ebyaange, mani hwaabituke,’ kata ayahaba mbwe Omwaami niye 
obirimo. 

11Mani sakira, Ese Omwaami Nasaae nyomiisa endi, koti lu ndi omulamu, njia 
ohuhwetuunga, hulw'etima lyao neende ehiinda yao neende ehiinda yooli nayo 
eyiri abaandu baange. Haandi bahamanye bati husaandya ohweema hu ebyo 
byoosi bi wabahola. 

12Wahamanye oti Ese Omwaami, ndawulira ebiindu bi walomaloma 
niwuundekeresa; waboola oti, ‘Engulu cha Yisiraeli cheeholere amakuunda, 
haandi bachitubereese ohuchimalao.’ 

13Haandi mbuliire emboosi chi mumeedereho ohunomanomaho 
nimuundeniinisiraho.” 

14Omwaami Nasaae aboola ati: “Njia ohuhuhola ekuunda, mani esyaalo syoosi 
sisaangaale. 

15Koti lu wesi wasaangaala esyaalo sya Yisiraeli nisyeholere ekuunda. Olugulu 
lwa Seyiri, neende esyaalo sya Edomu yi syaakiriire, syahabe ekuunda. Nilwo lu 
bahamanyire bati, Niise Omwaami.” 

Esekeeli 36 

Omwaami aberesa Yisiraeli ehabi 

1Omwaami haandi yalomaloma naange, n'aboola ati, “Ewe omwaana 
w'omuundu, laangirira eyiri ngulu chomu Yisiraeli, mani ochiboolere oti: 
Eng'we engulu cha Yisiraeli, wulire emboosi y'Omwaami. 

2Omwaami Nasaae aboola ati: Ewe Yisiraeli, olwohuba abasuku bao 
bahweniinisiraho nibaboola bati: A-haa, Chihwaakaanire! Bulaanu engulu chao 
ehale cheeholere echeefwe. 

3“Bulaanu laangirira, mani oboole oti, Omwaami Nasaae aboola ati: Olwohuba 
abaandu bomu byaalo bibebodohaanie babahola mwaaba amakuunda, mani 
babanyaka ohutula hu nyaande choosi, mweehola ebituundu by'ebyaalo 
byaabwe, haandi babalekeeresa nibabanyeka muno. 

4Mani sakira, Omwaami Nasaae aboola ati, eng'we engulu chomu Yisiraeli, 
neende eng'we ebigulu, otwaalo tudiidi neende ehooho, neende eng'we ebiko 
byalehwa ao nimunyakirwe haandi nibibulamo abaandu, ebiyiimwa neende 
ebyaalo biindi bibyebodohaanie. 

5“Mani sakira, Ese Omwaami Nasaae nomanoome ninyoolereere muno ebyaalo 
byebodohaanie, nae elalira esyaalo sy'Edomu, ebyeekabira ebyeene esyaalo 
syaange basihola esyaabwe nibeehoya muno haandi nibali neende ohulekeeresa 
huungi muno nibasinyaka. 

6“Mani sakira laangirira ebidiira hu syaalo sya Yisiraeli, oboolere engulu neende 
ebigulu, otwaalo tudiidi neende ehooho oti, Omwaami Nasaae aboola ati: ‘Bone, 
nomanoma neende etima liingi muno, olwohuba mwadiirwa esoni haandi 
mwanyekwa muno neende ebyaalo biindi. 

7Mani Ese Omwaami Nasaae ndeechuba endi ebyaalo bibebodohaanie bicha 
ohudiirwa esoni. 

8“Nae eng'we engulu chomu Yisiraeli, muchia ohulohaho amasaga, mani 
kaamire abaandu baange Abaisiraeli ebyaamo, olwohuba bali aambi ohukobola 
engo. 

9Olwohuba bone, ndi hu lwaande lweeng'we, haandi njia ohubona endi 
mulimwa haandi mwataakwamwo emwo. 

10Njia ohwiingiya abaandu ababamenyamo, esyaalo sya Yisiraeli syoosi. Ebiko 
byahabeemo abaandu, haandi buli abuundu yali niyeehola ekuunda, achia 
ohwoombahwa buyaaha. 

11Njia ohumeeda obuungi bw'abaandu balimo neende obw'esolo. Abaandu 
bahabe abaangi muno ohuhiraho abalimo hale, haandi baheebule abaana baangi 

muno. Njia ohubahola mube esyaalo simenywamo, ohuhiraho koti lu mwali hale. 
Ao niwo yimwahamanyire muti, Niise Omwaami. 

12Eee, njia ohuleha abaandu baange Abaisiraeli babamenyemo, mani mube 
esyaalo syaabwe abeene, mani bachia ohubamenyamo, haba sibaheete abaana 
baabwe haandi daawe. 

13Omwaami Nasaae aboola ati: Olwohuba abaandu bahuboolera bati, ‘Ewe 
Yisiraeli, oli esyaalo esiita abaandu basyo, mani nisifwiirwa abaana basyo.’ 

14Nae bulaanu ohutula buti, haba soocha ohwiita abaandu daawe, oba ofwiirwe 
abaana bomu syaalo syao. Nilwo lu Omwaami Nasaae aboola. 

15Haandi soochia ohuwulira ebyaalo biindi nibihudyaabuhira, oba abaandu 
nibahunyeka; haandi soochia ohufwiirwa abaana bomu syaalo syao. Ese 
Omwaami Nasaae, Niise olomaloome.” 

Obulamu bwa Yisiraeli buyaaha 

16Omwaami haandi yalomaloma naange, n'aboola ati: 

17“Ewe omwaana w'omuundu, Abaisiraeli nibaali mu syaalo syaabwe, 
basinyaasa muno mu ngeri yibeyiriramo, neende mu biholwa byaabwe. Engeri 
yibeyiramo ndayibona niyiri embi muno koti ebicheere bi muhasi yehoonyeere 
naali mu ndaalo chae chomu mwoosi. 

18Mani sakira ndabamaliraho etima lyaange, hulw'obutemo bu bali nibaholere 
mu syaalo esyo, haandi bali nibasinyaasire hulw'ohwiinamira ebiindu 
ebiloongaloongwe. 

19Ndabaheengera omusaango ohweema hu ngeri yibali nibeyiramo, neende 
olw'ebiholwa byaabwe; mani nimbasalaania mu byaalo biingi. 

20Nae mu buli syaalo sibachichaangamo, bachalaasaanga eliita lyaange 
lyoolerefu, olwohuba abaandu babalomalomaangaho nibaboola bati, ‘Bano nibo 
abaandu b'Omwaami, nae bone, batulire mu syaalo syae.’ 

21Nae ndachuunirwa eliita lyaange lyoolerefu, li Abaisiraeli bali nibachalaasire 
mu byaalo bi beechamo. 

22“Bulaanu boolera Abaisiraeli oti, Omwaami Nasaae aboola ati: ‘Esiindu siinjia 
ohuhola, haba siinjia husihola hulweeng'we, nae njia ohusihola hulw'eliita 
lyaange lyoolerefu, li mwachalaasa mu byaalo bi mweechamo. 

23Njia ohweekesa ebyaalo eliita lyaange ly'oluyaali koti liri elyoolerefu, eliita li 
eng'we mwachalaasa mu byaalo ebyo. Ebyaalo byahamanye biti, Niise 
Omwaami. Ese Omwaami Nasaae, Niise olomaloome. Ebiindu bi njia 
ohubaholera, byaheekese biti ndi omwoolerefu. 

24Njia ohubabuusa alala nimbatusa mu byaalo byoosi, mbakobose mu syaalo 
syeeng'we syeene. 

25Njia ohubaanyusiraho amaachi, mani mbalabye mbatuseho obuchaafu bwoosi, 
neende ohwiinamira ebiloongaloongwe. 

26Njia ohubaberesa omwooyo muyaaha, haandi mbateemo ebibaaso biyaaha. 
Njia ohubatusamo omwooyo kweeng'we mwoomu okwo okuli koti ekina, mani 
mbaberese omwooyo mudotoo-doto haandi okuwulira. 

27Njia ohubaberesa omwooyo kwaange, haandi ndeebeyo muno ohubona koti lu 
mudiira amalako kaange koosi, haandi nimuhola ebyo byoosi bi mbalagira. 

28Mwamenyeenge mu syaalo si ndaberesa bakuuka yeeng'we. Muchia 
ohubeechaanga abaandu baange, haandi syesi mbeecheenge Nasaae weeng'we. 

29Njia ohubanunula mu buli siindu sikera nimutaba aboolerefu. Njia ohukera 
mube neende engaano nyiingi muno, enjala haba siyahabalumeho haandi. 

30Njia ohumeeda ebyaamo byohu misaala kyeeng'we, mani bibe ebiingi, 
muhayeenge ohuba neende enjala eyakera ebyaalo biindi byabalekeeresa. 

31Ao niwo yi mwaheechulisire ebiima byeeng'we bibi neende ebiholwa 
byeeng'we bibi, mani mwesyuule hulw'ebyonoono byeeng'we neende 
eby'emisiro bi mwahola byoosi. 

32Eng'we Abaisiraeli, ndaha mumanye muti esyo haba siinjia ohusihola 
hulweeng'we. Ndaha esoni chibadiire haandi mweewunamire, hulw'ebyonoono 
bi mwahola.’ Ese Omwaami Nasaae, Niise olomaloome.” 

33Omwaami Nasaae aboola ati: “Hu ludaalo lu ndahabalabye, ndabatusaho 
ebyonoono byeeng'we boosi, ndahabalehe mumenya mu biko byeeng'we 
haandi, mwoombaha buyaaha buli abuundu yali niyeeholere ekuunda. 

34Buli muundu yabitaanga mu ndalo cheeng'we, yabonaanga koti lu chali 
nichisihire, nae bulaanu njia ohubaleha muchaake ohuchirima. 

35Abaandu bahaboole bati, ‘Bone, esyaalo sino syali nisileherwe ao sityo, 
bulaanu syeholere koti endalo y'Edeni; haandi ebiko byali nibileherwe 
nibyasiha nibiri amakuunda, bulaanu byoombaahweho olukaka, haandi 
abaandu babimenyeremo.’ 

36Ao niwo yi baandu bomu byaalo bibebodohaanie abahabe nibadoong'ereo, 
bahamanyire bati, Niise Omwaami, Niise owombaahe buyaaha buli abuundu yali 
n'afunaakwe, haandi ndataaka buyaaha endalo chali nichalehwa nichasiha. Ese 
Omwaami, nomanoome, haandi njia ohusyooseresa abweene.” 

37Omwaami Nasaae aboola ati; “Njia haandi ohulehaanga Abaisiraeli 
baasabeenge mbeeho neende esy'ohubaholera; haandi njia ohuleha Abaisiraeli 
bemeede ohuba abaangi koti eyiicho ly'ebyaayo. 

38Ebiko byali nibyalehwa nibyasiha nibiri koti ekuunda, byahechulemo 
abaandu, koti lu Yerusalemu syali nisyeechulamo ebyaayo by'ohuyaana hu 
bidyaalo hu ndaalo huluundu chalagirwa. Ao niwo yibahamanyire bati, Niise 
Omwaami.” 

Esekeeli 37 

Ehooho ly'amakuumba moomu 

1Ndenyoola amaani k'Omwaami nikaandiho muno, Mwooyo w'Omwaami 
niyaanjisa aasi akatikaati w'ehooho lichuulemo amakuumba. 

2Yaambodoohania ehooho elyo, niimbita mu makuumba. Nae bone, amakuumba 
kali amaangi muno, nikeechula mu hooho chana elyo. Haandi bone, amakuumba 
ako kali nikooma kurururu. 

3Omwaami yeemao yandeeba ati, “Ewe omwaana w'omuundu, amakuumba 
kano mani kanyala kaakobolamo obulamu?” Nae nimukobolamo endi, “Ewe 
Omwaami Nasaae, niiwe omanyire.” 

4Omwaami haandi yamboolera ati, “Laangirira, oboolere amakuumba moomu 
kano kawulire bi Ese Omwaami mboola. 

5Kaboolere oti Omwaami Nasaae aboola ati, ‘Njia ohubataamo omuuya, mani 
mube abalamu. 

6Haandi njia ohubataaho emisi neende enyama, mbabwiiheho esihoba, 
mbateemo omuuya mube abalamu. Olwo nilwo lu mwahamanyire muti, Niise 
Omwaami.’ ” 

7Niindusa obunabbi koti lu Omwaami yali niyaandagiire. Nae nindali niindusa 
obunabbi, ndawulira ekono nilichakaalihana, mani bone, amakuumba 
nikachaaka ohwiicha alala, buli kuumba nilichaaka ohweediira hu lyaasye. 

8Nae nindehaliirisa, ndabona amakuumba nikeechereho emisi neende enyama, 
haandi esihoba nisibibwiihireho humukulu. Nae omuuya nikutabirimo daawe. 

9Omwaami yamboolera ati, “Laangirira oboolere omuuya oti, ‘Ewe omuuya, 
Omwaami Nasaae ahulagira otule mu buli mbeka, wiichie mani ofuute hu 
milaambo ky'abaandu beetwa bano, bakobolemo obulamu.’ ” 

10Ndalaangirira koti lu Omwaami yali niyandagiire. Omuuya nikubeengiramo 
nibalamuha, nibeema neende amakulu mani nibeehola eye hoongo muno. 

11Omwaami yamboolera ati, “Ewe omwaana w'omuundu, abaandu bomu syaalo 
sya Yisiraeli bali koti amakuumba kano. Bona, baboola bati, ‘Amakuumba 
keefwe kooma. Hubula esuubi lyoosi daawe. Husihiriire luweere.’ 

12Mani sakira laangirira, obaboolere oti, ‘Omwaami Nasaae aboola ati: Eng'we 
abaandu baange, njia ohwiikulao eng'ani cheeng'we mani mbatusemo. Njia 
ohubakobosayo mu syaalo sya Yisiraeli. 

13Nindaheekuleo eng'ani cheeng'we mani ndabatusamo, niwo yimwahamanyire 
muti, Niise Omwaami. 

14Njia ohubataamo Mwooyo waange, mube abalamu, mani mbate mu syaalo 
syeeng'we syeene. Olwo nilwo lu mwahamanyire muti, Ese Omwaami, Niise 
olomaloome.’ ” 

Obwaami bwa Buyudaaya neende obwa Yisiraeli ohuba bulala 

15Omwaami yalomaloma naange n'aboola ati: 

16“Ewe omwaana w'omuundu, bukula olusaala mani olwandiikeho oti, ‘Lwa 
Yuda, neende abaana ba Yisiraeli abaholera alala nae’; haandi obukule olusaala 
luundi mani olwandiikeho oti, ‘Lwa Yosefu (olusaala lwa Efuraimu) neende 
abomu nyuumba ya Yisiraeli abaholera alala nae’. 

17Mani ochidiirire alala, chibe koti olusaala lulala mu mahono kao. 

18Nae abaandu bao nibateeba bati, ‘Amahuluundu k'esiindu sino niko siina?’ 

19Baboolere oti, Omwaami Nasaae aboola ati: Bone, ndi aambi ohudiira olusaala 
lwa Yosefu (oluli mu muhono kwa Efuraimu) neende enono cha Yisiraeli 
echiholera alala nae, mani njia ohuluwambaania alala neende olusaala lwa Yuda, 
choombi chihole chibe olusaala lulala mu muhono kwaange. 

20Nae esaala chiwandiikireho echo nichinaba nichisisiiri alala mu muhono kwao, 
abaandu nibabona, 

21baboolere oti, Omwaami Nasaae aboola ati: Bone, njia ohutusa Abaisiraeli mu 
byaalo bi bachiamo, mbabuuse alala mbakobose mu syaalo syaabwe syeene. 

22Njia ohubata alala mani mbahole babe esyaalo silala mu syaalo esyo, hu ngulu 
chomu Yisiraeli. Bahabe neende omutuki mulala owahabatuke boosi, haandi 
haba sibyahabe ebyaalo bibiri daawe, haandi haba sibwahakabuhaniemo ohuba 
obwaami bubiri daawe. 

23Haba haandi sibachia hwenyaasa abeene neende ohwiinamira 
ebiloongaloongwe daawe, oba ohuhola ebiindu bihyaamu biindi. Nae njia 
ohubawonia mbatuse mu hweebisa hwaabwe hu baholeramo ebyonoono, mani 
njia ohubalabya. Bahabecheenge abaandu baange, syesi mba Nasaae waabwe. 

24  “Daudi omuhalaabani waange, niye onabecheenge omutuki waabwe. Boosi 
banabecheenge neende omwaayi mulala. Banaaholeenge bi mbalagira, haandi 
banaadiireenge amalako kaange. 

25Banaamenyeenge mu syaalo sya bakuuka yaabwe, esyaalo si ndaberesa 
omuhalaabani waange Yakobbo. Bahamenyeenge omwo, abeene, neende 
abaana baabwe, neende abeechuhulu baabwe endaalo choosi pe. Haandi 
omutuki Daudi, omuhalaabani waange niye onabatukeenge endaalo choosi pe. 

26Njia ohuhola nabo endagaano y'endaalo choosi; mani lyahabe endagaano 
yitaakama, ely'endaalo choosi nabo. Njia ohubaberesa ehabi mani beengiye, 
haandi njia ohutaao enyuumba yaange yohwiinamiramo yibe akatikaati 
waabwe endaalo choosi pe. 

27 Obumenyo bwaabwe bwahababeemo. Ndaabecheenge Nasaae waabwe, 
haandi bosi banaabecheenge abaandu baange. 

28Nindahate enyuumba yaange yohwiinamiramo akatikaati waabwe, nilwo lu 
byaalo byahamanyire biti, Ese Omwaami, Niise owadoola Yisiraeli ohuba 
abaandu baange beene.” 

Esekeeli 38 

Nasaae yehoonyera Googi 

1Omwaami yalomaloma naange, n'aboola ati: 

2 “Ewe omwaana w'omuundu, tingaala Googi, omutuki wa Meseki neende 
Tubbali, mu syaalo sya Magoogi, olaangirire ebidiira hu masira kachia 
ohumukwaaho. 

3Muboolere oti, Omwaami Nasaae aboola ati: ‘Bona, ewe Googi, omutuki wa 
Meseki neende Tubbali, Ese ndi omusuku wao.’ 

4Njia ohuhukaluuhania, mani nde amalobo muusaya mwao, mani hulobe, ewe 
neende eye lyao, neende efaraasi chao neende abeerusi b'efaraasi, boosi 
nibefwaalire bulai ebyefwaalo by'ohulwaana, eye hoongo muno, nibali neende 
engabo neende ehuumba, haandi nibali neende engaanga njoki. 

5Aba Perisia, Kuusi, neende Libbya, bahabe alala nabo, boosi nibali neende 
engabo neende ekofia ch'ebichuma. 

6Abalwaani b'amaye boosi abatula mu syaalo sya Gomeri neende Bbetitogarima 
ohutula eyale mu bituundu bihira ohuba emukulu muno, neende abatula mu 
byaalo biindi biingi muno, boosi bahabe alala naang'we. 

7“Weetekehe, obe nooli omwetekefu, ewe neende ab'amaye bao boosi 
abebuusiire nibahwebodohaanie, mani obe omuliindi wako. 

8Nae endaalo yiingi nichibitireo, wahaseetwe. Nae mu myaaka kiichayo, 
wahaseete esyaalo sya Yisiraeli esyawoniswa ebiita. Esyaalo syadoong'a ao 
nisiri koti ekuunda ohumala emyaaka miingi muno, nae bulaanu abaandu 
baamwo boosi bakobooswe nibatuswa mu byaalo biingi, haandi nibali mu 
muleembe hu ngulu ch'esyaalo sya Yisiraeli esyo nibataali neende ohutya 
hwoosi. 

9Ewe neende eye lyao, neende abaandu bomu byaalo biingi abali naawe, 
mwahaseete haandi mwaanyaka, mani mwabwiiha hu syaalo esyo koti ebireesi 
lu bibwiiha.” 

10Omwaami Nasaae ahuboolera ewe Googi ati: “Hu ludaalo olwo, wahanyoole 
ebibaaso bibi, mani wahahole endekeha oyohulyamo olukwe. 

11Wahaboole oti, ‘Njia ohuchia seete ebyaalo bitasitwa neende olukaka. Njia 
ohuseeta abaandu bali mu muleembe haandi abataali neende esyonoono syoosi 
sibetekeheere, haandi abataali neende endekeha y'ohweliinda yoosi daawe.’ 

12Ochia ohunyaka mani onyoole ebiindu bi onyakire, mu biko byali nibireherwe 
ao mani nibisiha nibiba ekuunda, nae bulaanu ebirimo abaandu ababuusirwe 
alala ohutula mu byaalo, abanyoolere bulaanu amayiicho k'ebyaayo, neende 
ebiindu bilai biindi, haandi abali akatikaati w'esyaalo syoosi. 

13Abaandu ba Seebba neende Dedani, neende abachurusi ba Tarusiisi neende 
engoongo chayo choosi, bahahuteebe bati, ‘Wiichire ohutunyakaho ebiindu? 
Obuusire alala eye lyao ohukiinga ebiindu bi onyakire, Wiichire ohunyaka 
onyoole efeesa neende esaabbu, haandi oyire ebiindu neende ebyaayo, onyake 
ebiindu biingi?’ 

14“Mani sakira ewe omwaana w'omuundu, laangirira oboolere Googi oti, 
Omwaami Nasaae aboola ati, ‘Hu ludaalo olwo, abaandu baange Abaisiraeli 
nibahabe nibali mu muleembe, wahamanye omweene. 

15Wahatule eyo yi wamenya eyale muno neende mu bituundu by'emukulu, mani 
wiichie neende eye hoongo ly'amaani, ely'abalwaani b'amaye abatula mu byaalo 
biingi, boosi nibeerusa efaraasi. 

16Waheechie mani oseete abaandu baange Abaisiraeli nooli koti esireesi 
sidiirire hu syaalo. Esiha nisyahoole, ndahahutume oseete esyaalo syaange, 
mani ebyaalo binyale ohuumanya, nibyahabone koti lu hwehoonyeere ewe 
Googi, ohweekesa koti lu ndi omwoolerefu. 

17“Omwaami Nasaae aboola ati: ‘Ewe niiwe yi ndalomalomaho hale, 
nindehoonyera abahalaabani baange, abanabbi ba Yisiraeli, abo abatusaanga 
obunabbi hulw'embaka y'emyaaka miingi bati, njia ohuhutuma obaseete.’” 

Nasaae asaandya Googi 

18Omwaami Nasaae aboola ati: “Nae hu ludaalo olwo lu Googi yahaseetereho 
esyaalo sya Yisiraeli, etima lyaange lyahasaanguluhe. 

19Mu mbaliha neende etima lyaange lyeesera, ndeechuba endi, hu ludaalo olwo, 
yahabeeo ohuteengereha hw'esyaalo huhoongo muno mu syaalo sya Yisiraeli. 

20Eng'eeni chomu nyaanja, neende amayoni kabburuha aakulu, neende ebisolo 
byomu siino, neende ebiindu byambaakira hu loba, neende abaandu bali hu 
syaalo boosi, byahateengerehere mu moni waange nibitiire. Engulu 
chahasukunwe aasi, enyaanda chahaadihe chaakwa aasi, neende buli sida 
syoohu siko syahalikuhe syaakwa aasi. 

21Omwaami Nasaae aboola ati, njia ohulaanga ebitiisa byabuli ngeri ohulwaania 
Googi. Buli muundu odiirire olugaanga yahalwaanie owaasye mweene. 

22Njia ohwehoonyera amalwaae neende ohwiidisa amabaanga saandye Googi. 
Haandi njia ohumukwiisaho, alala neende ebyaalo biingi biri alala nae, efula 
nyiingi muno, eyirimo amakina, neende enjeserye ch'omuliro kw'esibbiriiti. 

23Olwo nilwo lu njia ohweekesera ebyaalo biingi obunyala bwaange neende 
obwoolerefu bwaange. Olwo nilwo lu bahamanyire bati, Niise Omwaami.” 

Esekeeli 39 

Ohuyiingirwa hwa Googi 

1“Mani ewe omwaana w'omuundu, laangirira ebidiira hu masira kahakwe hu 
Googi, omuboolere oti, Omwaami Nasaae aboola ati: Bona, ndi omusuku wao 
ewe Googi, omutuki wa Meseki neende Tubbali. 

2Njia ohuhukaluuhania mani hwiiruse hutuse emukulu weene, hwoose hu ngulu 
chomu Yisiraeli. 

3Niimala endyo njia ohuhuya obuyiingo bwao bw'odiirire mu muhono mukaada 
okwo bukwe aasi, haandi olakase obusaale bw'odiirire mu muhono muluungi. 

4Ewe neende eye lyao neende abaandu baandi abali naawe, mwahakwe hu ngulu 
cha Yisiraeli, mani mbasukunire amayoni kabuli ngeri, neende esolo ndeende 
bilye emilaambo kyeeng'we. 

5Muchia ohufwiira mu sipaapi alafu, olwohuba Ese Omwaami Nasaae, Niise 
olomaloome. 

6Njia ohutubula omuliro hu Magoogi kusisaambe, alala neende abo abamenya 
mu muleembe hu ndulo w'enyaanja. Olwo nilwo lu bahamanyire bati, Niise 
Omwaami. 

7“Ndaheekese abaandu baange Abaisiraeli bamanye eliita lyaange lyoolerefu. 
Haandi siinja hufukiirira eliita lyaange lyoolerefu linyaasihe daawe. Ebyaalo 
byahamanye biti, Niise Omwaami, Omwoolerefu Mweene wa Yisiraeli.’ ” 

8Omwaami Nasaae aboola ati, “Bone, mubwadyeeri, oludaalo lu nomanoomeho 
luchia ohwoola. 

9“Abaandu bamenya mu biko bya Yisiraeli, bahatuleyo mani babuuse alala 
ebilwaaniso bisukuunwe ao mani babisaambe. Bahatubule omuliro hu ngabo 
neende ehuumba, obuyiingo neende obusaale, emyuuma neende amafumo, 
mani bicha ohwaaduha omuliro ohumala embaka y'emyaaka kitaanu-na-chibiri. 

10Mani haba sibahateenye eehwi mu siino, oba ohutema emisaala mu sichaha 
daawe, olwohuba bachia ohudeeheraanga ebilwaaniso bisukuunwe ao. Haandi 
bahanyakeenge hu baandu ba banyakaangaho, haandi bayaaya hu baandu ba 
bayayaangaho.” Nilwo lu Omwaami Nasaae aboola. 

Ohusiihwa hwa Googi 

11“Hu ludaalo olwo, njia ohuberesa Googi abuundu w'ohumusiihamo mu syaalo 
sya Yisiraeli, hu hooho lilaangwa liti, ‘Elyabakeendi’ eliri hu lwaande lw'ebukwe 
lw'enyaanja y'omuunyu; elichia ohwiikaliraanga abalibitamo. Olwohuba eyo 
niyo yi bachia ohusiiha Googi neende eye lyae lyoosi, mani ehooho elyo 
lyahalaangwe liti, ‘Ehooho lya Hamoni-googi’. 

12Byahabukule Abaisiraeli embaka y'emyoosi kitaanu-na-kibiri nibasihaanga sa 
emilaambo, mani banaanyale ohutereesa esyaalo sibe esyoolerefu. 

13Abaandu bomu syaalo boosi bahadiirire alala mu mulimo kw'ohusiiha; haandi 
syahababerese oluyaali hu ludaalo lundaheekesereho oluyaali lwaange. 
Omwaami Nasaae niye olomaloome. 

14Emyoosi kitaanu-na-kibiri nikyahawe, bahadoolemo abasaacha bahabereswe 
omulimo kw'ohubitaanga mu syaalo syoosi nibakoonya haandi nibasiiha 
emilaambo kyali nikidoong'ere humukulu nikitasiihwa, nibatereesa esyaalo sibe 
esyoolerefu. 

15Bano banaabiteenge mu syaalo, nibanaaboneenge ekuumba ly'omuundu, 
banaatecheengeo esilolero, ohwoola lu basiihi bahalisiihe mu Hoondo lya 
Hamoni-googi. 

16(Aambi ao, wahabeeo wosi esiko silaangwa siti, Hamona.) Olwo nilwo 
lubahaholere esyaalo sibe esyoolerefu haandi.” 

17 Omwaami Nasaae aboola ati: “Nae, ewe omwaana w'omuundu, boolera 
amayoni kabuli ngeri koosi neende esolo ndeende choosi oti, ‘Mwebuuse alala 
mani mwiiche, ohutula hu nyaande choosi, mwiiche hu sidyaalo si 

mbatekeheere, esidyaalo sihoongo esiri hu ngulu chomu Yisiraeli, mani muchia 
ohulya enyama haandi ohung'wa amabaanga. 

18Mwahalye emilaambo ky'abaandu b'amaani, haandi mung'we amabaanga 
k'abatuki bomu syaalo, neende amabaanga k'emiiku, neende ak'amakoondi 
madoto, neende ak'embusi, ek'esurusi, choosi enginu ohutula Bbasani. 

19Mwahalye amasinya mani mwiikute, haandi mwahang'we amabaanga mani 
mumeere, hu sidyaalo si ndi ohubatekehera. 

20Mwahaliire hu meesa yaange mani mwiikute efaraasi neende abeerusi baacho, 
neende abasaacha b'amaani neende abalwaani ba buli ngeri boosi.’ Omwaami 
Nasaae niye olomaloome.” 

Ohukobosao Yisiraeli buyaaha 

21Omwaami aboola ati: “Njia ohweekesa ebyaalo oluyaali lwaange; mani 
mbeekese koti lu ndi neende obunyala bw'ohwooseresa esiindu si mba 
niheengereo ohuhola. 

22Ohutula hu ludaalo olwo ohwemeeda mu moni, Abaisiraeli bahamanye bati, 
Niise Omwaami, Nasaae waabwe. 

23Ebyaalo biindi byahamanye biti, Abaisiraeli bayirwa mu buwaambe 
hulw'ebyonoono byaabwe, olwohuba bahola ebyonoono mani syesi nindeekisa, 
nindeha abasuku baabwe ohubayiingira neende ohubeetera mu biita. 

24Ndabayira koti lu bahoyerwa hulw'ohutaba aboolerefu neende 
hulw'ebyonoono byaabwe, mani nimbafudatira.” 

25Mani sakira Omwaami Nasaae aboola ati: “Nae bulaanu, hulw'ohuchuunirwa 
oluyaali lw'eliita lyaange, njia ohukobosera ehabi abeechuhulu ba Yakobbo, 
haandi ngwiire esisa Abaisiraeli boosi. 

26Nibahabe nibali mu muleembe, sibulao esiindu sibatiisa, baheebirire koti lu 
soni chabadiira hulw'ohutaba abeesikwa yi ndi. 

27Nindahamale ohubatusa mu byaalo, mani ndabakobosao nimbabuusire 
ohutula mu byaalo by'abasuku baabwe, ao ndaheekese ebyaalo biingi koti lu ndi 
omwoolerefu. 

28Abaandu baange bahamanye bati, Niise Omwaami, Nasaae waabwe. Esyo 
bahasimanye, olwohuba Niise owabatuma mu byaalo babe abawaambe, haandi 
bulaanu Niise obabuusire ndabakobosayo mu syaalo saabwe syeene. Haba 
siinjia hulehayo kata omuundu mulala hu baandu baange ohudoong'ayo daawe. 

29Njia ohuberesa Abaisiraeli Mwooyo waange, haandi haba siinja 
ohubafudatiraho ehabi liindi daawe. Ese, Omwaami Nasaae, Niise oboola.” 

Esekeeli 40 

Esekieli aboneherwa Enyuumba ya Nasaae njaaha 
40:1—48:35 

Esekieli ayirwa Yerusalemu 

1Lwali oludaalo lw'ehumi, omwaaka nikwahachaaka, mu mwaaka kw'amahumi 
kabiri neende kitaanu, nihuli mu buwaambe, haandi okwo kwali omwaaka 
kw'ehumi-na-kine, ohutula lu Yerusalemu syawaambwa. Hu ludaalo lweene 
olwo, amaani kw'Omwaami kaandiira mani nikaangiinga nikaanjira. 

2Muhuboneherwa, Nasaae yaanjira mu syaalo sya Yisiraeli, mani ni yaanda hu 
lugulu luleeyi muno. Ndabona mu moni waange, ebyoombahe ebiri koti esiko. 

3Nae niyanjirayo, bone, ndabona omuundu, owali nang'enaang'ena koti 
esikomo. Yali n'adiirire mu muhono kwae omukoye kwobugoosi, neende efuuti 
yipiima, haandi niyeemere hu siruwa. 

4Mani omusaacha oyo niyamboolera ati, “Ewe omwaana w'omuundu, tingaala 
mani wehaliirise ebiindu bi njia ohuhweekesa, haandi obitekeerese bulai, mani 
obiteeho omwooyo kwao kwoosi, olwohuba oleeterwe ano, nyale 
ohuhubyeekesa. Ebiindu byoosi byonaabone, biboolereenge Abaisiraeli.” 

Esiruwa sy'ebukwe 

5 Mani bone, ndabona esida sy'erwaanyi esyebodoohania Enyuumba ya Nasaae. 
Omusaacha yali naadiirire ekada lipiima, elyali emiita chidatu obuleeyi, mani 
napiima esida. Obutakalafu bwasyo bwali emiita chidatu; haandi obuleeyi 
bwasyo bwosi bwali emiita chidatu. 

6Niyeecha hu siruwa syatingaala ebukwe, n'aniina amadaara kasyo, napiima 
esyo yisingirirwa. Chali emiita chidatu ohwiiha aasi. 

7Ohwemeeda ohutula ao, waliwo ahakira haleeyi, ahaliho ebiseenge hu buli 
lwaande obulimo abaliindi. Hu buli lwaande ebiseenge bidatu, obuleeyi bwa buli 
siseenge bwali emiita chidatu, nae obutakalafu bosi bwali emiita chidatu. 
Obutakalafu bukabula ebiseenge ebyo bwali emiita chibiri neende esituundu. 
Ohwemeeda ohutula hu biseenge ebyo, waliwo ahakira haleeyi, ahachia hu 
siseenge syootulamo niwiingira mu lwaanyi lwomuukati. 

8Yapiima ahakira aho, mani hali emiita chidatu. 

9Yapiima esiseenge sy'otulamo niwiingira mu lwaanyi lwomuukati, 
esimaliirihayo hw'omale woole hu Nyuumba ya Nasaae. 

10Ebiseenge by'abaliindi bidatu ebyo, ebyali hu buli lwaande lw'ahakira aho 
byali nibyaakana obuhoongo; haandi ebida bi akati byali nibyaakana 
obutakalafu. 

11Omusaacha oyo yapiima obutakalafu bw'esiruwa sibeengiriramo. Bwali 
emiita chisaasaba neende esituundu alala, nae ebbaanga lyali akatikaati 
w'ebiruwa biikule bwali emiita chitaanu. 

12Mu moni w'ebiseenge by'abaliindi obwali hu buli lwaande, waliwo ebbaanga 
ly'esituundu sy'emita hu buli lwaande. Nae ebiseenge byali obw'emiita chidatu 
buli lwaande. 

13Yapiima obutakalafu ohutula hu sida sy'enyuma, esy'esiseenge silala ohwoola 
hu sida sy'enyuma sy'esiseenge siindi nibitingaalaane, bwali emiita ehumi-na-
chibiri neende esituundu. 

14Esiseenge simaliirihirayo elalira, syotulaho hu wiingire mu lwaanyi, yasipiima 
yanyoola ati syali emiita ehumi obutakalafu. 

15Obuleeyi bw'ahaakira ao bwoosi, ohutula hu siruwa syohwiingiriramo, 
ohwoola hu siseenge simaliirihayo syotulaho hu wiingire mu lwaanyi 
lwomuukati, bwali emiita amahumi kabiri neende chitaanu. 

16Ebiseenge ebyo, ebyali hu buli lwaande lw'ahakira aho, byaliho amadirisa 
ohubyebodoohania. Amadirisa ako kali amadiiyu mukati n'otingaala hu 
miwaango k'ebiseenge, haandi hu buli ekutu, hwali nihwachoorwaho 
esifwaanani sy'amahiindu. 

Olwaanyi lw'erwaanyi 

17Omusaacha oyo yaanjira mu lwaanyi lw'erwaanyi. Lwali nilwaalwamo 
amakina ohwebodoohania, neende ebiseenge amahumi kadatu nibitingaalira 
amakina kali nikaalwa mu lwaanyi, 

18akali nikebodohaanie olwaanyi. Olwaanyi lw'erwaanyi, lwaliho aasi ohuhira 
olwaanyi lwomuukati. 

19Yapiima obuleeyi ohutula hu siruwa sy'aasi, ohwoola mu lwaanyi lwomuukati, 
bwali emiita amahumi kataanu. 

Esiruwa sy'emukulu 

20Omusaacha oyo yapiima obutakalafu neende obuleeyi bw'esiruwa syomu 
lwaanyi sy'emukulu. 

21Ebiseenge by'abaliindi bidatu ebiri hu buli lwaande ahakira aho, neende ebida 
biri akati wabyo, neende ebiseenge byotulaho hu weengira mu lwaanyi, bwoosi 
bwali nibwaakana neende obuleeyi bw'ahaakira h'olwaande lw'ebukwe. 
Obuleeyi bwali emiita amahumi kabiri neende chitaanu, nae obutakalafu bwali 
emiita ehumi-na-chibiri neende esituundu. 

22Amadirisa kabyo, neende esiseenge syotulaho hu wiingire mu lwaanyi 
lwomuukati, neende emiwaango kyachoorwaho ebifwaanani by'amahiindu, 
byali nasilala neende ebyo ebyali hu siruwa sy'ebukwe. Baniinaanga amadaara 

kataanu-na-kabiri ohwoola hu siruwa, neende esiseenge syotulaho niwiingira 
mu lwaanyi, syali nisitingaalaane neende olwaanyi. 

23Esiruwa sino, esy'emukulu, syali nisifwaanana neende esy'ebukwe, syali 
nisitingaalaane neende esiruwa siindi esiingira mu lwaanyi. Omusaacha oyo 
yapiima obutakalafu buli akatikaati w'ebiruwa ebyo byoombi, bwali emiita 
amahumi kataanu. 

Esiruwa sy'emwaalo 

24Ohutula ao, omusaacha oyo yaanjira hu lwaande lw'emwaalo, haandi eyo yosi 
ndabonayo esiruwa siindi. 

25Ysipiima, mani bone, syali nisyaakana neende ebiruwa bibiri biindi bira. 
Obuleeyi bw'ahaakira bwali emiita amahumi kabiri neende chitaanu, 
obutakalafu bwali emiita ehumi-na-chibiri neende esituundu. 

26Kaliwo amadaara kataanu-na-kabiri ohusyoolaho. Esiseenge syotulaho hu 
wiingire mu lwaanyi, syaalo hu ndulo w'esiruwa sitingaalaane neende olwaanyi. 
Byaliwo ebifwaanani by'amahiindu ebyoobbwa hu bida byomuukati, 
ebyatingaala hu hakira aho. 

27Haandi olwaanyi lwomuukati lwali neende esiruwa esyatingaala emwaalo. 
Omusaacha oyo haandi yapiima ohutula hu siruwa sy'erwaanyi ohwoola hu 
siruwa syomuukati, hu lwaande lw'emwaalo, mani bwali emiita amahumi 
kataanu. 

Esiruwa sy'emwaalo esy'olwaanyi lwomuukati 

28Omusaacha oyo yaanjira mu lwaanyi lwomuukati, niyaambisira mu siruwa 
sy'emwaalo. Yapiima esiruwa esyo, nae bone, syali nisyaakana neende ebiruwa 
byohu sida sy'erwaanyi. 

29Ebiseenge by'abaliindi, neende ebida by'akatikaati wabyo, neende ebiseenge 
byotulaho hu wiingire mu lwaanyi, byali nibyaakana-kana neende ebiruwa 
biindi, ebiseenge byoosi byaliho amadirisa buli abuundu ohwebodoohania. 

30Obuleeyi bwali emiita amahumi kabiri neende chitaanu, nae obutakalafu bwali 
emiita ehumi-na-chibiri neende esituundu. 

31Esiseenge syotulaho hu wiingire mu lwaanyi, syali nisitingaalire olwaanyi 
lw'erwaanyi, haandi emiwaango nikyachoorwaho ebifwaanani by'ehiindu. 
Kaliwo amadaara kataanu-na-kadatu ohwoola hu siruwa sino. 

Esiruwa sy'ebukwe syomu lwaanyi lwomuukati 

32Omusaacha oyo haandi yaanjira mu lwaanyi lwomuukati, niyaambisira mu 
siruwa sy'ebukwe. Yapiima esiruwa esyo, yaanyoola ati, syali nasilala neende 
ebiruwa biindi bira. 

33Ebiseenge by'abaliindi byasyo, neende ebida biri akatikaati waabyo, neende 
esiseenge syotulaho hu wiingire mu lwaanyi, byali koti eby'ebiruwa biindi. 
Haandi syaliho amadirisa hu nyaande choosi, haandi neende hu siseenge 
syotulaho hu wiingire mu lwaanyi. Obuleeyi bwasyo bwali emiita amahumi 
kabiri neende chitaanu, nae obutakalafu bwali emiita ehumi-na-chibiri neende 
esituundu. 

34Esiseenge syotulaho hu wiingire mu lwaanyi lwomuukati, syali nisitingaalire 
mu lwaanyi lw'erwaanyi. Amakutu kali nikachoorwaho ebifwaanani 
by'amahiindu. 

Esiruwa sy'emukulu syomu lwaanyi lwomuukati 

35Omusaacha oyo yaanjira hu siruwa sy'emukulu. Yasipiima mani nisyaakana 
neende ebiruwa biindi. 

36Esiruwa esyo syosi syali neende ebiseenge by'abaliindi, esiseenge syotulaho 
hu wiingire mu lwaanyi, neende esida syomuukati esyachoorwaho, neende 
amadirisa hu nyaande choosi ohwebodoohania. Obuleeyi bwasyo bwali emiita 
amahumi kabiri neende chitaanu, nae obutakalafu bwali emiita ehumi-na-
chibiri neende esituundu. 

37Esiseenge syasyo syotulaho hu wiingire mu lwaanyi lwomuukati, syali 
nisitingaalaane neende olwaanyi lw'erwaanyi. Hu sida hwaho hwoosi, hwali 
nihwachoorwaho ebifwaanani by'amahiindu. Haandi waliwo amadaara 
kataanu-na-kadatu ohwoola hu siruwa sino. 

Ebyoombahe biri aambi neende esiruwa sy'emukulu 

38Mu lwaanyi lw'erwaanyi, waliwo enyuumba yadiirana neende esiruwa 
syomuukati, hu lwaande lw'emukulu. Olwiiki lwao lwali nilweeyikuliire hu 
lwaande lw'esiseenge syotulaho hu wiingire mu lwaanyi. Mu nyuumba eyo, 
nimwo mu booseraangamo ebiyaanwayo by'ebisolo bisaambwa nibiri 
ebilaamba. 

39Nae mu siseenge esyo, syotulaho hu wiingire mu lwaanyi, mwalimo emeesa 
chine; chibiri hu lwaande lulala, haandi chibiri hu lwaande luundi. Hu meesa 
chino, nihwo hu basiinjiraangaho ebisolo byoohu yaanayo nibisaambwa nibiri 
ebilaamba, neende eby'ebiyaanwa bi bayaana hulw'ebyonoono, neende 
ebiyaanwa ohumalao omusaango. 

40Erwaanyi w'esiseenge esyo, waliwo emeesa chiindi chine, emeesa chibiri hu 
lwaande lulala, haandi hu lwaande luundi olw'esiruwa sy'emukulu. 

41Choosi alala, chali emeesa chitaanu-na-chidatu, chibasiinjirangaho ebisolo 
by'ohuyaanayo: emeesa chine hu lwaande lulala, mukati w'esiseenge, haandi 
emeesa chine hu lwaande luundi erwaanyi mu lwaanyi. 

42Chaliwo emeesa chine chiindi, echabaachwa mu makina, ech'ohuyaaniraho 
ebiyaanwa bisaambwa nibiri ebilaamba. Emeesa echo obuleeyi ohutula aasi 
bwali esetimiita amahumi kataanu nae aakulu waacho chali esetimiita amahumi 
kabiri neende chitaanu, enyaande choosi. Hu meesa echo nihwo hu babiihaanga 
buli siindu sibehoonyera ohusiinja ebisolo bisaambwa koti ebiyaanwa. 

43Ebiindu biri koti amalobo byali nibyaboywa ohwebodoohaania emeesa echo. 
Hu meesa echo nihwo hu batechaanga enyama y'ebiyaanwa. 

44Omusaacha oyo yaandusa erwaanyi, yaanyingisa mu lwaanyi lwomuukati, 
eyali ebiseenge bibiri. Esiseenge silala syali hu ndulo w'esiruwa sy'emukulu, 
nisitingaalire emwaalo, haandi esiseenge siindi syaali hu ndulo w'esiruwa 
sy'emwaalo, nisitingaalire emukulu. 

45Omasaacha oyo yamboolera ati, “Esiseenge sino, esyali nisitingaalire emwaalo, 
syali esy'abalaamisi bahalaabanira mu Nyuumba ya Nasaae. 

46Nae esiseenge syatingaala emukulu, syali esy'abalaamisi bahola emirimo 
kyohu alutaari. Abo nibo ob'olwiibulo lwa Sadoki, abo boong'ene hu nono ya 
Leefi nibo abali nibafukiirirwa ohusudaanga aambi neende Omwaami, 
ohumuhalaabanira.” 

Olwaanyi lwomuukati, neende esyoombahe sy'Enyuumba ya Nasaae 

47Omusaacha oyo yapiima olwaanyi lwomuukati, yanyoola ati lwaakana 
obuleeyi neende obutakalafu, nibuli emiita amahumi kataanu. Enyuumba ya 
Nasaae yali hu lwaande lw'emuumbo. Alutaari yali mu moni w'Enyuumba ya 
Nasaae. 

48Omusaacha oyo yaanjira mu siseenge syotulaho noochia mu Nyuumba ya 
Nasaae. Yapiima omulyaango kw'esiseenge esyo, syali emiita chibiri neende 
esituundu ohwiiha aasi, neende emiita chitaanu-na-chibiri obutakalafu, neende 
emiita ndala neende esituundu obutakalafu bw'esida olwaande-n'olwaande. 

49Obuleeyi bw'esiseenge esyo, syootulamo hu wiingire mu Nyuumba ya Nasaae, 
bwali emiita ehumi nae obutakalafu bwali emiita chisaasaba Waaliwo amadaara 
k'oniinaho hu woole hu siruwa esyo, neende esiiro chibiri hu ndulo w'esiseenge 
esyo, esiiro ndala hu buli lwaande. 

Esekeeli 41 

1Omusaacha oyo haandi yaanjira mu siseenge sy'akati, Abuundu Woolerefu. 
Yapiima omulyaangiro kuchiamo yanyoola ati kwali emiita chidatu hu lwaande 
lulala, haandi emiita chidatu hu lwaande luundi. 

2Omulyaango kweene kwali emiita chitaanu obutakalafu. Olwaande lulala 
lw'omulyaango lwali emiita chibiri neende esituundu, haandi olwaande luundi 

lwosi lwali emiita chibiri neende esituundu. Yapiima Esiseenge Syoolerefu 
syeene, nisiba obuleeyi, emiita amahumi kabiri nae obutakalafu, emiita ehumi. 

3Yeengira mu siseenge syomuukati syeene. Yapiima obutakalafu bw'olwiiki 
lwingiramo, bwali emiita ndala ohwiiha aasi, neende emiita chidatu obutakalafu. 
Obutakalafu bw'ebida buli lwaande bwali emiita chidatu neende esituundu. 

4Yapiima esiseenge syomuukati syeene, mani syaaba emiita ehumi obuleeyi 
neende obutakalafu bwali nibwaakana nasilala. Esiseenge sino nisyo esyali 
nisimaliirihirayo elalira mukati. Omusaacha oyo niyamboolera ati, “Sino nisyo 
Abuundu Ahiramo Obwoolerefu.” 

Ebiseenge byoombahwa hu ndulo w'esida sy'Enyuumba ya Nasaae 

5Omusaacha oyo yapiima obutakalafu bw'esida sy'Enyuumba ya Nasaae, 
yaanyoola ati bwali emiita chidatu. Hu ndulo w'esida sino, ohwebodoohania 
Enyuumba ya Nasaae yoosi, bali boombahaho ebiseenge bidiidi, buli situlayo 
syali esy'emiita chibiri obutakalafu. 

6Ebiseenge bidiidi bino ebyali hu ndulo w'Enyuumba ya Nasaae byali 
eby'egoroofa chidatu ohuchia aakulu. Hu buli bwaalo bw'egoroofa, hwaliho 
ebiseenge amahumi kadatu. Esida sy'erwaanyi, esy'Enyuumba ya Nasaae, hu 
bwaalo bwa buli goroofa, syali esidiidi hooho ohuhira esy'aasi wasyo. Ebiseenge 
ebyo nibinyala ohweema ataali ohusiirwa daawe. 

7Mani ebida by'Enyuumba ya Nasaae, n'obibonera erwaanyi, byabonehanaanga 
koti ebyaakanirira obutakalafu ohutula aasi ohwoola aakulu. Hu ndulo w'esida 
sy'erwaanyi esy'Enyuumba ya Nasaae, hwali hwoombahaho amadaara 
matakalafu kabiri nikaniina aakulu. Sakira baniinaanga ohutula hu goroofa 
y'aasi ohwoola hu y'aakulu, nibabitira hu goroofa y'akati. 

8Ndabona haandi endi Enyuumba ya Nasaae eyo yaliho olubburaanda 
ohuyebodoohania. Omusiingi kw'Enyuumba ya Nasaae kwali emiita chibiri 
neende esituundu obutakalafu ohuyebodoohania yoosi. 

9Obutakalafu bw'esida sy'erwaanyi sy'enyuumba y'egoroofa eyiri hu ndulo 
w'Enyuumba ya Nasaae, bwali emiita chibiri neende esituundu. Haandi 
akatikaati w'enyuumba yiri hu ndulo w'Enyuumba ya Nasaae, 

10neende enyuumba chiri mu lwaanyi, waliwo ahakira h'emita ehumi 
ohwebodoohania Enyuumba ya Nasaae hu buli lwaande. 

11Enjiki ch'ebiseenge byoombahwa hu ndulo w'Enyuumba ya Nasaae, 
cheyikuliraanga hu lwaande lw'ahakira aho. Olwiiki luundi lwatingaalaanga 
emukulu, nae olwiiki luundi nilutingaala emwaalo. Ahakira hadoong'ao 
akatikaati, hali ah'emiita chibiri neende esituundu hu buli lwaande. 

Esyoombahe siri hu lwaande lw'emuumbo 

12Esyoombahe syali nisitingaalire Enyuumba ya Nasaae hu lwaande 
lw'emuumbo, syali esy'emiita amahumi kane neende chitaanu obuleeyi, neende 
emiita amahumi kadatu neende chitaanu obutakalafu. Obutakalafu bw'esida 
syayo bwali emiita chibiri neende esituundu ohuyebodoohania yoosi. 

Ebikero byoosi eby'esyoombahe sy'Enyuumba ya Nasaae 

13Omusaacha oyo yapiima erwaanyi w'esyoombahe sy'Enyuumba ya Nasaae 
yoosi, yaanyoola ati syali emiita amahumi kataanu obuleeyi. Yapiima obuleeyi 
ohutula emukoongo w'Enyuumba ya Nasaae, ohwoolera elalira yi syoombahe 
siri emuumbo syaakama, bwali emiita amahumi kataanu. 

14Obutakalafu bwomu moni w'Enyuumba ya Nasaae hu lwaande lw'ebukwe, 
alala neende ahakira hu nyaande choombi, bwali bwoosi emiita amahumi 
kataanu. 

15Yapiima obuleeyi bw'esyoombahe siri olwaande lw'emuumbo, alala neende 
obukira hu nyaande choombi, bwosi bwali emiita amahumi kataanu. 

Ebidiira hu syoombahe sy'Enyuumba ya Nasaae mu bwiichufu 

Esiseenge syotulaho hu wiingire mu Nyuumba ya Nasaae, Abuundu Woolerefu, 
neende Abuundu Ahiramo Obwoolerefu, 

16byali nibyateebwaho embaao, ohutula hu bweeru ohwoola hu madirisa. 
Amadirisa ako kali nikanyala ohebwiihwaho. 

17Hu bida by'Enyuumba ya Nasaae ebyomukati neende eby'erwaanyi, ohwoola 
hu bbaanga aakulu w'olwiiki, hwoosi hwali nihwachoorwaho ebifwaanani 

18by'amahiindu neende eby'abakerubbi. Buli hiindu lyali akatikaati 
w'omukerubbi neende omukerubbi wuundi. Buli mukerubbi yali naali neende 
obweeni bubiri: 

19obweeni bw'omuundu nibwewuunjire ehiindu hu lwaande lulala, haandi 
obweeni bw'edalang'i nibwewuunjire ehiindu hu lwaande luundi. Byali 
nibyachoorwa bityo ohwebodoohania esida syoosi, 

20ohutula hu bweeru ohwoola aakulu w'enjiki. 

21Emilyaango ky'Abuundu Woolerefu kyali nikyaakanirira olwaande-
n'olwaande. 

Alutaari y'embaao 

Mu moni w'omulyaango kw'Abuundu Ahiramo Obwoolerefu, waliwo esiindu 
sifwaanana koti 

22alutaari y'embaao. Yali ey'emiita ndala neende esituundu obuleeyi ohuchia 
aakulu, neende emiita ndala obutakalafu. Esoonda chao, obwiihalo bwao neende 

hu ndulo hwao, byoosi byali eby'embaao. Omusaacha oyo mani niyamboolera 
ati, “Yino niyo emeesa yiri mu moni w'Omwaami.” 

Enjiki 

23Lwaliwo olwiiki lwiingira Abuundu Woolerefu, neende olwiiki lwiingira 
Abuundu Ahiramo Obwoolerefu. 

24Enjiki echo chali ech'ebibaajo bibiri hu buli lwiiki, ebyewubaanga akati enjiki 
nicheyikula. 

25Haandi hu njiki ch'Abuundu Woolerefu echo hwali nihwachoorwaho 
ebifwaanani by'amahiindu neende abakerubbi, koti ebyali nibyachoolwa hu 
bida. Erwaanyi bw'esiseenge syotulaho hu woole mu lwaanyi, wali 
niwabwiihwaho neende olubbaao. 

26Hu bida by'esiseenge esyo, hwaliho amadirisa akateyikulao daawe, akali 
nikachoorwaho ebifwaanani by'amahiindu. Ebida byali hu ndulo w'Enyuumba 
ya Nasaae eby'embaao ndakalafu. 

Esekeeli 42 

Ebyoombahe bibiri bisibiraane neende Enyuumba ya Nasaae 

1Omusaacha oyo yanjira mu lwaanyi lw'erwaanyi, yanyingisa mu nyuumba yali 
niyisibiraane neende ahakira, hu lwaande lw'emukulu, aambi neende 
esyoombahe siri hu lwaande lw'emuumbo w'Enyuumba ya Nasaae. 

2Enyuumba yino yali ey'emiita amahumi kataanu obuleeyi, nae obutakalafu 
bwali emiita amahumi kabiri neende chitaanu. 

3Hu lwaande lulala, yali yitingaalire olwaanyi lw'Enyuumba ya Nasaae 
olwomukati, olwali emiita ehumi obutakalafu. Hu lwaande luundi, yali 
yitangaalire amakina kaalwa mu lwaanyi lw'Enyuumba ya Nasaae 
olw'erwaanyi. Yali enyuumba yali ey'obweeru budatu obw'egoroofa. Obweeru 
bwaasi bwali obutakalafu ohuhira obw'aakulu. 

4Mu nyuumba omwo mwalimo ahakira hadiidi, ah'emita chitaanu obutakalafu, 
nae obuleeyi bwali emiita amahumi kataanu. Emilyaango kyayo chali 
nichatingaala olwaande lw'emukulu. 

5Ebiseenge by'egoroofa y'aakulu byali ebidiidi ohuhira eby'aasi byao. Olwohuba 
ohutula aasi ohuchia aakulu, olubburaanda lwemeedaanga ohutakalala, 
niluhendeesa hu butakalafu bwa buli egoroofa. 

6Ebiseenge byomu goroofa chino, haba sibyali neende emisiiro koti enyuumba 
chiindi echomu lwaanyi daawe. 

7Mu moni w'ebiseenge ebyo, waliwo esida sy'emita amahumi kataanu obuleeyi, 
nisisibiraane neende olwaanyi lw'erwaanyi. 

8Obuleeyi bw'enyuumba chali nichisibiraane neende esida sy'erwaanyi bwali 
emiita amahumi kabiri neende chitaanu, haandi obw'echo echali mu moni 
w'Enyuumba ya Nasaae, bwali emiita amahumi kataanu. 

9Haandi aasi w'enyuumba echo, niwo owali omulyaangiro okutula mu lwaanyi 
lw'erwaanyi okw'olwaande lw'ebukwe, 

10yi sida sy'erwaanyi sichaakira. Hu lwaande lw'emwaalo lw'Enyuumba ya 
Nasaae, waliwo enyuumba yifwaanana neende eyo, aambi neende esyoombahe 
siri emuumbo w'Enyuumba ya Nasaae. 

11Mu moni waacho, waliwo ahakira hali koti ahali hu lwaande lw'emukulu. 
Obuleeyi, neende obutakalafu bwaaho, emilyaango neende enjiki chitulamo, 
byali nasilala elalira koti ebyali hu lwaande lw'emukulu. 

12Yaliwo olwiiki aasi w'ebiseenge byali emwaalo w'esyoombahe esyo, ebukwe 
yi yaakamira neende yi sida syachaakira. 

13Omusaacha oyo yamboolera ati, “Ebiseenge ebyo byoombi, ebiri emukulu, 
neende emwaalo, ebitingaalire mu lwaanyi, byoolerefu nibyo. Nimwo mu 
balaamisi beengira niboola mu moni w'Omwaami, banaaliireenge ebyohulya 
byoolerefu bi muyaaniirwe. Olwohuba ebiseenge ebyo byoolerefu nibyo, haandi 
nimwo mu balaamisi banaabiiheenge ebiyaanwa byoolerefu muno: ebiyaanwa 
b'emwo, neende ebyo ebiyaanwa hulw'ebyonoono, neende ebyo ebiyaanwa 
ohumala omusaango. 

14Abalaamisi nibaneengireenge Abuundu Woolerefu, nibanabecheenge 
nibatulamo ohuchia mu lwaanyi lw'erwaanyi, engubo njoolerefu chi babeere 
nibahalaabaniramo, banaachireheenge mu biseenge ebyo; mani befwaala 
engubo chiindi, hu beemao basuda aambi neende abuundu yi baandu baandi 
bebuusiire.” 

Obuhoongo bw'olwaanyi lw'Enyuumba ya Nasaae 

15Omusaacha oyo haandi yapiima mukati w'Enyuumba ya Nasaae, yandusa 
erwaanyi naabitira mu siruwa syatingaala ebukwe, yapiima erwaanyi hu 
nyaande choosi. 

16Yapiima olwaande lw'ebukwe, niyehoonyera omukoye kupiima, mani 
nichoola emiita emia chibiri neende amahumi kataanu (250). Mani napiima 
enyaande choosi. 

17Yapiima olwaande lw'emukulu, lwaaba emiita emia chibiri neende amahumi 
kataanu (250), 

18olwaande lw'emwaalo, chali emiita emia chibiri neende amahumi kataanu 
(250). 

19Mani naachia hu lwaande lw'emuumbo, napiimayo, lwosi niluba emiita emia 
chibiri neende amahumi kataanu (250). 

20Yapiima Enyuumba ya Nasaae hu nyaande chine choosi. Enyuumba ya Nasaae 
eyo yali neende esida ohwebodoohania enyaande chine choosi, obuleeyi bwasyo 
bwali emiita emia chibiri neende amahumi kataanu (250), haandi obutakalafu 
bwosi bwali, emiita emia chibiri neende amahumi kataanu (250), ohukabuhania 
ebyoolerefu neende ebitaali ebyoolerefu. 

Esekeeli 43 

Oluyaali lw'Omwaami lukobola mu Nyuumba ya Nasaae 

1Ebyo nibiweere, omusaacha oyo yaanjira hu siruwa sy'ebukwe 

2Mani bone, oluyaali lwa Nasaae wa Yisiraeli lweecha nilutulira ebukwe. Ekono 
lya Nasaae lyali koti ohuwoola hw'amaachi maangi; mani esyaalo nisimesa-
mesa hulw'oluyaali lwae. 

3Ohuboneherwa huno hwali koti ohwo hu ndanyoola, Nasaae niyeecha 
ohusihirisa esiko sya Yerusalemu, neende ohwo hu ndanyoola nindali hu genya 
ly'omwaalo kwa Kebbari. Ndakwa aasi hu loba mafumaame. 

4Obulafu bw'oluyaali lw'Omwaami nibwiingira mu Nyuumba ya Nasaae, 
nibubitira mu siruwa syatingaala ebukwe. 

5Mani Mwooyo w'Omwaami niyangiinga, niyandeeta mu lwaanyi lwomuukati. 
Nae bone, oluyaali lw'Omwaami nilwiichula Enyuumba ya Nasaae. 

6Omusaacha oyo niyali n'asyeemere naange, ndawulira ekono ly'Omwaami 
naalomaloma naange naali mu Nyuumba ya Nasaae; 

7yamboolera ati: “Ewe omwaana w'omuundu, buno nibwo obweyaango 
bw'esisaala syaange sy'obutuki. Njia ohumenya ano alala neende abaandu 
baange Abaisiraeli, haandi mbatuke endaalo choosi pe. Abaisiraeli alala neende 
abatuki baabwe haba sibacha ohunyaasa eliita lyaange lyoolerefu nibeenamira 
ebiloongaloongwe, oba nibeesa oluyaali mu milaambo ky'abatuki baabwe. 

8Abatuki bageeng'a emiwaango neende emilyaango ky'amadooho kaabwe hu 
ndulo w'amakutu neende emilyaango ky'Enyuumba yaange, esida syoong'ene 
nisyo esyali nisitukabula Ese nabo. Banyaasa eliita lyaange lyoolerefu neende 
ebiindu by'emisiro bi bahola, sakira etima lyandiira mani nimbasihirisa. 

9Bulaanu, lehe baakamire ao ohutaba abeesikwa, baakamire ao ohwiinamira 
ebiindu bitali Nasaae, haandi bamaleo ohwiisa oluyaalo mu milaambo 
ky'abatuki baabwe.” 

10Omwaami haandi yemeeda ohumboolera ati, “Ewe omwaana w'omuundu,” 
“Boolera Abaisiraeli ebidiira hu nyuumba ya Nasaae, lehe babone koti lu 

yifwaana neende endekeha yao, mani lehe esoni chibadiire hulw'ebiholwa 
byaabwe bibi. 

11Nae esoni nichibadiira hulw'ebyonoono bi bahola, niwo y'oba obeekesere 
endekeha y'Enyuumba ya Nasaae neende koti lu yifwaana owohwiingirira 
neende owohutulira, neende koti lu yoosi yifwaana, neende amalako kayo koosi 
neende ebilagiro byao byoosi. Obaandiikire boosi babibone, mani banyale 
ohumanya koti lu Enyuumba ya Nasaae yoosi yitekeehwe, neende amalako kayo 
koosi, haandi babidiire bulai. 

12Lino nilyo elako ly'Enyuumba ya Nasaae: abuundu woosi ayebodohaanie hu 
lugulu aakulu achia ohuba woolerefu. Bone, lino nilyo elako ly'Enyuumba ya 
Nasaae.” 

Alutaari 

13 Bino nibyo ebipiimo by'alutaari, niwehoonyera esipiimo nasilala neende esyo 
sibapiimira Enyuumba ya Nasaae. Ohwebodoohania obwiihalo bw'alutaari, 
yoosi, waliwo omutaro kw'esetimiita amahumi kataanu obwooloberefu, neende 
esetimiita amahumi kataanu obutakalafu, nihuliho engata erwaanyi wakwo 
ey'esetimiita amahumi kabiri neende chitaanu. 

14Esituundu sy'aasi sy'alutaari, ohutula hu ngata ohwoola hu bweeru bwaayo, 
yali emiita ndala. Esituundu siloondaho syali esetimiita amahumi kataanu 
ohwebodoohania, neende emiita chibiri obuleeyi. Esituundu siloondaho syosi 
syali esetimiita amahumi kataanu ohwebodoohania. 

15Esituundu sy'emukulu, sibasaambiraho ebiyaanwa, syosi syali emiita chibiri 
obuleeyi. Alutaari yihoyeere ohubaaho enjika chine echiniina aakulu. 

16Esituundu sy'aakulu w'alutaari syakanakana enyaande chao chine choosi, 
emiita chisaasaba obutakalafu. 

17Esituundu sy'alutaari esy'akati syosi syali nisyakanilirira enyaande chasyo 
chine choosi, emiita chitaanu-na-chibiri buli lwaande. Syali neende engata 
y'erwaanyi, eyali esetimiita amahumi kabiri neende chitaanu obuleeyi. 
(Omutaro kwali esetimiita amahumi kataanu obutakalafu). Amadaara kaniina 
aakulu eyo, kali hu lwaande lwayo olw'ebukwe. 

Ohuberesa alutaari ehabi 

18 Omusaacha oyo yamboolera ati, “Ewe omwaana w'omuundu, Omwaami 
Nasaae aboola ati: ‘Kano niko kahola hu alutaari, nibahoombahe alutaari 
ohuyaaniraangaho ebiyaanwa bisaambwa, neende ohunyusiraho amabaanga 
k'ebisolo biyaanirwe. 

19Abalaamisi Abaleefi neende ab'olwiibulo lwa Sadoki, nibo boong'ene 
abanecheenge mu moni waange ohuhalaabanira. Ese, Omwaami Nasaae, ndusa 

elako lino. Onababecheenge esurusi ndaaga ohuyaana koti esiyaanwa 
hulw'ebyonoono. 

20Ochia ohubukulaanga amabaanga kayo, mani okata hu njika chine ech'alutaari, 
neende hu soonda chine ech'esituundu sy'akati esy'alutaari, neende hu ngata 
yebodoohania alutaari. Olwo nilwo lu ochia ohuyitereeseraanga mani oyiberesa 
ehabi. 

21Haandi ohoyere ohubukulaanga esurusi yohuyaana hulw'ebyonoono, mani 
oyisaambira abuundu wadoolwao womu Nyuumba ya Nasaae, erwaanyi 
w'abuundu woolerefu. 

22Hu ludaalo luloondaho, wahayaane ehole eyitaaliho embala yoosi koti 
esiyaanwa sy'ebyonoono; mani alutaari yiba yicha ohulabiswa, koti lu yalabiswa 
neende esurusi. 

23Nooba noomalire ohuhola esyo, ohoyere oyaane esurusi ndaaga neende 
emiiku raaga, byoombi ebitaaliho embala, ohutula mu byaayo biindi. 

24Ochia ohubileeta mu moni w'Omwaami, omulaamisi ochia ohubyaanyusiraho 
omuunyu mani abiyaaneyo koti ebiyaanwa bisaambwa eyiri Omwaami. 

25Ohumala buli ndaalo chitaanu-na-chibiri, ochia ohutekehaanga buli ludaalo 
embusi yohuyaanayo hulw'ebyonoono, haandi banaatekeheenge esurusi yosi 
neende emiiku lyosi, ebitaaliho embala ohutula mu byaayo biindi. 

26Hulweembaka y'endaalo chitaanu-na-chibiri, abalaamisi banayaanireenge hu 
alutaari ebiyaanwa bisaambwa neende ebiyaanwa by'ohusaasania, mani 
baberese alutaari ehabi haandi baitekehe ohuyaaniraho ebiyaanwa haandi. 

27Endaalo chitaanu-na-chibiri ni chahawe, ohutula hu ludaalo lwa chitaanu-na-
chidatu ohwemeeda mu moni, abalaamisi banayaanireenge hu alutaari 
ebiyaanwa byeeng'we bisaambwa, neende ebiyaanwa by'ohusaasania. Ao niwo 
yi njia ohubasaangaaliraanga. Ese Omwaami Nasaae, Niise olomaloome.” 

Esekeeli 44 

Omulimo kw'esiruwa sy'ebukwe 

1Omusaacha oyo yaanjira hu siruwa sy'erwaanyi esy'Enyuumba ya Nasaae, 
esyatingaala ebukwe. Esiruwa esyo syali nisiikale. 

2Omwaami yamboolera ati, “Esiruwa sino sinadoong'eenge nisiri esiikale; haba 
sisicha ohwiikulwao daawe, haandi abulao omuundu ohoyere ohusibitiramo; 
olwohuba Omwaami, Nasaae wa Yisiraeli, asibitiiremo. Mani sakira sichia 
ohudoong'a nisiri esiikale. 

3Omuchweenufu oli mu bunyala yeeng'ene niye onehaleenge mu mulyaangiro 
kwasyo, ohuliraanga ebyohulya byoolerefu mu moni w'Omwaami. 

Aneengireenge n'abitira mu siseenge syotulaho hu wiingire mu lwaanyi 
lw'erwaanyi, haandi ababitireenge ohwo naatula erwaanyi.” 

Amalako k'ohwiingira mu Nyuumba ya Nasaae 

4Omusaacha oyo yambisira mu siruwa sy'emukulu, yanjira mu moni 
w'Enyuumba ya Nasaae. Nae bone, nindatingaala, ndabona Enyuumba ya 
Nasaae niyichuule obulafu bw'oluyaali lw'Omwaami. Mani niingwa aasi 
mafumaame. 

5Omwaami niyamboolera ati: “Ewe omwaana w'omuundu, wehaliirise bulai, 
tingaala obone, haandi tekeeresa owulire ebyo byoosi bi huboolera hu malako 
koosi ak'Enyuumba ya Nasaae. Wehaliirise muno mani omanye ebifukiirirwa 
ohwiingira mu Nyuumba ya Nasaae, neende abo boosi abahoyere ohwiingira 
Abuundu Woolerefu. 

6“Yekesa Abaisiraeli bajeemu abo oti, Ese Omwaami Nasaae mbaboolera endi: 
Mwaakamire ao eby'emisiro byoosi bi mubeere nimuhola. 

7Munyaasire Enyuumba yaange nimufukiirira abateende bataali abahebe, 
abaandu bataafukiirira, ohwiingira mu Nyuumba yaange, amasinya neende 
amabaanga nibiri ohuunyaanirwa. Olwo nilwo lu baandu baange bafunakira 
endagaano yaange, ohumeeda hu ebiindu by'omusiro byaabwe byoosi. 

8Eng'we abeene haba simuliindire ebiindu byaange byoolerefu abuundu 
waange woolerefu, nae mubiteereho abateende abo, muti nibo ababa baliinde 
abuundu waange woolerefu. 

9“Mani sakira Omwaami Nasaae aboola ati: Abulao omuteende otaali omuhebe 
haandi otadiira amalako kaange, ochia ohwiingira mu Nyuumba yaange, kata 
omuteende oyo ayahaba niyamenya alala neende abaandu baange Abaisiraeli.” 

Abaleefi bahaya ohubalirwa mu balaamisi 

10Omwaami yamboolera ati, “Abaleefi abandebwaabira elalira, alala neende 
Abaisiraeli basyaabwe baandi abandebwaaba mani nibeenamira 
ebiloongaloongwe, njia ohubasaandya hulw'ebyonoono byaabwe. 

11Bachia ohuuhalaabaniraanga abuundu waange woolerefu, nibaliinda ebiruwa 
by'Enyuumba yaange, haandi banaasiinjeenge ebisolo by'ebiyaanwa 
bisaambwa, haandi banaayaanireenge abaandu ebiyaanwa, haandi 
banaabecheengeo ohuhalaabanira abaandu. 

12Nae olwohuba beemirira abaandu ohwiinamira ebiloongaloongwe byaabwe, 
mani nibakera Abaisiraeli nibahola ebyonoono, Ese Omwaami Nasaae, maliriire 
endi njia ohubasaandya. 

13Haba sibacha ohusuda aambi naange ohuuhalaabanira koti abalaamisi, oba 
ohusuda aambi neende ebiindu byaange byoolerefu oba ohwiingira Abuundu 

Ahiramo Obwoolerefu. Nae esoni chichia ohubadiira muno ohweema hu biindu 
by'omusiro bi bahola. 

14Kata katyo, njia ohubaberesa omulimo kw'ohuliindaanga Enyuumba ya 
Nasaae, nibo abanaaholeenge emirimo kyaamwo choosi.” 

Abalaamisi 

15Omwaami Nasaae aboola ati: “Nae abalaamisi abo, ab'enono ya Sadoki, 
abadoong'a nibaliinda Abuundu waange woolerefu, Abaisiraeli baandi boosi ni 
beyaaba baandulaho, bachia ohusuda aambi naange mani baahalaabanire, 
haandi bachia ohwiichia mu moni waange ohuunyaanira amasinya neende 
amabaanga k'ebiyaanwa. 

16Abo boong'ene nibo abaneengireenge Abuundu waange Woolerefu, haandi 
banaasudeenge hu alutaari yaange ohuuhalaabanira; haandi bachia 
ohuloondaanga buli siindu si mbalagira. 

17Nibaneengirireenge mu siruwa syomu lwaanyi lwomuukati, banefwaaleenge 
engubo ndafu. Nae batefwaalaanga engubo chasonwa mu bwooya 
bw'amakoondi, nibanaabecheenge nibahalaabanira mu lwaanyi lwomuukati 
oba mukati w'Enyuumba ya Nasaae. 

18Banefwaaleenge ekofia ndafu hu mitwe chaabwe, haandi banefwaaleenge 
eloong'i ndafu. Haandi batefwaalaanga esiindu syoosi esitubusa oluuya. 

19Nae nibanaabecheenge nibatula erwaanyi ohuchia mu lwaanyi lw'erwaanyi 
eyiri abaandu, banefwaaluleengemo mberi engubo chaabwe 
ech'ohuhalaabaniramo, bachibiiha mu biseenge byoolerefu, mani befwaala 
engubo chiindi, hu ngubo chaabwe njoolerefu chihaye ohuholaanga esyonoono 
hu baandu daawe. 

20  “Abalaamisi haba sibaneebekeengeho efwiiri lyaabwe lyoosi oba baleha 
efwiiri lyaahula lyaleeya muno. Nae baneebekeenge mani baleha hooho diidi. 

21 Abulao omulaamisi onang'wecheenge amalwa naamanyire ati achia 
ohwiingira mu lwaanyi lwomuukati. 

22 Omulaamisi atadeehyaanga omuhasi mufwiirwe, oba omuhasi waloba, oba yi 
wamwe yeerusa; nae anaadeehyeenge omuhaana Muisiraeli osisiiri oteyalisaho 
n'omusaacha, oba omuhasi mufwiirwe owaali ow'omulaamisi. 

23  “Abalaamisi banekeseenge abaandu baange ohwaawuhania akatikaati 
w'ebiindu byoolerefu neende ebitaali ebyoolerefu, neende ohwaawuhania 
akatikaati w'ebiindu byalabiswa neende ebyo ebisisiiri ohulabiswa. 

24Yi huyiingana huli, abalaamisi nibo abanaheengeenge omusaango, 
nibaloondakana neende amalako kaange. Banaahuseenge ebidyaalo byaange 

mu ndaalo chaange huluundu, haandi banaahuseenge Sabbaato chaange 
njoolerefu nibaloondakana neende amalako kaange neende ebilagiro byaange. 

25  “Omulaamisi haba s'ahoyere ohusudaho aambi neende omulaambo mani 
yeehola omuundu otaali omwoolerefu; ohutusaho nikuli omulaambo kwa 
laatang'ene oba ng'ina, oba okw'omwaana wae musyaani oba omuhaana, oba 
okwa mwanaang'ina oba okwa mboochoong'ene osisiiri ohudeeha. 

26Omulaamisi nanaamaleenge ohweetusaho obutaali obwoolerefu, 
analiindeenge endaalo chitaanu-na-chibiri chibitao, hu anyala ohuba 
omwoolerefu haandi. 

27Nae hu ludaalo lu anachiire Abuundu Woolerefu, lu aneengirire mu lwaanyi 
lwomuukati, ohuuhalaabanira Abuundu Woolerefu, achia ohuyaana esiyaanwa 
sy'ohulabisibwa hwae. Ese Omwaami Nasaae, Niise oboolere. 

28  “Abalaamisi haba sibali neende omukabo daawe, ohutuso Niise omukabo 
kwaabwe. Mutababeresaanga omukabo mu Yisiraeli daawe, Niise omukabo 
kwaabwe. 

29 Banaalicheenge esiyaanwa sy'emwo, esiyaanwa sy'ebyonoono, neende 
esiyaanwa syohumala omusaango. Haandi buli siindu sinaayaanweengeyo mu 
Yisiraeli sinaabecheenge esyaabwe. 

30Mani buli bihiramo obulai mu biindu byoosi bi mutaangira ohukesa neende 
buli siyaanwa sya buli ngeri, sinaabecheenge esy'abalaamisi. Haandi 
munaabereseenge abalaamisi omugaati kutaangira ohuubbwa mu busye 
bw'engaano bu mukaanda, mani nyale ohuberesa amadaala keeng'we ehabi. 

31Abalaamisi haba sibanaalicheenge esolo oba eyoni lifwiire elyeene, oba yi 
sisolo oba eyoni liindi liitire. 

Esekeeli 45 

Omukabo kw'Omwaami kw'eloba 

1“Nimunaba nimukabana eloba, mwaawulangao esituundu mani musiyaanira 
Omwaami, sibe esyae syoolerefu. Eloba elyo lichia ohuba ekilomiita ehumi-na-
chibiri neende esituundu obuleeyi, neende ekilomiita ehumi obutakalafu. 
Esituundu esyo syoosi, syahabe esyoolerefu ohwoola buli abuundu woosi yi 
syaakama. 

2Hu loba elyo, bahaheengeho esituundu syohwoombahamo Enyuumba ya 
Nasaae, emiita emia chibiri neende amahumi kataanu (250) ohwaakanilirira hu 
nyaande chine choosi obuleeyi neende obutakalafu. Nae olwaanyi lwasyo, 
lwahabe olw'emiita amahumi kabiri neende chitaanu hu nyaande chine choosi. 

3Esyo nisyo esituundu siwahapiime, esy'ekilomiita ehumi-na-chibiri neende 
esituundu obuleeyi, neende ekilomiita chitaanu obutakalafu. Mu situundu esyo 
nimwo omwahabe Enyuumba ya Nasaae, Abuundu Ahiramo Obwoolerefu. 

4Yahabe Abuundu Woolerefu womu syaalo; lyahabe eloba ly'abalaamisi, abo 
abahalaabanira Omwaami Abuundu Woolerefu. Lyahabeemo enyuumba 
ch'abalaamisi neende Abuundu Woolerefu w'Enyuumba ya Nasaae. 

5Esituundu siindi sidoong'ao, esy'ekilomiita ehumi-na-chibiri neende esituundu 
obuleeyi, neende ekilomiita chitaanu obutakalafu, syahabe esy'Abaleefi 
abahalaabana mu Nyuumba ya Nasaae. Syahabe esyaabwe syohwoombahamo 
ebiko byaabwe. 

6“Ohwaawuhana neende Abuundu Woolerefu ao, mwahateeo esituundu siindi, 
esy'ekilomiita ehumi-na-chibiri neende esituundu obuleeyi, neende ekilomiita 
chibiri neende esituundu obutakalafu. Esyo nisyo esyahabe esy'esiko yi 
Muisiraeli yeesi anyala ohumenya.” 

Eloba ly'omutuki 

7Omutuki yesi yahabereswe eloba eliri akatikaati w'abuundu woolerefu neende 
esiko. Ohutula hu lwaaho lw'emuumbo olw'abuundu woolerefu. Eloba 
ly'omutuki lyahemeede ohwoola hu Nyaanja Hoongo ya Mediterania; Nae 
ohutula hu lwaaho lw'ebukwe, lyahemeede ohwoola hu lwaaho ly'ebukwe 
lw'esyaalo. Obuleeyi bwaalyo bwahaakane neende eloba ly'enono ya Yisiraeli 
ndala. 

8Okwo nikwo okwahabe omukabo kw'eloba ly'omutuki womu syaalo sya 
Yisiraeli. Ao mani abatuki bahaye ohwemeeda ohufwiinyiriraanga abaandu 
baange, nae balehe eloba lidoong'ereo libe ely'enono cha Yisiraeli. 

Ebiindu bi mutuki ahoyere ohuhola 

9Omwaami Nasaae aboola ati: “Eng'we abatuki bomu Yisiraeli, mulehere ao 
obwaalaba bweeng'we neende obunyaka bweeng'we. Muhole obwadyeeri 
neende ebihoyerwa. Mwaakamire ao ohwiirusaanga abaandu baange mu 
bulimo bwaabwe. Ese Omwaami Nasaae, Niise oboola. 

10  “Mwehoonyereenge elatiri chadyeeri neende ebipiimo biindi byosi 
ebyadyeeri. 

11“Esikero sya efa, esipiima ebiindu byoomu, sibe nasilala neende esikero 
sy'ebbaati, esipiima ebiindu by'amaachi. Homeri nisyo esikero sihuluundu 
esy'ebikero ebyo byoombi. Esikero sya efa neende esy'ebbaati, buli silala 
sibecheengemo silala sy'ehumi sy'ehomeri. 

12Esekeli ndala yinaakaneenge neende egera amahumi kabiri; esekeli amahumi 
kasaasaba chinaakaneenge neende emiina ndala. 

13“Sino nisyo simunaloondakanaanga nasyo nimuyaana ebiyaanwa byeeng'we: 
Munayaaneengeyo silala sya buli chisaasaba sya efa hu buli homeri y'engaano, 
neende hu buli homeri ya amabere masuungu. 

14Hu buli mafuta k'omuseituuni, munayaanangayo silala sy'ehumi sy'ebbaati hu 
buli koori. (Ekoori yiri nasilala neende ehomeri, yosi yirimo ebibbaati ehumi). 

15Ekoondi lala, linaatusweenge mu yiicho ly'amakoondi emia chibiri (200), 
akomu lwaayiro lulai lwa Yisiraeli. Munaayaaneenge esiyaanwa sy'emwo, 
esiyaanwa sisaambwa, neende esiyaanwa esy'omuleembe, mani musaba 
esilehero sy'ebyonoono byeeng'we. Omwaami Nasaae, niye olagira. 

16“Abaandu boosi abomu syaalo sya Yisiraeli, banaayireenge ebiyaanwa bino 
eyiri omutuki wa Yisiraeli. 

17Kunabechaanga omulimo kw'omutuki oyo ohuberesania esiyaanwa 
sisaambwa nisiri esilaamba, neende esiyaanwa sy'emwo, neende esiyaanwa 
sy'amalwa hu bidyaalo bw'omwoosi nikutula, neende ebidyaalo bya Sabbaato, 
neende ebidyaalo by'endaalo huluundu choosi echomu syaalo sya Yisiraeli. 
Omutuki niye onaayaaneenge esiyaanwa sy'ebyonoono, esiyaanwa sy'emwo, 
neende esiyaanwa sisaambwa nisiri esilaamba, neende esiyaanwa 
sy'ohusaasania, ohusabira Abaisiraeli baleherwe ebyonoono byaabwe.” 

Ebidyaalo 
(Hut 12:1-20; Lef 23:33-43) 

18Omwaami Nasaae aboola ati: “Hu ludaalo lutaangira mu mwoosi kwaamberi, 
munayaaneengeyo esurusi ndaaga eyitaaliho embala yoosi, mani mulabise 
Enyuumba ya Nasaae. 

19Omulaamisi anaabukuleenge hu mabaanga k'esiyaanwa sy'ebyonoono sino, 
mani akabaha hu miwaango k'Enyuumba ya Nasaae, hu soonda chine 
ch'alutaari, neende hu miwaango k'esiruwa syomu lwaanyi lwomuukati. 

20Hu ludaalo lwa chitaanu-na-chibiri olw'omwoosi, onaaholeenge otyo olwa buli 
muundu oholere esyonoono naabula esichiiririrwa oba n'atamanyire. Ao mani 
munaliindeenge Enyuumba ya Nasaae niyiri enjoolerefu. 

21  “Hu ludaalo lw'ehumi-na-chine olw'omwoosi kwaamberi, munachaakeenge 
Esidyaalo syohwiichulisa Paasaka. Hulw'embaka y'endaalo chitaanu-na-chibiri, 
munalicheenge emigaati kitaali emibbaahe. 

22Hu ludaalo luchaaka lw'esidyaalo esyo, omutuki anaatekeheenge hulwae 
neende hulw'abaandu boosi esurusi ndaaga ohuyaana koti esiyaanwa 
sy'ebyonoono. 

23Haandi hulw'embaka ch'endaalo chitaanu-na-chibiri ech'esidyaalo esyo, 
omutuki anaberesanieenge esiyaanwa sisaambwa nisiri esilaamba. Ahoyere 
haandi ohuyaanira Omwaami esurusi ndaaga chitaanu-na-chibiri, neende 

emiiku chitaanu-na-chibiri echitaalihooho embala, hu buli ludaalo lw'endaalo 
chitaanu-na-chibiri echo. Hu buli ludaalo ohuyaana ehole, yibe esiyaanwa 
sy'ebyonoono. 

24Yahatekehereho neende esiyaanwa sy'emwo, ekiloguraamu ehumi ch'obusye 
hu buli surusi neende hu buli miiku, neende elita chidatu ch'amafuta 
k'omuseituuni hu buli ekiloguraamu ehumi ch'obusye. 

25  “Hu sidyaalo sy'Ebikaali, esichaaka hu ludaalo lw'ehumi-na-chitaanu, 
lw'omwoosi kwa chitaanu-na-chibiri, omutuki anaholeenge esiindu nasilala koti 
esyo, anayaaneenge buli ludaalo hulw'embaka y'endaalo chitaanu-na-chibiri, 
esiyaanwa sy'ebyonoono neende esiyaanwa sisaambwa nisiri esilaamba, 
neende esiyaanwa sy'emwo, neende esy'amafuta k'omuseituuni.” 

Esekeeli 46 

Omutuki neende ebidyaalo 

1Omwaami Nasaae aboola ati: “Esiruwa syomu lwaanyi lwomuukati, 
esyatingaala ebukwe, sinadoong'eenge nisiri esisikaale mu ndaalo chisaasaba 
ech'ohuholeramo emirimo, nae sineekulweengeo hu ludaalo lwa Sabbaato, 
neende hu ndaalo ch'esidyaalo sy'ohulabuha hw'omwoosi. 

2Omutuki aneengiriraanga mu siseenge syoobitamo hu wiingire mu lwaanyi 
lw'erwaanyi, yeema aambi neende emiwaango ky'esiruwa. Abalaamisi 
bahoyere ohuyaanayo esiyaanwa sisaambwa nisiri esilaamba, neende 
esiyaanwa sy'ohusaasania. Omutuki aneenamireenge ao hu siruwa mani amala 
atula erwaanyi. Nae esiruwa sihoyeere ohudoong'aanga nisikuuhe ohwoola 
engoloobe. 

3Buli Sabbaato neende hu buli sidyaalo syohulabuha hw'omwoosi muyaaha, 
abaandu baneenamireenge mu moni w'Omwaami, aambi neende esiruwa ao. 

4“Hu ludaalo lwa Sabbaato, esiyaanwa sisaambwa nisiri esilaamba, omutuki 
anasiyaaneenge eyiri Omwaami. Esiyaanwa esyo sinaabecheenge 
esy'amakoondi madoto kasaasaba neende emiiku lala, koosi nikataalihooho 
embala. 

5Hu buli miiku, omutuki anaaleetereengeho ekiloguraamu ehumi ch'engaano, 
haandi hu buli ekoondi doto, anaaleetereengeho esiyaanwa sy'emwo 
y'anaanyaleenge ohuyaana. Hu buli kilo ehumi y'emwo, anaaleetereengeho elita 
chidatu ch'amafuta k'omuseituuni. 

6Hu sidyaalo syohulabuha hw'omwoosi, omutuki anayaaneengeyo esurusi 
yitaalihooho embala, neende amakoondi madoto kasaasaba, neende emiiku lala, 
koosi nikataaliho embala. 

7Hu buli surusi, neende hu buli miiku, anayaanireengeho elita ehumi neende 
chitaanu-na-chibiri ch'emwo. Hu buli koondi doto, anayaanireengeho buli 
siindu sy'adaha ohuyaana, alala neende elita chidatu ch'amafuta k'omuseituuni, 
hu buli elita ehumi neende chitaanu-na-chibiri ch'emwo chi ayaana. 

8Omutuki aneengirireenge mu siseenge syootulamo hu wiingire mu lwaanyi, 
haandi omwo nimwo mw'anaabitireenge naatula erwaanyi. 

9“Nae abaandu nibaneecheenge ohwiinamira Omwaami hu sidyaalo syosi-
syoosi, abeengirira mu siruwa sy'emwaalo, nibanaamaleenge ohwiinamira, 
banatulireenge mu siruwa sy'emukulu. Haandi abanengirireenge mu siruwa 
sy'emukulu, banatulireenge mu siruwa sy'emwaalo. Abulao omuundu 
onaabitireenge mu siruwa si yeengirireemo daawe, nae atulireenge mu siruwa 
si muli mu moni. 

10Omutuki aneengireenge abaandu nibeengira, haandi anaatuleenge abaandu 
nibatula. 

11“Hu ndaalo huluundu neende hu bidyaalo by'ebiyaanwa by'emwo, 
binaabecheenge ekiloguraamu ehumi chiyaanwayo hu buli surusi ndoto neende 
hu buli miiku. Hu buli koondi doto, omuundu anayaaneenge buli siindu sy'adaha 
ohuyaana. Hu buli ekiloguraamu ehumi ch'engaano, hunaleeterweengeho elita 
chidatu ch'amafuta k'omuseituuni. 

12“Omutuki n'ayaanayo esiyaanwa si mweene atekeehe ohuyaana eyiri 
Omwaami, esiyaanwa sisaambwa nisiri esilaamba, oba esiyaanwa 
sy'ohusaasania, banaamwikulireengeo esiruwa syomu lwaanyi lwomuukati 
esyatingaala ebukwe. Anaatekeheenge esiyaanwa sisaambwa nisiri esilaamba 
oba esiyaanwa syae sy'ohukobola alala koti lw'aholaanga hu ludaalo lwa 
Sabbaato. Ebyo nibiweere, anaatuleenge erwaanyi, mani beekalao esiruwa 
sy'erwaanyi n'amalire ohutula.” 

Esiyaanwa sya buli ludaalo 

13Omwaami aboola ati: “Buli ludaalo, onatekeheenge ekoondi doto elitaaliho 
embala, libe esiyaanwa eyiri Omwaami, esisaambwa nisiri esilaamba. 
Sinatekehebweenge buli chuli. 

14Haandi ositekeheraangaho buli chuli esiyaanwa sy'emwo eyiri Omwaami, 
esituundu silala hu buli bisaasaba by'ekilo ehumi, neende silala sya bidatu 
by'elita chidatu ch'amafuta k'omuseituuni akobbaanisiibwe neende obusye 
buchuungirwe bulai muno. Amalako k'ohuyaana sino kanaabecheenge 
ak'endaalo choosi pe. 

15Buli chuli, ekoondi doto, neende esiyaanwa sy'ebyaahulya, neende amafuta 
k'omuseituuni, binaabecheenge ebiyaanwa eyiri Omwaami, ebisaambwa 
endaalo choosi pe.” 

Ebidiira hu mutuki neende eloba 

16Omwaami Nasaae aboola ati: “Omutuki n'anabecheenge neende omwaana 
wae musyaani, mani amuberesa omukabo kw'eloba, hu loba lyae lyaali nalyo, 
eloba elyo linabecheenge ely'omwaana wae oyo neende ob'olwiibulo lwae. 

17Nae omutuki n'anabereseenge eloba lyae mulala hu bahalaabani bae, koti 
omukabo, eloba elyo linaabecheenge ely'oyo yaabereese ohwoola hu mwaaka 
kw'ohuboololwa hwae, mani likoboserwe omutuki; omutuki neende abaana bae 
basyaani nibo ababa nibanaba abeene loba elyo endaalo choosi pe. 

18Omutuki haba s'ahoyeere ohufwiinyirira abaandu n'abatusaho emyaandu 
kyaabwe. Eloba li yahakaba abaana bae basyaani, linaabecheenge hu loba 
libamukaba, mani abaandu baange bahaye ohufwiinyirirwa nibabeerusa hu loba 
lyaabwe ly'obwiibulanwa.” 

Ejokooni chohu Nyuumba ya Nasaae 

19Omusaacha oyo yaanjira hu mulyaango kw'ebiseenge byatingaala emukulu 
aambi neende esiruwa sy'emwaalo esyomulwaanyi lwomuukati. Ebyo nibyo 
ebiseenge byoolerefu eby'abalaamisi. Mani niimbona abuundu hu lwaande 
lw'ebiseenge ebyo eby'emuumbo. 

20Omusaacha oyo yamboolera ati: “Ano niwo abuundu yi balaamisi 
banaadeehereenge enyama y'esiyaanwa siyaanirwe hulw'ebyonoono, haandi 
niwo yi banoobbereenge ebiyaanwa by'obusye, ataali ohubitusa mu lwaanyi 
lw'erwaanyi, mani byaleetera abaandu omusaango.” 

21Omusaacha oyo haandi yanjira mu lwaanyi lw'erwaanyi, niyaambisira hu buli 
soonda yomu lwaanyi; niimbona endi hu buli soonda hwaliho olwaanyi. 

22Hu buli soonda hwali nihwebodoohaniaho olukaka lw'amakina, mu buli 
lwaanyi mwalimo olwaanyi ludiidi, olw'emiita amahumi kabiri obuleeyi, neende 
emiita ehumi neende chitaanu obutakalafu. 

23Buli lwaanyi lwali nilwoombahwaho esida sy'amakina ohulwebodoohania, 
neende amaika k'ohudeeheraho, ohwebodoohania buli abuundu woosi. 

24Omusaacha oyo niyamboolera ati: “Chino nicho ejokooni ch'abahalaabani 
bomu Nyuumba ya Nasaae, yi banaadehereenge ebiyaanwa bi baandu bayaana.” 

Esekeeli 47 

Omwaalo kuhulukusa nikutula mu Nyuumba ya Nasaae 

1 Omusaacho oyo yangobosayo hu mwiingira kw'Enyuumba ya Nasaae; nae 
bone, amaachi kali nikasoboha nikatulira aasi w'omwiingira w'Enyuumba ya 
Nasaae nikahulukusa nikachiira ebukwe (olwohuba Enyuumba ya Nasaae yali 
niyatingaala ebukwe). Amaachi kali nikahulukusa nikeehirira emwaalo hu 
lwaande lw'emwaalo lw'amwiingira ao, emwaalo w'alutaari. 

2Omusaacha oyo niyaanjira erwaanyi w'Enyuumba ya Nasaae nihubitira mu 
siruwa sy'emukulu, niyambodoohania ohwoola hu siruwa sy'erwaanyi, esyo 
esyali nisyatingaala ebukwe. Niimbona amaachi kahulukusa nikatulira hu 
lwaande lw'emwaalo lw'esiruwa. 

3Omusaacha oyo yakeenda n'achiira ebukwe naadiirire esikero mu muhono 
kwae. Yapiima emiita emia chitaanu (500) naachiira ebukwe, niyamboolera 
ohwaambuha amaachi. Amaachi ako kali nikaanjola sa hu bibboonge. 

4Haandi yapiima emiita chiindi emia chitaanu (500), mani niyanyambusa 
amaachi, mani amaachi ako nikaanjola hu mahuumbo. Haandi yemeedayo 
ohupiima emiita chiindi emia chitaanu (500), yaanyambusa amaachi, mani 
amaachi ako nikaanjola mu sibuno. 

5Haandi yapiima emiita chiindi emia chitaanu (500), mani nikuba omwaalo ku 
tahanyala ohwaambuha, olwohuba amaachi kakwo kali nikatumbire muno ka 
otahanyala ohwaambuha. Kali nikeeholere omwaalo kw'olusiba ku muundu 
asogamo, ku otahanyala ohwaambuhamo n'okeenda. 

6Nihwoola ao omusaacha yandeeba ati, “Ewe omwaana w'omuundu, wehaliirise 
amahuwa kano bulai?” Omusaacha oyo haandi n'ayangobosayo hu ndulo 
w'omwaalo. 

7Nae nindali ningobolayo, bone, ndabona endi, hu ndulo w'omwaalo okwo, 
hwaliho emisaala miingi muno hu buli lwaande. 

8Mani niyamboolera ati, “Amaachi kano kahulukusa nikachiira ebukwe haandi 
nikeehirira mu hooho lya Yorodaani, mani nikachuha mu Nyaanja y'Omunyu. 
Nae nikoola mu Nyaanja y'Omunyu eyo, katereesaanga amaachi kayo 
k'omuunyu ako kaba amalai. 

9Buli abuundu yi maachi ako kahulukusira, buli siindi silamu sikalimo, syahabe 
esilamu, haandi mwahabeemo eng'eeni nyiingi muno. Olwohuba amaachi kano 
kahulukusireyo, amaachi komu Nyaanja y'Omunyu ako kachia ohuba amalai. 
Buli abuundu yi mwaalo kuno kwahoole, buli siindu syahabecheenge esilamu. 

10Abanaabi baheemeenge hu genya ly'enyaanja eyo, mani baaniha enjero 
chaabwe ohwooma. Ohutula Engedi ohwoola Enegulaimu, wahabeeo abuundu 
w'ohwaaniha enjero. Mwahabeemo eng'eeni nyiingi muno echa buli ngeri, koti 
echiri mu Nyaanja Hoongo ya Mediterania. 

11Nae amaachi komu bidiba neende akomu saa; kahadoong'eenge nikalimo 
omuunyu. Haba sikahooywe kaatereeswa daawe. 

12Hu genya lw'omwaalo okwo, olwaande-n'olwaande, hwahamereho emisaala 
kya buli ngeri, ekyaamaho ebyaamo biriibwa. Amasaafu k'emisaala ekyo haba 
sikyahahoohe daawe, haandi sikyahaakameho ohwaamaho ebyaamo. Buli 
mwoosi, kyahaameengeho ebyaamo biyaaha, olwohuba amaachi kaking'weesa 

kahulukusaanga nikatula Abuundu Woolerefu. Ebyaamo byakyo byahabe 
ebyohulya, haandi amasaafu kaakyo kahabe amalesi kawonia.” 

Enjaho ch'esyaalo esyo 

13Omwaami Nasaae aboola ati: “Chino nicho enjaho ch'esyaalo 
simwahakabaniemo enono ehumi-na-chibiri echa Yisiraeli. Enono ya Yosefu 
yahanyoole emikabo chibiri. 

14Ndeechuba ohuberesa bakuuka yeeng'we esyaalo sino, musikabane 
nimwaakanirisa, mani sichia ohuba esyeeng'we. 

15“Chino nicho echichia ohuba enjaho ch'esyaalo esyo: olwaaho lw'emukulu, 
lutula hu Nyaanja Hoongo, niluchiira Hetulooni, ohwoola hu mulyaango kwa 
Hamati, haandi ohwoola Sadadi. 

16Lwahabite Bberoota, Sibbiraimu (esiri akatikaati w'olwaho lukabula obwaami 
bwa Damasiko neende obwa Hamati), mani luchie lwoole Hasaritatikooni, esiri 
hu lwaaho lwa Haurani. 

17Olwaaho lw'emukulu, lwahatule hu Nyaanja Hoongo ya Mediterania, lwiiche 
lwoole Hasarenoni esiri ebukwe, hu lwaaho neende Damasiko, neende Hamati 
hu lwaande lw'emukulu. Luno nilwo olwaaho lw'emukulu. 

18“Olwaaho lw'ebukwe luchia ohwihirira emwaalo, nilulutulira akatikaati wa 
Hasarenoni neende Damasiko, mani lwoole hu Mwaalo kwa Yorodaani, 
okukabula Gileadi hu lwaande lw'ebukwe neende esyaalo sya Yisiraeli hu 
lwaande lw'emuumbo, ohwoola Tamari, esiri hu Nyaanja y'Omunyu. Olwo nilwo 
olwaaho lw'ebukwe. 

19“Olwaaho lw'emwaalo, lutula Tamari, mani nilwoola hu maachi ka Meribba, 
mani niluchia hu haalo hali hu lwaaho neende Misiri, ohwoola hu Nyaanja 
Hoongo ya Mediterania. Olwo nilwo olwaaho lw'emwaalo. 

20“Olwaaho lw'emuumbo lwahabe Enyaanja Hoongo ya Mediterania, ohutula hu 
lwaaho lw'emukulu, ohwoola abuundu atingaalire hu mulyaango kwa Hamati. 
Olwo nilwo olwaaho lw'emuumbo. 

21“Mwahakabane esyaalo sino mu njia cheeng'we. 

22Mwahakabane esyaalo sino nimuhubba eha, sibe esyeeng'we sy'olwibulano, 
neende walukeenda babamenyamo, haandi abeebuliire mweeng'we abaana, 
bosi bahoyere ohunyoola omukabo nimukabana esyaalo ohweema hu nono cha 
Yisiraeli. Abo bahabalwe koti abeebulanwa ba Yisiraeli badyeeri, haandi 
bahakabanire alala naang'we mu nono cha Yisiraeli. 

23Mu nono yi walukeenda yahabeemo, omwo nimwo mumwahamubeereenge 
omukabo kw'eloba lyae. Nilwo lu Ese Omwaami Nasaae, mboolere.” 

Esekeeli 48 

Ohukabana eloba ohweema hu nono 

1“Kano niko ameeta k'enono echo: Ohuchaakira hu lwaaho lw'emukulu, ohutula 
hu Nyaanja Hoongo ya Mediterania n'obitira hu ndulo w'engira ya Hetulooni, 
ohwoola hu mulyaango kwa Hamati, haandi ohwemeedayo ohwoola Hasarenoni 
(esiri hu lwaaho lw'emukulu lukabula obwaami bwa Damasiko neende obwa 
Hamati), ohutulira hu lwaaho lw'ebukwe ohwoola hu lwaaho lw'emuumbo. 
Enono ya Daani yahanyoole omukabo mulala. 

2Aseri yahanyoole omukabo mulala kw'eloba lisibiraane neende ely'enono ya 
Daani, ohutulira ebukwe ohwoola emuumbo. 

3Nafutaali yahanyoole esituundu sisibiraane neende esy'Aseri, ohutulira 
ebukwe ohwoola emuumbo. Yahanyoole omukabo mulala. 

4Manaase yahanyoole esituundu sisibiraane neende esya Nafutaali, ohutulira 
ebukwe ohwoola emuumbo. Yahanyoole omukabo mulala. 

5Efuraimu yahanyoole esituundu sisibiraane neende esya Manaase, ohutulira 
ebukwe ohwoola emuumbo. Yahanyoole omukabo mulala. 

6Rubbeeni yahanyoole esituundu sisibiraane neende esya Efuraimu, ohutulira 
ebukwe ohwoola emuumbo. Yahanyoole omukabo mulala. 

7Yuda yahanyoole esituundu sisibiraane neende esya Rubbeeni, ohutulira 
ebukwe ohwoola emuumbo. Yahanyoole omukabo mulala. 

Esituundu sikabuhaane esiri akatikaati w'omukuunda 

8“Esituundu sisibiraane neende esya Yuda, ohutulira ebukwe ohwoola 
emuumbo, niwo owahabe esituundu sikabuhaane simwahaleheo. Obutakalafu 
bw'eloba elyo bwahabe ekilomiita ehumi-na-chibiri neende esituundu ohutulira 
emukulu ohwoola emwaalo, haandi obuleeyi bwaalyo bwahaakane neende 
obw'emikabo ch'enono, ohutulira ebukwe ohwoola emuumbo. Enyuumba ya 
Nasaae yahabe mu situundu sy'eloba lino. 

9Esituundu sikabuhaane sino simwahaawulire Omwaami, syahabe ekilomiita 
ehumi-na-chibiri neende esituundu obuleeyi, neende ekilomiita ehumi 
obutakalafu. 

10Abalaamisi bahanyoole omukabo ohutula hu loba lino elyaawuliirwe 
Omwaami. Ohutulira ebukwe ohwoola emuumbo, esituundu syaabwe syahabe 
ekilomiita ehumi-na-chibiri neende esituundu, nae ohutulira emukulu ohwoola 
emwaalo syahabe ekilomiita chitaanu. Enyuumba ya Nasaae yahabe akati 
w'esituundu sy'eloba lino. 

11Abuundu woolerefu ano yahabe ew'abalaamisi b'olwiibulo lwa Sadoki. Abo 
nibo abadiira bulai amalako kaange, haandi abatachookaaniraho alala neende 
Abaisiraeli baandi mu huhola ebyonoono, koti lu Baleefi basyaabwe 
bechokaania. 

12Esituundu si balaamisi bahanyoole syahabe esituundu sikabuhaane, 
esyakabulwa ohutula hu situundu sy'eloba syoolerefu, Abuundu Ahiramo 
Obwoolerefu. Esituundu esyo syahasibirane neende esy'Abaleefi. 

13Abaleefi bosi bahabe neende esituundu syaabwe sikabuhaane, esisibiraane 
neende esy'abalaamisi hu lwaande lw'emwaalo lw'eloba lyaabwe. Esituundu 
sy'eloba lyaabwe syosi syahabe ekilomiita ehumi-na-chibiri neende esituundu 
ohutulira ebukwe ohwoola emuumbo, neende ekilomiita chitaanu ohutulira 
emukulu ohwoola emwaalo. 

14Esituundu sy'eloba esy'Omwaami, nisyo esituundu sihiramo obulai mu syaalo 
esyo syoosi. Haandi haba sibahasikuseenge daawe, oba ohusyofwoong'aniamo 
neende esiindi daawe, oba ohusihola ohuba esy'omuundu wuundi daawe. 
Olwohuba syoolerefu haandi sy'Omwaami nisyo. 

15“Esituundu sikabuhaane sy'eloba sidoong'ereo, sy'ekilomiita ehumi-na-chibiri 
neende esituundu obuleeyi, neende ekilomiita chibiri neende esituundu 
obutakalafu, syohwehoonyerwa neende abaandu boosi. Syahoombahemwo 
esiko, neende ohubaamo olwaayiro. Esiko syahabe akatikaati w'esituundu 
sy'eloba esyo, 

16haandi syahakanilire hu nyaande chine choosi, emiita elifu chibiri neende 
emia chibiri neende amahumi kataanu (2,250) hu buli lwaande. 

17Esiko esyo, syahabodoohanwe neende abuundu wabula esiindi ow'emita emia 
ndala neende amahumi kabiri neende chitaanu (125) hu lwaande lw'emukulu 
neende olw'emwaalo, olw'ebukwe neende olw'emuumbo. 

18Esituundu sy'eloba sidoong'ereo, esisibiraane neende esituundu syoolerefu, 
obuleeyi bwaalyo ekilomiita chitaanu hu lwaande lw'ebukwe, haandi ekilomiita 
chitaanu hu lwaande lw'emuumbo, nilyo eloba linaalimweengemo ebyohulya 
by'ohuliisa abaandu bahalaabanira mu siko. 

19Esituundu sy'eloba esyo sinalimwaanga neende abaandu bahalaabanira mu 
siko, abatula mu nono choosi echa Yisiraeli. 

20Esituundu sy'eloba simwahaawulemo esyo, syoosi syahabe ekilomiita ehumi-
na-chibiri neende esituundu hu nyaande choosi, n'obaalireho esituundu 
syoolerefu neende owohwoombahamo esiko. 

21“Esituundu sidoong'ereo hu nyaande choombi, ebukwe neende emuumbo 
w'ebiindu bino, Enyuumba ya Nasaae, eloba ly'abalaamisi, neende ely'Abaleefi, 
neende esiko, lyahabe eloba ly'omutuki. Esituundu sy'eloba ly'omutuki esyo 

syahaloonde olwaaho lusikabula neende omukabo kw'enono, ohwoolera elalira 
obuleeyi bwa ekilomiita ehumi-na-chibiri neende esituundu, ohutula hu lwaaho 
lw'ebukwe ohwoola hu lwaaho lw'emuumbo. Esituundu syoolerefu neende 
Enyuumba ya Nasaae byahabe akati w'esituundu sy'eloba ly'omutuki. 

22Amaloba k'Abaleefi neende ak'esiko kahabe akati w'omukabo kw'omutuki. 
Omukabo kw'omutuki kwahabe akati w'omukabo kwa Yuda hu lwaande 
lw'emukulu, neende omukabo kwa Bbenjamini hu lwaande lw'emwaalo. 

Omukabo kw'eloba kw'enono chiindi 

23“Nae enono chidoong'ereyo, chahakabane eloba chiti: Bbenjamini yahayire 
esituundu sy'eloba sichaakira hu lwaaho lw'ebukwe ohwoola hu lwaaho 
lw'emuumbo. Yahanyoole omukabo mulala. 

24Simeoni yahayire esituundu sisibiraane neende esya Bbenjamini, ohutulira hu 
lwaande lw'ebukwe ohwoola hu lwaande lw'emuumbo. Yahanyoole omukabo 
mulala. 

25Yisakari yahayire esituundu sy'eloba sisibiraane neende esya Simeoni, 
ohutulira hu lwaande lw'ebukwe ohwoola hu lwaande lw'emuumbo. 
Yahanyoole omukabo mulala. 

26Sebbulooni yahayire esituundu sy'eloba sisibiraane neende esya Yisakari, 
ohutulira hu lwaande lw'ebukwe ohwoola hu lwaande lw'emuumbo. 
Yahanyoole omukabo mulala. 

27Gaadi yahayire esituundu sy'eloba sisibiraane neende esya Sebbulooni, 
ohutulira hu lwaande lw'ebukwe ohwoola hu lwaande lw'emuumbo. 
Yahanyoole omukabo mulala. 

28Nae hu lwaande lw'emwaalo lw'esituundu sy'eloba ly'enono ya Gaadi, 
olwaaho lw'esyaalo sya Yisiraeli lwahatule Tamari mani lwoole hu maachi ka 
Meribbati-kadesi, mani lwemeede ohwoola hu haalo hali Misiri, ohwoola hu 
Nyaanja Hoongo ya Mediterania. 

29Omwaami Nasaae aboola ati, “Eyo niyo engeri yiimwahakabaniremo eloba 
ly'esyaalo esyo nimuhubba eha, mani muliberese Abaisiraeli ohweema hu nono 
chaabwe, haandi ekyo nikyo ekyahabe emikabo kyaabwe.” 

Ebiruwa bya Yerusalemu 

30 Chino nicho emilyaango ky'esiko sya Yerusalemu: Hu lwaande lw'emukulu, 
olwahabe olw'emiita elifu chibiri neende emia chibiri neende amahumi kataanu 
(2,250) obuleeyi, 

31lwahabeeho ebiruwa bidatu. Buli siruwa syahakulihwe eliita ly'enono ndala: 
esiruwa sya Rubbeeni, esiruwa sya Yuda, neende esiruwa sya Leefi. 

32Hu lwaande lw'ebukwe olwahabe olw'emiita elifu chibiri neende emia chibiri 
neende amahumi kataanu (2,250) obuleeyi, lwahabeeho ebiruwa bidatu: 
esiruwa sya Yosefu, esiruwa sy'enono ya Bbenjamini, neende esiruwa sy'enono 
ya Daani. 

33Hu lwaande lw'emwaalo, olw'emiita elifu chibiri neende emia chibiri neende 
amahumi kataanu (2,250) obuleeyi, lwahabeeho ebiruwa bidatu: esiruwa 
sy'enono ya Simeoni, esiruwa sy'enono ya Yisakari, neende esiruwa sy'enono ya 
Sebbulooni. 

34Hu lwaande lw'emuumbo, lwosi olwahabe olw'emiita elifu chibiri neende 
emia chibiri neende amahumi kataanu (2,250) obuleeyi, lwahabeeho ebiruwa 
bidatu: esiruwa sy'enono ya Gaadi, esiruwa sy'enono ya Aseri, neende esiruwa 
sya Nafutaali. 

35Obuleeyi bwoosi alala obw'esida ohwebodoohania esiko, bwahabe emiita elifu 
chitaanu-na-chine (9,000). Haandi eliita ly'esiko esyo ohutula oludaalo olwo 
ohuchia mu moni, lyahabe “Omwaami-ali-Ano.” 

  



1744 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Danieli 

Danieli 1 

Olukano lwa Danieli neende abaasye 
1:1—6:28 

Danieli neende abaasye baleetwa mu dooho lya Nebukadineesa 

1 Mu mwaaka kwohudatu okw'obutuki bwa Yehoyakimu omutuki wa 
Buyudaaya, Nebukadineesa omutuki wa Bbabbilooni, yaseeta Yerusalemu mani 
n'asyebodoohania. 

2Mani Omwaami n'amuleha n'awaamba Yehoyakimu omutuki wa Buyudaaya, 
alala neende ebiindu biindi ebyomu nyuumba ya Nasaae; mani n'abiyira mu 
syaalo sya Sinaari, mu sabo lya nasaae wae, mani n'abita mu sibiihiro sya nasaae 
wae. 

3Mani omutuki n'alagira Asupenaasi, omulooe wae muhuluundu, adoole mu 
Baisiraeli bawaambe, abaana baraaga ab'olwiibulo lw'abatuki neende abatula 
mu madaala mahunuufu. 

4Yali owohudoola abaraaga abataaliho embala hu mibiri kyaabwe, ababoneha 
bulai, abakesi, haandi abaangu b'ohweekesa, haandi abanyala ohuhalaabanira 
mu dooho ly'omutuki. Asupenaasi yahuutirwa ohubeekesa ohusoma, 
ohwandiika neende ohulomaloma olulimi lw'Abakaludaaya. 

5Omutuki yalagira ati buli ludaalo bababereseenge ebyohulya neende 
ebyohung'wa bilai bi mutuki yalichaanga haandi yang'wechaanga. Bali 
abohweekeswa bati ohumala embaka y'emyaaka kidatu, nikiba nikiweereho, hu 
bamale bachie babaanjule eyiri omutuki. 

6Mu baraaga badoolwamo nimwo omwaali Danieli, Hanania, Misaeli neende 
Asaria, boosi bali ab'enono ya Yuda. 

7Mani omuhuluundu wa bahalaabani balooye naakuliha abaraaga abo ameeta 
kano: Danieli n'amukuliha ati, Bbelitesaasa, Hanania n'amukuliha Sadiraka, 
Misaeli n'amukuliha Mesaka n'amukuliha nae Asaria n'amukuliha ati, 
Abbedinego. 

8Nae Danieli n'aheengao ohutalya ebyohulya bilai by'omutuki, oba ohung'wa 
amalwa omutuki kayang'wechaanga, n'atadaha ohulya ebyohulya by'omusiro. 
Mani sakira, yasaba omuhuluundu w'abalaawe amukwiire esisa ahaye ohuhola 
ebitamuhoyera. 

9Mani Nasaae n'aberesa Danieli ehabi yohuheerwa muno neende ohukwiirwa 
esisa mu moni wa Asupenasaari omuhuluundu wa balooye. 

10Mani omuhuluundu w'abalaawe n'aboolera Danieli ati: “Ese tya omwaami 
waange omutuki, omweene niye owalagira ebyohulya bi muhoyere ohulya 

neende ebyohung'wa byeeng'we. Nae n'abona ati haba simubonehana bulai koti 
abaraaga baasyeeng'we, omutuki anyala ohuhola bubi mani yanjita.” 

11Nae Danieli n'aboolera omuliindi yi muhuluundu wa balooye yali niyadoola 
ohuliinda Danieli, Hanania, Misaeli, neende Asaria ati: 

12“Hwekweeda oteemeho abahalaabani bao embaka y'endaalo ehumi; leha 
batubereseenge elyaani lyoong'ene ohulichaanga, neende amaachi koong'ene 
ohung'wechaanga. 

13Mani ochia ohutukeraania neende abaraaga balya ebyohulya bilai ebitula hu 
meesa y'omutuki, mani omweene oheengeo esy'ohuhola ohweema hu ngeri 
yihubonehanamo.” 

14Mani omuliindi oyo n'afukiirira ohubateema hulw'embaka y'endaalo ehumi. 

15Endaalo ehumi nichawa, abaraaga bano babonehana bulai muno haandi bali 
nibahomeere muno ohuhira abaraaga baandi boosi abalichaanga ebyohulya 
byali bitulaanga hu meesa y'omutuki. 

16Mani ohutula hu ludaalo olwo, omuliindi oyo n'abatusa hu byohulya bilai 
neende hu by'ohung'wa bilai byohu meesa y'omutuki, mani n'ababeresaanga 
elyaani lyoong'ene ohulya. 

17Mani Nasaae n'aberesa abaraaga bane bano amakesi neende ohumanya bi 
beekesa byoosi bwaangu muno. Nae Danieli nameedwaho ohumanyaanga 
amahuluundu k'ohuboneherwa neende ak'ebilooto. 

18Mani ebiha bi omutuki Nebukadineesa bi yalagira ati baanjulwe, 
omuhuluundu w'abalaawe n'abayira babaanjule eyiri omutuki. 

19Omutuki naalomaloma nabo, mani nasiimamo Danieli, Hanania, Misaeli, 
neende Asaria ohuhiramo mu boosi. Mani bane bano nibadoolwamo ohuba 
abahalaabani b'omutuki. 

20Mani mu buli siindu sy'amakesi neende ohumanya si omutuki yabateebaanga, 
yabona ati, bane bano bahira amahabi ehumi abalakusi boosi neende ab'amayia 
boosi abomu butuki bwae bwoosi. 

21Danieli yadoong'a mu dooho ly'omutuki ohwoola mu mwaaka kutaangira 
okw'omutuki Siiraasi omutuki wa Pa. 

Danieli 2 

Esilooto sya Nebukadineesa 

1Mu mwaaka kwohubiri okw'obutuki bwae, Nebukadineesa naloota ebilooto; 
niyeyendeherera muno mu mwooyo, mani endoolo nichihaya ohumuyira. 

2Ao omutuki Nebukadineesa n'atuma balaange abalakusi bae, ab'amayia bae, 
neende abahiingi bae neende Abakalidaaya, ohumutuumbulira esilooto syae. 
Beecha beeyekesa eyiri omutuki. 

3Omutuki yababoola ati: Ndootere esilooto, mani nindeyendeherera muno 
olwohuba mbeere ndaha ohumanya esiindu si ndootere. 

4Mani Abakalidaaya nibaboolera omutuki bati: “Ewe omutuki, yiindira! 
Tuboolere esilooto sy'olootere, hu hwemeeo huhuboolere amahuluundu kasyo.” 

5Omutuki yabakobolamo ati: “Maliriire endi nimutamboolera esilooto si 
ndootere mani amahuluundu kasyo, njia ohubatema-tema, mani enyuumba 
cheeng'we choosi chisihirire. 

6Nae nimumboolera esilooto neende amahuluundu kasyo, njia ohubaberesa 
ebiyaanwa neende emikabo haandi mbahole mube ab'oluyaali lw'amaani. Mani 
sakira, mumboolere esilooto neende amahuluundu kasyo.” 

7Nabo nibakobolamo ehabi lyohubiri bati: “Ewe omutuki, tuboolere esilooto 
sy'olootere, naafwe fweesi huchia ohuhuboolera amahuluundu kasyo.” 

8Omutuki mani n'abakobolamo ati: “Bulaanu manyire obwadyeeri endi muli 
ohuteemaho ohusudya ebiha, olwohuba mubwene koti lu maliriire 

9endi nimutamboolera esilooto, mweesi muli neende omusaango nasilala. 
Mufukiirisaanie ohumboolera eby'ohuubbachakania neende ohuhubbakania 
emboosi nimusuubira muti ebiindu bichia ohukaluuhana ebiha nibibitireo. Mani 
mumboolere esilooto, hu manye endi munyala ohumboolera amahuluundu 
kasyo.” 

10Abakalidaaya nibakobola mu mutuki bati: “Abulao omuundu kata mulala hu 
syaalo onyala ohuhola esiindu sy'osaba. Olwohuba abulao omutuki yeesi, 
noomba omutuki w'oluyaali luhoongo muno, owali nasabire ow'amayia wae, 
oba ow'amaya wae, oba omuhingi wae, esiindu sifwaanana sityo. 

11Ewe omutuki, esiindu sy'oli ohudaha, sidinyu nisyo, abulao omuundu onyala 
ohusihuboolera, ohutusaho banasaae, haandi banasaae haba sibamenya alala 
naafwe.” 

12Ao mani omutuki n'anyoolera muno haandi niyaalabira elalira muno, mani 
n'alagira ati abakeraki b'amakesi boosi mu Bbabbilooni basihiriswe. 

13Mani elako nilituswa liti, abakeraki b'amakesi boosi bohwiitwa. Mani 
nibakiiya Danieli neende abaasye, bosi ohubeeta. 

Nasaae yeekesa Danieli amahuluundu k'esilooto sy'omutuki 

14Mani Danieli naachia eyiri Arioki, omudumisi w'abaliindi b'omutuki, oweechia 
ohwiita abakeraki b'amakesi bomu Bbabbilooni. 

15Mani Danieli n'ateeba Arioki, omudumisi w'amaye k'omutuki ati: “Lwasiina 
omutuki atusire elako lyaalaba lityo?” Mani Arioki n'aboolera Danieli koti 
ebiindu lu byali. 

16Mani Danieli naachia niyekweeda omutuki amubereseho ebiha, anyale 
ohweekesa omutuki amahuluundu k'esilooto. 

17Mani Danieli n'akobolayo engo, n'aboolera abaasye Hanania, Misaeli, neende 
Asaria, ebibeereo, 

18mani n'ababoolera ati, basabe Nasaae wo muukulu, abakwiire esisa hu biindu 
bidiira esy'engiso sino, mani Danieli neende abaasye bahaye ohwiitirwa alala 
neende abakeraki b'amakesi bomu Bbabbilooni. 

19Mani esiro esyo, esy'engiso sino nisibonehera Danieli. Mani Danieli n'afumia 
Nasaae wo muukulu 

20n'aboola ati: “Eliita lya Nasaae likiniswe endaalo choosi, olwohuba mukesi 
haandi w'amaani. 

21Niye okaluuhania ebiha neende endaalo; niye otusaho abatuki haandi niye 
otaao abatuki; niye oberesa abakesi amakesi neende ohumanya eyiri abo 
abamanyire.” 

22Niye obwiihula eby'engiso neende eby'amayia; amanyire ebiri mu siirima, 
haandi obulafu bwamwebodoohania. 

23Hweebasa haandi hufumia, Ewe, Nasaae wa bakuuka yeefwe. Olwohuba 
wumbereese amakesi neende amaani, haandi bulaanu, omalire ohunjekesa si 
huhusabire. Otwekeese eyo si mutuki adaha. 

Danieli aboolera omutuki esilooto neende amahuluundu kasyo 

24Ao mani Danieli naachia eyiri Arioki, yi mutuki yali n'atumire ohusihirisa 
abakeraki b'amakesi bomu Bbabbilooni, n'amuboolera ati: “Otasihirisa 
abakeraki b'amakesi bomu Bbabbilooni. Njire eyiri omutuki, mani ese njia 
ohweekesa omutuki amahuluundu k'esilooto syae.” 

25Mani bwaangu-bwaangu, Arioki naayira Danieli mu moni w'omutuki. Arioki 
n'aboolera omutuki ati: “Mbukaanire mulala hu Buyudaaya abanyakibwa, 
onyala ohuhuboolera amahuluundu k'esilooto syao.” 

26Mani omutuki n'ateeba Danieli, yi liita lyae liindi lyali Bbelitesaasa, ati: “Ewe 
onyala ohumboolera esilooto si ndaaloota neende amahuluundu kasyo?” 

27Mani Danieli n'akobolamo ati: “Ewe omutuki, esy'engiso sy'osabire, abulao 
omukeraki w'amakesi onyala ohusihuboolera, oba abalakusi, oba ab'amayia, 
oba abahiingi, oba abasomera eby'eng'iniing'ini.” 

28Nae yiluwo Nasaae oli muukulu, obwiihula eby'engiso. Mani niye ohwekeese, 
ewe Omutuki Nebukadineesa, ebiindu bichia ohukwaao mu ndaalo chichiaayo. 
Esilooto syao, neende bi waboneherwa niweyaliise nibyo bino: 

29“Ewe omutuki, niwali niweyaliise mu sitaanda syao, waloota ebyahakweeo, 
haandi Nasaae obwiihula eby'engiso, yahweekesa ebyahakweeo. 

30Nae ese, esy'engiso sino simbwihuliirwe, ataali mbwe ndi omukesi ohuhiraho 
abaandu balamu baandi boosi, nae simbwihuliire, hu ewe omutuki, onyale 
ohumanya amahuluundu k'esilooto syao, haandu omanye ebibaaso 
byahwiichira mu mutwe kwao. 

31“Ewe omutuki, watingaala mani n'obona esifwaanani sihoongo, nisihweemere 
mu moni wao. Esifwaanani esyo syali nisineng'aneng'a muno haandi emboneha 
yasyo yali niyitiisa. 

32Omutwe kwasyo, kwali okw'esaabbu ndai muno. Esirifu neende amahono 
kasyo byali eby'efeesa. Enda yasyo neende amataango kasyo byali eby'esihomo. 

33Amakulu kasyo kali ak'ebichuma. Ebisiisiro byasyo, esituundu siindi syali 
esy'ebichuma, esituundu siindi syali esy'eloba lyohuloongera. 

34Mani niwali n'ositingaala, ekina hoongo lyalikuha elyeene lyoong'ne ohutula 
hu lwaanda, n'abulao olidiirireho, mani nilihuya ebisiisiro by'esifwaanani 
by'ebichuma neende eby'eloba, mani nibinyoonyoboha byoosi. 

35Mani esyuuma, neende eloba, neende esihomo, neende efeesa, neende 
esaabbu, byoosi nibifuniha-funihamo mu bituundu-tuundu, mani nibyehola koti 
omuhuuchi kwohu lwaanyi mu ndaalo ch'esiminyu. Mani omuyaka 
nikubidumuulira elalira, nisibulao esyadoong'ao kata nabudiidi. Nae ekina 
hoongo lyahuya esifwaanani esyo, mani nilyehola olugulu luhoongo olwabwiiha 
hu syaalo syoosi. 

36“Esilooto esyo syali sino. Bulaanu huchia ohuboolera omutuki amahuluundu 
k'esilooto esyo. 

37Ewe, ewe omutuki, omutuki w'abatuki boosi, yi Nasaae wo muukulu yaberesa 
obutuki, obunyala, neende amaani, neende oluyaali. 

38Mani haandi yata mu bunyala bwao abaandu neende ebisolo byomu siino, 
neende amayoni komu bbanga, yahuba obunyala bwohubituka byoosi, buli yi 
bimenya woosi. Ewe niiwe omutwe k'esaabbu. 

39Ewe niwahatuleo, wahabeeo obutuki buundi, obutaakana neende obwao. 
Obwo nibuweereo, wahabaeeo obutuki bwohudatu obw'esihomo, obwahatuke 
esyaalo syoosi. 

40Obutuki bwohune bwahabe obw'amaani koti esichuma, olwohuba esichuma 
sifunaka-funaka ebiindu boosi mu bituundu-tuundu mani syabinyonyobola. 

Mani koti lu sichuma sisya mani syafunaka-funaka ebiindu, obutuki obwo 
bwahasye mani bufunake-funake obutuki bwataangira buno boosi. 

41Haandi koti lu wabona amakulu neende ebisiisiro, esituundu siindi nisiri 
esy'eloba, haandi esituundu siindi nisiri esy'esichuma, obutuki obwo bwahabe 
obukabuhaanemo. Nae bwahabeemo amaani koti ak'esichuma, koti sa lu 
wabona esichuma syubbaniemo neende eloba. 

42Haandi koti lu ebisiisiro by'amakulu esituundu siindi syali esy'esichuma 
neende esituundu siindi esy'eloba, mani obutuki obwo bwahabe butyo, 
esituundu siindi esy'amaani, esituundu siindi esikata. 

43Mani koti lu wabona esichuma syubbaniemo neende eloba, mani abatuki 
b'obutuki obwo bahateemeho ohwehubbania mu hudeehisania, nae haba 
sibahomirire alala koti lu esichuma sitanyala ohwehubbaania alala neende 
eloba. 

44Mani mu ndaalo ch'abatuki, Nasaae wo muukulu yahateeo obutuki 
butahasihiriswe daawe; haandi obutahayiingirwe neende abaandu baandi 
daawe. Bwahafunake-funake mani bunyoonyobole obutuki buno bwoosi mani 
nibusihirisa obutuki buundi bwoosi. Mani obutuki obwo bwahayiindire endaalo 
choosi. 

45Koti sa lu wabona ekina elyeene nilimekuha hu lwaanda lyoong'ene, naabulao 
omuundu olidiirireho, haandi koti lyafunaka-funaka esichuma neende esihomo, 
eloba neende efeesa, neende esaabbu. Nasaae w'Obunyala ahweekese ewe 
omutuki ebiindu byahabeeo mu ndaalo chichiaayo. Huboolere obwadyeeri 
bweene koti esilooto lu syali, haandi amahuluundu kasyo niko ako, ataali 
ohukana-kanaho daawe.” 

Omutuki aberesa Danieli omukabo 

46Ao mani omutuki Nebukadineesa nagunama aasi, naata obweeni bwae hu 
loba, mani niyeesa oluyaali mu Danieli. Mani n'alagira ati bayaanire Danieli 
ebiyaanwa, haandi bamunioohesere obubbaani. 

47Mani omutuki n'aboolera Danieli ati: “Mubwadyeeri bweene, Nasaae wao niye 
Nasaae wa banasaae, haandi Omwaami w'abatuki, haandi omubwihuli 
w'ebyengiso, olwohuba onyalire ohutuumbula esy'engiso sino.” 

48Mani omutuki n'aberesa Danieli oluyaali lw'aakulu muno neende ebiyaanwa 
biingi muno, mani n'amuhola ohuba omuhunuufu muno mu situndu syoosi esya 
Bbabbilooni, haandi n'amuhola ohuba ohulira abakeraki b'amakesi bomu 
Bbabbilooni. 

49Mani Danieli n'asaba omutuki ati adoole Sadiraka, Mesaka, neende 
Abbedineego mani ababerese obunyala mu butuki bw'esituundu sya 
Bbabbilooni. Nae Danieli n'adoong'a mu dooho ly'omutuki. 

Danieli 3 

Nebukadineesa alagira buli muundu ohwiinamira esifwaanani sy'esaabbu 

1Omutuki Nebukadineesa mani niyetaanya esifwaanani sy'esaabbu, obuleeyi 
bwasyo bwali emiita amahumi kabiri neende chitaanu-na-chibiri, nae 
obutakalafu bwasyo bwali emiita chidatu. Mani n'asita hu sipaapi sya Duura, mu 
situundu sya Bbabbilooni. 

2Ao mani omutuki Nebukadineesa n'alagira ohubuusa alala abachweenufu bae 
boosi, bagafana, abaloonderera hu bagafana, abakeraki b'amakesi, ababiihi, 
abaheengi b'emisaango, neende abahunuufu boosi abomu situundu esyo 
ohuchia ohubaao hu omuholo kw'ohuyaanwayo esifwaanani si mutuki 
Nebukadineesa yali n'ateereo. 

3Mani abachweenufu, bagafana, abaloonderera hu bagafana, abakeraki 
b'amakesi, ababiihi, abakayi, ab'amalako, neende abahunuufu boosi abomu 
situundu esyo nibebuusa alala hu muholo kwohuyaanwayo esifwaanani si 
mutuki Nebukadineesa yali n'ateereo. Mani nibeema mu moni w'esifwaanani si 
Nebukadineesa yali n'ateereo. 

4Mani oyo olagira n'alagira mu kono ly'aakulu n'aboola ati: “Eng'we, abaandu 
ab'oluyia lwoosi, neende abomu byaalo byoosi, neende ab'enimi choosi 
muhuutirwa muti, 

5nimunawulireenge olwiika, amalere, aduungu, ebidiingidi, obuhana, 
nibuhubbwa, neende buli sihubba syoosi nisihubbwa, muli aboohukwa aasi 
mani mwenamira esifwaanani sy'esaabbu si mutuki Nebukadineesa ateereo. 

6Mani oyo yeesi onahayeenge ohukwa aasi mani yeenamira esifwaanani, mu 
siha syeene esyo, achia ohusukunwa mu tanuuru lyaaduha omuliro.” 

7Mani sakira, abaandu ab'oluyia lwoosi, neende abomu byaalo byoosi, neende 
ab'enimi choosi nibawuliraanga ekono ly'olwiika, amalere, aduungu, ebidiingidi 
neende obuhana nibihubbwa, neende buli sihubba syoosi nisihubbwa, 
bakwiichaanga aasi mani nibeenamira esifwaanani si mutuki Nebukadineesa 
yali n'ateereo. 

Abeecha ba Danieli badatu babuulwayo hulw'obujeemu 

8Mani sakira, mu biha ebyo Abakalidaaya baandi embaliha yabadiira mani 
nibasitaka Abayudaaya omusaango. 

9Baboolera omutuki Nebukadineesa bati: “Ewe omutuki, yiindira endaalo 
choosi! 

10Ewe omutuki, wataao elako oti, buli onawulireenge ekono ly'olwiika, amalere, 
aduungu, endiingidi, neende obuhana nibihubbwa, neende buli sihubba 
nisihubbwa, anaakwiicheenge aasi mani yeenamire esifwaanani sy'esaabbu. 

11Haandi oti buli onahayeenge ohukwa aasi mani yasiinamira achia 
ohusukunwaanga mu tanuuru yaaduha omuliro. 

12Yiruwo Abayudaaya bano ba wadoola ohuhulira esituundu sya Bbabbilooni: 
Sadiraka, Mesaka, neende Abbedineego. Ewe omutuki, abasaacha bano 
bahulekeeresa. Haba sibeenamira esifwaanani sy'esaabbu si wataao, oba 
ohuhalaabanira banasaae bao.” 

13Ao mani etima nilidiira Nebukadineesa, n'alagira ati baleete Sadiraka, Mesaka 
neende Abbedineego. Mani nibabaleeta mu moni w'omutuki. 

14Mani Nebukadineesa n'abateeba ati: “Eng'we, Sadiraka, Mesaka, neende 
Abbedineego, syadyeeri nisyo mbwe muhayire ohuhalaabanira banasaae 
baange, oba ohwiinamira esifwaanani sy'esaabbu si ndataao? 

15Mani bulaanu, nimuli abeetekefu nimuwulira ekono ly'olwiika, amalere, 
aduungu, ebidiingidi, neende obuhana, neende buli siindu sihubba nisihubbwa, 
ohukwa aasi mani mwenamira esiloongaloongwe si ndataao, ebiindu 
binababeere bulai. Nae nimuhaya ohusiinamira, muchia ohusukunwa bwaangu 
muno mu tanuuru lyaaduha omuliro. Mani hunaaboneho nasaae siina 
onabawonie ohubatusa mu bunyala bwaange?” 

16Sadiraka, Mesaka, neende Abbedineego mani nibakobola mu mutuki bati: 
“Ewe Nebukadineesa, haba sihuhoyera kata ohweteteya nabudiidi hu musaango 
kuno. 

17Nihunaba nihusukuunwe mu tanuuru lyaaduha omuliro, Nasaae weefwe 
yihuhalaabanira, achia ohutuwonia atutuse mu tanuuru lyaaduha omuliro; mani 
atuwonia ohutula mu bunyala bwao. 

18Nae kata n'atatuwonia, ewe omutuki, simanye oti, haba sihuchia 
huhalaabanira banasaae bao, oba ohwiinamira esifwaanani sy'esaabbu 
syoteereo.” 

Abeecha ba Danieli badatu baheengerwa omusaango kw'ohufwa 

19Ao mani Nebukadineesa etima nilimudiira muno, n'atingaala Sadiraka, Mesaka 
neende Abbedineego neende emoni ch'obwaalaba. Mani n'alagira ati etanuuru 
lyaaduswe mani libaswe amahabi kataanu-na-kabiri ohuhiraho koti lu 
libechaanga buli ludaalo. 

20Mani n'alagira abasaacha baandi bahiramo amaani mu ye lyae, baboye 
Sadiraka, Mesaka, neende Abbedineego, mani babasukune mu tanuuru 
ly'omuliro kwaaduha muno okwo. 

21Mani nibaboya Sadiraka, Mesaka, neende Abbedineego, nibefwaalire 
amakaanju kaabwe, engubo chaabwe, ekofia chaabwe hu mitwe, neende 

ebyefwaalo byaabwe biindi, mani nibabasukuna mu tanuuru lyaaduha omuliro 
kw'amaani. 

22Nae olwohuba omutuki yali n'alagiire ohwaadusa etanuuru libale muno, 
enjeserye ch'omuliro chaduuma mani nichisaamba abasaacha abo abayira 
Sadiraka, Mesaka, neende Abbedineego, mani nichibeeta. 

23Nae abasaacha badatu bano: Sadiraka, Mesaka, neende Abbedineego, bakwa 
nibaboyerwe mu muliro kw'etanuuru okwaaduha neende amaani muno. 

24Ao mani omutuki Nebukadineesa nateng'eng'ala mani n'asiingira bwaangu, 
n'ateeba abachweenufu bae ati: “Haba sihuboyere abasaacha badatu abo mani 
nihubasukuna akatikaati w'omuliro kwaaduha neende amaani muno?” Nabo 
nibakobolamo bati: “Bwadyeeri, siri sityo, ewe omutuki.” 

25Mani omutuki n'akobolamo n'aboola ati: “Nae ndi ohubona abasaacha bane, 
nibali abalehuule, nibakeenda-keenda akatikaati w'omuliro, nisibulao 
esyonoono sibakwiireho! Nae owohune afwaanana koti omwaana wa nasaae.” 

Abasaacha badatu balehuulwa haandi bahuswa 

26Ao mani Nebukadineesa n'asuda aambi neende omulyaangiro k'etanuuru 
lyaaduha omuliro muno mani naalaanga ati: “Sadiraka, Mesaka, neende 
Abbedineego, abahalaabani ba Nasaae w'Aakulu Muno, tule erwaanyi, mwiiche 
ano!” Mani Sadiraka, Mesaka, neende Abbedineego nibatulayo mu muliro. 

27Mani abachweenufu b'omutuki, bagafana, neende abaloonderera hu bagafana, 
neende abakeraki b'amakesi nibebuusa alala, mani nibabona bati sibulao 
esyonoono syoosi si muliro kwali nikuholere hu mibiri ch'abasaacha abo. Efwiiri 
lyaabwe haba silyasaambwaho daawe, haandi haba sibali nibawunya olwoosi 
daawe. 

28Mani Nebukadineesa n'aboola ati: “Nasaae wa Sadiraka, Mesaka, neende 
Abbedineego akinisibwe, Oyo otumire malaika wae mani yawonia abahalaabani 
bae baandi, abamweesika, mani nibayiingania elako lyaange, ese omutuki, mani 
nibafukiirira ohuwaayo emibiri kyaabwe bahaye ohwiinamira nasaae wuundi 
yeesi, ohutusaho Nasaae waabwe mweene. 

29Sakira, ndi ohutaao elako endi, abaandu b'olya lwoosi, neende abomu byaalo 
byoosi, neende ab'olulimi lwoosi, abanalomalomeenge bubi hu Nasaae wa 
Sadiraka, Mesaka, neende Abbedineego, banaamuteme-temeengemo, mani 
amadaala kaabwe keholeenge amakuunda. Olwohuba abulao nasaae wuundi 
onyala mu ngeri yino.” 

30Ao mani omutuki n'ahusa Sadiraka, Mesaka, neende Abbedineego, mu 
situundu sya Bbabbilooni. 

Danieli 4 

Esilooto sya Nebukadineesa syohubiri 

1Chino nicho emboosi chi mutuki Nebukadineesa yatumira abaandu b'oluyia 
lwoosi, abomu byaalo byoosi, neende ab'enimi choosi, abali mu syaalo syoosi, 
n'aboola ati: “Omuleembe kwemeede ohusalaana mweeng'we. 

2Mbweene endi silai nisyo ohubeekesa obulolero neende eby'amayia bi Nasaae 
w'Aakulu Muno bi yaaholera.” 

3Obulolero bwae buhoongo, eby'amayia bae by'amaani! Obwaami bwae 
bw'endaalo choosi, haandi obutuki bwae haba sibwohwakama daawe. 

4“Ese, Nebukadineesa, ndali nindewuluuhira mu nyuumba yaange, ni ndi mu 
muleembe mu dooho lyaange. 

5Mani ndoota esilooto syandiisa muno. Neende ebyo byoosi ebyeecha mu 
bibaaso byaange, neende ebyo ebyambonehera, byandeeyendeheresa muno.” 

6Mani sakira ndatusa elako endi abakeraki b'amakesi bomu Bbabbilooni boosi 
beeche mani baamboolere amahuluundu k'esilooto esyo. 

7Mani abalakusi, neende ab'amayia, neende Abakalidaaya, neende abahiingi, 
neende abasomera eby'eng'iniing'ini nibeecha, mani nimbaboolera esilooto 
syaange. Nae abulao owanyala ohumboolera amahuluundu k'esilooto esyo. 

8Nae luunyuma, Danieli niyeecha mu moni waange. Danieli oyo, yali niyakulihwa 
eliita liindi mbwe, Bbelitesaasa, koti lu nasaae waange yali n'alaangwa, haandi 
yalimo omusaambwa kwa banasaae boolerefu. Mani nimuboolera esilooto si 
ndaloota, nimboola endi: 

9“Ewe Bbelitesaasa, omuhuluundu b'abalakusi, manyire endi olimo 
omusaambwa kwa banasaae boolerefu, haandi sibulao esy'engiso sihuhaya 
ohumanya.” Bulaanu mboolere esilooto syaange; haandi wumboolere 
amahuluundu kasyo. 

10“Ebyambonehera nindali nindeyaliise hu sitaanda byali biti; ndatingaala, mani 
niimbona omusaala nikuli akatikaati w'esyaalo; omusaala okwo kwali omuleeyi 
muno.” 

11Mani omusaala okwo nikuhula nikuba okw'amaani, mani nikuleeya nikwoola 
aakulu hu bireesi, mani kwali nikubonehana hu syaalo syoosi. 

12Amasaafu kakwo kali amalai muno, haandi ebyaamo byakwo byali ebiingi 
muno, ebinyala ohuliisa esyaalo syoosi. Ebisolo byomu siino byeyikamaanga mu 
siiniha syakwo, haandi amayoni nikoombaha ebiyu byako mu masaga kakwo. 
Haandi buli siindu silamu syoosi esiri neende omubiri byalichaanga hu musaala 
okwo. 

13Ebyambonehera nindeyaliise mu sitaanda syaange, nimwo mundaboneherwa 
wamwaanda mwoolerefu, niyeeha n'atula muukulu. 

14Yalomalomera mu kono ly'aakulu n'aboola ati: “Temao omusaala okwo, 
obaanjuleho amasaga kakwo, ohuuhumuleho amasaafu kakwo mani osalaanie 
ebyaamo byakwo. Yirusa ebisolo bitule aasi wakwo, neende amayoni katule mu 
masaga kakwo. 

15Nae leha esisina neende emisi chakwo mu loba, nisiboyereho esichuma 
neende esihomo ohusyebodoohaniaho, mu muboka. Mani leha olume lutula mu 
kulu ludose omuundu oyo. Leha amenyeenge alala neende ebisolo byomu siino. 

16Leha omuundu oyo amalwehwo ebibaaso by'omuundu, mani abereswe 
ebibaaso by'ebisolo, ohumala embaka y'emyaaka kitaanu-na-kibiri. 

17Elyo nilyo elako li bawamwaanda boolerefu bataao, haandi esyo nisyo esiindu 
sibaheengao. Mani lehe abaandu boosi buli abuundu bamanye bati, Oyo 
ow'Aakulu Muno niye otuka obwaami bw'abaandu, haandi niye obuberesa oyo 
yeesi ohiramo ohuba omuloonga.” 

18“Sino nisyo esilooto si ese omutuki Nebukadineesa ndaloota. Mani ewe, 
Bbelitesaasa, mboolere amahuluundu kasyo, olwohuba abakeraki b'amakesi 
bomu bwaami bwaange boosi, bibahaire ohumboolera amahuluundu kasyo, nae 
ewe onyala, olwohuba mwooyo wa banasaae boolerefu ohulimo.” 

Danieli atuumbula amahuluundu k'esilooto 

19Mani Danieli, eliita lyae liindi olaangwa ati, Bbelitesaasa, yamala embaka 
hooho niyeyendehereere, n'abula esy'ohuboola. Mani omutuki n'amuboolera 
ati: “Bbelitesaasa, esilooto neende amahuluundu kasyo, leha bihaye 
ohuhweyendeheresa daawe.” Bbelitesaasa mani n'akobolamo ati: “Omwaami 
waange, leha esilooto esyo sibe esy'abaandu batahudaha, haandi amahuluundu 
kasyo kabe ak'abasuku bao.” 

20Omusaala ku obweene, okuhulire mani kaaba okw'amaani, omuleeyi ohwoola 
aakulu hu bireesi, haandi okwali nikobonehanira hu syaalo syoosi, 

21haandi amasaafu kakwo kali amalai muno, neende ebyaamo byakwo byali 
ebiingi muno, ebinyala ohuliisa esyaalo syoosi. Ebisolo byoomu siino 
byeyikamaanga mu siniha syakwo, haandi amayoni nikoombahaanga ebiyu 
byako mu masaga kakwo. 

22Omusaala okwo nikwo ewe omutuki. Ohulire mani nooba ow'amaani; oluyaali 
lwao lwemeedere mani nilwoola hu kulu, haandi obwaami bwao nibusalaana hu 
syaalo syoosi. 

23Nae koti omutuki lu wabona wamwaanda mwoolerefu mweene, niyeeha aasi 
n'atula muukulu mani n'aboola ati, “Temao omusaala mani okusihirise, nae 
oleheo esisina neende emisi chakwo mu loba, n'oboyereho esichuma neende 

esihomo ohusyebodoohania, mu muboka; mani olehe olume lutula muukulu 
ludose omuundu oyo; haandi leha amenyeenge neende ebisolo byoomu siino, 
ohumala embaka y'emyaaka kitaanu-na-kibiri.” 

24“Ewe omutuki, amahuluundu niko ako. Sino nisyo si Oyo ow'Aakulu Muno, si 
alagiire ati sihuhwooleho, ewe omutuki, omwaami waange. 

25Ochia ohwiiruswa otule mu baandu, mani ochia ohumenyaanga alala neende 
ebisolo byomu siino; ochia ohulichaanga obunyaasi koti endaawu, haandi ochia 
ohudoswaanga neende olume lutula muukulu, ohumala embaka y'emyaaka 
kitaanu-na-kibiri. Ohwoola lu wahamanye oti Oyo ow'Aakulu Muno niye otuka 
obwaami bw'abaandu, haandi niye obuberesa oyo yeesi yaaba naadaha. 

26Haandi koti lu ahulagiire ohulehao esisina neende emisi ch'omusaala okwo, 
obwaami bwao buchia ohuhukoboserwa, niwahamale ohumanya oti Ekulu nilyo 
elituka. 

27Mani sakira, ewe omutuki, fukiirira ohukeraka hwaange; mu bweyaango 
bw'ebyonoono bi obeere n'ohola, hola ebiluungifu, yakama ebyonoono byao 
mani wekese esisa eyiri abo abafwiinyirirwa, mani awuundi onyala ohumeeda 
ohuba obulai.” 

28Mani bino byoosi byakwa hu Mutuki Nebukadineesa. 

29Emyoosi ehumi neende chibiri nichabitao, omutuki yali n'akeenda hu sirama 
sy'edooho lyae lya Bbabbilooni, 

30mani n'aboola ati: “Bona koti Bbabbilooni siri esihoongo, si ndoombaha 
neende amaani kaange, neende obunyala bwaange, haandi neende oluyaali 
lw'obuhuluundu bwaange, ohuba edooho ly'obutuki bwaange.” 

31Omutuki niyali n'asilomalomaanga, mani ekono nilitula muukulu niliboola liti: 
“Ewe omutuki Nebukadineesa, tekeeresa bi huboolera: Obutuki buhutusirweho, 

32mani ochia ohwiiruswa otuswe mu baandu, mani ochia ohumenyaanga 
neende ebisolo byomu siino; haandi ochia ohulichaanga obunyaasi koti 
endaawu, ohumala embaka y'emyaaka kitaanu-na-kibiri, ohwoola lu 
wahamanye oti Oyo ow'Aakulu Muno niye otuka obwaami bw'abaandu haandi 
abuberesa oyo yeesi yaadaha.” 

33Hu siha syeene esyo, ni emboosi echo choolerera abweene hu Nebukadineesa. 
Yeeruswa ohutula mu baandu, mani yaaya obunyaasi koti eng'oombe ndaawu, 
haandi omubiri nikudoswa neende olume ohutula muukulu ohwoola lu bwooya 
bwae bwahula bwaaba koti amooya k'eeswi, haandi amadete kae nikaleeya koti 
ak'eyoni. 

Nebukadineesa afumia Nasaae 

34Ebiha ebyo nibyawa, ese Nebukadineesa, nitingaala aakulu, mani amakesi 
nikaangobolamo, mani ndeebasa Oyo ow'Aakulu Muno, mani niimufumia 
haandi nimwiisamo oluyaali, Oyo Oyiindira endaalo choosi; olwohuba obutuki 
bwae, butuki bw'endaalo choosi, haandi obwaami bwae, buyiindira endaalo 
choosi; 

35Abaandu bohu syaalo boosi, ababona koti abataaliwo daawe. Haandi ohola 
koti lu adaha mu eye lyo muukulu neende mu baandu bohu syaalo. Haandi 
abulao onyala ohukayira oba ohumuteeba ati, “Ohola siina 

36Ebiha byeene ebyo, ni amakesi kaangobolamo; neende oluyaali lwaange 
lw'obutuki, neende obuhuluundu, neende efuma yaange, nibiingobolera”. 
Ababeresi b'amakesi baange, neende abaami baange nibaangoonya, 
nibaangobosao hu bwaami bwaange, mani obuhunuufu bwaange 
nibwemeedaho muno ohuhiraho koti lu bwali hale. 

37Bulaanu ese, Nebukadineesa, fumia haandi nginia haandi njisa oluyaali mu 
Omwaami w'ekulu. Olwohuba buli sy'ahola siluungifu haandi syadyeeri; haandi 
aloongoyasa buli muundu yehuduumbasa. 

Danieli 5 

Esidyaalo sya Bbelisasa 

1Olwoola, omutuki Bbelisasa n'aholera abachweenufu bae elifu esidyaalo 
sy'amaani, mani naang'wa nabo amalwa. 

2Bbelisasa niyaang'wa amalwa mani nikamulyooyera, yalagira ati baleete 
ebikoombe eby'esaabbu neende eby'efeesa bi Nebukadineesa, laatang'ene 
yatusa mu nyuumba ya Nasaae Yerusalemu, ati abatuki, neende abaami bae, 
neende abahasi bae, abahasi b'erwaanyi bae banyale ohubing'weeramo. 

3Mani nibaleeta ebikoombe eby'esaabbu neende eby'efeesa bi bali nibatusire 
mu nyuumba ya Nasaae eyomu Yerusalemu. Mani omutuki neende abaami bae, 
neende abahasi bae, neende abahasi b'erwaanyi bae nibabing'weeramo. 

4Mani nibang'wa amalwa, nibafumia banasaae baholwa mu saabbu neende mu 
feesa, ab'ebihomo, neende ab'ebichuma, ab'emisaala, neende ab'amakina. 

5Abweene-na-abweene ao enjala ch'omuhono kw'omuundu chaboneha 
nichaandiika hu sida sy'edooho ly'omutuki, esitingalaane neende esiteeni 
sy'etaala. Mani omutuki n'abona omuhono koti lu kwaandiika. 

6Efwaani y'omutuki mani niyikaluuhana, niyeyendeherera muno, n'achaaka 
ohuteengereha, mani amahuumbo nikahinaakiriha. 

7Mani omutuki n'ahubba embuungu ati baleete abalakusi, Abakalidaaya, neende 
abahiingi, neende abasomera eby'eng'iniing'ini. Mani omutuki n'aboolera 

abakeraki b'amakesi bomu Bbabbilooni ati: “Oyo onasome esyandiiko sino, 
haandi yatuumbula amahuluundu kasyo, achia ohufwaaswa ebyefwaalo 
by'abachweenufu, haandi abe neende olunyolo lw'esaabbu mu kosi, haandi 
anabereswa edaara lyohudatu ely'obutuki mu bwaami.” 

8Ao mani abakeraki b'amakesi b'omutuki nibeengira, nae haba sibanyala 
ohusoma esyandiiko oba ohutuumbulira omutuki amahuluundu kasyo. 

9Mani omutuki Bbelisasa niyemeeda ohutya muno, mani efwaani yae 
niyikaluuhana; mani nibiheehera abaami bae. 

10Mani omutuki muhasi niyawulira ohuyokera hw'omutuki neende ohw'abaami 
bae, esyatulira mu nyuumba yi omutuki neende abaami bae bali nibaliira 
esidyaalo; mani niyeengira mu nyuumba eyo. Mani n'aboola ati: “Ewe omutuki, 
yiindira endaalo choosi! Leha ohweyendeherera neende ohukaluuhania efwaani 
yao. 

11Aliwo omusaacha mu bwaami bwao olimo mwooyo wa banasaae boolerefu. 
Mu ndaalo cha laatao, cha ohubona eyale, ohumanya neende amakesi, koti 
amakesi ka banasaae, byanyoolehana mu musaacha wuno, mani Omutuki 
Nebukadineesa, laatao, yamuhola ohuba omuhuluundu w'abalakusi, ab'amayia, 
Abakalidaaya, abahiingi neende abasomera eby'eng'iniing'ini. 

12Olwohuba ali neende mwooyo w'aakulu muno, mukesi haandi atuumbula 
amahuluundu k'ebilooto, neende ohumanya amahuluundu k'eminaye, neende 
ak'ebiindu bidinyu ohumanya. Bino byoosi binyolehana mu Danieli wuno, yi 
mutuki yakuliha Bbelitesaasa. Mani bulaanu, leha balaange Danieli, mani achia 
ohuhutuumbulira amahuluundu.” 

Danieli atuumbula amahuluundu k'obwandiike 

13Ao mani nibaleeta Danieli mu muno w'omutuki. Mani omutuki n'ateeba 
Danieli ati: “Niiwe Danieli, mulala hu Bayudaaya abanyakibwa, ba Laata yaange 
yatusa mu Buyudaaya? 

14Ndawulira endi Mwooyo wa Nasaae Mwoolerefu ahulimo, haandi koti obona 
eyale muno haandi omanyire muno, haandi oli neende amakesi k'aakulu muno. 

15Bulaanu abakeraki b'amakesi neende abalakusi baleeterwe mu moni waange 
ohusoma obwandiike buno neende ohumboolera amahuluundu kaabwo; nae 
abulao onyalire ohumboolera amahuluundu kaabwo. 

16Nae mbuliire nibahulomalomaho bati onyala ohutuumbula amahuluundu 
k'eby'engiso neende amahuluundu k'eby'amaya. Bulaanu, n'onanyala ohusoma 
obwandiike mani wamboolera amahuluundu kaabwo, ochia ohufwaalwa 
engubo ch'abachweenufu, obe neende olunyolo lw'esaabbu mu kosi, mani obe 
omuhuluundu wohudatu mu bwaami.” 

17Mani Danieli n'alomalomera mu moni w'omutuki n'aboola ati: “Ebiyaanwa 
byao neende omukabo kwao leha bihudoong'ere, oba biberese omuundu 
wuundi. Nae ese, ewe omutuki, njia ohuhusomera ebyandiiko haandi huboolere 
amahuluundu kabyo. 

18Ewe omutuki, Nasaae w'Aakulu Muno yaberesa Nebukadineesa, laatao 
obutuki neende obwaami, neende oluyaali, neende obuhuluundu. 

19Haandi olwohuba obuhuluundu bu yamuberesa, abaandu boosi, neende 
ebyaalo byoosi, neende abaandu b'enimi choosi, batya haandi baateengereha 
mu moni wae. Yetaanga oyo yi yadahaanga ohwiita, haandi yawoniaanga oyo yi 
yadahaanga ohuwonia. Haandi yakiniaanga oyo yi yadahaanga ohufumia; 
haandi yaloongoyasyaanga oyo yi yadaha ohuloongoyasa. 

20Nae niyehuduumbasaanga niyoomerania omwooyo kwae, ao mani 
niyeeruswa hu sisaala syae sy'obutuki, naatuswa hu luyaali lwae. 

21Mani niyeeruswa ohutula mu baandu, mani ebibaaso byae nibiba koti 
eby'esolo, mani n'amenyaanga alala neende esuhiri chomu siino mani 
n'alichaanga obunyaasi koti endaawu, mani omubiri kwae nikudoswa neende 
olume lwomu kulu; ohwoola lu yamanya ati, Nasaae w'Aakulu Muno niye otuka 
obwaami bw'abaandu, haandi niye obuberesa oyo yeesi y'adaha. 

22Mani ewe Bbelisasa, omwaana wae, haba siweloongoyaase, kata wahaba 
niwamanya ebyo byoosi. 

23Nae ewe weninisiirye hu Omwaami wo muukulu; mani nibaleeta mu moni wao 
ebikoombe bibatusa mu nyuumba ya Nasaae, mani ewe, neende abaami bao, 
neende abahasi bao, neende abahasi b'erwaanyi bao, mani nimubeng'eramo 
amalwa. Mani noofumia banasaae b'efeesa neende esaabbu, b'omugasa, neende 
ab'echuma, neende ab'emisaala, neende ab'amakina, abatabona oba bamanya, 
nae Nasaae oyo oli neende obunyala hu bulamu bwao, haandi ohuliinda mu 
biindu byoosi, haba somudeebaho daawe. 

24“Mani sakira, Nasaae atuma omuhuno ohwandiika emboosi chino. 

25Mani obwandiikwe bwandiikwa nibwo buno: MENE, MENE, TEKELI, neende 
PARISINI. 

26Amahuluundu k'emboosi chino niko kano: MENE, Nasaae abalire endaalo 
ch'obutuki bwao, mani n'abona ati chakaame. 

27TEKELI, opiimirwe hu latiri, mani niwakaanwa n'osibulwaho. 

28PERESI, obutuki bwao bukabuhaniemo mani bwabereswa Abamedia neende 
Abaperisi.” 

29Ao mani Bbelisasa n'alagira ati bafwaale Danieli ebifwaalo by'abachweenufu, 
neende olunyolo lw'esaabbu mu kosi, haandi bamulaange ohuba omuhuluundu 
wohudatu mu bwaami. 

30Mu siro syeene esyo, Bbelisasa, omutuki w'Abakalidaaya mani nibamwiita. 

31Dario Omumeedi, yanyaala obutuki naali neende emyaaka amahumi 
kasaasaba neende chibiri eky'obuhuluundu. 

Danieli 6 

Danieli mu buko bw'edalang'i 

1Dario yaheengao ohudoola bagafana emia ndala neende amahumi kabiri mu 
bwaami bwae bwoosi. 

2Ohumeeda hu abo, yadoola abaandu badatu ohuhulira bagafana abo. Danieli 
yali mulala hu badatu abo, abahulira bagafana abo, babaleetereenge omusolo, 
omutuki ahaye ohufwiirwa esiindu syoosi. 

3Mani Danieli wuno naahola emirimo bulai muno ohuhiraho abaasye babiri oba 
bagafana, olwohuba yali neende omwooyo mulai muno; haandi omutuki yali 
nabasirisa ohumuberesa obuhoongo mu bwaami bwae bwoosi. 

4Mani abahuluundu baasye neende bagafana nibateemaho muno 
ohukoonyeresa esifune sibanafwaambe Danieli engeri y'aholeramo emirimo mu 
bwaami; nae nibatamunyoolaho esifune syoosi, oba esyonoono syoosi. 
Olwohuba Danieli yali omweesikwa, n'abulaho esifune syoosi 
esy'ohumufwaambya. 

5Mani abasaacha bano nibaboola bati: “Sibulao esifune sihunafwaambye Danieli, 
ohutusaho nihumufwaambya ebidiira hu malako ka Nasaae wae.” 

6Mani abahuluundu baasye abo neende bagafana nibeecha eyiri omutuki 
nibafukirisaanie mani nibaboolera omutuki bati: “Ewe omutuki Dario, yiindira 
endaalo choosi!” 

7Abahuluundu badatu mu bwaami, neende abaloondereraho, neende bagafana, 
neende abakeraki b'amakesi bateesere mani baaba silala bati, ewe omutuki, 
oteeo elako haandi oteeo esilagiro sy'amaani oti, ohumala embaka y'endaalo 
amahumi kadatu, omuundu yeesi onekongooyeenge nasaae yeesi oba omuundu 
yeesi, ohumalaho Ewe omutuki, achia ohusukunwa mu buko bulimo edalang'i. 

8Mani bulaanu, Ewe omutuki, taao elako elyo, mani ote omuhono kwao hu 
syandiiko syalyo, esitanyala ohukaluuhania, koti lu siri mu malako k'Abameedi 
neende ak'Abaperisia, akatakaluuhanisibwa daawe. 

9Mani sakira omutuki yata omuhono hu syandiiko sy'elako elyo. 

10Nae Danieli niyamanya ati elako elyo niriteerweho omuhono, yakobolayo mu 
nyuumba yae. Amadirisa kayo akomu siseenge sy'aakulu, keekulwaangao 
nikalingaalire Yerusalemu. Danieli yasigamaanga hu mahuumbo kae amahabi 
kadatu buli ludaalo, niyekongooya haandi niyebasa Nasaae wae, koti lu 
yaholaanga hale. 

11Ao mani abasaacha abo nibeecha nibali alala, mani nibanyoola Danieli naali 
ohusaba Nasaae wae, koti lu yaholaanga hale. 

12Mani nibasuda aambi mani nibateeba omutuki, ebidiira hu teeka bati: “Ewe 
omutuki, haba siwata omuhono kwao hu lako liboola liti ohumala endaalo 
amahumi kadatu, oyo yeesi onekongooyeenge nasaae oba omuundu wuundi 
ohumalaho ewe, Ewe omutuki, wohusukunwa mu buko birimo edalang'i?” Mani 
omutuki n'akobolamo ati: “Eee, buli siri mu lako elyo syomiiswa koti amalako 
k'Abameedi oba Abaperisi, akatanyala hukaluuhaniswa daawe.” 

13Ao mani nibaboolera omutuki bati: “Danieli, mulala hu baandu banyakwa 
ohutula mu Buyudaaya, ahulekeeresa, ewe omutuki, oba elako li wataaho 
omuhono, nae yasaba Nasaae wae amahabi kadatu buli ludaalo.” 

14Mani omutuki niyawulira emboosi echo, yeyendeherera muno, mani 
n'ateemaho koti lu anyala ohuwonia Danieli. Mani n'amala oludaalo lwoosi 
n'akoonya engeri yohuwoniamo. 

15Mani abasaacha abo nibafukirisania haandi nibakobolayo eyiri omutuki mani 
nibamuboolera bati: “Ewe omutuki, ohoye omanye oti lako ly'Abameedi neende 
Abaperisi, elako li omutuki ateereo haba silikaluuhaniswa daawe.” 

16Mani omutuki n'alagira, mani nibaleeta Danieli, nibamusukuna mu buko 
bw'edalang'i. Mani omutuki n'aboolera Danieli ati: “Leha Nasaae wao, oyo 
y'ohalaabanira buli ludaalo, ahuwonie!” 

17Mani nibaleeta okukina mani nibakuta hu mulyaango kw'obuko, mani 
omutuki n'ataaho ahalolero h'omuhuuru kwae neende ahalolero h'abaami bae, 
yihaye ohubaao esikaluuhanisibwa hu sibonereso sya Danieli. 

18Mani omutuki naakobolayo mu dooho lyae. Esiro esyo n'atalyaho esyohulya 
syoosi. Haandi n'atafukiirira ohumuleetera ebihubbwa byoosi ohumusangaasa, 
haandi n'ateyalisaho endoolo daawe. 

19Mani nibwahya, omutuki yasiingira mani yalaala naachia hu buko 
bw'edalang'i. 

20Nae niyoola aambi neende obuko yi Danieli yi yali, n'ateeba Danieli mu kono 
ly'engisa ati: “Ewe Danieli, omuhalaabani wa Nasaae mulamu, Nasaae wao, oyo 
yohalaabaniraanga buli ludaalo anyalire ohuhuwonia eyiri edalang'i?” 

21Mani Danieli n'akobola mu mutuki ati: “Ewe omutuki, yiindira endaalo choosi! 

22Nasaae waange atumire malaika, mani n'abwiiha eminwa ky'edalang'i, mani 
nichitaaholaho esyonoono syoosi; olwohuba mu moni wae, sibulao esyonoono 
si ndahola; haandi mu moni wao, Ewe omutuki, sibulao esyonoono si ndahola.” 

23Mani omutuki n'asangaala muno, n'alagira ati batuse Danieli mu buko. Mani 
nibatusa Danieli mu buko obwo, mani nibanyoola bati sibulao esyonoono syoosi 
esyamukwaaho, olwohuba yali niyeesika Nasaae wae. 

24Mani omutuki n'alagira, mani nibaleeta abasaacha abo abali sitakire Danieli, 
mani nibabasukuna mu buko bw'edalang'i, abasaacha abo beene, neende 
abaana baabwe, neende abahasi baabwe. Mani nibaba nibasisiiri ohwoola hu 
bwaalo bw'obuko, edalang'i chaabakwaaho mani chabafunaka-funaka 
amakuumba. 

25Mani omutuki Dario niyandiikira abaandu b'oluyia lwoosi, neende abomu 
byaalo byoosi, neende ab'enimi choosi, abali hu syaalo syoosi ati: “Omuleembe 
kwemeede ohuba naang'we.” 

26Ndaao elako endi, mu bwaami bwaange bwoosi, abaandu boosi baticheenge 
haandi beseenge oluyaali mu Nasaae wa Danieli. Olwohuba Oyo niye Nasaae 
mulamu, oyiindira endaalo choosi; obwaami bwae haba sibwahasihirirwe 
daawe, haandi obunyala bwae haba sibwahakame daawe. 

27Awonia haandi yaabina, ohola ebiwuukisa neende eby'amayia muukulu 
neende hu syaalo, niye owoniisye Danieli ohwiitwa neende edalang'i. 

28Mani Danieli oyo naaba bulai muno mu butuki bwa Dario neende mu mubuki 
bwa Sairasi Omuperisia. 

Danieli 7 

Danieli akaniaaya hu biindu bi yabona muhuboneherwa 
7:1—12:13 

Ebisolo bine bi Danieli yabona muhuboneherwa 

1Mu mwaaka kutaangira okw'obutuki bw'omutuki Bbelisasa, omutuki wa 
Bbabbilooni, ese Danieli nindoota esilooto mani ndaaboneherwa mu siro esyo, 
nindeyaliise mu sitaanda syaange. Mani ninyaandiika esilooto esyo, mani 
ninganiaaya ebiindu bi ndabona. 

2Ndakaniaaya endi: “Muhuboneherwa hwaange esiro, mani bone, ndabona 
omuyaka nikudiirire enyaande chine echohu kulu nikuyiisa enyaanja hoongo.” 

3Mani ebisolo bine bihoongo nibituumbuha nibitula mu nyaanja, buli situlayo 
nisitafwaanana neende esyaasye. 

4Esisolo syataangira syali nisifwaana koti edalang'i, nae syali neende embaya 
koti ech'eeswi. Nae nindatingaala, mani embaya chaasyo nichimanyulwaho. 

Mani nisiniiniswa ohutula hu loba mani nisyeema hu makulu kabiri koti 
omuundu; nisibereswa ebibaaso koti eby'omuundu. 

5Nae bone, esisolo siindi, esyali nisifwaanana koti elyaaka. Syali nisyasingiswa 
hu lwaande lulala. Syali neende embafu chidatu muhanwa wasyo, nichiyaandire 
mu meeno kasyo. Mani nibasiboolera bati, “Siingira, mani olye enyama nyiingi.” 

6Nindali nitingaala, nae bone, nimbona esisolo siindi esifwaana koti eengwe, nae 
hu mukoongo kwasyo hwaliho embaya chine koti ech'eyoni; haandi esisolo esyo 
syali neende emitwe kine. Mani esisolo syo nisibereswa obunyala bw'ohutuka. 

7Nae bino nibyaawa, mani muhuboneherwa hwomu siro, nae bone, mani 
nimbona esisolo syohune, esitiisa muno haandi esyalaba muno haandi 
esy'amaani maangi muno. Syali neende ameeno mahoongo haandi ak'ebibya. 
Syalichaanga haandi nisimenena buli siindu sisyabukanaanga. Mani 
nisisenakiriraanga mu makulu kasyo buli siindi syali nisidoong'ereo. Haandi 
esisolo sino syali nisitafwaanana neende ebisolo byoosi ebyasitaangirira 
ohuboneha. Haandi syali neende enjika ehumi. 

8Nae nindali nisitingaalaanga, nae bone, mani nimbona olwiika luundi ludiidi 
nilumera. Mani niliiyamo enjika chidatu chiindi. Nae bone, mu lwiika luno, 
mwalimo emoni koti ech'omuundu, neende omunwa kulomaloma ebiindu 
bihunuufu. 

Danieli aboneherwa oyo owaliwo ohutula hale-na-haandi 

9 Nindali nisitingaalaanga, mani nimbona ebisaala by'obutuki nibiteerweo. Oyo 
owaliwo ohutula hale-na-haandi mani niyehala hu sisaala silala. Ebyefwaalo 
byae bali nibyalafuya koti enyaange, haandi embuchi chohu mutwe nichalafuya 
koti epaamba. Esisaala sy'obutuki syae nisimyeesuha-myeesuha enjeserye 
ch'omuliro, haandi emikuruduumu ch'esisaala esyo chali omuliro kwaaduha. 

10 Mani omwaalo kw'omuliro nikuhulukusa nikutula yaali. Mani mu moni wae 
waliwo abaandu elifu neende elifu abamuhalaabaniraanga, haandi elifu ehumi 
amahabi elifu ehumi nibeemere mu moni wae. Ao mani omusaango nikuchaaka 
ohuwulirwa, mani ebitabo nibikulwao. 

11Nindali nisitingaalaanga, mani nimbulira ekono ly'emboosi ch'ohweniinia 
neende ohwesuunga chi lwiika ludiidi lwali nilulomaloma. Mani nindatingaala, 
esisolo syohune nisiitwa, mani omulaambo kwasyo nikusihiriswa nikusukunwa 
mu muliro kusaambwa. 

12Nae ebisolo bidoong'ereo, obunyala bwaabyo bwatusibwao, nae 
nibifukiirirwa ohudoong'a nibiri ebilamu ebiha biheengerweo. 

13 Muhubonehera hu ndanyoola mu esiro, ndabona esiindu sifwaana koti 
omwaana w'omuundu niyeehera hu bireesi byomu kulu, mani niyeecha eyiri 
Oyo Owaliwo ohutula hale-na-haandi, mani nibamumanyisa mu moni wae. 

14 Owafwaanana koti omwaana w'omuundu oyo, mani nibamuba obunyala 
neende oluyaali, neende obutuki, hu baandu b'oluyia lwoosi, neende abomu 
byaalo byoosi, neende ab'enimi choosi banyale ohumuhalaabanira. Obunyala 
bwae, bunyala bw'endaalo choosi, obutahakame daawe, haandi obutuki bwae 
obwo haba si bwohusihiriswa daawe. 

Amahuluundu k'ebiindu bi Danieli yabona muhuboneherwa 

15“Mani ese Danieli, nindeyendeherera muno mu mwooyo kwaange, 
hulw'ebiindu bi ndabona muhuboneherwa, mani ndatya muno.” 

16Mani ndasuda aambi neende mulala hu abo abali nibeemere ao, mani 
nimuteeba esyadyeeri sidiira hu biindu ebyo byoosi. Mani naamboolera, haandi 
naanjekesa amahuluundu k'ebiindu ebyo. 

17Mani n'aboola ati: “Ebisolo bihoongo bine ebyo, nibo abatuki bane abahabeeo 
hu syaalo. 

18Nae aboolerefu ba Oyo Ow'Aakulu Muno, bahanyoole obutuki, mani buchia 
ohuba obwaabwe endaalo choosi.” 

19Mani nindekoomba ohumanya obwadyeeri budiira hu sisolo syohune, esyali 
nisikabuhana neende ebyaasye biindi, haandi esyali nisitiisa muno, ameeno 
k'esisolo esyo kali ak'ebibya haandi amadete kasyo kali ak'esihomo; 
syalichaanga haandi syafunaka-funakaangamo buli siindu sisyanyoolaanga, 
haandi nisisenakira mu makulu kasyo buli siindu syadoongaangao. 

20Haandi mani nindaha ohumanya ebidiira hu njika ehumi, echali hu mutwe 
kwasyo, neende hu lwiika luundi olwamera mani nilubboongolaho enjika 
chiindi chidatu. Olwo nilwo olwiika lwaliho emoni neende omunwa 
kwalomalomaanga emboosi huluundu ech'ohweniinia, haandi olwabonehana 
ohuba olwomiifu ohuhiraho enjika chaasye. 

21 “Nindali nisitingaalaanga, mani olwiika olwo niluchaaka ebiita neende 
aboolerefu ba Nasaae, mani nilubayiingira, 

22 ohwoola lu Oyo Owaliwo Endaalo choosi yeechia, mani n'aheengera bulai 
omusaango aboolerefu ba Oyo Ow'Aakulu Muno, mani ebiha nibyoola 
aboolerefu nibanyoola obutuki.” 

23Mani Oyo Owaliwo Endaalo choosi naamboolera amahuluundu kasyo ati: 
Esisolo syohune, bwahabeeo obutuki bwohune hu syaalo, obwahakabuhane hu 
butuki buundi bwoosi, haandi bwahalye esyaalo syoosi, mani bwasiseenakira, 
haandi bwasifunakafunakamo mu bituundu-tuundu. 

24 Nae enjika ehumi, chitula mu butuki buno, nibo abatuki ehumi abahatuleo, 
mani yiritulao omutuki wuundi; owahakabuhane neende abatuki bamutaangira, 
mani yahamaleo abatuki badatu. 

25 Yahalomalome bubi hu Oyo ow'Aakulu Muno, haandi yahafwiinyirire 
aboolerefu ba Oyo ow'Aakulu Muno. Mani yahateemeho ohukaluuhania 
ebidyaalo by'endaalo huluundu neende amalako k'ediini. Mani yahatuke 
aboolerefu abo hulw'embaka ndala, hulw'embaka chibiri, neende esituundu 
sy'embaka. 

26Nae esiina syaheehaswe ohuheenga omusaango, mani obunyala bwae 
bwahamumalweho, ohubwao neende ohusihiriswa elalira. 

27 Mani Obwaami neende obunyala neende oluyaali lw'obutuki bwoosi obuli hu 
syaalo bwahabereswe aboolerefu b'Oyo ow'Aakulu Muno. Mani obutuki 
bwaabwe buliba obw'endaalo choosi, haandi ab'obunyala boosi 
bahamuhalaabanire haandi bamuwulira. 

28“Ao mani niyo yi mboosi chine chaakama. Nae ese Danieli, ebibaaso byaange 
byakera ndaatya muno, mani efwaani yaange niyikaluuhana. Nae nimbiiha 
emboosi echomu mwooyo kwaange.” 

Danieli 8 

Danieli aboneherwa ekoondi miiku neende embusi ehole 

1Mu mwaaka kwohudatu okw'obutuki bwa Bbelisasa, ese Danieli ndanyoola 
ohuboneherwa, ohuloonda hu huboneherwa hu ndataangira ohunyoola. 

2Muhuboneherwa ohwo, ndeecha ndeebona ni ndi mu siko sya Susa, esiri mu 
situundu sy'Elamu. Mani ndabona ni ndi hu ndulo w'omwaalo kwa Wulaayi. 

3Mani nisiingisa emoni aakulu, mani bone, ndabona emiiku niryeemere hu ndulo 
w'omwaalo. Lyali neende enjika chibiri, haandi enjika choombi chali endeeyi, 
nae olwiika lulala lwali oluleeyi ohuhiraho oluundi, mani olwiika luhiramo 
obuleeyi nilwo olwasembayo ohumera. 

4Mani nimbona emiiku elyo nilitwoomera emuumbo neende emukulu neende 
emwaalo. Mani nisibulao esisolo sya anyala ohweema mu moni waalyo. Haandi 
abulao omuundu onyala ohwaabina oyo yi yali niyidaha ohwiita. Emiiku eyo 
yaholaanga buli siindu si yadahaanga, mani niyehuduumbasa eyeene. 

5Nae nindali nisyehaliirisaanga, bone, ehole yatuumbuha niyitulira emuumbo, 
niyiichia neende embiro, amakulu kayo nikatoola hu loba. Ehole eyo yali neende 
olwiika akatikaati w'emoni chayo. 

6Mani ehole eyo niyiseeta emiiku lyali neende enjika chibiri, yi ndabona 
niyeemere hu ndulo w'omwaalo. Mani ehole eyo niyaalaba muno, niyiiruha 
niyiseeta emiiku elyo. 

7Mani niimbona niyiseeta emiiku, niyiri neende obwaalaba buungi, mani 
niyitwooma emiiku elyo, mani niyibboongola enjika chalyo choombi. Emiiku 
elyo mani niliwaamo amaani ak'ohwelwaanaho, mani nilikwa aasi, ehole eyo 

niyiyiseenakirira, mani naabulao oyo yeesi onyala ohwaabina ekoondi emiiku 
elyomu bunyala bw'ehole. 

8Ao mani ehole eyo niyemeeda muno ohweniinia; nae niyali niyisyeniinia 
ohweekesa amaani kayo, olwiika lw'amaani olwo mani nilubboongoha. Mani mu 
mu bweyaango bwalwo nibumeramo enjika chiindi ehoongo ch'amakana chine 
echeemere; buli lwiika nilutingaalire mu nyaande choosi. 

9Mani hu buli lwiika, nihumeraho olwiika ludiidi, olweehola olw'amaani muno, 
mani obunyala bwaalwo nibwemeeda nibuchiira emwaalo, neende ebukwe, 
neende mu syaalo sy'oluyaali. 

10Olwiika olwo lwahula mani niluba olw'amaani muno, niluseeta kata eye lyo 
muukulu. Haandi niluseeta eye ly'eng'ining'ini chiindi, mani nilichisukuna aasi 
hu syaalo, mani niluchisenakirira. 

11Mani ni lweniinia elyeene, ni lweekeraania neende Omuhuluundu w'Eye lyo 
muukulu, mani nilumalao esiyaanwa sisaambwa sya buli ludaalo 
esyayaanirwaanga Omuhuluundu w'Eye, haandi yaaba omukwoobo Enyuumba 
ya Nasaae. 

12Mani nilubereswa eye alala neende engeri yohuwaayo esiyaanwa sisaambwa 
esikabuhaaneho neende esyabechaangao buli ludaalo. Mani olwiika olwo 
nilumalao ediini yadyeeri, niluhola bulai buli siindu si lwadahaanga. 

13Ao mani nimbulira omwoolerefu mulala naalomaloma; haandi omwoolerefu 
wuundi naalomaloma neende owali n'alomaloome n'ateeba ati: “Esyo 
esiimboneheere esidiira hu esiyaanwa sisaambwa buli ludaalo, syahabeeo 
ohwoola liina? Haandi esyonoono sinyaasa esyaliwo ohutula hale, syahabeeo 
ohwoola liina? Haandi ekulu neende Onyuumba ya Nasaae, byahaseenakirwe 
ohwoola liina?” 

14Mani n'amukobolamo ati: “Byahabeeo ohumala ebiha byoola engoloobe 
neende echuli elifu chibiri neende emia chidatu (2,300). Abuundu woolerefu 
n'akoboswa mu luyaali lwaayo lwalichiingiwo hale.” 

Malaika Gabburieli yeekesa amahuluundu k'esibonehero 

15Nae ese, Danieli, nindamala ohubona ebyaanjekeswa muhuboneherwa huno, 
ndadaha ohumanya amahuluundu kabyo; mani bone, ndechuhana nimbona 
esiindu syambonehera koti omuundu niyemere mu moni waange. 

16Haandi nimbulira ekono ly'omuundu nilitulira akatikaati w'Omwaalo kwa 
Wulaayi, nililaanga liti: “Gabburieli, yekesa omusaacha oyo amahuluundu 
k'ebiindu bimuboneheere.” 

17Mani n'asuda aambi w'abuundu yi ndali ninyemere. Nae niyeecha, obuti 
bwandiira mani niingwa aasi mafumaame. Nae niyaamboolera ati: “Ewe 

omwaana w'omuundu, manya oti, ebihuboneheere bidiira hu ndaalo 
ch'enjakamo.” 

18Nae niyali n'alomalomaanga naange, ndechuhana ningwiire aasi mafumaame 
nitamanyireho ebiri hu syaalo. Nae yandiraho mani n'asiingisa ninyema. 

19Mani n'aboola ati: “Bona, njia ohuhweekesa omanya ebyahabeeo etima lya 
Nasaae nilikwireo. Ebiindu bi obweene bidiira hu biha byatekehwa ohuba 
eby'enjakamo. 

20Mani emiiku ly'obweene niliri neende enjika chibiri, bano nibo abatuki ba 
Media neende Perisia. 

21Nae ehole, niye omutuki wa Bugiriki; nae olwiika luhoongo oluli akatikaati 
w'emoni wayo, niye omutuki waamberi owa Bugiriki. 

22Nae olwiika lwabboongolwa, mani mu sifwo syalwo nimumeramo enjika 
chiindi chine, nibwo obutuki bune obwahakabuhanemo mu butuki bwae, nae 
obutuki obwo haba sibwahabe obw'amaani koti obwae. 

23Mani enjakamo y'obutuki bune obwo niyahabe aambi ohwoola, ao abaandu 
bahabe nibabitiriire ohwonoona. Mani waheechieo omutuki mwaalaba, 
owalung'uuma mu moni, haandi omumanyirifu mu huhola olukwe. 

24Yahabe neende obunyala, nae sibwahabe koti obw'omutuki wataangira 
ohubaao bane bano nibasisiiri. Omutuki oyo yahaleete ohusihirira hutiisa muno. 
Yahahole buli siindu sy'adaha, haandi yahasihirise abaandu b'amaani, neende 
aboolerefu ba Nasaae beene. 

25Hulw'obulyaanga bwae, yahahole buli siindu sy'adaha. Yahehuduumbase 
omweene, mani n'asihirisa abaandu baangi muno. Yahaseete haandi alwaanie 
Omutuki otuka abatuki boosi. Nae, yahasihiriswe mani abulao omuundu 
omudiiraho daawe. 

26Haandi ohuboneherwa hudiira hu ebiha by'engoloobe neende echuli, 
hwadyeeri nihwo. Nae ewe, ebiri muhuboneherwa ohwo, biliinde koti 
eby'engiso muno, olwohuba bidiira hu siha sihoongo syahabiteo, hu bimale 
byolerere.” 

27Ao mani ese Danieli ningobolamo amaani, mani nindwaala ohumala endaalo 
ediidi, mani luunyuma nisiingira mani ningobolayo ohuhola emirimo 
ch'omutuki. Nae ndawukaho sa ebiindu byamboneherwa, mani ndahaya 
ohubimanya. 

Danieli 9 

Danieli asabira abaandu bae 

1Dario omwaana wa Ahasuera, omwibulana wa Media yali omutuki 
w'Abakaludaaya. 

2Mu mwaaka kutaangira okw'obutuki bwae okwo, ese, Danieli, ndali nihaliirisa 
bulai mu bitabo byoolerefu. Mani nimbona endi emyaaka kyahabe amahumi 
kataanu-na-kabiri, chi siko sya Yerusalemu syamale nisiri ekuunda, 
ohuchianakana neende yi Omwaami yaboolera omunabbi Yeremia. 

3Ao mani ningaluuhana niningaala eyiri Omwaami Nasaae, ndamwekweeda 
niisaba esaala, nisiiba enjala, nindefwaala engubo ch'egunia, haandi ninjihala 
mu kohe. 

4Mani niisaba Omwaami Nasaae waange, haandi nindefunaka hulw'ebyonoono 
by'abaandu, nimboola endi: “Omwaami Nasaae, Niiwe omuhuluundu haandi 
otiisa. Niiwe oliinda endagaano yooba n'oholere haandi wekesa obuheeri bwao 
butaakama eyiri abo abahudaha haandi abadiira amalako kao.” 

5Efwe hwahola ebyonoono, hwonoona, hwahola ebitahoyera hwahujeemera, 
hwaleha amalako kao neende ebilagiro byao. 

6Haba sihwawulira emboosi ch'abahalaabani bao, abanabbi; abo 
abalomalomeraanga mu liita lyao eyiri abatuki beefwe, eyiri abeemirisi beefwe, 
neende eyiri bakuuka yeefwe, neende eyiri abaandu bomu syaalo boosi. 

7Nae Ewe, Ewe Omwaami, Niiwe omuluungifu mweene, nae efwe abeene neefwe 
abeleetera ebiindu bidiisa esoni buli ludaalo, koti hu hulimo bulaanu. Sino 
syadyeeri eyiri efwe fweesi mbwe; abaandu bali mu Buyudea, eyiri mwaabo 
abamenya mu Yerusalemu, neende eyiri Abaisiraeli boosi, abali aambi neende 
abo abali eyale muno, abasalaanira mu byaalo byoosi bi wabayiramo, 
olwobutaba abeesikwa yooli. 

8Nae efwe, Ewe Omwaami, huli abadoondobanu, efwe beene, abatuki beefwe, 
abeemirisi beefwe, neende bakuuka yeefwe, olwohuba hwahola ebyonoono 
mani nihuhudiisya etima. 

9Nae Ewe Omwaami Nasaae weefwe, Ewe oli ow'esisa haandi oleheramo, kata 
hwaahaba nihwahujeemera. 

10Hwaahaya ohuwulira ekono ly'Omwaami Nasaae weefwe, nihudiira amalako 
kae, kayatuberesa n'abitira mu bahalaabani bae abanabbi. 

11Abaisiraeli boosi bafunaka amalako kao badoondobana, bahaya ohuwulira 
ekono lyao. Mani sakira watutaaho esibwaabo si wechuba ohututaaho, 
esyandiikwa mu malako ka Musa, omuhalaabani wa Nasaae, olwohuba 
hwonoona mu moni wao. 



1768 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

12Ewe Nasaae, woseresa emboosi chao chi walomaloma hw'efwe, neende hu 
batuki beefwe, mani n'otuleetaho amasira maangi katyo. Olwohuba hu syaalo 
syoosi, sibulao esiindu syeholaanga koti esyo sy'oholere hu Yerusalemu. 

13Amasira kano koosi katukwiireho koti lu syaandiikwa mu malako ka Musa. 
Nae bulaanu, Ewe Omwaami Nasaae weefwe, haba husisiiri ohudeebaho 
ohuhusangaasa nihutula hu bibi byeefwe, mani hwomiirira hu bwadyeeri bwao. 

14Mani sakira Omwaami ali omwetekefu ohutukwiisaho amasira kano; 
olwohuba Omwaami Nasaae weefwe muluungifu niye mu biindu byoosi bi 
ahola, nae efwe haba sihuwulira ekono lyae. 

15“Mani bulaanu, Ewe Omwaami Nasaae weefwe, watusa abaandu bao mu 
syaalo sy'e Misiri, weekesa obunyala bwao, mani ohwoola buti, basiichulisaanga 
eliita lyao. Nae efwe hwahola ebyonoono, hwahola ebiindi bidoondobanu. 

16Ewe Omwaami, ohuchianakana neende obuluungifu bwao bw'ohola bwoosi, 
leha ohunyoolerera neende ohwaalabira Yerusalemu, esiko syao haandi olugulu 
lwao lwoolerefu. Olwohuba ebyonoono byeefwe, neende ebyonoono bya 
bakuuka yeefwe, abaandu boosi neende ebyaalo bisyebodoohaanie byoosi 
bilekeeresa Yerusalemu alala neende abaandu bao. 

17Mani bulaanu, Ewe Nasaae weefwe, tekeeresa ohusaba hw'omuhalaabani wao, 
neende ohwekweeda hwae. Mani olwohuba oluyaali lwao Ewe Omwaami, 
yaabina enyuumba yao njoolerefu eyalehwa ao koti ekuunda yityo. 

18Ewe Nasaae waange, teka ohutwi mani owulire; liimbula mani obone 
obudinyu bweefwe, neende esiko syalaangwaanga neende eliita lyao koti lu 
syalehwa ao sityo. Huhwekweeda ataali mbwe hwahola ebiluungifu mu moni 
wao, nae olwohuba Ewe oli ow'esisa siingi. 

19Ewe Omwaami, wulira! Ewe Omwaami, leheramo! Ewe Omwaami, deeba mani 
otahiinda daawe! Yekesa oluyaali lwao, olwohuba esiko sino syao nisyo haandi 
abaandu bano bao nibo.” 

Malaika Gabburieli atuumbula amahuluundu k'ebiindu byalaangwa 

20Nindali nisilomalomaanga haandi nisyekongooyaanga, nindefunaka 
ebyonoono byaange neende ebyonoono by'abaandu baange Abaisiraeli, haandi 
nindekweeda Omwaami Nasaae waange, akoboseo oluyaali lw'Olugulu lwae 
lwoolerefu. 

21Mani nindali nisilomalomaanga niisaba esaala, Gabburieli, oyo yi ndabona 
muhuboneherwa hwataangira, n'abburuha bwaangu niyoola yi ndali. Byali 
ebiha by'ohuyaaniramo ebiyaanwa by'engoloobe. 

22Yeechia mani naamboolera ati: “Ewe Danieli, bulaanu njichire ohuhuberesa 
amakesi mani omanye. 

23Niwali nochaaka ohwekweeda hwao eyiri Nasaae, yahukobolamo. Bulaanu 
njichire ohuhuboolera esiindu si wekweeda, olwohuba oli omuheerwa muno. 
Mani baasa hu mboosi chi huboolera mani omanye amahuluundu k'ebiindu bi 
wabona muhuboneherwa. 

24“Ebiha by'ejuma amahumi kataanu-na-kabiri amahabi amahumi kataanu-na-
kabiri ak'emyaaka, nibyo ebiha byateerwao abaandu bao neende esiko syao 
syoolerefu, ohwakamya ohuhola ebidoondobanu, neende ohwonoona, neende 
ohwekongooya ohuleherwamo ebyonoono, neende ohutaao obuluungifu 
bw'endaalo choosi. Mani ebyo ebyeekeswa muhuboneherwa, neende 
ebyalaangwa neende omunabbi, bimale byoolerere, mani Abuundu Woolerefu 
muno ao akoboswemo oluyaali haandi achuhweho amafuta. 

25Mani sakira manya haandi omanye obwadyeeri oti, ohutula hu biha bi elako 
lyatula ohukobosao neende ohwoombaha Yerusalemu buyaaha, ohwoola hu 
biha bi omwaana w'omutuki ow'ohuchuhwaho amafuta, chahabeeo ejuma 
chitaanu-na-chibiri. Mani hulw'embaka y'ejuma amahumi kasaasaba neende 
chibiri, Yerusalemu syahombahwe buyaaha, engira chasyo neende enyuumba 
chaasyo nichiri enyomiifu, nae ebyo byahabe ebiha by'obudinyu. 

26Mani ejuma amahumi kasaasaba neende chibiri nichahaweeho, Oyo 
Owabahahwo amafuta n'amala yeetwa, n'ataliho omusaango. Mani esiko neende 
Abuundu Woolerefu byahasihiriswe neende eye ly'omutuki w'amaani, 
elyaheeche ohusiseeta. Mani enjakamo y'omutuki oyo koti omuhula kw'amaachi 
lu kuchia. Hwahabeeo ohulwaanakana, ohwoolera elalira hu njakamo. 
Ohusihirirwa Nasaae wahutekeha hale. 

27Mani omutuki oyo yahahole neende abaandu baangi endagaano y'amaani 
hulw'embaka y'ejuma ndala. Mani akatikaati w'ejuma eyo, yahaakamye 
ebiyaanwa neende ebilweeyo. Mani aakulu weene w'abuundu woolerefu, oyo 
osihirisa yahateeo esy'omusiro, ohwoola lu njakamo eyamutekeherwa lu 
yahoole.” 

Danieli 10 

Danieli aboneherwa naali hu ndulo w'omwaalo kwa Tigiriisi 

1Mu mwaaka kwohudatu okw'obutuki bwa Sairasi, omutuki wa Perisia, 
omulaanga mani nikubonehera Danieli, owali niwakulihwa eliita mbwe 
Bbelitesaasa. Ohubwiihulirwa ohwo hwali ohwadyeeri, haandi ohudinyu muno 
ohumanya. Mani Danieli n'amanya amahuluundu kakwo muhuboneherwa. 

2Mu ndaalo echo, ese Danieli ndamala ejuma chidatu nindira. 

3Haba sindalyaaho ebyohulya bilai, haba sindahoombaho enyama yoosi oba 
esyohung'wa syoosi. Haandi sindebahaho amafuta omualira elalira ejuma 
chidatu echo choosi. 

4Nae hu ludaalo lw'amahumi kabiri-na-hane, olw'omwoosi kutaangira, ndali 
ninyemere hu ndulo w'omwaalo muhoongo kwa Tigiriisi. 

5Mani nindasiingisa emoni, mani bone, ndabona omusaacha yefwaalire engubo 
ndafu, niyeeboyere mu sibuno olusibiro lw'esaabbu ndai muno ey'e Wufaasi. 

6Omubiri kwae kwali nikumesya-mesya koti ekina ly'engaanga y'aakulu muno. 
Obweeni bwae bwali nibumesya-mesya koti olumesyu, haandi emoni chae chali 
nichaaduha koti omuliro. Amahono kae neende amakulu kae, byali koti esihomo 
sirudirwe. Haandi naalomaloma, ekono lya lyali koti ely'abaandu baangi muno. 

7Mani ese, Danieli, niise syeeng'ene owabona ohuboneherwa ohwo. Abaandu 
bali naange, sibulao esiindu sibabona daawe, ohumalaho batya muno, mani 
nibeyiruhira ohwekisa. 

8Mani nidoong'ao syeeng'ene, nindewuunja eby'amayia by'amaani bi ndabona 
muhuboneherwa. Efwaani yaange niyikaluuhanira elalira. Mani omuundu 
wubona yeesi haba saanyala mumanyirisa daawe. Mani nibweeramo elalira 
amaani. 

9Mani nimbulira ekono lyae nililomaloma, nae nindawulira ekono lyae 
nililomaloma, ndaakwa hu loba mafumaame. 

10Mani bone, omuhono kwandiiraho, ao amahono kali nikateengereha mani 
nisigama aasi. 

11Mani n'amboolera ati: “Ewe Danieli, omuundu oheerwa muno, tekeeresa bulai 
muno emboosi chi ndi ohuhuboolera, mani siingira weeme tiiri. Olwohuba 
ndumirwe yooli.” Niyali naasilomalomaanga naange, mani nisiingira ninyema, 
nisiteengereha. 

12Ao mani n'amboolera ati: “Danieli, leha ohutya, olwohuba otulira elalira hu 
ludaalo lu wachaakiraho ohutekeha ebibaaso byao ohumanya amahuluundu, 
haandi omweene niweloongoyasa mu moni wa Nasaae wao, Nasaae yawulira 
ohusaba hwao, mani sakira njichire yooli.” 

13Nae omuhuluundu w'obutuki bwa Perisia yamala endaalo amahumi kabiri 
neende lulala niyanyiinganianga. Nae, Mikaeli, mulala hu bamalaika 
bahuluundu, yeecha mani yahoonya. Mani nimuleha ao neende omuhuluundu 
w'obutuki bwa Perisia. 

14Mani bulaanu njichire ohuhuboolera omanye ebyahakwe hu baandu bao mu 
ndaalo chichiaayo. Olwohuba ebiindu bi wabona muhuboneherwa, by'endaalo 
chichiaayo. 

15Niyamala ohumboolera emboosi echo, ndatingaala aasi mani nibihaya 
ohulomaloma. 

16Nae bone, Oyo ofwaanana neende omwaana w'omuundu n'adiira hu munwa 
kwaange, mani ninjasama ninjaaka ohulomaloma. Mani nimboolera oyo owali 
niyeemera mu moni waange endi: “Ewe Omwaami waange, ohuboneherwa 
huno hundeteere ohweyendeherera huungi muno. Mani amaani 
kambwereeremo elalira. 

17Ndi koti omuhalaabani muwaambe. Nyale endye ohulomaloma naawe, 
Omwaami waange? Olwohuba bulaanu amaani kambweeremo, haandi omuuya 
kuumbweeremo.” 

18Haandi oyo owali nafwaanana koti omuundu yandiraho mani n'angalusamo 
amaani. 

19Mani n'amboolera ati: “Ewe, omuundu owaheerwa muno, otatya daawe. 
Omuleembe kube naawe. Kobolamo amaani mani ogume.” Nae niyalomaloma 
naange atyo, mani ningobolamo amaani nimboola endi: “Omwaami waange, 
lomaloma, olwohuba wungobosemo amaani.” 

20Mani n'ateeba ati: “Omanyire esikerere ninjicha yooli? Njia ohukobolayo 
ohulwaania omuhuluundu wa Perisia.” Mani nindahamale ohumulwaania, ao ni 
omuhuluundu wa Bugiriki naamala yeecha. 

21Nae njia ohuhuboolera ebyandiikwa mu sitabo sy'obwadyeeri. Abulao 
owuundi owahoonyaho ohubalwaania, ohumalaho Mikaeli, malaika omuliindi 
wa Yisiraeli. 

Danieli 11 

1Mani ese, mu mwaaka kutaangira okw'omutuki Dario Omumeedi, ndasiingira 
ohuhugumya haandi ohumukobosamo amaani. 

2Mani bulaanu njia ohuhweekesa obwadyeeri. 

Obutuki bwa Misiri neende Siria 

Malaika oyo yeemao yaboola ati, “Abatuki baandi badatu bachia ohutukaho 
Perisia mberi, hu huloondeho owuundi owohune, ochia ohuba omuyiinda 
ohuhiraho abaasye abo boosi. Nae niyahamale ohwomiira muno mu bunyala 
bwae obwo neende niyahamale ohuyiindiyala muno, achia ohuchaaka 
ohuyiingania obwaami bwa Bugiriki. 

3“Ao mani wahabeeo omutuki w'amaani, olituka neende obunyala buungi, 
haandi yahahole buli siindu sy'adaha.” 

4Nae niyahamale ohwomiira mu bunyala, obutuki bwae bwahafunihe, mani 
bwakabuhanamo ebituundu bine; esy'ebukwe, esy'emuumbo, esy'emukulu 
neende esy'emwaalo. Nae obutuki obwo haba sibwahabereswe ab'olwiibulo 

lwae, noomba ohutukwa neende obunyala koti bu yatukiraho. Olwohuba 
obutuki obwo bwahabe obw'abaandu baandi abataali ob'olwiibulo lwae. 

5Mani omutuki w'emwaalo yahabe ow'amaani muno; nae mulala hu bahunuufu 
bae yahehole ow'amaani muno ohumuhira. Mani alituka obutuki bwae neende 
obunyala bw'amaani muno. 

6Nae emyaaka nichahabiteo, wahabeeo endagaano ey'ohuholera alala. Nae 
ohudaha ohwomiisa endagaano eyo, omuhaana w'omutuki w'emwaalo 
yahachie mani n'adeehera omutuki w'emukulu. Nae ohudeehisania hwaabwe 
haba sihwahayiindire daawe. Nae omuhaana w'omutuki oyo yaheetwa, alala 
neende abahalaabani abahabe nibachiire nae, neende omusaacha wae, alala 
neende omwaana waabwe. 

7Mu ndaalo echo, mulala hu beeho b'omuhaana w'omutuki oyo yahehole 
omutuki, naakobola mu makulu ka laatang'ene. Mani aliseeta eye ly'omutuki 
w'emukulu. Mani yaheengira mu dooho site ly'omutuki oyo. Yahabalwaanie, 
mani abayiingire. 

8Mani aliyaaya banasaae baabwe betaanywa, haandi aliyaaya ebiindu byaabwe 
by'engaanga eby'efeesa neende eby'esaabbu, mani n'akobolayo nabyo Misiri. 
Mani alimala emyaaka miingi hooho n'ataseeta omutuki w'emukulu. 

9Nae emyaaka echo nichiriba nichiweere, omutuki w'emukulu aliseeta omutuki 
w'emwaalo, mani naayiingirwa, mani n'ayiikwa ohukobolayo mu syaalo syae 
syeene. 

10Mani abaana bae baheetekehere ohulwaana eye, mani nibabuusa alala eye 
hoongo muno, elyaheeche mani niriichula mu syaalo koti omuhula kw'amaachi, 
mani niriyiingira abasuku baalyo, niribabitamo, mani niryolera elalira hu dooho 
lyae. 

11Omutuki w'emwaalo yahanyoolere muno, mani n'atulayo ohulwaania 
omutuki w'emukulu, yaseeta eye ly'omutuki oyo elyali ehoongo muno, mani 
n'aliyiingira. 

12Nae n'amalire ohuyiingira eye hoongo elyo, yahehuduumbasa mu mwooyo 
kwae olw'ohuyiingira neende ohwiita abalwaani b'amaye baangi muno. Nae 
ohuyiingira hwae haba sihwahayiindire daawe. 

13Olwohuba omutuki w'emukulu yahakobole engo wae, mani abuuse alala eye 
hoongo muno ohuhiraho elyataangira. Mani esiha syahoole, niyibitireo emyaaka 
kiyeraho, mani n'akobola naali neende eye hoongo neende ebilwaaniso 
by'amaani biingi muno. 

14“Haandi mu biha ebyo, wahabeeo abaandu baangi muno abahatuleyo 
ohulwaania omutuki w'emwaalo. Mani abaandu baandi abaalaba muno, abomu 

syaalo syao ewe Danieli, bahajeeme ohwooseresa ebiindu bi wabone 
muhuboneherwa, nae bahayiingirwe. 

15Mani omutuki w'emukulu yaheechie mani n'alima obuko ohwebodoohania 
esiko syasitwa. Mani amaye k'emwaalo haba sikahanyale ohumulwaania,, kata 
abasikaari bahiriramo elalira obukodyo; olwohuba haba sibahabe neende 
amaani k'ohumukayira. 

16Nae omutuki oyo owahamuseete, alihola buli siindu sy'adaha, mani abulao 
owahamukayire daawe. Mani yaheeme mu Syaalo sy'Oluyaali, mani syoosi sibe 
mu bunyala bwae. 

17Omutuki w'emukulu oyo, yahehoonyera amaani kae k'obutuki bwae koosi, 
ohwiichia ohuseeta. Alihola endagaano ohuleetao omuleembe neende omutuki 
w'emwaalo. Mani ohudaha ohumwesudyaho, alimuberesa omwaana wae 
muhaana ohumhdeehya. Nae esyo syoosi haba sisyahabitemo, haandi 
sisyahamuhoonye daawe. 

18Mani ebyo nibyahawe, alikaluuhana mani n'aseeta ebisiinga, mani 
yahayiingire ebisiinga biingi muno. Nae omwimirisi w'amaye mateende, 
yahaakamye esirekeresi syae esyo. Mubwadyeeri bweene, alimulekeeresa koti 
lu yeesi yaleekeresa abaandu baandi. 

19Mani omutuki oyo yahakoboleyo mu biko byae bisite ebyomu syaalo syae 
syeene; nae yahayiingirwe, mani yahaya ohubonehanaho kata nabudiidi. 

20“Mani omutuki wuundi niye owahakobole mu makulu kae. Omutuki wuundi 
oyo, yahatume omutoosa w'omusolo owahafwiinyirire abaandu n'abatusaho 
omusolo, naali neende esichiiririrwa sy'ohwiingiya obuyiinda mu butuki bwae. 
Nae mu siha sidiidi, omutuki oyo yaheetwe, ataali obusoolo noomba ebiita.” 

Omutuki mubi w'Asiiria 

21Oyo ofwaanana koti omuundu niyemeeda ohulomaloma naange n'aboola ati: 
“Mu bweyango sy'omutuki oyo, mwahakobolemo omuundu otahoyera ohuba 
omutuki.” Oyo yaheechie ataali ohulabula mani n'anyoola obutuki niyehoonyera 
obukodyo. 

22Oyo yeesi omuyiingania, yahasihiriswe elalira, kata Omulaamisi Muhuluundu 
wa Nasaae ohulira endagaano, yesi yahasihiriswe. 

23Mani neende obukodyo bwae, yahabachirise ebyaalo biindi bihole nae 
endagaano, mani abe ow'amaani muno, kata yaahaba naali neende abaandu 
badiidi muno. 

24Aliseeta ebituundu by'omuyiinda muno nibitamanyire. Mani alihola ebiindu bi 
balaata yae, noomba bakuukaang'ene bataaholaho daawe. Alikabula abaandu 
bamusiira ebiindu neende abaandu baanyakire. Alihola endekeha yohuseeta 
ebiko by'amaani; nae sino syahamale ebiha bidiidi muno. 

25“Mani neende esimyeeni siingi, alibuusa alala eye hoongo mani n'aseeta 
omutuki w'emwaalo.” Nae omutuki w'emwaalo alitekeha eye hoongo muno 
haandi ely'amaani muno, ohulwaana ebiita. Nae omutuki oyo haba 
siyahayiingire, olwohuba aliheengerwa olukwe. 

26Haandi abo abalichaanga ebyohulya bae bilai, nibo abahamusihirise. 
Abasikaari bae baangi baheetwe, mani eye lyae nirisalaana-salaana. 

27Nae ebidiira hu batuki abo boombi, emyooyo kyaabwe kyahabaase ohuholera 
alala, nae esichiiririrwa syaabwe syahabe esy'obusuku. Bahabachirisanie 
nibehaale alala hu meesa ndala. Nae bibateesa haba sibyahabeeo daawe; 
olwohuba ebiha byatekehwa ohuba eby'enjakamo byahabe nibisisiiri ohwoola. 

28Omutuki wa Siria oyo alikobolayo mu syaalo syae neende eby'obuyiinda biingi 
muno bi anyakire. Nae omwooyo kwae kwahabe nikusyuulire ediini y'abaandu 
ba Nasaae. Mani niyahamale ohuhola by'adaha, alikobolayo mu syaalo syae. 

29Alikobolayo mu biha bi Nasaae yatekeha. Nae ehabi lino, haba sisyahabe koti 
ehabi lyataangira. 

30Olwohuba emeeri cha Kitimu chaheeche ohumuseeta, mani naatya, n'amala 
n'akobola enyuma. Mani alimalira etima lyae hu baandu ba Nasaae, mani 
n'achaaka ohutekeeresa emboosi ch'abaandu abeebwaaba ediini eyo. 

31Abasikaari bae baandi baheeche mani nibahola eby'esifwaabi mu Nyuumba ya 
Nasaae neende esiko syasyo sigumu. Mani balihola esy'omusiro syebwaabwa. 

32Alyehoonyera emboosi ch'obulyaanga, ohudoondobanisira elalira abaandu 
bebwaaba ediini yaabwe; nae abo abamanyire Nasaae waabwe baliguma mani 
beelwaanaho. 

33Mani mu baandu abo, mwahabeemo abakesi baangi abalikerakira 
abasyaabwe, kata yahaba mbwe bahamale esiha abaandi hu abo baheeterwe mu 
biita, mani abaandi nibafwa nibasaambwa omuliro, haandi abaandi nibadiirwa 
mani bayirwa mu jeela. 

34Nae ohwiitwa nihusyemeeda mu moni, abaandu ba Nasaae beesikwa 
bahanyoole obuhoonyi budiidi-diidi. Nae kata abaandu bahabeyambaanieho, 
abaangi mwaabo bahabe neende esichiririrwe sy'obukodyo. 

35Mani abaandi hu baandu bakesi baheetwa, nae esyahatulemo, abaandu 
bahatereeswe haandi balabiswa; mani nibatuswaho embala choosi, ohwoola 
esiha sy'enjakamo, si Nasaae mweene yatekeha. 

36 Mani omutuki w'Asiiria oyo, alihola koti lu adaha. Mani alyefumia haandi 
yeniinia n'abaasa ati ahira banasaae boosi. Alilomaloma ebitalomwalomwa, 
n'alekeeresa Nasaae otuka banasaae boosi. Alimeeda ohuhola atyo, ohwoola lu 

biha by'ohumusaandya byahoole. Olwohuba esyo si Nasaae yatekeha sichia 
ohwolerera elalira. 

37Omutuki oyo haba siyaheese oluyaali mu banasaae ba bakuuka yaabwe 
bahalaabaniraanga, oba ba bahasi baheeraanga. Olwohuba abaasa ati abahira 
boosi oluyaali. 

38Mu sifwo sy'ohwiisa oluyaali mu banasaae bano, yeesa oluyaali mu nasaae 
w'esiko sigumu, nasaae yi bakuuka yae bali nibatamanyireho daawe; nasaae oyo 
niye yi ayaanira esaabbu neende efeesa, neende amakina k'engaanga neende 
ebiyaanwa by'ebbeyi y'aakulu muno. 

39Alyehoonyera abaandu beenamira nasaae muteende oyo, ohuliindaanga ebiko 
byae bigumu. Abo boosi abafukiirira mu nasaae oyo, alibameedaho oluyaali, 
mani naabahola abatuki b'abaandu baangi; haandi alibakaba eloba koti 
omusaara kwaabwe. 

40Mu biha by'enjakamo nibyahabe aambi ohwoola, omutuki w'emwaalo mani 
aliseeta. Nae omutuki w'emukulu alitulayo koti esiifuusye mani amulwaanie 
neende amaani kae koosi, niyehoonyera ebigaari neende abeerusi b'efaraasi, 
haandi neende emeeri nyiingi muno. Aliseeta ebyaalo biingi muno, mani 
yabibitamo n'ahuluukusa koti amaachi k'omuhula. 

41Mani aliseeta kata neende Esyaalo sy'Oluyaali, mani niyeeta abaandu baangi 
muno. Nae ebyaalo bino byahamuwone: Edomu neende Moabbu, neende 
esituundu sy'Abaamooni sihiramo obuhoongo. 

42Mani niyahaseete ebyaalo ebyo byoosi, esyaalo sy'e Misiri haba sisyahaluwone 
daawe. 

43Aliba neende obunyala hu bibiihiro by'esaabbu neende eby'efeesa, neende 
ebiindu by'engaanga byomu Misiri. Aliyiingira abaandu bomu Libbya neende 
abomu Etiopia. 

44Nae amahuwa katula ebukwe neende emukulu kahamutiise, mani alitulayo 
neende etima liingi muno ohumalao neende ohusihirisa abaandu baangi muno. 

45Mani alyoombaha amayeema k'ekaambi yae akatikaati w'enyaanja neende 
Olugulu Lwoolerefu lw'Oluyaali. Nae yesi yahoole hu njakamo yae, n'abulao 
yeesi omuhoonya. 

Danieli 12 

Ebiha by'enjakamo 

1 Mani malaika niyemeeda ohumboolera ati: “Mu ndaalo echo, Mikaeli, malaika 
muhuluundu, omuliindi w'abaandu, aliboneha. Mani wahabeeo ebiha 
by'ohusaanda hutabechaangao ohuli hutyo otula ebyaalo lu bibechaangao. Nae 

mu biha ebyo, abaandu boosi ba meeta kaabwe kahanyoolwe nikandiikwa mu 
sitabo, bahaonisibwe. 

2Mani abaangi hu baandu baafwa, bahasyuuhe. Abaandi bahasyuuhe mu 
hwesiima hw'obulamu butaakama, nae abaandi bahasyuuhe mu husaanda 
hw'esoni neende ohulekeereswa hw'endaalo choosi pe. 

3Nae abakesi, bahaaduhe koti ohwaaduha hwomu kulu, haandi abo 
abeekesaanga abaandu baangi ohuhola ebiindu by'obuluungifu, bahamesa-
mesane koti eng'ining'ini endaalo choosi pe. 

4Nae ewe Danieli, liinda omulaanga kuno mu bweekisi, haandi geeng'a 
esifuundiho hu sitabo sino, ohwoola hu biha by'enjakamo. Abaandu baangi 
baheeruhe nibachia eno neende era, haandi ohumanya ebiholehana 
hwahemeede.” 

5Ese Danieli, mani nitingaala, mani bone, ndabona abaandu baandi babiri 
nibeemere hu genya ly'omwaalo, mulala hu genya ly'eno, nae owuundi hu genya 
ly'era. 

6ndateeba omusaacha wali niyefwaalire engubo ndafu, haandi niyeemere 
aakulu w'amaachi k'omwaalo endi: “Eby'amayia ebyo, byahayire mbaka siina 
nibisisiiri ohuwaao?” 

7Ao mani omusaacha oyo owefwaalire engubo ndafu, haandi owali niyeemere 
aakulu w'amaachi k'omwaalo, n'asiingisa aakulu amahono kae koombi, 
ndawulira niyeechuba eyiri Oyo Oluwo endaalo choosi. Mani nimbulira n'aboola 
ati, chiriba emyaaka kidatu neende esituundu. Ohwiitwa hw'abaandu ba Nasaae 
nihwahawe, mani ebiindu bino byoosi nibyaakama. 

8Ndawulira ebiindu bi yalomaloma, nae haba sindamanya amahuluundu kabyo 
daawe. Mani niteeba endi: “Ewe Omwaami waange, siina syeene esyahatule mu 
biindu bino?” 

9Nae yangobolamo ati: “Ewe Danieli, ndiira engira yao mani oweeo, olwohuba 
amahuwa ako k'ohuliindwa mu bweekisi, haandi kateerweho esifuundiho, 
ohwoola hu biha by'enjakamo.” 

10Abaandu baangi bahooswe abeene mani nibalafuya, mani nibakobola 
abayaaha. Nae abonooni, bahemeede sa ohwonoona, haandi abulao 
owahamanye; nae abahabe neende amakesi, bahamanye. 

11Mani ohutula lu siyaanwa sisaambwa sya buli ludaalo lu syatuswao, mani 
nibataao eby'omusiro byebwaabwa, wahabiteo endaalo elifu ndala neende emia 
chiri neende amahumi kataanu-na-kane (1,290). 

12W'ehabi, oyo oliinda ohwoola lu ndaalo elifu ndala neende emia chidatu 
neende amahumi kadatu neende chitaanu (1,335), lu chahaweereho. 

13“Nae ewe Danieli, ba omweesikwa, ohwoola hu njakamo. Ohufwa, nahwo ochia 
ohufwa, nae wahasyuuhe, mani nonyoola omukabo kwao, mu biha 
by'enjakamo.” 

Hosea 

Hosea 1 

1 Chino nichio emboosi chi Omwaami yaberesa Hosea omwaana na wa Bbeeri, 
mu biha bi Wusia, Yotamu, Ahasi, neende Hesekia bali nibali abatuki ba Yuda, 
neende Yerobboamu omwaana wa Yehoasi niyali naali omutuki wa Yisiraeli. 

Omuhasi wa Hosea neende abaana bae 

2Omwaami niyalomaloma eyiri Yisiraeli ehabi litaangira ohubitira mu Hosea, 
yaboolera Hosea ati, “Ewe chia mani odeehye; omuhasi wao yoochia ohudeeya 
oyo achia ohuba otaali omweesikwa, nihaandi abaana bosi bachia ohuba sa koti 
ng'inaabwe. Mu ngeri nasilala eyo yityo, nilwo lu baandu baange boola baandeha 
mani beehola abataali abeesikwa daawe.” 

3Olwoola, Hosea yeecha mani yadeehya omuhasi olaangwa mbwe Gomeri, owali 
omuhaana wa Dibbulaimu. Nibamala ohwiibula omwaana waabwe waamberi, 
owali omusyaani, 

4Omwaami yaboolera Hosea ati, “Ewe mukulihe oti, ‘Yesireeli,’ olwohuba haba 
sibichia ohuhiinda, ese nitasaandya omutuki wa Yisiraeli hulw'obwiiti bu Yehu 
kuukaang'ene yaholera mu Yesireeli. Ese njia ohwaakamia obwaami bwa Yehu. 

5Mani haandi male mu Hooho lya Yesireeli, esiha syeene esyo sihirise amaani 
k'eye lya Yisiraeli.” 

6Gomeri haandi yanyoola omwaana wa habiri nae hu luno yali naali omwaana 
muhaana. Bulaanu Omwaami yaboolera Hosea ati, “Ewe mukulihe oti, 
‘Otaheerwa,’ olwohuba ese haba siinjia ohwemeeda ohweekesaanga obuheeri 
eyiri abaandu ba Yisiraeli daawe, kata sa ohubalehera hwoosi daawe. 

7Nae eyiri abaandu ba Yuda, ese njia ohubeekesa obuheeri bweene. Ese, 
Omwaami Nasaae waabwe, njia ohubawonia, nae haba siinjia ohwehoonyera 
ebiita daawe oti neende engaanga, oba obuyiingo neende obusaale, oba neende 
efaraasi neende abeerusi bachio daawe.” 

8Mani luunyuma lwa Gomeri ohusisa ohunuuna omwaana wae muhaana oyo, 
yeecha haandi yaayera enda yiindi mani yeebula omwaana wuundi. 

9Omwaami haandi yeecha yaboolera Hosea ati, “Ewe mukulihe oti ‘Si baandu 
baange,’ olwohuba abaandu ba Yisiraeli bano haba bulaanu sibali abaandu 
baange daawe, haandi ese haba siindi Nasaae waabwe daawe.” 

Yisiraeli yihoyeere ohukoboswao buyaaha 

10 Abaandu ba Yisiraeli bachia ohuba koti omusenye kw'enyaanja, ohuhiraho 
okunyala ohubalwa, oba ohukerwa. Haandi Nasaae yababoolera ati, “Eng'we 

haba simuli abaandu baange daawe,” nae oludaalo luchia ohwiicha lwaachia 
ohubabooleraho ati, “Eng'we muli abaandu ba Nasaae mulamu!” 

11Abaandu ba Yuda, alala neende abaandu ba Yisiraeli bachia ohwoola 
bakobolaneho. Bachia ohunyala ohwedoolera omwiimirisi mulala, mani haandi 
hu ehabi liindi banyale ohuhula-hulana mani bayiindirire mu syaalo syaabwe. 
Eee, oludaalo lwa Yesireeli luchia ohuba oludaalo luhunuufu! 

Hosea 2 

1Mani ewe laangaho Abaisiraeli basyo oti, “Abaandu ba Nasaae” haandi oti 
“Abaheerwa neende Omwaami.” 

Gomeri otaali omweesikwa neende Yisiraeli yitaali eyeesikwa 

2Eng'we baana baange, mwekweede ng'ineeng'we oyo kata neende nataali 
omuhasi waange bulaanu buti, haandi kata ese mweene nitaali wamwe. 
Mumwekweede yaakamyeho obung'aabani neende obucheke. 

3Nae naatahola atyo, ese mweene njia ohumufwaalulamo engubo chae choosi 
mani mulehe abe syeekenye syeene koti lu yali niyaheebulwa. Ese njia 
ohumuhola abe koti eloba lyoomu lyasuuna, mani yoole ohufwa obuluwo. 

4Haandi siinjia hukwiira esisa kata neende abaana bae abo bosi, olwohuba 
abaana abo b'obudaamba nibo. 

5Olwohuba ng'inaabwe yali omuyirani; oyo owabeebula yali yeehola eby'esoni. 
Olwohuba yeecha yaboola mbwe ati, Ese njicha ohwechiira sa neende abadya 
baange, abambechaanga ebyohulya byaange neende amaachi kaange, obwooya 
bw'amakoondi bwaange haandi neende elaasi, amafuta haandi ebing'weebwa 
byaange. 

6Mani sakira ese njia ohumusitiraho olukaka lw'emisaala ky'amawa, haandi 
male nyombahe esida esinyala ohumwiikalira engira yae. 

7Achia ohuloondanaanga neende abadya bae nae haba saachia ohunyala 
ohubakaana daawe. Mani hu anyale ohwoola yaboola ati, “Ese njia 
ohwekobolerayo eyiri wamwaange wataangira yi ndali ni ndi bulai ohuhira koti 
lu ndi bulaanu.” 

8Haba saachia ohunyala ohwiichulisaho mbwe niise oyo owamubechaangaho 
emere, amalwa, amafuta k'enaasi, haandi neende efeesa yoosi neende esaabbu 
yoosi yi yehoonyeraanga mu hwiinamiraanga Bbaali. 

9Mani mu siha sya ekesa, ese njia ohwekobosera ebiyaanwa byaange by'emere 
neende amalwa, haandi njia ohubukula maleo obwooya bw'amakoondi neende 
elaasi bi ndali nindamuberesa bibecheenge engubo chae. 

10Ese njia ohumufwaalula adoong'e syeekenye syeene mu moni w'abadia bae 
abo mani abuleo oyo yeesi ochia ohunyala ohumuwonia ohutula mu bunyala 
bwaange daawe. 

11Ese njia ohutaao enjakamo eyiri ebidyaalo byae byoosi ebyabuli mwaaka 
neende ebyabuli mwoosi, haandi neende emiholo kya Sabbaato neende 
emihung'aano kyae kyoosi ky'esinadiini. 

12Ese njia ohusihirisa emisabbiibbu kyae kata neende emituli kyae kyosi, ki 
yabolaanga mbwe abasaacha bae nibo abamubechaanga ohumuhoonyaanga. 
Njia ohukaluuhania emisabbiibbu kyae neende emichuungwa kyae kibe 
esiparara; mani ebisolo biteende biiche bibisihirise. 

13Njia ohumusaandya hu lw'amahabi koosi ka yanjibiriraanga, n'anioohesaanga 
obubbaani eyiri Bbaali, haandi neende ohwefwalaanga ebbaangili ohuchia 
ohuloondaanga hu basaacha bae. Omwaami niye olomaloome. 

Obuheeri bw'Omwaami eyiri abaandu bae 

14Mani ese njia ohumuyira mwiingise mu siparara haandi; ebweene eyo niyo 
yiimba njia ohumusererera neende emboosi ch'obuheeri mani nyale 
ohumweekobosaho. 

15Ese njia ohukobosera emikuunda ky'emisabbiibbu ki yali naali nakyo hale, 
mani nyale ohuhola Ehooho lya Bidinyu libe omulyaango kwiingisa esuubi. Mani 
ao aba achia ohuungobolamo koti lu yahola niyali n'asisiiri omuyere, niyali 
hwaatula mu Misiri. 

16Mani haandi ehabi lya habiri, anyale ohunangaanga wamwe haba saachia 
ohuba nasinangaanga Bbaali ati wamwe daawe. 

17Ese haba siinjia ohumukanya atuumbuleho eliita lya Bbaali haandi daawe. 

18Mu siha esyo syeene, nimwo muunjia ohuholeramo Endagaano neende ebisolo 
biteende byoosi, neende amayoni, hu bihaye ohunyaalaangaho abaandu baange. 
Ese haandi njia ohumalao ebilwaaniso by'ebiita byoosi bitule mu syaalo muno, 
engaanga choosi alala neende obuyiingo, mani ndehe abaandu baange 
boong'ene nibo ababa bamenyemo neende omuleembe neende obuliindi bulai. 

19Ewe Yisiraeli, ese njia ohuhuhola obe omuhasi waange mweene; Ese njia 
ohubechaanga owadyeeri haandi omweesikwa; Ese njia ohuhweekesaanga 
obuheeri butahendeera, haandi neende esisa mani huhole obe owaange endaalo 
choosi pe. 

20Ese njia ohwooseresa ebisuubise byaange, haandi huhole obe owaange, mani 
ao niwo yi ewe oba ochia ohuumanyira koti Omwaami. 

21“Haandi hu ludaalo olwo, Omwaami aboola ati, ese njia ohukobolamo ekulu 
nae ekulu lichia ohukobolamo esyaalo; 

22nae esyaalo sichia ohukobolamo emere, amalwa, neende amafuta, nabyo biba 
bichia ohukobolamo Yesireeli; 

23 naange ese njia ohumwetaakira omweene mu syaalo omwo. Haandi ese njia 
ohukwiira esisa eyiri abo abatakwirwaanga esisa, haandi ese njia ohuboolera 
abo Abataali abaandu baange endi, ‘Eng'we bulaanu muli abaandu baange’ nae 
oyo achia ohuboola ati, ‘Ewe oli Nasaae waange.’ ” 

Hosea 3 

Hosea neende omuhasi otaali omweesikwa 

1Omwaami yeecha yamboolera ati, “Ewe chia haandi weekese obuheeri eyiri 
omuhasi oyo oli ohuyiranaanga neende abasaacha baandi oyo. Ohoyere 
ohumuheera koti sa lu ese siiheera sa abaandu ba Yisiraeli, kata neende 
nibakaluuhana baachia eyiri banasaae baandi, haandi nibadahana neende 
ohuyiraanga ebiyaanwa byaabwe bya keeki ch'enduli nyomu eyiri 
ebiloongaloongwe.” 

2Mani ndeecha ndatuunga ebituundu ehumi neende bitaanu eby'efeesa, haandi 
neende ekilograamu emia ndala neende amahumi kataanu (150) echa amabere 
masuungu ohumuhwa. 

3Ndaboolera omuhasi oyo endi, hulw'esiha sileeyi muno ahoyeere ohunyala 
ohuniinda n'atahola obudaamba oba naatayiranaangaho; endi haandi nae esiha 
sino syoosi syeesi mba njia ohuba niimuliindiriire sa. 

4Mani ni mu ngira yino yoong'ene, nimwo mu baandu ba Yisiraeli bahoyere 
ohumenyeramo, ohumala esiha sireeyi nibataali neende omutuki yeesi oba 
omwiimirisi yeesi, ataali ohuyanaangayo ebiyaanwa byoosi, oba nibataali 
neende amakutu k'amakina moolerefu, ataali ebiloongaloongwe oba ataali 
ebiloongaloongwe byoosi eby'ohwehoonyerwaanga mu bulakusi. 

5Nae kata katyo, esiha sichia ohwiicha, abaandu ba Yisiraeli nibachia haandi 
ehabi liindi ohukaluuhana eyiri Omwaami Nasaae waabwe, haandi neende eyiri 
omwiichuhulu wa Daudi omutuki waabwe. Mani ao niwo yibahanyalire ohutya 
Omwaami oyo, mani banyale ohunyolaanga ebiyaanwa byae bilai ebyo. 

Hosea 4 

Ohwekanyiirisa hw'Omwaami eyiri Yisiraeli 

1Omwaami ali neende ohwekanyiirisa hwaadaha ohuyira eyiri abaandu 
bamenya mu syaalo muno. Tekeerese, ewe Yisiraeli, hu siindu siinjia ohuboola 
sino: “Yibuulayo obweesikwa bwoosi, oba obuheeri bwoosi mu syaalo muno, 
haandi abaandu haba sibaamanyire koti ese luundi Nasaae waabwe daawe. 

2Bahola ebisuubise haandi nibabihalaka; babacha, beeta, beeba, haandi bairana. 
Obusuku bwemeeda, mani ohwiitana huli ano neende aala. 

3Mani sakira esyaalo esyo sichia ohwoomerera, mani buli siindu syasimenyaho 
sifwe. Ebisolo byoosi, neende amayoni koosi, kata neende eng'eeni, byoosi 
bichia ohufwa.” 

Omwaami yekanyiirisa abalaamisi 

4Omwaami aboola ati, “Leha abuleo omuundu yeesi owekanyiirisa abaandu oba 
obayiingania daawe ohwekanyiirisa hwaange huli sa hu eng'we abalaamisi. 

5Esiro neende esideete mulumiriire ohwegumulaanga sa nimuchianakana, 
haandi kata abanabbi bosi abula esilai sibahola ohuhiraho eng'we daawe. Ese 
njia ohusihirisa Yisiraeli, ng'ineeng'we oyo. 

6Abaandu baange bafwiire baweere olw'ohuhaya ohuumanya. Abalaamisi 
eng'we, mwesi mwahaya ohuumanya daawe, nae mwalehana neende enjekesa 
yaange, mani syeesi ndehana naang'we, haandi syeesi siinjia hufukiirira 
abasyaani beeng'we babe abalaamisi baange daawe. 

7“Obuungi bw'abalaamisi eng'we koti abwaaka, niwo yi mweesi mwaaka 
ohwonoona mu moni waange, mani sakira ese njia ohukaluuhania oluyaali 
lweeng'we lube esoni. 

8Muyiindiyalira mu bibi by'abaandu baange, mani sakira mwekoomba sa muti 
bemeedeenge sa batyo ohwonoona. 

9Mani eng'we muchia ohubonereswa neende esibonereso sy'abaandu beene 
abo! Ese njia ohubasaandya mani nyemeo mbahole mutuungire ebyonoono bi 
muli ohuholaanga. 

10Muchia ohulichaanga emikabo kyeeng'we ky'ebiyaanwa, nae kata katyo 
muchia ohudoong'aanga sa nimuli njala. Muchia ohwiinamiraanga sa banasaae 
b'olwiibulo, nae kata katyo, simuchia ohunyala ohubaaho neende omwaana kata 
mulala yeeng'ene daawe, olwohuba eng'we mwamala ohukaluuhana 
mwaandulaho mani mwaachia ohuloondaanga banasaae baandi sa.” 

Omwaami yolobya ohwiinamira hweesikafiiri 

11Omwaami aboola ati, “Efiini, ehale neende enjaaha sidubaanie, niyo eyiri 
ohumala amakesi mu baandu baange! 

12Bali ohukoonyaanga ohubwiihulirwa ohutula hu situundu sa esy'olubbaao! 
Olusaala sa lweene, mbwe nilwo oluli ohubabooleraanga ebiindu bibabadaha 
ohumanya! Hane baandulireho. Koti sa lu muhasi weehola omudaamba, bachiire 
bewaayo abeene eyiri banasaae baandi sa. 

13Mu bituundu byoolerefu, aakulu w'engulu, niyo yi bahayaanire ebiyaanwa 
byaabwe, haandi hu bigulu nihwo hu bachia ohuniooheseraho obubbaani, aasi 

w'emisaala mileeyi ky'emituumba, olwohuba ebiiniha byakyo bisangaasa muno! 
“Esitulamo, abahaana beeng'we beene nibo abachia nibahalaabanirayo koti 
abadaamba, haandi bah'abasyaani beeng'we beene niyo yibahaholere 
obuyirani. 

14Nae kata katyo ese haba siinjia ohubaboneresera ebyeene bino daawe, 
olwohuba eng'we abeene niing'we abayiranaanga neende abadaamba bomu 
nyuumba ya banasaae abo, haandi alala neende abeene abo, niing'we 
abayanaangayo ebiyaanwa by'obukafwiiri ebyo. Sakira koti sa lu lukaado luundi 
luboola sa luti, ‘Abaandu babulamo amakesi bachia ohusihaanga.’ 

15“Kata neende eng'we abaandu ba Yisiraeli muli abataali neende obweesikwa 
yi ndi, Yuda yihoya yaahaya ohukiinga omusaango kw'esiiholwa syeene esyo. 
Mutachichaanga ohwiinamiraanga Nasaae mu Giligaali, oba mu Bbetafeeni 
daawe, oba ohuholeraanga ebweene eyo ebisuubise mu liita ly'Omwaami 
mulamu daawe. 

16Abaandu ba Yisiraeli bano b'esimyeeni koti esuhiri njere. Ese ndahabaliisa 
endye omuboka kwakiire ao kutyo koti otukoondi tudoto? 

17Abaandu ba Yisiraeli bali sa koti abalokwa neende ebiloongaloongwe. Mani 
ewe leha sa abeene bechiire yi beedahira abeene. 

18Luunyuma lw'ohung'wa amalwa mabitiirifu, besangaasiraanga mu budaamba 
bwaabwe obwo, nibedooleraanga esoni ohuhiraho oluyaali. 

19Abo bachia ohudumuulwa baweeo neende omuyaka, mani bachia ohudiirwa 
esoni hulw'ebiyaanwa byaabwe by'obukafwiiri ebyo. 

Hosea 5 

1“Tekeerese hu kano, eng'we abalaamisi! Mwehalirise, eng'we abaandu ba 
Yisiraeli! Tekeerese, eng'we abomu lwaanyi lutuki! Eng'we muhoyere 
ohuhengaanga emisaango neende obwadyeeri mani omusaango kuchia 
ohubakwaaho! Eng'we mumalire ohweehola omuteego kuli mu Misipa, haandi 
olweero lwabaambulwa hu Lugulu lwa Taboori, 

2haandi obuko bwooloberera muno obuli mu Siko Akasia; mani ese njia 
ohubasaandya sa eng'we mweesi. 

3Ese manyire bulai bweene koti Yisiraeli yifwaana haba saanyala 
ohundeekisaho daawe. Yali otaali omweesikwa, mani abaandu bae haba 
sibayera ohunyinamiraanga daawe.” 

Hosea alabula ebidiira hu hwiinamiraanga ebiloongaloongwe 

4Ebyonoono bi baandu bahola, bibakairaanga ohukobola eyiri Nasaae waabwe. 
Ohwiinamiraanga ebiloongaloongwe hwabadiira neende amaani maangi muno, 
mani haba sibanyala ohumanya Omwaami daawe. 

5Ohudyaabuha hw'abaandu ba Yisiraeli, ohweene hubalira-bulira. Ebyonoono 
byaabwe nibyo ebikera nibeegumula mani nibakwa, haandi abaandu ba Yuda 
bosi nibeemao nibakwiira aasi alala nabo. 

6Babukulaanga amakoondi kaabwe abeene, haandi neende eng'oombe chaabwe 
abeene, ohuchia nibabiyaanayo koti ebiyaanwa eyiri Omwaami, nae byaahayaho 
esiindu syoosi esilai sibanyoolamo daawe. Haba sibanyala ohumwakaana 
daawe, olwohuba oyo yamala ohubatulaho hale bweene. 

7Bali abataali abeesikwa eyiri Omwaami; mani abaana baabwe haba 
sibamwebaliraho daawe. Mani sakira bulaanu, abeene abo alala neende 
amaloba kaabwe, bachia ohusihiriswa bwaangu buno. 

Ebiita akatikaati wa Yuda neende Yisiraeli 

8Hubbira olwiika lw'ebiita mu Gibbeya! Lisira eturumbete mu Rama! Yayulira 
aakulu oluwuungu lw'ebiita mu Bbetafeeni! Muweere mu hulwaana, eng'we 
abasaacha ba Bbenjamini! 

9Oludaalo lw'ohusaandisibwa luli ohwiicha, mani Yisiraeli yinyaaswe. Eng'we 
abaandu ba Yisiraeli, sino ohwoola sikweeo! 

10Omwaami aboola ati, “Ese ndi omunyoolefu olwohuba abeemirisi ba Yuda 
baseetere Yisiraeli mani baamala baamuyaayaho eloba. Mani sakira ese njia 
ohubabbwomoolaho esibonereso koti amaachi k'ofwomboole. 

11Yisiraeli ali ohusaanda ohweema hu hufwiinyirirwa; amalire ohung'uulwa 
eloba elyali elyaabwe lyeene libahoyera, olwohuba yahaira hu hukoonya 
obuhoonyi ohutula hu abo abataali neende obuhoonyi bu banyala ohubaberesa 
daawe. 

12Mani ese njia ohuleeta omunyaahano hu Yisiraeli neende ohunyaasibwa eyiri 
abaandu ba Yuda. 

13“Mani Yisiraeli niyeecha yaabona ohulwaala huyali naali nahwo, haandi Yuda 
yesi niyeecha yaabona amakoonjo kae omweene, mani Yisiraeli yeecha yaachia 
Asiria ohusaba omutuki muhunuufu oyo obuhoonyi, nae yaahaya ohunyala 
ohubawonia daawe, kata sa ohunyala ohuwonia amakoonjo kaabwe. 

14Ese mani njia ohuseeta abaandu ba Yisiraeli neende Yuda koti edalang'i. Ese 
mweene njia ohubabosyoolamo ebituundu-tuundu mani male mbalehe endyo. 
Niimba niinjia ohubahuruudya mbamaleyo, abulao oyo yeesi ochia ohunyala 
ohubawonia daawe. 

15“Ese njia ohujwaang'a abaandu baange, ohwoola lu balinyala ohusaanda 
ebiyeraana neende ebyonoono byaabwe, mani bachaaka ohwichaanga 
nibaangoonya abeene. Awuundi, mu husaanda hwaabwe ohwo, bachia ohunyala 
ohuteemaho ohungoonyaanga.” 

Hosea 6 

Ohweyolobya hw'Abaandu ohutaali ohwobwadyeeri 

1Abaandu baboola bati, “Eng'we, mwiiche hukobole eyiri Omwaami! 
Atunyaalire, nae achia ohubona ati atuwonia; atunyubuluule, nae achia 
ohutuboya amakoonjo keefwe, kose haba? 

2Mu ndaalo chibiri oba chidatu choong'ene achia ohuba naanaba n'amalire 
ohutukobosamo obulamu haandi, mani hunyale ohumenyaanga yaali. 

3Lehe huteemeho ohumanyaanga Omwaami oyo. Aba achia ohwichaanga yi huli 
obutakosa koti sa buli ludaalo luhyechaanga, haandi obutakosa koti efula yihola 
amadiba yikwichaanga hu syaalo huno.” 

4Nae Omwaami aboola ati, “Eng'we Yisiraeli neende Yuda, siina syeene siimba 
mbaholeho? Obuheeri bweeng'we yiindi buhamyuhaangao sa bwaangu koti 
olume lw'echuli; luli sa koti enaang'oong'o, elihamao sa hale-hale oludaalo 
nilutahiindao. 

5Mani esyo nisyo esikera ese nindatumaanga abanabbi baange eyiri eng'we 
neende emboosi yaange y'ohuheenga emisaango neende ohusihirisa. Mani ese 
esiindu siimbadahaho siri sikwalaafu, haandi siri alafu bweene: 

6Ese mbadahaho obuheeri bweeng'we yi ndi obutalehera daawe, nae haba si 
biyaanwa byeeng'we by'ebisolo byoong'ene daawe. Ese biihirira ohubona endi 
abaandu baange banyala ohuumanya, ohuhira ohusaambiraanga ebiyaanwa 
byoong'ene. 

7“Nae mu meengisania bweene nibamala sa bati ohwiingirira mu syaalo mu 
Adamu, bahalakirao sa Endagaano yi ese ndali ndahola nabo. 

8Mani Gileadi ni esiko syeechulamo abaandu babi haandi abeeti. 

9Abalaamisi bosi bali sa koti emikaanda ky'abanyaka, abaliindiriraanga 
nibeboondera ohukwa hu muundu yeesi. Kata neende hu ngira bweene eyichia 
mu Abuundu Woolerefu wa Sekemu, niwo yi beetera abaandu. Nihaandi 
baholaanga sa ebyonoono bino byoosi nibageenderera! 

10Ese ndamala ohubonaho esiindu sisiindusa muno mu Yisiraeli: abaandu 
baange bamala ohweebaha omukwoobo, nibeenamiraanga ebiloongaloongwe. 

11“Nae eyiri eng'we, abaandu ba Yuda, ese ndamala ohutekeha esiha siinjia 
ohubasandisiramo mwesi, hulw'ebyo bi muli ohuholaanga. 

Hosea 7 

1“Buli lundahaanga ohuwonia Yisiraeli abaandu baange, haandi neende 
ohubahola abayiinda, biimbonanga byoong'ene ni obubi bwaabwe, neende 
ebyonoono bi bahola. Babachana abeene-na-beene; bahalaka nibeengira mu 
mayuumba mani nibeebana; banyaka abaandu hu makira. 

2Haba sisiingiraangaho mu mitwe kyaabwe mbwe ese nyala ndaachia 
ndeechulisa ebyonoono bino byoosi daawe; nae ebyonoono byaabwe 
byabebodoohania sa, mani ese haba siinyala ndeekaya ohubibonaanga daawe.” 

Ohuhobana ohuli mu dooho 

3Omwaami aboola ati, “Abaandu babachaanga omutuki neende abakali bae 
neende endekeha chaabwe embi. 

4Abo boosi balyaanga haandi bahayuha. Obusyuuli bwaabwe 
bwemuheenyaanga kaala koti omuliro kw'omumayika, okutaasakuulwe neende 
omudeehi, ohwoola lu kudeeha emigaati kyaaya. 

5Hu ludaalo lw'omutuki ohuliiraho esidyaalo, bachia baahola omutuki oyo alala 
neende abakali bae bameera haandi baasiruwaswa neende amalwa. 

6Eee, baaduhaanga koti amaika mu huteka hwaabwe. Esiro syoosi etima 
lyaabwe limwenyuuhaanga sa, mani nibuhya echuli liicha lyaatubuha lyaaba 
koti enjeserye ch'omuliro. 

7“Mu bumemu bw'etima lyaabwe, beecha beetaanga abeemirisi baabwe. 
Abatuki baabwe baniegwa sya mulala-mulala, nae abulao oyo yeesi 
owusabangaho ati mbahoonye daawe.” 

Yisiraeli neende ebyaalo biindi 

8Mani Omwaami aboola ati, “Abaandu ba Yisiraeli bali koti omugaati kutayiire. 
Beesika sa ebyaalo bibebodohaanie 

9nae haba sibamanyaho bati, ohweesika abakeni huno nihwo ohwabanyakamo 
amaani kaabwe. Mani endaalo chaabwe mbale nichio, nae abeene haba si 
basimanyireho daawe. 

10Ohudyaabuha hw'abaandu ba Yisiraeli ohweene hubalira-bulira. Kata neende 
ebyo byoosi ebyamala ohuholehana, basisiiri ohukaluuhana yi ndi daawe, ese 
Omwaami Nasaae waabwe. 

11Yisiraeli syebodoohanianga sa abuundu alala koti ebburuuku; esitaangira 
syeene siri mbwe abaandu basyo balangaanga Misiri mbwe yiiche yibahoonye, 
nihaandi beeruhira eyiri Asiria! 

12Nae ese njia ohubaambula olweero lwaange, mani nyale ohubaambia koti 
amayoni nibasyebodoohanianga aambi ano. Ese njia ohubasaandya hulw'ebibi 
bi bahola hale. 

13“Abo chibaakaanire! Bamala ohumbwaaho, haandi banjeemera hale. Mani 
bachia ohusihiriswa. Ese mbeere niindahire endi mbawonie, nae 
ohuunyinamira hwaabwe hwali ohwoobubacha buhaya. 

14Basisiiri ohunyala ohulaama ese mubwadyeeri bweene, nae beehubbaanga 
aasi eminyiha nibachereenjesa koti sa lu bakafiiri baholaanga. Nibaba 
nibasabira emere neende amalwa, besaandya abeene koti abakafiiri. Bano 
bajeemu ba ngeri siina yino! 

15Kata neende nikali mbwe ni neese owabahusa mani ndaabadinya baaba 
neende amaani kakiire ao katyo, beecha bachaaka ohundeehoba. 

16Balumirira sa ohukaluuhanaanga nibaandulaho, mani nibamala nibachia eyiri 
nasaae otaalimo kata neende amaani koosi daawe. Bali abateesikiha koti 
oluyiingo lweekodakoda. Olwohuba abeemirisi baabwe balomaloma 
nibadyaabuha, mani bachia ohufwa efwa enjalaba, mani Abamisiri banyale 
ohucheheerera.” 

Hosea 8 

Omwaami afunaana Yisiraeli hulw'ohwiinamiraanga ebiloongaloongwe 

1Omwaami aboola ati, “Lisa esing'ora! Abasuku mbao bali ohwiihirira ohwoola 
hu loba lyaange koti eeswi! Abaandu baange bamalire ohuhalaka Endagaano yi 
ndahola nabo, haandi bamalire ohujeemera enjekesa yaange. 

2Kata neende nibaba nibali ohunaangaanga bati ese niise Nasaae waabwe, 
haandi nibali ohubolaanga bati, bali abaandu baange, haandi mbwe bati 
baamanyire, 

3bamala ohuhaya neende buli silai syoosi. Mani ohweema hu sino, abasuku 
baabwe bachia ohunyala ohuboongaangaho. 

4“Abaandu baange bano badolaanga abatuki, nae baholaanga batyo abeene koti 
lu baba nibadaha. Badolaanga hale abeemirisi, nae ataali ohufukiirira hwaange 
daawe. Babukulaanga hale efeesa yaabwe neende esaabbu yaabwe, mani 
nibamala nibachiholamo ebiloongaloongwe hulw'ohusihirira hwaabwe abeene. 

5Ese ndasyuula esurusi y'esaabbu yiinamirwaanga neende abaandu bomu siko 
sya Samaria. Ese etima liinjita bwiita hulwaabwe. Byahoole liina, hu abo beemao 
boole ohwekaana ohwiinamiraanga ebiloongaloongwe ebyo? 

6Omuisiraeli mubaachi ngaandi niye owahola ebiloongaloongwe ebyo, nae haba 
si nasaae niye kata nabudiidi! Esurusi yinamirwaanga mu Samaria yichia 
ohusaasakulwamo ebituundu-tuundu! 

7Mani nibataaka emboo, bachia ohukesa esifuusye! Omukuunda kw'emere 
okutaangala haba sikunyalaanga ohutulamo omugaati kwoosi daawe. Nae kata 
nikuba nikunyalire ohuhola kutyo, abakeni boong'ene nibo ababa nibachia 
ohunyala ohukulya bakumalirane. 

8Yisiraeli syamala ohweehola syaaba koti esyaalo siindi syosi-syoosi, haandi 
syamala ohweehola esitaali neende obuhoonyi koti sa endamu yamala 
ohwaadiha. 

9Ab'esyeejo koti esuhiri enjalaba, abaandu ba Yisiraeli badiraanga sa engira 
yaabwe boong'ene. Mani bamala hale ohukabuha ohuchia ohukoonyaanga 
obuhoonyi ohutula hu Asiria, haandu bamala ohutuunga ebyaalo biindi mbwe 
biiche bibaliindeenge. 

10Nae bulaanu, ese njia ohubabuusa alala, mani male mbasaandie. Mu siha 
esidiidi muno, bachia ohuba nibali ohwekonioleraanga mubuchuuni, omutuki 
muloobera w'Asiiria naanaba naabafwiinyirira. 

11“Obuungi bw'alutaari chi baandu ba Yisiraeli bachia ohwemeeda 
niboombahaanga mbwe ohunyala ohumalao esyonoono, nibwo lu buungi 
bw'obweyaango bu bachia ohunyolaanga obwohuholeraangamo ebyonoono! 

12Ese nyandiikaanga enjekesa chitabaliha obuungi hulw'abaandu, nae 
bachiekaanaanga sa koti echiri engeni, haandi ech'abaandu baandi abataali 
abeene bano daawe. 

13Bayaana ebiyaanwa eyiri ese, nae balya enyama ch'ebiyaanwa ebyo. Nae ese, 
Omwaami, haba siindi omusangaafu nabo daawe, mani bulaanu njia 
ohwiichulisa ebyonoono byaabwe, mani male mbasaandie hulw'ebyeene ebyo; 
Ese njia ohubakobosayo mu Misiri! 

14“Abaandu ba Yisiraeli bano, bamala ohwoombaha amadooho, nae bamala 
ohwiibirira Omuloongi waabwe. Abaandu ba Yuda bamala ohwoombahaanga 
ebiko by'engoba. Nae ese njia ohuleeta omuliro kubasaambe kukwiise aasi 
amadooho kaabwe ako, neende ebiko byaabwe ebyo.” 

Hosea 9 

Hosea alaangirira esibonereso sya Yisiraeli 

1Eng'we abaandu ba Yisiraeli, lehere ao ohuhusaanga ebidyaalo koti abakafiiri 
bahola. Eng'we mwamala ohukaluuhana ohutula hu Nasaae weeng'we, mani 
mwamala ohweehola abataali abeesikwa yaali. Hu syaalo huno hwoosi, eng'we 
mwandeemalaho nimweekusa koti abadaamba eyiri nasaae Bbaali, haandi 

mwamala ohuheerana neende emere yi mwabaasaanga muti niyo yi 
yabakulaanga! 

2Nae esiha syeene esyo, eng'we haba simuchia ohunyala ohunyolaanga emere 
yimala neende amafuta k'enaasi akamala daawe, haandi siyichia ohuba ni yisiiri 
hooyo amalwa koosi kata nabudiidi. 

3Abaandu ba Yisiraeli haba sibachia ohudoong'a nibali mu mahono k'Omwaami 
daawe, nae bachia ohwoola bakoboleho haandi Misiri, mani haandi boole 
baliicheenge ebyohulya byakaanwa mu Asiria. 

4Mani nimusisiiri mu byaalo bikeni ebyo, haba sibachia ohuba nibanyala 
oyanaanga ebiyaanwa by'amalwa eyiri Omwaami oba ohuleetaanga ebiyaanwa 
byaabwe yaali. Ebyohulya byaabwe bichia ohubechaanga nibinyala 
ohubahaanga omukwoobo buli muundu obiryaaho, koti ebyohulya 
biriibwaanga mu masika. Bicha ohuba nibyehoonyerwaanga ohwiikusaanga 
enda chaabwe; abulao kata silala hu byohulya ebyo esichia ohuba nisinyala 
ohuyiribwaanga mu nyuumba y'Omwaami. 

5Mani esiha nisichia ohwoola esy'ebidyaalo byateebwao ohwisaanga oluyaali 
mu Omwaami, baba bachia ohubihola batye? 

6Obudinyu nibwahakweeo mani abaandu basalaana, Abamisiri nibo abachia 
ohunyala ohubabuusa alala ohubabuusa basiihwe mu Mefisi! Obunyali 
bwaabwe bw'efeesa, neende abuundu yi madaala kaabwe kali nikali, achia 
ohuba niyamala ohufuunihwa neende esiino, haandi neende ebichaha 
by'amawa. 

7 Esiha sy'esibonereso mbano simalire ohwoola, esiha si baandu bachia 
ohunyooleramo ebyo ebibahoyera. Mani esyo nisichia ohumala ohubaao, ao 
niwo yi Yisiraeli yichia ohusimanyira! “Omunabbi wuno,” mbwe eng'we 
muboolaanga, “musiru niye. Omusaacha olimo omwooyo wuno mulalu niye.” 
Abaandu eng'we mwasyuula hale, olwohuba mbwe ebyonoono byeeng'we 
bihunuufu muno. 

8Nasaae yaanduma koti omunabbi, ohulabula Yisiraeli, abaandu bae. Kata katyo, 
buli yi njiira, mutemaangaho ohuundeka koti eyoni. Kata neende mu Nyuumba 
ya Nasaae bweene, abaandu boosi basuku b'omunabbi wuno. 

9Badinyu babi muno mu buli siindu sibahola, koti sa lu bali nibali mu Gibbeya. 
Nasaae achia ohwoola yeechulise ebyonoono byaabwe, mani abasaandye 
hulw'ebyeene ebyo. 

Esibi sya Yisiraeli neende ebyatulamo 

10 Omwaami aboola ati, “Nindataangira ohunyoola Yisiraeli, ndali koti onyoolere 
enduli chahulira mu siparara. Yindachaakira ohubonanaanga neende 
bakuukaao, byali koti oyo oli ohubonaanga enduli cheengere chichaaka enoka. 

Nae nibeecha boola hu Lugulu Peyori, bachaakaniramo ohwiinamiraanga Bbaali 
mani bwaangu bweene obwo, beecha beehola baaba abasinyisa koti banasaae 
ba bali nibaheera. 

11Abahunuufu ba Yisiraeli bachia ohubburuha baweeo koti eyoni, mani eyo 
yihaeyo ohubaao omwaana yeesi obebulwamo, yaahaya ohubaayo omuhasi 
yeesi oyeraho enda, haandi yaahaya ohubaayo omwaana yeesi oyerwa daawe. 

12Nae kata nibiba mbwe banyalaho ohuhusaho abaana, ese mba njia 
ohubanyuula mbatuseo, mani abuleo oyo yeesi odoong'a naali omulamu. Ese 
niinjia ohujwaang'a abaandu bano, ebiindu by'amatiichasi nibyo ebiba nibichia 
ohubeeholehaho.” 

13Omwaami, ese mbano nyala ohubonaho abaandu baabwe, nibali ohuyiimwa 
mani beetwe. 

14Siindu siina syeene siimba sihoyeere ohuhusaba oholere abaandu bano boosi? 
Ewe kuumbya sa abahasi baabwe! Bahole babe abatahanyala ohuleraangaho 
abaana baabwe! 

Ohuheengerwa Omusaango Hwa Yisiraeli Neende Omwaami 

15Omwaami aboola ati, “Obuholi bw'ebibi bwaabwe bachaakira mu Giligaali. Eyo 
niyo yi ese ndachaakira ohubasyuulaanga. Mani ohweema hu bibi bi bali 
nibaholaanga, ese njia ohubeerusa batule mu loba lyaange. Ese haba siinjia 
ohwemeeda ohubaheeraanga haandi daawe; olwohuba abeemirisi baabwe 
boosi bamala ohunjeemera. 

16Abaandu ba Yisiraeli bano bali koti esimera si misi kyasyo kyamala ohufwa, 
mani ekitanyala ohwaamaho esyaamo syoosi daawe. Haba sibachia ohunyala 
ohubaaho neende abaana daawe, nae kata neende nibaba nibanyala ohubaaho 
neende abaana, ese mba njia ohwiita abaana abo abakoosi baabwe muno.” 

Omunabbi Alomaloma Hu Yisiraeli 

17Nasaae oyo yi ese halaabaniraanga achia ohujwaang'a abaandu bae, olwohuba 
bahaya ohumuwulira daawe. Bachia ohweehola abang'aabani mu byaalo ebyo. 

Hosea 10 

1Abaandu ba Yisiraeli hale bali koti omusaala musabbiibbu okwali 
nikweechulaho emisabbiibbu. Lu bemeedaanga ohuba abayiinda, nilwo lu 
bemeedaanga ohwoombahaanga alutaari. Koti lu bukinu bw'eloba lyaabwe 
lyalichiingi, nilwo lu bunyirifu bw'amakutu k'amakina moolerefu 
kabeenamiraanga bwosi bwemeeda. 

2Abaandu ba myooyo kyaabwe ky'obubacha, bulaanu bahoola ohubonereswa 
hulw'ebyonoono byaabwe. Nasaae achia ohukwiisa alutaari chaabwe echio 
haandi anyaase amakutu moolerefu kaabwe. 

3Abaandu bano mu siha esidiidi bachia ohuba nibaboola bati, “Efwe hubula 
omutuki olwohuba sihwesaanga oluyaali mu Omwaami. Nae siina syeene mani, 
si mutuki oyo yahatuholeere?” 

4Batuumbula sa emboosi chibulamo amahuluundu koosi, haandi beechuba 
ebisuubise by'obubacha, neende Endagaano chibulamo obuhoonyi bwoosi. 
Obwadyeeri bwamala ohweehola obubacha, obuhula koti ebimera by'obutwa 
mu mukuunda kulimirwe. 

5Abaandu bamenya mu siko sya Samaria bachia ohutichaanga haandi bachia 
ohuliraanga ohufwiirwa hw'esurusi y'esaabbu eyali mu Bbetafeeni. Abaandu 
basyo bahasirire haandi abalaamisi abahalaabanira esifwaanani bahasirire, 
oluyaali lwasyo nilusimalirweho. 

6Esiloongaloongwe syeeng'we esyo sichia ohukiingibwa siyirwe Asiria koti 
omutuulu eyiri omuloobera mutuki muhunuufu. Abaandu ba Yisiraeli bachia 
ohuchalaaswa mani bamale badiirwe esoni, hulw'omunyira kubaloondakana 
nakwo. 

7Omutuki waabwe achia ohukiingwa amalweo, koti ahawaawa h'olubbaao hu 
maachi. 

8Esiyeembeho siri aakulu hu sigulu sy'Afeeni, yi baandu ba Yisiraeli 
beenamiraangayo ebiloongaloongwe, yichia ohunyaaswa. Amawa neende 
ebimera biindi bichia ohuhulira hu alutaari chaabwe echio. Abaandu bachia 
ohulangaanga engulu bati, “Eng'we mwiiche mutukise!” haandi neende ebigulu 
bati, “Eng'we mwiiche mutufuuniheho!” 

Omwaami aheengera Yisiraeli omusaango 

9 Omwaami aboola ati, “Abaandu ba Yisiraeli haba sibaakama ohwononaanga 
mu moni waange daawe ohutulira elalira hu biha by'esyonoono syaabwe esyali 
mu Gibbeya sira. 

10Ese mweene njia ochia ohuseeta abaandu bonooni bano, mani male 
mbasaandie. Ebyaalo bichia ohubeehuung'aanira alala, mani bachia 
ohusaandisibwa hulw'ebibi byaabwe biingi ebyo. 

11“Yisiraeli hale yaliho koti esurusi njere eyeekeswa bulai muno, eyeetekeha 
haandi eyali niyekoombaanga ohuhubbakaanga emere. Nae ese ndeecha 
ndaheengao ohuta ekoombo hu kosi lyayo lyeetiha elyo, neende ohumuliicha 
aholeenge emirimo misito. Ese ndahola Yuda yahwehwesaanga embako 
yitemaka, nae Yisiraeli yahwehwesaanga embako yaatula emihoosi. 

12Mani ndeecha ndaboola endi, ‘Eng'we mwelimiire abeene obulime bukonera 
obwo, mani mumale mutaakemo obuluungifu, mani munyale ohukesa ehabi chi 
ohweyaanayo hweeng'we yiindi, huchia ohubaleetera. Esiha sino nisyo 

esyeeng'we ohukaluuhana yi ndi, ese Omwaami weeng'we, mani hu syeesi 
nyemeo nyale ohwiicha yi muli mani male mbwomoole ehabi hu eng'we.’ 

13Nae mu bweyaango obwo, eng'we naang'we mwataaka ebyonoono, mani 
mwaanyala ohukesaanga ebyaamo byabwo. Eng'we mwamala ohulya ebyaamo 
bitula mu bubacha bweeng'we. “Olwohuba eng'we mweesikaanga ebigaari 
by'efaraasi byeeng'we, haandi mu naamba hoongo muno ey'abalwaani 
beeng'we, 

14ebiita bichia ohwiicha sa byoole hu baandu beeng'we beene, mani engoba 
cheeng'we choosi choole ohunyaaswa. Bichia ohuba koti ebyaliwo hu ludaalo lu 
Mutuki Salimani yanyaasiraho esiko sya Bbetabbeeli mu hulwaana ebiita, mani 
abahasi beebusi, alala neende abaana baabwe, boola ohusaasakwa baafwa. 

15Esyo nisyo sa esiindu sichia ohuholehana hu eng'we, abaandu ba Bbeteli, 
ohweema hu bibi by'amatiichasi bi mwahola. Mani mu meengisania bweene, 
ebiita nibiba hu byahania, omutuki wa Yisiraeli niye ochia ohutaangira ohufwa.” 

Hosea 11 

Obuheeri bwa Nasaae eyiri abaandu bamujeemera 

1 Omwaami aboola ati, “Yisiraeli niyali n'asisiiri omuyere, ese ndali 
nindamuheera muno mani ndamulaanga ohutula mu Misiri koti omwaana 
waange mweene. 

2Nae koti lu ndemeeda ohumulaangaanga, nilwo lu yesi yemeedaanga 
ohuungabuhaho. Abaandu bali abaange bachaaka sa ohuyiraanga ebiyaanwa 
eyiri Bbaali; bachaaka ohunioheseraanga ebiloongaloongwe obubbaani. 

3Nihaandi niise owataangira ohweekesa Yisiraeli amakeenda. Ndeecha 
ndaakata abaandu baange mu hwaaya, nae haba sibanyala ohumanyaho bati 
ndali ni ndi ese mweene owabaleraanga. 

4Ese ndeecha omweene ndaabasudya yi ndi neende obwekoombi obuungi muno 
neende obuheeri. Ndabadoola ndaabakiinga aakulu, mani ndaamala 
ndaabafwiinyirira hu tama lyaange bweene; Ndaguunamaanga aasi yi bali 
nimbaliisa buliisa. 

5“Nae bahaya ohuungobolaho daawe, mani sakira bahoyere ohukobolayo mu 
Misiri, mani Asiria yeecha yaabatuka. 

6Ebiita bichia ohweyerera nibihalakania mu biko byaabwe, mani nibilikulaanga 
ebiruwa by'ebiko ebyo. Bichia ohunyaasa abaandu baange abo olwohuba 
baholaanga sa ebyo abeene bi babaasa bati nibyo ebihiramo. 

7Bahayira sa hu hukaluuhanaanga nibaandulaho. Mani bachia ohuubba wuuwi 
ohweema hu koombo lichia ohuba nilibaliho, nae abulao kata mulala ochia 
ohulibamalaho daawe. 

8  “Ese ndahabalehuulira endye, ewe Yisiraeli? Ese ndahabajwaang'a endye, ewe 
Yisiraeli? Ese ndaabasihirise koti lu ndahola Adiima, oba ese ndaabahole koti lu 
ndahola Sebboyimu? Omwooyo kwaange haba sikuchia ohuunganya hole endyo 
daawe! Obuheeri bwaange yi muli bubitiirifu. 

9Ese haba siinjia ohubasaandya neende etima haba; Ese haba siinjia ohusihirisa 
Yisiraeli haandi. Olwohuba ese ndi Nasaae, nae haba siindi muundu daawe. Ese, 
Omwoolerefu, ndi naang'we. Ese haba siinjia ohwiicha yi muli neende etima 
daawe. 

10“Abaandu baange bachia ohunondaanga nihuumula koti edalang'i, eyiri 
abasuku baabwe. Bachia ohubbibbirihana nibeecha yi ndi ohutula emuumbo. 

11Bachia ohwichaanga nibatula mu Misiri, bwaangu muno koti amayoni, haandi 
ohutula mu Asiria, koti amaguugu. Ese njia ohubaleeta engo mu madaala 
kaabwe haandi. Ese, Omwaami, niise olomaloome.” 

Yisiraeli Neende Yuda Bifunaanwa 

12Omwaami aboola ati, “Abaandu ba Yisiraeli baandebodohaanie neende 
obubacha bwaabwe, neende obubachirisi bwaabwe, haandi abaandu ba Yuda 
basiinjemeere, ese omweesikwa haandi Nasaae mwoolerefu.” 

Hosea 12 

1Buli siindu si baandu ba Yisiraeli bahola, ohutula echuli ohwoola esiro, 
sibulamo obuhoonyi daawe, haandi siiti. Ohukaadirisa neende ebiholwa 
by'obwaalaba byamenya nibibyemeedaangamo. Bahola Endagaano neende 
Asiria, haandi bahola obuchurusi neende Misiri. 

2Omwaami ali neende ohwekanyiirisa hwaleeta hu baandu ba Yuda; haandi 
achia ohusaandya Yisiraeli hulw'engira yi baandu bae beehola. Achia 
ohubatuunga ebiindu bi bahola. 

3  Yakobbo kuuka yaabwe, yalwaanakana neende Esau, ehwaana lyaasye, 
boombi nibali nibasisiiri mu nda ya ng'inaabwe; mani Yakobbo niyahula, haandi 
yeecha yalwaanakana neende Nasaae 

4yalwaanakana neende malaika mani yaayingira. Yalira ohwoola lu yanyoola 
ehabi. Haandi mu Bbeteli, Nasaae yeecha eyiri Yakobbo kuuka yeefwe, mani 
yaalomaloma nae. 

5Wuno yali niye Nasaae Ow'obunyala bwoosi, Omwaami nilyo eliita lyahoyere 
ohwiinamirwaanga nalyo. 

6Mani bulaanu, eng'we abeechuhulu ba Yakobbo, mwesike Nasaae weeng'we 
mani mumukobolere. Mube abatiiririrwa haandi abahola esihoyera, mani 
muliindirire Nasaae weeng'we ohubaaho neende syaahola, nimwesimiriise. 

Emboosi chimeedaho echiheengera Yisiraeli omusaango 

7Omwaami aboola ati, “Abaandu ba Yisiraeli sibeesikiha koti Abakanani; 
baheera muno ohwiiba abakulaana nabo nibehoonyera ebikero by'obubacha. 

8‘Efwe huli abayiinda,’ beeboola. ‘Efwe hwabitamo. Haandi abulao oyo yeesi 
onyala ohutusitaaka hulw'ohunyoola obuyiinda mu ngira cho bwiibi.’ 

9Nae ese, Omwaami Nasaae weeng'we, owabeemirira ndaabatusa mu Misiri, njia 
ohubahola mwoole ohumenyaanga mu mayeema haandi, koti lumwalichiingi 
hale nindeecha yi muli nimuli mu siparara. 

10“Ese ndalomalomera abanabbi, haandi ndaababeresaanga ebibonehera 
ebiingi, haandi ohubitira mu banabbi nimwo mu ese ndeechera mani 
ndaabereseramo abaandu baange ebibalabula. 

11Kata katyo, ebiloongaloongwe bisiinamirwaanga sa mu Gileadi bweene muno, 
mani abo abasiibinamiraanga bachia ohufwa sa. Esurusi chiyaanwayo mu 
Giligaali, neende alutaari chiri ebweene eyo chichia ohweehola ebiswa 
by'amakina ebiri alafu peengerere.” 

12 Yakobbo kuuka yeefwe, yeecha yoola ohwiiruhira mu Mesopotamia, yi 
olw'ohudaha ohunyoola omuhasi adeehye, yeecha yaanyala ohuholeraanga 
omusaacha waasye haandi yayaanga amakoondi kae. 

13 Omwaami nae yaatuma omunabbi ohuchia ohununula abaandu ba Yisiraeli 
ohutula mu buyiike mu Misiri, haandi neende ohubaliindaanga. 

14Mani abaandu ba Yisiraeli baholere Omwaami yanyoolera ebilulu; bahoyere 
sa ohufwa baawa, hulw'obwiiti bwaabwe obwo. Omwaami waabwe, achia 
ohubasaandya hulw'esoni chibamuleetereho. 

Hosea 13 

Ohuheengera Yisiraeli Omusaango Humaliiriha 

1Hale-hale, enono ya Efuraimu nilwalomalomaanga, enjia chiindi cha Yisiraeli 
choosi chateengerehaanga sa n'obuti; olwohuba balingalaanga sa hu Efuraimu. 
Nae abaandu beecha bonoona neende ohwiinamiraanga Bbaali, mani hulwasino 
bachia ohufwa. 

2Bachia ohwemedaanga sa nibonoona, mu hwitaanyaanga ebiloongaloongwe 
by'ebichuma ohwiinamiraanga ebiloongaloongwe eby'efeesa, ebibaaswa sa 
neende ebibaaso by'abaandu, haandi ebiholwa sa neende amahono k'abaandu. 
Mani beecha babolaanga mbwe bati, “Yaneenge ebiyaanwa eyiri ebyeene ebyo!” 

Omuundu anyala atye ohukwa mu sirifu sy'ebiloongaloongwe ebyo 
ebifwaanana neende esurusi! 

3Mani abaandu bano, bachia ohuhamyuuhao koti olume lw'echuli, haandi koti 
enang'oong'o likotaangao hale-hale mu ludaalo. Bachia ohuba koti omuhuuchi 
ku muyaka kuwuucha nikutusa hu luderu, haandi koti omwoosi kutulira 
mundekeyi. 

4Omwaami aboola ati, “Ese niise Omwaami Nasaae weeng'we, owabeemirira 
ndaabatusa mu Misiri. Mubulaho Nasaae yeesi ohutusaho ese syeeng'ene. Ese 
syeeng'ene niise omuwonia weeng'we. 

5Ese ndabalindaanga mu syaalo syoomu sy'esiparara. 

6Nae nimweecha mweengira mu syaalo silai, mweecha mweechula mani 
mweekuta, mweecha mweniinia esuunga mwaanjibirira. 

7Mani sakira ese njia ohubaseeta koti edalang'i. Haandi koti eengwe, ese njia 
ohubeebonderera hu ngira cheeng'we. 

8Ese njia ohubaseeta koti enani li beetere abaana balyo, mani mbataandulemo 
mbalehe nimwaasamiriire. Haandi koti edalang'i, ese njia ohubanyaanya-
nyaanyirao abweene ao, haandi njia ohubadonya-donyamo ebituundu koti 
esisolo syomu siino. 

9“Ese njia ohubasihirisa, baandu ba Yisiraeli eng'we! Ni naanu mweene oba 
ananyala ohubahoonyaho? 

10Eng'we abeene mwesabira omutuki neende abeemirisi, nae abeene abo nga 
batanyalaho ohuwonia esyaalo? 

11Mu tima lyaange, ese ndali ndamala ohubaberesa abatuki, mani mu bwaalaba 
bwaange haandi ndeecha ndaabamalao. 

12“Esibi sya Yisiraeli neende esoni ch'ohuhirwa omusaango, byoombi biri mu 
byaandiikwa hale, mani haandi ebitabo ebyo byakiswa eyale bulai bweene. 

13Yisiraeli yiri neende ehabi y'ohubaao, nae yasiruwala muno byaihaya 
ohuyibukula koti sa omwaana oli aambi ohwiibulwa, mani haandi yaahaya 
ohutula mu nda. 

14Mani ese haba siinjia ohuwonia abaandu bano ohubatusa eyiri emakoombe 
oba ohubawonia ohutula hu maani k'ohufwa daawe. Leete ebinyaaso byeeng'we 
ebyo, kata neende ohufwa hweene! Leete ohusihirira hweeng'we ohwo, kata 
neende esyaalo sy'abafwa syeene esyo! Ese haba haandi siinjia ohukwiraanga 
esisa abaandu bano daawe. 

15Kata neende Yisiraeli niyikinaakina koti omuboka, ese njia ohuleeta omuyaaka 
kw'ebukwe omubafu muno ohutulira mu siparara, mani kuchia ohwoomeresa 

amadiba keeng'we koosi, neende esulo cheeng'we choosi. Kuchia ohunyala 
ohumalao buli siindu syoosi esy'ebbei. 

16Samaria yihoyeere ohubonereswa olw'ohuunjeemera. Abaandu bae bachia 
ohufwiira mu biita; abaana badoto bachia ohuubbwa aasi eminyiha hu buloba, 
haandi abahasi bali asito bachia ohwaatwa bahaahe.” 

Hosea 14 

Ohwelirira hwa Hosea eyiri Yisiraeli 

1Eng'we kobole eyiri Omwaami, Nasaae weeng'we, baandu ba Yisiraeli eng'we. 
Esibi syeeng'we sibaholere mweegumula mani mwaamala mwaakwa. 

2Kobole eyiri Omwaami, mani muhole ohusaba huno hube esiyaanwa syeeng'we 
yaali: “Lehera ebyonoono byeefwe byoosi, ofukiirire ohusaba hweefwe huno, 
mani huba huchia ohuhufumia sa koti lu hwamala ohuhusuubisa. 

3Asiria haba sisinyala ohutuwonia, haandi kata neende efaraasi ch'ebiita chosi 
sichinyala ohutuliinda daawe. Efwe haba haandi sihuchia ohubooleraho 
ebiloongaloongwe byeefwe bino huti, mbwe nibyo Nasaae weefwe daawe. 
Omwaami, ewe okwiraanga esisa abo boosi ababula oyo yeesi yi banyala 
ohuchiaho.” 

Omwaami asuubisa Yisiraeli obulamu buyaaha 

4Mani Omwaami aboola ati, “Ese njia ohukobosa abaandu baange engo yiindi. 
Ese njia ohubaheera neende omwooyo kwaange kwoosi; sisisiiriho neende 
obunyoolefu bwoosi nabo daawe. 

5Ese njia ohuba eyiri abaandu ba Yisiraeli koti efula hu loba lyooma. Bachia 
ohumuliha koti ebimuli; bachia ohwomiisa bulai emisi kyaabwe koti sa emisaala 
kya Lebbanooni. 

6Bachia ohuba abalamu nibalimo ohuhula huyaaha, haandi ohuba ab'esiiso koti 
omusaala museituuni. Bachia ohuwunya esing'aari koti sa emituumba kya 
Lebbanooni. 

7Ehabi liindi, bachia ohumenyaanga aasi w'obuliindi bwaange. Bachia 
ohulimaanga ebilime by'emere mani babe abeebusi koti emituli. Bachia 
ohumanyihanaanga koti efiini ya Lebbanooni. 

8Abaandu ba Yisiraeli bachia ohuhaya ohubaaho neende esiindu syoosi si 
baholera ebiloongaloongwe; Ese mweene njia ohukobolaangamo amasaayo 
kaabwe, mani omweene mbaliindeenge. Koti sa omusaala kutaaluluhaanga, ese 
njia ohubeyikamia mu siiniha syaange; Ese niise emoni yitulamo ehabi chaabwe 
choosi.” 

Emaliirisa 

9Abo abakesi bahoya baanyala ohumanya esiiba nisyaandiikwa ano sino, haandi 
bahoya baasita mu myooyo kyaabwe. Olwohuba engira ch'Omwaami choosi 
nichio echihoyera, mani abaandu baluungifu babaao hulwohuchilondaangaho, 
nae abonooni beegumulaanga sa mani bamala bakwa, olwohuba 
sibachifwichaangaho daawe. 

Yoeli 

Yoeli 1 

1Chino nicho emboosi chi Omwaami yaberesa Yoeli, omwaana wa Petueli. 

Abaandu balira hulw'ohusihiriswa hw'ebirime 

2Wulire sino, eng'we abasaacha bakofu, tekeerese, eng'we mweesi abali mu 
Buyudaaya! Esiindu siri siti syali nisibeereo hooho mu ndaalo cheeng'we, oba 
mu ndaalo cha bakuuka yeeng'we? 

3Boolereho abaana beeng'we, haandi lehe bosi basiboolereho abaana baabwe, 
haandi abaana baabwe basiboolereho olwiibulo luloondaho. 

4Bi esike chiheenga chalehao, esike chibburuha chalya. Bi esike chibburuha 
chalehao, esike chiduumakala chalya, haandi bi esike chiduumakala chalehao, 
esike chisihirisa chaalya. 

5Eng'we abameesi, simuhe, mani mulire amasika; eng'we abang'wi b'amalwa 
mweesi, chereenjese, olwohuba emisabbiibbu kioonyuhwamo amalwa 
kanyunyuula, kisihiriiswe. 

6 Olwohuba eye ly'esike liseetere esyaalo syaange; esike ch'amaani muno haandi 
sichibaliha daawe. Ameeno kachio kali koti ak'edalang'i, haandi mooki koti 
ak'edalang'i ehasi. 

7Chisihiriise emisabbiibbu kyaange, haandi chisyeere emisaala kyaange 
ky'emituli, chikyoobuuleho amoola kakyo mani kyaakwa aasi; amasaga 
kadoong'ere nikalafuuye. 

8Lire koti omuhaana weboyere ebigunia n'alira omusaacha y'abeere achia 
ohudeehera. 

9Abalaamisi, mulire, eng'we abahalaabanira Omwaami. Olwohuba ebiyaanwa 
by'emere neende eby'ohung'wa haba sibisisiiri mu nyuumba y'Omwaami. 

10Emikuunda kidoong'ere ebihaya, esyaalo siwuungire. Olwohuba engaano 
yisihiriiswe, emisabbiibbu kyoomere, emituli chihoohere. 

11Eng'we abalimi, mweyendeherere, eng'we abaheheta emisabbiibbu, lire. 
Olwohuba engaano neende amabere masuungu; neende ebyo byoosi ebikeswa, 
bisihiriiswe. 

12Emisabbiibbu kyooma, emituli kihooha. Epomeguranaate, enaasi, neende 
amapeera, neende emisaala kyoosi eky'ebyaamo, kyoomere. Mani esangaalo 
libulao mu baandu. 

13Eng'we abalaamisi, mweeboye ebigunia mani mulire, Eng'we abahalaabanira 
hu alutaari, chereenjese. Mwiingire mu nyuumba y'Omwaami, mani mweeyalise 
nimweboyere ebigunia, Eng'we abahalaabani ba Nasaae waange. Olwohuba 

ebiyaanwa by'emere neende ebiyaanwa by'ohung'wa haba sibisileetwa mu 
nyuumba ya Nasaae weeng'we. 

14Laangirire ohusiiba, mulaange omuhung'ano mwoolerefu. Buuse alala 
abeemirisi neende abaandu boosi abomu Buyudaaya. Lehe beeche mu nyuumba 
y'Omwaami Nasaae weeng'we; mani mulirire Omwaami Nasaae weeng'we. 

15 Oludaalo lw'Omwaami luli aambi ohwoola, olwo nilwo lu Omwaami, 
omunyala w'ebiindu byoosi, alileeteraho ohusihirira. Oludaalo olwo lwahabe 
olutiisa muno. 

16Emere yeefwe yisihiriiswe nihubona sa, esangaalo neende omweehoyo 
biweere mu nyuumba ya Nasaae weefwe! 

17Emwo yifwiira mu loba, ebibiihiro bireherwe buhaya; ebyaaki bisaasakuuhe, 
olwohuba ekesa haba sirisisiiriwo daawe. 

18Ebisolo bibiinduha, eng'oombe chiheheerwe, olwohuba obunyaasi buwulao. 
Kata amayiicho k'amakoondi kosi kasaanda. 

19Ewe Omwaami, ese hulirira. Olwohuba obunyaasi neende emisaala kyomu 
siino, biri koti ebisaambirwe neende omuliro. 

20Kata ebisolo byomu siino bihulirira olwohuba amaachi komu myaalo 
kahamire, haandi omuliro kusaambire obunyaasi bwomu siino. 

Yoeli 2 

Esike chiri koti oludaalo lw'Omwaami 

1Hubbeho eturumbete mu Siyooni; hubbeho embuungu hu Lugulu Lwaange 
lwoolerefu. Lehe abaandu bomu Buyudaaya boosi bateengerehe, olwohuba 
oludaalo lw'Omwaami lwiicha, luli aambi. 

2Oludaalo olwo luliba olw'esiirima neende olw'ohweyendeeherera, oludaalo 
lw'ebiresi-resi neende olw'esiirima sya titititi. Eye hoongo ly'esike, liicha niliri 
koti esiirima sibwiihire hu lugulu. Haba sichibechaangao esike nyiingi koti 
chino, noomba sichahabeeo esike nyiingi koti chino. Emyaaka neende emyaaka 
kyoosi pe. 

3Buli yichirya ebimera, yiba koti yi muliro kusaambire. Mu moni yi chichia, 
esyaalo silai koti endalo y'Edeni. Nae yichitula, yiba koti esiparara syoong'ene. 
Sibulao esiindu sichitaliire daawe. 

4 Esike echo chifwaanana koti efaraasi, haandi chiiruha koti efaraasi chomu 
biita. 

5Chiduumakalira aakulu w'engulu, mani nichiwuuma koti ebigaari. Chituliha 
koti olusaambu lusaambwa omuliro. Cheyaanjire enyiriri koti eye lyeetekehera 
ebiita. 

6Obuti budiira abaandu nichisuda aambi, mu bweeni bwaabwe nimusaamuuha. 

7Chiseeta koti abalwaani, mani nichiniina ebiko koti ab'amaye. Buli yitulayo 
yihuumbira mu ngira yayo, mani yibulao kata ndala eyitula hu lunyiriri lwao. 

8Yibulao eyisiindiha eyaasye, buli yitulayo, yikeendera hu ngira yayo. 
Chihalakania nichibita mu baliindi, mani abulao onyala ohuchikayira daawe. 

9Chiduumakirira hu siko esyo, mani nichiiruhira hu bida. Chiniina mani hu 
nyuumba, mani nichibitira mu madirisa koti omwiibi. 

10 Esyaalo sidengaana nichisuda aambi, mani ekulu niliteengereha. Esiirima 
sidiira elyuuba neende omwoosi, mani eng'ining'ini chaakama ohwaaduha. 

11 Omwaami alagira eye lyae. Eye lyae hoongo muno haandi limuwulira muno. 
Olwohuba oludaalo lw'Omwaami luhoongo muno haandi lutiisa. Abulao onyala 
ohulwesimiirisa daawe. 

Omwaami alaanga abaandu ohweyolobya 

12Omwaami aboola ati: “Kata bulaanu buti, mweyolobisire elalira, mani 
mukobole yi ndi neende omwooyo kwoosi, ni musiiba, nimuchereenjesa haandi 
nimulira amasika. 

13Lehe emyooyo kyeeng'we kyeefunake, ataali ebyefwaalo byeeng'we.” Kaluhe 
eyiri Omwaami, Nasaae weeng'we, olwohuba w'esisa haandi aleheramo. Haba 
saanyoolera bwaangu, haandi yeechula obuheeri butaakama, haandi akwiira 
esisa abahola-mbi. 

14Wiina omanyire Omwaami n'atakaluuhaanie ebibaaso byae mani yeyolobya, 
mani yaleha n'ababereese ehabi, mani nimuba neende ekesa liingi, nimuyaanira 
Omwaami Nasaae weeng'we ebiyaanwa by'emere neende ebyohung'wa. 

15Hubbe eturumbete mu Siyooni; laangise esisiibo; haandi buuse alala 
oluhung'aano lwoolerefu. 

16Buuse abaandu alala, laange oluhung'aano lwoolerefu; buuse alala abaandu 
bakofu; leete abaana bayere, kata neende abo abasinuuna. Lehe 
abahadeehisania, batule mu siseenge syaabwe mani beeche. 

17Lehe abalaamisi, abahalaabani b'Omwaami, balire nibeemere akatikaati 
w'omulyaango kw'enyuumba y'Omwaami neende alutaari nibaboola bati: “Ewe 
Omwaami, kwiira abaandu bao esisa, mani otaleha abaandu bao baalekeereswa 
abaandu bomu byaalo biindi baabacheha. Otafukiirira abaandu bomu byaalo 
biindi beteeba bati, ‘Nasaae waabwe ali yeena?’ ” 

Omwaami akalusa obukinu mu syalo 

18Ao mani Omwaami nachuunirwa esyaalo syae, haandi n'akwiira abaandu bae 
esisa. 

19Mani Omwaami n'akobola mu baandu n'aboola ati: Bone, bulaanu njia 
ohubaberesa engaano, amalwa k'emisabbiibbu, neende amafuta, mani muchia 
ohwiikuta. Haandi haba siinjia huleha abaandu bomu byaalo biindi 
babalekeerese. 

20Njia ohubamalaho eye ly'esike elyatula emukulu, mani esike chiindi njia 
ohuchiirusa chichie mu siparara, esidiiyiha simalilihayo, njia ohusiirusa sikwe 
mu Nyaanja Y'omuunyu, nae esidiiyiha simaliirihayo, njia ohusiirusa sikwe mu 
Nyaanja ya Mediterania. Mani emilaambo kyacho kichia ohuwunya obubolu. 
Njia ohuchisihirisa hulw'ebiindu byoosi bi chahola. 

21Ewe esyaalo, otatya daawe; nae sangaala haandi wehoye hulw'ebiindu 
bihunuufu bi Omwaami aholere! 

22Eng'we esolo chomu siino, mutatya daawe, olwohuba obunyaasi bwomu siino 
busebuuhe; emisaala kyaamireho ebyaamo, emituli neende emisabbiibbu 
kyaamireho ebyaamo biingi. 

23Eng'we abaandu bomu Siyooni, sangaale, haandi mwehoyere mu Omwaami, 
Nasaae weeng'we; olwohuba ababeresa efula ndai yomu toocho. Akwiisa efula 
nyiingi muno, ey'etoocho neende ey'esiruumbi. 

24Olwaanyi lw'ohwaanihamo lwaheechule, mani amahunyiro kahahuluukuse 
amalwa k'emisabbiibbu neende amafuta k'emiseituuni. 

25Njia ohubakoboserao ebiindu bimwafwiirwa mu myaaka ki esike chalya 
ebirime byeeng'we, eye ly'esike hoongo elyo li ndasiindiha ohubaseeta. 

26Bulaanu muchia ohunyolaanga ebyohulya biingi, mani munalicheenge 
nimwiikuta, mani nimukinia eliita ly'Omwaami, Nasaae weeng'we, oyo 
obaholeere ebiwuukisa. Mani abaandu baange haba sibahalekeereswe haandi 
daawe. 

27Ao mani nuwo yi eng'we Abaisiraeli, mwahamanye muti ndi akatikaati 
weeng'we, haandi muti Ese, Omwaami, niise Nasaae weeng'we haandi abulao 
owuundi. Mani abaandu baange haandi haba sibahalekeereswe daawe. 

Oludaalo lw'Omwaami 

28“Luunyuma lw'ebyo, njia ohukabira abaandu boosi Mwooyo waange; abaana 
beeng'we basyaani, neende abaana beeng'we bahaana, bahalaangirise 
ebiahakweeo. Haandi abaandu bakofu mweeng'we, bahaloote ebilooto, haandi 
abaraaga beeng'we bahaboneherwe. 

29Haandi mu ndaalo echo, abahalaabani basaacha, neende abahalaabani bahasi, 
bosi njia ohubakabira Mwooyo waange. 

30“Njia ohweekesa eby'amayia Muukulu neende hu syaalo. Wahabeeo 
amabaanga neende omuliro, neende esiiro y'omwoosi. 

31 Elyuuba lyaheehole esiirima, haandi omwoosi kwahahanye koti amabaanga. 
Ebyo nibyo ebyahataangirire oludaalo lw'Omwaami, oluhuluundu haandi 
olutiisa muno. 

32  Mani oyo yeesi owahekongooye Omwaami, aliwona, olwohuba hu Lugulu lwa 
Siyooni neende mu Yerusalemu, bahabeeo abaliwona koti lu Omwaami yaboola. 
‘Haandi mubahawoneo, mulibaamo abaandu ba Omwaami alaanga.’ ” 

Yoeli 3 

Nasaae aliheengera ebyaalo omusaango 

1Omwaami aboola ati: “Bone, mu ndaalo echo, haandi mu biha ebyo, njia 
ohukobosao ehabi cha Buyudaaya neende Yerusalemu. 

2Njia ohubuusa alala ebyaalo byoosi mani mbiihirise mu hooho lya Yehosafati, 
mani nibali eyo, ndahabaheengere omusaango hulw'ebiindu byoosi bi bahola 
abaandu baange, Abaisiraeli. Olwohuba babasalaania mu byaalo, mani 
nibakabanamo esyaalo syaange sya Yisiraeli. 

3Boobba eha ohukabanamo abaandu baange. Bakusamo abaandu basyaani, 
mani omusaara kwatulamo nibakwehoonyera ohukula abahasi bacheke. Haandi 
nibakusamo abaana bahaana, mani omusaara kwatulamo nibakwehoonyera 
ohukula amalwa, mani nibakang'wa. 

4   “Munaahole mutye, eng'we Tiro neende Sidoni, neende ebituundu byoosi 
ebya Filisitia? Siruwo esiindu si mudaha ohundetuunga? Bulaanu nimudaha 
ohundetuunga, syesi njia ohwaanguya muno ohubetuunga. 

5Olwohuba muyirire efeesa yaange neende esaabbu yaange, haandi mwakiinga 
obuyiinda bwaange bwoosi mani mwabuyira mu masabo keeng'we. 

6Abaandu baange bomu Buyudaaya neende abomu Yerusalemu, mwabatusa mu 
syaalo syaabwe syeene, mani nimubakusa Abagiriki. 

7Mani bulaanu, njia ohubatusayo mu byaalo bi mwabakusamo, mani male 
mbahole esyo simwabahola. 

8Njia ohukusa abaana beeng'we basyaani neende abaana beeng'we bahaana 
eyiri abaandu bomu Buyudaaya, mani Abayudaaya babakuse abaandu ba Seba, 
esyaalo sy'eyale muno. Ese Omwaami, Niise oboolere.” 

9“Laangirire sino mu byaalo: Mwetekehere ebiita, laange abasaacha b'amaani. 
Lehe ab'amaye boosi basude aambi, lehe bahuumbe nibeecha. 

10 Embako chaabwe, lehe bachiitaanyemo engaanga, engeso chaabwe, lehe 
bachiitaanyemo amafumo. Leha kata omuundu mukata aboole ati: Njia 
ohulwaana.” 

11“Mwaanguyeho mani mwiiche, eng'we ebyaalo byoosi ebyebodoohaanie, mani 
mwebuusire mu hooho eyo. Ewe Omwaami, siindihayo ab'amaye bao b'amaani.” 

12Leha abaandu bomu byaalo boosi basiingire, mani beehirire mu hooho lya 
Yehosafati, olwohuba eyo niyo yiinjia ohwiihala mani heengere ebyaalo biri 
aambi ao byoosi omusaango. 

13 Mubakese neende engeso, koti engaano yoolere ohukeswa. Mubahunye, koti 
abahunya omubisi kw'emisabbiibbu. Esinyuhiro sichuule, mani kwiidihe aasi. 
Olwohuba ebyonoono byaabwe bibitiirifu nibyo. 

14Abaandu elifu-elifu, beechuule mu hooho ohuheengerwa omusaango. 
Olwohuba oludaalo lw'Omwaami ohuheengera omusaango mu hooho luli aambi 
ohwoola. 

15Elyuuba neende omwoosi bimaliiye, neende eng'ining'ini chakaame 
ohwaaduha. 

Nasaae yahaberese abaandu bae ehabi 

16 Omwaami abuluulira hu sigulu Siyooni, ekono lyae liwulirihanira mu 
Yerusalemu, mani ekulu neende esyaalo nibiteengereha. Nae Omwaami niye 
obweyikamo bw'abaandu bae, esiiro y'Abaisiraeli. 

17“Ao mani mulimanya muti, Niise Omwaami, Nasaae weeng'we, oli mu Siyooni, 
olugulu lwaange lwoolerefu. Mani Yerusalemu syahabe esiko syoolerefu, haandi 
abateende haba sibahasiyiingire ehabi liindi daawe. 

18“Mani mu ndaalo echo, endalo ch'emisabbiibbu kiribwiiha engulu, haandi 
eng'oombe chihamwa chiriba hu buli sigulu. Emyaalo kyoosi ekyomu 
Buyudaaya kyaheechulemo amaachi. Mani esulo ch'amaachi chahasoohe 
nichitula mu nyuumba y'Omwaami nichichuhirira ehooho lya Akasia. 

19“Esyaalo sya Misiri syahehole ekuunda, haandi Edomu syahehole esiparara, 
olwohuba abaandu bomu byaalo ebyo byaseeta Buyudaaya mani beeta abaandu 
baandi ababulaho omusaango. 

20Nae Buyudaaya neende Yerusalemu, byahabeemo abaandu endaalo choosi pe. 

21Njia ohwetuunga amabaanga kaabwe, haandi haba sindahalehe abaliho 
omusaango, olwohuba Ese Omwaami, njia ohubechaanga hu sigulu Siyooni.” 

Amosi 

Amosi 1 

1 Chino nicho emboosi chia Amosi, mulala hu baayi ba Tekoa. Bino byoosi bidiira 
hu Yisiraeli bi Nasaae yeekesa Amosi, Wusia naali omutuki wa Buyudaaya, 
neende Yerobboamu, omwaana wa Yoasi, naali omutuki wa Yisiraeli, emyaaka 
kibiri musisi niyisisiiri ohuba hu syaalo. 

2Mani Amosi n'aboola ati: “Omwaami abuluula naali hu Lugulu lwa Siyooni, 
ekono lyae libuliirihana nilitula mu Yerusalemu. Obwaayiro bw'abaayi bwooma, 
haandi aakulu w'olugulu lwa Karimeeli huhooha.” 

Nasaae aheengera ebyaalo Byebodoohania Yisiraeli omusaango 
Siria 

3 Omwaami aboola ati: “Abaandu bomu Damasiko baholere ebyonoono 
amahabi-na-mahabi. Mani sakira njia ohubasaandya olwohuba basaandya 
abaandu bomu Gileadi n'obwaalaba buungi muno. 

4Mani njia otubula omuliro hu dooho ly'omutuki Hasaeli, haandi saambe ebiko 
by'omutuki Bbenihadadi. 

5Njia ohufunaka ebiruwa by'esiko sya Damasiko, mani sihirise abaandu bomu 
hooho lya Afeeni, neende omutuki wa Bbetedeni; mani abaandu bomu Asiria 
bahachie mu jeela Kiiri.” 

Filisitia 

6 Omwaami aboola ati: “Abaandu bomu Gasa baholere ebyonoono amahabi 
neende amahabi. Mani sakira njia ohubasaandya. Olwohuba baayira abaandu 
bomu syaalo syoosi mu jeela mani nibabakusa mu Edomu. 

7Sakira njia otubula omuliro hu sida sy'esiko sya Gasa, mani saambe ebiko 
byasyo. 

8Njia ohusihirisa abaandu bomu siko sya Asudoodi, neende omutuki wa 
Asukelooni. Njia ohusaandya esiko sya Ekironi; haandi Abafilisiti badoong'ao 
bachia ohusihirira.” 

Tiiro 

9 Omwaami aboola ati: “Abaandu bomu Tiiro bahola ebyonoono amahabi-na-
mahabi. Mani sakira njia ohubasaandya, olwohuba bayira abaandu bomu syaalo 
boosi mu jeela, mu Edomu, mani nibataliinda endagaano y'obwiicha liindahola 
nabo. 

10Mani njia otubula omuliro hu sida sy'esiko sya Tiiro, mani saambe ebiko 
byasyo.” 

Edomu 

11 Omwaami aboola ati: “Abaandu bomu Edomu bahola ebyonoono amahabi-na-
mahabi. Mani sakira njia ohubasaandya, olwohuba bakiiya abasyaabwe neende 
olugaanga, mani nibabeeta ataali ohubakwiira esisa kata nabudiidi. Mani etima 
lyaabwe nilitahendeera, nae nibadoong'a nalyo endaalo choosi. 

12Mani njia ohubula omuliro hu siko sya Temani, haandi sihirise ebiko byomu 
Bbosura.” 

Abaamooni 

13 Omwaami aboola ati: “Abaandu bomu Abaamooni bahola ebyonoono 
amahabi-na-mahabi. Mani sakira njia ohubasaandya, olwohuba mu biita bi 
balwaana ohutakalasa enjaho chaabwe, baata enda ch'abahasi bali nibali aasito. 

14Mani njia otubula omuliro hu sida sy'esiko sya Rabba, mani sihirise ebiko 
byasyo. Wahabeeo ohuyokera hu ludaalo lw'ebiita, mani ebiita byahawuume 
koti esifuusye. 

15Omutuki waabwe yahayiingirwe mani ayirwe mu jeela, alala neende 
abahunuufu bae.” 

Amosi 2 

Moabbu 

1 Omwaami aboola ati: “Abaandu ba Moabbu bahola ebyonoono amahabi-na-
mahabi. Mani sakira njia ohubasaandya, olwohuba basaamba amakuumba 
k'omutuki wa Edomu nikeehola ekohe. 

2Sakira njia otubula omuliro hu syaalo sya Moabbu, mani kwahasaambe 
enyuumba cha Kerioti, mani abaandu ba Moabbu bahafwe nibalira, ao 
eturumbete ch'amaye nichihubba. 

3Ndahasihirise omutuki wa Moabbu, alala neende abahunuufu bae.” 

Buyudaaya 

4Omwaami aboola ati: “Abaandu bomu Buyudaaya bahola ebyonoono amahabi-
na-mahabi. Mani sakira njia ohubasaandya, olwohuba balekeeresa amalako 
kaange, haandi haba sibadiira amalako kaange. Nae banasaae bobubacha 
bakuuka yaabwe baloondekereraanga babadoondobaanie. 

5Sakira njia otubula omuliro hu Buyudaaya, mani kuchia ohusaamba enyuumba 
chomu Yerusalemu.” 

Nasaae Aheengera Yisiraeli omusaango 

6Omwaami aboola ati: “Abaisiraeli bahola ebyonoono amahabi-na-mahabi. Mani 
sakira njia ohubasaandya, olwohuba bakusa mu buboye abaandu baluungifu 
neende abamanani batanyala kata ohutuunga ekobi ly'ebiraato. 

7Baseenakira abataali neende amaani mu lufu, haandi beerusa abamanani 
ohutula mu moni waabwe. Omusyaani neende laatang'ene bahola obucheke hu 
muhasi mulala, mani nibanyaasa eliita lyaange lyoolerefu. 

8Buli abuundu wohwiinamiramo, beeyalisa aasi hu ngubo chi bamanani 
babasiingireho. Haandi mu nyuumba ya Nasaae waabwe, nimwo mu bang'weera 
amalwa kabatoosere hu bamanani. 

9  “Nae olw'ohuchuunirwa abaange, ndasihirisira elalira Abaamoori nimubona, 
abaandu bali abaleeyi koti emituumba, haandi ab'amaani koti emiseengese. 

10Haandi syesi ndabatusa mu syaalo sy'e Misiri, mani nibeemirira mu siparara 
ohumala embaka y'emyaaka amahumi kane, mani nimbaberesa esyaalo 
sy'Abaamoori, 

11  Mani ndadoola abaandi hu basyaani baabwe babe abanabbi, haandi abaandi 
hu baraaga baabwe babe abanasareeti. Eng'we Abaisiraeli, haba sisiri sityo 
daawe?” Omwaami niye oboola. 

12“Nae mwang'weesa abanasareeti amalwa, haandi nimulagira abanabbi 
nimuboola muti, ‘Mutalaangirira daawe.’ 

13“Nae bone, njia ohubafwiinyirira aasi hu loba, mube koti ebigaari bikiingire 
engaano sito. 

14Embiro haba sichahahoonye abeeruhi, haandi ab'amaani bahaweemo 
omwooyo, noomba abalulu beewonia abeene. 

15Abalasi b'obusaale haba sibahagume ohweemao, abeeruhi b'embiro haba 
sibaheewonie abeene, noomba abeerusi b'efaraasi ohuwonia obulamu 
bwaabwe. 

16Hu ludaalo olwo, abachweenufu bahiramo obwomiifu bahalakase ebilwaaniso 
byaabwe mani beeruha syeekenye.” Omwaami niye oboola. 

Amosi 3 

1Eng'we Abaisiraeli, wulire emboosi chi Omwaami abalomaloomeho, eng'we 
mweesi abaandu bae ba yatusa mu syaalo sya Misiri: 

2“Eng'we mweeng'ene mu baandu bomu syaalo syoosi, niing'we ba 
ndadoolamo; mani sakira njia ohubasaandya hulw'ebyonoono byeeng'we 
byoosi. 

Omulimo kw'Omunabbi 

3“Abaandu babiri banyala ohukeendera alala nibatafukirisaanie mberi? 

4Edalang'i yinyala ohubuluulira mu sichaha, nisibulao esiindu si yiitire? 
Edalang'i njere yinyala ohubuluulira mu ng'uungu, nisibulao esiindu si yidiirire? 

5Eyoni linyala ohuwaambwa mu lukiriikiri nibataalitekere? Omuteego kunyala 
ohubbachuha niyibulao esikutekuule? 

6Banyala ohuubba eturumbete y'ebiita mu siko, mani abaandu baahaya ohutya? 
Esibi siinyala ohwoola hu siko, Omwaami n'ataasisiindiihe? 

7Mubwadyeeri bweene, sibulao esiindu si Omwaami Nasaae yahahola 
nataasifunulira mberi abahalaabani bae, abanabbi. 

8Edalang'i niyibuluula; wiina mweene otahatya? Omwaami Nasaae 
naalomaloma; wiina mweene otahanyala ohulaangirira ebidiira hu mboosi 
yae?” 

Ohusihirira hwa Samaria 

9Laangirire mu madooho komu Asiria neende mu madooho komu syaalo sy'e 
Misiri, nimuboola muti, “Mwebuusire hu ngulu chomu Samaria, mani mubone 
efuujo yisirimo, neende ohufwiinyirirwa husirimo.” 

10Omwaami aboola ati: “Abaandu bano haba sibamanyire obwadyeeri.” 
“Enyuumba chaabwe cheechulamo ebiindu binyakirwe neende ebiibirwe.” 

11Mani sakira Omwaami Nasaae aboola ati: “Omusuku alyebodoohania esyaalo 
syaabwe, mani afunaka-funaka ebiko byaabwe, naanyaka ebiindu byomu 
nyuumba chaabwe.” 

12Omwaami aboola ati: “Koti lu mwaayi yahaabina amakulu kabiri koong'ene, 
oba esituundu sy'ohutwi sa, ohutula mu munwa kw'edalang'i, nilwo lu 
Abaisiraeli bali mu Samaria bahawone hoomo badiidi, hu abo abakalaame hu 
bitaanda byaabwe bihoongo bulaanu buti.” 

13Omwaami Nasaae w'Obunyala aboola ati: “Wulire, mani mulabule 
abeechuhulu ba Yakobbo muti:” 

14  “Hu ludaalo lu ndahasaandisiryeho esyaalo sya Yisiraeli hulw'ebyonoono 
byasyo, njia ohusihirisa alutaari cha Bbeteli. Esoonda chohu alutaari choosi njia 
ohuchifunaka-funaka mani chikwe aasi hu loba. 

15Njia ohulikula-likula enyuumba chaabwe chibamenyamo ebiha by'etoocho 
neende mu siminyu; njia ohusihirisa enyuumba chaabwe chibasaata neende 
ameeno k'enjofu. Enyuumba hoongo echo chichia ohusihirira.” Omwaami niye 
oboola. 

Amosi 4 

1“Wulire emboosi chino, eng'we abahasi ba Samaria, abahomera muno koti 
eng'oombe chilya bulai cha Bbasani. Eng'we niing'we abafwiinyirira abamanani, 
haandi mwaakoneerera abateenyala. Niing'we ababoolera abasaacha beeng'we 
muti, ‘Leete amalwa, mani hung'we!’ 

2Koti Omwaami Nasaae ali omwoolerefu, yechubire n'aboola ati: “Bone, endaalo 
chichia ohwoola, mani bahabatecheengemo mweesi amalobo mani babahweesa 
koti eng'eeni. 

3Bahabahweese nibababisira mu bidomo byomu bida, buli muundu mu sidomo 
siri mu moni wae, mani babasukune mu Harimooni.” Omwaami niye oboola. 

Ohuhaya ohweeka hw'Abaisiraeli 

4Omwaami Nasaae aboola ati: “Eng'we Abaisiraeli, mwiiche Abuundu Woolerefu 
ali Bbeteli, mani muhole ebyonoono, nikali mbwe nilwo lu mudaha; muchie 
Giligaali, mani mwemeede ohwonoona. Muleete ebiyaanwa byeeng'we buli 
chuli, neende silala sy'ehumi syeeng'we buli lu ndaalo chidatu chibitao. 

5Yaane ebiyaanwa by'emigaati kibbaahirwe, mani chisaambwa nimweebasa 
Nasaae, mutuumbule ebiyaanwa bi muyaana abeene nimudaha, leha buli 
muundu amanye; hulwohuba esyo nisyo si mwaheera ohuhola, eng'we 
Abaisiraeli. 

6“Niise owaleeta enjala mu biko byeeng'we, mani ebyohulya nibikotao mu 
byaalo byeeng'we, nae eng'we nimuhaya ohukobola yi ndi.” Omwaami niye 
oboola. 

7“Haandi Niise owaakamya efula ohubakwiira nikidoong'ereo emyoosi kidatu 
ekesa lyoole. Ndakwiisaanga efula hu siko silala, haandi ninjibisa hu siko siindi. 
Efula yakwichaanga mu mumikunda kiindi, nae yihaya ohukwa mu kiindi. 

8Abaandu b'amadehere katulana mu hulumwa obuluwo bomu biko bibiri oba 
bidatu bakeendaanga nibachia mu siko silala ohukoonya amaachi kohung'wa, 
nae haba sibanyoolaanga amaachi kabayera ohung'wa. Nae kata katyo haba 
simwakobola yi ndi.” Omwaami niye oboola. 

9“Ndabasaandya nibasiindihira omuyaka neende oluyoongo; endalo cheeng'we 
neende endalo ch'emisabbiibbu cheeng'we, byooma. Esike chaalya emiseituuni 
kyeeng'we neende emisaala kyeeng'we ky'amafuta. Nae kata katyo nimuhaya 
ohukobola yi ndi.” Omwaani niye oboola. 

10“Ndabasiindihamo amalwaae kali koti ka ndasiindiha mu baandu ba Misiri. 
Ndeetera abasaacha baraaga beeng'we mu biita; mani efaraasi cheeng'we 
nichinyakwa. Ndeechusa esibolu sy'emilaambo mu kaambi cheeng'we. Nae kata 
katyo nimuhaya ohukobola yi ndi.” Omwaami niye oboola. 

11  “Ndasihirisa abaandi hweeng'we, koti lu ndasihirisa abaandu ba Sodomu 
neende Gomora. Mani abo Abawonao bali koti ebikeenga by'omuliro. Nae kata 
katyo nimuhaya ohukobola yi ndi.” Omwaami niye oboola. 

12“Mani sakira, eng'we Abaisiraeli, njia ohubasaandya. Mani olwohuba njia 
ohuhola sino, mwetekehe ohubukaanana naange.” 

13Mani bone, Nasaae niye owaloonga engulu, haandi niye owaloonga omuyaka, 
haandi niye oboolera omuundu ebibaaso byae. Niye okaluuhania esideete 
syaaba esiro. Niye okeendera aakulu w'esyaalo. Eliita lyae nilyo, Omwaami, 
Nasaae w'Amaye. 

Amosi 5 

Abaisiraeli baboolerwa ohweyolobya 

1Eng'we Abaisiraeli, wulire olweembo lw'ohulira lu mbeembera: 

2“Yisiraeli omuhaana otaamanyire eby'abasaacha akwiire, haba siyahasiingire 
yeema haandi Akwiire aasi hu syaalo syae, mani abulao onaamusiingise daawe.” 

3Olwohuba Omwaami Nasaae aboola ati: “Esiko syomu Yisiraeli esyahasiindihe 
abalwaani elifu, abalwaani emia nibo abahadoong'eo. Haandi esiko esyo 
esyahasiindihe abalwaani emia, abalwaani ehumi nibo abahadoong'eo.” 

4Olwohuba Omwaami aboolera Abaisiraeli ati: “Mwiiche yi ndi mani 
munaabecheenge abalamu. 

5Nae mutachia Bbeteli, haandi muteengira mu Giligaali oba mwaahalania 
nimuchia Bberisebba. Olwohuba abomu Giligaali bahachie mu buboye, haandi 
Bbeteli syahasihiriswe.” 

6Muchie eyiri Omwaami mani munaabecheenge abalamu. Mani Omwaami ahaye 
ohusihirisa enyuumba ya Yosefu koti omuliro, mani kusaambe abaandu bomu 
Bbeteli, naabulao onyala ohukusimya. 

7Chibaakaanire eng'we abakaluuhania obwadyeeri, haandi abafwiinyirira 
abaluungifu! 

8 Omwaami niye owaloonga eng'ining'ini cha Pileyade neende Orioni. Niye 
okaluuhania esiirima syaaba esideete. Haandi ebiha bibeere esideete, 
abikaluuhania byaaba esiro. Niye olaanga amaachi komu nyaanja, mani 
yaakachuha hu syaalo. Eliita lyae nilyo Omwaami. 

9Omwaami niye osihirisaanga ab'amaani, neende ebiko byaabwe. 

10Eng'we musyuula oyo oheenga omusaango mubwadyeeri, haandi 
mwebwaaba oyo olomaloma obwadyeeri. 

11Mani sakira, koti lu mufwiinyirira abamanani, mani mwabanyakaho engaano 
yaabwe, mweyoombahiire enyuumba ch'amakina, nae haba simuchia 
ohuchimenyamo daawe. Haandi mutaakire emisabbiibbu, nae haba simuchia 
ohung'waaho efiini yakyo. 

12Olwohuba manyire ebyonoono byeeng'we koti lu byaaka, neende koti lu 
emisaango kyeeng'we kiri. Mwiita abaluungifu, mukulwa, haandi mwiirusa 
emisaango ky'abamanani. 

13Mani sakira, omukesi yebuleerere-buwuleera mu biha bino; olwohuba bino 
biha bibi nibyo. 

14Lehe echoomo lyeeng'we libe ohuhola ebilai, ataali ohwonoona, humuba 
muchia ohuba abalamu. Mani olwo nilwo lu Omwaami, Nasaae w'Amaye achia 
ohuba naang'we, koti lu muboola muti ali naang'we. 

15Musyuuleenge ebibi, muheereenge ebilai. Mani muteeo obwadyeeri mu biko 
byeeng'we. Awuundi Omwaami, Nasaae w'Amaye, alikwiira esisa Abaisiraeli 
bahadoong'eo. 

16Mani sakira Omwaami, Nasaae w'Obunyala, Omwaami aboola ati: “Wahabeeo 
ohuubba wuui mu ngira choosi; haandi hu ngira choosi bahaboole bati, 
‘Katunyoole!’ Bahalaange abalimi ohulira; haandi abo babakula ohulira 
bahabalaange ohuchereenjesa. 

17Wahabeeo ohulira mu ndalo ch'emisabbiibbu, olwohuba njia ohubasaandya.” 
Omwaami niye oboolere. 

18Chibaakaanire eng'we abekoomba oludaalo lw'Omwaami. Lwasiina 
mwekoomba oludaalo lw'Omwaami? Lwahabe oludaalo lw'esiirima, ataali 
obulafu. 

19Syahabe koti omuundu yaheeruha ohutula eyiri edalang'i mani yabukaanana 
neende enani. Oba koti omuundu yaheengira mu nyuumba yesiira hu sida, mani 
enjuha mbi yaamuluma. 

20Oludaalo lw'Omwaami olw'esiirima, ataali olw'obulafu, olw'esiirima sya 
titititi, olutaalimo obulafu. 

21 Omwaami aboola ati: “Ndasyuula, haandi ndalekeeresa ebidyaalo byeeng'we, 
haandi haba sisaangaalira emihung'aano kyeeng'we myoolerefu. 

22Kata mwahaanyaanira ebiyaanwa beeng'we bisaambwa neende ebiyaanwa 
by'emwo, haba siinja ohubifukiirira daawe. Haandi haba sisaangaalira ebisolo 
byeeng'we bikinu bi munyaanira. 

23Mutuse mu moni waange esiyoka sy'enyembo cheeng'we; haba siinja 
ohutekeeresa amakono k'obuhana bweeng'we. 

24Nae lehe obuhoyera buhulukuse koti omuhula, haandi obuluungifu bube koti 
omwaalo kutahama. 

25  “Eng'we Abaisiraeli, mwandeeteraanga ebiyaanwa neende ebiyaanwa mu 
myaaka amahumi kane, ki mwabeera mu siparara? 

26Nae bulaanu mwiinamira ebifwaanani bi beene mweeholera ebya Sakuti 
omutuki weeng'we, neende Kaiwani, nasaae eng'ining'ini weeng'we. 

27Mani sakira njia ohubayira mu bwiiruhiro mu syaalo sy'eyale ohubita 
Damasiko.” Omwaami nilwo lu aboola. Eliita lyae nilyo Nasaae w'Amaye. 

Amosi 6 

Ohusihiriswa hwa Yisiraeli 

1“Chibaakaanire, abo abali bulai mu Siyooni, neende abo abataali neende sibatya 
hu lugulu lwa Samaria, eng'we abachweenufu bomu syaalo sihoongo sya 
Yisiraeli sino, eng'we b'abaandu beecha yi muli nibakoonya obuhoonyi. 

2Mwaambuhe muchie Kalune, mani mubone; mutule eyo, mani muchie mu siko 
sihoongo sya Hamati; haandi mwiihirire muchie Gaati, esiko sy'Abafilisiti. Ebiko 
ebyo bihira ebiko byomu Buyudaaya oba ebyomu Yisiraeli obulai? Oba esyaalo 
syaabwe sihira esyeeng'we obuhoongo? 

3Eng'we muhayire ohufukiirira muti oludaalo lw'amasira luli aambi ohwoola, 
mani nimuhola ebiindu bi lusudya aambi sa. 

4“Chibaakaanire, eng'we abeyalisa hu bitaanda bilai, haandi nimweekolola hu 
buliri bweeng'we, mani nimuhola ebidyaalo by'enyama y'amakoondi madoto, 
neende emoosi chomu bidwooli byeeng'we. 

5Eng'we bahubbaanga obuhana nimweemba enyembo ch'ohwesaangaasa, 
haandi muhola obuhana buyaaha koti lu Daudi yaholaanga. 

6Eng'we bang'weeraanga efiini mu bikwaada, haandi mweebaha amafuta malai 
muno, nae haba simuchuunirwa ohusihiriswa hwa Yisiraeli. 

7Mani sakira niing'we abahataangire ohuchia mu bwiiruhiro. Mani ebidyaalo 
byeeng'we bibasaangaasa byahaakame.” 

8Omwaami Nasaae, omweene niye owechubire ati (Omwaami Nasaae 
w'Obunyala) aboola ati: “Haba siindaha ohwehuduumbasa hw'Abaisiraeli, 
haandi ndekeeresa enyuumba chaabwe ndai; mani njia ohudiisa esiko esyo 
neende buli siindu sisirimo mu mahono k'abasuku baabwe.” 

9Mani abaandu ehumi nibahadoong'e mu nyuumba ndala, boosi bahafwe. 

10Omwiiho w'omuundu mufu, ohoyere ohumusiiha, niyahatuse omulaambo mu 
nyuumba, aliteeba oyo owahabe nasidoong'ere mu sigoro syomuukati syeene 
ati: “Aliwo osidoong'ereho naawe?” Mani yahakobolemo ati: “Daawe.” 
Yahaboole ati: “Wuleera! Huhaye kata ohutuumbulaho eliita ly'Omwaami.” 

11Olwohuba bone, Omwaami alagira, mani enyuumba hoongo yahalikuhemo mu 
bituundu-tuundu, neende enyuumba ndiidi niyilikuhamo ebituundu-tuundu. 

12Efaraasi chiiruhiraanga hu nyaanda? Abaandu balimyaanga endaawu hu 
nyaanja? Nae eng'we, mukaluuhaanie obwadyeeri ohuba obutwa, haandi 
obuluungifu, mubukaluuhanie ohuba obuhyaamu. 

13Mweehoya hulw'ohuwaamba esiko sya Lodebbari, haandi mweefumia 
nimuboola muti: “Abeene hwenyoleere neende amaani keefwe mani 
hwawaamba esiko sya Karinaimu hulw'amaani keefwe.” 

14Omwaami Nasaae w'Amaye aboola ati: “Eng'we Abaisiraeli, bone, njia 
ohusiingisa esyaalo siindi ohubalwaania.” “Mani bahabasaandye ohutulira 
elalira Hamati ohwoola hu haalo ha Arabba emwaalo.” 

Amosi 7 

Ohuboneherwa hw'Esike 

1Bino nibyo bi Omwaami Nasaae yanjekesa: Bone, Omwaami yali n'atekeha 
eyiicho ly'esike nibamalire ohubeta obunyasi bw'omutuki, haandi nibuchaaka 
ohusebuha sa buti. 

2Nae esike nichamala ohulya obunyasi hu syaalo, mani nimboola endi: “Ewe 
Omwaami Nasaae, husaba, lehera! Abaisiraeli banabeeo batye? Olwohuba 
badiidi haandi babula obwiiruhiro!” 

3Mani Omwaami n'akaluuhania ebibaaso byae; mani n'aboola ati: “Esyo haba 
sisicha hubaao daawe.” 

Ohuboneherwa hw'Omuliro 

4Bino nibyo bi Omwaami Nasaae yanjekesa: Bone, Omwaami Nasaae yali 
n'atekeha ohuheenga omusaango kw'ohusaandya abaandu niyehoonyera 
omuliro. Omuliro okwo kwasaamba enyaanja hoongo yiri aasi w'eloba, mani 
nikuniina nikuchaaka ohusaamba aakulu hu loba. 

5Mani nimboola endi: “Ewe Omwaami Nasaae, husaba, yakama esyo! Abaisiraeli 
banabeeo batye? Olwohuba badiidi muno haandi babula obwiiruhiro!” 

6Mani Omwaami n'akaluuhania ebibaaso byae; Omwaami Nasaae n'aboola ati: 
“Sino syosi haba sisicha hubaao.” 

Ohuboneherwa hw'ebbirigi yipiima 

7Bino nibyo bi Omwaami yanjekesa: Bone, Omwaami yali niyeemere hu ndulo 
w'esida esyali nisyoombahwa neende ebbirigi yipiima. Omwaami yali n'adiirire 
ebbirigi yipiima. 

8Mani Omwaami niyandeeba ati: “Amosi, oli ohubona siina syeene?” Mani 
ningobolamo endi, “Ebbirigi yipiima.” Mani Omwaami n'aboola ati: “Bona, ndi 
ohwehoonyera ebbirigi yipiima ohweekesa Abaisiraeli endi bali koti esida 



1813 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

syeekodere. Mani haba siinja ohukaluuhania ebibaaso byaange, njia 
ohubasaandya. 

9Obweyaango buhoongo bu beechuhulu ba Yisaka beenamiramo 
byahanyaaswe. Neende alutaari cha Yisiraeli chahasihiriswe. Mani abomu 
nyuumba y'omutuki Yerobboamu ndahabeetere mu biita.” 

Amosi Neende Amasia 

10Amasia omulaamisi wa Bbeteli yatuma emboosi eyiri Yerobboamu omutuki 
wa Yisiraeli, n'aboola ati: “Amosi ali ohuhuhoba mu Abaisiraeli. Buli siindu 
sy'alomaloma, abulao onyala ohusyesimiirisa. 

11Olwohuba Amosi aboola ati: ‘Yerobboamu achia ohufwiira mu biita, haandu 
Abaisiraeli bachia ohutuswa mu syaalo syaabwe bayirwe mu jeela.’ ” 

12Ao mani Amasia n'aboolera Amosi ati: “Ewe omunabbi, waao, kaluha mu 
syaalo sya Buyudaaya, mani oholere eyo omulimo kw'obunabbi haandi eyo niyo 
yooba onyoola ebyohulya bi onaalye. 

13Nae haba otakobolaho ohuholera omulimo kw'obunabbi Bbeteli ano haandi. 
Olwohuba ano niwo abuundu w'omutuki wohwiinamiramo, haandi niyo 
Enyuumba ya Nasaae mu bwaami buno.” 

14Amosi yakobola mu Amasia n'aboola ati: “Ese haba sindali omunabbi, oba 
omwaana w'omunabbi, nae ndali omwaayi, haandi omubeenji w'emihuyu. 

15Nae Omwaami yandusa hu mulimo kwaange kw'obwaayi, mani niyamboolera 
ati: ‘Chia otuse obunabbi eyiri abaandu baange Abaisiraeli.’ 

16Mani bulaanu wulira emboosi y'Omwaami. Ewe oboola oti: ‘Yakama 
ohulaangirira ebidiira hu Abaisiraeli, haandi yakama ohuyaalaanga ebinyoolesa 
Abaisiraeli.’ 

17Mani sakira Omwaami aboola ati: Omuhasi wao yaheehole omucheke mu siko 
sino, haandi abaana bao basyaani neende abaana bao bahaana baheeterwe mu 
biita. Eloba lyao lyahakabulwemo, mani likabwe abaandu baandi. “Mani ewe 
omweene wahafwiire mu syaalo sy'abonooni, haandi mubwadyeeri bweene, 
Abaisiraeli bahayirwe mu jeela, eyale muno neende esyaalo syaabwe.” 

Amosi 8 

Ohuboneherwa hw'esikono sy'ebyaamo 

1Bino nibyo bi Omwaami Nasaae yanjekesa: Bona, esikono sy'ebyaamo byomu 
siminyu. 

2Omwaami yandeeba ati: “Amosi, obona siina?” Mani ningobolamo endi, 
“Esikono sy'ebyaamo byomu siminyu.” Mani Omwaami niyamboolera ati: 

“Enjakamo yahoola hu baandu baange Abaisiraeli.” “Haba siinja ohukaluuhania 
ebibaaso byaange, njia ohubasaandya.” 

3“Hu ludaalo olwo, enyembo chomu dooho chaheehole amaliro.” “Emilaambo 
kyahabe emiingi muno; kyahasukunwe sa buli abuundu kaala.” 

Ohusihiriswa hw'Abaisiraeli 

4Wulire sino, eng'we abaseenakira abaandu bateenyala, haandi abasihirisa 
abamanani bomu syaalo muno, 

5nimuboola muti: “Endaalo huluundu chahawe liina, mani huchaake ohukusa 
engaano? Haandi Sabbaato yahawe liina, mani huchaake ohukusa engaano 
haandi? Ao mani hunyale ohuduuduya ebikero by'ohukusiramo haandi 
hutakalase ebikero by'ohukuliramo, haandi humeede obukusi nihwehoonyera 
emisaani chipiima bulai. 

6Mani hukule omuhuuchi kw'engaano hu bukusi bw'aakulu. Hukule abamanani 
batanyala ohutuunga amakobi, neende abaandu bateenyala, abatanyala ohukula 
kata ebiraato, babe abawaambe beefwe.” 

7Omwaami Nasaae wa Yisiraeli yechuba n'aboola ati: “Mubwadyeeri bweene, 
haba siinja ohwiibirira kata silala hu biholwa byaabwe. 

8Esyaalo syahatengerehe hulw'esiholwa esyo, haandi buli muundu oli mu syaalo 
yaheyendeherere. Mani esyaalo syoosi syahatuumbuhe koti omwaalo kwa Naili, 
mani situumbuha haandi nisiibira haandi, koti omwaalo kwa Naili kwa Misiri.” 

9“Mani hu ludaalo olwo,” ndahalagire elyuuba lyaakwa esideete ng'alang'ala, 
haandi esiirima syahadiire esyaalo esideete ng'alang'ala Omwaami Nasaae niise 
oboolere. 

10Njia ohukaluuhania ebidyaalo byeeng'we bibe ebiha by'ohuliriramo, haandi 
enyembo cheeng'we ch'esaangaalo choosi, chibe ech'amaliro. Njia ohubabekaho 
efwiiri; mani mwefwaale engubo ch'ebigunia. Mani muchia ohuba koti 
ab'abeebusi balira omwaana waabwe mudeerwa. Oludaalo olwo lwoosi 
lwahabe olw'amasira. 

11Omwaami Nasaae aboola ati: “Bone, ebiha bichia ohwoola,” “bi 
ndahasiindihiremo enjala hu syaalo. Abaandu bahalumwe enjala, nae haba 
siyahabe enjala y'ebyaahulya, noomba obuluwo bw'amaachi, nae ey'ohuwulira 
ehuwa ly'Omwaami. 

12Abaandu bahakeende nibatula hu Nyaanja Y'omuunyu ohwoola hu Nyaanja 
Hoongo ya Mediterania, haandi ohutula emukulu ohwoola ebukwe. Haandi 
baheeruhe ohutula eno neende eyo, nibakoonya ehuwa ly'Omwaami, nae haba 
sibahalyakaane daawe. 



1815 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

13“Hu ludaalo olwo, abahaana bataamanyire eby'abasaacha neende abasaacha 
baraaga bahalumwe obuluwo mani baakwa aasi koti abafu. 

14Abo abeechuba eyiri nasaae Asima wa Samaria, mani nibaboola bati: ‘Ewe, 
Daani, koti nasaae wao ali omulamu,’ haandi bati, ‘Koti engira ya Bberisebba 
yisisiiriwo,’ bahakwe, mani baahaya ohusiingira haandi.” 

Amosi 9 

Omwaami aheenga Omusaango 

1Ndabona Omwaami niyeemere hu ndulo w'alutaari, mani n'aboola ati: “Huya 
neende amaani aakulu w'esiiro ch'Enyuumba ya Nasaae, omusiingi kwaao 
kudengaane. Likula esiiro echo mani chikwe hu mitwe ky'abaandu boosi. Mani 
abo abahadoong'eo, ndahabeetere mu biita. Abulao kata mulala hu baandu abo 
owaheeruhe, abulao kata mulala hu baandu abo owaheeyibe. 

2“Kata bahayaba engira chaabwe ohwoola emakoombe, ndahabadiirire eyo 
mani mbatuseo. Kata bahaniina aakulu hu ngulu, ndahabaanuleo ndabeesa aasi. 

3Kata baheekisa aakulu woolugulu lwa Karimeeli, ndahabakoonye eyo mani 
mbatuseyo. Kata baheekisa aasi mu lusiba lw'enyaanja, njia ohulagira 
endemo yibalumire eyo. 

4Kata abasuku baabwe bahabayira mu jeela, njia ohulagira babeetere mu biita 
eyo. Mani maliirise neende ohubakwiisaho amasira ataali ohubaholera ebilai.” 

5Omwaami, Nasaae w'Obunyala, niye oyo odiira hu syaalo mani syaateengereha, 
mani abo boosi abalimo beeyendeherera, mani esyaalo syoosi syaaniina koti 
Omwaalo kwa Naili, mani syeebira haandi, koti Omwaalo kwa Naili kwa Misiri. 

6Omwaami yoombaha enyuumba yae muukulu, haandi aakulu w'esyaalo mani 
n'ataao ebbaanga. Niye olaanga amaachi komu nyaanja, mani naakachuha hu 
syaalo. Eliita lyae nilyo Omwaami. 

7Omwaami aboola ati: “Eng'we Abaisiraeli, mbaasa hu baandu ba Etiopia koti lu 
mbabaasaho. “Ndatusa Abafilisiti mu Kafutoori, neende Abasiria mu Kiri, koti lu 
ndatusa eng'we Abaisiraeli mu syaalo sy'e Misiri. 

8Bone, bulaanu Ese Omwaami Nasaae ndi ohwehaliirisa obwaami bwa Yisiraeli 
obuhola ebyonoono, mani njia ohubusihirisa mbumaleo hu syaalo, nae haba 
siinja ohusihiirisa olwiibulo lwa Yakobo kata nabudiidi.” 

9“Olwohuba bone, njia ohulagira, njia ohuchuunga Abaisiraeli mu byaalo byoosi 
koti omuundu yahachuunga neende esichuungo, nae abulao owahawone. 

10Abaholi b'ebyonoono mu baandu baange boosi bahafwiire mu biita, abo 
ababoola bati, ‘Amasira haba sikahatwooleho daawe.’ ” 

Ohukobosao Yisiraeli buyaaha 

11 Omwaami aboola ati: “Oludaalo lwahoole mani siingise esikaali sya Daudi 
syakwa haandi ndereese ebida byasyo byanyaasiha, mani mbyoombahe 
buyaaha bikoboleo koti lu byali hale. 

12Hu bulaanu Abaisiraeli banyale ohuyiingira esyaalo sy'Edomu esidoong'ereo 
haandi ebyaalo byoosi ebyalichiingi ebyaange.” Omwaami ohola sino nilwo lu 
aboola. 

13Omwaami aboola ati: “Bone, endaalo chichia ohwoola, ekesa lyoole abaandu 
nibasisiiri ohumala ohutaaka, haandi ebiha by'ohuhunya emisabbiibbu 
byahoole abaandi nibasisiiri ohumala ohutaaka. Efiini y'emisabbiibbu ndai 
yahahulukuse niyitula hu ngulu, neende hu bigulu byoosi. 

14Njia ohukobosera abaandu baange Abaisiraeli ehabi, mani boombahe buyaaha 
haandi bamenye mu biko byaabwe byanyaasiha ebyo; haandi bahataake 
emisabbiibbu mani bang'we efiini yakyo, haandi bahalime endalo mani balye 
ebyaamo byachio. 

15Njia ohukobosa abaandu baange mu syaalo syaabwe, haandi haba 
sibahatuleho mu syaalo si ndababeresa daawe.” Omwaami Nasaae weeng'we 
niye oboolere. 

Obbadia 

Obbadia 1 

1Buno nibwo obunabbi bu Obbadia yanyoola ohutula eyiri Omwaami Nasaae 
obudiira hu Edomu. 

Omwaami achia ohusaandya Edomu 

Omwaami atumire wamwaanda wae eyiri ebyaalo, mani huwuliire emboosi yae 
yiboola yiti: “Eng'we mweetekehe! Lehe huchie huseete Edomu husilwaanie 
ebiita!” 

2Omwaami aboolera Edomu ati: “Ese njia ohuhukatayasa; mani olekeereswe 
muno neende ebyaalo biindi.” 

3Ohwehuduumbasa hwao huhubachiriise. Wombaha esiko syao hu lwaanda 
lwoomu; edaala lyao liri aakulu mu ngulu, mani weteeba omweene oti: Wiina 
mweene owahanyale ohuunyanula ohutula eyo? 

4Kata owaheeyaniha aakulu koti eeswi, mani esiyu syao syaaba koti esiri mu 
ng'ining'ini, nae njia ohuhwaanulayo wiihe aasi. 

5Abeebi beecha esiro, bayiraanga ebiindu bi badaha byoong'ene. Abaandu 
nibanoka emisabbiibbu, baleheraangaho abamanani ekiindi. Nae ewe abasuku 
bao bahahusihirisire elalira. 

6Obuyiinda bw'abeechuhulu b'Esau buyaayirwe bwoosi. 

7Abo boosi bamwaholeraanga alala nabo bababachirisa sa, mani nibabeerusa 
ohutula mu syaalo syeeng'we. Abaandu bamwauliirisanianga nabo bulaanu 
babayingiire; Abeecha beeng'we bamwesikaanga nibo ababatekere omuteego. 
Babalomalomaho bati: “Eng'we mubulamo amakesi.” 

8Omwaami aboola ati: “Hu ludaalo olwo, ndahasihirise abaandu bakesi bomu 
Edomu, haandi abamanyihana bahawe hu lugulu lwa Esau.” 

9Mani abaandu balwaani b'amaani bomu Temani bahakweemo oluteengo, mani 
buli munamaye omulwaani yaheetwe. 

Esifune sy'ohusaandya Edomu 

10Koti lu mwayaaya haandi mwetaanga abeeho beeng'we beene abo, 
ab'olwiibulo lwa Yakobbo, mwahasihiriswe sa, mani esoni chaabadiira endaalo 
choosi pe. 

11Hu ludaalo lu basuku bafunakiraho enjiki chaabwe, eng'we mweema sa hu 
ndulo mwaawuleera. Mwesi mwali ababi koti bawalukeendwa abo, abanyaka 
ebiindu mu Yerusalemu mani nibabikabanamo. 

12Nae eng'we haba simwahahoyere ohusangaalira oludaalo lu beeho beeng'we 
banyooleraho amasira. Haba simwahasangaalire olwohuba Abayudaaya 
banyoola ebidinyu hu ludaalo olwo. Simwahahoyeere ohubacheha nibali mu 
bidinyu daawe. 

13Mwali nimutahoyera ohwiingira mu siko sy'abaandu baange hu ludaalo 
lw'amasira kaabwe. Simwahahoyeere ohuyaaya ebiindu byaabwe hu ludaalo 
lw'amasira kaabwe olwo. 

14 Mwali simuhoyeere ohweema sa hu masang'aangira nimudiira abo abali 
nibeeyonia. Eng'we haba simwali nimuhoyeere ohubakedaanga nimubokobosa 
eyiri abasuku baabwe hu ludaalo lwaabwe lw'amasira daawe. 

Nasaae achia ohuheengera ebyaalo omusaango 

15“Oludaalo luli aambi ohwoola, lu Ese Omwaami njia ohuheengera ebyaalo 
byoosi omusaango. Ewe Edomu, esiindu si wahola, wesi sichia ohuhweeholaho. 
Ebiindu bi wahola byahahweeholeheho ewe omweene. 

16Olwohuba abaandu baange bamala ohung'weera hu lugulu lwaange 
lwoolerefu esikoombe silulu syohusaanda. Nae ebyaalo byoosi 
ebyebodoohaanie, bichia ohung'wechaanga esikoombe sihiramo obululu 
esy'ohusaanda; Byahasiinywe neende emisi mani byaasihirisirwa elalira. 

Ohuyiingira hw'Abaisiraeli 

17Nae abaandu baandi bachia ohuwonera hu Lugulu lwa Siyooni, haandi bahabe 
aboolerefu. Mani ab'olwiibulo lwa Yakobbo baheekalusire esyaalo syaabwe 
syeene. 

18Ab'olwiibulo lwa Yakobbo neende ab'olwiibulo lwa Yosefu bahabe koti 
omuliro; mani bahasaambe ab'olwiibulo lwa Esau koti lu muliro kwahasaamba 
amasaanja. Bahabasaambe mani baabasihirisa, mani yibuleo ow'olwiibulo lwa 
Esau owahadoong'e naali omulamu.” Olwohuba Ese Omwaami Niise oboolere. 

19Abomu Negebbu, bahayire Olugulu lwa Esau, haandi abomu Sefela, bahayire 
esyaalo sy'Abafilisiti. Abaisiraeli bahayire esyaalo sy'Efuraimu neende Samaria. 
Abomu Bbenjamini, bahayire esyaalo sya Gileadi. 

20Mani ab'Amaye ba Yisiraeli abayiingirirwa mu Haala bahakobole mani 
bawaambe Foenisia ohwoolera elalira Sarefaati. Haandi eye ly'abo abatula mu 
Yerusalemu, abayiingirirwa mu Saridiisi bahawaambe ebiko bya Negebbu. 

21Abahayiingire bahaniine hu Olugulu lwa Siyooni mani batuke Olugulu lwa 
Esau; mani obutuki buchia ohuba obw'Omwaami mweene. 

Yona 

Yona 1 

Yona ajeemera Omwaami 

1 Olwoola, emboosi yo Omwaami yeechera Yona omwaana wa Amitai, niyiboola 
yiti, 

2“Siingira ochie Ninefe, esiko sihoongo esyo oboolobya; olwohuba 
obudoondobanu bwaabwe malire ohubumanya.” 

3Nae Yona yasiingira mani yeeruhira Tarisiisi, naadaha ohutula hu Omwaami. 
Yehirira yaachia Yopa, yanyoola emeeri yichia Tarisiisi, mani yatuunga eseende 
ch'olukeendo, niyeengira emeeri, achie nabo Tarisiisi, yeeruhe ohutula mu moni 
w'Omwaami. 

4Nae Omwaami yasiindiha omuyaka kw'amaani hu nyaanja eyo, mani enyaanja 
niyiiya muno, efwiinda nichihubba emeeri niyidaha ohwadihanamo. 

5Abahosi bomu meeri batya muno, mani buli otula n'achaaka ohusaba Nasaae 
wae. Bachaaka ohusukuna mu nyaanja emikuku kyali mu meeri, nibadaha 
ohuhendeesaho obusito bw'emeeri. Nae Yona yali n'achiire mu sisenge sy'aasi 
syomu meeri niyeyaliise aasi endoolo nyiingi nichimuyirire. 

6Mani omwiirusi w'emeeri niyamwoolaho, yamuteeba ati, “Ewe ho, sifune siina? 
Siingira, osabe nandoolo Nasaae wao! awuundi nasaae oyo anyala 
ohutubaasaho, mani hwahaya ohusihirira.” 

7Mani bachaaka ohuboolanira abeene-na-beene bati, “Mwiiche huhubbe eha, 
hubone wiina mweene okera esibi sino nisitukwaaho.” Mani nibahubba eha, 
niyikwa hu Yona. 

8Mani nibamuteeba bati, “Tuboolereho, wiina mweene otuleteere esibi siino. 
Ohola mulimo siina? Haandi otula yeena? Otula mu syaalo siina? Haandi oli 
omwiibulanwa wa yeena?” 

9Mani Yona naababoolera ati, “Ese ndi Omuibburania; haandi nyinamira 
Omwaami, Nasaae wo Muukulu, owaloonga enyaanja neende eloba.” 

10Mani abasaacha abo nibatya muno, nibamuteeba bati, “Siina syene sino 
sy'oholere?” Olwohuba abasaacha abo bali bamanyire bati Yona yali niyeeruha 
ohutula hu Omwaami, olwohuba yali naamalire ohubaboolera. 

11Mani nibamuteeba bati, “Huhuholere siina, hu nyaanja yinyale ohuyenjeera?” 
Olwohuba enyaanja yali niyemeeda sa ohuyiiya. 

12Yona naababoolera ati, “Mungiinge muusukune mu nyaanja; ao mani enyaanja 
yichia ohuyenjeera muwone, olwohuba manyire endi niise okera esidinyu sino 
nisibakwaho.” 

13Kata katyo, bateemaho n'amaani koti lu banyala ohwirusa emeeri bayikobye 
hu genya, nae haba sibanyala, olwohuba enyaanja yemeeda-bwemeeda ohwiiya. 

14Sakira nibalirira Omwaami nibaboola bati, “Huhwekweeda, ewe Omwaami, 
otaleha hwaafwa olwohuba obulamu bw'omusacha wuuno, haandi 
otatwoolobya olwohwiidisa amabaanga kataaliho omusaango. Ewe Omwaami, 
ohole esiindu sihusangaasa.” 

15Mani nibabukula Yona nibamusukuna mu nyaanja; enyaanja niyiyeenjeererao. 

16Abasaacha abo nibatya muno Omwaami, nibayaanira Omwaami esiyaanwa 
haandi nibeyama ohumuhalaabanira. 

17 Mani Omwaami naatuma okung'eeni kuhoongo ohumira Yona; Yona naamala 
mu nda y'okung'eeni okwo endaalo chidatu neende ebiro bidatu. 

Yona 2 

Esaala ya Yona 

1Mani Yona naali mu nda y'okung'eeni yasaba esaala eyiri Omwaami Nasaae 
wae, 

2n'aboola ati, “Ewe Omwaami, nindali mu bidinyu, ndahulirira, mani wambulira; 
ni ndi aasi emakoombe ndahulirira, mani wawulira ekono lyaange. 

3Olwohuba waasukuna mu lusiba akatikaati w'enyaanja, mani emihula 
ch'amaachi nichindebodoohania; haandi amafwiinda kao k'amaani 
nikaambitaho. 

4Mani ndeecha ndaboola endi, ‘Njiruswe ohutula mu moni wao; ndahakaluheo 
endye haandi ohubonaho enyuumba yao enjolerefu?’ 

5Amaachi kaamira, ndaaba aambi ohwoola emakoombe; amayombayoombe 
kaandeboyokania hu mutwe. 

6Ndeebira aasi ohwoola emakoombe. Ndeeha aasi ndoola yi njiki ch'eloba 
chanjikalira endaalo choosi; nae ewe wanunula obulamu bwaange ohutula mu 
liina leeyi, Ewe Omwaami Nasaae waange. 

7Nindali aambi ohukwiisa omwooyo, ndeechulisa Omwaami; mani ohusaba 
esaala hwaange nihwoola yooli, mu nyuumba yao enjoolerefu. 

8Abo abeenamira ebiloongaloongwe beetusaho obweyamo bwaabwe 
bwadyeeri yooli. 

9Nae ese, njia ohweemba nindeebasa njia ohuhuwaanira esiyaanwa; esyo syosi-
syoosi sindeyama, njia ohuhuberesa. Obuwonia bwoosi bwao, ewe Omwaami!” 

10Omwaami yalomaloma neende okung'eeni, mani nikusala Yona hu genya. 

Yona 3 

Yona afunihira Omwaami 

1Omwaami mani naalomaloma neende Yona ehabi lyoohubiri n'aboola ati, 

2“Siingira ochie Ninefe, esiko sihoongo esyo, mani oyaalire abaandu emboosi 
yihuboolera.” 

3Mani Yona n'asiingira naachia Ninefe, koti lu Omwaami yali n'amuboolere. 
Bulaanu Ninefe syali esiko sihoongo muno, ohusihalakaniamo n'okeenda, 
olukeendo luyira endaalo chidatu. 

4Yona yachaaka ohuchia mu siko esyo, yakeenda manin'ahalakaniamo 
olukeendo lw'oludaalo lulala lwoong'ene. Mani n'ayaala n'aboola ati, 
“Chidoong'ere endaalo amahumi kane koong'ene, esiko sya Ninefe sisihiriswe!” 

5Abaandu b'e Ninefe mani nibafukiirira emboosi ya Nasaae; nibaheengao bati 
buli muundu asiibe, haandi befwaale ebigunia, ohutulira elalira hu muundu 
ohiramo obuhunuufu ohwoola hu muundu omalilihayo obuhunuufu; ohweekesa 
bati beeyolobye. 

6Nae emboosi chino nichoolera omutuki wa Ninefe, yasiingira, yatula hu sisaala 
syae sy'obutuki, yefwaalula ekaanju lyae, mani niyebwiiha ebigunia, niyehala 
mu kohe. 

7Omutuki n'alagira haandi naatusa omunwa mu Ninefe mwoosi ati, “Lino nilyo 
elako ly'omutuki neende abahunuufu bae. Lehe omuundu yeesi, oba esolo yoosi, 
oba eng'oombe yoosi oba esyaayo syoosi, sitahoombaho esiindu syoosi; lehe 
bitalyaaho, oba byaang'waaho amaachi. 

8Nae lehe abaandu befwaale ebigunia nae ebisolo byosi bibwiihwe ebigunia 
chana, mani abaandu beekweede Nasaae omunyala w'ebiindu byoosi; eee, lehe 
buli muundu yefunake alehe ebiima byae bibi, neende ebiholwa byae bibi. 

9Awuundi Nasaae anyala ohwefunaka yaakwa omwooyo, mani hwahaya 
ohusihiriswa!” 

10Nae Nasaae niyabona esiindu si bali nibaholere, koti lu bali nibatulire hu biima 
byaabwe bibi, Nasaae yefunaka naahaya ohubasaandya koti lu yali n'amalirire 
ohuhola; mani haba siyabasihirisa daawe. 

Yona 4 

Etima lya Yona neende esisa sya Nasaae 

1Nae sino sisyasangaasa Yona, yanyoolera muno. 

2Mani Yona yasaaba Omwaami n'aboola ati, “Husaba, Omwaami sino haba 
sinisyo si ndaboola nisisiiri mu syaalo syaange! Sino nisyo esyakera ninjiruhira 

Tarisiisi; olwohuba ndamanya endi, ewe oli Nasaae w'esisa haandi oleheramo, 
otaanguya ohunyoolera haandi oweechulamo obuheeri, oweefunaka mani 
yaahaya ohusaandya. 

3Bulaanu sakira ewe Omwaami, hwekweeda, ndehe fwe, olwohuba bilai fwe 
ohuhira ohubaao omulamu.” 

4Nae Omwaami n'amuteeba ati, “Obaasa oti ewe ohoyere ohunyoolera?” 

5Yona naatula mu siko niyehala erwaanyi ebukwe w'esiko; niyeyombahira eyo 
ahakaali; niyehala mu siniha syaho, n'aliinda ohubona esinaakwe hu siko sya 
Ninefe. 

6Omwaami Nasaae mani n'akera edoongo-doongo nilimera, nilihula nilibwiiha 
Yona. Yona naaba mu siiniha syalyo omubasu muungi nikuhaya ohumuubba. 
Mani omusaala okwo kwakera Yona n'asangaala muno. 

7Nae obwiire nibwahya, hu ludaalo luloondaho, Nasaae yatuma enyeende 
ohulya omusaala okwo, mani nikuhooha. 

8Nae elyuuba nilyatula, Nasaae yatuma omuyaka kutula ebukwe, mani omubasu 
kwachaaka ohuubba hu mutwe kwa Yona, yaaba aambi ohufwa; niyekweeda 
omweene ati afwe n'aboola ati, “Silai ese fwe ohuhira ohubaao omulamu.” 

9Nae Nasaae n'ateeba Yona ati, “Ewe obaasa oti ohoyere onyoolere 
hulw'edoongo-doongo elyo?” Mani Yona n'akobolamo ati, “Hoyeere nyoleere, 
nyoleere kata niifwa, fwe.” 

10Nae Omwaami n'aboola ati, “Ochuunirwa edoongo-doongo elyo, 
ly'otahalaabanira, oba wakera lyaahula, elyamerera mu siro silala haandi 
elihooheere mu siro siindi. 

11Nae ese haba sindahachunirwe Ninefe, esiko sihoongo esyo, esirimo abaandu 
babita elifu emia ndala neende amahumi kabiri abatanyala ohwawula esibi 
neende esilai, haandi esirimo ebyaayo biingi?” 

Mika 

Mika 1 

1 Mu ndaalo cha Yotamu, Ahasi, neende Hesekia, abatuki bomu Buyudaaya, 
Omwaami yaberesa Miika owomu siko sya Moreseti emboosi chino echidiira hu 
Samaria neende Yerusalemu. 

Ohulira Samaria neende Yerusalemu 

2Wulire sino, eng'we abaandu, eng'we mweesi-mweesi; Ewe esyaalo, neende 
buli siindu esihulimo, tekeerese. Mani leha Omwaami Nasaae abe omuloli 
ohuyiingania, Tekeerese, Omwaami alomaloma naali mu Nyuumba yae 
njolerefu. 

3Olwohuba bone, Omwaami ali ohwiicha naatula mu bwiihalo bwae bwoolerefu, 
achia ohwiiha aasi mani akeendere aakulu w'engulu. 

4Engulu chichia ohusaanguluhira aasi wae, haandi amahooho kahasaanguluhe, 
koti ewula yisaanguluhira mu muliro. Chahahulukusire mu mahooho, koti 
amaachi kahulukusa ohutula hu sigulu. 

5Bino byoosi byahabeeo olwohuba Abaisiraeli baholere ebyonoono haandi 
bajeemere Nasaae. Wiina mweene oli neende omusaango hulw'ebyonoono bya 
Yisiraeli? Nisyo Samaria esiko syasyo sihuluundu syeene. Haandi wiina oli 
neende omusaango hulw'esibi sya Buyudaaya? Nisyo Yerusalemu syeene. 

6Mani sakira Omwaami aboola ati: “Njia ohuhola Samaria sibe esituuli 
sy'ebiindu binyasiihe mu syaalo alafu, abuundu wohutaakamo emisabbiibbu. 
Njia ohusukuna amakina kasyo mu hooho, haandi ndahayabe emisiingi kyasyo. 

7Ebiloongaloongwe bilai byasyo byoosi byahanyoonyobolwe mani 
byaasihiriswa; haandi ebiindu byasyo bisyanyoola byahasaambwe neende 
omuliro, mani ebiloongaloongwe byasyo byoosi bisihiriswe. Olwohuba 
byabinyoola ohuba mu mukabo kubereswa abahasi bacheke basyo. Mani 
byahabuuswe biyirwe abuundu waandi bibe koti omukabo kubaberesa abahasi 
bacheke.” 

8Ao mani Miika n'aboola ati: “Hulwasino, njia ohuhubba wuui haandi 
njereenjese; njia ohwefwaalulamo engubo neende ebiraato mani ngeende 
syeekenye; Njia ohusama koti amabbwe, haandi ndire koti ewudo. 

9Olwohuba ebikoonjo bya Samaria haba sibinyala ohuwona daawe. Mani 
Buyudaaya syosi siri aambi ohusaanda mu ngeri nasilala yityo. Ohusaanda 
hwoolere hu siruwa sy'abaandu baange, hu siruwa sya Yerusalemu omuli 
abaandu baange.” 

Omusuku ali aambi ohwoola Yerusalemu 

10Mutabooleraho abasuku beefwe abali mu Gaati, ebidiira hu huyiingirwa 
hweefwe, mutaliraho amasika kata nabudiidi. Eng'we aba Bbetileafura, 
mweefuufule mu kohe. 

11Eng'we aba Safiri, mudiire engira muchie mu buwaambe nimuli esyeekenye 
haandi esoni nichibadiirire. Eng'we abomu Saanani, mutatula mu siko 
syeeng'we. Nimuwulira wuui mu Bbeteseeli, mumanye muti, eyo abulao 
obwiiruhiro. 

12Olwohuba abaandu ba Maroti beyeendeherefu muno, baliindire obuhoonyi, 
olwohuba Omwaami aleetere amasira, kali hu siruwa sya Yerusalemu. 

13Eng'we abaandu ba Lakisi, muboye efaraasi hu bigaari. Mwabonera 
ebyonoono hu Yisiraeli mani nimuleetera Yerusalemu ohwonoona. 

14Mani sakira museebule esiko sya Moreseti Gaati. Abatuki ba Yisiraeli haba 
sibahanyoole obuhoonyi mu siko sya Akisibbu. 

15Eng'we abaandu ba Maresa, Omwaami achia ohubadiisa mu bunyala 
bw'omusuku weeng'we, abahawaambe esiko syeeng'we. Abaandu b'oluyaali 
bomu Yisiraeli, bahachie mani beekise mu ng'uungu ya Adulaami. 

16Mweebekeho efwiiri, mani mulire abaana beeng'we bamwaheera muno. 
Abeene mweehole abaandu b'ebyoole koti eeswi, olwohuba bachia ohubatusaho 
abaana beeng'we babayire mu buwaambe. 

Mika 2 

Esyahakwe hu abo abafwiinyirira abamanani 

1Chibaakaanire abo abalambaala hu bitaanda byaabwe abo abahyeesa obwiire 
nibatekeha ohwonoona! Nae obwiire nibuhya, nibabihola, olwohuba bali 
neende obunyala bwohubihola. 

2Nibekoomba endalo, nibachinyaka; kata chibe enyuumba, chosi bachiyira. 
Haba sibatya omuundu oba enyuumba yae, bafwiinyirira omuundu alala neende 
ebiindu byae. 

3Mani sakira Omwaami aboola ati: “Bone, ndekeha ohubaholaho esibi, mani 
haba simuchia ohunyala ohweewonia daawe. Mwahabe nimutanyala 
ohukeenda nimwesuunga, olwohuba ebiha ebyo byahabe ebidinyu. 

4Ebiha ebyo nibyahoole, mwaheehole olukaado lw'abo abakwiiswaho amasira. 
Haandi bahabeembeho olweembo nibabalekeeresa, mani baboole bati, 
‘Husihiriire elalira; Omwaami akaluhaanie omukabo kw'abaandu baange; 
atunyuulire esyaalo syeefwe, mani yaasikaba abasuku beefwe.’ ” 

5Mani sakira ebiha nibyahoole esyaalo sikoboserwe abaandu b'Omwaami, 
abulao owahabe neende omukabo kwoosi daawe. 

6Baluwo abayaala nibaboola bati, “Otatuyaala” “Omuundu haba s'ahoyere 
ohuyaala ebiindu koti ebyo; haba sihucha ohudiirwa esoni daawe.” 

7Mubaasa muti Abaisiraeli banyala ohubwaaba batyo? Mubaasa muti Omwaami 
haba saanyala ohwesimiirisa daawe? Mubaasa muti Omwaami anyala ohuhola 
ebiindu biri bityo? Emboosi chae haba sichisangaasa abo abahola ebiluungifu 
daawe? 

8Nae Omwaami n'akobolamo ati, “Nae abaandu baange mubekaluuhanisiire, 
mwabahola abasuku. Munyaka engubo hu baandu bali mu muleembe, abo 
ababitao neende obweesikwa, nibataaliho neende esiindu sibeyeendeherera 
syoosi. 

9Mwiirusa abahasi b'abaandu baange mu madaala kaabwe kabasangaasa. 
Abaana baabwe bayere, mubatusaho oluyaali lu ndababeresa olw'endaalo 
choosi. 

10Siingire mani muweeo, olwohuba ano abulao abuundu wohuwuuluhiramo. 
Olwohuba ebyonoono bisihirire bisihirisiire elalira abuundu ano.” 

11Abaandu bano badaha omunabbi obabacha, okeenda n'aboola ati: “Naanga 
endi mwahanyoole amalwa neende ebimeesa by'amaani.” Omunabbi oyaala 
atyo niye omulai eyiri abaandu bano. 

12Nae mubwadyeeri bweene, njia ohubabuusa alala, eng'we mweesi Abaisiraeli, 
njia ohubuusa alala Abaisiraeli badoong'ao. Njia ohubaleeta alala koti 
amakoondi kakoboole mu sidwooli. Esyaalo syeeng'we syaheechulemo abaandu 
mani boobba esiyoka, koti olwaayiro lwiichulamo amakoondi. 

13Nasaae achia ohubeekulira engira mani abeemiriremo. Bahafunake esiruwa 
sy'esiko mani babitiremo nibawaao. Omutuki waabwe, Omwaami mweene, niye 
owahabeemiriremo. 

Mika 3 

Miika yoolobya abeemirisi ba Yisiraeli 

1Ao mani nimboola endi: Wulire, eng'we abeemirisi ba Yisiraeli neende eng'we 
abatuki ba Yisiraeli! Niing'we abahabeere nimumanyire obwadyeeri. 

2Nae musyuula ebilai mani mwaaheera ebyonoono. Mubaaka abaandu baange 
mani mwaabamalaho esihoba, mwaatusa enyama hu makuumba kaabwe. 

3Mulya abaandu baange, haandi mwaabatusaho esihoba mani 
mwaafunakafunaka amakuumba kaabwe, mwaabatematema koti enyama 
yohudeehera mu nuungiro. 

4Esiha syahoole mani balirire Omwaami, nae haba saacha ohukobolamo daawe. 
Haba saacha ohuwulira ohusaba hweeng'we daawe, olwohuba mwahola 
ebiholwa bibi. 

5Omwaami aboola ebidiira hu banabbi abo nibakosakosa abaandu baange, 
abasuubisa omuleembe, eyiri abo abababeresa esyohulya, nae abalaanga ebiita 
eyiri abo abatababeresa ebyohulya. Abanabbi abo Omwaami aboola ati: 

6“Mani sakira abanabbi eng'we, esiro siri aambi ohubakwaaho, haandi esiirima 
ohuboolaho. Elyuuba liri aambi ohukwa nimubona, haandi ebiha by'esideete, 
bibeerimire. Mani mube mu siro nimutaboneherwa, haandi mube mu siirima 
nimutalakula.” 

7Abanabbi chana abo bahadiirwe esoni, abalakusi chana bosi bahadiirwe esoni. 
Boosi bahediire hu minwa, olwohuba Nasaae haba siyahabakobolemo daawe. 

8Nae ese, Omwaami yaanjichusa amaani, neende Mwooyo wae, neende 
obwadyeeri neende obunyala, ohweekesa ab'enyuumba ya Yakobbo 
obudoondobanu bwaabwe, neende Abaisiraeli ebyonoono byaabwe. 

9Wulire sino, eng'we abeemirisi b'enyuumba ya Yakobbo neende abatuki ba 
Yisiraeli, eng'we abasyuula obwadyeeri, esilai mani mwaahola esyonoono. 

10Eng'we aboombaha Siyooni hu muse kw'obutemo, neende Yerusalemu hu 
muse kw'esibi. 

11Abahuluundu basyo baheenga emisaango olw'ohukuliirirwa. Abalaamisi 
basyo beekesa nibapaangiiswe, abanabbi basyo balaanga banyoole eseende. 
Mani boosi beesika Omwaami nibaboola bati, “Omwaami ali naafwe. Sibulao 
esyonoono sinaatukweeho daawe.” 

12 Mani sakira hulweeng'we, Olugulu lwa Siyooni lwahalimwe koti endalo. Esiko 
sya Yerusalemu syaheehole esituuli sy'ebikoha. Olugulu luliho Enyuumba ya 
Nasaae lwaheehole esichaha. 

Mika 4 

Obutuki bw'Omwaami bwohu syaalo syoosi bw'omuleembe 
(Yis 2:2-4) 

1Mu ndaalo chiichayo echio, olugulu lu nyuumba ya Nasaae yoombahwahwo 
lwaheehole olugulu luhiramo mu ngulu choosi obuhunuufu, mani lwaaba aakulu 
w'ebigulu biindi byoosi; ebyaalo byoosi byaheebuusire yi luli, 

2haandi abaandu baangi baheeche nibaboola bati: “Mwiiche, lehe huchie huniine 
hu lugulu lw'Omwaami, oluliho Enyuumba ya Nasaae wa Yakobbo; mani hweeke 
ebiindu byaadaha huhole haandi hukeendere mu ngira chae.” Olwohuba 
amalako k'Omwaami kachia ohutula mu Siyooni, neende emboosi y'Omwaami 
ohutula mu Yerusalemu. 

3 Omwaami achia ohuheengera ebyaalo emisaango, haandi achia ohukaya 
obusoolo akatikaati w'abaandu baangi. Embaanga chi babeere nibehoonyera 
ohwiitanira, bachia ohuchitaanya chibe embako ch'ohulimira, haandi amafumo 
kaabwe bachia ohukretaanya kabe engeso. Mani sibulao esyaalo syahayuule 
ebilwaaniso ohuseeta esyaalo siindi, haandi haba siyahabeeo ohweeka 
eby'amaye daawe. 

4 Nae buli muundu anabechaanga mu misabbiibbu kyae neende mu mituli kyae, 
mani abuleo omutiisa-tiisa daawe. Olwohuba Omwaami w'Obunyala niye 
olomaloome. 

5Olwohuba abaandu boosi beenamira haandi baliinda amalako ka banasaae 
baabwe. Nae efwe huchia ohwiinamira haandi huwulire Omwaami Nasaae 
weefwe endaalo choosi pe. 

Abaisiraeli bahakobole ohutula mu bwiiruhiro 

6Omwaami aboola ati: Ebiha ebyo nibyahoole, njia ohubuusa alala abalema, 
mani mbuuse abo abeeruswa, neende abo ba ndasaandya. 

7Abalema njia ohubahola bae abo Abaluwonamo; haandi abo abali 
nibasukunwa, njia ohubahola esyaalo sy'amaani. Mani njia ohubatukiraanga hu 
Lugulu lwa Siyooni, ohutula esiha sino neende endaalo choosi pe. 

8Nae ewe Yerusalemu, omunaara ku Nasaae yeemaho niyewuunja abaandu bae 
koti omwaayi, haandi waheehole ohuba esiko sihuluundu, esy'obutuki koti lu 
wabechaanga hale, obwaami obwali obwao. 

9Bulaanu lwasiina olira muno otyo? Lwasiina opapala koti omuhasi olumwa 
naadaha ohwiibula? Oli otyo olwohuba obula neende omutuki, haandi abakeraki 
b'amakesi bao bamala ohufwa? 

10Eng'we abaandu bomu Siyooni, mulumwe haandi mubiinduhe koti omuhasi 
olumwa naadaha ohwiibula. Olwohuba bulaanu muchia ohutula mu siko mani 
mumenye mu sipaapi. Haandi mwahachie Bbabbilooni. Eyo niyo yi Omwaami 
yahabanunulire abatuse mu bunyala bw'abasuku beeng'we. 

11Bulaanu abaandu bomu byaalo biingi byebuusire alala ohubalwaania, 
nibaboola bati, “Leha Yerusalemu sisihiriswe! Hudaha ohubona koti lu 
sisihiriswa.” 

12Nae abaandu bomu byaalo ebyo haba sibamanye si Omwaami abaasa daawe. 
Haba sibamanye endekeha chae daawe, esikera yababuusa alala koti lu 
omuhuuchi kuli hu lwaanyi. 

13Omwaami aboola ati: Eng'we abaandu bomu Yerusalemu, siingire mani 
muchie musaandye abasuku beeng'we. Olwohuba njia ohubahola mube 
ab'amaani koti esurusi eyiri neende enjika ch'esyuuma, neende ebirekeyi 
by'esihomo. Muchia ohunyonyobola ebyaalo biingi, mani mukaluse 



1828 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

eby'obuyiinda bi bayaaya, eyiri Omwaami. Haandi muleete obuyiinda bwaabwe 
eyiri Omwaami w'esyaalo syoosi. 

Mika 5 

1Abaandu bomu Yerusalemu, muhung'aanie eye lyeeng'we. Batwebodoohaanie! 
Baseetere omutuki wa Yisiraeli. 

Nasaae asuubisa Omutuki ohutula Bbetilehemu 

2 Omwaami aboola ati: Nae ewe, Bbetilehemu Efuraati, niiwe ohiramo obudiidi 
mu nono chia Yuda. Nae omutuki wa Yisiraeli achia ohutula mu ewe, oyo yi 
huchaaka hwae hwaliwo ohutula hale, ohutula mu ndaalo cha hale muno. 

3Mani sakira Omwaami yahabalehe ohwoola lu oyo olumwa ohwiibula 
yaheebule. Ao niwo yi baandu bomu syaalo syae bahabe nibadoong'ereo 
bahakobolere eyiri Abaisiraeli basyaabwe. 

4Oyo niyaheeche, yahatuke abaandu bae mu bunyala bw'Omwaami, neende 
obuhunuufu bw'eliita ly'Omwaami Nasaae wae. Mani abaandu bae bahabe mu 
muleembe, olwohuba bulaanu yahabe omuhunuufu ohwoola hu njakamo 
y'esyaalo. 

5Mani yahaleete omuleembe. 

Ohuwonia neende ohusaandya 

Abasiria nibahaseete esyaalo syeefwe, mani baaseena hu loba lyeefwe, 
hwahatume abeemirisi beefwe bataanu-na-babiri abahiramo amaani neende 
abatuki beefwe bataanu-na-badatu. 

6 Bahalwaane ebiita mani baayiingira Asiria, esyaalo sya Nimuroodi. Mani 
bahatuwonie Abasiria abahabe nibaduumire olwaho nibali mu loba lyeefwe. 

7Mani Abaisiraeli abahabe nibadoong'ereo bahabe akatikaati w'ebyaalo biingi 
koti olume lutula eyiri Omwaami, haandi koti efula yikwa hu bunyaasi. 
Baheesike Omwaami ataali abaandu, Omwaami niye owahabaliinde, ataali 
abaandu. 

8Mani Abaisiraeli bahaluwonemo bahabe akatikaati w'ebyaalo biingi koti 
edalang'i akatikaati w'esolo chomu siino, koti edalang'i ndoto akatikaati 
w'eyiicho ly'amakoondi; edalang'i yikakwaaho, yakabosyoola-bosyoola mani 
abuleo omuundu onyala ohukawaabina daawe. 

9Mwahayiingire abasuku beeng'we, mani mubasihirise boosi. 

10Omwaami aboola ati: Mu biha ebyo, njia ohubatusaho efaraasi cheeng'we, 
haandi njia ohusihirisa ebigaari byeeng'we. 

11Njia ohusihirisa ebiko biri mu syaalo syeeng'we haandi njia ohufunaka-funaka 
ebiko byeeng'we bi mweesika byoosi. 

12Njia ohusihirisa eby'obulakusi byeeng'we, haandi haba simwahabe neende 
abalakusi daawe. 

13Ndahamaleo ebifwaanani byeeng'we, neende esiiro cheeng'we, mani haandi 
haba simwaheenamire ebiindu bi mwaloonga neende amahono keeng'we 
daawe. 

14Haandi njia ohusiihula male mu syaalo syeeng'we ebifwaanani bya Aseriimu 
haandi sihirise ebiko byeeng'we. 

15Mu tima lyaange neende mu bwaalaba bwaange, njia ohwetuunga hu byaalo 
bitaambulira byoosi. 

Mika 6 

Ohwekanyiirisa hw'Omwaami hu Abaisiraeli 

1Wulire bi Omwaami aboola: “Siingira, wekanyiirise esidinyu syao mu moni 
w'engulu, mani leha ebigulu biwulire ekono lyao. 

2Eng'we engulu neende emise ch'esyaalo ch'endaalo choosi, wulire 
ohwekanyiirisa hw'Omwaami. Olwohuba yekanyiirisa abaandu bae, haandi 
achia ohuchuunia Abaisiraeli.” 

3Omwaami ateeba ati: “Eng'we abaandu baange, mbaholere siina syeene? 
Mbajoong'iise endye? Mungobolemo! 

4 Ndabatusa mu syaalo sy'e Misiri, haandi ndabanunula ohutula mu buboye. 
Ndatuma Musa, Arooni neende Miriamu ohubeemereramo. 

5 Eng'we abaandu baange, mwiichulise bi Bbalaki omutuki wa Moabbu yali 
n'atekeehe ohubaholaho, neende bi Bbalamu omwaana wa Bbeori 
yamukobolamo. Mwiichulise ebyaliwo nimutula Akasia ohwoola Giligaali, mani 
munyale ohumanya bi ndahola ohubawonia.” 

Ebiindu bi Omwaami adaha 

6“Siina syeene si ndaaleetere Omwaami, Nasaae wo muukulu, ninjicha 
ohwiinamira mu moni wae? Muleetere emoosi chimalire omwaaka mulala, mani 
chiyaaneyo chibe esiyaanwa sisaambwa? 

7Mani Omwaami yahasiime emiiku elifu neende elifu, neende amafuta maangi 
akahulukusa koti emyaalo? Omwaana waange waamberi niye yi mba nyaanayo 
koti esiyaanwa hulw'ebyonoono byaange? Esyaamo sy'omubiri kwaange sibe 
esiyaanwa sy'ebyonoono sy'omwooyo kwaange?” 

8Omwaami amalire ohutweekesa esiindu silai. Esiindu si Omwaami adaha 
huhole nisyo sino: Ohuholaanga ebihoyera, ohubeechaanga ab'obuheeri buli 
siha, neende ohumenyaanga nae nihuli abaloonga. 

9Sya makesi ohutya Omwaami. Omwaami ahuumula eyiri esiko ati: Wulire, 
eng'we abaandu bebuusira mu siko! 

10Mu nyuumba ch'abonooni, mulimo ebiindu by'engaanga bi banyoola mu ngira 
mbi. Beehoonyera ebipiimo bibi bi tadaha daawe. 

11Nyala endye ohuleheramo abaandu beehoonyera elatiri neende ebipiimo 
biindi ebitaali ebyadyeeri? 

12Olwohuba abayiinda bao bafwiinyirira abamanani, haandi eng'we muli 
ababacha. Mulomaloma eby'obubacha. 

13Mani sakira njaakire ohubasaandya, mbasihirise hulw'ebyonoono byeeng'we. 

14Mwahalye, nae haba simwaheekute daawe Mwahadoong'e nimulumwa enjala 
sa. Mwahafwiirwe ebiindu bi mwebiihira, haandi ebyahawoneo, njia 
ohubisihirisira mu biita. 

15Mwahataake, nae haba simwahakese daawe; Muchia ohuhunya emituli 
munyoole amafuta, nae haba simuchia hukebaha daawe. Muchia ohuhunya 
emisabbiibbu, nae haba simwahang'we amalwa kachio daawe. 

16 Olwohuba muloondakana neende ebiima bibi bya Omuri, neende ebiholwa 
by'enyuumba y'Ahabbu; haandi muholera hu makesi kaabwe. Mani eng'we 
abaandu baange, njia ohubasihirisa, haandi abaandu boosi bachia 
ohubalekeeresa. Buli abuundu, abaandu bachia ohubanyekaanga sa. 

Mika 7 

Ebiima by'Abaisiraeli binyaasiha 

1Chiinjakaanire ese! Olwohuba ndeeholere koti ow'enjala otakaana esyaamo 
syoosi hu musaala, kata esyaaku sidoong'ere hu musabbiibbu, neende emituli 
chitaangira ohweenga chi mwooyo kwaange kwekoomba. Sibulaho esiindu 
syohulya. 

2Abulao omuundu mweesikwa mu syaalo, haandi abulao omuundu muluungifu 
daawe. Buli muundu aliinda sa anyooleho ehabi yobwiti. Buli muundu ayiima 
owaasye neende omuteego. 

3Boosi bamanyihaane mu huhola ebyonoono, mani babihola bulai bweene. 
Abatuki neende abakayi b'emisaango badaha ohulya esy'ohukuliirirwa. 
Omuundu muhunuufu naababoolera esibi sy'adaha ohuhola; ni boosi 
bafukiirisania sa nae. 

4Kata abaandu bahiramo obulai, bali koti oluyoongo, haandi abo abahiramo 
obuluungifu, bali koti olukaka lw'amawa. Bulaanu ebiha by'ohubasaandya 
byoolere, koti lu banabbi baabwe babalabula; bulaanu ebiindu bibaheheere. 

5Haba muteesikaanga owaasyeeng'we daawe, mutesikaanga kata omwiicha 
weeng'we daawe. Mumanyiriseenge bi mulomaloma kata ayahaba 
nimulomaloma hu bahasi beeng'we. 

6 Olwohuba omwaana musyaani alekeeresa laatang'ene, haandi muhoomwaana 
ayiingania masaalang'ene. Muhoomwaana asoolana neende masalaang'ene. 
Abasuku b'omuundu baba abomu nyuumba yae beene. 

7Nae ese njia ohutingaalaanga eyiri Omwaami, njia ohuliindaanga Nasaae 
omuwonia waange. Nasaae waange achia ohuumbulira. 

Omwaami aleeta obuwonia 

8Ewe omusuku waange, otaandehoyeraho daawe; kata ndahakwa, njia 
ohusiingira. Kata ndahaba mu siirima, Omwaami achia ohuumberesa obulafu. 

9Njia ohwesimiirisa etima ly'Omwaami, olwohuba ndamuholera ebyonoono. 
Nae Munjakamo, achia ohunwaanira haandi yaheengere omusaango. 
Yahandeete mu bulafu; mani njia ohubona obuwonia bwae. 

10Ao mani omusuku waange owateebaanga ati: “Omwaami Nasaae wao ali 
yeena?” Yahabone esyo mani esoni chimudiire. Ndahasangaale nimbona 
n'asenakirwa aasi koti amadosi kohu ngira. 

11Ewe Yerusalemu, ebiha by'ohwoombaha esida syao byoolere! Mu biha ebyo, 
enjaho chao chahatakalaswe. 

12Abaandu bao bahakobole yooli, nibatula mu Asiria neende mu biko bya Misiri, 
ohutula Misiri ohwoola hu Mwaalo kwa Ewufuraate, ohutula hu nyaanja 
ohwoola hu nyaaja, haandi ohutula hu ngulu ohwoola hu ngulu. 

13Nae esyaalo syaheehole esiparara hulw'ebiholwa byaabwe bibi neende 
olw'abaandu bamenyamo. 

Omwaami yahakwiire Yisiraeli esisa 

14Omwaami, abaandu bao bawedoolera, baliinde koti lu mwaayi aliinda ebyaayo 
byae. Kata ayahaba mbwe bamenya mu sichiimi boong'ene, eloba lai 
lyabeebodoohania. Leha baliireenge mu Bbasani neende Gileadi koti mu ndaalo 
cha hale. 

15Njia ohubeekesa eby'amayia koti lu ndahola nibatula mu syaalo sy'e Misiri. 

16Ebyaalo byahabone sino mani esoni chibadiire kata bahaba ab'amaani; 
bahediire hu minwa; haandi baheekale amatwi kaabwe. 

17Bahahoombe olufu koti enjuha, koti ebiindu byohu syaalo byambaaka. 
Bahatule yi beekisa nibateengereha, mwahakere baatya mani beecha eyiri 
Omwaami Nasaae weefwe. 

18Ewe Omwaami, abulao nasaae wuundi oli koti ewe, oleheramo abaandu bao 
abaluwonamo ebyonoono byaabwe. Haba sodoong'a n'onyoleere endaalo 
choosi daawe, nae osangaalira mu buheeri butaakama. 

19Omwaami haandi wahatukwiire esisa. Wahaseenakire ebyonoono byeefwe 
mani waabisukuna byoosi mu lusiba lw'enyaanja. 

20Waheekese obweesikwa bwao neende obuheeri bwao butaakama eyiri 
abaandu bao, abeechuhulu ba Abburahamu neende Yakobbo, koti lu weechubira 
bakuuka yeefwe mu ndaalo cha hale. 

Nahumu 

Nahumu 1 

1 Yino mboosi yidiira hu Ninefe, olukano lw'ohubwiihulirwa hwabonwa neende 
Nahumu, owali naatula mu Elikoosi. 

Etima ly'Omwaami eyiri Ninefe 

2Omwaami Nasaae haba siyesimiirisiraanga abamweekeraaniaho daawe; 
asaandyaanga abo abamuyiingania. Abatungaanga neende etima lyae. 

3Omwaami haba siyanguyaanga ohunyoolera daawe, kata katyo yeechula 
obunyala mani s'alehaanga oliho omusaango ohuwaao naatamusaandiisye. 
Abuundu yi Omwaami abitira, ebiifuusye bisiingira sa; amaleesi kano niko olufu 
lu makulu kae kadumusaanga! 

4Ayiikaanga enyaanja, mani yoomerera! Akeraanga emyaalo nikyoomerera. 
Emikuunda kya Bbasani kyaalala, Olugulu lwa Karimeeli lufwaana 
nasiloobaloba, mani ebimuli bya Lebbanooni bibbuuruuha. 

5Engulu chiteengerehera mu moni w'Omwaami; ebigulu bisaanguluhira mu 
moni wae. Eloba lyoosi liteengereha Omwaami n'abonehana; esyaalo syoosi 
alala neende abaandu basyo boosi bahinaakirira sa. 

6N'anyoolera, naanu mweene onyala ohwebalula? Naanu mweene onyala 
ohwebalula etima lyae lulu? N'abbwomoola etima lyae lyaaduha omuliro; 
enyaanda chisaasakuha cheehola olufu mu moni wae. 

7Omwaami mulai niye; alwaanira abaandu bae mu biha by'ebidinyu; aliinda abo 
abakaluuhana baamukobolaho. 

8Koti amaachi maangi kahulukusa asihirisira elalira abasuku bae; agooba abo 
abamuyiingania mu hufwa hwaabwe. 

9Siina syeene sy'ewe oli ohuhoba Omwaami? Achia ohuhusihirisa ewe. Abulao 
oyo onyala ohumuyiingania amahabi kabita lala liti. 

10Koti sa amawa keeboyokania, haandi koti ehaanja eng'we abameesi muchia 
ohumamulwa muwe! 

11Ohutula mweewe, Ninefe, nimwo omwatulira omuundu weechula endekeha 
mbi, owahoba Omwaami. 

12Sino nisyo esiindu si Omwaami aboolera abaandu bae Yisiraeli ati: “Kata 
neende Abasiria nibali ab'amaani, haandi obuduhunyi, bachia ohusihiriswa sa 
mani bahameo. Eng'we abaandu baange, ese mweene niise owabasaandyaanga, 
nae bulaanu ese haba siinja husihola haandi. 

13Ese bulaanu njia ohubamaliraho elalira amaani k'Asiiria bulaanu buti, haandi 
njia ohubatusaho eminyororo kyababoyokania.” 

14Sino nisyo si Omwaami amalire ohulabula hu Abasiria ati, “Abo bachia 
ohuhaywaho kata omwiichuhulu mulala owahanyalire ohuyira mu moni eliita 
lyaabwe. Ese njia ohusihirisa ebiloongaloongwe byoosi ebiri mu nyuumba chia 
banasaae baabwe. Ese ndi ohutekehera Abasiria eng'ani ngaandi bamalire 
ohusihirisirwa elalira!” 

15 Bone, wamwaanda ali ohwaakuhira hu ngulu naaleeta amakeni malai! Ali hu 
ngira yae ohuchia ohulaangirira obuyiingiri! Eng'we abaandu ba Yuda, huse 
ebidyaalo byeeng'we mani muberese Nasaae esiindu esyo si mwamulaka haandi 
mwaamuchwiichwiisira. Ababi haba sibachia ohufumaalira esyaalo syeeng'we 
haandi daawe. Abo bamala ohusihirisirwa elalira! 

Nahumu 2 

Ohuwaambwa hwa Ninefe 

1Ewe Ninefe, oseeterwe! Amaani kachia ohuhusakuula keechere. Tekehe 
obuliindi! Liinde engira! Mwetekehere ebiita! 

2(Omwaami ali aambi bweene ohukobosao oluyaali lwa Yisiraeli, lube koti lu 
lwalichiingi hale abasuku bae ni bataamudubakira.) 

3Abanamaye basuku bakiingire engabo cha ranjaayi haandi befwaalire engubo 
chifwaanana echa ranjaayi. Bali ohweetekeha ohuseeta! Ebigaari byaabwe 
bimyeesuha koti omuliro! Efaraasi chaabwe chiyobere! 

4Ebigaari biri ohweyuula koti ebilaluuhe hu makira, nibyeyuula nibikobola 
haandi nibichia mu moni mu sipaapi sy'esiko. Biri ohumyeesuha koti etoochi 
nibiduumaduuma buli abuundu koti emesu. 

5Abahoongo balaalihwa; beegumula nibeecha nibayiindikana. Abaseeti beeyula 
hu bida nibateka engabo ch'ohulwaanira. 

6Ebiruwa byohu mwaalo byeyikula sa ebyeene; edooho lichuule oluteengo. 

7Omutuki muhasi apeeywa sa; abahalaabani bae balira koti amaguugu 
nibeehuya embeere mu sibeera. 

8Koti amaachi kafuduule ediba abaandu bayiindikana nibatula mu Ninefe! 
Amaliro keecha kati, “Lehe! Lehe!” Nae abulao oyo yeesi okaluuhana 
yakobolayo. 

9Yaaye efeesa! Yaaye esaabbu! Esiko syeechulamo obuyiinda! 

10Ninefe sisihiriiswe, sijwaang'irwe, siyuumbire! Emyooyo kifwiire obuti; 
amahuumbo kateengereha, amaani kaweere; obweeni bufwiiririire. 

11Bulaanu esilaangwa esiko siri yeena, esyalichiingi koti esidwooli sy'edalang'i, 
abuundu yaliisiraangwamo edalang'i njere, abuundu yi dalang'i saacha neende 
ehasi byachichaanga mani abaana bachio baba mu muleembe? 

12Edalang'i yiitire esyohulya syayo yaasidonyadonyamo mu bituundu eyaasye 
neende abaana bayo banyale ohulya bulai; yeechusa esidwooli syayo neende 
ebikusu by'enyama. 

13Omwaami w'Obunyala bwoosi aboola ati, “Ese bulaanu ndi omusuku wao! Ese 
njia ohusaamba ebigaari byao byoosi biwe. Abanamaye bao bachia ohwiitirwa 
mu biita, mani male mbukule buli siindu si wali ni watusa hu baandu baandi. 
Obwekoombi bw'abakali bao haba sibucha ohutekeereswaho haandi.” 

Nahumu 3 

1Chisyakaanire esiko esibacha, haandi esiiti esyo, esyeechula omwaandu okucha 
ohupeeywa mani kunyaaswe! 

2Wulireho! Ohwaayuha hw'olubbariki, embiindo ch'emipiira, ohuduumakala 
hw'efaraasi, neende ohuchwiila hw'ebigaari! 

3Abalwaanira hu faraasi baseeta, engaanga chimyeesuha-myeesuha, amafumo 
kamesamesana! Emilaambo kyebbiibanaho ebituuli, abafu batabaliha 
abasaacha babeegumulaho sa! 

4Ninefe esicheke siri ohusaandisibwa. Esing'enaang'ena nae esyeechulamo 
amayiriisi keeta, esyateengiaanga ebyaalo nisibiwaamba. 

5Omwaami w'Obunyala aboola ati, “Ese njia ohuhusaandya ewe Ninefe! Ese njia 
ohuhufwaalula odoong'e syeekenye mani hole ebyaalo biindi bihweehoyere, 
bahweebonere mu soni chao. 

6Ese njia ohuhudiira neende okusinye mani hubwiiheho obunyaka. Abaandu 
bachia ohuhutingaala neende obuti. 

7Abo boosi abachia ohuhubonaho bachia ohwehuuna bakobolereho. Bachia 
ohubolaanga bati, ‘Ninefe sidoong'ere amagiingiri mahaaya! Naanu mweene 
ochia ohumukwiira esisa? Wiina mweene ochia ohwekoomba ohumwomiisa?’ ” 

8Ewe Ninefe, alihooyo syohirira Tebbeesi, Esiko sihoongo sy'e Misiri mani? Syosi 
syali omwaalo kwali okw'ohusiliinda koti esida Naili nikwo okwali obuliindi 
bwasyo. 

9Syatukaanga Etiopia neende Misiri, mani amaani kasyo kabulaho esyaakamo 
daawe; Libbya nisyo esyamuhoonyaanga. 

10Kata katyo, abaandu ba Tebbeesi bakiingwa sa baayirwa mu bwiiruhiro. Mu 
buli soonda y'engira, abaana baabwe batoochwaanga nibeetwa. Abasaacha 

baabwe bahiramo bosi bakiingwa sa baayirwa nibaboyerwe eminyororo mani 
baakabanwamo mu bapeeyi abo. 

11Ewe Ninefe, ewe wesi ochia ohukwa sa mu busiru bw'obumeesi! Ewe wesi 
ochia ohuteemaho ohweeyiba hu basuku bao. 

12Engaka chao choosi chichia ohufwaana koti emituli kiriho enduli enyengu: 
odengaania emisaala ekyo, mani ebyaamo nibikwa sa mu munwa kwao bweene! 

13Abanamaye bao nga babula engaanga yoosi, haandi esyaalo syao siri koti 
esitanyala ohweliinda mu moni w'abasuku bao daawe. Omuliro kuchia 
ohusihirisa amabbaara koosi akahulimo. 

14Daya amaachi ni weetekehera ohwebodoohanwa, mani womiise engaka chao! 
Swaala eloba ly'endamu weetekehe ohusaamba amatafwaali, mani otereese 
esiroombe syako! 

15Kata neende ohole si, ohusaambwa neende omuliro ofwe, oba wiitirwe mu 
biita. Ochia ohweeywa omalweo koti ebilime biriibwa neende esike. Weebulana 
koti esike! 

16Ewe watulaangamo abachurusi abaangi ohuhiraho eng'ining'ini chiri muukulu 
obuungi! Nae bulaanu bamala ohweweerao, koti esike, babaambula embaya 
chaabwe mani beebburuhira beweerao. 

17Abahoongo bao, bafwaana koti eyiicho ly'esike chebaanda hu bida hu ludaalo 
lw'efuumbi. Mani elyuuba nilitula sa liti, chibburuha cheweerao, mani yaabulao 
oyo yeesi onyala ohumanya yi chiba nichichiriire! 

18Ewe Omutuki wa Asiria, bagafana bao abo bamala ohufwa, haandi abasaacha 
bahunuufu bao bosi beeyalisira elalira! Abaandu bao basalaanira muungulu, 
haandi abulao oyo yeesi onyala ohuchia yaabakobosa engo haandi. 

19Abulao obuyaambi bwosi-bwoosi obw'ohunyaaliha hwao, haandi amakoonjo 
kao kosi haba sikanyala ohuwonisibwa daawe. Abo boosi abawulira amakeni 
kadiira hu husihiriswa hwao, bahubba sa amayu neende esangaalo. Mani ali hoo 
oyo yeesi owanyala ohweebalula etima lyao ly'endaalo choosi? 

Habbakuuku 

Habbakuuku 1 

1Buno nibwo obunabbi bu Omwaami yabwiihulira omunabbi Habbakuuku. 

Habbakuuku yekanyiirisa hu obutaali obuluungifu 

2Ewe Omwaami, ndahaake yeena ohuhwekongooya otuhoonye hu weemeo 
onyale ohutuwulira, haandi hw'onyale ohutuwonia obutemo buno? 

3Siina syeene esikera ewe nookera nimbona kano? Onyala otye ohweema sa 
mani waata emoni hu budoondobanu buno oti? Ohusihirira neende obutemo 
bindebodoohaanie, haandi ohulwaanakana neende ohusoolana biri buli 
abuundu. 

4Amalako makata, haandi sikahoonya daawe, haandi obwadyeeri bwosi 
bubulao. Abaandu babi nibo abanyoola ebihiramo obulai eby'abaluungifu, mani 
obwadyeeri bwahyaamisibwa. 

Ohukobolamo hw'Omwaami 

5 Mani Omwaami yeemao yaboolera abaandu bae ati, “Mwewuunjeho ebyaalo bi 
beebodoohaanie, muba muchia ohwesiinduha esyo si muchia ohubona. Ese njia 
ohuhola esiindu si mutachia ohufukiirira nimuchia ohusiwulira. 

6Ese ndi ohuleeta Ababbabbilooni mu bunyala, abaalaba, haandi abaandu 
batayeera. Mbao bali ohuhuumba nibahalakania esyaalo ohuchia ohulwaania 
neende ohuyiingira ebyaalo biindi. 

7Bali ohusasaania amatiichasi neende oluteengo, haandi mu suunga yaabwe, 
abeene nibo abeetuka. 

8“Efaraasi chaabwe ch'embiro ohuhiraho eng'we, haandi njalaba ohuhiraho 
amabbwe kali enjala. Abalwaani bohu faraasi beecha nibeerusa nibatula mu 
byaalo by'eyale muno; efaraasi chaabwe chiri ohulimulula eloba. Beekobya koti 
eeswi chibweene esyohulya. 

9“Amaye kaabwe koosi koti ohuhuumba koti abayingiire, mani buli muundu 
yeesi yakwaamo oluteengo koti lu basuda aambi. Abaambe baabwe babitiirifu 
koti emoni ch'omusenye. 

10Bayira sa abatuki neende okusinye mani nibacheheerera abahoongo b'akulu. 
Abulao olukoba lwoosi olunyala ohubakaira daawe, basibbiibaho amadosi mani 
baasiyaamba. 

11Mani beeya bwiiya nibechiira koti omuyaka, mani ni bahamyuuhao, abasaacha 
bano abeesika amaani kaabwe koti nasaae waabwe.” 

Habbakuuku yekanyiirisira Omwaami ehabi liindi 

12Omwaami, ohutulira elalira hu njaako, ewe wali sa Nasaae. Ewe niiwe Nasaae 
waange, omwoolerefu haandi otaakama. Omwaami, Nasaae waange, haandi 
omuliindi waange, ewe wadoola Ababbabbilooni mani waabahola ab'amaani 
banyale ohutusaandya. 

13Nae ewe onyala otye ohugumira abasaacha babacha bano haandi ababi 
baakiire ao? Emoni cheeng'we njolerefu muno echitahanyala ohwewuunja hu 
syonoono, haandi ewe haba soonyala ohwesimiirisira ohubona abaandu nibali 
ohwonoona. Mani siina syeene esikera ewe n'onyityoohera otyo, abo nibali 
ohusihirisa abaandu babahira obuluungifu? 

14Wahadiira otye abaandu koti eng'eeni sa, kata sa koti obuduhunyi 
bw'ebikooko ebitaaliho neende omweemeresi obyeemerera? 

15Ababbabbilooni baloba abaandu neende amalobo, oti bali eng'eeni sa. 
Babahwehweesa ni babayirira mu njero nibacheheerera enjeho koti lu 
babadiirire! 

16Beenamira sa enjero chaabwe echio ni bachiweerera ebiyaanwa, olwohuba 
enjero chaabwe nichio echibaberesaanga buli silai syoosi si badaha. 

17Mani bachia ohunyala ohwehoonyeraanga emboosi chaabwe echio 
olubeerera, nibemeeda ohusihirisaanga ebyaalo neende egiili? 

Habbakuuku 2 

Omwaami akobolamo Habbakuuku 

1Ese njia ohuniina hu munaara kwaange mani niinde ohubona esiindu si 
Omwaami achia ohumboolera ohulomaloma haandi neende esikobolomo 
syaachia ohutusa esidiira hu hwekanyiirisa. 

2Omwaami yamberesa esikobolomo sino siti: “Ewe yandiika bulai hu bituundu 
by'amakina ebyo bi njia ohuhubwiihulira, binyale ohusomwa ehabi lala 
lyoong'ene. 

3Byaandiike, olwohuba esiha sichia ohwiicha bwaangu, haandi esyo siinjia 
ohuhweekesa sichia ohwoolerera abweene. Haba sinyala ohuhiindaho ohwoola, 
nae ewe siliinde sa; ohwoola lu sichia ohubaao, haandi abula esyo esichia 
ohusihiisa ohwoolerera. 

4Mani yino niyo emboosi eyo: ‘Abo ababi haba sibachia ohunyala ohuwonao, nae 
abo abaluungifu nibo abachia ohuwonao olwohuba beesika Nasaae.’ ” 

Ohusihirira ohw'abataali abakololofu 

5Emyaandu kibachirisa. Abaandu b'okuliira, b'esuunga haandi babeyabeya koti 
ohufwa hweene, haba sibekutaanga daawe. Esyo nisyo esikera nibayiingira 
ebyaalo nibaloondehania hulwaabwe abeene. 

6Abaandu bayiingirwa bachia ohunyala ohuhyeena abo ababayiingiraanga mani 
babeekese okusinye kwaabwe hu beene abo. Bachia ohuboola bati, “Ewe 
obukulaanga ebyo ebitaali ebyao, mani chihwakaanire! Wahoole yeena bweene 
ohwekoonyeraanga emyaandu noyikaanga abahweeyola ohuhutuungirao?” 

7Nae kata ewe notoola ohumanya otyo, ewe owayiingiraanga abaasyo, omweene 
ochia ohuba noomalire ohukwa mu makobi mani wesi oyiikwe 
ohukatuungiraho neende obuhala. Abasuku bachia ohwiicha mani bahutiise 
oteengerehe sa. Bosi bachia ohuhuseenakira sa! 

8Ewe wanyalaanga hale ohusenakiraanga abaandu b'ebyaalo biingi muno, nae 
bulaanu, abo abadoong'ao, nibo abachia ohunyala ohuhuseenakira ohweema hu 
bwiita bu mweene wesi waholaanga, haandi ohweema hu butemo bwao eyiri 
abaandu baane b'ebyaalo biindi neende ebiko byabyo. 

9Odibire! Ewe wakeraanga edaala lyao niliyiindiyala neende ebyo bi 
wayayaanga neende obutemo, haandi wateemaho ohuhola edaala lyao lyeene 
nalyo lyaaba neende omuleembe litaaliho kata esidinyu neende amasira daawe! 

10Mani endekeha chao mbao chileetere esoni hu daala lyao; koti lu 
wasihirisaanga ebyaalo biingi muno otyo, hane nilwo lu weleeteraanga omusiho 
omweene. 

11Kata neende amakina k'ebida kosi kali ohuubba wuuwi nikahulira ewe, mani 
engeedi chosi chaloondamo ohulira hweene ohwo. 

12Odibire! Woombaha esiko hu lwaalo lw'enduli mani waasyoombaha neende 
obwiiti. 

13Ebyaalo bi wayiingiraanga byeemaliraangamo amaani nibihola emirimo 
kitaaliho obuhoonyi daawe, mani ebyo byoosi bi babechaanga niboombaha 
byeechiraanga sa omwoosi. Omwaami w'Obunyala bwoosi niye oholere sino 
mani. 

14Nae esyaalo nasyo sichia ohudoong'a sa nisyeechulamo amakesi ak'oluyaali 
lw'Omwaami koti sa lu nyaanja cheechulamo amaachi. 

15Ewe omalire ohudiba! Mu tima lyao waswasaanga haandi omala ochalaasa 
abamenyaane bao; wabahola badokaana koti abameerere. 

16Ewe bulaanu muhwetuunga ochia ohwemooda esoni mu sifwo sy'oluyaali. 
Ewe mweene niiwe ochia ohung'wa mani odokaane. Omwaami achia ohuhuhola 
ewe omweene onyale ohweng'weera esikoombe syao esy'ohusaanda ewe 
omweene, mani oluyaali lwao lukaluuhanisibwe mu soni. 

17Ewe wakwiisa esiparara sya Lebbanooni; bulaanu ewe mweene niiwe ochia 
ohukwiiswa. Wetaanga ebisolo byasyo; bulaanu ebisolo ebyo nibyo ebichia 
ohuhuteengya. Sino sichia ohunyala ohuba sa sityo ohweema hu bwiita bu ewe 

omweene woseresaanga, haandi ohweema hu butemo bwao omweene obwali 
eyiri abaandu bohu syaalo huno alala neende ebiko byasyo. 

18Esiloongwaloongwe siri neende buhoonyi siina? Ngandi ni esiindu si muundu 
yabaacha omweene, mani sibulao esiindu syoosi si sinyala ohuhuboolera 
olutusaho obubacha bwoong'ene. Silai siina syeene si siindu esyo si nyala 
ohuholera owasibaacha hwaasyeesike atyo, nasaae atahanyala ohulomaloma 
daawe! 

19Ewe wamala ohudiba! Mbwe ewe ochaaka otye ohulomalomeraanga esichihi 
sa mbwe oti, “Ewe siingira!” Oba hu situundu sy'ekina sa mbwe oti, “Ewe 
siingira!” Mani esiloongwaloongwe si nyala ohuhubwiihulira esiindu syoosi, 
kose? Si nyala ohuba nisyawomwaho efeesa, oba esaabbu, nae sibulamo 
obulamu bwoosi daawe. 

20Omwaami mbao ali mu Nyuumba ya Nasaae yae; lehe buli muundu yeesi oli hu 
syaalo huno awuleereenge sa chi, naali mu moni wae. 

Habbakuuku 3 

Esaala ya Habbakuuku 

1Huno nihwo ohwekongooya hwa Habbakuuku omunabbi: 

2Ewe Omwaami, ese ndawulira ebyo bi wahola, mani ndeechula amawuumo. 
Haandi bulaanu holaho otyo mu biha byeefwe bino ebiholwa bihunuufu bi 
waholaanga hale. Ba ow'esisa, kata neende awahaba nooli omunyoolefu. 

3Nasaae ali ohwiicha haandi naatula mu Edomu; Nasaae mwoolerefu ali 
ohwiicha naatulira ena bigulu bya Parani. Esibooyi syae syeechula muukulu, nae 
esyaalo syeechula efuma yae. 

4Yeecha neende obulafu bw'olumesu; ohumyeesuha hw'obulafu nibutula mu 
muhono kwae, eyo yi bunyala bwae bweekisa. 

5Yemiisemo oluumbe haandi alagira ohufwa ohumuloondaho emukoongo. 

6Niyeema, esyaalo siteengereha; naaliimbula emoni chae, ebyaalo byoosi 
biteengereha sa. Engulu chayiindira endalo choosi chaadihanamo; ebigulu 
by'olubeerera byosi bisihama mu loba, ebigulu bi yakeendaangaho hale mu biha 
bihalee-hale. 

7Ese ndeeboneraho omweene abaandu ba Kusani nibatiire mani abaandu ba 
Midia nibateengereha sa. 

8Mani kyali emyaalo nikyo ekyahunyoolesa Omwaami, kose? Kose yali enyaanja 
eyakera waabira etima? Ewe wabeengeraanga sa hu maleesi; esireesi 
sy'esiifuusye nisyo esyali esigaari syao sihukiinga, noleetera abaandu bao 
obuyiingiri. 

9Ewe weetekeha bulai ohwehoonyera obuyiingo bwao, nooli omweetekefu 
ohulasa obusaale bwao. Olumesu lwao lwaabulaniangamo esyaalo. 

10Engulu nachio ni chahuubbyaho emoni, chosi chateengereha sa; amaachi 
kabbwomooha nikatula hu kulu. Amaachi kali aasi mu loba kawoola, mani 
amafwiinda kayo kaaniina aakulu. 

11Ohumyeesuha hw'obusaale bwao bweyuulao haandi neende olumesu 
lw'ohwaaduha hw'amafumo kao, elyuuba neende omwoosi byoombi byeema 
alala byedungeeresa. 

12Ewe wahuumba noohalakania esyaalo nonyooleere; mu bululu bwao, ewe 
wasenakiraanga sa ebyaalo. 

13Ewe watula waachia waawonia abaandu bao, ohuwonia omutuki wao 
mudoole. Ewe wahubba aasi omweemeresi w'abaandu babi mani wasihirisira 
elalira abaloondi bae. 

14Obuyiingo bwao bwafumita omuhoongo w'eye lyae nilyeecha koti esiifuusye 
ohutusalaania, n'obikiicha koti abo abafwiinyirira bweekisi abaandu 
banaambula-buchiiro. 

15Ewe waseenakira enyaanja neende efaraasi chao, mani amaachi masaabi 
kaabira efiro. 

16Ese mbuliraanga bino byoosi mani ndeengereha sa; eminwa kyaange 
kyateengereha neende obuti. Omubiri kwaange kwoosi kufwa sa enakaasi, mani 
amakulu kaange keegumula aasi waange. Ese naange njia ohuliindirira sa 
masididye ebiha ebyo ohwoola bi Nasaae achia ohusaandisiramo abo 
abahatuseete. 

17Kata neende byahaba mbwe emituli kibulaho ebyaamo haandi emisabbiibbu 
nikataama hu misaala misabbiibbu, kata neende ebyaamo by'emiseituuni 
nibihaya mani emikuunda kyaahaya ohwaamaho emere, kata neende 
amakoondi koosi nikafwa haandi neende ebidwooli by'eng'we nibidoong'a 
ebihaya, 

18Ese njia ohudoong'a sa ni ndi omusangaafu haandi ni mweenya, olwohuba 
Omwaami Nasaae niye Omuwonia waange. 

19 Omwaami Muhunuufu niye owumbechaanga amaani. Yanyomiisa obuseenero 
bwaange koti obw'esijusu mani yaniinda ni ndi n'omuleembe ni ndi hu ngulu. 

Sefania 

Sefania 1 

1 Yino niyo emboosi yi Omwaami yaberesa Sefania mu biha bi Yosia omwaana 
wa Abaamooni yali naali omutuki wa Yuda. 

Oludaalo lw'Omwaami lw'ohuheengeraho emisaango 

2Emboosi y'Omwaami eyeechera Sefania omwaana wa Kuusi, omwaana wa 
Gedalia, omwana wa Hesekia, mu ndalo cha Yosia omwaana wa Abaamooni, 
omutuki wa Yuda. Omwaami aboola ati, “Ese njia ohusihirisa buli siindu siri hu 
syaalo, 

3abaandu boosi neende ebisolo byoosi, amayoni neende eng'eeni. Ese njia 
ohuleetao ohukwa hw'ababi. Njia ohusihirisa buli muundu yeesi, mani abuleo 
oluwonamo yeesi. Ese Omwaami niise olomaloome. 

4“Ese njia ohusaandya abaandu ba Yerusalemu neende Yuda syoosi. Njia 
ohusihirisa esyadoong'ao syoosi esidiira hu hwiinamiraanga Bbaali esisisiiriwo, 
mani abuleo oyo yeesi olinyala ohwiichulisaho abalaamisi b'abakafiiri 
ababahalaabaniraanga. 

5Ese njia ohusihirisa oyo yeesi oniinaanga hu sirama mani achaaka 
ohwiinamiraanga elyuuba, omwoosi, neende eng'ining'ini. Njia haandi 
ohusihirisa abo abaanyinamiraanga haandi bamala beelaira ohunoonda, nae 
haandi beechubira mu liita lya nasaae olaangwa Moleki. 

6Ese njia ohusihirisa abo abanjubba omukoongo haandi abaleha 
ohunoondaanga, abo abahaya ohwiichaanga yi ndi, kata sa ohundekweeda 
mbemirireenge.” 

7Oludaalo luli aambi lu Omwaami achia ohwiihalira hu sisaala 
sy'ohuheengeraho emisaango; mani sakira wuleere chi mu moni wae. Omwaami 
ali ohutekeha ohuyaanayo abaandu bae mani amalire ohulaaliha abasuku 
hwiicha ohuseenakira Yuda. 

8Omwaami aboola ati, “Hu ludaalo lw'ohwiitiraho, ese njia ohusaandya 
abahoongo, abasyaani b'omutuki alala neende abo boosi abeekesaanga ohuhola 
emiduunga mikeni. 

9Ese njia ohusaandya abo boosi abeenamira koti abakafiiri haandi abo abeeba 
haandi abeeta mbwe hu beemeo banyale ohwiichusa enyuumba y'omwaami 
waabwe neende ebinyake.” 

10Omwaami aboola ati, “Hu ludaalo lweene olwo, nilwo lu muchia 
ohuwuuliriraho oluwuungu lw'ohulira nilutulira hu Siruwa sy'Eng'eeni mu 
Yerusalemu. Muchia ohuwulira embuungu mu bituundu biyaaha biri mu siko 
sino, haandi neende omufuumu muhoongo muno ena bigulu. 

11Hubba wuuwi haandi olire n'owulira sino, ewe owamenya abuundu wehirira 
ow'esiko esyo, olwohuba abachurusi boosi bachia ohuubba wuuwi nibafwiire! 

12“Esiha syeene esyo, ese njia ohubukula etaara mani hose mu Yerusalemu 
yoosi. Ese njia ohusaandya abaandu beeyikusa abeene, haandi neende 
abejiing'ia, abeboola mbwe ‘Omwaami haba saacha ohuholaho esiindu syoosi, 
mu ngira yiindi yoosi.’ 

13Obuyiinda bwaabwe bucha ohuyaaywa, mani enyuumba chaabwe 
chisihiriswe. Haba sibachia ohunyala ohumenya mu nyuumba chi bali 
ohwoombaka, kata sa ohung'wa efiini yitula mu mikuunda ki bali ohulimaanga.” 

14Oludaalo luhunuufu lw'Omwaami luli aambi, aambi bweene, haandi lwiicha 
bwaangu muno! Oludaalo olwo luchia ohuba olululu, kata neende eyiri 
abanamaye bahiramo obululu bosi bachia ohulira bateng'eng'ale! 

15Luchia ohuba oludaalo lw'esifulu, oludaalo lw'amadinyu neende engisa, 
oludaalo lw'omunyaahano neende omusihiriro, oludaalo lw'esiirima neende 
ohung'uuta, oludaalo lumali titititi haandi olw'efuumbi, 

16oludaalo olweechulamo oluyoka lw'eturumbete ch'ebiita neende ohulira 
hw'ebiita ohw'abanamaye nibali ohuseeta ebiko by'engoba neende eminaara 
mileeyi. 

17Omwaami aboola ati, “Ese njia ohuleeta amasira kafwaana katyo hu luyia 
lw'abaandu kabuli muundu achia ohubabasaangaho koti omuwofu. Olwohuba 
abo bamala ohwonoona yi ndi, mani bulaanu amabaanga kaabwe kachia 
ohubbwomoolwa koti amaachi, mani emilaambo kyaabwe kikonaneho kibolere 
hu loba.” 

18Hu ludaalo lu Omwaami achia ohweekeseraho obwaalaba bwae, kata yibulao 
efeesa yaabwe yoosi, kata neende esaabbu yaabwe yoosi eyichia ohunyala 
ohubawonia. Esyaalo syoosi sichia ohusihiriswa neende omuliro kw'etima lyae. 
Achia ohutaao enjakamo, enjakamo ya bwaangu, eya buli muundu yeesi 
owamenya hu syaalo huno. 

Sefania 2 

Omulaango kwa ohweeyolobya 

1Eng'we esyaalo sitaalimo esoni, kaluhemo amakesi 

2nimutaadumuulwa koti omuhuuchi kudumuulwa neende omuyaka, etima 
libira ly'Omwaami ni litaboolaho, oludaalo olwoo nilutoola lu yeekeseraho 
etima lyae. 

3Kaluhire Omwaami, eng'we mweesi abaandu bae baloonga abohu syaalo huno, 
mani mweefunake abeene mu moni w'Omwaami. Awuundi munyala 

mweebalula esibonereso hu ludaalo olwo lu Omwaami achia ohweekeseraho 
etima lyae. 

Amasira k'ebyaalo byebodoohania Yisiraeli 

4 Abulao oyo yeesi ochia ohunyala ohudoong'ao mu siko sya Gasa. Asikelooni 
sichia ohujwaang'wa. Abaandu ba Asidoodi bachia ohwiirusirwa mu situundu 
bw'oludaalo lulala haandi abaandu ba Ekironi bosi bachia ohwiiruswa batule 
mu siko syaabwe. 

5Chibaakaanire Abafilisiti eng'we abaandu bamenya hu lwaasi. Omwaami 
amalire ohubaheengera omusaango. Achia ohubasihirisa, mani abuleo kata 
mulala onyala ohudoong'ao. 

6Eloba lyeeng'we liri hu lwaasi lichia ohuba endalo haya echeechulamo ebikaali 
by'abaayi neende ebidwooli by'amakoondi. 

7Abaandu ba Yuda abachia ohudoong'ao nibo abachia ohumenya mu loba 
lyeeng'we elyo. Bachia ohwairaanga ebyaayo byaabwe mu bweene omwo, nae 
amakoondi mu nyuumba cha Asikelooni. Omwaami Nasaae waabwe achia 
ohubechaanga nabo mani abahola bayiindiyala haandi. 

8 Omwaami w'Obunyala bwoosi aboola ati, “Ese malire ohuwulira abaandu ba 
Moabbu neende ab'Amooni nibanyeka haandi nibasaandya abaandu baange, 
haandi nibesuunga bati kata bachia ohunyala ohuwaamba esyaalo syaabwe. 

9Koti lu ndi Omwaami mulamu, Nasaae wa Yisiraeli, ndeechuba endi Moabbu 
neende Abaamooni bicha ohusihiriswa koti Sodomu neende Gomora byali. 
Bicha ohweehola bibe koti abuundu w'ameena k'omuunyu neende omusihiriro 
kutaakama, okwasiha. Hu baandu baange abachia ohunyala ohuwonamo nibo 
abachia ohubaseenakira mani bayire esyaalo syaabwe.” 

10Eyo niyo emera yi baandu ba Moabbu neende ab'Amooni bachia 
ohusaandisirwamo hulw'esuunga yaabwe neende ohudyaabuha hwaabwe 
haandi hulw'ohunyeka hwaabwe hw'abaandu b'Omwaami w'Obunyala bwoosi. 

11Omwaami achia ohubateengusa. Achia ohuhuunyia banasaae b'esyaalo 
bahameo, mani buli syaalo sinyale ohumwiinamiraanga yeeng'ene, buli situla 
mu loba lyasyo lyeene. 

12 Omwaami haandi achia ohwiita abaandu ba Etiopia. 

13 Omwaami achia ohwehoonyera amaani kae asihiriise Asiria. Achia ohuhola 
esiko sya Ninefe syehole omusihiriro kw'esiparara, esiparara sibulaho kata 
eliichi. 

14Yicha ohuba abuundu yi ng'oombe neende amakoondi, alala neende ebisolo 
bya buli mbya bicha ohuwuluuhiraanga. Amahirihiihi kachia ohumenya mu 
kuunda lyasyo mani keembereenge hu madirisa kasyo. Amahooho kachia 

ohuliriraanga hu milyaangiro kyako. Embaao ch'emiseengese ky'ebyoombahe 
byasyo chichia ohukiingwa chimalweo. 

15Mani esyo nisyo esichia ohukwa hu siko sy'epaahira mu maani kasyo nisibaasa 
siti siribaao endaalo choosi. Abaandu basyo babaasa mbwe bati esiko syaabwe 
esyo nisyo esihiramo obuhunuufu mu syaalo syoosi. Nga syaheehole abuundu 
w'esaando, abuundu yi bisolo biteende bicha ohuwuluuhiraanga! Buli muundu 
ochia ohubiritiraangao achia ohwehunaanga n'akoboleraho mu luteengo. 

Sefania 3 

Esyonono sya Yerusalemu neende ohununulwa hwasyo 

1Yerusalemu chasinyoola, esyo esyanyaasiha, esiko syahayuya, 
esifwiinyiriraanga abaandu basyo beene. 

2Syahaya ohuwulira Omwaami, kata sa ohukanya esomo lyae. Syahaya ohuta 
obweesikwa bwasyo mu Omwaami, kata sa ohumusaba obuhoonyi bwae. 

3Abahoongo basyo bafwaana koti edalang'i chibuluula; abakayi basyo bali koti 
amabbwe kali njala, neende okuliira kubitiirifu okutabakanya kata baalehao 
ekuumba lala lyahyeesa. 

4Abanabbi haba si badeebayo daawe, haandi babachirisi; abalaamisi banyaasa 
buli siindu syoolerefu, haandi bakodya amalako ka Nasaae nikakwiira bi 
beedahisa abeene. 

5Nae Omwaami asisiiri mu siko omwo; aholaanga esiba nisihoyera ataali 
ohuholaho esitahoyera. Buli chuli ataali ohukwa, aletaanga obwaakaniliri eyiri 
abaandu bae sa. Nae abaandu bataali abaluungifu bali mu bweene omwo 
bemeeda sa ohuholaanga ebitahoyera neende esimyeeni. 

6Omwaami aboola ati, “Ese ndeeyaho ndaamala abaandu boosi mu byaalo; 
ndasihirisaho ebiko byaabwe ndaalehaanga ebida byaabwe neende eminaara 
kyaabwe mu saando. Ebiko byajwang'wa; amakira mahaya abulao omuundu 
yeesi owadoong'ao daawe. 

7Ese ndabaasaanga endi ohweema ohwo abaandu baange banyala ohuchaaka 
ohunjisaangamo oluyaali, mani bakanya ohukolola hwaange, endi fwaana haba 
si balinyala ohwiibiriraho elyeeko li mba nindabeekesa. Nae kata katyo, 
abweene neende abweene ao, bachaakiraniramo sa ohwebisaanga bubi koti sa 
hale.” 

8Mani Omwaami aboola ati, “Ewe liindaho sa mberi mani obone. Liinda oludaalo 
lu njia ohusiingiriraho ohuta omusango hu ebiko ebyo. Ese malire ohuheengao 
ohubuusa alala ebyaalo byoosi neende obwaami bwoosi, hu nyale ohukera 
bawuliraho amaani k'etima lyaange. Esyaalo syoosi sichia ohusihiriswa neende 
omuliro kw'obwaalaba bwaange. 

9“Mani ese njia ohukaluuhania abaandu bomu byaalo, banyale ohulaamaanga 
eyiri ese syeeng'ene ataali banasaae baandi daawe. Boosi bachia 
ohuumbuliraanga. 

10Kata ohutula eyale koti mu Etiopia, abaandu baange bachia ohundeeteraanga 
ebiyaanwa. 

11Esiha esyo, abaandu baange, sibachia ohudiirwaanga esoni hulwa koti lu bali 
ni banjeemera. Ese njia ohutusao buli muundu yeesi ochia ohuba niyesuunga 
haandi niyeniinia, mani ewe haba s'ochia ohuunjemeraho ehabi liindi daawe ni 
ndi hu lugulu lwaange lwoolerefu. 

12Ese njia ohulehao abaandu abaloonga haandi abeeyisa aasi, abo abachia 
ohwichaanga yi ndi nibakoonya obuhoonyi. 

13Abaandu ba Yisiraeli abachia ohuwonao sibachia ohuholaanga omuundu yeesi 
esitahoyera, ohubachaanga, kata sa ohuteemangaho ohuboola obubacha. Bachia 
ohuhula-hulana haandi abomu muleembe, nibatatya omuundu wuundi yeesi.” 

Olweembo lw'esangaalo 

14Yembe mwehuume neende esangaalo, eng'we abaandu ba Yisiraeli! Sangaala 
neende omwooyo kwao kwoosi, ewe Yerusalemu! 

15Omwaami amalire ohumalao esibonereso syao; amalire ohumalao abasuku 
bao boosi. Omwaami, omutuki wa Yisiraeli, ali naawe; abulao esifune bulaanu 
esikera nootya. 

16Esiha sichia ohwoola, nibachia ohuboolera Yerusalemu bati, “Otatya daawe, 
ewe esiko sya Siyooni! Otakanya amahono kao kereera nikadeembuuhe! 

17Omwaami Nasaae wao ali naawe; obunyala bwae nibwo obuhuberesa 
obuyiingiri. Omwaami achia ohuhusaangaaliramo, haandi obuheeri bwae nibwo 
obuchia ohukera ahuberese obulamu buyaaha. Achia ohuhweembera haandi 
ohuhusaangaalira, 

18koti abaandu basaangalaanga nibali hu sidyaalo.” Omwaami aboola ati, “Ese 
malire ohumalao ohutiisa hw'esaando haandi neende ohumalao ohudiirwa 
esoni 

19Esiha sichia ohwoola! Ese njia ohusaandya abahufwiinyirira; Ese njia 
ohununula abalema boosi mani ngobose abeeruha boosi engo. Ese njia 
ohukaluuhania esoni chaabwe cheehole oluyaali, mani esyaalo syoosi sihufumie. 

20Esiha sichia ohwoola! Ese njia ohukoboseramo abaandu bao basalaana engo; 
Ese njia ohuhuhola omanyihane mu syaalo syoosi mani huhole ohulaahulane 
haandi.” Omwaami niye olomaloome. 

Hagai 

Hagai 1 

Omwaami alagira ohwoombaha buyaaha Enyuumba ya Nasaae 

1 Mu mwaaka kwohubiri Dario naali omutuki wa Perisia, hu ludaalo lutaangira 
mu mwoosi kwohusaasaba, Omwaami yalomaloma neende omunabbi Hagai. 
Omulaanga kuno kwali okwohuchiira Serubbabbeli omwaana wa Seyalitieli, 
haandi gafana wa Yuda, neende eyiri Yosua omulaamisi muhuluundu, omwaana 
wa Yehosadaki. 

2Omwaami w'Obunyala n'aboola ati: “Abaandu bano baboola bati ‘Esiha sisisiiri 
ohwoola esy'ohwoombaha buyaaha Enyuumba y'Omwaami.’ ” 

3Sakira Omwaami yalomaloma neende omunabbi Hagai n'ateeba ati: 

4Lwasiina eng'we mumenya mu nyuumba choombahwa bulai, nae Enyuumba 
yaange yidoong'a saao yityo? 

5Bulaanu sakira Omwaami w'Obunyala aboola ati: Mubaase hu bibakwiireho. 

6Etaaka liingi nae ekesa diidi. Mulya, nae haba simwikuta. Mung'wa, nae bi 
mung'wa haba sibibakwiisa obuluwo daawe. Mwefwaala, nae emboo yidoong'a 
niyibalya. Omusaara ku muhalaabani anyoola haba sikumumala daawe, kubita-
bubita mu sawo chadomoha. 

7Omwaami w'Obunyala aboola ati: “Mubaase hu bibakwiireho 

8Bulaanu muniine hu bigulu muleete embaao, mani mwoombahe buyaaha 
Enyuumba yino; mani nyale ohusangaala, haandi nyoole oluyaali luhoyera. 

9Mwasuubira ohunyoola ekesa liingi, nae mwanyoola ebidiidi. Nae 
nimwabileeta engo, byadumuuha-budumuuha. Omwaami w'Obunyala ateeba 
ati: Lwasiina byali bityo? Olwohuba Enyuumba yaange yireherwe yityo sa, nae 
buli muundu hweeng'we adeeba hu nyuumba yae sa. 

10Mani sakira efula yihayire ohukwa, haandi eloba lihayire ohwamamo ebyaamo 
byaalyo. 

11Mani ndeetere esiminyu hu syaalo, neende hu bigulu neende mu ndaalo 
ch'engaano neende ech'emisabbiibbu neende ech'emituli, neende hu bilime 
byoosi, neende hu baandu neende hu bisolo, neende hu buli siindu sibahola.” 

Abaandu bafukiirira ebilagiro by'Omwaami 

12Ao mani Serubbabbeli omwaana wa Seyalitieli, neende Yosua omulaamisi 
muhuluundu, omwaana wa Yehosadaki, alala neende abaandu bakobola ohutula 
mu jeela boosi, nibahola koti lu Omwaami Nasaae waabwe yabalagira. Baatya 

mani nibafukiirira emboosi y'omunabbi Hagai, ku Omwaami Nasaae waabwe 
yali n'amutumire. 

13Mani Hagai, wamwaanda w'Omwaami, n'aboolera abaandu emboosi 
y'Omwaami okuboola kuti, “Ndi naang'we.” 

14Ao mani Omwaami naata mu Serubbabbeli gafana w'Abayudaaya, haandi 
omwaana wa Seyalitieli, neende mu Yosua, omulaamisi muhuluundu, haandi 
omwaana wa Yehosadaki, alala neende mu baandu bakobola ohutula mu jeela 
boosi omwooyo kw'ohuhola hu Nyuumba y'Omwaami. Mani nibeecha nibahola 
hu Nyuumba y'Omwaami w'Obunyala, Nasaae waabwe, 

15hu ludaalo lw'amahumi kabiri-na-chine, olw'omwoosi kwohusaasaba, mu 
mwaaka kwohubiri okw'obutuki bwa Dario. 

Hagai 2 

Oluyaali lw'Enyuumba y'Omwaami njaaha 

1Hu ludaalo lw'amahumi kabiri neende lulala, olw'omwoosi kwa chitaanu-na-
chibiri, mu mwaaka kwohubiri okw'obutuki bwa Dario, Omwaami yalomaloma 
n'abitira mu omunabbi Hagai ati: 

2“Bulaanu lomaloma neende Serubbabbeli omwaana wa Seyalitieli gafana wa 
Yuda, neende Yosua omulaamisi muhuluundu, haandi omwaana wa Yehosadaki, 
neende abaandu boosi abakobola ohutula mu jeela, mani obateebe oti, 

3 ‘Wiina mweene mweeng'we odoong'ereo, owabonaho oluyaali lw'Enyuumba 
yaange olwataangira? Nae mulubona mutye bulaanu? Haba simulubona koti 
olubulamo oluyaali? 

4Nae ewe Serubbabbeli, neende ewe Yosua omulaamisi muhuluundu, haandi 
omwaana wa Yehosadaki, neende eng'we abaandu bomu syaalo, Omwaami 
aboola ati, gume, mutawaamo amaani. Hole omulimo, olwohuba ndi alala 
naang'we, Ese Omwaami w'Obunyala Niise oboola, 

5 ohuchianakana neende esisuubise si ndahola naang'we, nimwali nimutula 
Misiri. Ndabasuubisa ohubechaanga alala naang'we buli siha. Mani mutatya 
daawe. 

6 Olwohuba Omwaami w'Obunyala aboola ati: Sidoong'ere esiha sidiidi muno, 
mani ndengaanie ekulu neende esyaalo, neende enyaanja neende abuundu 
woomu. 

7Mani njia ohudengaania ebyaalo byoosi, mani eby'engaanga by'ebyaalo byoosi 
bireetwe ano, mani njia ohwichusa Enyuumba yino neende eby'engaanga. 

8Efeesa yoosi neende esaabbu yoosi byaange nibyo. 

9Mani oluyaali lw'Enyuumba yaange yino, lwahabe oluhoongo muno ohuhira 
olwataangira. Haandi mu luyaali olwo nimwo mu ndahabeere abaandu baange 
omuleembe neende ebiindu bilai.’ ” Omwaami w'Obunyala niye oboola. 

Omunabbi yeteeba hu balaamisi 

10Hu ludaalo lw'amahumi kabiri neende chine, olw'omwoosi kwa chitaanu-na-
chine, mu mwaaka kwohubiri okw'obutuki bwa Dario, Omwaami haandi 
yalomaloma neende omunabbi Hagai. 

11Omwaami w'Obunyala mani n'aboola ati: “Teeba abalaamisi baheengeo hu 
siteebo sino, 

12‘Omuundu n'aheenga esikusu sy'enyama hu siyaanwa syoolerefu, mani 
esikusu esyo nasidiira neende engubo yae yiyefwalire, mani ekemo ly'engubo 
eyo niryengeeng'a hu ndulo w'omugaati, oba hu sikayee, oba hu malwa, oba hu 
mafuta, oba hu byohulya by'engeri yoosi, esyohulya esyo, syehola esyoolerefu 
oba daawe?’ ” Abalaamisi mani nibakobolamo bati, “Daawe.” 

13Mani omunabbi Hagai n'ateeba ati: “Omuundu w'omusiro olw'ohudiira oba 
ohwengeeng'a hu mulaambo, mani n'adiira silala hu byohulya ebyo, syehola 
esitali esyoolerefu?” Mani abalaamisi nibakobolamo bati, “Eee, mubwadyeeri 
bweene, syeehola esitaali esyoolerefu.” 

14Mani Hagai n'aboola: “Omwaami aboola ati, olwo nilwo lu siri neende abaandu 
bano, haandi neende esyaalo sino mu moni waange, neende buli siindu si bahola. 
Buli siindu sibaleeta mu moni waange ano haba sisyoolerefu daawe.” 

Omwaami asuubisa abaandu ehabi chae 

15Mani Omwaami n'ateeba ati: “Eng'we haba simunyala ohubona ebyaboolaho? 
Nimwali nimusisiiri ohuchaaka ohwoombaha buyaaha Enyuumba yino, 

16koti lu biindu byabachiira? Omuundu niyolaanga hu situuli sy'engaano mani 
n'asuubira ohunyoola elita emia ndala ech'efiini, nae n'anyoola ebikono ehumi 
byoong'ene. Haandi niyolaanga hu sihunyiro sy'omwenge mani n'abaasa ati 
achia ohudaya egalani amahumi kataanu, nae yadaya amahumi kabiri 
koong'ene. 

17Ndabasaandya nimbasindihamo omuyaka kusaamba neende amakina k'efula 
mu bilime byeeng'we; nae nimuhaya ohukobola yi ndi. 

18Baase ohutula hu ludaalo luno ohwemeeda mu moni, ohutula hu ludaalo 
lw'amahumi kabiri neende chine olw'omwoosi kwa chitaanu-na-chine. Baase, 
ohutula hu ludaalo lu mwamaliraho ohwoombaha omusiingi kw'Enyuumba 
yaange. 

19Kata emwo yohutaaka yahaba niyitaali mu syaaki, haandi engaano, oba 
emituli, oba epomegureenate, oba omuseituuni, oba emisabbiibbu bisisiiri 
ohwaamaho ebyaamo, nae ohutula enyaanga yino, njia ohubaberesa ehabi.” 

Bi Omwaami asuubisa Serubbabbeli 

20Hu ludaalo lw'ehumi-na-chitaanu-na-chidatu, olw'omwoosi okwo, Omwaami 
yaberesa Hagai omulaanga ehabi lyohubiri n'aboola ati: 

21“Lomaloma neende Serubbabbeli, gafana wa Buyudaaya, omuboolere oti, ndi 
aambi ohudengaania ekulu neende esyaalo, 

22mani maleo obwaami bw'ebyaalo. Ndi aambi ohusihirisa obunyali 
bw'obwaami kaabwo. Njia ohusukuna ebigaari neende abeerusi babyo. Efaraasi 
neende abeerusi bacho bachia ohukwa aasi, bachia ohwitana abeene-na-beene. 

23Hu ludaalo olwo, njia ohuhubukula ewe Serubbabbeli, omuhalaabani waange, 
haandi omwaana wa Seyalitieli, mani huteeo otuke mu liita lyaange; ochia ohuba 
koti engila hu muhono, olwohuba malire ohuhudoola.” Omwaami w'Obunyala 
niye oboolere. 

Sekaria 

Sekaria 1 

Omwaami alaanga abaandu bae bamukobolere 

1 Mu mwoosi kwa hataanu-na-hadatu okw'omwaaka kwa habiri Dario naali 
omwaami wa Perisia, Omwaami yatusa emboosi yino niyehoonyera omunabbi 
Sakaria, omwaana wa Bberekia haandi omwiichuhulu wa Yido. 

2Omwaami w'Obunyala bwoosi yaboolera Sakaria ohuboolera abaandu ati, “Ese, 
Omwaami, ndanyoolerera muno bakuuka yeeng'we, 

3nae bulaanu ndi ohubaboolera endi, ‘Mukaluhe yi ndi, mani syeesi mba njia 
ohukobola yi muli. 

4Mutaba koti bakuuka yeeng'we daawe. Hale-na-ahaandi abanabbi 
babaleeteraanga emboosi yaange, nibababoolera obutamenyaanga obulamu 
bubi daawe, nibali mu bwonooni haandi. Nae abo haba sibaambulira kata sa 
ohuunjisamo oluyaali. 

5Mani bakuuka yeeng'we alala neende abanabbi abo haba si basisiiri abalamu 
bulaanu buti. 

6Ohubitira mu banabbi baange ese ndanyala ohuberesa bakuuka yeeng'we 
ebilagiro neende ohulabula, nae haba si babifwaaho daawe, mani baatusamo 
ohusaanda ohwo. Nae beeyolobya mani beeyekesa baamanya bati, ese, 
Omwaami w'Obunyala, niise owali nimbasaandya koti lu bali nibahoyera, 
haandi koti lu ndali omweene ni maliriire ohuhola endyo.’ ” 

Ohuboneherwa hw'Efaraasi ohw'Omunabbi 

7Mu mwaaka kwa habiri Dario naali omwaami, hu ludaalo lw'amahumi kabiri 
neende hane olw'omwoosi kw'ehumi neende mulala (omwoosi kwa Sebbaati), 
Omwaami yaanjekesa emboosi ohubitira mu hubwiihulirwa esiro. 

8Ese ndabona omuundu wuundi naali ohwiirusa efaraasi ya ranjaayi. Yali 
niyeemereho mu misaala ky'amawa mu hooho, nae enyuma wae chaliyo efaraasi 
chiindi, eya ranjaayi, emali neende eya dibbo. 

9Ese ndamuteeba endi “Omuhuluundu, efaraasi chino choosi cheekesa siina 
syeene?” Nae yakobolamo ati, “Ese njia omweene ohuhweekesa amahuluundu 
kachio. 

10Omwaami niye ochitumire ohwiichia ohulambuula esyaalo sino.” 

11Nachio chachia chiabuula eyiri malaika chiti: “Efwe humalire ohuswaania 
esyaalo syoosi mani hunyoolere huti, esyaalo syoosi syakwa ekata haandi 
syafuunihwa.” 



1852 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

12Nae malaika oyo yaboola ati, “Omwaami w'Obunyala, ewe wanyoolerera muno 
Yerusalemu, alala neende ebiko bya Yuda ohumala embaka y'emyaaka amahumi 
kataanu-na-kabiri ohwoola bulaanu buti. Byahoole yeena hu ewe onyale 
ohubakwiira esisa?” 

13Omwaami nae yakobola mu malaika oyo neende emboosi chilemya omwooyo, 

14mani malaika oyo yamboolera ohulaangirira ebyo bi Omwaami w'Obunyala 
yali n'aboolere ati, “Ese mbulira obuheeri bw'amaani neende ohuchuunirwa 
hw'amaani eyiri Yerusalemu, esiko syaange syoolerefu esyo, 

15nae nyoolereere muno ebyaalo ebyo ebiri ohwehoyera mu muleembe neende 
obuyenjeefu. Hulw'esiha sidiidi, ese mbeere ni ndeliindire neende etima lyaange 
eyiri abaandu baange, ebyaalo ebyo ebyameeda ohusaandya abaandu baange. 

16Mani ese mbano malire ohukobola mu Yerusalemu ohweekesa esiko esyo 
esisa. Enyuumba ya Nasaae yaange yicha ohukoboswa buyaaha, haandi esiko 
syosi syoombahwe buyaaha.” 

17Malaika wuno yesi yamboolera ohulaangirira endi: “Omwaami w'Obunyala 
aboola ati, ebiko byae bichia ohuhula-hulana haandi, haandi ehabi liindi njia 
ohuhoonya Yerusalemu haandi ndeebale esiko syeene sino sibe esyaange hu 
bwaange.” 

Ohuboneherwa hw'enjika 

18Mu hubwiihulirwa huundi ndabona enjika ch'endaawu chine. 

19Bulaanu ndateeba malaika wali naali ohulomalomaanga naange endi, “Enjika 
chino cheekesa siina syeene?” Nae yakobolamo ati, “Chino chihiihirira amaani 
kakabuhaane akatuka esyaalo sino akanyalaanga ohusalaaniaanga abaandu ba 
Yuda, Yisiraeli neende Yerusalemu.” 

20Bulaanu Omwaami yanjekesa abahalaabani b'emirimo bane nibali neende 
enyuundo. 

21Ese naange ndateeba endi, “Nae bano beechere ano ohuhola siina syeene?” 
Nae yakobolamo ati, “Ngaandi beechere ohuteengya haandi ohukaluuhania 
obwaami bw'ebyaalo byali byanyuhuulira elalira esyaalo sya Yuda mani 
byasalaania abaandu basyo.” 

Sekaria 2 

Ohuboneherwa omukoye kupiima ebiindu 

1Mu hubwiihulirwa huundi, ese ndabona omusaacha wuundi naali neende 
omukoye kupiima ebiindu mu muhono kwae. 

2Naange ndateeba endi, “Ewe oli ohuchia yeena bweene?” Nae yangobolamo ati, 
“Ngaandi njia ohupiima Yerusalemu, mbone obuleeyi bwasyo koti bwaaka 
neende obubaambali bwasyo koti bwaaka.” 

3Bulaanu ndabona haandi malaika wula owalichiingi naali ohulomalomaanga 
naange naatulayo niyeecha mu moni, nae haandi malaika wuundi yesi niyeecha 
ohubukaanana nae. 

4Malaika wataangira wula yaboolera owuundi oyo ati, “Ewe yiruha bwaangu 
mani ochie oboolere omusaacha muraaga oyo oli neende olusya lukeraanga oti 
yicha ohubaao abaandu abaangi muno alala neende ebituke ebibitiirifu mu 
Yerusalemu sibe esibaambali muno esitanyala ohwoombahwaho ebida daawe. 

5Omwaami yamala ohusuubisa omweene ati niye ochia ohuba esida syasyo 
esy'omuliro esyebodohaanie esiko esyo ohusilwaaniraanga, haandi mbwe 
omweene achia ohusimenyaangamo neende oluyaali lwae lwoosi.” 

Abawaambe bali ohulaangwa bakobole mu ngo omwo 

6Omwaami aboola ati, “Eng'we yiruhe mutule mu syaalo sy'emukulu, olwohuba 
ese malire ohubabaambulira eyale ohwaaka koti enyaande chine choosi 
ech'ekulu, olwohuba Omwaami niye olomaloome. 

7Mwiiruhire Siyooni, eng'we mweesi abamenya alala neende omuhaana wa 
Bbabbilooni. 

8Buli muundu ohuhuyaho aba ali koti oyo ohuyire esyo esiihiriramo engaanga.” 
Mani Omwaami w'Obunyala bwoosi niye owaanduma neende emboosi yino yiti 
eyiri ebyaalo byali ni byafumaalira abaandu bae: 

9“Omwaami mweene niye ochia ohuhulwaania, mani wesi ofumaalirwe neende 
abaandu balichiingi abahalaabani bao.” Sino nisyahakweeo sityo, ao niwo yi buli 
muundu yeesi achia ohumanyira ati hane, Omwaami w'Obunyala bwoosi niye 
owaanduma. 

10Omwaami yaboola ati, “Yembe nimweehoya, eng'we abaandu ba Yerusalemu! 
Ese mbao njicha ohumenya alala naang'we!” 

11Esiha syeene esyo, ebyaalo biingi bicha ohwiichiaanga eyiri Omwaami 
nibyeehola abaandu bae. Omweene achia ohumenyaanga alala naang'we, mani 
munyala ohumanya muti hane omweene oyo niye owaanduma yi muli. 

12Ehabi liindi haandi Yuda syeehole esiindu sy'Omwaami syae sihira hu biindi 
mu syaalo syae silafu, nae Yerusalemu syeehole esiko si yaheera ohuhiraho 
ebiindi byoosi. 

13Wuleera chi, buli muundu, mu moni w'Omwaami, olwohuba ali ohwiichia 
naatula abuundu wae woolerefu yi yamenya. 

Sekaria 3 

Omunabbi aboneherwa Omulaamisi Muhuluundu 

1 Mu hubwiihulirwa huundi, Omwaami yaanjekesa Omulaamisi Muhuluundu 
Yosua niyeemere mu moni wa malaika w'Omwaami. Nae endulo wa Yosua 
Sitaani niyeemereo, niyetekeehe ohumutaaho omusaango. 

2Malaika w'Omwaami oyo yaboolera Sitaani ati, “Omwaami ahoya 
yaahuheengera omusaango ohuhuhira ewe Sitaani! Omwaami waheera 
Yerusalemu ahoya yaahuheengera kwaahuhira. Omusaacha wuno ali sa koti 
olusaala lwasihulwa lwaatuswa mu muliro.” 

3Yosua yali niyeemere abweene ao, nafwaalire engubo mali. 

4Malaika oyo yaboolera abahalaabani bae bali muukulu ati, “Fwaalule 
omusaacha oyo engubo mali chi yefwaalire echio.” Yakaluuhanira Yosua mani 
yaamuboolera ati, “Ese mbao malire ohuhufwaalulaho esyonoono syao haandi 
njia ohuhuberesa engubo njaaha ech'ohwefwaalaanga.” 

5Mani yaalagira abahalaabani abo ohufwaasa Yosua enjuunga njose muno hu 
mutwe kwa. Bosi bahola sa batyo, mani baamufwaasa engubo njaaha, malaika 
w'Omwaami oyo niyeemere sa ao nateereho emoni. 

6Bulaanu malaika oyo yeemao yaboobera Yosua ati 

7Omwaami w'Obunyala bwoosi aboolere ati, “Noofunihira amalako kaange mani 
waahola emirimo ki hubereese kino, oba ochia ohuchiiririra obechaanga 
omuhoongo w'Enyuumba yaange, alala neende ebyoombahe bichiiraho byoosi, 
haandi mba njia ohuwuliraanga esaala yao koti sa lu mbuliraanga echia 
bamalaika ba ndamenya nabo. 

8Ewe tekeeresa mani Yosua, ewe oli Omulaamisi Muhuluundu; haandi tekeerese 
eng'we abalaamisi baasye, eng'we niing'we esilolero sy'obulamu bulai bwiicha. 
Ese njia ohutuumbula omuhalaabani waange, olaangwa Esaga! 

9Ese njia ohuta mu moni wa Yosua ekina lala lyoong'ene eliriho enyaande 
chitaanu-na-chibiri. Njia ohukasaataho obwandiike, mani mu ludaalo lulala 
lwoong'ene njia ohumalao esyonoono sy'esyaalo sino syoosi. 

10Mani oludaalo lweene olwo nilwahoole, buli mulala hweeng'we achia 
ohukeendaanga owaasye ohwiicha nimweehoyera mu muleembe neende mu 
buliindi bulai, nimubodohaanwe neende emikuunda ky'ebyaamo kyeeng'we 
haandi neende eky'enduli kyeeng'we.” 

Sekaria 4 

Ohuboneherwa hw'esiteeni sy'etaara 

1Malaika wali n'alomalomaanga naange wula yakobola haandi, mani yaasimusa, 
koti oyo owali ni ndi ohukona endoolo. 

2Yandeeba ati, “Siina syeene esyo syooli ohubona bulaanu?” Ese naange 
ndamukobolamo endi, “Ngaandi n'esiteeni sy'etaara sy'esaabbu. Aakulu wasyo 
yiriyo ebbakuli y'amafuta. Nae hu siteeni sy'etaara esyo, huliho amataara 
kataanu-na-kabiri, buli litula liriho abuundu w'ohutechaanga etaambi chitaanu-
na-chibiri. 

3Yiriyo emisaala miseituuni kibiri endulo w'esiteeni sy'etaara esyo, buli kutula 
hu lubeka luundi lwasyo.” 

4Ndateeba malaika oyo endi, “Nae ebiindu bino byoosi byeekesa siina syeene, 
ewe omuhuluundu?” 

5Nae yandeeba ati, “Hane ewe haba soomanyire daawe?” Naange 
ndamukobolamo endi, “Kata, haba daawe, omuhuluundu.” 

Esisuubise sya Nasaae eyiri Serubbabbeli 

6Malaika yamboolera ati, “Yino niyo emboosi yitula eyiri Omwaami eyichiira 
Serubbabbeli, ‘ewe ochia ohunyala ohuyiingira ataali ohwehoonyera amaani 
k'amaye, oba kata sa amaani kao ewe omweene, nae niwehoonyera Mwooyo 
waange.’ 

7Ebigumusa bihunuufu byaaka koti engulu bicha ohuhamyuuhaangao mu moni 
wao. Ochia ohunyala ohwoombaha buyaaha Enyuumba ya Nasaae, mani koti 
lwooba noochia ohuba mbwe otaaho sa oti ekina limaliiriha abuundu yi lihoyere 
ohuba, abaandu bachia ohuchaaka ohwehuuma sa abeene nibaboola bati, 
‘Embabaasi, embabaasi cheene!’ ” 

8Haandi emboosi yiindi yaanjichira niyitula eyiri Omwaami. 

9Yamboolera ati, “Serubbabbeli yayaba omusiingi kw'Enyuumba ya Nasaae, 
mani haandi niye ochia ohumaliirisa ohuyoombaha. Nae nibyoola ao, niwo yi 
baandu baange bachia ohumanyira bati hane niise omweene owahutuma yi bali. 

10 Oyo yeesi olekeeresa oludaalo lw'ebiindu bidiidi yahasangaale, haandi 
lwahoole oludaalo luundi yaabona Serubbabbeli n'adiirire ebbirigi n'achiiririra 
ohwoombaha Enyuumba ya Nasaae.” Malaika wuno yamboolera ati, “Amataara 
kataanu-na-kabiri ako, nichio emoni chitaanu-na-chibiri ch'Omwaami, echibona 
buli abuundu woosi hu syaalo huno.” 

11  Haandi syeesi mani ndamuteeba endi “Siina syeene si misaala miseituuni 
kibiri ekiri hu buli lubeka w'esiteeni sy'etaara kyeekesa? 

12Haandi endi mahuluundu siina akali mu masaga k'emituli kabiri ako akali 
embeka wa enjehe ch'esaabbu chibiri chi mafuta k'emiseituuni kali 
ohwiidihaangamo?” 

13Nae omweene oyo yandeeba ati, “Hane ewe haba soomanyire daawe?” Naange 
ndamukobolamo endi, “Kata, ese haba siimanyire, ewe omuhuluundu.” 

14Mani n'aboola ati, “Bano nibo abasaacha babiri abo ba Nasaae mweene 
yedooleramo mani yaabachuhaho amafuta n'abeehasa ohumuhalaabaniraanga, 
oyo Omwaami w'esyaalo sino syoosi.” 

Sekaria 5 

Ohuboneherwa hw'Olupapula lusiriingise nilubburuuhe 

1Haandi ndeecha ndaatingaala, nae bulaanu ehabi lino ndabona olupapula 
lusiriingiswe nilubburuuhe niluleraalera aakulu mu bbaanga. 

2Malaika oyo yandeeba esiindu si ndali nimbweeneho. Ese naange ndakobolamo 
endi, “Ngaandi olupapula lusiriingise nilubburuuhe mu bbaanga; lwali niluli 
emiita chitaanu-na-chine obuleeyi, nae chine neende esituundu obubaambali.” 

3Malaika oyo yamboolera ati, “Mani hu bweene ohwo hwandiikirweho 
esibwaabo sichia ohulaanda simale esyaalo sino syoosi. Hu lwaande lulala 
olw'olupapula olwo, obwandiike buboola buti buli mwiibi yeesi achia 
ohweeywa amalwe mu syaalo muno mwoosi; nae hu lwaande luundi 
obwandiike buboola buti, buli muundu yeesi owechuba naabacha sa yesi achia 
ohweeywa amalweo. 

4Omwaami w'Obunyala bwoosi aboola ati achia ohutuma esibwaabo sino 
sisalaane, mani sinyale ohwiingiraanga mu buli nyuumba y'omwiibi yeesi, 
haandi neende mu nyuumba y'oyo owechuba naabacha. Sicha ohudoong'aanga 
mu nyuumba chaabwe mani sichileheenge nichiri amakuunda sa.” 

Ohuboneherwa hw'omuhasi oli mu simweero 

5Haandi malaika wula yakobola ehabi liindi mani yaboola ati, “Ewe obweeneho! 
Esiindu siindi haandi siri ohwiichayo!” 

6Naange ndamuteeba endi, “Siina syeene haandi?” Nae yangobolamo ati, 
“Ngaandi simweero nisyo, nae syeekesa esyonoono sy'esyaalo sino syoosi.” 

7Esimweero sino syaliho esifuuniho syaholwa mu sibya syoomeranu. Nae koti 
lu ndali ni ndi ohutingaalaanga, esifuuniho esyo syafuunulwa, mani ndaabona 
mukati nimwiihaalwemo omuhasi! 

8Malaika oyo yaboola ati, “Sino syeekesa obwonooni.” Mani yaafwiinyirira 
omuhasi oyo mu simweero omwo yaafuunihaho esifuuniho esyo. 

9Ndeecha ndaatingaala aakulu mani ndaabona abahasi babiri nibali ohubburuha 
aakulu nibeechera yi ndi neende embaya nyaangalafu muno koti ech'awudu. 
Bayuulao esimweero esyo mani nibabburuha nasyo nibawaao. 

10Ndateeba malaika oyo endi “Abo bali ohusiyira yeena bweene?” 



1857 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11Nae yakobolamo ati, “Ngaandi mu Bbabbilooni, yibachia ohusyoombahira 
enyuumba ya nasaae yasyo. Enyuumba ya nasaae eyo niyiba niyiweere 
esimweero esyo sichia ohuteebwamo mani siinamirweenge.” 

Sekaria 6 

Ohuboneherwa hw'ebigaari by'efaraasi bine 

1Haandi ndanyoola ohuboneherwa huundi. Ehabi lino ndabona ebigaari 
by'efaraasi bine nibitulira akatikaati w'engulu chibiri ech'esibya sy'omugasa. 

2Esigaari sitaangira syali nisiri ohuhwehweeswa neende efaraasi chia ranjaayi, 
esya habiri syali ni sihwehweeswa neende efaraasi cha dichooli, 

3esya hadatu syali ni sihwehweeswa neende efaraasi cha dibbo, nae esya hane 
syali ni sihwehweeswa neende efaraasi cha rabbwoori. 

4Haandi ndateeba malaika oyo endi, “Ewe omuhuluundu, ebigaari by'efaraasi 
bino byeekesa siina syeene?” 

5 Nae yakobolamo ati, “Bino nibyo emiyaka kine; hu kyahakobola sa nikitula mu 
moni w'Omwaami w'esyaalo syoosi.” 

6Mani esigaari esihwehweeswa neende efaraasi cha dichooli nisyo esyali 
nisichiira emukulu wa Bbabbilooni, efaraasi cha dibbo nachio chali nichichiira 
emuumbo, nae echa rabbwoori nachio chali nichichiira mu syaalo sy'emwaalo. 

7Mani koti lu faraasi cha rabbwoori chali huchitula muu sa chiti, chali 
nichetekeehe ohuchia chilambuule esyaalo. Nae malaika yaboola ati, “Eng'we 
ngaandi muchie sa mulambuule esyaalo esyeene esyo;” mani chosi chaahola sa 
chityo. 

8Bulaanu malaika oyo yandehuuma n'alira n'aboola ati, “Eng'we boneho, 
ngaandi efaraasi chiniiniire emukulu eyiri Bbabbilooni chira hane chimalire hale 
ohukwiisa etima ly'Omwaami.” 

Esilagiro sy'ohwiihasa Yosua hu butuki 

9Omwaami yaamberesa emboosi chino. 

10Yamboolera ati, “Ewe bukula ebiyaanwa byoobbwa neende abeeruhira mu 
byaalo by'erwaanyi koti Helidai, Tobbiya neende Yedaya, ochie bwaangu mu 
daala lya Yosua omwaana wa Sefania. Mbao boosi bamalire ohukobola ohutula 
mu bwiiruhiro bu balimo mu Bbabbilooni. 

11Hola ekofia y'obutuki ohutula mu feesa neende esaabbu chi bayaana, mani 
omale ochie ofwaale hu mutwe kw'Omulaamisi Muhuluundu, Yosua oyo 
omwaana wa Yehosadaki. 

12Chia omuboolere oti Omwaami w'Obunyala aboola ati, ‘Omusaacha olaangwa 
mbwe Esaga niye ochia ohutabaala mu bweyaango bwaalimo obwo, mani anyale 
ohwoombaha buyaaha Enyuumba ya Nasaae. 

13Oyo niye ochia ohunyala ohuyoombaha mani anyoole oluyaali luhoyera 
omutuki, mani anyale ohutuka abaandu bae. Omulaamisi achia ohweemaanga 
aambi neende esisaala syae sy'obutuki, mani baholereenge alala mu muleembe 
neende ohuwuliirisania.’ 

14Ekofia yae y'Obwaami yicha ohuba esiichuliso siri mu Nyuumba ya Nasaae mu 
luyaali lwa Helidai, Tobbiya, Yedaya, neende Yosia omwaana wa Sefania.” 

15Abaandu bamenya eyale muno, bachia ohwiichaanga nibahoonya 
ohwoombaha buyaaha Enyuumba ya Nasaae y'Omwaami. Mani ni yiliba 
niyimalire ohwoombahwa buyaaha, niwo yi ewe wahamanyire oti hane 
Omwaami w'Obunyala niye owaanduma yooli. Sino sichia ohwoolerera nikali 
mbwe ewe wooseresa ohufunihira ebilagiro by'Omwaami Nasaae wao. 

Sekaria 7 

Omwaami yoolobya ohusiiba hutaali ohwadyeeri 

1Mu mwaaka kwa hane Dario naali omutuki, hu ludaalo lwa hane lw'omwoosi 
kwa hataanu-na-hane (omwoosi kwa Kisilefu), Omwaami yamberesa emboosi. 

2Abaandu ba Bbeteli yali naatumire Sareseeri neende Regemu-Meleki neende 
abasaacha baabwe ohuchia eyiri Enyuumba ya Nasaae y'Omwaami w'Obunyala 
ohusaba ehabi ch'Omwaami 

3haandi neende ohuteeba abalaamisi alala neende abanabbi esiteebo sino siti: 
“Mani efwe huhoyere ohwemeeda ohulirikanaanga sa, mbwe koti Enyuumba ya 
Nasaae yasihiriswa, ni husiibaanga mu mwoosi kwa hataanu koti lu hwamenya 
ni huholaanga hulw'emyaaka emiingi bulaanu kose?” 

4Yino niyo emboosi y'Omwaami eyanjichira. 

5Yaboola ati, “Boolera abaandu bomu syaalo muno neende abalaamisi oti koti lu 
basiibaanga haandi nibalira mu mwoosi kwa hataanu haandi neende mu kwa 
hataanu-na-habiri ohumalaho emyoosi kino amahumi kataanu-na-kabiri 
emilaamba (70), haba sibyamberesaanga oluyaali daawe. 

6Mani koti lu balichaanga haandi bang'wa, byalichiingi sa hu hweeyikusa 
abeene.” 

7Sino nisyo esiindu si Omwaami yaboola ohubitira mu banabbi bahale, mu biha 
bi Yerusalemu yali ni yahulaahulana, haandi niyeechulamo abaandu, haandi 
abaandu baandi nibamenya ataali mu biko byebodoohania ebiko bihunuufu, nae 

kata neende mu bituundu by'esyaalo esyo ebiri emwaalo, haandi kata neende 
mu nandaalira w'ebigulu biri emuumbo. 

Obutawulira, butulirimo ohwiiruhira eyale 

8Omwaami yaamberesa emboosi yino eyichiira Sakaria. 

9“Hale-na-ahaandi, ‘Ese ndaberesa abaandu baange ebilagiro, ewe ohoyere 
ohubona oti obwadyeeri buholwa, haandi muhoyere ohweekesa esisa neende 
esasaakisi eyiri buli muundu. 

10Mutafwiinyiriraanga abahasi bafwiire, abaana balehwa, abateende 
babamenyamo, kata sa neende buli muundu yeesi odaha obuhoonyi. Haandi 
mutahobanaanga.’ ” 

11“Nae abaandu beehoonyera sa obutawulira mani baahaya ohutekeeresa. 
Benyiira sa 

12mani boomya emyooyo kyaabwe koti olwaanda. Mani koti lu bali nibatachia 
ohutekeeresa enjekesa yi ndabatumira ohubitira mu banabbi bali ni bamenyao 
hale, ndanyoolera muno. 

13Mani koti lu bahaya ohutekeeresa nindali niinomanoma, syesi ndahaya 
ohubakobolamo nibalaama. 

14Koti esifuusye, ese ndabeeya sa ndaabamalao, baachia baamenyaanga mu 
byaalo biteende. Mani esyaalo silai sino syalehwa syeehola ekuunda, yaabulao 
oyo yeesi osimenyamo.” 

Sekaria 8 

Omwaami asuubisa ohukobosa Yerusalemu buyaaha 

1Omwaami w'Obunyala yaamberesa emboosi yino yichiire Sakaria, 

2“Ese ndahekoomba luleeyi ohuhoonya Yerusalemu ohweema hu buheeri 
bwaange buungi muno eyiri abaandu b'esiko esyo, obuheeri bwakera ese 
ndanyoolerera abasuku basyo.” 

3“Ese sakira, njia ohukobola mu Yerusalemu, esiko sihunuufu syaange 
syoolerefu esyo, mani menye mu bweene omwo. Sicha ohumanyihana koti esiko 
sihunuufu syeesikwa, mani esigulu sy'Omwaami w'Obunyala sichia 
ohumanyihana koti esigulu syoolerefu. 

4Ehabi liindi haandi abasaacha bakofu neende abahasi bakofu, abakofula bediira 
hu midiiro nibakeenda, bachia ohunyolehanaanga nibehaale mu bipaapi 
by'esiko sihunuufu esyo. 

5Haandi amakira kasyo kachia ohwiichulamo abasyaani neende abahaana ni 
babaya. 

6“Sino siinyala ohuba nisibonehana koti esitanyaliha eyiri ebyaalo byadoong'ao, 
nae haba si sidinyu yi ndi daawe. 

7Ese njia ohununula abaandu baange ohutula mu byaalo bi bairwaangamo, 

8mani mbakobose engo ohutula ebukwe neende emuumbo, bamenyeenge mu 
Yerusalemu. Bachia ohubechaanga abaandu baange, nae ese njia ohubechaanga 
Nasaae waabwe, ni mbatuka neende obweesikwa haandi neende obuhoyera.” 

9“Mugume! Mbao bulaanu muli ohuwuliraanga emboosi nasilala neende echio 
chi banabbi balomalomaanga mu siha si musiingi kwali ni kuyabirwamo, 
ohwoombaha buyaaha Enyuumba ya Nasaae njaaha.” 

10“Esiha syeene esyo ni syali nisisisiiri ohwoola, abulao oyo yeesi owali 
naanyalaangaho ohupakasa kata sa abaandu, kata sa ebisolo, haandi abulao oyo 
yeesi owali naabula omusuku. Ese ndali ni ndakaluuhania buli muundu yaatula 
hu waasye. 

11Nae ese bulaanu ndi ohudiira abo abawoniao ab'esyaalo sino mu ngira 
yikabuhaane. 

12Bulaanu bachia ohutakaanga ebimera byaabwe nibali mu muleembe. 
Emisabbiibbu kyaabwe kichia ohwamaanga emisabbiibbu kyakyo, eloba lyosi 
lichia ohutulaangamo ebimera, haandi efula yicha ohubechaanga eyimala. Ese 
mweene niise ochia ohuberesaanga ehabi chino abaandu b'esyaalo syaange abo 
abachia ohuwonao. 

13Eng'we abaandu ba Yuda neende aba Yisiraeli! Hale abateende bebwaabaanga 
abasyaabwe nibaboola bati, ‘Ohusihirira huhoya hwaahukwaaho ohuli koti 
ohwakwa hu Yuda neende Yisiraeli!’ Nae kata katyo ese njia ohubawonia, mani 
hu baandu bateende abo banyale ohuboolanira abeene-na-beene bati, ‘Ewe 
ohoya wanyoola ehabi chiri koti echeeha hu Yuda neende Yisiraeli!’ Mani sakira 
ewe lema omwooyo ohaye ohutya.” 

14Omwaami w'Obunyala aboola ati, “Bakuuka yeeng'we nibanyoolesa, ese 
ndabatekehera ohusihirira hubooleho, haandi mani ndaahaya ohukaluuhaniaho 
ebibaaso, ohwoola lu ndooseresa abweene endekeha yaange. 

15Nae bulaanu, ese ndi ohutekeha ohuberesa ehabi abaandu ba Yerusalemu 
neende aba Yuda. Mani mutatichaanga daawe. 

16Mani bino nibyo ebiindu bi muhoyere ohuhola: Lomalomeenge obwadyeeri 
eyiri abasyeeng'we. Nimuli mu siina sy'amalako holeenge ebihoyera 
byoong'ene, ebinyala ohuleetao omuleembe. 

17Mutatekehaanga engira chinyayaala abasyeeng'we. Mutatusaanga obuloli 
butahoyera ni mweechubire. Ese ndasyuula obubacha, ohuhola ebitachiana, 
neende embaanga.” 

18Omwaami w'Obunyala bwoosi haandi yababeresa Sakaria emboosi yino yiti: 

19“Ebisiibo bibechaangao mu mwoosi kwa hane, okwa hataanu-na-habiri, alala 
neende omwoosi kw'ehumi bichia ohuhuswaanga koti ebidyaalo by'ohweehoya 
neende ohwesangaasa hw'abaandu ba Yuda. Muhoyere ohuheeraanga 
obwadyeeri neende omuleembe.” 

20Omwaami w'Obunyala aboola ati, “Esiha sichia ohwoola, si baandu ohutula mu 
biko bihunuufu bachia ohweyunaanga nibeecha mu Yerusalemu. 

21Abo ohutulaanga mu siko sihunuufu silala, bachia ohubooleraanga abo abali 
mu siindi bati, ‘Efwe huchia ohwiinamiraanga Omwaami w'Obunyala bwoosi, 
haandi ohumwekweedaanga ehabi chiae. Eng'we mwesi mwiiche huchiaane!’ 

22Abaandu baangi muno, haandi ebyaalo by'obunyala buungi, bicha 
ohwanguyaanga ohwiicha mu Yerusalemu ohwiinamiraanga Omwaami 
w'Obunyala bwoosi, haandi ohumwekweedaanga babe ehabi chiae. 

23Mu ndaalo cheene echio, abaandu bateende ehumi abalaamba bachia 
ohwebuungaanga hu muundu Muyudaaya mulala nibaboola bati, ‘Efwe hudaha 
hukabaneho hu musaara kweeng'we, olwohuba huwuliire huti Nasaae ali 
naang'we.’ ” 

Sekaria 9 

Ohuheengera ebyaalo bibebodohaanie omusaango 

1   Yino niyo emboosi y'Omwaami: Yamala ohuheengao ohusaandya esyaalo sya 
Haduraaki neende esiko sihuluundu sya Damasiko. Haba si nono chia Yisiraeli 
choong'ene nae kata neende esiko sihunuufu sya Siria syosi sy'Omwaami nisyo. 

2Hamati, esisibirana neende Hadiraki, syosi syae nisyo, haandi kata neende 
ebiko bihunuufu bya Tiiro neende Sidoni, alala neende amakesi kabyo keene. 

3Tiiro syamala ohweyoombahiraho engoba, haandi syabuunga ebituuli 
by'efeesa neende esaabbu byadabaadaba koti ebikoha! 

4Nae Omwaami achia ohumalao buli siindu sisiri nasyio. Achia ohusukuna 
obuyiinda bu siri nasyo mu nyaanja, mani esiko sihunuufu syasyo sisaambwe 
siweere aasi. 

5 Esiko sihunuufu sya Asikelooni sichia ohubona sityo mani sitye. Esiko 
sihunuufu sya Gasa syosi sichia ohubona sityo mani sichuunwe ebilulu. Nilwo lu 
Ekironi, alala neende ebisuubirwa byasyo bicha ohusakuulibwa. Gasa sichia 
ohusuba omutuki wasyo, nae Asikelooni sichia ohuwuuywamo. 

6Abaandu b'amabaanga kachookanire bachia ohumenyaanga mu Asidoodi. 
Omwaami aboola, “Ese njia ohunyisa Abafilisiti b'esuunga bano boosi. 



1862 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Haba sibacha ohunyala ohulichaangaho enyama yirimo amabaanga daawe, 
kata neende ebyohulya byasirwa biindi byoosi daawe. Abo boosi abawoniao 
bachia ohuba balala hu baandu baange mani babe koti enyuumba ndala mu nono 
ya Yuda. Ekironi syosi sichia ohuba silala hu baandu baange, koti sa Abayebbusi 
bali. 

8Ese njia ohuliinda esyaalo syaange esyo, mani ngaire amaye koosi ohunyala 
ohusihalakaniamo. Ese haba siinja ohukanyaho abeeti boosi 
ohufwiinyiriraangaho abaandu baange haandi daawe. Ese malire ohubona koti 
lu baange basaandire.” 

Omutuki w'endaalo chiichayo 

9  Mweehoye, mweehoye, eng'we abaandu ba Siyooni! Mwehuume neende 
esangaalo, eng'we abaandu ba Yerusalemu! Tingaale, omutuki weeng'we ali 
ohwiicha yi muli! Ali ohwiicha koti omuyiingiri haandi koti omuhiri, nae 
omuloonga haandi oniinire hu suhiri hu suhiri ndoto, emoosi y'esuhiri. 

10  Omwaami aboola ati, “Ese njia ohutusa ebigaari bilwaana ebiita mu Yisiraeli 
yoosi haandi mbukule efaraasi choosi njituse mu Yerusalemu; obuyiingo 
bwehoonyerwaanga mu biita buchia ohunyaaswa. Omutuki weeng'we niye 
ochia ohuleetaangao omuleembe mu byaalo bikabuhaane; achia ohutuka 
ohutulira elalira hu nyaanja ndala ohwoolera elalira hu nyaanja yiindi, ohutulira 
elalira hu Mwaalo kwa Ewufuraate ohwoolera elalira yi syaalo syaakama.” 

Ohukoboswa buyaaha hw'Abaandu ba Nasaae 

11  Omwaami aboola ati, “Ohweema hu ndagaano yaange naawe eyasiirwa 
neende amabaanga k'ebiyaanwa, ese njia ohuboololaanga abaandu beeng'we 
babe abalehuule abalehuule ohutula hu buko bubulamo amaachi 
obw'obwiiruhiro. 

12Kobole engo, eng'we abeeruhi bulaanu abalihoomo esuubi; kobole mu 
bumenyo bweeng'we bw'omuleembe. Bulaanu ese ndi ohuhuboolera endi ese 
njia ohuhwetuungiraho amahabi kabiri neende ehabi hu biindu byoosi bi 
wasaandisirwamo. 

13Ese njia ohwehoonyera Yuda koti oluyiingo lw'omunamaye nae Yisiraeli koti 
obusaale. Ese njia ohwehoonyera abasaacha ba Siyooni koti olugaanga, 
ohulwaania abasaacha b'Ebugiriki.” 

14Omwaami achia ohuboneheraanga hu baandu bae; achia ohulasaanga 
obusaale bwae koti olumesu. Omwaami achia ohuubba eturumbete; Omwaami 
w'Obunyala achia ohuhuumbiraanga mu bifuusye bitulira emwaalo w'esyaalo. 

15Omwaami w'Obunyala bwoosi achia ohulwaaniriraanga abaandu bae, mani 
banyale ohusihirisaanga abasuku baabwe. Bachia ohuyokeraanga mu biita koti 
abasaacha bameesi mani beediseenge amabaanga k'abasuku baabwe; mani 

kachia ohuhulukusaanga koti amabaanga k'esiyaanwa akabbwomoolerwe hu 
alutaari ohutula mu bbakuli. 

16Mani oludaalo olwo nilwahoole, Omwaami achia ohuwonia abaandu bae, koti 
sa lu mwaayi yahawonia ebyaayo byae ohutula hu masira. Bachia 
ohumesamesanira mu muhono kwae koti obusaate bw'ekofia y'obutuki. 

17Obulai neende esiiso silai byahaake yeena eby'esyaalo sino! Abaandu baraaga 
bachia ohweemeda ohunyolaanga amaani ohweema hu mere neende efiini ebiri 
mu syaalo omwo. 

Sekaria 10 

Omwaami asuubisa ohununulwa 

1Wekweede Omwaami ahubeeho efula mu toocho ly'omwaaka. Ni Omwaami 
niye oletaanga amaleesi k'efula kata neende olunyirira, ebihola emikuunda ni 
kifwaana bunyaasi eyiri buli muundu. 

2Abaandu baandi beteeba hu biloongaloongwe neende abalakusi, nae 
amakaluso ka banyoola n'obubacha buhaya haandi obusiru buhaya. Abaandi 
mbwe bakalula ebilooto, nabo babakosa sa; ohuguma hu bababeresa hubulamo 
obuhoonyi. Mani abaandu bayikaana buli abuundu koti amakoondi kakotere. 
Bali mu madinyu olwohuba babula omweeresi yeesi. 

3Omwaami aboola ati, “Ese nyoolereere muno abaandu bateende abo abatuka 
abaandu baange, mani ohwoola njia ohubasaandya. Ngaandi abaandu ba Yuda 
ni abaange, haandi ese mweene Omwaami w'Obunyala, njia ohubaliindaanga. 
Nabo bachia ohubechaanga efaraasi nwaani ch'ebiita ch'amaani chaange. 

4Mu beene abo nimwo omuchia ohutulaanga abatuki, abeemirisi, haandi 
abahoongo bachia ohutukaanga abaandu baange. 

5Abaandu ba Yuda bachia ohubechaanga abayiingiri koti sa abanamaye 
abaseenakira abasuku baabwe mu madosi kohu makira. Bachia ohulwaanaanga 
batyo hulwohuba Omwaami achia ohubechaanga nabo, mani banyaleenge 
ohuyiingira kata abasuku balwaanira efaraasi.” 

6Ese mweene niise ochia ohuholaanga abaandu ba Yuda babecheenge neende 
amaani katyo; Njia ohununula abaandu ba Yisiraeli. Njia ohubakwiira esisa mani 
mbakobose engo boosi alala. Bachia ohufwaana koti abo ba ndali 
nitajwaang'aho daawe. Ese niise Omwaami Nasaae waabwe; mani njia 
ohukobolaanga mu hwekweeda hwaabwe. 

7Abaandu ba Yisiraeli bachia ohunyoola amaani kali koti ak'abanamaye, 
abasangaafu koti abo abamenya nibang'wa efiini. Abeechuhulu baabwe bosi 
bahanyale ohwiichulisaanga obuyiingiri buno mani beehoyereenge ebiindu bi 
Omwaami aba niyahola. 

8“Ese njia ohulaanga abaandu baange mani mbabuuse alala. Njia ohubawonia 
mani mbahole beengiyire elalira koti lu balichiingi hale. 

9Kata neende nindabasalaania baakotera mu byaalo biindi, kata neende nibali 
byaalo by'eyale muno, bachia ohunyala ohunjichulisaanga. Abo alala neende 
abaana baabwe bachia ohuwonao banyale ohukobola engo waabwe alala. 

10Ohutula mu Misiri neende mu Asiria ese njia ohubakobosa engo mbamenyie 
mu syaalo syaabwe syeene. Njia ohubamenyia mu Gileadi neende Lebbanoni 
mwoosi; esyaalo sino syoosi sichia ohwiichulamo abaandu du. 

11Nibahamale ohwaambuha enyaanja y'ebidinyu byaabwe, ese, Omwaami, 
omweene njia ohuhuya hu fwiinda echo, mani olwaalo lw'omwaalo kwa Naili 
lwoomerere. Asiria sy'esuunga sichia ohudiirwa esoni, haandi Misiri esihunuufu 
muno esyo, sichia ohudeembuha sa. 

12Ese njia ohudinyia abaandu baange babeemo amaani; mani baanyinamire 
haandi baatye.” Omwaami niye olomaloome. 

Sekaria 11 

Ohuwaambwa hw'abatuki baalaba 

1Yikulao emilyaango kyao, ewe Lebbanooni, hu muliro kunyale ohusaamba 
nikukwiisira aasi emituumba kyao! 

2Lira mani ochereenjese, eng'we emisaala kya saipuraasi emiseengese kimalire 
ohukwa aasi; emisaala ky'oluyaali ekyo kimalire ohunyaasiha! Lira haandi 
ochereenjese, eng'we emituumba kya Bbasani esichaha syadidya muno esyo 
simalire ohutemwa siwereere aasi. 

3Abeemeresi balirira aakulu mu sibeera; oluyaali lwaabwe lumalire 
ohwaakama! Mani tekeeresaho owulire ohuhuumula hw'edalang'i; esichaha 
sy'edaala lyacho eliri hu lwaasi lwa Yorodaani limalire ohusihiriswa! 

Abaayi babiri 

4Omwaami Nasaae waange yamboleere ati, “Weehole koti omwaayi 
w'amakoondi kachia ohwiitwa. 

5Abeeneko nibo abakeeta mani baabulaho esibonereso syoosi sibanyoola. 
Bakusa enyama mani baamala baboola bati, Omwaami afumisibwe! Efwe huli 
abayiinda! Kata abaayi baako beene bosi sibanyala baakakwiira esisa daawe.” 

6(Omwaami yaboola ati, “Ese siinjia hukwiira omuundu yeesi oli hu syaalo esisa 
daawe. Ese mweene niise ochia ohutechaanga abaandu boosi mu bunyala 
bw'abeemeresi baabwe. Abeemeresi bano nibo abachia ohusakuula esyaalo 
sino, naange siinjia ohusionia ohutula hu bunyala bwaabwe daawe.”) 

7Abo boosi abakulaanga haandi abakusaanga amakoondi nibo 
bandahalaabaniranga, mani ndeehola omwaayi w'amakoondi kali nikachia 
ohwiitwa. Ese ndabukula esaala chibiri: lulala ndalulaanga endi “Embabaasi” 
nae oluundi ndalulaanga “Obulala.” Ndachaaka ohwayaanga amakoondi ako. 

8Ese ndajoong'era abaayi baandi bala badatu, abali nibaasyuula, ndaabeerusa hu 
mulimo boosi mu mwoosi mulala kwoong'ene. 

9Ndaboolera ebyaayo bino endi, “Ese haba siinja hwemeeda ohuba omwaayi 
weeng'we daawe. Leha ako akafwa kafwe sa. Leha abo abahoyere ohusihiriswa 
basihiriswe. Haandi abo abachia ohudoong'ao bachia ohwiitanaanga abeene-hu-
beene.” 

10Bulaanu ese ndeemao ndaabukula olusaala lulaangwa mbwe “Embabaasi” 
mani ndaalufunaka, ohuheengamo Endagaano yi Omwaami yali yahola neende 
ebyaalo byoosi. 

11Mani katyo, Endagaano eyo yaheengwamo hu ludaalo lweene olwo. Abo 
abakulaanga neende abakusaanga amakoondi bali ni baandeereho sa emoni, 
haandi bali nibamanya bati Omwaami naali ohulomalomaanga naabitira mu 
biindu bi ndaholaanga. 

12  Ese ndeemao ndaababoolera endi “Nikali mbwe mujama, muumberese 
omusaara kwaange. Nae nimutadaha, mani mukwedoong'isire sa.” Mani 
baanduunga ebituundu amahumi kadatu eby'efeesa koti omusaara kwaange. 

13Omwaami haandi yamboolera ati, “Ewe bibukule mani obibiihe mu syaaki 
sy'Enyuumba ya Nasaae.” Ndabukula ebituundu amahumi kadatu by'efeesa bira 
obukusi buhiramo bu babaasa bati nibwo obuunjera mani ni mbita mu syaaki 
sy'Enyuumba ya Nasaae. 

14Ndafunaka olusaala lwa habiri, olwo olwali nilulaangwa mbwe “Obulala” mani 
obulala bwa Yuda neende Yisiraeli bwahalihanamo. 

15Omwaami yamboolera ati, “Haandi ehabi liindi, weehole koti omwaayi, nae hu 
luno obe omwaayi musiru. 

16Ese ndata omwaayi wuundi mu bunyala bw'ebyaayo byaange, nae haba 
sahoonyaangaho amakoondi kaange kali ohutiisibwa neende ohusihirira 
daawe; kata haba sakonyaangaho echiba nichikotere daawe, kata ohuleraanga 
echio echiba ni chinyaaliihe daawe, kata ohulisaanga enamu chidaha olya 
daawe. Mubweyaango bw'ebyo, yeedinya ohulichaanga enyama ch'amakoondi 
kahiramo obukinu kata yoola neende ohuchihoboolaangaho ebirekeyi byachio 
byosi. 

17Mani omwaayi mumayaanu oyo chimwaakaanire! Olwohuba yajwaang'a 
amakoondi kae. Ebiita bicha ohumumaliramo elalira amaani kae. Omuhono 

kwae okwo kuchia ohuwololoha, haandi emoni yae y'omuhono musaacha yicha 
ohuwofulira elalira.” 

Sekaria 12 

Ohununulwa hwa Yerusalemu hwiichayo 

1Yino niyo emboosi yidiira hu Yisiraeli eyitula eyiri Omwaami, Omwaami 
wabaamba ekulu, owaloonga esyaalo, haandi owaberesa omuundu obulamu. 
Mani aboola ati, 

2“Ese njia ohuhola Yerusalemu yibe koti esikoombe sy'efiini; ebyaalo biindi 
bisyebodohaanie bicha ohwechaaka mani bidamaana koti abaandu bameerere. 
Mani nibachia ohuboola mbwe bawaamba Yerusalemu esyo, ebiko bihunuufu 
bya Yuda bidoong'ere byosi biba byahawaambwe. 

3Mani esiha esyo nisyahoole, ese njia ohuhola Yerusalemu sibe koti ekina esito 
mani buli syaalo sichia ohuteemaangaho ohulikiinga esyeene sichia 
ohunyaalihaanga sa esyeene. Ebyaalo biindi byoosi ebyomu syaalo muno bicha 
ohwambaania alala amaye kabyo mbwe hu binyale ohusiseeta. 

4Esiha syeene esyo, ese njia ohuteengya efaraasi chaabwe choosi mani hole 
abeerusi bachio boosi balaluhe. Ese njia ohubaliiraanga abaandu ba Yuda, nae 
njia ohuwofusa efaraasi ch'abasuku baabwe. 

5Ao niwo yi nono cha Yuda choosi chichia ohuboolanira echeene chiti, 
‘Omwaami Nasaae ow'Obunyala bwoosi niye oberesaanga abaandu bae amaani 
abamenya mu Yerusalemu.’ ” 

6“Esiha esyo ese njia ohuhola enono chia Yuda chibe koti omuliro kweereba mu 
sichaha haandi koti okuli mu mukuunda kw'emere yaangaale, mani basihirise 
ebyaalo byoosi ebisyebodohaanie. Nae abaandu ba Yerusalemu bachia 
ohudoong'a sa nibali mu muleembe mu siko sihunuufu esyo.” 

7“Ese Omwaami njia ohutaangira ohuberesa amaye ka Yuda obuyiingiri, hu 
bulaanu oluyaali lu beechuhulu ba Daudi, alala neende abaandu baandi bali mu 
Yerusalemu bachia ohunyoola lunyale ohuba oluhoongo luhiraho olw'esituundu 
sidoong'ereo sya Yuda. 

8Esiha syeene esyo, Omwaami achia ohulwaanira abo abamenya mu 
Yerusalemu, mani kata oyo ohiramo obukata achia ohuba neende amaani 
akaaka neende aka Daudi kali. Abeechuhulu ba Daudi bachia ohubeemiriraanga 
koti malaika w'Omwaami, haandi koti Nasaae mweene. 

9Esiha syeene esyo, ese njia ohusihirisa buli syaalo sichia ohutemaangaho 
ohuseeta Yerusalemu.” 

10   “Ese njia ohwiichusa abeechuhulu ba Daudi alala neende abaandu baandi ba 
Yerusalemu neende mwooyo w'esisa, haandi mwooyo w'ohulaamaanga. Bachia 

ohwewuunjaanga oyo yi bafumita yaafwa, mani bamulire koti abo abalira 
omwaana mudeerwa. Bachia ohulira ebilulu, koti abo abalira omwaana 
mudeerwa wa ng'ina, koti abo abafwiriirwe omwaana waamberi musyaani. 

11Esiha syeene esyo ohulira mu Yerusalemu huchia ohuba ohubitiirifu koti ohwa 
nasaae Hadadi Rimooni mu sipaapi sya Megido. 

12Esyaalo syoosi sichia ohulira, buli daala lyosi lyoong'ene; edaala ly'enyuumba 
ya Daudi lyosi lyoong'ene; haandi abahasi baabwe bosi boong'ene; edaala lya 
Natani lyosi lyoong'ene, haandi kata abahasi baabwe bosi boong'ene; 

13edaala ly'enono ya Leefi yosi yoong'ene, haandi abahasi baabwe bosi 
boong'ene; edaala ly'Abasimei lyosi lyoong'ene, haandi abahasi baabwe bosi 
boong'ene; 

14haandi amadaala koosi akadoong'ao buli litula lyoong'ene, haandi abahasi 
baabwe boong'ene.” 

Sekaria 13 

1Omwaami w'Obunyala aboola ati, “Esiha esyo nisyahoole, esulo 
yahatuumbulwe ohudiinyaanga abeechuhulu ba Daudi, haandu ba Yerusalemu 
ohubakabulaanga ohutula hu byonoono byaabwe haandi neende obudaamba. 

2Esiha syeene esyo, ese njia ohutusao ameeta k'ebiloongaloongwe byoosi mu 
syaalo muno, mani abuleo oyo yeesi ochia ohunyala ohukechulisaangaho daawe. 
Ese njia ohumalao oyo yeesi ochia ohwelangaanga mbwe ali omunabbi, haandi 
maleo neende obwekoombi bw'ohwiinamiraanga ebiloongaloongwe bwoosi. 

3Mani niyibaayo oyo yeesi ochia ohuwaanda hu huholaanga obunabbi, 
laatang'ene mweene neende ng'ina mweene nibo abachia 
ohumutuumbuliraanga bati ahoyere ohwiitwa sa, ohweema hu hubolaanga 
mbwe ali ohulomalomaanga emboosi y'Omwaami, nihane alomalomeenge sa 
obubacha bwae obweene. Nikali mbwe achia ohuholaanga sa obunabbi, 
laatang'ene mweene neende ng'ina mweene nibo abachia 
ohumweefumitiraanga afwe. 

4Esiha syeene esyo nisyahoole, abulao omunabbi yeesi ochia ohwesungiraanga 
muhuboneherwa hwae hwoosi, kata sa ohweeholaho koti omunabbi, haandi 
kata neende ohwefwalaanga amaganjuula k'obunabbi mbwe hu anyaleenge 
ohubachaanga abaandu. 

5Mubweyaango obwo, achia ohubolaanga ati, ‘Ese haba si ndi omunabbi daawe. 
Ese ndi sa omulimi mani ndahalimanaanga sa eloba lyaange endaalo choosi 
ech'obulamu bwaange.’ 

6Mani niyibaayo oyo yeesi onyala ohumuteeba ati, ‘Nae amakoonjo kahuli hu 
sirifu hwao ohwo nako ka siina syeene’ nae aba achia ohumukobolaangamo ati, 
‘Ese ndakanyoolera mu nyuumba y'omwiicha waange.’ ” 

Esilagiro sy'ohwiita omwaayi wa Nasaae 

7 Omwaami w'Obunyala bwoosi aboola ati, “Ewe simuha, ewe olugaanga mani 
oseete omwaayi oyo owunjairaanga! Mwiite, mani amakoondi kasalaane. Ese 
njia ohuseeta abaandu baange 

8mani mu syaalo muno mwoosi, ebituundu bibiri hu bidatu by'abaandu bachia 
ohufwa. 

9Mani naange male heme esituundu silala hu bidatu esinaba nisidoong'ereo, 
mani mba chweenule koti lu feesa yichwenulwaanga neende omuliro. Ese njia 
ohubateeema koti sa esaabbu yitemwaanga. Mani hu banyale ohunaamaanga, 
mani naange nyaleenge ohubakobolaangamo koti lu badaha. Njia ohubaboolera 
endi, abo baandu baange nibo, mani nabo beeyame bati ese ndi Nasaae 
waabwe.” 

Sekaria 14 

Yerusalemu neende ebyaalo biindi 

1Ludaalo lu Omwaami yaheehalireho ohuheenga emisaango luli aambi. Olwo 
nilwo lu Yerusalemu sichia ohuyaaywa, mani ebiyaayirwe bikabanwe 
n'oteereho emoni chao. 

2Omwaami achia ohuleeta ebyaalo byoosi alala bilwaanie Yerusalemu. Esiko 
sihunuufu sino sichia ohubukulwa, enyuumba chiyaaywe, haandi abahasi 
bakwiibweho. Esituundu sy'abaandu bachia ohuchia mu bwiiruhiro, nae 
abadoong'ereo haba sibachia hutuswa mu siko omwo daawe. 

3Ao niwo yi Omwaami achia ohutulira erwaanyi mani achaake ohulwaania 
ebyaalo biindi ebyo koti lu yali ni yabilwaaniaho hale. 

4Esiha syeene esyo, achia ohusiingira mani yeeme hu Lugulu lw'Emiseituuni, 
oluli ebukwe wa Yerusalemu. Oluguli lw'Emiseituuni olwo luchia 
ohwaadihanamo habiri ohuchaakira ebukwe ohwoolera elalira emuumbo mani 
luhole ehooho ebaambali muno. Esituundu sy'olugulu olwo sichia ohusudisibwa 
emukulu, nae esituundu siindi sisudisibwe emwaalo. 

5Mani eng'we muchia ohweyibira mu hooho lyeene lino elikabuhaniamo olugulu 
luno mu mahabi kabiri. Mwesi muchia ohweyiruhira koti sa lu bakuuka 
yeeng'we bahola lu ohuteengereha hw'esyaalo hwahabeeo mu ndaalo cha 
Omutuki Wusia owa Yuda. Omwaami Nasaae waange achia ohwiicha, niyeecha 
neende bamalaika boosi nibali alala nae. 

6Esiha esyo nisyahoole, siyicha hubechaangao etoocho kata sa omunyiti, 

7kata sa esiirima. Eyo yicha ohubechaangayo sa omubasu kwoong'ene, kata 
neende mu siro. Esiha si sino syahabeere sityo haba sisimanyihaaneho eyiri 
omuundu yeesi ohutusaho Omwaami yeeng'ene. 

8 Oludaalo olwo nilwahoole, amaachi malayi kachia ohuchaaka 
ohuhulukusaanga nikatula mu Yerusalemu, esituundu syakwo nisichiira eyiri 
Enyaanja y'Omuunyu, nae esituundu siindi nasyo nisichiira eyiri Enyaanja 
Hoongo ya Mediterania. Omwaalo okwo kuchia ohunyala ohuhulukusa 
ohumalaho esiha sy'omwaaka mulala omulaamba, mu biha by'esiminyu neende 
ebiha by'etoocho. 

9Ao niwo yi Omwaami achia ohubeera omutuki wohu syaalo huno hwoosi; buli 
muundu achia ohumwiinamiraanga koti owiinamira Nasaae, mani bamumanye 
neende eliita nasilala elyo. 

10Esituundu sy'esyaalo esyo syoosi, ohutulira elalira hu Gebba emukulu bweene 
ohwoolera elalira hu Rimoni emwaalo bweene, bicha ohuba esipaapi 
sy'akanilira. Yerusalemu nasyo sichia ohuhuuliha sibe aakulu w'esyaalo 
sisyebodohaanie; esiko esyo sichia ohunyala ohutulira hu Siruwa sya 
Bbenjamini ohwoolera elalira hu Siruwa syoohu Soonda, eyo yi siruwa sihale 
syalichiingi, haandi ohutulira elalira hu Munaara kwa Hananeeli ohwoolera 
elalira hu bihunyiro by'efiini by'obwaami. 

11Mani abaandu boosi bachia ohumenyaanga omwo mu muleembe, nibatatya 
ohusihirira. 

12Omwaami achia ohuleeta oluumbe lutiisa hu byaalo byoosi ebichia 
ohulwaaniaanga Yerusalemu ebiita. Enyama chichia ohubuleeraanga sa hu 
mibiri kyaabwe nibasisiiri abalamu; emoni chaabwe neende enimi chaabwe 
chichia ohubolaanga sa. 

13Esiha syeene esyo, Omwaami achia ohubahola batabuhe haandi baticheenge 
ohwoola lu buli muundu achia ohukwichaanga hu muundu oli aambi nae mani 
achaaka ohulwaanakana nae. 

14Abaandu ba Yuda bachia ohulwaanilira Yersaalemu neende amaani. Bachia 
ohuyira obuyiinda bw'ebyaalo biindi byoosi koti ebipeeye; esaabbu, efeesa, 
neende eby'efwaalo mu buungi. 

15Oluumbe lw'amatiichasi olwo luchia ohudiira kata neende efaraasi, esuhiri 
njere, engamia, kata esuhiri neende hu bisolo byoosi ebiri mu kaambi 
ch'abasuku. 

16 Mani bulaanu, hu abo boosi abachia ohuwonamo ohutula mu byaalo byali ni 
byaseetaho Yerusalemu banyale ohuchichaangayo lulala hu buli mwaaka 
ohwiinamiraanga Omwaami w'Obunyala bwoosi koti niye omutuki waabwe, 
haandi neende ohuhusaanga Esidyaalo by'Ebikaali. 

17Mani nikali mbwe abaao esyaalo syoosi esichia ohuhaya ohuchichaanga 
haandi neende ohwiinamiraanga Omwaami w'Obunyala bwoosi koti omutuki, 
abulao efula yoosi eyichia ohudonyaangaho hu loba lyasyo daawe. 

18Nae nikali mbwe Abamisiri bosi bahaya ohuhusaanga Esidyaalo sy'Ebikaali, 
mani baba bachia ohudirwaanga neende oluumbe luli lutyo lu Omwaami 
mweene achia ohubechaanga naatumire eyiri buli syaalo esiba sinahayaanga 
ohuchichaanga ebweene eyo. 

19Sino nisyo esibonereso sichia ohukwa hu Misiri haandi neende hu byaalo 
biindi nikali mbwe bichia ohuhaya ohuhusaanga Esidyaalo sy'Ebikaali. 

20Esiha syeene esyo, endeke ch'efaraasi chichia ohusatwaangaho emboosi chino 
mbwe, “Yayaanwayo eyiri Omwaami.” Ebideeherwangaho ebyomu Nyuumba ya 
Nasaae bichia ohubechaanga ebilafu koti sa ebbakuli chalichiingi mu moni 
w'alutaari. 

21Buli siindu sideeherwaangaho mu Yerusalemu kata neende mu Yuda bichia 
ohukabulwaanga endulo byehoonyerweenge mu hwiinamiraanga Omwaami 
w'Obunyala bwoosi. Abaandu bayanaanga ebiyaanwa baba bachia 
ohubyehoonyeraanga nibadeeha enyama y'ebiyaanwa ebyo. Esiha esyo 
nisyoola, eyo haba siyichia ohubechaangao omuchurusi yeesi mu Nyuumba ya 
Nasaae w'Obunyala bwoosi. 

Malaki 

Malaki 1 

1Yino niyo emboosi yi Omwaami yaberesa Malaki ohuboolera Abaisiraeli. 

Obuheeri bw'Omwaami hu Yisiraeli 

2   Omwaami aboolera abaandu bae ati, “Ndabaheera endaalo choosi.” Nae 
eng'we muteeba muti: “Watuheera otye?” Esau neende Yakobbo bali ab'enda 
ndala. Nae ndadaha Yakobbo 

3nae ndasyuula Esau. Ebigulu bya Esau ndabihola ekuunda mani niimbiberesa 
amabbwe komu siparara. 

4Nae abeechuhulu b'Esau, Abaedomu, nibaboola bati, “Hwasihiriswa, nae huchia 
ohwoombaha buyaaha ebiko byasihirira,” Omwaami w'Obunyala aboola ati, 
“Lehe boombahe, nae njia ohubirikula-likulao.” Bachia ohulaangaangwa bati, 
“Esyaalo syonoona,” haandi bati, “Abaandu ba Omwaami yanyoolerera endaalo 
choosi.” 

5Abaisiraeli bahabone sino, mani bahaboole bati, “Omwaami muhunuufu kata 
erwaanyi w'esyaalo sya Yisiraeli.” 

Omwaami yoolobya Abalaamisi 

6Omwaami w'Obunyala aboleere eng'we abalaamisi, ati, “Omwaami yeesa 
oluyaali mu laatang'ene, haandi omuhalaabani yeesa oluyaali mu mwaami wae.” 
Mani ni ndi laata yeeng'we, oluyaali lwaange luli yeena? Haandi ni ndi Omwaami 
weeng'we, oluyaali lwaange luli yeena? Mulekeresa, nae muteeba muti, 
“Hulekeeresa eliita lyao hutye?” 

7Muundekeresa olwohuba muyaana hu alutaari yaange eby'omusiro. Nae 
muteeba muti, “Hubiholere eby'omusiro hutye?” Mubiholere eby'omusiro 
olwohuba muboola muti, “Emeesa y'Omwaami haba si y'oluyaali daawe.” 

8Nimuleeta esolo chawofula ohuyaana, mubaasa muti esyo haba si sibi? Haandi 
nimuyaana esolo chalema oba endwaae, mubaasa muti esyo haba si sibi? Mani 
esolo koti echio nimuchiyaanira gaafana weeng'we, mubaasa muti 
anabasangaalira oba yabasiima? Omwaami w'Obunyala nilwo lu ateeba. 

9Mani bulaanu eng'we abalaamisi, mwekongooye Nasaae atukwiire esisa. Mani 
neende ebiyaanwa bifwaana biti ohutula mu mahono keeng'we, mubaasa muti 
Nasaae anyala yabakwiira esisa? Omwaami nilwo lu aboola. 

10Omwaami w'Obunyala aboola ati: “Yiba niyiriyo mulala hweeng'we onyala 
ohwiikalao enjiki ch'enyuumba yaange, mani mwahaya ohwaadusa omuliro hu 
alutaari yaange bihaya! Haba siibasangaaliraho kata nabudiidi daawe, haandi 
siinjia husiima ebiyaanwa bi munyaanira. 

11Olwohuba ohutula ebukwe ohwoola emuumbo, abaandu boosi baanjisamo 
oluyaali. Haandi buli abuundu, banioohesa obubbaani haandi bayaana 
ebiyaanwa byoolerefu. Boosi baanjisamo oluyaali.” 

12Nae eng'we muundekeresa, mani nimuboola muti: “Emeesa y'Omwaami haba 
si y'oluyaali daawe, haandi ebyohulya byahwo bibulamo obuhoonyi.” 

13Muboola muti: “Ebyo byoosi bitujoong'iisye!” Mani nindechusuula, Omwaami 
nilwo lu aboola. Ebisolo bi mwanyaka, oba ebilema, oba ebilwaae, nibyo bi 
muleeta koti ebiyaanwa byeeng'we. Mubaasa muti nyala ohubisiima? Omwaami 
nilwo lu ateeba. 

14Omulichaki oyo, oweyama ohuumberesa esurusi yae endai ohutula mu byaayo 
byae, nae mani niyanyaanira eyalema, alibwaabwa. Olwohuba Ese ndi Omutuki 
muhunuufu, haandi abaandu bomu byaalo byoosi baanjisamo oluyaali. 
Omwaami nilwo lu aboola. 

Malaki 2 

1Omwaami w'Obunyala aboola ati: “Bulaanu, eng'we abalaamisi, sino nisyo 
esilagiro si mbaberesa.” 

2Omwaami aboola ati: “Nimuhaya ohuwulira, nimuhaya ohuta omwooyo 
muhuunjisamo oluyaali, ao mani njia ohubaleetaho esibwaabo haandi njia 
ohuleeta esibwaabo hu buli siindu silai si muhola ohubahoonya.” Olwohuba 
haba simudeeba hu silagiro syaange daawe. 

3Bone, njia ohusaandya abaana beeng'we, mani mbahe obuse mu bweeni 
bwaabwe, obuse bw'ebisolo bi bayaana, mani mbatuseo alala neende obuse 
obwo. 

4Ao mani niwo yimwahamanyire muti Niise owababeresa esilagiro sino, muti 
endagaano yi ndahola neende Leefi lihae ohufunakwa sa daawe. 

5Endagaano yaange neende Leefi, yali ey'obulamu neende omuleembe. Mani 
ndababeresa hu banyale ohuunjisamo oluyaali. Mu biha ebyo baanjisaangamo 
oluyaali haandi batya eliita lyaange. 

6Beekesaanga ebyadyeeri haandi haba sibalomalomaanga eby'obubacha daawe. 
Babechaanga alala naange mu muleembe neende mu buluungifu, haandi 
bakairaanga abaandu baangi ohwonoona. 

7Olwohuba ni omulimo kw'omulaamisi ohweekesa abaandu bamanye esihoyera 
ohuholwaanga. Haandi abaandu bahachireenge yi bali ohweeka bi ndaha 
bahole. Olwohuba abalaamisi nibo bawamwaanda b'Omwaami w'Obunyala. 

8Nae eng'we abalaamisi, mutulire hu ngira yadyeeri. Enjekesa yeeng'we 
yikerere abaandu baangi baaholaanga ebyonoono. Muhalaake endagaano yi 
ndahola neende Leefi, Omwaami w'Obunyala nilwo lu aboola. 

9Mani sakira mbaholere abaandu b'aasi muno haandi mbalekeeresa muno 
olwohuba haba simuhola bi mbalagira, nimweekesa abaandu baange 
eby'ohuhola, haba simudiira buli muundu nasilala. 

Obutaali obweesikwa bw'abaandu eyiri Nasaae 

10Fweesi haba sihuli neende laata yeefwe mulala? Nasaae watuloonga haba saali 
mulala? Mani lwasiina hulekeeresa endagaano eyiri abasyeefwe? Lwasiina 
hulekeeresa endagaano ya bakuuka yeefwe? 

11Abaandu bomu Buyudaaya beeholere abebachirisi, mani nibahola 
esy'omusiro mu Yerusalemu neende mu Yisiraeli mwoosi. Olwohuba abaandu 
bomu Buyudaaya banyaasire enyuumba yi Omwaami adaha. Badehiisye abahasi 
beenamira banasaae bateende. 

12Buli musaacha owahola esyo, leha Omwaami w'Obunyala amutuse mu 
Baisiraeli, mani ahaye ohufukiirirwa haandi ohweyambaania alala neende 
abaandu beefwe abayaanira Omwaami w'Obunyala ebiyaanwa. 

13Haandi esiindu siindi si muhola nisyo sino. Alutaari y'Omwaami muyichuuse 
neende amasika, nimulira haandi nimweekanyiirisa olwohuba Omwaami haba 
sasisiima haandi yaafukiirira ebiyaanwa bi mumuleetera. 

14Nae mweteeba muti, “Lwasiina haba saabifukiirira?” Haba saabifukiirira 
olwohuba mufunaake endagaano y'ohudeehisania yi mwahola neende abahasi 
bamwadeehia mu buraaga bweeng'we. Nibo abasyeeng'we bamwahola nabo 
endagaano mu moni wa Nasaae muti muchia ohubechaanga abeesikwa nabo. 

15Nasaae haba siniye owaloonga omuundu naali neende omubiri neende 
omwooyo kwobulamu? Mani yekoomba siina syeene? Yekoomba 
ohumwiibulira abaana batya Nasaae. Mani mweliindeenge, abuleo omuundu 
otaali omweesikwa eyiri omuhasi yi yadeehya mu buraaga bwae. 

16Omwaami w'Obunyala haandi Nasaae wa Yisiraeli aboola ati: “Ndasyuula 
ohulehanira elalira hw'abaandu badeehisania, neende omusaacha 
ohubechaanga omwaalaba eyiri omuhasi wae. Mani mweliindeenge, yibuleo 
otaali omweesikwa.” 

Oludaalo lw'ohuheengeraho omusaango luli aambi 

17Mujoong'iise Omwaami neende emboosi cheeng'we chi mulomaloma. Nae 
mweteeba muti: “Humujoong'iise hutye?” Mumujoong'iise nimuboola muti: 
“Buli muundu ohola esyonoono aba omulai mu moni w'Omwaami, haandi 
Omwaami amusangaalira.” Haandi nimweteeba muti: “Omwaami w'obwadyeeri 
ali yeena?” 

Malaki 3 

1 Omwaami w'Obunyala aboola ati: “Bone, mbao nduma wamwaanda waange 
ohundereesera engira, mani Omwaami yi mukoonya achia ohwiicha mu 
nyuumba yae abaandu nibataamanyire daawe. Haandi wamwaanda yimuliinda, 
bone ali ohwiicha ohulaangirira endagaano yaange yiindi.” 

2Nae wiina mweene onyala ohwesimiirisa oludaalo lu yaheechereho? Olwohuba 
ali koti omuliro kusaangulusa ebyuuma, haandi koti esabbuuni yibooseraanga. 

3Yaheehale hu esisaala ohuheenga omusaango, naali koti oyo owoosa haandi 
olabya efeesa. Koti omwiitaanyi w'ebyuuma olabya efeesa neende esaabbu, 
nilwo lu Omwaami yahalabye abaana ba Leefi ohwoola lu bahayaanire 
Omwaami ebiyaanwa bihoyera. 

4Ao mani ebiyaanwa bi baandu bomu Buyudaaya neende abomu Yerusalemu bi 
banayaaneenge eyiri Omwaami byahamusaangaseenge, koti lu byali mu ndaalo 
cha hale. 

5Omwaami w'Obunyala aboola ati: “Mani njia ohusuda aambi naang'we 
ohuheenga omusaango.” Mani mu bwaangu bweene njia ohusaandya abalosi 
neende abacheke, neende abo abechuba eby'obubacha, neende abo abaliichaki 
b'omusaara kw'abahalaabani, neende abo abasaandya abahasi bafwiirwe 
neende bamulehwa, neende abo abanyaka ebiindu bya bawalukeenda, neende 
abo boosi abataanjisamo oluyaali. 

Obuwaani bwa silala sy'ehumi 

6Omwaami w'Obunyala bwoosi aboola ati: “Olwohuba Ese Omwaami haba 
singaluuhanaanga; mani sakira eng'we abeechuhulu ba Yakobbo haba 
simwasihiriswa daawe.” 

7Ohutula mu ndaalo cha bakuuka yeeng'we, mwalehana neende ebilagiro 
byaange haandi haba simubiliindaanga. Mukobole yiindi, mani syeesi njia 
ohukobola yi muli. Nae mundeeba muti, “Hunaahole siina huhwaakobola yooli?” 

8Mani omuundu anyala ohunyaka Nasaae? Nae eng'we muli ohuunyakaho 
ebyaange. Nae muteeba muti, “Huli ohuhunyakaho hutye?” Muunyakaho mu 
ohuwaana silala sy'ehumi neende mu biyaanwa bi muunyaanira. 

9Mubwaabwa neende esibwaabo, olwohuba eng'we esyaalo syoosi muli 
ohunyaka. 

10Muleete esituundu silala sy'ehumi syoosi mu sibiihiro sy'enyuumba yaange, 
mani ebyohulya bimala binyale ohuba mu nyuumba yaange. Mani muteeme 
mubone oba siinjia ohubeekulirao amadirisa k'ekulu mani mbachuheho ehabi 
nyiingi muno. 



1875 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

11Haba siinjia ohuleha eesike ohusihirisa ebirime byeeng'we. Mani 
emisabbiibbu mu ndalo cheeng'we haba sichahahae ohwaama. 

12Ao mani abaandu bomu byaalo byoosi bahabalaange ab'ehabi, olwohuba 
esyaalo syeeng'we syahabe esy'ehabi endaalo choosi. 

Nasaae asuubisa ohukwiira abaandu esisa 

13Omwaami aboola ati: “Muunomanomeho emboosi chitaali endai. Nae muteeba 
muti, huhulomaloomeho bubi hutye?” 

14Muboola muti, “Ohuhalaabanira Nasaae sibula sisihoonya.” Sihoonya siina 
ohuhola bi Omwaami adaha oba ohweekesa huti huli mu ngisa mu moni 
w'Omwaami w'Obunyala? 

15Nae koti lu hubona, abo abehuduumbasa nibo ba balaanga ab'ehabi. Abahola-
mbi haba sibadoong'a ohuba bulai hwoong'ene, nae bateema Nasaae mani 
bahaya ohusaandisibwa. 

16Ao mani abo abatya Omwaami, abeene-na-beene balomaloma nibaboola bati, 
Omwaami yaatekeeresa haandi yaabawulira. Mani mu moni wae yalimo esitabo 
esyandiikwa ohwiichulisaho abo abamutya haandi abamwiisamo oluyaali. 

17Omwaami w'Obunyala aboola ati: “Bahabe abaandu baange beene hu ludaalo 
lu njia ohuholeraho. Njia ohubakwiira esisa koti lu musaacha yahakwiira esisa 
omwaana wae musyaani omuhalaabaniraanga.” 

18Ao mani haandi mwahabone enjawuhana akatikaati w'omuundu muluungifu 
neende omubi, akatikaati w'omuundu ohalaabanira Nasaae neende oyo 
otamuhalaabanira. 

Malaki 4 

Oludaalo lw'Omwaami luli aambi ohwoola 

1Omwaami w'Obunyala aboola ati: “Olwohuba bone, oludaalo luli ohwiicha, 
olwaaduha koti etanuuru, lu abo abehuduumbasa neende abonooni bachia 
ohusambirwaho koti ebikoha. Hu ludaalo olwo, bahasaambwe mani 
basihirisirwe elalira, mani bahaye ohudoong'ao kata esituundu silala.” 

2Nae eng'we abanjisamo oluyaali, obunyala bwaang'we buwonia bwahatuleyo 
koti elyuuba ly'obuluungifu, eliri neende amaani kawonia mu hwaaduha 
hwaalyo. Mwahabe mu muleembe, mani mwaaduumakala koti emoosi ndooto 
mu ehoonge. 

3Hu ludaalo lu ndahaholereho esyo, mwahayiingire ababi, olwohuba 
mwahabaseenakire mu makulu koti abaseenakira ekohe. 

4Mwiichulise ebyo bi omuhalaabani waange Musa yabeekesa koti amalako 
neende ebilagiro, bindamuberesera hu Lugulu lwa Sinai, abiberese Abaisiraeli. 

5 Bone, oludaalo ludinyu lw'Omwaami nilusisiiri ohwoola, njia ohubatumira 
Elija omunabbi. 

6Mani achia ohuleeta alala balataang'ene baana neende abaana baabwe, mani 
haye ohwiichia ohusihirisira elalira esyaalo syae. 

Saamia - Bible - New Testament 

 

 

Matayo 

Matayo 1 

Olunyaali lw'olwiibulo lwa Yesu Kristo 
(Luk 3:23-38) 

1Luno nilwo Olunyaali lw'olwiibulo lwa Yesu Kristo, omwiichuhulu wa Daudi, 
omwiichuhulu wa Abburahamu. 

2Abburahamu, yeebula Yisaka, Yisaka nae yeebula Yakobbo, Yakobbo nae 
yeebula Yuda neende bamwaanang'ina. 

3Yuda yeebula Peresi neende Seera mu Tamari, ng'ina yaabwe. Peresi yeebula 
Hesirooni, Hesirooni nae yeebula Raamu;  

4Raamu nae yeebula Aminadabbu, Aminadabbu nae yeebula Nahasoni, 
Nahasoni nae yeebula Salimoni; 

5Salimoni nae yeebula Bboasi mu Rahabbu, Bboasi nae yesi yeebula Obbedi mu 
Ruusi, Obbedi nae yeebula Yese; 

6Yese nae yeebula Daudi owali Omutuki. Daudi nae yeebula Solomooni mu 
muhasi wali owa Wuria; 

7Solomooni nae yeebula Rehobboamu, Rekobboamu nae yeebula Abbija, Abbija 
nae niyeebula Asa;  

8Asa nae yeebula Yehosafati, Yehosafati nae yeebula Yolaamu. Yolaamu nae 
yeebula Wusia; 

9Wusia nae yeebula Yotamu, Yosamu nae yeebula Ahasi, Ahasi nae yeebula 
Hesekia; 

10Hesekia nae yeebula Manaase, Manaase nae yeebula Amosi. Ebyandiiko 
bihuluundu biindi bisoma biti Amosi nae yeebula Yosia. 

11Yosia nae yeebula Yekonia neende bamwaanang'ina; mani Abaisiraeli 
beemao bayirwa mu buboye e Bbabbilooni. 

12Nibamalire ohuyirwa Bbabbilooni, Yekonia yeebula Seyalitieli, nae Seyalitieli 
yeebula Serubbabbeli, 

13Serubbabbeli nae yeebula Abbiudi, Abbiudi nae yeebula Eliakimu, Eliakimu 
nae yeebula Asori; 

14Asori nae yeebula Sadoki, Sadoki nae yeebula Akimu, Akimu nae yeebula 
Eliudi; 

15Eliudi yeebula Eliasari, Eliasari nae yeebula Matani, Matani nae yeebula 
Yakobbo; 

16Yakobbo nae yeebula Yosefu owali wamwe Maria oweebula Yesu olaangwa 
Kristo. 

17Mani enjibulo chiri ehumi neende chine ohutula hu Abburahamu ohwoola hu 
Daudi. Ohutula hu Daudi ohwoola huwaambwa hu ohuyirwa Bbabbilooni chosi 
chali enjibulo ehumi neende chine. Haandi ohutula hu huyirwa Bbabbilooni 
ohwoola hu hwiibulwa hwa Kristo chosi chali enjibulo ehumi neende chine. 

Ohwiibulwa hwa Yesu Kristo 
(Luk 2:1-7) 

18 Ohwiibulwa hwa Yesu Kristo  hwali huti: Yosefu niyali n'afukiirisaanie 
ohudeehisania neende Maria ng'ina Yesu, nibasisiiri ohubaaho alala, Maria 
yeyakaana nga ali asito ohweema hu maani ka Mwooyo Mwoolerefu. 

19Nae koti Yosefu wamwe yali omuundu muluungifu siyadaha ohuwaambya 
Maria esoni mu baandu mani yaheengawo mu mwooyo kwae ohulehanira 
elalira nae. 

20Nae niyali nasibaasa atyo, malaika w'Omwaami yaamubonehera mu silooto 
yaamuboolera ati, “Yosefu mwaana wa Daudi, otatya ohubukula Maria yaaba 
omuhasi wao. Olwohuba enda eyo haba siyomusaacha daawe. Yayinyoola 
hulw'obunyala bwa Mwooyo Mwoolerefu. 

21Achia ohwiibula omwaana musyaani. Wahamulaange oti Yesu, olwohuba 
niye ochia ohununula abaandu bae ohubatusa mu byonoono byaabwe byoosi.” 

22Bino byoosi byaholehana ohwooseresa emboosi chi Omwaami yalomalomera 
mu munabbi ati: 

23 “Omuhaana muyere osisiiri ohubaaho neende omusaacha yahanyoole 
amabaanga mani yeebula omwaana musyaani owahalaangwe ‘Emanueli’” 
amahuluundu mbwe, (Nasaae ali naafwe.) 

24Yosefu niyasimuha mu ndoolo, yahola koti lu malaika w'Omwaami yali 
amukerakiire. Yosefu yabukula Maria yamuyira yaaba omuhasi wae; 

25 nae haba siyabaaho nae koti omusaacha neende omuhasi ohwoola lu Maria 
yeebula omwaana wae oyo. Yosefu mani n'amulaanga Yesu. 

Matayo 2 

Abakeni ohutula ebukwe 

1Yesu niyamala ohwibulirwa mu Bbetilehemu sya Yudea mu ndaalo 
ch'Omutuki Herode, abasomi baandi, abeeka muno ebidiira hu ng'ining'ini 
batula Ebukwe beecha boola mu Yerusalemu nibateebaanga bati, 

2“Omwaana wibuulwe ohuba omutuki w'Abayudaaya ali yena? Hubweene 
eng'ining'ini yae niyitulire Ebukwe, sakira hwiichire ohumwiinamira.” 

3Omutuki Herode niyawulira atyo, yeyendeherera muno alala neende abaandu 
bomu Yerusalemu bosi. 

4Herode yabuusa alala abalaamisi bahuluundu boosi, alala neende abeekesa 
b'Amalako boosi, mani yabateeba ati, “Mbwe Kristo achia ohwibulirwa yeena?” 

5Nabo bamukobolamo bati, “Mu siko sya Bbetilehemu mu Yudea. Olwohuba 
nilwo lu nabbi yandiika ati: 

6  ‘Ewe Bbetilehemu oli mu syaalo sya Yuda, siniiwe ohiramo obudiidi mu biko 
bihunuufu muno mu syaalo sya Yuda daawe; mani sakira mu ewe nimwo 
omuchia ohutula omweemeresi ochia ohutuka Yisiraeli, abaandu baange.’ ” 

7Mani Herode yalaanga abakeni abo mungiso yemeeda ohubeteebaho ebiha 
byeene bi ng'ining'ini yali niyibaboneheeremo. 

8Yamala yaabatuma Bbetilehemu n'abalagira ati, “Muchie muteeberese bulai 
ebidiira hu mwaana oyo, mwiiche muunjekese, mani syesi njie mwiinamire.” 

9Mani nibawulira batyo bachiiririra neende olukeendo lwaabwe olwo; nibali 
nibakeenda, haandi babona eng'ining'ini yira yi bali babweene Ebukwe; mani 
yabeemirira ohwoola lu yeduungeeresera abuundu yi mwaana oyo yali. 

10Nibabona batyo basangaala beehoya muno! 

11Nibeengira mu nyuumba eyo babona omwaana neende ng'ina Maria, 
basigama bamwiinamira. Baboolola emikaangi kyaabwe baamuberesa 
ebiyaanwa by'esaabbu, obubbaani neende amafuta k'esing'aari siingi neende 
“miira.” 

12Nasaae yabalabulira mu silooto obutakaluhira eyiri Herode ohutusaho 
badiire engira yiindi eyibakalusa ewaabwe. 

Ohwiiruhira Misiri 

13Mani nibamala ohuwaao, Malaika w'Omwaami yabonehera Yosefu mu silooto 
yaamuboolera ati, “Siingira obukule omwaana neende ng'ina mwiiruhire 
Misiri, mube eyo ohwoola lu mweene ndahababoolere endaalo 
ch'ohukoboleramo: Olwohuba manyire endi Herode yeecha ohukiiya omwaana 
oyo naadaha ohumwiita.” 

14Yosefu yabukula omwaana neende ng'ina beeruhira Misiri mu siro syeene 
esyo, 

15yibamala baamenya ohwoola lu Herode yafwiira. Kano kali katyo, hu mboosi 
yi Omwaami yalomalomera mu nabbi yoolerere yiti, “Ndahalaange omwaana 
waange ohutula mu Misiri.” 

Ohwiitwa hw'abaana badoto 

16Herode niyafumbula ati abasaacha bakesi abo bali bamuheengeere amakesi 
k'ohumweyibaho, yanyoolera muno, yatusa elako ly'ohwiita abaana basyaani 
boosi mu Bbetilehemu alala neende ebyaalo byoosi bisibiraane nasyo, 
ohuchaakira hu myaaka kibiri ohwiiha aasi, naaloondakana hu biha bi basaacha 
bakesi bala bali baboneeremo eng'ining'ini. 

17Mani nilwo lu mboosi chi nabbi Yeremia yalomaloma choolererera abweene 
chiti, 

18“Ekono lyawuliiriha mu Rama, ohulira hw'esasaakisi liingi, Rakeeli 
naacherenjesa amasika hulw'abaana bae, nibihaya ohumulemya omwooyo 
olwohuba abaana bae boosi bali bamuweereho.” 

Ohukaluha ohutula Misiri 

19Herode niyamala ohufwa, malaika w'Omwaami yabonehera Yosefu mu 
silooto Misiri, 

20yaamuboolera ati, “Siingira obukule omwaana neende ng'ina mukobole mu 
syaalo sya Yisiraeli olwohuba abo abali nibakiiya ohwiita omwaana bamalire 
ohufwa.” 

21Yosefu yasiingira yaabukula omwaana neende ng'ina baakobola mu syaalo 
sya Yisiraeli. 

22Nae Yosefu niyawulira ati Akelausi niye owakaluha hu sisaala sya Herode 
laatang'ene ohuba omutuki wa Yudea, yaatya muno ohukaluhayo. Nae Nasaae 
yaamukerakira mu silooto, mani yeseenda yachia embeka cha Galilaaya, 

23 nae niyoola eyo, yamenya mu siko silaangwa siti, Nasareeti. Ao nilwo lu bi 
banabbi balomaloma byoolerera biti, “Yahalaangwe Omunasareti.” 

Matayo 3 

Ohuyaala hwa Yowaana omubatiisi 
(Mrk 1:1-8; Luk 3:1-18; Yow 1:19-28) 

1Mu ndaalo echo, Yowaana Omubatiisi yachaaka ohuyalira mu siparara sya 
Yudea n'aboola ati; 

2 “Mweyolobye, olwohuba Obwaami bwo Muukulu buli aambi.” 

3 niye yi nabbi Yisaaya yalomalomaho ati; “Ekono lihuumulira mu siparara liti, 
Mutereese engira y'Omwaami, mukololose emihoosi kyae.” 

4  Ebifwaalo bya Yowaana byalichiingi eby'obwooya bw'engamya neende 
oluhoba lw'eseero mu sibuno. Ebyohulya byae byalichiingi esike neende 
obuuhi bwomu siino. 

5Abaandu beeyihaanga yiyalichingi nibatula Yerusalemu, Yudea neende mu 
bituundu byohu mwaalo kwa Yorodaani. 

6Beechaanga nibeyoloobya ebyonoono byaabwe n'ababatiisira mu mwaalo 
kwa Yorodaani. 

7 Nae Yowaana niyabona Abafarisaayo baangi neende Abasadukaayo bosi 
nibeyiihe ohwiicha yaali mbwe ababatiise, yabateeba ati, “Eng'we abaana 
b'endemo, wiina obabereese amakesi kano akohwewonia etima lya Nasaae eliri 
aambi ohwiicha?” 

8Mani muhoyere muhole ebiholwa byeekesa biti mumalire ohwefunakira 
elalira ebyonoono byeeng'we. 

9 Haandi mutaba nimubaasa sa muti munyala ohunyoola obweyikamo 
nimuboola muti muli abeechuhulu ba Abburahamu. Mbaboolera obwadyeeri 
endi, Nasaae anyala ohubukula amakina kano yaakaholamo abeechuhulu ba 
Abburahamu. 

10 Kata buti embaachi yimalire ohutekehwa: ohutemera emisaala hu misi 
bweene, buli musaala kwoosi okutachia ohwaama ebyaamo bilai kuchia 
ohutemwa kusukunwe mu muliro. 

11“Ese mbabatiisa mu maachi ohweekesa mbwe mu malire ohwefunaka 
ebyonoono by'eng'we; nae yiriyo oyo owunoondaho ochia ohubabatiisa 
neende Mwooyo Mwoolerefu alala neende omuliro. Oyo ahirira elalira ese 
oluyaali, mani sihoyera kata budiidi ohumukiingira ebiraato byae.” 

12Ali neende oluderu mu mahono kae. Achia ohusereechera elalira emere yoosi. 
Achia ohuteera emere ndai mu syaaki, nae omuhuuchi kwoosi achia 
ohukubuusa, amale akusaambire mu muliro kutasima. 

Ohubatiiswa hwa Yesu 
(Mrk 1:9-11; Luk 3:21-22) 

13Mu biha byeene ebyo, Yesu yatula Galilaaya yachia hu mwaalo kwa Yorodaani 
eyiri Yowaana amubatiise. 

14Yowaana yateemaho ohuhaya n'aboola ati, “Niiwe ohoyere ohuumbatiisa nae 
haandi niiwe owiichire yi ndi?” 

15Nae Yesu yamukaluhamo ati, “Ewe leha bibe bityo sa. Olwohuba nilwo 
lweefwe huba fweembi huchia ohwooseresa abweene ohudaha hwa Nasaae.” 

16Yesu niyamala ohubatiiswa sa ati, yatula mu maachi. Esiha syeene esyo ekulu 
lyeekuha  mani yaabona Mwooyo wa Nasaae ofwaana neende eguugu, niyeeha 
naamweemaho. 

17 Haandi esiha syeene esyo, ekono lyawuliirihana nilitula Muukulu niliboola 
liti; “Wuno niye Omwaana waange  mukoosi, yi ndasaangaalira muno.” 

Matayo 4 

Ohuteemwa hwa Yesu 
(Mrk 1:12-13; Luk 4:1-13) 

1 Olwoola, Mwooyo Mwoolerefu yeemirira Yesu yaamuyira mu siparara 
ohuteemwa neende omusuku Sitaani. 

2Yesu niyamala endaalo amahumi kane n'atalya, enjala yachaaka ohumuluma 
muno. 

3Omusuku Sitaani yeecha yaali yaamuboolera ati, “Nikali mbwe niiwe 
Omwaana wa Nasaae, kaluuhaniaho amakina kano keehole ebyohulya olye.” 

4 Yesu nae yamukaluhamo ati, “Syandiikwa siti, omuundu haba saanyala 
hubaao omulamu hulw'ebyohulya byoong'ene nae hulwabuli mboosi yitula 
eyiri Nasaae.” 

5Haandi omusuku Sitaani yeemao yaayira Yesu mu siko syoolerefu 
yaamweemesa aakulu hu Nyuumba ya Nasaae 

6yaamuboolera ati, “Nikali mbwe niiwe Omwaana wa Nasaae, yakuha okwe 
aasi, olwohuba syandiikwa siti, ‘Nasaae alihutumira bamalaika bae beeche 
bahubukaanire, bahudiire mu mahono kaabwe ohaye ohwegumulaho hu 
makina.’ ” 

7 Yesu nae yamukaluhamo ati, “Otahemaanga Nasaae Omwaami wao.” 

8Haandi Sitaani yayira Yesu hu lugulu luleeyi muno yaamweekesa obwaami 
bwohu syaalo bwoosi neende oluyaali lwabwo. Sitaani yaboolera Yesu ati; 

9“Njia ohuhuberesa obwaami buno bwoosi, noosigama waanyinamira.” 

10 Ao bulaanu Yesu yamukaluhamo ati, “Ewe Sitaani, nduleho cheera! Ohuba 
syandiikwa siti yinamiraanga Nasaae Omwaami wao, haandi niye yooba 
ohalaabanireenge yeeng'ene.” 

11Ao bulaanu Sitaani yeemao yaatula hu Yesu, mani malaika beecha baaberesa 
Yesu obuhoonyi bu yali naadaha. 

Yesu achaakira omulimo kwae mu Galilaaya 
(Mrk 1:14-15; Luk 4:14-15) 

12 Yesu niyawulira ati bamalire ohuboya Yowaana, yasiingira yaachia Galilaaya; 

13Yaatula Nasareeti yaachia yaamenya Kaperanaumu esiko siri hu genya 
ly'enyaanja ya Galilaaya mu syaalo sya Sebbulooni neende Nafutaali. 

14Sino syeeholeha hu mboosi ya Nasaae yi nabbi Yisaaya yalomaloma yoolerere 
mbwe, 

15 “esyaalo sya Sebbulooni neende esyaalo sya Nafutaali, ebiri hu ngira 
yilaangwa Eyohunyaanja ey'engereha y'omwaalo kwa Yorodaani, Galilaaya 
esyaalo sy'Abateende. 

16Abaandu bakeenderaanga mu siirima leero babweene obulafu buungi. Nae 
abo abamenyaanga mu syaalo sy'esiirima sy'ohufwa, obulafu bubahosere.” 

17 Ohutula mu biha ebyo, Yesu yachaaka ohuyaalaanga n'aboola ati, 
“Mweyolobye ebyonoono byeeng'we olwohuba Obwaami bwo Muukulu buli 
aambi.” 

Yesu alaanga abanaabi bane 
(Mrk 1:16-20; Luk 5:1-11) 

18Olwoola, Yesu niyali n'akeenda hu sikobero sy'enyaanja ya Galilaaya, yabona 
Simooni olaangwa Petero, neende Anderea mwaanang'ina nibali ohuteka 
eng'eeni mu nyaanja neende enjero olwohuba bali abanaabi. Yesu niyaboolaho 
yababoolera ati, 

19“Mwiiche munoonde. Njia ohubahola mube abanaabi b'abaandu.” 

20Bosi, esiha syeene esyo baleha ao enjero chaabwe baamuloonda. 

21Yesu niyemeedayo ohukeenda, yabona abasyaani baandi babiri abo mu nda 
ndala, Yakobbo neende Yowaana abaana ba Sebbedaayo. Bali neende saabwe 
Sebbedaayo nibehaale mu lyaato nibongaanga enjero chaabwe, mani Yesu 
yaabalaanga bosi. 

22Abweene ao, bosi baleha elyaato lyaabwe neende saabwe, baaloonda Yesu. 

Yesu asomesa, ayaala, haandi awonia 
(Luk 6:17-19) 

23 Yesu yakeenda mu Galilaaya mwoosi naayaala Emboosi Ndai ch'Obwaami 
bwa Nasaae mu sinagoogi ch'Abayudaaya n'awonia buli malwaae alala neende 
obuchuuni bwa buli embya bwoosi. 

24Efuma yae yasalaana yaaswania esyaalo sya Siria syoosi. Byakera abaandu 
baamuleeteraanga abalwaae ba buli mbya, abali neende obuchuuni butaali 
nasilala obwali nibubachuuna, ab'emisaambwa, abeendulume, neende 
abadataala; boosi Yesu yabawoniaanga. 

25Ebidiiyiha bya abaandu baangi ohutula Galilaaya, Dekapooli, Yerusalemu, 
Buyudaaya neende ohutula mu ngoongo ch'engereha w'omwaalo kwa 
Yorodaani, byoosi byamuloondaanga. 

Matayo 5 

Ameekeso akali hu Sigulu 
(Mat 5:1—7:29) 

1Yesu niyabona ebidiiyiha by'abaandu, yaniina hu sigulu, yeehala aasi. Abeeki 
bae beemao baasuda yi yali, 

2yachaaka ohubeekesa n'aboola ati: 

Esangaalo liichufu 
(Luk 6:20-23) 

3Bali neende ehabi abamanani mu mwooyo, olwohuba Obwaami bwo Muukulu 
bwaabwe: 

4 Bali neende ehabi abesibeera, olwohuba bachia ohulemeswa emyooyo: 

5 Bali neende ehabi abaloonga, olwohuba bahayire esyaalo: 

6 Bali neende ehabi abalumwa enjala neende obuluwo bw'ohuhola bi Nasaae 
adaha, olwohuba bachia ohwiikutira elalira: 

7Bali neende ehabi ab'esisa, olwohuba bahakwiirwe esisa: 

8  “Bali neende ehabi ab'emyooyo milai, olwohuba bahabone Nasaae.” 

9“Bali neende ehabi abaleeta omuleembe, olwohuba bahalaangwe abaana ba 
Nasaae.” 

10  “Bali neende ehabi abasaandisibwa hulwa bi Nasaae adaha, olwohuba 
Obwaami bwo Muukulu bwaabwe.” 

11  Muli neende ehabi nibabanyeka haandi nibabasaandya nibabalomalomaho 
emboosi mbi, nibababachira hulwaange. 

12 Mweehoye, musangaale olwohuba omukabo kweeng'we Muukulu 
muhoongo muno: olwo nilwo nasilala lubasaandya abanabbi bahale. 

Omuunyu neende obulafu 
(Mrk 9:50; Luk 14:34-35) 

13  “Niing'we omuunyu kw'esyaalo. Nae omuunyu nikuwaamo echamu lyakwo, 
kunyala kutye ohukaluswamo echamu elyo? Sikuba nikusisiiri neende 
obuhoonyi, sakira kusukunwaanga erwaanyi abaandu bakuseenakira.” 

14  Niing'we obulafu bw'esyaalo. Esiko syoombahwa hu sigulu sisinyala 
ohukiswa daawe. 

15 Abulao omuundu oyaambiaanga etaara mani haandi amala alifuuniha mu 
simweero; ohutusaho, aliteengeha hu siteeni syalyo hu linyale ohuhosera bulai 
abaandu boosi abali mu nyuumba yi lirimo. 

16 Mani eng'we mwesi mulehe obulafu bweeng'we bwaaduhire abaandu hu 
banyale ohubona ebilai bi muhola mani bafumie Nasaae Seeng'we oli Muukulu. 

Enjekesa yidiira hu malako 

17Mutakaala muti ndeecha ohumalao Amalako ka Musa, kata enjekesa 
y'abanabbi. Sindeecha ohubimalao, nae ndeecha ohubyooseresa koti lu 
bihoyere. 

18 Mbaboolera obwadyeeri endi: Ekulu neende esyaalo ni bisisiiriwo, abulao 
kata esichia ohutusibwa hu Malako kano ohwoola lu koosi kahoosereserwe 
abweene. 

19Sakira omuundu yeesi ofunaka elako lihiramo obudiidi hu Malako kano, 
haandi yeekesa abaandu baandi bosi ohulifunaka, niye olilaangwa omuleemefu 
mu bwaami bwo Muukulu. Nae omuundu yeesi owooseresa haandi yeekesa 
abaandu baandi bosi ohwooseresa Amalako kano, yahalaangwe omuhunuufu 
mu bwaami bwo Muukulu. 

20Sakira ese mbaboolera endi, obukololofu bweeng'we nibutahiraho 
obw'Abaandiiki ba Amalako neende obw'Abafarisaayo, haba simwaheengire 
mu bwaami bwo Muukulu. 

Enjekesa yidiira hu tima 
(Luk 12:57-59) 

21  Mwawulira muti hale baboolera bakuuka yeeng'we bati, Otetaanga, haandi 
bati, omwiiti yeesi yahaheengerwe omusaango ohumuhira. 

22Nae ese mbaboolera endi, buli muundu yeesi odiirira owaasye 
etima,  yahaheengerwe omusaango mu siina ohumuhira. Nae omuundu onyeka 
owaasye ati, ow'esibboli, oba onyeka owaasye ati “raka,”  yahayaaswe mu siina 
sy'oluyia. Nae oyo yeesi onyeka owaasye ati, “Omusiru wuno!” Yahasukunwe 
mu nyaanja y'omuliro kutasima.  

23Sakira nooba nooyira esiyaanwa syao hu alutaari niwiichulisa oti owaasyo ali 
neende obusoolo naawe; 

24lehaanga esiyaanwa syao esyo hu alutaari ao, mani ochia otereesa emboosi 
neende owaasyo oyo mberi, hwookaluha oyaanira Nasaae esiyaanwa syao. 

25Omuundu naaba neende esifune syoosi syaahufwaambya, teemaangaho 
mufukiirisania naasisiiri ohuhwoosa mu siina. Olwohuba, nimwoolayo aba 
achia ohuhusukuna mu mahono ka baheengi b'emisaango, mani nabo 
bahudiisa Abasikaari b'ejeela bahuboya. 

26Huboolera obwadyeeri endi, oba ochia ohuba omwo, ohwoola lu 
wahatuungire elalira ehela yaakamayo. 

Enjekesa yidiira hu buyirani 

27 “Mwawulira koti lu baboolera abahale bati, ‘Mutayiranaanga,’ 

28Nae ese mbaboolera endi; omuundu yeesi owewuunja omuhasi yeesi mani 
yekoomba mu mwooyo ohuba nae, aba amalire ohuyirana nae. 

29Sakira niwiichuhana emoni yao y'omuhono muluungi yaakera waakwa mu 
syonoono, yichomolemo oyisukune! Olwohuba silai ohufwiirwa esituundu 
silala sy'ohumubiri kwao, ohuhira omubiri kwao kwoosi ohusukunwa mu 
nyaanja y'omuliro kutasima. 

30Haandi niwiichuhana omuhono kwao muluungi kwaakera waakwa mu 
syonoono, kutemeho okusukune. Olwohuba silai ohufwiirwa esituundu silala 
sy'ohumubiri kwao, ohuhira omubiri kwao kwoosi ohuchia mu nyaanja 
y'omuliro kutasima. 

Enjekesa yidiira hu hulobana 
(Mat 19:9; Mrk 10:11-12; Luk 16:18) 

31 “Haandi hale baboolaanga bati, ‘Oyo yeesi odaha ohulehanira elalira neende 
omuhasi wae, amubereseenge ebbarwa y'ohwiiruswa mu bwandiike.’ 

32Nae ese mbaboolera endi, oyo yeesi olehanira elalira neende omuhasi wae 
hulw'esibi syoosi, ohumalaho esy'obuyirani aba amukwiisire mu syonoono 
sy'obuyirani, haandi oyo odeehya omuhasi olobere, yesi aba akwiire mu 
syonoono sy'obuyirani. 

Enjekesa yidiira hu hweechuba 

33 “Haandi mwawulira koti lu syaboolwa hale siti, ‘Otechubaanga 
eby'obubacha, nae yoseresaanga syooba ni weechubire mu moni w'Omwaami.’ 

34Nae ese mbaboolera endi, Otechubaangaho kata nabudiidi noolaka ohuhola 
esiindu; otechubiraangaho ekulu, olwohuba nilyo obwiihalo bwa Nasaae; 

35Kata otechubiraangaho esyaalo, olwohuba nisyo syaawuluusiraho amakulu 
kae. Haandi otechubiraangaho Yerusalemu, olwohuba nisyo esiko sy'Omutuki 
Muhunuufu. 

36Kata haandi otechubiraangaho omutwe kwao, olwohuba ewe haba soonyala 
ohukaluuhaniaho kata olwooya lw'efwiiri lyao lwaaba olwa rachaari oba olwa 
rateeng'i. 

37Muleheenge sa emboosi cheeng'we chi mufukiirire, chiba sa, ‘Eee.’ Nae chi 
mukaanire chibechaanga sa, ‘Haba.’ Olwohuba emboosi chiindi chiba 
nichemeedaho, chiba chitula hu Sitaani.  

Enjekesa yidiira hu sikwoori 
(Luk 6:29-30) 

38 “Mwawulira koti lu syaboolwa hale siti, ‘Emoni yituungwa emoni, eliino 
nalyo lyatuungwa eliino.’ 

39Nae ese mbaboolera endi, Otatuungaanga omuundu, ohuholere esibi, neende 
esibi siindi. Omuundu naahupaama hu tama ly'omuhono muluungi, 
mukaluuhanisireenge ely'omuhono mukaada lyosi; 

40niwiichuhana omuundu n'ahuyiriimba mani yahayira hu saati lyao, lehaanga 
abukula neende ekooti lyao lyosi; 

41omuundu naahuyiika ohumugooba ekilomiita ndala, ewe mugoobeenge 
ekilomiita chibiri. 

42Omuundu naahusaba esiindu syoosi, mubereseenge sa. Haandi oyo yeesi 
odaha ohuhwewola esiindu syoosi, mubereseenge sa. 

Ohuheera abasuku 
(Luk 6:27-28,32-36) 

43“Mwawulira koti lu babooleraanga abahale bati, ‘Heeranaanga neende oyo 
owahuheera, nae osyuula omusuku wao.’ 

44Naange mbaboolera endi, muheeraneenge neende abasuku beeng'we, haandi 
musabireenge ehabi ndai abo ababaholera amabi, 

45hu mweemeo mube abaana ba Nasaae Laata yeeng'we oli Muukulu. 
Olwohuba yaadusiraanga omubasu kwae abaandu babi neende abalai boosi 
nasilala. Haandi akwiisaanga efula yae eyiri ababi neende abalai boosi nasilala. 

46Ni muheerana neende abo ababaheera boong'ene, mukabo siina ku muba 
muli nakwo ohutula eyiri Nasaae? Olwohuba, kata abatoosa b'omusolo bosi 
nilwo lu baholaanga. 

47Haandi nimuheesania sa neende ba mwaheerana nabo boong'ene, muba 
mukabuhana mutye neende abaandu baandi? Olwohuba kata Abateende bosi 
nilwo lu baholaanga. 

48 Sakira eng'we mubecheenge aboolerefu koti lu Nasaae Seeng'we oli Muukulu 
ali Omwoolerefu. 

Matayo 6 

Enjekesa yidiira hu buwaani 

1 “Nimuhola esiindu silai, mweliindeenge obuteniinia mu moni w'abaandu, 
nimweekesa ebilai bi muba nimuholere. Olwohuba nimuhola mutyo, haba 
simuba muchia ohunyoolaho omukabo kwoosi ohutula eyiri Seeng'we oli 
Muukulu. 

2“Sakira, nooberesaanga omuundu mumanani esiindu syoosi, otefumianga 
muno eyiri baandu noobaboolera byooba nooholere, koti lu Beebachirisi 
baholaanga mu Sinagoogi, nibeeyemeresa hu ngira nibadaha abaandu 

bababone hu babafumie. Mbaboolera obwadyeeri endi, abo bamala ohunyoola 
omukabo kwaabwe kwoosi. 

3Nae eng'we nimuhoonya omumanani esiindu syoosi, omwiicha wao mweene, 
atamanyaangaho syooba nooholere, 

4hu bulaanu, obuhoonyi bwao obwo, bunyale ohudoong'a obwomu syaama. Ao 
bulaanu Nasaae wao, obona byooba nooholeere mu syaama, aba omweene 
yahahuberese omukabo kwao. 

Enjekesa yidiira hu saala 
(Luk 11:2-4) 

5  “Mani nooba noolaama eyiri Nasaae, otafwananaanga neende Abebachirisi! 
Abo nibo abaheera ohweeyemeeresa mu Sinagoogi nibalaama, mbwe hu 
baandu bababone. Haandi kata bachia nibeeyemeeresa hu makira mbwe hu 
buli muundu oba naabita, abone ati nibo abamanya ohulaama. Mbaboolera 
obwadyeeri endi, abo bamala ohunyoola omukabo kwaabwe kwoosi. 

6Nae ewe nooba n'osaba esaala, yingiraanga weyikalira mu nyuumba yao, hu 
osabe esaala eyiri Nasaae Lataao otabonehana. Mani, Nasaae Lataao oyo, 
obonaanga ebyeehola mu syaama, niye oba achia ohuhuberesa omukabo kwao. 

7“Mani nooba n'osaba esaala, otehoonyeraanga emboosi nyiingi muno koti lu 
Beebachirisi baholaanga; olwohuba babaasaanga bati, nilwo lu Nasaae aba 
achia ohubawulira ohweema hu saala chaabwe ndeeyi echo. 

8Sakira, eng'we naang'we, mutafwaanaanga nabo, olwohuba Seeng'we oli 
Muukulu amanyaanga bi mudaha kata nimusisiiri ohumusaba. 

9Mani yino niyo engeri yimuhoyere ohulaamiramo: Seefwe oli Muukulu; eliita 
lyao lifumisibwe. 

10Obwaami bwao bwiiche; byoodaha biholwe, mu syaalo, koti lu biholwa 
Muukulu. 

11Tuberese enyaanga yino, ebyohulya byeefwe bya buli ludaalo;  

12Tuleheremo ebyonoono byeefwe, koti lu huleheramo abo abatuholera bubi. 

13Otatuyira mu huteemwa, nae tuwonie mu bubi.” 

14  Olwohuba, nimuleheramo ababaholera obubi, nilwo lu Seeng'we oli 
Muukulu yesi aba achia ohubaleheramo. 

15Nae nimutaleheramo abo ababahola obubi, Seeng'we oli Muukulu yesi haba 
saaba achia ohubaleheramo ebyonoono byeeng'we. 

Enjekesa yidiira hu husiiba 

16“Nae nimuli mu husiiba, mutabiyiirisaanga koti lu beebachirisi baholaanga. 
Bahweesaanga obweeni bwaabwe mbwe hu baandu bamanye bati bali 

ohusiiba. Mbaboolera obwadyeeri endi mu ngeri eyo, bamala ohunyoola 
omukabo kwaabwe kwoosi. 

17Nae eng'we nimuli mu husiiba, mweebaheenge amafuta hu mitwe, haandi 
mwetereesa mu bweeni mwosi, 

18abaandu bahaya ohumanya bati muli ohusiiba; mani Nasaae weeng'we 
obonaanga ebyeehola mu syaama niye oba achia ohubaberesaanga omukabo 
kweeng'we. 

Ohwebiihira obuyiinda Muukulu 
(Luk 12:33-34) 

19  “Mutabiihaanga obuyiinda bweeng'we mu syaalo muno, yi masiriri neende 
emberebeende  binyala ohunyaasa, haandi neende yi banyaka bosi banyala 
ohwiingirira baabiiba. 

20Nae, obuyiinda bweeng'we, mu bubiiheenge Muukulu yi masiriri neende 
emberebeende, bitanyala ohubunyaasa, kata neende yi banyaka batahanyala 
ohwiingira beeba. 

21Olwohuba, yi buyiinda bwao buba, niwo yi mwooyo kwao kuba. 

Obulafu bw'omubiri 
(Luk 11:34-36) 

22“Emoni niyo etaara ly'omubiri. Sakira emoni yao niyiba enamu, omubiri kwao 
kwoosi kuba kuli mu bulafu. 

23Nae emoni yao niyitaali enamu, omubiri kwao kwoosi kuba kuli mu siirima. 
Mani obulafu bw'omubiri kwao, nibweehola esiirima, esiirima esyo ngasiba 
sinaabe esibitiirifu! 

Nasaae neende obuyiinda 
(Luk 16:13; 12:22-31) 

24“Abulao omuundu onyala ohuhalaabanira abaami babiri. Aba achia ohuheera 
mulala nae asyuule owuundi, oba awulire mulala nae alekeerese owuundi. 
Haba soonyala ohuhalaabanira Nasaae haandi esiha syeene esyo 
waahalaabanira ‘mamoni.’ ”  

25“Sakira mbaboolera sino endi, mutelalihiriraanga hu byohulya oba 
eby'ohung'wa, kata bi mweenya mu bulamu bweeng'we oba engeri 
y'ohweefwaaliramo. Obulamu bw'omuundu neende ebyohulya, oba omubiri 
kw'omuundu neende eby'ohwefwaala, siina esihira esiindi? 

26Mubonereho hu mayoni, haba sikataaka oba kata kakesa kabuunga mu 
byaaki, ohutusaho Nasaae Seeng'we wo Muukulu, niye okaliisaanga kanyala 
ohubaao amalamu! Nae eng'we, simuhirira elalira amayoni? 

27Nae naanu hweeng'we onyala ohuleeyiaho obulamu bwae, 
hulw'ohweelalihira hwae ohwo? 

28Lwasiina mweelalihira muno hu ngeri y'ohwefwaaliramo? Mubonereho hu 
bimuli byomu siino: Sibyeenabiraanga engubo. 

29Nae mbaboolera endi, kata Solomooni mu buyiinda bwae bwoosi siyanyala 
ohwefwaalaho yaanyirira bulai yaaboneha koti ebimuli bino. 

30Mani nimubona muti eyo niyo engeri yi Nasaae afwaaliramo ebimuli bibaao 
sa enyaanga yino, nibuhya muchuli nibyooma, bisaambwa mu muliro, mubaasa 
muti Nasaae oyo saanyala ohubafwaasa ohuhiraho ebimuli ebyo, eng'we 
ab'efukiirira ndiidi? 

31Sakira, mutelalihiraanga nimubaasa muti; ‘Hunaalye siina?’ Oba ‘Hunaang'we 
siina?’ Oba muti, ‘Huneefwaale siina?’ 

32Olwohuba, ebyo nibyo ebiindu bi bakafiiri babasaangaho buli siha, nae 
eng'we, Seeng'we oli Muukulu amanyire ati bino byoosi mubidaha. 

33Nae mutaangire mberi ohukoonya Obwaami bwa Nasaae alala neende 
obwoolerefu bwae; mani ebiindu biindi bidoong'ere ebyo byoosi aba 
yahababerese. 

34“Sakira, muteelalihiraanga hulw'ebiindu binaakweeo muchuli; olwohuba, 
buli ludaalo luli neende ebidinyu byalwo ebilumala. 

Matayo 7 

Ohuheengera abaandi omusaango 
(Luk 6:37-38,41-42) 

1“Mutaheengeraanga abasyeeng'we omusaango, hu mwesi muhaye 
ohuheengerwa omusaango, 

2olwohuba engeri yimuheengeramo abasyeeng'we omusaango, niyo nasilala 
yimwahaheengerwemo. Haandi esikero simukereramo abasyeeng'we, nisyo 
simwahakererwemo. 

3Lwasiina ewe olingirisa esikoha siri mu moni y'owaasyo, nae ewe omweene 
s'obaasa hu sichihi siri mu moni yao? 

4Onyala otye ohuboolera owaasyo oti: ‘Leha hutusemo esikoha si huli mu moni’ 
naawe omweene osisiiri neende esichihi mu moni yao? 

5Omwebachirisi ewe, taangira mberi otuse esichihi esiri mu moni yao, hu 
weemeo obone bilai, onyale ohutusa esikoha siri mu moni y'owaasyo. 

6“Otaberesaanga embwa ebiindu byoolerefu, haandi otasukuniraanga embiichi 
ebiindu byao by'obuhala, olwohuba chiba chinaabisenakire mu makulu, mani 
cheecha chahweechuuhira chaahuluma. 

Ohusaba, ohukoonya neende ohuhong'oonda 
(Luk 11:9-13) 

7“N'odaha esiindu, saba; n'odaha ohubukaana, koonya; haandi n'odaha 
ohwikulirwao, hong'oonda; 

8olwohuba buli osaba, abereswa; buli okoonya, abukaana; haandi buli 
ohong'oonda hu lwiiki, yekulirwawo. 

9Nae wiina hweeng'we, onyala ohuberesa omwaana wae ekina namusabire 
omugaati, 

10oba, yaamuberesa enjuha namusabire eng'eeni? 

11Eng'we abataali boolerefu mumanyire ohuberesa abaana beeng'we ebiindu 
bilai, nae Nasaae Seeng'we oli Muukulu siyahahirireo muno ohuberesa ebiindu 
bilai abo ababa nibamusabire? 

12Mani, muholereenge abasyeeng'we koti lumwahadahire babaholere. Ako 
niko amahuluundu k'amalako ka Musa neende enjekesa y'abanabbi. 

Esiruwa sidiiyu 
(Luk 13:24) 

13“Mwiingirire mu siruwa sidiiyu, olwohuba esiruwa sitakalafu neende engira 
nyaangu,  biyira abaandu mu nyaanja y'omuliro, abasiingiriramo nibo abaangi. 

14Nae esiruwa siingisa mu bulamu butaakama, sidiiyu nisyo neende engira 
yolayo, ndinyu niyo ohubitaho, haandi abaandu badiidi muno abayibona. 

Omusaala neende esyaamo syakwo 
(Luk 6:43-44) 

15“Mweliinde muhaye ohubachibwa neende abanabbi bataali badyeeri; 
olwohuba, beecha ohwiicha yi muli nibeloongoyaase koti amakoondi nae 
mubwadyeeri bweene, mu myooyo kyaabwe, n'ebinamiindi byeene. 

16Mwahabamanyire hu biholwa byaabwe. Omusaala kw'oryaang'i kunyala 
ohwaamaho emisabbiibbu? Kose, enduli wahachinoka hu nyalwete-kwaachi? 

17Olwohuba omusaala mulai kutulaho ebyaamo bilai, nae omusaala mubi kwosi 
kutulaho ebyaamo bibi. 

18Omusaala mulai sikunyala kwaamaho ebyaamo bibi, haandi omusaala mubi 
kwosi sikwaamaho ebyaamo bilai. 

19Omusaala kwoosi okutaamaho ebyaamo bilai kutemwa, kwasukunwa mu 
muliro. 

20Mani muchia ohumanyaanga abanabbi b'obubacha, ohweema hu biholwa 
byaabwe. 

Sindabamanyaho daawe 
(Luk 13:25-27) 

21“Sisiri siti buli muundu wunaanga ati; ‘Omwaami, Omwaami,’ niye 
owaheengire mu bwaami bwo Muukulu; ohutusaho oyo ohola bi Laata oli 
Muukulu by'adaha. 

22Hu ludaalo olwo abaandu baangi baheeche nibaboola bati, ‘Omwaami, 
Omwaami, hwatuumbulaanga eliita lyao koti bawamwaanda bao; haandi 
hweerusaanga emisaambwa miingi muno nihwehoonyera eliita lyao; haandi 
mu liita lyao hwaholaanga eby'amayia biingi ebitaali nasilala?’ 

23Naange ndahabakobolemo endi, ‘Simbamanyireho! Mubweere-eyi, eng'we 
abahola-mbi!’ 

Omwoombahi woombaha hu musenye neende owoombaha hu lwaanda. 
(Luk 6:47-49) 

24“Mani sakira omuundu yeesi owulira emboosi chaange chino, haandi 
yaachiholeraho, achia ohufwaana koti omuundu mukesi owoombaha 
enyuumba yae hu musiingi mwomiifu. 

25Efula yayiyomboohaho, emihula kyayehubbaho, omuyaka kw'amaani 
kwayiwuchaho, nae enyuumba eyo, haba siyakwa olwohuba yali yoombahwa 
hu musiingi kw'olwaanda. 

26Nae omuundu owulira emboosi chaange chino, yahaya ohuchiholeraho, 
afwaana koti omwoombahi musiru owoombaha enyuumba yae hu musiingi 
kw'olusenye. 

27Efula yayiyomboohaho, emihula kyayehubbaho, omuyaka kw'amaani 
kwayiwuchaho, mani yaakwa, yanyonyoboha.” 

Obunyala bwa Yesu 

28 Mani Yesu niyamala ohulomaloma atyo, abaandu bawuka muno engeri 
yiyekeseramo eyo. 

29Olwohuba engeri yiyeekeseramo eyo, yali yikabuhana muno neende enjekesa 
y'Abandiiki b'Amalako, olwohuba Yesu yeekesa koti omuundu w'obunyala. 

Matayo 8 

Yesu awonia omulwaae w'Ebigeenge 
(Mrk 1:40-45; Luk 5:12-16) 

1Olwoola, Yesu niyamala ohwiiha ohutula hu lugulu, esidiiyiha sy'abaandu 
sihoongo muno syamuloonda. 

2Abweene ao, omusaacha wali n'alwaala obulwaae bw'ebigeenge yeecha eyiri 
Yesu, yaasigama mu moni wae, yaamuboolera ati; “Omwaami, noodaha, onyala 
waamonia!” 

3Yesu yakolola omuhono kwae, yamudiiraho, n'aboola ati; “Ndaha, mani wona.” 
Esiha syeene esyo, amakere ako kamwaamuluhaho. 

4Yesu niyamala atyo yamulagira n'aboola ati, sino, otasibooleraho omuundu 
yeesi ohutusaho chia weyekese eyiri omulaamisi, ahwehaliirise; mani oyaane 
esiyaanwa syeekesa abaandu siti owonere koti lu Musa yalagira mu malako. 

Yesu awonia omuhalaabani w'omusikaari muhunuufu Murooma 
(Luk 7:1-10) 

5Olwoola, Yesu niyeengira Kaperanaumu omusikaari muhunuufu wa Rooma 
yaabukaanana nae, yaamusaba obuhoonyi ati; 

6“Omwaami, ndi neende omuhalaabani waange engo omulwaae muno, 
saanyala kata neende ohukeenda hulw'obuchuuni buungi.” 

7Yesu yamukobolamo ati; “Njicha ohwiicha muwonie.” 

8Nae omusikaari oyo yaamuboolera ati; “Aaa, Omwaami ebyo haba, ese haba 
siihoyerwaho ewe ohwiicha ohwiingira mu nyuumba yaange, ohumalaho, 
lomaloma sa emboosi ndala yoong'ene n'omuhalaabani waange awona. 

9Olwohuba syesi ndiho neende abaanduka aakulu waange, haandi syesi ndi 
neende Abasikaari aasi waange, ba nduka. Nindagira mulala endi, ‘Chia,’ 
naachia sa; haandi nindagira owuundi endi, ‘Yicha,’ niyeecha sa; haandi 
nindagira omuwaambe waange endi; ‘Hola sino,’ naasihola sa.” 

10Yesu niyawulira atyo yawuka muno, yaboolera abali nibamuloondaho ati; 
“Mbaboolera obwadyeeri endi, sisiiri ohubonaho efukiirira koti yino hu 
muundu yeesi  mu Yisiraeli. 

11Ndaha mumanye muti abaandu baangi bachia ohutula ebukwe neende 
emuumbo bayirire alala Obwaami bwo Muukulu neende Abburahamu, Yisaka 
neende Yakobbo. 

12Nae abo abahoyere ohuba mu bwaami bwo Muukulu bachia ohusukunwa 
erwaanyi mu siirima, yi bahalirire nibeesia ameeno.” 

13Yesu yeemao yaaboolera omusikaari oyo ati, “Koti lu oli neende efukiirira 
otyo, kaluha engo, byoodaha ebyo bichia ohuhuholerwa.” Mani esiha syeene 
esyo omuhalaabani w'omusikaari oyo yawonerao. 

Yesu awonia abaandu baangi 
(Mrk 1:29-34; Luk 4:38-41) 

14Yesu yachia ewa Petero yakaana masaalaang'ene Petero niyeyaliise 
olwohuba yali n'alwaala omusuuja. 

15Nae Yesu ni yamudiira hu muhono, omusuuja kwamuleherao esiha syeene 
esyo, mani yachaaka ohubahalaabanira. 

16Obwiire nibweera, bamuleetera abaandu baangi abaliho emisaambwa. Yesu 
yabeerusaho ebihyeeno ebyo niyehoonyera sa emboosi yoong'ene, mani 
yaawonia abalwaae abo boosi. 

17Yahola atyo ohwooseresa si munabbi Yisaaya yaboola ati, “Yatutusaho 
amadehere keefwe, haandi yaakiinga amalwaae keefwe.” 

Abahoyeere ohuba abaloondi ba Yesu 
(Luk 9:57-62) 

18Olwoola, Yesu niyabona esidiiyiha sy'abandu nisimwebodoohaanie, yayiika 
abeeki bae baambuhe engereha w'enyaanja. 

19Nae Omweekesa w'amalako wuundi yeecha yaali yaamuboolera ati; 
“Omweekesa, njia ohuhuloondaanga buli yoochiira.” 

20Nae Yesu yamukobolamo ati; “Amabbwe kali neende ameena ka kamenyamo, 
haandi amayoni kosi kali neende ebiyu byako, nae Omwaana w'Omuundu saali 
neende kata yi yahageeng'a omutwe.” 

21Mulala hu beeki bae yamuboolera ati; “Omwaami, leha mberi njie siihe Laata.” 

22Nae Yesu yamukobolamo ati; “Ewe noonde. Leha abafu basiihe abafu 
baasyaabwe.” 

Yesu ayenjeesa enyaanja yiiyire 
(Mrk 4:35-41; Luk 8:22-25) 

23Yesu yeengira mu lyaato ohwaambuha engereha alala neende abeeki bae. 

24Abweene ao, esiifuusye sy'amaani syeeyisa enyaanja, amafwiinda kaasiingira 
kaahubba elyaato elyo lyaadaha ohwiibira. Nae Yesu yali niyeyaliise endoolo. 

25Abeeki nibabona batyo, bachia yaali, baamusimusa nibamuboolera bati, 
“Omwaami; Tuwonie! Hufwa!” 

26Nae Yesu yababoolera ati, “Lwasiina mutya?” Nga muli neende efukiirira 
ndiidi! Yesu yasiingira yaahabuhira esiifuusye esyo neende enyaanja, mani 
byoosi byaayenjeera chi! 

27Mani buli muundu hu bo yawuka muno, mani beteeba bati; “Nae wuno 
muundu w'engeri siina, kata esiifuusye neende enyaanja byosi bimuwulira!” 

Yesu awonia abasaacha babiri abaliho emisaambwa 
(Mrk 5:1-20; Luk 8:26-39) 

28Yesu niyoola hu sikobero sya Gadaraneese,  abaandu babiri abaliho 
emisaambwa, babukaanana nae nibatulira mu ng'uungu chi basiihaangamo 

abaandu. Ab'emisaambwa abo bali abaalaba muno, mani abulao omuundu 
wadahaanga ohubitira yi bali. 

29Nibamubona, bachaaka sa ohwayulira aakulu bati, Omwaana wa Nasaae, 
otukoonyaho siina? Wiichire ano ohutuboneeresa ebiha nibitoola? 

30Ao waliwo omukaanda muhoongo okw'embiichi nikwaaya. 

31Mani emisaambwa ekyo kyaasaba Yesu kiti; “Noodaha ohutwiirusa, 
tusiindihe mu mbiichi chino.” 

32Yesu yaboola ati; “Muchie.” Mani kyaachia kyeengira mu mukaanda 
kw'embiichi okwo. Omukaanda okwo kwoosi kwabbabuluha embiro 
kweehubba mu nyaanja, kweebira kwaafwa. 

33Abaayi b'embiichi echo nibabona batyo, bosi beeruha baachia mu siko 
baboolera abaandu byoosi ebyali ni byeeholeehe hu baandu b'emisaambwa 
abo. 

34Sino syakera abaandu bomu siko esyo beecha ohubonana neende Yesu, mani 
baamwekweeda bati atule mu situundu syaabwe esyo. 

Matayo 9 

Yesu awonia omusaacha wadataala 
(Mrk 2:1-12; Luk 5:17-26) 

1Yesu yeemao yeengira mu lyaato, yaambuha yeekaluhirayo mu siko 
sy'ewaabwe syeene. 

2Niyoola sa ati, bamuleetera omusaacha wali niyadataala niyeyaliise hu buliri 
bwae. Nae Yesu niyabona efukiirira yaabwe, yaboolera omusaacha wali 
niyadataala oyo ati; “mwaana waange, guma omwooyo, ebyonoono byao 
bihuleheerwemo.” 

3Nae abaandiiki b'Amalako baboolanira abeene-na-beene bati, “Omuundu 
wuno ali ohufwoola Nasaae!” 

4Nae Yesu koti lu yali naamanyire  ebibaaso byaabwe, yaboola ati; “Lwasiina 
muli neende ebibaaso bibi mu myooyo kyeeng'we?” 

5Esiri yena esyaangu, ohuboola oti, “Ebyonoono byao bihuleheerwemo,” kose 
ohuboola oti, “Siingira okeende?” 

6Nae hu munyale ohumanya muti Omwaana w'Omuundu ali neende obunyala 
hu syaalo obw'ohuleheramo ebyonoono, yaboolera omusaacha yali yadataala 
oyo ati; “Siingira, obukule obuliri bwao ochie engo!” 

7Mani yaasiingira yaachia engo. 

8Nae esidiiyiha sy'abaandu esyali ao, nisyabona sityo, syatya muno, mani 
syaakinia Nasaae, owaberesa abaandu obunyala buli butyo. 

Yesu alaanga Matayo 
(Mrk 2:13-17; Luk 5:27-32) 

9Yesu niyali atula eyo, yabona omusaacha olaangwa Matayo niyehaale abuundu 
yi batoosera omusolo, yaamuboolera ati, “Noonde.” Matayo yasiingira 
yaamuloonda. 

10 Haandi Yesu niyali naali ohunyoola esy'engoloobe,  abatoosa b'emisolo 
baangi neende abahola-mbi, beehala baalya nae esy'engoloobe alala neende 
abeeki bae. 

11Nae Abafarisaayo nibabona sino, baboolera abeeki bae bati; “Lwasiina 
omweekesa weeng'we alya neende abatoosa b'emisolo alala neende abahola-
mbi?” 

12Nae niyawulira esyo, yaboola ati, “abaandu balamu haba sinibo abadahaanga 
omulesi, nae abalwaae nibo abamudahaanga.” 

13Muchie mweeke amahuluundu ka sino, “Ndaha esisa, nae haba siindaha 
ebiyaanwa by'ebisolo bisaambwa. Olwohuba sindeecha ohulaanga aboolerefu, 
nae abahola-mbi.” 

Esiteebo sidiira hu husiiba 
(Mrk 2:18-22; Luk 5:33-39) 

14Olwoola, abaloondi ba Yowaana beecha eyiri Yesu nibaboola bati; “Hu siina 
efwe neende Abafarisaayo husiiba,  nae abeeki bao haba sibasiiba?” 

15Nae Yesu yababoolera ati, “Abalaange bohu sidyaalo syohudeehisania, 
banyala batye ohweelalihira omugole mweene n'asisiiri nabo? Nae endaalo 
chahoole chi mugole yahabatusirweho, mani olwo nilwo lu bosi bahasiibire. 

16Haandi abulao omuundu wahanabira esiraka siyaaha hu ngubo ngofu, 
olwohuba esiraka esyo siba sinehuuna sitaanduhe situle hu ngubo eyo, mani 
esitanduuhe esyo syeehole esitabaafu ohuhirahoo. 

17Haandi, efiini njaaha sibayitechaanga mu sikiingiro sy'eseero sikofu. Nisiba 
sityo, esikiingiro sikofu esyo siba sichia ohwaadiha, mani efiini yiidihe, haandi 
esikiingiro syosi sitaanduhe. Nae, efiini njaaha yihoyere bayite mu sikiingiro 
sy'eseero siyaaha, hu byoombi binyale ohuliindana.” 

Yesu awonia omuhasi w'esihulukuto neende omuhaana w'omuhoongo 
w'esinagoogi 

(Mrk 5:21-43; Luk 8:40-56) 

18Yesu niyali naasilomaloma nabo, omwiimirisi w'abayudaaya wuundi yeecha 
yaasigama mu moni wae, yaamuboolera ati; “Omuhaana waange yahafwa sa 
esiha sino, nae yichia omwiisehooho omuhono kwao, aba achia ohulamuha.” 

19Yesu yasiingiraniramo ebiha ebyo yaamuloondaho alala neende abeeki bae. 

20Nae bone, omuhasi wuundi owali naalwaalire obulwaae bw'esihulukuto 
ohumala emyaaka ehumi-na-kibiri yamutulira emukoongo, yadiira hu kemo 
ly'engubo yae; 

21Olwohuba yali ni yeebooleere mu mwooyo kwae ati, “Niwiichuhana 
ndaadiiraho kata sa hu ngubo yae, mba njia ohuwona.” 

22Yesu niyahubba amahemo yamubona mani yaamuboolera ati; “Mwaana 
waange, guma omwooyo! Efukiirira yao yihuwoniisye.” Mani ebiha byeene 
ebyo n'omuhasi oyo awona. 

23Nae Yesu niyoola mu nyuumba y'omwiimirisi oyo, yabona aboobbi b'amalere 
neende esidiiyiha sy'abaandu nisiyobere, 

24mani yaababoolera ati, “Mumbweere-eyi! Olwohuba omuhaana wuno haba 
saafwiire, nae ali ohukona sa.” Nae nabo bamucheha sa. 

25Nae esidiiyiha sy'abaandu nisyamala ohutula erwaanyi, Yesu yeengira mu 
nyuumba, yaamudiira omuhono, mani omuhaana wali afwiire oyo yaasiingira. 

26Emboosi eyo yasalaana mu situundu sy'esyaalo esyo syoosi. 

Yesu awonia abasaacha bawofu babiri 

27Nae Yesu niyali atula n'awaao, abawofu babiri bamuloondaho nibahuumulira 
aakulu bati, “Mwaana wa Daudi, Tukwiireho esisa!” 

28Nae niyeengira mu nyuumba, abawofu babiri beecha yaali, mani Yesu 
yaababoolera ati, “Mufukiirira muti nyala ohubawonia?” Nabo bamukobolamo 
bati, “Eee, Omwaami!” 

29Yesu yadiira hu moni chaabwe yaaboola ati, “Ohweema hu fukiirira yeeng'we, 
leha sibaholerwe sityo.” 

30Mani emoni chaabwe chaliimbula chachaaka ohubona. Yesu yabalagira ati, 
“Mutabooleraho omuundu yeesi.” 

31Nabo nibatula ao bachaaka ohulaangirira ebidiira hu Yesu mu situundu 
sy'esyaalo esyo syoosi. 

Yesu awonia omusaacha wakwa esiru 

32Abo nibali nibawaao bati, bone, bamuleetera omuundu wakwa esiru 
olwohuba yaliho omusaambwa. 

33Nae niyamala ohwiirusa omusaambwa okwo, owakwa esiru oyo yalomaloma, 
mani esidiiyiha sy'abaandu syali ao syaawuka, nisiboola siti; “Esiindu sifwaana 
siti, sisibechaanga hoo mu Yisiraeli.” 

34 Nae Abafarisaayo nabo baboola bati; “Wuno yeerusa emisaambwa 
hulw'amaani k'omwaami w'emisaambwa.”  

Yesu akwiira abaandu esisa 

35 Yesu yeemao yaabodoohana mu biko byali ao byoosi neende mu ngoongo 
choosi, niyeekesa mu Sinagoogi ch'Abayudaaya haandi naalaangirira Emboosi 
Ndai y'Obwaami bwa Nasaae, haandi naawonia amalwaae neende amadehere 
kataali nasilala. 

36Nae niyabona esidiiyiha sy'abaandu, yabakwiira esisa muno, olwohuba bali 
belalihiire haandi nibataali neende obuhoonyi koti amakoondi kataali neende 
omwaayi. 

37Mani Yesu yaaboolera abeeki bae ati, “Ekesa liingi, nae abakesa nibo abadiidi. 

38Sakira musabe Omwaami mweene kesa, atume abahalaabani mu kesa lyae.” 

Matayo 10 

Yesu alobola abatume ehumi-na-babiri 
(Mrk 3:13-19; Luk 6:12-16) 

1Yesu yalaanga abeeki bae ehumi-na-babiri mani yaababeresa amaani 
k'ohwiirusa ebihyeeno, neende ohuwonia obuchuuni bwoosi alala neende 
amalwaae koosi. 

2Ameeta k'Abatume ehumi-na-babiri niko kano: Owaamberi niye, Simooni 
olaangwa Petero, neende Anderea mwaanang'ina; Yakobbo omwaana wa 
Sebbedaayo, neende Yowaana mwaanang'ina; 

3Filipo neende Bbatolomeo; Tomasi neende Matayo omutoosa w'emisolo; 
Yakobbo omwaana wa Alifaayo, neende Tadeo; 

4Simooni Omukanani, neende Yuda Yisikarioti, owamuhoba. 

Omulimo kw'abatume ehumi-na-babiri 
(Mrk 6:7-13; Luk 9:1-6) 

5Bano nibo ehumi-na-babiri ba Yesu yatuma naabalabula ati; “Mutachichaanga 
mu byaalo by'Abateende, haandi muteengiraanga mu biko by'Abasamaria. 

6Ohumalaho muchicheenge eyiri amakoondi kakota k'enyuumba ya Yisiraeli. 

7Nae nimuchia, muyaaleenge nimuboola muti: ‘Obwaami bwo Muukulu buli 
aambi.’ 

8Muwonie abalwaae, musiingise abafu, mulabye ab'ebigeenge, mwiiruse 
emisaambwa. Mbao munyoolere amaani buhaya, sakira mukaberesanie 
buhaya. 

9Mutakiingaho esaabbu, kata efeesa, kata sa omugasa muu sibiro cheeng'we, 

10mutakiingaho emifuuko ky'ohusuma hu lukeendo lweeng'we luno, kata 
engubo chibiri kata ebiraato, oba kata sa omudiiro; olwohuba omuhalaabani 
ahoyera omukabo kwae. 

11Nae mu buli siko oba olukoongo lu muneengireengemo, muteebereseenge yi 
omuundu mulai olihoomo yi ali, mani mumenyaanga nae ohwoola lu 
muweerao. 

12Nimwiingira mu nyuumba y'omuundu, muheseenge abalimo muti 
‘Omuleembe kube naang'we.’ 

13Enyuumba eyo niyihoyerwa, muleheenge omuleembe kweeng'we kuyibaaho; 
nae niyitahoyerwa, muleheenge ehabi cheeng'we chibakaluhira. 

14Nae omuundu yeesi naatabaakaanira, oba yaahaya ohutekeeresa emboosi 
cheeng'we, nimuba nimutula mu nyuumba omwo, kata mu siko esyo, 
muhuhumulireengemo olufu lwohu makulu keeng'we. 

15  Mbaboolera obwadyeeri endi, hu ludaalo lw'ohuheengerwa omusaango, 
biba byahachiire bubi esiko esyo ohuhiraho esyaalo sya Sodomu neende 
Gomora. 

Yesu alabula abatume bae hu husaanda huchia ohuboolaho 
(Mrk 13:9-13; Luk 21:12-17) 

16  “Mani mubone! Mbao mbatuma koti amakoondi akatikaati w'amabbwe; 
mubeecheenge abakesikesi koti enjuha haandi abaloonga koti amaguugu. 

17 Mweliinde olwohuba abaandu bachia ohubadiiraanga, babayira mu siina 
syohuheengeramo emisaango, haandi bachia ohubahuyiraanga mu Sinagoogi 
chaabwe. 

18Bachia ohubahweesaanga babayira eyiri abatuki neende abaami baabwe 
hulwaange, mani mutusa obuloli bwaange mu moni waabwe neende ewa 
Bateende. 

19Nae niwiichuhana baabayira mu siina si baheengeramo emisaango, 
muteelalihiraanga muti hunaalomalome hutye, kata muti hunaboole siina. 
Olwohuba muchia ohubereswaanga esy'ohulomaloma. 

20Olwohuba emboosi chi muchia ohulomalomaanga ebiha ebyo haba 
sichinabeechaanga echeeng'we, nae chichia ohutulaanga eyiri Mwooyo wa 
Seeng'we ochia ohubalomalomeraangamo. 

21Mwaanaang'ina muundu mweene niye owahatuleengeho olukwe 
lw'ohumwiita; haandi laatang'ene muundu yesi yahatuleengeho olukwe 
lw'ohwiita abaana bae; kata abaana bosi bahahayuheenge hu beebusi baabwe, 
ohwahatuleengemo ohubeeta. 

22 Buli muundu yahabasyuuleenge hulwaange. Nae owahesimiirise ohwoola hu 
njakamo, niye owahawone. 

23Nibabakiiya ohubahuya mu siko silala, mwiiruheenge muchia mu siindi. 
Mbaboolera obwadyeeri endi, Omwaana w'Omuundu yaheeche 
nimutaaswaania emirimo kyeeng'we mu biko bya Yisiraeli byoosi. 

24  “Abulao omweeki ohira omweekesa wae oluyaali; haandi abulao 
omuhalaabani  ohira omuhoongo wae oluyaali. 

25 Omweeki mulai ahoyere afwaanane neende omweekesa wae, haandi 
omuhalaabani  mulai yesi ahoyere ohufwaanana neende omuhoongo wae. 
Nikali mbwe Omweenengo mweene alaangirwe ati Bbelisebbuuli, nae abomu 
daala lyae sibaba bahanyekwe ebibi ohuhirahoo! 

Oyo ohoyere ohutiibwa 
(Luk 12:2-7) 

26  “Mani mutabatichaanga. Sibulao esiindu syakiswa esitahabonehe, haandi 
sibulao esyaama syoosi esitahamanyihane. 

27Bi mbaboolera mu bweekisi, mubituumbuleenge alafu. Haandi bi muwulira 
mu syaama mubituumbuleenge biwuliirihanira alafu. 

28Haandi mutatichaanga abo abeeta sa omubiri nae baahaywa ohwiita 
obulamu; ohumalaho muticheenge oyo onyala ohusihirisira obulamu neende 
omubiri, mu nyaanja y'omuliro kutasima.  

29Obbiichu-bbiichu tubiri situkulwaanga ehela ndala yoong'ene? Nae, halala hu 
otwo sihanyala haakwa aasi Seeng'we naataamanyire. 

30Kata efwiiri lyohu mitwe kyeeng'we lyosi lyamala ohubalwa. 

31Sakira mutatichaanga, olwohuba eng'we muli ab'obuhoonyi buungi muno 
ohuhira obbiichu-bbiichu. 

Ohweeyama neende ohweekaana Kristo 
(Luk 12:8,9) 

32“Buli muundu owundeeyama mu lwichuule lw'abaandu ati ali omuloondi 
waange, syesi mba njia ohumweeyama endi waange mu moni wa Laata oli 
Muukulu. 

33 Nae oyo yeesi owundeekaana mu moni w'abaandu, syesi mba njia 
ohumweekaana mu moni wa Laata oli Muukulu. 

Yesu siyaleeta esangaalo nae yaleeta obulekani 
(Luk 12:51-53; 14:26-27) 

34“Mutabaasa muti ndeecha ohuleeta omuleembe hu syaalo; sindeecha 
ohuleeta omuleembe ohutusaho ndeecha ohuleeta obulekani. 

35 Ndeecha ohukabuhania omwaana musyaani neende laatang'ene, haandi 
muhoomwaana neende masaalaang'ene; 

36nae abasuku b'omuundu bahabeecheenge abomu nyuumba yae yeene. 

37Oyo oheera laatang'ene kata ng'ina ohuhira ese, haba saaba ahoyera ohuba 
omuloondi waange; haandi oyo yesi oheera abaana bae ohuhira ese, saaba 
ahoyera ohuba omuloondi waange. 

38 Haandi oyo yeesi otakiinga omusalabba kwae mani yaanoonda, saaba 
ahoyera ohuba omuloondi waange. 

39Omuundu yeesi owuteemaho ohuwonia obulamu bwae hulwae omweene, 
achia ohubufwiirwa; nae oyo okosya obulamu bwae hulwaange, aba achia 
ohubuwonia. 

Emikabo 
(Mrk 9:41) 

40  “Oyo yeesi obaakaanira aba yanjakaaniire; haandi oyo yeesi owunjakaanira 
haba s'aba yanjakaaniire sa syeeng'ene, nae aba yaakaaniire neende oyo 
owaanduma. 

41Oyo yeesi owaakaanira omunabbi wa Nasaae olwohuba mbwe munabbi niye, 
yahakabane hu mukabo kw'omunabbi wa Nasaae oyo, haandi oyo owaakaanira 
omuundu mwoolerefu olwohuba mbwe mwoolerefu niye, yahakabane hu 
mukabo kw'omuundu mwoolerefu oyo. 

42Haandi, oyo yeesi oberesa mulala hu baana bayere bano amaachi manyifu 
k'ohung'wa, olwohuba mbwe baloondi baange nibo, mbaboolera obwadyeeri 
endi siyahafwiirwe omukabo kwae.” 

Matayo 11 

Bawamwaanda batula eyiri Yowaana Omubaatiisi 
(Luk 7:18-35) 

1Nae Yesu niyamala ohulagira abaloondi bae ehumi-na-babiri atyo, yatula ao 
yaachia ohweekesa neende ohuyaala Emboosi Ndai mu biko byaabwe. 

2Nae Yowaana ni yawuliirira mu jeela ebiindu bi Kristo yali naahola, yatuma 
abeeki bae ohuchia eyiri Yesu 

3ohumuteeba bati, “Niiwe oyo yi baboola bati yaheeche, kose huliinde 
owuundi?” 

4Nae Yesu yabakobolamo ati, “Muchie muboolere Yowaana bi muwulira, 
neende bi mubona; 

5abawofu, babona; haandi abalema, bakeenda; abebigeenge baamulwaho; 
abadiimbe bawulira; abafu balamuha; haandi abamanani bosi bayaalirwa 
Emboosi Ndai. 

6Mani ali neende ehabi oyo owutaandekanakanaho mu mwooyo.” 

7Mani abaloondi ba Yowaana nibasiingira ohuwaao, Yesu yachaaka 
ohulomaloma neende abaandu ebidiira hu Yowaana n'aboola ati: “Eng'we 
mwachia mu siparara ohubona siina syeene? Ekada li muyaka kuwuucha 
nilidengaana? 

8Nae lwasiina mwachia erwaanyi? Ohubona omuundu wefwaalire engubo 
ching'enaang'ena? Bone abo abefwaala engubo ch'engeri eyo, 
banyoolehanaanga mu madooho k'abatuki. 

9Nae bulaanu eng'we mwachia ohubona siina? Ohubona omunabbi?  Eee, 
mbaboolera endi, nae oyo niye ohiraho omunabbi. 

10Olwohuba, oyo niye yi baandiikaho bati: ‘Boneho, mbao nduma wamwaanda 
waange mu moni wao, ochia ohuhutereesera engira.’ 

11Mbaboolera obwadyeeri endi, mu baandu beebulwa neende abahasi boosi, 
ataabahoo owuhira Yowaana Omubaatiisi; Nae kata katyo, oyo owuhiramo 
obudiidi mu bwaami bwo Muukulu, amuhira oluyaali. 

12Ohutula mu ndaalo cha Yowaana Omubaatiisi, ohwoola bulaanu buti, 
Obwaami bwo Muukulu bunyoolehanaanga ohubitira mu maani,  haandi 
abaandu b'amaani maangi nibo ababwiingiraangamo sirifu. 

13Olwohuba, abanabbi boosi, neende amalako ka Musa koosi, kalomaloma hu 
bwaami bwo Muukulu ohwoolera elalira hu Yowaana Omubaatiisi; 

14nae nikali mbwe muli abeetekefu ohusifukiirira, manye enyaanga yino muti 
niye Elija owali wohwiicha. 

15Oyo yeesi oli neende amatwi kawulira,  leha awulire ako. 

16Nae abaandu b'endaalo chino ndahabakeraania neende siina syeene? Bali 
koti abaana bayere abehaale mu siito nibalaanga abasyaabwe bati, 

17‘Hwaboobbera elere lisaangasa, nae mwaahaya ohuhina; haandi 
hwabeembera olweembo lw'amasika, nae mwaahaya ohulira.’ 

18“Olwohuba Yowaana yeecha naatalia haandi naatang'wa, nae baaboola bati, 
‘Wuno aliho omusaambwa.’ 

19Nae Omwaana w'Omuundu niyeecha naalya haandi naang'wa, baboola bati, 
‘Boneho, ow'okuliira, omumeesi, haandi omwiicha w'abatoosa b'emisolo 
neende abahola-mbi wuno!’ Nae obwadyeeri bw'amakesi ka Nasaae 
buboneheeraanga mu biholwa bikatulamo.”  

Ebiko byali nibyahaya ohweyolobia 
(Luk 10:13-15) 

20Yesu yachaaka ohwoolobya ebyaalo bi yali naaholeremo eby'amayia biingi; 
olwohuba byali nibyahaya ohweeyolobya ebibi byabyo, n'aboola ati, 

21 “Chihwaakaanire, ewe Korasiini! Kata ewe Bbetisaida wesi chihwaakaanire! 
Olwohuba eby'amayia byeehola ebyo biba byeeholera mu Tiiro neende Sidoni, 
abaandu babyo baba beefunaka hale, nibefwaala amagunia, alala neende 
ohweebaha ekohe. 

22Nae mbaboolera endi oludaalo lw'ohuheengeraho emisaango nilwahoole, 
Tiiro neende Sidoni byahaleherwemo ohuhira eng'we! 

23 Nae ewe Kaperanaumu, waheniinie ohwoola hu kulu? Ochia ohwiiswa aasi 
ohwoola mu syaalo sy'abafu. Olwohuba eby'amayia byeehola ebyo biba 
byeeholera mu Sodomu, siba nisisisiiriwo ohwoola buti. 

24 Nae mbaboolera endi, hu ludaalo lw'ohuheengeraho emisaango, esinyaaso 
sya Sodomu syahabeeho esidiidi ohuhira esyao.” 

Mwiiche yi ndi muwuluuhe 
(Luk 10:21-22) 

25Esiha esyo, Yesu yalomaloma n'aboola ati, “Ewe Laata, Omwaami w'Ekulu 
neende esyaalo, hweebasa muno olwohuba wakisa ebiindu bino ohutula hu 
bakesi neende abasomi, nae waabibwiihulira abaloonga. 

26Eee, Laata, sino nisyo esy'oluyaali luhoongo si wadaha syeeholehe.  

27 Laata yamala ohuumberesa ebiindu byoosi haandi abulao omuundu 
omanyire Omwaana ohutusaho Simwaana, haandi abulao omuundu omanyire 
Simwaana muundu ohutusaho Omwaana wae alala neende oyo yi mwaana 
aheengao ohumubwiihulira. 

28Mwiiche yi ndi, eng'we mweesi abajoong'ere haandi abasidoyerwa, mani njia 
ohubawuluusa. 

29Mwedwiihe ekoombo lyaange, haandi munjekereho, olwohuba ese ndi 
omudiira kaala haandi omuloonga mu mwooyo; mani mwahanyoole yi 
muwuluusira emyooyo kyeeng'we. 

30Olwohuba ekoombo lyaange, lyaangu, haandi omukaangi kwaange, haba si 
musito.” 

Matayo 12 

Esiteebo sidiira hu Sabbaato 
(Mrk 2:23-28; Luk 6:1-5) 

1 Endaalo nichibitirehoo ndiidi Yesu yabitira mu ndalo y'engaano yiindi hu 
ludaalo lwa Sabbaato. Enjala yali niyiluma abeeki bae muno, mani sakira 
bachaaka ohwaakula emitwe ky'engaano ekyo, baakiwuula nibalya. 

2Nae Abafarisaayo nibabona batyo, baboolera Yesu bati, “Bone, abeeki bao bali 
ohuhola esitafukiirirwa ohuholwa hu ludaalo lwa Sabbaato.” 

3 Yesu yababoolera ati, Musisiiri ohusomaho bi Daudi yahola enjala 
niyimuluma neende ba yali nabo: 

4koti lu beengira mu Nyuumba ya Nasaae baalya hu migaati kyohu alutaari 
ekyali nikitafukiirirwa ohuliibwa neende omuundu yeesi ohutusaho abalaamisi 
ba Nasaae boong'ene? 

5Nae oba eng'we musisiiri ohusomaho hu malako ka Musa kaboola koti lu buli 
lwa Sabbaato, omulaamisi womu Nyuumba ya Nasaae afunakaanga elako lya 
Sabbaato, nae aba koti otaafunaakeho elako? 

6Mbaboolera endi, abweene ano aliwo esihuluundu esihiraho enyuumba ya 
Nasaae. 

7Eng'we muba mwamanya amahuluundu k'emboosi chino, Ese nyenya esisa, 
ataali ebiyaanwa by'esolo chisaambwa, haba simwahaheengeere omusaango 
abo ababa nibataaholereho esibi syoosi. 

8Olwohuba Omwaana w'Omuundu niye Omwaami wa Sabbaato yosi. 

Omusaacha w'omuhono kwafwa 
(Mrk 2:23-28; Luk 6:1-5) 

9Yesu niyatula ao, yeengira mu Sinagoogi, yabukaanamo omusaacha 
w'omuhono kwafwa. 

10Abaandu baandi bamuteeba bati; “Sifukiirirwa ohuwonia omuundu hu 
ludaalo lwa Sabbaato?” Bamuleetera omusaacha oyo hu beemeo banyale 
ohumunyoolaho emboosi y'ohumufunaaniraho. 

11 Nae Yesu yababoolera ati, “Naanu hweeng'we mweesi, yi koondi lyae niliba 
nilikwiire mu liina, otahalihweesa yaalitusamo hu ludaalo lwa Sabbaato? 

12Nae siba sitye, hu muundu wuno ohirira elalira eyale ekoondi obuhoonyi! 
Mani sakira omuundu naaba naahola esiindu silai hu ludaalo lwa Sabbaato, 
haba s'aba afunaka amalako.” 

13Abweene ao, Yesu yaboolera omuundu w'omuhono kwafwa oyo ati, “Kolola 
omuhono kwao.” Mani omuundu oyo nga lu yakololosa sa ati omuhono kwae, 
kwawonerao kwaaba koti okwaasye. 

14Abafarisaayo nabo bachaaka sa ohukoonya engira yohumwiita. 

Omuhalaabani wa Nasaae mulobole 

15Yesu niyamanya esyo, yeemao yaatula ao. Esidiiyiha sy'abaandu syamala 
syaamuloondaho, yaawonia abalwaae boosi abaliwo, 

16mani yaabalagira ati, batabooleraho abaandu baandi ebimudiiraho. 

17Yaboola atyo, hu mboosi chi nabbi Yisaaya yaboola choolerere chiti: 

18  “Eng'we boneho, omuhalaabani waange yi mweene ndedoolera; Omukoosi 
waange, haandi yi mwooyo kwaange kusangaalira muno; Ndahamuteeho 
Mwooyo Mwoolerefu waange hu achie alaangirire obwoolerefu, mu syaalo 
syoosi. 

19Oyo haba saachia ohuyiingana, alala neende ohuhabuha; kata abulao 
owahawulireho ekono lyae hu ngira. 

20Oyo haba saachia ohufunaka kata ekada lyahooha, oba kata yaasimia 
olutaambi lulyoolyoota, yaheedinyirise ohwoola lu bwadyeeri bwaheechule 
mu syaalo, 

21haandi ni mu liita lyae nimwo mu Bateende balisuubira.” 

Yesu neende Bbelisebbuuli 
(Mrk 3:19-30; Luk 11:14-23) 

22Olwoola abaandu baandi baleetera Yesu omuundu muwofu haandi otanyala 
ohulomaloma olwohuba yaliho omusaambwa. Yesu yeemao yaawonia 
omuundu oyo, yachaaka ohulomaloma alala neende ohubona. 

23Abaandu bawuka muno baaboola bati, “Wuno haba saanyala ohuba naali niye 
omwiichuhulu wa Daudi?” 

24 Nae Abafarisaayo nibawulira sino, bakobolamo bati, “Omuundu oyo yeerusa 
emisaambwa olwohuba ali neende amaani ka Bbelisebbuuli, omwaami 
w'emisaambwa kyoosi.” 

25Yesu nae koti lu yali naamanyire ebibaaso byaabwe, yababoolera ati, 
“Obwaami bwoosi nibweekabuhaniamo obweene bwachaaka ohulwaanakana, 
haba sibwahayiindira. 

26Sakira nikali mbwe Sitaani yahachaaka ohwiirusa Sitaani waasye mu bwaami 
bw'emisaambwa kyeene ekyo, esyo siba syeekesa siti Sitaani mweene amalire 
ohweekabuhaniamo, mani bulaanu, obwaami bwae bwahayiindira butye? 

27Mani nikali mbwe ese njirusa emisaambwa hulw'amaani ka Bbelisebbuuli, 
nae abaloondi beeng'we baba bakiirusa hulw'amaani ka naanu? Sakira 
abaandu beeng'we beene nibo abacha ohubaheengera omusaango kubahire! 

28Nae nikali mbwe njirusa emisaambwa hulw'amaani ka Mwooyo wa Nasaae, 
mani eng'we muhoyere mumanye muti, Obwaami bwa Nasaae bwamala 
ohuboolamo. 

29Abulao omuundu onyala ohufunaka enyuumba y'omuundu w'amaani 
maangi, yaayiingiramo yaamunyakaho ebiindu byae byoosi naatataangiire 
yaamuboya, hu yaanyala ohumunyakaho ebiindu byomu nyuumba yae. 

30Omuundu wutaholera alala naange, aba ali ohunwaania, haandi 
mubwadyeeri bweene, omuundu wutahoonyana naange ohubuusa alala, aba 
ali ohusalaania sa. 

31Sakira mbaboolera endi, abaandu babi bachia ohuleherwamo alala neende 
enomanoma yaabwe yifwoola Nasaae eyo, nae omuundu yeesi olomaloma bubi 
hu Mwooyo Mwoolerefu, haba saachia ohuleherwamo bulaanu buti haandi kata 
neende mu ndaalo chiichayo choosi. 

32Omuundu yeesi olomaloma bubi hu Omwaana w'Omuundu, achia 
ohulerwamo, nae oyo yeesi owulomaloma bubi hu Mwooyo Mwoolerefu, 
saachia ohuleherwamo, bulaanu kata neende mu ndaalo chiichayo. 

Olukaado ludiira hu musaala neende ebyaamo byakwo 
(Luk 6:43-45) 

33  “Omusaala mulai kwaamaho ebyaamo bilai; Nae omusaala mubi kwosi 
kwaamaho ebyaamo bibi. Olwohuba, obulai bw'omusaala bumanyihaniraanga 
hu byaamo byakwo. 

34 Abaana b'enjuha eng'we, mwahanyala mutye ohulomaloma emboosi ndai, 
nimuli neende emyooyo mibi kityo? Olwohuba, omuundu alomalomaanga 
ebitula mu mwooyo kwae. 

35Omuundu mulai atusa hu biindu bilai biba nibyeechula mu mwooyo kwae; 
haandi omuundu mubi yesi yaatusa hu biindu bibi, biba nibyeechula mu 
mwooyo kwae. 

36Ese mbaboolera obwadyeeri endi, hu ludaalo lw'ohuheengeraho emisaango, 
buli muundu yeesi achia ohweelomalomaho hulwabuli mboosi mbi yoosi yi 
yalomaloma. 

37Olwohuba emboosi chao nicho echirihutusaho omusaango kata 
chaahuboyaho omusaango.” 

Abeemirisi badaha Yesu ahole esiholwa sy'amayia 
(Mrk 8:11-12; Luk 11:29-32) 

38  Olwoola, Abeekesa b'Amalako baandi, alala neende Abafarisaayo, 
balomalomera aakulu nibaboola bati; “Omweekesa, efwe hudaha ohole 
esyaamayia huboneho.” 

39  Yesu niyawulira atyo, yabakobolamo ati; “Abaandu b'oluse lubi koti eng'we, 
nibo abasaba esilolero sy'amayia mberi hu bamale bafukiirire. Mani abulao 
esilolero si bachia ohubaberesa, ohumalaho esya nabbi Yona syoong'ene. 

40 Koti lu Yona yamala endaalo chidatu neende ebiro bidatu mu nda 
y'okung'eeni, nilwo lu Omwaana w'Omuundu yesi achia ohumala endaalo 
chidatu neende ebiro bidatu n'asisiiri emakoombe. 

41 Oludaalo lw'ohuheengeraho omusaango, abaandu ba Ninefe baheeme mu 
siina naang'we mani babaheengere omusaango ohubahira, olwohuba 
nibawulira enjekesa ya Yona, beeyolobya ebyonoono byaabwe, nae ano mbano 
aliwo omuundu ohirira elalira Yona oluyaali! 

42 Oludaalo lw'ohuheengeraho omusaango, omutuki muhasi wa Seebba, yesi 
yaheeme mu siina naang'we, yaabaheengera omusaango ohubahira, olwohuba 
omweene oyo yakeenda ohutula mu syaalo sy'eyale muno ohuchia 
ohuwuliraho hu makesi ka Solomooni, nae ano aliwo omuundu ohirira elalira 
Solomooni oluyaali! 

Ohukobola hw'ebihyeeno 
(Luk 11:24-26) 

43“Esihyeeno nisitula mu muundu, sing'alaalaanga mu siparara nisikoonya 
abuundu wohuwuluuhira, mani sihaywa ohunyoola. 

44Bulaanu nisiba nisihayirwe ohunyoola yi sichiira, syebooleraanga siti, ‘Ese 
haangaluhe sa mu nyuumba yaange yi ndaatuliremo yira.’ Mani nisikaluhayo, 
syaanyoola enyuumba eyo niyiri ebihaya, haandi niyitereeserwe niyiboneha 
bulai, 

45sichichaanga sikoonya mani sikaluha neende ebihyeeno byaasye biindi, 
bitaanu-na-bibiri, ebisihiraho obubi, biingira mu nyuumba eyo nibimenyamo. 
Mani muhumaliiriha, omuundu oyo, amalaanga aba mu bulamu bubi muno 
ohuhiraho bu yalimo hale. Nasilala nilwo lu byaheehole hu baandu b'oluse lubi 
luno.” 

Ng'ina Yesu neende bamwaanang'ina Yesu 
(Mrk 3:31-35; Luk 8:19-21) 

46Yesu niyali n'asilomalomaanga neende abaandu abo, nae boneho ng'ina 
neende bamwaanang'ina beecha boola yali. Niboola ao, beema erwaanyi, 
baatuma emboosi eyiri Yesu nibadaha ohulomalomaho nae. 

47 

48Yesu niyawulira atyo, yakobolamo ati, “Maama niye naanu? Nae 
bamwaanama nibo naanu?” 

49Yesu yakolola omuhono kwae mani yaasyoomesa hu beeki bae yaaboola ati, 
“Bone, maama neende bamwaanama mbano.” 

50Olwohuba omuundu yeesi ohola bi Laata wo Muukulu adaha, oyo niye 
mwaanaama, mboocho yaange neende maama. 

Matayo 13 

Olukaado lw'omuwaanyi w'Emere 
(Mrk 4:1-9; Luk 8:4-8) 

1Hu ludaalo olwo, Yesu niyatula mu nyuumba yachia hu sikobero sy'enyaanja, 
yeehala aasi. 

2Esidiiyiha sy'abaandu sihoongo syeecha syaamwebodoohania, mani yeengira 
mu lyaato yeehalamo; nae esidiiyiha esyo syoosi syadoong'a hu lwaasi 
lw'enyaanja. 

3Yesu yachaaka ohubaboolera ebiindu biingi niyehoonyera engaado ati; 
“Olwoola, omulimi yachia ohuwaanya emwo yae. 

4Mani niyali ayaanya, emwo yiindi yakwa hu ngira, nae amayoni keecha 
kaayiboocha. 

5Emwo yiindi yakwa hu bikina-kina ataali eloba liingi, mani yaanguya ohumera, 
nae koti lu yitaba niyayira emisi aasi muno, 

6omubasu nikwatula, kwayimamula; nae haandi koti yitali neende emisi 
mileeyi, yaalala. 

7Emwo yiindi yakwa mu mawa, mani amawa ako kaafumita ebyali bimerere. 

8Emwo yiindi yakwa mu loba lai, mani yaama ebyaamo: eyiindi ebyaamo emia 
ndala, eyiindi amahumi kasaasaba, eyiindi amahumi kadatu. 

9Oyo yeesi oli neende amatwi,  leha Awulire!” 

Esihuluundu siri mu hweekesera mu ngaado 
(Mrk 4:10-12; Luk 8:9,10) 

10Abweene ao, abeeki ba Yesu beecha yali bamuteeba bati, “Siina esikera 
noolomaloma neende abaandu mu ngaado?” 

11Nae Yesu yabakobolamo ati: “Eng'we niing'we ababereswa ehabi 
y'ohumanya ebyaama bidiira hu bwaami bwo Muukulu, nae abo haba 
sibabereswa. 

12Olwohuba buli muundu oli neende esiindu, achia ohumeedwaho ebiindi, 
mani abe neende ebiingi bihiraho; nae owumaho nasyo achia ohutusibwaho 
kata neende byaali nabyo. 

13Sino nisyo esikera ndaalomalomera nabo mu ngaado, olwohuba batingaala 
nae haba sibabona, batekeeresa nae haba sibawulira, kata sibamanya 
n'ohumanya. 

14Sakira emboosi y'omunabbi Yisaaya yoolerera abweene niyibalomalomaho 
yiti: ‘Mubwadyeeri bweene mwahawulire nae simwahamanye amahuluundu 
keene, haandi mwahewuunje, nae mwaahaya ohubona. 

15Olwohuba emyooyo ky'abaandu bano myaangalafu nikyo, haandi amatwi 
kaabwe sikawuliraanga, haandi bamala ohuliimba emoni chaabwe, ataalyaao, 
bahabweene neende emoni chaabwe, baawulira neende amatwi kaabwe, 
haandi baamanya amahuluundu k'emboosi neende emyooyo kyaabwe, mani 
baakaluha yi ndi ohubawonia.’ 

16 Nae emoni cheeng'we chiri neende ehabi olwohuba chibona, haandi amatwi 
keeng'we kosi k'ehabi olwohuba kawulira. 

17Mbaboolera obwadyeeri endi, abanabbi baangi neende abaandu boolerefu 
baangi beekoomba muno ohubonaho bi mubona bino, nae haba sibabibona, 
ohuwuliraho bi muwulira bino, nae haba sibabiwulira. 

Yesu atuumbula amahuluundu kali mu lukaado lw'omuwaanyi w'emwo. 
(Mrk 4:13-20; Luk 8:11-15) 

18“Bulaanu muwulire amahuluundu k'olukaado lw'omuwaanyi w'emwo. 

19Omuundu yeesi naawulira emboosi yidiira hu bwaami bwo Muukulu mani 
yaahaya ohumanya amahuluundu kayo, omusuku Sitaani yeechaanga ayuula 
esyali ni syataakwa mu mwooyo kwae; eyo niyo emwo yakwa hu ngira. 

20Nae emwo yakwa hu bikina-kina nayo, niyo omuundu owuliraanga emboosi 
ya Nasaae mani yaayifukiirira bwaangu neende esangaalo; 

21nae koti lu mboosi eyo yiteengiraanga muno mu mwooyo kwae, 
yesimiirisaangaho sa budiidi, nae esidinyu syoosi kata esaando yoosi niyiicha 
hulw'emboosi ya Nasaae, abitulaangaho alehana nayo bwaangu muno.  

22Nae emwo yakwa mu mawa, niyo oyo owuliraanga emboosi ya Nasaae, nae 
ohweelalihira hw'obulamu bw'esyaalo neende obwekoombi bw'emyaandu, 
bifwiinyirira emboosi eyo yihaya ohwaamaho ebyaamo byoosi. 

23Nae emwo yakwa mu loba lai eyo, niyo oyo owuliraanga emboosi ya Nasaae, 
mani amanya amahuluundu kayo, yaama ebyaamo, mani aduuhana eyiindi 
emia ndala, eyiindi amahumi kasaasaba, nae eyiindi amahumi kadatu.” 

Olukaado ludiira hu baye limera mu ndalo 

24Yesu haandi yabakaadira olukaado luundi ati; “Obwaami bwo Muukulu 
bunyala ohufwaananisibwa neende omuundu wuundi owawaanya mu ndalo 
yae emwo ndai y'engaano. 

25Nae abaandu nibali nibeeyaliise, omusuku wae yawaanya ebaye mu ngaano 
eyo, mani yaamala yeweerao. 

26Nae ebirime ebyo nibyahula byoola ohumuliha, ebaye elyo lyosi 
lyaboneheramo. 

27Mani abahalaabani  bae bamuboolera bati; ‘Omwaami, siwataaka emwo ndai 
yoong'ene mu ndalo yao? Nae ebaye nalyo lituliire yeena?’ 

28Nae yabakobolamo ati; ‘Omusuku niye oholere sino.’ Nae 
abahalaabani  bamuboolera bati; ‘Mani wadaha huchie hwiiyemo ebaye elyo?’ 

29Nae yabakaluhamo ati; Haba; olwohuba nimunaba nimwiiyamo ebaye, 
engaano yosi yicha ohwiiyihiramo. 

30Mulehe byoombi bihulire alala ohwoola ebiha by'ekesa, yi njia ohuboolera 
abakesa endi: mutaangire mberi mubuuse alala ebaye elyo, mani muliboye mu 
hanya lisaambwe, nae mubuuse engaano nayo muyibiihe mu syaaki syaange.” 

Olukaado ludiira hu lumwo lw'omutuumba 
(Mrk 4:30-32; Luk 13:18-19) 

31Yesu haandi yabakaadira olukaado luundi ati, “Obwaami bwo Muukulu 
bukeraanisibwa hu lumwo lw'omutuumba, lu muundu yabukula yataaka mu 
ndalo yae; 

32luno nilwo oluhiramo obudiidi mu bumwo bwoosi, nae nilumala lwaahula, 
lukaliyaanga luhira emisaala kyoosi obuhoongo, lweehola omusaala, ku mayoni 
koombaha hu masaga kakwo ebiyu.” 

Olukaado ludiira hu mamera 
(Luk 13:20-21) 

33Yesu yabakaadira olukaado luundi ati, “Obwaami bwo Muukulu bufwaanana 
neende amamera k'omuhasi yabukula mani yaakaandira alala neende ebikero 
bidatu by'obusye, mani yaabuleha ao ohwoola lu bwoosi bufwiimbira.” 

Esyakera Yesu niyehoonyera engaado 
(Mrk 4:33-34) 

34Yesu yaboolera abaandu ebiindu bino byoosi mu ngaado. 
Siyababooleraangaho esiindu syoosi naatehonyeere engaado. 

35Byaba bityo hu mboosi yi munabbi yalomaloma yoolerere yiti;  “Njia 
ohwehoonyera engaado niinomanoma nabo; Njia ohubatuumbulira ebyali 
nibyeekisa ohutula esyaalo nisiloongwa.” 

Yesu atuumbula amahuluundu k'olukaado lw'ebaye 

36Olwoola, Yesu yasiingira yaatula eyiri esidiiyiha sy'abaandu, mani yeengira 
mu nyuumba. Abeeki bae beecha yaali, baamuboolera bati; “Tweekese 
amahuluundu k'olukero lw'ebaye lyomu ndalo.” 

37Yesu yakobolamo ati; “Omuundu wawaanya emwo ndai, niye Omwaana 
w'Omuundu; 

38endaalo niyo esyaalo sino; nae emwo ndai, niyo abaana bomu Bwaami bwa 
Nasaae; ebaye nilyo abaana b'omusuku Sitaani; 

39nae omusuku wataaka ebaye, niye Sitaani mweene; ekesa, nilyo oludaalo 
lw'enjakamo, nae abakesa, nibo bamalaika. 

40Mani koti lu balibuusa ebaye, mani baalisaamba mu muliro, nilwo lu bichi 
ohuba hu ludaalo lw'enjakamo. 

41Omwaana w'Omuundu yahatume bamalaika bae, mani bahabuuse abo 
abakera abaandu nibonoona, alala neende abahola-mbi boosi, babatuse mu 
Bwaami bwae, 

42mani babasukune mu muliro kutasima; eyo yi bahalirire nibeesia ameeno. 

43Nae aboolerefu bachia ohumesamesana koti elyuuba mu Bwaami bwa 
Saabwe. Oyo yeesi neende amatwi, leha awuliire. 

Olukaado ludiira hu mwaandu kwakiswa 

44“Obwaami bwo Muukulu buli koti omwaandu kwakiswa mu mukuunda, 
omuundu naakweduuyaho, amalaanga akubwiihaho, mani akukisa mberi. 
Omuundu oyo, mu sangaalo liingi, achichaanga akusa ebiindu byaali nabyo 
byoosi, mani akula omukuunda okwo. 

Olukaado ludiira hu ekina ly'obukusi bw'aakulu 

45“Haandi, Obwaami bwo Muukulu bufwaanana neende omuchurusi wuundi 
okoonya amakina k'obukusi bw'aakulu, 

46mani naamala yanyoola ekina ly'obukusi buhoongo muno, akobolaangayo 
achia akusa ebiindu byae byaali nabyo byoosi, mani amala achia akula ekina 
elyo. 

Olukaado ludiira hu lweero lunaaba 

47“Haandi Obwaami bwo Muukulu bufwaana neende olweero lu bafuuba mu 
nyaanja, mani lwaachia lwayaambia eng'eeni cha buli ngeri. 

48Nilwiichula, abanaabi baluhweesaanga balwoosa hu sikobero, beehala aasi, 
mani bachaaka ohukabulamo eng'eeni echo; nibata endai mu bisero, nae embi, 
nibachisukuna. 

49Nilwo lu byahabe hu ludaalo lw'enjakamo. Bamalaika baheeche bakabulemo 
abaandu babi, babatuse mu balai, 

50mani babasukune mu muliro kutasima; eyo niyo yi bahalirire nibeesia 
ameeno. 

Obwadyeeri buyaaha neende obuhale 

51“Yesu yateeba abaandu ati, ‘Mani mumanyire amahuluundu k'ebiindu bino 
byoosi?’ Bamukobolamo bati, ‘Eee.’ 

52“Mani yaababoolera ati, Sakira omweekesa w'amalako yeesi, owamala 
ohweekeswa ebidiira hu bwaami bwo Muukulu afwaanana neende 
omweeneengo odaya mu syaaki syae emere njaaha neende ehale.” 

Abaandu ba Nasareeti bekaana Yesu 
(Mrk 6:1-6; Luk 4:16-30) 

53Yesu niyamala ohuboola engaado chino, yatula ao, 

54yaakaluha mu siko sy'ewaabwe syeene yachaaka ohubeekesera mu Sinagoogi 
chaabwe, nae abo boosi abawulira enjekesa yae bawuka muno, beteeba bati, 
“Nae wuno yatusa yeena amakesi kano neende amaani k'ohuhola eby'amayia 
bino? 

55Wuno siniye omwaana w'omubaachi w'embaao wula? Ng'ina siniye 
olaangwa Maria? Haandi bamwaanang'ina sinibo Yakobbo, Yosefu, Simooni 
neende Yuda? 

56Nae bamboochong'ene boosi sibali ano naafwe? Nae wuno yatusa yeena bino 
byoosi?” 

57Mani baamuhayira elalira. Nae Yesu yababoolera ati, “Omunabbi yeesi, 
aduuhanaanga oluyaali abuundu woosi, ohutusaho mu siko syaabwe syeene 
neende mu ngo waabwe bweene.” 

58Mani Yesu siyaholahooyo eby'amayia biingi, olwohuba bali nibabula 
efukiirira. 

Matayo 14 

Ohufwa hwa Yowaana Omubaatiisi 
(Mrk 6:14-29; Luk 9:7-9) 

1Mu siha esyo Herode omutuki, yawulira efuma ya Yesu; 

2mani yaaboolera abahalaabani bae ati; “Wuno niye Yowaana Omubaatiisi 
osyuuhire ohutula mu bafu, sakira amaani kano kali ohumuholeramo.” 

3 Olwohuba, Herode niye owali yadiira Yowaana, yaamusukuna mu jeela. 
Yahola atyo ohweema hu mboosi cha Herodia omuhasi wa Filipo 
mwaanang'ina;  

4olwohuba Yowaana yali yaamuboolera ati, “Haba sisifukiirirwa ewe 
ohubukula omuhasi oyo.” 

5Kata Herode yadaha ohwiita Yowaana, nae yatya abaandu, olwohuba bali 
nibamanyire bati Yowaana yali omunabbi. 

6Nae oludaalo lw'ohwiichulisiraho ohwiibulwa hwa Herode nilwoola, 
omwaana wa Herodia muhaana, yahina bulai muno mu moni wa abakeni, mani 
sino syasaangaasa Herode muno, 

7mani yaasuubisa omuhaana oyo niyeechuba ohumuberesa esiindu syoosi 
syaaba n'asabire. 

8Nae omuhaana oyo yeemao yaaholera hu makesi ka ng'ina yali naamubereese 
mani yaaboolera Herode ati, “Mberese omutwe kwa Yowaana Omubaatiisi hu 
lusaani bulaanu buti.” 

9Nae sino syamala omutuki amaani muno, nae ohweema hu hweechuba huyali 
ni yeechubire abakeni bae nibawulira, yatya muno mani yeemao yaatusa 
omunwa ati, baberese omuhaana oyo syaadahire. 

10Yatuma ati baachia mu jeela baaheenga hu Yowaana omutwe, 

11baakuleetera hu lusaani, mani baakuberesa omuhaana oyo, nae yaakuyirira 
ng'ina. 

12Nae abeeki ba Yowaana beecha baabukula omubiri kwae, baachia baakusiiha, 
mani baaboolera Yesu. 

Yesu aliisa abaandu babita elifu chitaanu 

13Bulaanu Yesu niyawulira sino, yatula ao, yaambuhira mu lyaato yaachia 
yaaba yeeng'ene abuundu abula abaandu. Nae abaandu nibawulira batyo, 
bamuloondaho n'amakulu ohutula mu biko byaabwe. 

14Niyatula mu lyaato, yabona esidiiyiha sy'abaandu sihoongo muno, mani 
syamudiisa esisa, yaawonia abalwaae baabwe. 

15Nae obwiire nibweera, abeeki bae beecha yaali baamuboolera bati, “Obwiire 
mbuno bwiirire, haandi huli abuundu abulao abaandu; sakira seebula abaandu 
beeweereo bachie mu ngoongo beekulire ebyohulya.” 

16Nae Yesu yaboola ati, “Abaandu bano haba sibahoyere ohutula sa ano batyo; 
eng'we mubaberese esyohulya.” 

17Nabo bamuboolera bati, “Efwe huli sa neende emigaati kitaanu kyoong'ene 
alala neende eng'eeni chibiri sa.” 

18Nae Yesu yaboola ati, “Mubindeetere ano.” 

19Mani Yesu yamala yaalagira abaandu ohwiihala aasi hu bunyaasi; mani 
yaabukula emigaati kitaanu neende eng'eeni chibiri ebyo, yatingaala aakulu 
Muukulu, yeebasa Nasaae, mani yaadonyoladonyolamo emigaati ekyo 
yaakiberesa abeeki bae, nae abeeki baakikaba abaandu abo. 

20Abaandu abo boosi balya beekuta. Mani abeeki ba Yesu baabuusa ebidonye-
donye byadoong'aho beechusa ebimweero ehumi-na-bibiri. 

21Nae abalya bali abasaacha aambi elifu chitaanu, n'otaabalireho abahasi 
neende abaana. 

Yesu akeenda hu maachi 

22Abweene ao, Yesu yaboolera abeeki bae ohwiingira mu lyaato basyaabale 
bamutaangirire ohwaambuha bachie engereha w'enyaanja, nae omweene 
yaadoong'a naaseebula esidiiyiha sy'abaandu esyo. 

23Nae niyamala ohubaseebula, yaniina yeeng'ene hu lugulu ohulaama. Mani 
obwiire nibweera, yali adoong'ere yeeng'ene, 

24nae esiha esyo elyaato lyali nilyoolobereere ebusiba,  mani amafwiinda 
k'amaani nikalihubba; olwohuba omuyaka kwali nikuwuucha muno 
nikubatulira mu moni. 

25Aambi w'esaa ehumi mu maherebeende, Yesu yeecha yi bali naakeenda hu 
maachi. 

26Nae abeeki bae nibamubona naakeenda hu maachi, batya muno, baaboola 
bati, “Sino ngaandi siboneha sihyeeno nisyo!” Mani baatya muno boobba 
wuuwi. 

27Nae abweene ao, Yesu yalomaloma nabo n'aboola ati, “Mugume emyooyo, 
niise; mutatya daawe.” 

28Nae Petero yamukobolamo ati, “Omwaami, nooli niiwe, mboole njiche yooli 
syesi ningeenda hu maachi.” 

29Yesu yamuboolera ati, “Ngaandi keenda sa niwiicha.” Mani Petero yatula mu 
lyaato, yachaaka ohukeenda hu maachi naachia eyiri Yesu; 

30nae Petero niyabona omuyaka nikuwuucha,  yatya muno, yachaaka 
ohwiibira, mani yaahuumula ati, “Omwaami, monie!” 

31Abweene ao, Yesu yakolola omuhono, mani yaamudiira, yaamuboolera ati, 
“Ewe, omusaacha w'efukiirira ndiidi, hu siina okana-kaane?” 

32Nae nibeengira mu lyaato sa bati, omuyaka kwaakama ohuwuucha. 

33Mani abo abali mu lyaato, beenamira Yesu nibaboola bati, “Mubwadyeeri 
bweene, oli Omwaana wa Nasaae.” 

Yesu awonia abalwaae mu Genesareeti 
(Mrk 6:53-56) 

34Nibamala ohwaambuha enyaanja boola engereha, bakobera Genesareeti. 

35Nae abaandu b'eyo, nibamanya bati niye Yesu, bachia baaboolera abaandu 
bomu situundu esyo syoosi, bati baleete eyiri Yesu abalwaae baabwe boosi, 

36mani baamusaba bati afukiirire abalwaae badiireho sa hu kemo ly'engubo 
yae hamaahiri. Mani abo boosi abalidiiraho, bawonera elalira. 

Matayo 15 

Enjekesa y'abahale 
(Mrk 7:1-13) 

1Olwoola, Abafarisaayo neende Abeekesa b'Amalako batula Yerusalemu 
beecha eyiri Yesu baamuteeba bati, 

2“Lwasiina abeeki bao balekeeresa emiduunga kya bakuuka yeefwe? Olwohuba 
sibesaaba amahono kaabwe nibachia ohulya.” 

3Yesu yabakobolamo ati, “Nae lwasiina eng'we mulekeresa amalako ka Nasaae 
olwohuba mudaha ohuloonda emiduunga kya bakuuka yeeng'we? 

4Olwohuba Nasaae yaboola ati, ‘Yisaanga mu lataao neende maakoo oluyaali’ 
haandi, ‘Omuundu onyeka laatang'ene kata ng'ina, ahoyera ohwiitwa.’ 

5Nae eng'we muboola muti, ‘Omuundu yeesi naaboolera laatang'ene kata 
ng'ina ati, omukabo ku ndahahubereese mbao ngubereese Nasaae,  bulaanu 
oyo saaba ahoyera ohuberesa laatang'ene oluyaali.’ 

6Mani sakira mulehaanga ohuloonda emboosi  ya Nasaae, hulw'ohudaha 
ohuloonda emisiro kyeeng'we. 

7Eng'we Abebachirisi! Omunabbi Yisaaya yahola bilai ohubalomalomaho 
n'aboola ati, 

8  ‘Abaandu bano baamberesaanga sa oluyaali neende eminwa kyoong'ene, nae 
emyooyo kyaabwe kiri eyale muno naange; 

9ohwiinama hu baanyinamiramo, hubulamo obuhoonyi, olwohuba amalako ka 
beekesa ka abaandu sa.’ ” 

Ebiindu bibaha omuundu omukwoobo 
(Mrk 7:14-23) 

10Olwoola, Yesu yalaanga abaandu beecha yali, mani yaababoolera ati, 
“Muwulire mani mumanye; 

11esiingira muhanwa w'omuundu, sinisyo esimubaha omukwoobo, nae esitula 
mu munwa kwae, nisyo esimubaha omukwoobo.” 

12Mani abeeki bae beecha yaali baamuboolera bati, “Omanyireho oti bi 
oboolere ebyo, bichuunire Abafarisaayo muno?” 

13Yesu yakobolamo ati, “Buli simera syoosi si Laata oli Muukulu atataaka, sichia 
ohwiiywa. 

14 Eng'we mubalehe sa; abo nibo abeemirisi bawofula. Nae omuwofu 
niyeemirira omuwofu waasye, boombi bachia ohukwa mu buko.” 

15Nae Petero yamuboolera ati, “Tutumbuulireho amahuluundu k'olukaado 
olwo.” 

16Nae Yesu yaboola ati, “Eng'we mwesi musisiiri ohumanya amahuluundu ka 
bino? 

17Simubona muti buli siingira muhanwa w'omuundu, sichia sa mu nda mani 
syaasukunwa esibakala?  

18 Nae esitula mu munwa kw'omuundu, siba situla mu mwooyo kwae, mani 
nisyo esibaha omuundu omukwoobo. 

19Olwohuba mu mwooyo nimwo omutula ebibaaso bibi, obwiiti, obuyirani, 
obucheke, obwiibi, obwaayirisi, neende ohunyaasa ameeta k'abaandi. 

20Bino nibyo ebinyaasa omuundu; nae ohulya noteesaabire amahono, haba 
sinisyo ebinyaasa omuundu.” 

Efukiirira y'omuhasi 
(Mrk 7:24-30) 

21Haandi Yesu yatula ao yaachia mu situundu siri aambi neende ebiko bya Tiiro 
neende Sidoni. 

22Abweene ao, omuhasi Mukanani wuundi otula mu situundu esyo, yeecha eyiri 
Yesu yaamulirira ati, “Omwiichuhulu wa Daudi, ngwiireho esisa; omuhaana 
waange aliho omusaambwa mani mulwaae muno.” 

23Nae Yesu haba siyamukobolamo kata emboosi ndala. Nae abeeki bae beecha 
yaali baamusaba nibaboola bati, “Museebule aweeo, olwohuba ali ohutuloonda 
niyelirikania-lirikania.” 

24Nae Yesu yakobolamo ati, “Ndatumwa eyiri amakoondi kakota k'enyuumba 
ya Yisiraeli koong'ene.” 

25Nae omuhasi oyo, yeecha yaasigama mu makulu ka Yesu yaaboola ati, 
“Omwaami, noojama hoonyeho.” 

26Nae Yesu yakobolamo ati, “Sisihoyerwa ohubukula ebyohulya by'abaana 
mani waabisukunira embwa.” 

27Omuhasi oyo nae yakobolamo ati, “Omwaami esyo syadyeeri, nae kata 
embwa chosi chilichaangaho ebidonye-donye bilakaha ohutula hu meesa 
y'omutuki wacho.” 

28Yesu yamukobolamo ati, “Ngooli omuhasi w'efukiirira hoongo! Leha 
sihuholerwe koti lwoodaha.” Mani esiha syeene esyo omuhaana wae niyeemao 
naawona. 

Yesu awonia abaandu baangi 

29Yesu yatula ao yaabitira hu ndulo wa enyaanja ya Galilaaya. Mani yaaniina hu 
lugulu, yeehala aasi. 

30Nae esidiiyiha sihoongo syeecha yaali, nibamuleetera abalema, abeebokoya 
emibiri, abawofu, abakwa esiru neende abaandi batyo, mani baabata mu 
makulu kae, yaabawonia. 

31Abaandu bawuka muno nibabona abaandu bali bakwa esiru nibalomaloma, 
abeebokoya emibiri, nibawonere; abalema, nibakeenda; haandi abawofu, 
nibabona; mani bafumya Nasaae wa Yisiraeli. 

Yesu aliisa abaandu baandi ababita elifu chine 
(Mrk 8:1-10) 

32Yesu yalaanga abeeki bae beecha yaali, mani yaaboola ati, “Abaandu bano 
bakera esisa nisiindiira muno, olwohuba babeere naange endaalo chidatu 
enaamba, nae bawuma esyohulya syoosi-syoosi; nae siindaha ohubaseebula 
nibataaliireho esiindu syoosi, olwohuba olumbuuchu lunyala lwaabadiira 
lwaabakwiisa hu ngira nibakaluhayo.” 

33Nae abeeki bamuboolera bati, “Nae mu siparara muno, hunaatuse yeena 
emigaati kinyala ohwiikusa abaandu bano boosi?” 

34Yesu yababoolera ati, “Muli neende emigaati kiinga?” Baboola bati, “Kitaanu-
na-chibiri neende otung'eeni tudiidi tuyeraanu.” 

35Nae Yesu yaboolera esidiiyiha ohwiihala aasi, 

36mani yaabukula emigaati kitaanu-na-kibiri ekyo, neende otung'eeni otwo. 
Niyamala ohweebasa, yabidonyoladonyolamo, mani yaabiberesa abeeki, nae 
abeeki baabiberesa abaandu. 

37Boosi balya beekuta; mani abeeki ba Yesu baabuusa ebidonye-donye 
byadoong'aho, beechusa ebimweero bitaanu-na-bibiri. 

38Abaandu balya bali abasaacha elifu chine n'otaabalireho abahasi neende 
abaana. 

39Mani Yesu niyamala ohubaseebula, yeengira elyaato yaambuha yaachia mu 
situundu silaangwa siti Magadani. 

Matayo 16 

Ohusaba Yesu aholeho esy'amayia 
(Mrk 8:11-13; Luk 12:54-56) 

1 Abafarisaayo neende Abasadukaayo baandi beecha eyiri Yesu ohumuhema 
nibamusaba bati abeekeseho esy'amayia ohutula Muukulu. 

2Nae Yesu yabakobolamo ati,  “Elyuuba nilichia ohukwa, muboolaanga muti, 
‘esyaalo mbao sichia ohuba esiyenjeefu, olwohuba ekulu liba lyaahaanye’. 

3Haandi mu mabwiibwi, muboolaanga muti, ‘Oludaalo lunaba olw'omuyaka, 
olwohuba ekulu lyaahaanye haandi amaleesi kamaliiye.’ Mumanyire muno 
ohukeraania engeri yi syaalo sichia ohubeeramo ni mutingaala sa hu maleesi, 
nae simunyala ohukeraania obulolero bw'ebiha bino. 

4Oluse luno nga lubi haandi nga lucheke! Mukoonyeresa sa esy'amayia 
syoong'ene? Nikali katyo, sibulao esy'amayia si ndababeresa, ohutusaho esya 
Yona.” Bulaanu Yesu yeemao yaasiingira yaabeelehera ao yaawaawo. 

Amamera k'Abafarisaayo neende Abasadukaayo 
(Mrk 8:14-21) 

5Nae Abeeki ba Yesu nibaambuha enyaanja boola engereha, bali beebiriire 
ohukiingaho omugaati kwoosi. 

6Yesu yababoolera ati, “Mweeme buheke, haandi mweliinde eyiri amamera 
k'Abafarisaayo neende Abasadukaayo.” 

7Bachaaka ohweteebanaho nibaboola bati, “Aboola atyo olwohuba 
sihukiingireho omugaati kwoosi kose?” 

8Nae Yesu yamanya mu mwooyo kwae bi bali nibabaasa, mani yaabateeba ati, 
“Eng'we ab'efukiirira ndiidi, lwasiina mweeteebanaho obutaba neende 
omugaati? 

9Eng'we mwesi, musisiiri ohumanya? Simwiichulisa emigaati kitaanu 
ekyeekusa abaandu elifu chitaanu? Nae ebimweero biinga bi mwabuusa? 

10Oba, emigaati kitaanu-na-kibiri ekyeekusa abaandu elifu chine? Nae 
ebimweero biinga bi mwabuusa? 

11Mubeere mutye mwaahaya ohumanya muti, simbeere ninomanoma ebidiira 
hu mugaati? Mweliinde amamera k'Abafarisaayo neende ak'Abasadukaayo.” 

12Abeeki bulaanu bamanya bati, Yesu siyali n'ababoolera ohweliinda amamera 
k'emigaati, nae yali naali ohulomalomaanga hu njekesa y'Abafarisaayo neende 
ey'Abasadukaayo. 

Ohutuumbula hwa Petero ati, Yesu niye Kristo 
(Mrk 8:27-30; Luk 9:18-21) 

13Bulaanu, Yesu niyeecha mu situundu silaangwa siti Kaisarea sya Filipi 
yateeba abeeki bae ati, “Abaandu baboola bati, Omwaana w'Omuundu niye 
naanu?” 

14 Nae baboola bati, “Abaandi baboola bati, Yowaana Omubaatiisi, abaandi bati, 
Elija, haandi abaandi bati, Yeremia, oba mulala hu banabbi.” 

15Nae yabateeba ati, “Nae eng'we muboola muti ese niise naanu?” 

16 Simooni Petero yakobolamo ati, “Niiwe Kristo, Omwaana wa Nasaae 
mulamu.” 

17Nae Yesu yamukobolamo ati, “Simooni mwaana wa Bbari-Yona, oli neende 
ehabi! Olwohuba obwadyeeri buno, soobunyoolere ohutula hu muundu sa, nae 
Laata oli Muukulu niye ohubwiihuliireo. 

18Mani huboolera endi, niiwe Petero,  haandi hu lwaanda luno,  nihwo hu njia 
ohwoombaha Omukaanda Abakristo, ku mani kata ohufwa  sihwahanyale 
ohubayiingira. 

19Njia ohuhuberesa obufunguwo bw'Obwaami bwo Muukulu, mani buli siindu 
syoonafuundihaanga hu syaalo, sichia ohufuundihwaanga Muukulu, haandi 
buli syoonatuumbululaanga hu syaalo, sichia ohutuumbululwaanga Muukulu.” 

20Yesu yamala atyo yaalagira abeeki bae obutabooleraho omuundu yeesi bati 
niye Kristo. 

Yesu alomaloma hu husaanda hwae, neende hu hufwa hwae 
(Mrk 8:31—9:1; Luk 9:22-27) 

21Ohutula esiha esyo, Yesu yachaaka ohweekesaanga abeeki bae ati, ahoyere 
ohuchia Yerusalemu, mani Abeemeresi b'abaandu, neende Abalaamisi 
bahuluundu, neende Abeekesa b'Amalako, bamusaandie muno haandi 
bamwiite, nae hu ludaalo lwohudatu asyuuhe. 

22Nae Petero yamusudya endulo yachaaka ohumuyiingania n'aboola ati, 
“Omwaami! Nasaae atakanya esyo syaahweeholehaho.” 

23Yesu nae yakaluuhana mani yaaboolera Petero ati, “Mbweere-eyi, Sitaani! 
Leha ohundehiinga mu moni,  olwohuba embaasa yao eyo, haba si ya Nasaae, 
nae y'abaandu sa.” 

24 Mani Yesu yaboolera abeeki bae ati, “Omuundu yeesi odaha ohunoonda, 
omweene yeetuseyo akiinge omusalabba kwae, mani yanoonde. 

25Olwohuba omuundu yesi odaha ohuwonia obulamu bwae, achia 
ohubufwiirwa; nae oyo yeesi ofwiirwa obulamu bwae hulwaange achia 
ohubunyoola. 

26Ngaanga siina yi muundu anyoola, naanyoola esyaalo syoosi nae yaafwiirwa 
obulamu bwae bweene? Oba, siina syeene si muundu yahoofwong'aniamo 
obulamu bwae nasyo? 

27Olwohuba, Omwaana w'Omuundu achia ohwiicha neende bamalaika bae mu 
luyaali lwa Simwaana, mani akabe buli muundu omukabo, ohweema hu 
biholwa byae. 

28Nae mbaboolera obwadyeeri endi, baliwo abaandi, hu beemere ano, 
abatalifwa nibataabona Omwaana w'Omuundu niyeecha mu Bwaami bwae.” 

Matayo 17 

Ohukaluuhanisibwa hw'efwaani ya Yesu 
(Mrk 9:2) 

1Mani luunyuma lw'endaalo chisaasaba, Yesu yabukula Petero neende 
Yakobbo neende Yowaana mwaanang'ina, yaachia nabo hu lugulu luleeyi, 
baaba eyo boong'ene. 

2Mani Yesu yaakaluuhanisibwa efwaani yae nibabona. Obweeni bwae 
bwamesamesana koti elyuuba, haandi engubo chae chaalafuya 
chaamilamilana. 

3Abweene ao, Musa neende Elija beecha baababonehera nibali ohulomaloma 
nae. 

4Petero yeemao yaaboolera Yesu ati, “Omwaami, silai muno ohuba ano; 
noojama, njia ohwoombaha ano ebikaali bidatu, silala esyao, esiindi esya Musa, 
haandi esiindi esya Elija.” 

5   Niyali naasilomalomaanga, esireesi sing'enaang'ena syeecha 
syaabeebodoohania, mani ekono lyawuliirihanira mu sireesi omwo niliboola 
liti, “Wuno niye Omwaana waange mukoosi,  ohiramo ohuusaangaasa; 
mumuwulire.” 

6Nae abeeki nibawulira sino, obuti bwabadiira muno beehubba aasi 
mafumaame. 

7Nae Yesu yabadiiraho yaaboola ati, “Musiingire, mutatya.” 

8Nae nibatingaala aakulu, abulao omuundu wuundi yi babonaho ao, ohutusaho 
Yesu yeeng'ene. 

9Nibali nibeeha ohutula hu lugulu, Yesu yabalagira ati, “Mutabooleraho 
omuundu yeesi bi muboneheerwe, ohwoola lu Omwaana w'Omuundu 
yahasyuuhire mu bafu.” 

10  Nae abeeki bae abo bamuteeba bati, “Lwasiina abeekesa b'Amalako baboola 
bati, Elija ahoyere ohukobola mberi?” 

11Yesu yakobolamo ati, “Ohuboola obwadyeeri bweene Elija ahoyere ohwiicha, 
haandi ali neende ohutereesa buli siindu syoosi; 

12 nae mbaboolera endi, Elija yamala ohwiicha, ohutusaho abaandu haba 
sibamumanyirisa, mani sakira bamusaandya koti lu badaha. Mani mu ngeri 
nasilala eyo niyo yi Omwaana w'Omuundu achia ohusaandisirwa mu mahono 
kaabwe.” 

13Nibawulira batyo, abeeki beemao baamanya bati yali ali ohulomaloma hu 
Yowaana Omubaatiisi. 

Yesu awonia omusyaani oliho omusaambwa 
(Mrk 9:14-29; Luk 9:37-43a) 

14Mani niboola eyiri esidiiyiha sy'abaandu, omusaacha wuundi yeecha eyiri 
Yesu, yaasigama mu moni wae, 

15mani yaaboola ati, “Omwaami, kwiiraho omwaana waange esisa, olwohuba 
afwiichaanga endulume, haandi achuunisibwa muno; oluundi yimukwiisa mu 
muliro, haandi oluundi mu maachi. 

16Luliwo lu ndamuleeta eyiri abeeki bao, nae haba sibanyala ohumuwonia.” 

17Yesu nae yakobolamo ati, “Poo, eng'we oluse lubi luwuma efukiirira, ndahabe 
naang'we ohwoola liina? Ndahabeesimiriise ohwoola liina? Mumundeetere 
ano.” 

18Yesu yeemao yaahabuhira omusaambwa okwo, kwaamutulamo, mani 
ohutula esiha esyo, omusyaani oyo yaawona. 

19Nae abeeki beecha eyiri Yesu mu bweekisi baamuteeba bati, “Lwasiina, efwe 
sihunyalire ohwiirusa omusaambwa okwo?” 

20  Yesu yababoolera ati, “Olwohuba muli neende efukiirira ndiidi. Mbaboolera 
obwadyeeri endi, muba muli neende efukiirira yaakana koti olumwo 
lw'omutuumba, mwahaboolere olugulu luno muti, ‘Tula ano ochie era,’ mani 
lwaatulao; haandi abulao esiindu syoosi esiba sinabahaya ohuhola.” 

21 

Yesu alomaloma hu hufwa hwae haandi 
(Mrk 9:30-32; Luk 9:43b-45) 

22Mani abeeki nibali nibebuusiire  mu Galilaaya, Yesu yababoolera ati, 
“Omwaana w'Omuundu achia ohudiiswa mu mahono k'abaandu, 

23mani bachia ohumwiita, nae hu ludaalo lwohudatu achia ohusyuuha.” Sino 
syabamalamo omwooyo muno. 

Ohutooya omusolo kw'Enyuumba ya Nasaae 

24  Nae niboola mu Kaperanaumu, abatoosa b'omusolo kw'Enyuumba ya 
Nasaae, beecha eyiri Petero baamuteeba bati, “Mani omweekesa weeng'we, 
atooyaangaho omusolo?” 

25Petero yakobolamo ati, “Eee.” Mani Petero naakaluuhe engo, Yesu yataangira 
ohulomaloma nae, n'aboola ati, “Simooni, naawe obaasaho otye? Abatuki 
b'esyaalo, basolosaanga emisolo ohutula hu baandu siina? Hu beene syaalo, 
kose hu baandu baandi?” 

26Petero yakaluhamo ati, “Hu baandu baandi.” Yesu nae yamuboolera ati, 
“Mbao hane abeene syaalo balehuule. 

27Nae obutanyoolesa abaandu bano, chia mu nyaanja oteke elobo. Mani 
obukule eng'eeni yoonataangira ohuloba, oyaasamye omunwa kwayo, ochia 
ohunyoolamo eseende, mani ochibukule ochie otooyere omusolo kwaange 
neende okwao.” 

Matayo 18 

Wiina ohiramo oluyaali? 
(Mrk 9:33-37; Luk 9:46-48) 

1 Abweene ao, abeeki beecha eyiri Yesu baamuteeba bati, “Wiina ohiramo 
abaasye boosi oluyaali mu bwaami bwo Muukulu?” 

2Yesu yalaanga omwaana muyere yaamweemesa akatikaati waabwe, 

3mani yaaboola ati, “Mbaboolera obwadyeeri endi, haba simuchia ohwiingira 
mu bwaami bwo Muukulu ohutusaho nimwekaluuhaanie mwaaba koti abaana 
bayere. 

4Omuundu muloonga koti omwaana wuno, niye ohiramo abaasye oluyaali mu 
bwaami bwo Muukulu. 

5Haandi oyo yeesi owaakaanira omwaana muyere koti wuno mu liita lyaange, 
aba yanjakaaniire. 

Amateemo kakera omuundu yaakwa mu syonoono 
(Mrk 9:42-48; Luk 17:1-2) 

6“Nae omuundu yeesi okera mulala hu bayere baafukiiriramo bano 
yonoona,  ahoyera ohuboywa mu kosi okukina kuhoongo muno, mani 
yaasukunwa ebusiba w'enyaanja yeebira. 

7Esyaalo syahabone ebidinyu muno, olwohuba mulimo ebiteemo bikera 
abaandu nibonoona!  Ebiteemo koti ebyo, bichia ohubaao endaalo choosi, nae 
chaakaanire oyo oleeta ebiteemo ebyo! 

8  “Nae omuhono kwao nikukera wonoona, kata ohukulu hwao nihukera 
wonoona,  hutemeengeho ohusukuna; ohwiingira mu bulamu n'otaali neende 
omuhono oba ohukulu, bihira muno ohudoong'a neende amahono koombi oba 
amakulu koombi, nae waasukunwa mu muliro kutasima. 

9 Nae emoni yao niyikera wonoona,  yichomoleengemo oyisukuna; bihira 
niwiingira mu Bulamu bwo Muukulu neende emoni ndala, ohuhira ohuba 
neende emoni choombi, mani waasukunwa mu nyaanja y'omuliro kutasima.  

Olukaado ludiira hu koondi lyakota 
(Luk 15:3-7) 

10  “Mumanyaanga mutalekeeresaho kata mulala hu bayere bano; mbaboolera 
obwadyeeri endi Muukulu, bamalaika baabwe bamenyera buli siha 
ohubechaanga mu moni wa Laata oli Muukulu. 

11 

12Nae mubaasa mutye? Omuundu naaba neende amakoondi emia ndala, mani 
ekoondi lala hu ako lyaakota, siyahaleha ao amakoondi kaandi amahumi 
kataanu-na-kane neende kataanu-na-kane ako, hu ndulo w'olugulu, mani achia 
akoonya lala liba nilikotere elyo? 

13Mbaboolera obwadyeeri endi, n'alinyoola, aba achia ohulisangaalira muno, 
ohuhira amakoondi amahumi kataanu-na-kane neende kataanu-na-kane 
katakotaho kadoong'ere kala. 

14Nilwo nasilala lu Laata oli Muukulu atahadaha  kata mulala hu bayere bano 
akote. 

Mwaanamaao oba mboochoo owonoona 

15  “Mani mwaanamaao naahuholeraanga esibi, chichaanga yaali omuboolera 
esibi syae, nae nimuli mweembi mweeng'ene. Naawulira ebyao, ao oba omalire 
ohumweekobasaho. 

16 Nae naahaya ohuhuwulira, bukulaanga omuundu mulala oba babiri muchia 
nabo yaali, olwohuba emboosi yisiirwa niyiriho abaloli babiri oba badatu. 

17Nae naahaya ohuwulira abo bosi, yeekesaanga Abakristo baasyo; nae haandi 
naahaya ohuwulira kata ak'Abakristo baasyeeng'we bosi, ao bulaanu 
mubukuleenge koti omukafiiri oba omutoosa w'omusolo. 

Ohukayira neende ohufukiirira 

18 “Mbaboolera obwadyeeri endi, buli si munahayaanga hu syaalo, sichia 
ohuhaywaanga Muukulu, haandi buli si mufukiirira hu syaalo, sichia 
ohufukiirirwaangwa Muukulu. 

19Haandi mbaboolera endi, babiri hweeng'we hu syaalo, nimufukiirisania hu 
siindu syoosi si musaba, Laata yaange oli Muukulu achia ohubaholeraanga 
esyeene esyo. 

20Olwohuba, yi baandu babiri oba badatu baba nibahung'aaniire mu liita 
lyaange, ao mba ndiwo akati waabwe.” 

Olukaado lw'omuhalaabani otakanya ohuleheramo owaasye. 

21 Nae Petero yeecha eyiri Yesu yaamuteeba ati, “Omwaami, mwaanaama 
niiyaholera esibi, hoyeere ohumuleheramo amahabi kaanga? Amahabi 
kataanu-na-kabiri?” 

22  Yesu yakobolamo ati, “Haba daawe! Si mahabi kataanu-na-kabiri, nae 
amahabi amahumi kataanu-na-kabiri amahabi hataanu-na-habiri,  

23“Sakira Obwaami bwo Muukulu, bufwaanana neende omutuki wenya 
ohuteeba abahalaabani bae ebidiira hu mwaandu kwae, ku bali nakwo. 

24Niyali yahachaaka ohubala, bamuleetera mulala hu bali neende ekobi lyae lya 
etalaata elifu ehumi;  

25nae omuundu oyo, siyali neende engeri yoosi ey'ohutuungamo ekobi elyo, 
mani omwaami wae yaatusa omunwa ati, akuswemo alala neende omuhasi 
wae, neende abaana bae, alala neende obuyiinda bwae bwoosi, atuunge ekobi 
elyo. 

26Mani omuhalaabani oyo, yakwa hu mahuumbo kae, yaamwekweeda ati, 
‘Omwaami, ndeesimiiriseho, njia ohuhutuunga ekobi elyo lyoosi.’ 

27Omwaami oyo, yamukwiira esisa, yaamuleheramo ekobi elyo lyoosi, 
yaamuleha yaawaao. 

28Nae omuhalaabani oyo, niyali naakobolayo, yabukaanana neende mulala hu 
bahalaabani baasye owaba neende ekobi lyae ly'edinaari emia ndala 
choong'ene;  yaamweebbakiraho, yaamukwa mu mamiro yaamumika n'aboola 
ati, ‘Nduunge ekobi lyaange.’ 

29Mani omuhalaabani waasye oyo, yaakwa aasi, yaamwekweeda ati, 
‘Ndeesimiiriseho, njia ohuhutuunga.’ 

30Nae yaahaya ohumutekeeresa, yaachia yaamusukuna mu jeela, ohwoola lu 
yahatuungire ekobi elyo. 

31Nae, abahalaabani baasye nibabona batyo, omwooyo kwabachuuna muno, 
baachia baaboolera omwaami waabwe oyo buli siindu syali nisyeeholeehe. 

32Omwaami oyo yeemao yaalaanga omuhalaabani oyo yaamuboolera ati, 
‘Omuhalaabani mubi ewe! Ese ndahuleheramo ekobi lyakiire ao lyoosi li waba 
nalyo olwohuba wandekweeda; 

33nae ewe, haba siwahakwiriire omuhalaabani waasyo oyo esisa, koti lu 
ndahukwiira?’ 

34Mani etima lyadiira omwaami oyo muno, yaasukuna omuhalaabani oyo mu 
mahono ka bomu jeela  ohwoola lu yahatuungire ekobi lyae lyoosi. 

35Olwo nilwo lu Laata yaange oli Muukulu achia ohuholera buli muundu 
hweeng'we, nimutaleheramo abasyeeng'we neende emyooyo kyeeng'we 
kyoosi.” 

Matayo 19 

Yesu yeekesa hu hulobana 
(Mrk 10:1-12) 

1Nae Yesu niyamala ohulomaloma emboosi echo, yatula Galilaaya yachia mu 
situundu sya Yudea, engereha w'omwaalo kwa Yorodaani; 

2mani esidiiyiha sy'abaandu syamuloondaho, yaabawonisirya ebweene eyo. 

3Nae Abafarisaayo beecha yaali bamuhema nibamuteeba bati, “Mani elako 
lifukiiriraho omuundu ohulehanira elalira neende omuhasi wae hulw'esifune 
syoosi?” 

4Yesu yakobolamo ati, “Musisiiri ohusomaho muti ohutula muhuchaaka, 
Nasaae yaloonga omusaacha neende omuhasi, 

5mani yaaboola ati, ‘Hulw'esifune sino, omusaacha achia ohulehaanga 
laatang'ene neende ng'ina, yeyambaania neende omuhasi wae, mani boombi 
beehola omubiri mulala’? 

6Haba bulaanu sibaba nibasisiiri babiri, nae omubiri mulala. Sakira esyo si 
Nasaae yaambaania alala, omuundu yeesi atasikabuhaniaanga.” 

7 Nae Abafarisaayo bamuteeba bati, “Lwasiina Musa yatusa elako ati, 
omusaacha abereseenge omuhasi wae ebbarwa yohulehanira nae elalira?” 

8Yesu yabakobolamo ati, “Musa yabafukiirira ohulehaniraanga elalira neende 
abahasi beeng'we, hulw'obwaangalafu bw'emyooyo kyeeng'we, nae 
sibyabechaanga bityo ohutula muhuchaaka. 

9Haandi mbaboolera endi, oyo yeesi olehanira elalira neende omuhasi wae, 
ataali hulw'obucheke,”  mani yaadeehya owuundi, aba aholere obucheke,  

10Abeeki bae nabo bamuboolera bati, “Ebiindu nibiba bityo akatikaati 
w'omusaacha neende omuhasi wae, mani mbao obutadeehya biba bihira.” 

11Nae Yesu yababoolera ati, “Abaandu boosi sibanyala baafukiirira enjekesa 
yino, nae ohumalaho abo ba Nasaae aba yeekulirewo. 

12Olwohuba, biriwo ebiindu bitaali nasilala ebikera omuundu yaahaya 
ohudeehya. Abaandu baandi sibanyala ohudeehya olwohuba beebulwa batyo; 
abaandi balooywa sa, mani sibanyala ohudeehya; nae abaandi sibanyala 
ohudeehya olwohuba beefwiirisa obulamu bw'ohudeehya, 
hulw'ohuhalaabanira Obwaami bwo Muukulu. Mulehe oyo onyala ohufukiirira, 
afukiirire.” 



1926 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

Yesu aberesa abaana bayere ehabi 
(Mrk 10:13-16; Luk 18:15-17) 

13Mani baleeta abaana bayere eyiri Yesu abeeseho amahono haandi abasabire. 
Nae abeeki bae baakayira abaandu. 

14Nae Yesu yababoolera ati, “Mulehe abaana bayere beeche yi ndi, haandi 
mutabakayira daawe; olwohuba obwaami bwo Muukulu bw'abaandu 
bafwaana koti bano.” 

15Yesu yeemao yaabeesaho amahono, mani yeweerao. 

Omuraaga muyiinda 
(Mrk 10:17-31; Luk 18:18-30) 

16Abweene ao, omuraaga wuundi yeecha eyiri Yesu yaamuteeba ati, 
“Omweekesa, silai siina si hoyeere ohuhola, hu nyoole obulamu butaakama?” 

17Yesu yakobolamo ati, “Lwasiina wuundeeba hu biindu bilai? Aliwo omuundu 
mulai mulala yeeng'ene. Nae nooba n'odaha ohwiingira mu bulamu, diiraanga 
amalako ka Nasaae.” 

18  Omuraaga oyo yateeba Yesu ati, “Malako siina?” Yesu yamukobolamo ati, 
“Oteetaanga; Otayiranaanga; Oteebaanga; Otabachaanga; 

19yisaanga mu lataao neende maakoo oluyaali; haandi, heeraanga owaasyo koti 
lu weeheera omweene.” 

20Omuraaga oyo yaboolera Yesu ati, “Ebyo byoosi byooseresaanga. Siina siindi 
esidoong'ereo ohuhola?” 

21Yesu yaamuboolera ati, “N'odaha ohuba omuundu mwoolerefu, chia 
okusemo ebiindu by'oli nabyo byoosi, mani eseende chitulamo ochikabire 
abamanani, ao oba ochia ohunyoola obuyiinda Muukulu; mani omale wiichie 
wuunoonde.” 

22Nae omuraaga oyo niyawulira atyo, yatula ao yaawaao n'asinyiihe muno, 
olwohuba yali neende obuyiinda buungi muno. 

23Yesu yaboolera abeeki bae ati, “Mbaboolera obwadyeeri endi, bichia 
ohudinyira muno omuundu muyiinda ohwiingira mu bwaami bwo Muukulu. 

24Haandi mbaboolera obwadyeeri endi, syaangu muno engamia ohubitira mu 
moni y'esindani, ohuhira omuundu muyiinda ohwiingira mu Bwaami bwa 
Nasaae.” 

25Nae abeeki bae nibawulira sino, bawuka muno baaboola bati, “Mani nikali 
katyo, wiina mweene owahanyala ohuwona?” 

26Yesu yabatingaala tiiri mu moni, yaabakobolamo ati, “Sino sisinyaliha eyiri 
abaandu, nae eyiri Nasaae, buli siindu sinyaliha.” 

27Abweene ao, Petero yakobolamo n'aboola ati, “Bone, efwe hwaleha ebiindu 
byoosi mani hwaahuloonda. Ni siina si hwahanyoole?” 

28Yesu yababoolera ati, “Mbaboolera obwadyeeri bweene endi mu syaalo 
siyaaha, Omwaana w'Omuundu niyaheehale hu sisala syae sy'oluyaali, eng'we 
abaanoondaho mweesi muchia ohwiihala hu bisaala by'obutuki, ehumi-na-
bibiri, nimuheengera enono ehumi-na-chibiri cha Yisiraeli omusaango. 

29Mani buli muundu yeesi owaleha enyuumba, kata bamwaanang'ina, kata 
bambochoong'ene, kata laatang'ene, kata ng'ina, kata abaana, kata eloba, 
hulw'eliita lyaange, achia ohunyoola amahabi emia ndala yeebyo,  alala neende 
Obulamu Butaakama. 

30Nae abaangi abataangiramo bachia ohumaliirihayo, nae abamaliirihayo 
bachia ohutaangiramo.” 

Matayo 20 

Abahalaabani bomu ndalo y'emisabbibu 

1“Obulamu bwo Muukulu bufwaanana neende omwaami, owawuuna echuli 
ohukoonya abaandu bamuholera mu ndalo yae y'emisabbiibbu. 

2Niyamala ohuwuliirisania nabo omusaara kw'edinaari  ndala hu ludaalo, 
yabatuma mu ndalo bachie bamuhalaabanire. 

3Haandi niyachia erwaanyi esaa chidatu ch'echuli, yabona abaandu baandi 
nibeemere sa mu siito; 

4mani yaababoolera ati, ‘Eng'we mwesi muchie mu ndalo yaange 
muuhalaabanire, njia ohubatuunga omusaara kumuhoyera.’ Mani bosi beemao 
baachia. 

5Haandi niyali n'akeenda erwaanyi esaa chisaasaba, neende esaa chitaanu-na-
chine, yahola sa nasilala atyo. 

6Haandi aambi w'esaa ehumi-na-ndala, yatula yaachia yaabukaana abaandu 
baandi bosi nibeemere sa; mani yaababoolera ati, Lwasiina, eng'we mweemere 
sa ano oludaalo olulaamba nimutaholaho esiindu syoosi? 

7Bamukobolamo bati, Olwohuba abulao omuundu yeesi otubeereseho 
omulimo kw'ohuhola. Nae yababoolera ati, Mani mwesi muchie mu ndalo 
yaange muhole hooyo emirimo. 

8Mani engoloobe niyoola, omweene endalo y'emisabbiibbu oyo yaboolera 
omweemeresi wa bahalaabani bae ati, Laanga abahalaabani boosi, obakabe 
omusaara kwaabwe; ohuchaaka neende abamaliiriihe ohwoola, mani 
omaliirihe neende abataangiire. 



1928 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Mani abachaaka ohuhola aambi w'esaa ehumi-na-ndala nibeecha, buli 
muundu yakabana edinaari ndala-ndala. 

10Nae abataangira ohuchaaka nibeecha, babaasa bati bachia ohunyoola 
echihiraho ao; mani bosi bafuna edinaari ndala-ndala sa. 

11Nae nibabukula omusaara kwaabwe okwo bekanyiirisa muno eyiri 
omweeneengo, 

12nibaboola bati, Boneho, abamaliriihe bano, baholere esaa ndala yoong'ene, 
nae ewe obakabaanie nasilala neende efwe, bafunihaane neende omulimo 
kw'oludaalo lwoosi mu mubasu kwakiire ao. 

13“Nae yakobola mu mulala hu abo ati, ‘Tekeeresa huboolere mwiicha waange, 
ese haba si hubayireho omubayo kata nabudiidi. Haba siwiichulisaho oti 
hufukiirisaanie naawe ohuholera edinaari ndala yino? 

14Bukula ebyao mani oweeo; ese omweene heengereo ohuberesa omaliiriiheyo 
wuno omusaara kwaakana neende ku hubereese. 

15Ese mbula obunyala bw'ohwehoonyera ebiindu byaange koti lu mba 
nindaha? Kose oli ohuumbalana hulw'obuwaani bwaange?’  

16Mani Yesu yababoola ati, abamaliirihayo bachia ohuba abaamberi, nae 
abaamberi bachia ohuba abamaliirihayo.” 

Yesu alomaloma hu hufwa hwae ehabi lyohudatu 
(Mrk 10:32-34; Luk 18:31-34) 

17Yesu niyali hu lukeendo naachia Yerusalemu, yakabula abeeki bae ehumi-na-
babiri yaabasudya endulo yaababoolera ati, 

18“Mbao huchia Yerusalemu. Nae nihwoolayo, Omwaana w'Omuundu achia 
ohudiiswa mu mahono k'abalaamisi bahuluundu neende abeekesa b'Amalako. 
Bachia ohumuheengerayo omusaango kw'ohufwa, 

19haandi bamale bamudiise Abateende, bamujaare haandi bamunaale 
embooko, mani bamubaambe hu musalabba. Nae hu ludaalo lwohudatu achia 
ohusyuuha.” 

Ohusaba hwa ng'ina Yakobbo neende Yowaana 
(Mrk 10:35-45) 

20Abweene ao, ng'ina baana ba Sebbedaayo yeecha eyiri Yesu naali neende 
abaana bae babiri, mani yaasigama, mu moni wae ohumusaba esiindu silala 
syoong'ene. 

21Yesu yamuteeba ati, “Odaha siina?” Yamukobolamo ati, “Lagira oti, abaana 
baange bano bachia ohwiihala, mulala hu muhono kwao muluungi, nae 
owuundi hu muhono mukaada mu Bwaami bwao.” 

22Nae Yesu yakobolamo ati, “Mbao okoterwe syoosaba hane. Mubaasa muti 
munyala ohung'wa hu sikoombe si njia ohung'wa?” Nae bamukobolamo bati, 
“Hunyala.” 

23Yesu yababoolera ati, “Muchia ohung'wa hu sikoombe syaange, nae 
eby'ohwiihala hu muhono kwaange muluungi oba hu mukaada, mbula 
obunyala bububeresa, nae bwaabo ba Laata yatekehera.” 

24Mani abeeki ehumi bala nibawulira esyo, etima lyabadiira muno hulwa 
abasyaani b'enda ndala abo. 

25Nae Yesu yabalaanga ohwiicha yali, mani yababoolera ati, “Mumanyire muti 
abatuki b'abaandu bali mu syaalo muno baheera ohuhalaabanirwa sa, haandi 
abo ababa neende obunyala, batukira sa obwaalaba. 

26Nae mweeng'we haba sisihoyere ohuba sityo; ohumalaho, 

27buli odaha ohuba omweemeresi, ahoyere abe omuwaambe w'abaasye; 

28koti lu Omwaana w'Omuundu ateecha ohuhalaabanirwa nae ohuhalaabanira 
abaandu, neende ohuyaanayo obulamu bwae koti omutuulu kw'ohununula 
abaangi.” 

Yesu awonia abasaacha bawofu babiri 
(Mrk 10:46-52; Luk 18:35-43) 

29Mani nibali nibatula mu Yeriko, esidiiyiha sihoongo sy'abaandu syeecha 
syamuloonda. 

30Nae bone, abawofu babiri bali nibehaale hu ndulo w'engira, nibawulira bati 
Yesu niye owali niyeecha ohubita, bachaaka ohwekongooyera mu kono 
ly'aakulu bati,  “Mwaana wa Daudi! Tukwiireho esisa!” 

31Nae esidiiyiha sy'abaandu syeecha syabahabuhira, nisiibaboolera 
ohuwuleera; nae abawofu bano bameeda sa ohwekongooyera aakulu muno 
nibaboola bati, “Mwaana wa Daudi, Tukwiireho esisa!” 

32Mani Yesu yeecha yeema, mani yabalaanga, n'ababoolera ati, “Eng'we 
mudaha mbaholere siina syeene?” 

33Mani bamukobolamo nibamuboola bati, “Omwaami, efwe hudaha otulimbuse 
emoni fwesi huboneho!” 

34Mani Yesu yeecha yabakwiira esisa, mani yabadiira hu moni chaabwe; mani 
abweene ao, abasaacha abo beecha bachaakiraniramo ohubona, mani 
baasiingira baloonda Yesu. 

Matayo 21 

Ohwiingira hwa Yesu hw'oluyaali mu Yerusalemu 
(Mrk 11:1-11; Luk 19:28-40; Yow 12:12-19) 

1Nae Yesu neende abeeki bae nibali aambi ohwiingira mu siko sya Yerusalemu, 
boola Bbetifaage aambi neende olugulu lw'emiseituuni. Mani Yesu yatuma 
abeeki babiri, 

2n'ababoolera ati, “Muchie mu siko sibali mu moni, mani muchia 
ohwaakaanayo esuhiri yi baboyere niyiri neende omwaana kwayo. 
Muchiboolole, mani muchindeetere. 

3Nae omuundu yeesi naababoolera esiindu syoosi, mumuboolera muti, 
‘Omwaami niye ochidaha,’ mani achia ohuchibalehera.” 

4Sino syeeholeha ohwooseresa abweene bi omunabbi yalomaloma n'aboola ati; 

5  “Muboolere omuhaana wa Siyooni muti, boneho, omutuki wao mbao yeecha 
yooli, Muloonga muno, haandi yehaale hu suhiri, hu mwaana kw'esuhiri, 
esuhiri njere.” 

6Mani, abeeki abo bachia baahola koti lu Yesu yali naabatumire; 

7baleeta esuhiri eyo, neende omwaana kwayo, bachiaalaho engubo chaabwe, 
mani Yesu yaachiihalaho. 

8Esidiiyiha sy'abaandu sihoongo nasyo syaala engubo chaabwe hu ngira, nae 
abaandi baakula amasaga k'emisaala nibakaala hu ngira. 

9Esidiiyiha sy'abaandu syali nisimwiimiriiremo, neende esyali simuloondaho, 
byachaaka ohuhuumaanga biti, “Hosaana! Omwaana wa Daudi! Ali neende 
ehabi oyo owiicha mu liita ly'Omwaami! Hosaana aakulu Muukulu eyo!” 

10Mani Yesu niyeengira mu Yerusalemu, abaandu bomu siko omwo boosi 
beehoya muno, edooho lyoosi lyaaduma-buduma, nibateeba bati, “Wuno niye 
wiina?” 

11Esidiiyiha nasyo syakobolamo siti, “Wuno niye Yesu Omunabbi ohutula 
Nasareeti mu Galilaaya.” 

Yesu yeengira mu Nyuumba ya Nasaae 
(Mrk 11:15-19; Luk 19:45-48; Yow 2:13-22) 

12Yesu yeengira mu Nyuumba ya Nasaae,  yachaaka ohwiiruhaniamo abali 
nibakuliramo neende abali nibakusiramo ebiindu. Yafuumamya emeesa 
ch'abafuunjisi b'eseende neende ebisaala by'abachurusi b'amabburuuku. 

13 Yesu yababoolera ati, “Syandiikwa mu byandiiko byoolerefu siti, ‘Enyuumba 
yaange yinalaangwaangwa yiti Nyuumba ya Nasaae.’ Nae eng'we 
muyikaluuhaanie ohuba eng'uungu y'abanyaka.” 

14Mani abawofu neende abalema beemao beecha yaali mu Nyuumba ya Nasaae 
omwo, yaabawonia. 

15Nae abalaamisi bahuluundu, neende abeekesa b'Amalako, nibabona 
eby'amayia bi Yesu yali n'aholere, alala neende abaana bayere bali 
nibahuumuliraanga mu Nyuumba ya Nasaae omwo bati, “Hosaana! Omwaana 
wa Daudi,” etima lyabadiira muno. 

16Bateeba Yesu bati, “Oli ohuwulira bi baana bano baboolaanga?” Nae Yesu 
yabakobolamo ati, “Eee. Nae eng'we musisiiri ohusomaho esyandiiko siboola 
siti, ‘Ni mu minwa ky'abayere neende abaana badoto banuuna, nimwo omutula 
efuma ya Nasaae ndai mu bwiichufu’?” 

17Yesu yeemao yaabaleha ao, yaatula mu siko esyo yaachia mu Bbetani yi 
yeeyalisa. 

Yesu abwaaba omusaala kw'enduli 
(Mrk 11:12-14,20-24) 

18Echuli nibuhyeere, Yesu yakobola mu siko esyo, yaawulira enjala 
niyimuluma. 

19Niyabona omutuli hu ndulo w'engira, yasuda yoola mu sisina syakwo, nae 
yaahaya ohunyoolahooho esyaamo syoosi, ohumalaho amasaafu mahaya 
nikadidya. Mani yaboolera omusaala okwo ati, “Siwahaamehooho esyaamo 
syoosi, ehabi liindi!” Mani omusaala okwo, nikwoomerao. 

20Abeeki nibabona sino, bawuka muno baateeba bati, “Lwasiina, omusaala 
kw'enduli okwo kwoomere bwaangu kutyo?” 

21  Nae Yesu yabakobolamo ati, “Mbaboolera obwadyeeri endi, nimuba neende 
efukiirira, mani mwaahaya ohukanakana, muba muchia ohunyala ohuhola si 
ese holere hu musaala kw'enduli okwo, nae kata nimuboolera olugulu luno 
muti, ‘Siingira ano mani weesukune mu nyaanja,’ nibiba sa koti lu muba 
muboolere. 

22Haandi nimuba neende efukiirira, muba muchia ohunyoolaanga byoosi-
byoosi bi muba nimusabire.” 

Esiteebo sidiira hu bunyala bwa Yesu 
(Mrk 11:27-33; Luk 20:1-8) 

23Yesu yeengira mu Nyuumba ya Nasaae, nae niyaba niyeekesa, Abalaamisi 
bahuluundu, alala neende abahuluundu b'Abayudaaya beecha yaali 
baamuteeba bati, “Bunyala siina bw'oli nabwo ohuhola ebiindu bino? Nae wiina 
owahuberesa obunyala obwo?” 

24Yesu yabakobolamo ati, “Mulehe syesi mbateebeho esiindu silala mberi, nae 
ni musiingaluhamo, syesi mba njia ohubaboolera yi ndatusa obunyala 
bw'ohuhola ebiindu bino. 

25Obunyala bwa Yowaana bw'ohubaatiisa abaandu, bwatula yeena? Bwatula 
eyiri Nasaae, kose eyiri abaandu?” Nae abeene-na-beene bachaaka ohuteebana 

bati, “Huboole hutye? Nihuboola huti, ‘Bwatula eyiri Nasaae,’ aba achia 
ohututeeba ati, ‘Nae hu siina simwamufukiirira?’ 

26Nae nihuboola huti, ‘Bwatula mu baandu’ hutya bi baandu banyala ohutuhola, 
olwohuba abaandu boosi bomiisa bati, Yowaana yaba omunabbi wadyeeri.” 

27Mani nibamukobolamo bati, “Hukoterwe.” Nae yesi yababoolera ati, “Mani 
syesi siindababoolera yi ndatusa obunyala bw'ohuhola ebiindu bino. 

Olukaado lw'abaana babiri 

28“Bulaanu naang'we mubaasa mutye? Omuundu wuundi yaba neende abaana 
bae basyaani babiri. Yaboolera omusyaani muhuluundu ati, ‘mwaana waange, 
chia olime mu ndalo yaange enyaanga yino.’ 

29Nae yamukobolamo ati, ‘Haba siinjia huchia daawe.’ Nae luunyuma, yeemao 
yebaasa, mani yaachia. 

30Luunyuma, Saabwe yachia eyiri omusyaani wuundi oyo, yesi yaamuboolera 
ati achie ahole nasilala atyo. Oyo nae, yamukobolamo ati, ‘Eee, omuhuluundu 
njia ohuchia,’ nae yaahaya ohuchia. 

31Bulaanu hu babiri abo, wiina mweene owahola si saabwe yali niyeenya?” 
Bamukobolamo bati, “Omwaana muhuluundu oyo.” Yesu yababoolera ati, 
“Mbaboolera obwadyeeri endi, abatoosa b'omusolo neende abahasi bacheke, 
bachia ohubataangirira ohwiingira mu Bwaami bwa Nasaae. 

32Olwohuba, Yowaana yeecha yi muli ohubeekesa engira y'obwadyeeri, nae 
mwaahaya ohumufukiirira; nae abatoosa b'omusolo neende abahasi bacheke 
bamufukiirira. Haandi kata nimwabona mutyo, simweefunakaho mani 
mwamufukiirira kata.” 

Olukaado lw'abahalaabani bomu ndalo y'emisabbiibbu 
(Mrk 12:1-12; Luk 20:9-19) 

33  Yesu yaboola ati, “Mutekeerese olukaado luundi. Yaliwo omweenengo 
wuundi owataaka endalo y'emisabbiibbu, mani yaayisitiraho olukaka 
ohuyebodoohania. Haandi yayabamo eliina ly'ohuhunyiramo efiini, mani 
yoombahamo omunaara. Yapaangisa endalo eyo abalimi baandi, nae omweene 
yeemao yaasamula mu syaalo sy'eyale. 

34Endaalo ch'ohunoka emisabbiibbu nichoola, yatuma abahalaabani bae eyiri 
abalimi abo ati bamubeerese omukabo kwae. 

35Nae abalimi nabo, bakwa hu bahalaabani bae abo baahuya mulala, beeta 
owuundi, haandi baalasa owuundi amakina. 

36Nae haandi, omweene ndalo oyo yeemao yaatuma abahalaabani baandi 
baangi ohuhiraho abataangira, nae abalimi abo baabahola nasilala batyo. 

37Luunyuma lwa byoosi, yeemao yaatuma Omwaana wae mweene n'aboola ati, 
‘Leero hu luno bachia ohutya Omwaana waange mani bamwiisemo oluyaali.’ 

38Nae nibabona Omwaana wae, bafukiirisania abeene-na-beene bati, ‘Wuno 
niye omusiha wae; leha humwiite, mani hweebukulire omwaandu kwae.’ 

39Mani beemao baamukwaaho, baamusukuna erwaanyi w'endalo 
y'eemisabbiibbu, baamwiita. 

40Bulaanu, omweene ndalo niyahakobole, yahaholere abalimi abo siina?” 

41Bamuboolera bati, “Syadyeeri, achia ohwiita bubi abalimi babi abo, amale 
apaangise abalimi baandi endalo yae, abachia ohumuberesa omukabo kwae 
kw'efiini, ebiha by'ohunoka emisabbiibbu nibyoolere.” 

42  Yesu yabateeba ati, “Musisiiri ohusomaho ebyandiiko byoolerefu muti; 
‘Ekina li boombahi balekeeresa nilyo elyeeholere ehuluundu mu musiingi; 
kuno mulimo kw'Omwaami nikwo; haandi kutubonehera bulai muno!’ 

43Sakira mbaboolera endi, bachia ohubang'uula obwaami bwa Nasaae 
babuberese abaandu baandi, abaama ebyaamo bilai.” 

44  

45Abahuluundu b'Abalaamisi, neende Abafarisaayo nibawulira engaado chi 
Yesu yakaada echo, bamanya sa bati nibo ba yali naalomalomaho. 

46Nae nibateemaho ohumudiira, batya muno esidiiyiha syali syafukiirira siti, 
Yesu yali omunabbi wa Nasaae. 

Matayo 22 

Olukaado lw'obugole 
(Luk 14:15-24) 

1Yesu haandi yalomaloma nabo mu ngaado n'aboola ati, 

2“Obwaami bwo Muukulu bufwaanana neende omutuki watekehera omwaana 
wae musyaani Esidyaalo sy'obweeya. 

3Yatuma abahalaabani bae bachie baboolere abakeni balaange beeche hu 
sidyaalo sy'obweeya esyo, nae baahaya ohwiicha. 

4Haandi yatuma abahalaabani baandi n'aboola ati, ‘Muboolere abakeni 
balaange abo muti, Mbao malire ohutekeha buli siindu syoosi esidahibwa hu 
sidyaalo. Njitire elaawu chaange alala neende emoosi nginu, mwiiche hu 
sidyaalo sy'obweeya.’ 

5Nae, abakeni balaange abo sibadeebayo haba, buli otula yechiiraanga sa mu 
mirimo kyae; mulala yachia mu ndalo yae, owuundi yaachia mu huchurusa, 

6nae abadoong'ereo nabo bakwa hu bahalaabani bae, baabatoocha, baabeeta. 

7Omutuki oyo yanyoolera muno; mani yaatuma abasikaari bae ohuchia ohwiita 
abatemo abo, alala neende ohusaamba esiko syaabwe. 

8Yaboolera abahalaabani bae, ati, ‘Mbao malire ohutekeha Esidyaalo 
sy'obweeya, nae koti lu bakeni balaangwa hu sidyaalo beekese bati sibahoyera 
ohusibaaho, 

9mani muchie hu ngira, mulaange abaandu boosi ba mubonayo, beeche hu 
sidyaalo sy'obweeya.’ 

10Mani abahalaabani abo bachia hu ngira, baabuusa abaandu boosi ba 
banyoolayo, ababi neende abalai nasilala; mani esibaanja syeechula abakeni du. 

11“Nae omutuki niyeengira mu sibaanja ohubona abakeni, yabona omuundu 
wuundi otefwaalire engubo chohu sidyaalo. 

12Yamuteeba ati, ‘Waasyaange, wiingiire otye muno nootaali neende engubo 
chohu sidyaalo sy'obweeya?’ Nae omuundu oyo yeesiinduha, mani yaabulera 
sa. 

13Omutuki oyo yeemao yaaboolera abahalaabani bae ati, ‘Mumuboye amahono 
neende amakulu, mani mumusukune erwaanyi mu siirima. Eyo niyo yaanalirira 
niyeesia ameeno.’ ” 

14Yesu yeemao yaamaliirisa ati, “Abalaangwa baangi, nae abalobolwamo 
badiidi.” 

Esiteebo sidiira hu hutooya omusolo 
(Mrk 12:13-17; Luk 20:20-26) 

15Olwoola, Abafarisaayo bachia beehoba ohuteka Yesu bati bamudiirire mu 
nomanoma yae. 

16Batuma abeeki baabwe alala neende abaloondi ba Herode baandi bati bachie 
eyiri Yesu, mani bamuboolere bati, “Omweekesa, humanyire huti oli omuundu 
w'obwadyeeri. Weekesaanga engira ya Nasaae mubwadyeeri bweene, 
n'otadeeba hu bi baandu babaasa, olwohuba sodeebaanga hu luyaali 
lw'abaandu daawe. 

17Bulaanu tuboolereho ebibaaso byao? Silai mu malako keefwe, ohutooya 
omusolo kwa Kaisaari, kose haba?” 

18Yesu nae yali amanyire hale echoomo lyaabwe ebi elyo, mani yaababoolera 
ati, “Abebachirisi eng'we, lwasiina mu ndeka omuteego? 

19Mani muunjekeseho eseende yi mutooyeraanga omusolo.” Bamuleetera 
eseende y'emwaamwa,  

20mani yaabateeba ati, “Huno, huliho esifwaanani sya naanu, neende eliita lya 
naanu?” 

21Bamukobolamo bati, “Bya Kaisaari.” Mani Yesu yaababoolera ati, “Mukalusire 
Kaisaari, ebya Kaisaari, nae Nasaae, ebya Nasaae.” 

22Nae nibawulira batyo, bawuka muno, baamuleha ao mani baawaao. 

Esiteebo sidiira hu husyuuha hw'abafu 
(Mrk 12:18-27; Luk 20:27-40) 

23 Ludaalo lweene olwo, Abasadukaayo batafukiirira mu husyuuha hw'abafwa, 
beecha eyiri Yesu, 

24baamuteeba esiteebo nibaboola bati, “Omweekesa, Musa yaboola ati, 
‘Omuundu naafwa, naataalehereho omwaana, mwaanang'ina ahoyere 
ohukerama omuhasi mufwiirwe oyo, mani yeebulira omusyaani waabwe 
wafwa oyo, abaana.’ 

25Olwoola, yaliwo abasyaani bataanu-na-babiri ab'enyuumba ndala. 
Omuhuluundu waabwe, yadeehya omuhasi wae mani yaafwa n'ateebuuleho 
nae omwaana. Koti lu yali n'ataalehereho omwaana, yalehera mwaanang'ina 
omuhasi wae oyo. 

26Sino syosi syeeholeha haandi hu mwaanang'ina wohubiri, haandi hu 
wohudatu, ohwoolera elalira hu wa hataanu-na-habiri. 

27Luunyuma, omuhasi oyo yesi yeemao yaafwa. 

28Bulaanu, hu ludaalo lumaliirihayo lu bafu balisyuuhiraho, omuhasi oyo 
yahabe muha wiina mweene? Olwohuba boosi bali nibamudeehyaho?” 

29Nae Yesu yabakobolamo ati, “Ao mudoondobaane muno! Olwohuba 
mukoterwe kata ebyandiiko byoolerefu, alala neende amaani ka Nasaae. 

30Olwohuba mu husyuuha hw'abafu, muwumamo ohudeehya kata ohudeeha, 
nae abaandu bahabe sa koti bamalaika  Muukulu. 

31Nae, ebidiira hu husyuuha mu bafu, eng'we musisiiri ohusomaho bi Nasaae 
yababoola naalomaloma ati, 

32 ‘Niise Nasaae wa Abburahamu, haandi Nasaae wa Yisaka haandi Nasaae wa 
Yakobbo’? Amahuluundu keene mbwe, siindi Nasaae wa abafu, nae ndi Nasaae 
wa balamu.” 

33Nae esidiiyiha sy'abaandu nisyawulira sityo, syatya mani syaawuka muno 
enjekesa yae eyo. 

Elako Ehunuufu 
(Mrk 12:28-34; Luk 10:25-28) 

34Nae Abafarisaayo nibawulira bati Yesu amalire ohuwukisa Abasadukaayo, 
beebuusa alala, 

35mani mulala hu Bafarisaayo owali omweekesa w'amalako yaachooma Yesu 
neende esiteebo sy'ohumuteema ati, 

36“Omweekesa, lako siina elihiramo mu malako kaandi koosi obuhunuufu?” 

37  Nae Yesu yakobolamo ati, “Heeraanga Nasaae Omwaami wao neende 
omwooyo kwao kwoosi, neende obulamu bwao bwoosi, neende amakesi kao 
koosi. 

38Lino nilyo elako lyaamberi haandi elihira akaandi koosi obuhunuufu. 

39 Haandi ely'ohubiri elifwaanana nalyo, nilyo, heeraanga owaasyo koti lu 
weeheera omweene. 

40 Amalako ka Musa koosi, neende enjekesa y'abanabbi yoosi, yeema hu Malako 
kabiri kano.” 

Esiteebo sidiira hu Kristo 
(Mrk 12:35-37; Luk 20:41-44) 

41Bulaanu Abafarisaayo nibali nibeebuusire alala, Yesu yabateeba esiteebo 
n'aboola ati, 

42“Mubaasa mutye hu Kristo? Mwaana wa wiina mweene?” Bamukobolamo 
bati, “Mwaana wa Daudi.” 

43Yesu yabateeba ati, “Lwasiina Daudi niyeemereerwe neende Mwooyo 
Mwoolerefu,  yamulaanga ati, ‘Omwaami’? n'aboola ati, 

44  ‘Omwaami yaboolera Omwaami waange ati, yihala hu muhono kwaange 
muluungi ohwoola lu ndahaholere abasuku bao baaba esiteeni 
sy'ohulaambisaho amakulu kao’? 

45Mani Daudi niyamulaanga ati, Omwaami, sinyaliha sitye haandi Kristo ohuba 
omwaana wa Daudi?” 

46Nae abulao omuundu wuundi, kata mulala owanyalaho ohukobola mu Yesu. 
Mani ohutula hu ludaalo olwo, abulao omuundu wabechaanga neende amaani 
k'ohumuteebaho esiteebo siindi. 

Matayo 23 

Yesu alabula abaandu ohweliinda eyiri abeekesa b'Amalako neende 
Abafarisaayo 

(Mrk 12:38-39; Luk 11:43-46; 20:45-46) 

1Olwoola, Yesu yaboolera esidiiyiha sy'abaandu, alala neende abeeki bae ati, 

2“Abeekesa b'Amalako neende Abafarisaayo, nibo abali mu bweyaango bwa 
Musa bw'ohweekesa amalako, 

3sakira muhoyere ohuholaanga alala neende ohuwuliraanga byoosi-byoosi bi 
bababoolera, nae mutaholaanga koti lu bahola, olwohuba sibaholaanga bi 
beekesa. 

4Baboyaanga emigugu misito kitanyaliha  mani bakidwiiha hu mabeka 
k'abaandu baandi, nae abeene nibatateemaho ohugeeng'a kata sa olwaala 
lw'omuhono kwaabwe hu mugugu musito okwo ohubahoonya. 

5Buli siindu si bahola, bachiiririraanga sa mbwe hu baandu bababone. Mani 
muboneho koti lu babambaliyaanga ebibandiiho by'ebyaandiiko byoolerefu, 
babyeebaandiiha hu bweeni, neende hu maambala; haandi bahola amakemo 
k'amaganjuula kaabwe kaba amaleeyi, haandi amatakalafu. 

6Baheera muno obwiihalo bw'oluyaali nibali hu sidyaalo, kata mu Sinagoogi; 

7haandi baheera muno ohubereswaanga oluyaali luhoongo mu biito, neende 
abaandu ohubafumia bati, Abeekesa! Abeekesa! 

8Nae eng'we haba simuhoyere ohulaangwaanga muti, ‘Omweekesa,’ olwohuba 
muli neende omweekesa mulala yeeng'ene, niye Kristo, nae eng'we mweesi 
muli abeebulanwa. 

9Haandi mutalaangaanga omuundu yeesi hu syaalo huno muti, ‘Seefwe’ 
olwohuba muli neende Seeng'we mulala yeeng'ene, oli Muukulu. 

10Haandi batabalangaanga bati, ‘Abaami’ olwohuba muli neende Omwaami 
mulala yeeng'ene, niye Kristo. 

11Omuundu ohiramo oluyaali mweeng'we, ahoyere ohubechaanga 
omuhalaabani weeng'we. 

12Omuundu yeesi, oweniinia omweene, achia ohwiiswaanga aasi, nae omuundu 
yeesi oweyisa aasi, achia ohuniinisibwaanga. 

Yesu abwaaba obweebachirisi bw'abahoongo b'ediini 
(Mrk 12:40; Luk 11:39-42,44,52; 20:47) 

13“Chibaakaanire eng'we, Abafarisaayo alala neende Abaandiiki b'Amalako. 
Abebachirisi eng'we! Olwohuba mwiikaliraanga abaandu omulyaango kuchia 
mu bwaami bwo Muukulu, nae eng'we beene simwiingiriramo daawe, haandi 
haba simufukiirira abo abadaha ohwiingiriramo beengira. 

14Chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Mung'uulaanga abahasi bafwiire enyuumba chaabwe, 
mani mumala mwekaadirisira hu husaba huleeyi muno! Sakira muchia 
ohunyoola esinyaaso sihiramo obuhoongo.  

15Chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Mukeendaanaanga hu syaalo, ni mwaambuha-yambuha 
enyaanja, ohwoola lu mukaluuhanisira omuundu kata mulala sa, yeengira mu 
diini yeeng'we. Mani nimumala ohumukaluuhania, mukeraanga omuundu oyo 
yeehola omubi w'ohuchia mu nyaanja y'omuliro,  amahabi kabiri ohuhiraho 
eng'we beene! 

16“Chibaakaanire eng'we, abeemirisi bawofu! Mweekesaanga muti, ‘Omuundu 
niyechubira enyuumba ya Nasaae, ohweechuba ohwo haba sihwahamuholaho 
esiindu syoosi, nae muti niyeechubira esaabbu yomu nyuumba ya Nasaae, 
ohweechuba ohwo huba humudiiraho.’ 

17Abasiru batabona eng'we! Siina esihira esiindi oluyaali, esaabbu, kose 
enyuumba ya Nasaae yikera esaabbu eyo yaaba enjoolerefu? 

18Haandi mweekesaanga muti, ‘Omuundu yeesi niyeechubira alutaari, 
ohweechuba ohwo sihwahamuholaho esiindu syoosi; nae muti niyeechubira 
ebiyaanwa biri hu alutaari, ohweechuba ohwo huba humudiiraho.’ 

19Eng'we nga mwawofulira elalira! Siina esihira esiindi oluyaali, esiyaanwa 
kose alutaari, yikeraanga esiyaanwa esyo nisiba esyoolerefu? 

20Sakira omuundu niyeechubira alutaari, aba yeechubiire alutaari neende buli 
siindu siyiliho syoosi. 

21Haandi omuundu niyeechubira enyuumba ya Nasaae, aba yeechubiire 
enyuumba ya Nasaae, neende Nasaae oyilimo yesi. 

22Haandi mani omuundu weechubira ekulu, oyo aba yeechubiire esisaala 
sy'obutuki sya Nasaae neende Nasaae osiihalaangaho mweene. 

23  “Nae chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Olwohuba muberesaanga Nasaae silala sy'ehumi 
sy'ebiindu bidiidi-diidi koti ebituunguyu, ebiinjaari alala neende ebiindu biindi 
biwunya esing'aari, nae simudeebaangayo hu biindu bihoongo bi Malako 
keekesa koti, ohuba neende obwadyeeri, esisa, neende efukiirira. Muhoyere 
ohwooseresaanga ebiindu bino ataali ohulekeeresa ebiindi ebyo. 

24Eng'we abeemirisi batabona, mwiinamyaanga esikoombe sy'amaachi 
keeng'we k'ohung'wa muhenenamo esiiye yiba niyikakwiiremo, nae muhaywa 
ohuhenenamo engamia yiba niyikalimo nayo! 

25“Chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Eng'we aboosa humukulu w'ebikoombe neende 
ow'esaani, nae muukati wabyo, mweechulamo eby'obwiibi neende okuliira. 

26Abafarisaayo batabona eng'we! Mutaangireenge mberi mwoosa muukati 
w'esikoombe neende ow'esaani, hu bulaanu erwaanyi yosi yimale yibe cheege 
endafu. 

27  “Chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Mbao mufwaana neende ebiriindwa bibahirwe eraangi ya 
rachaari, ebiboneha bulai bweene humukulu, nae muukati wabyo 
mwiichuulemo amakuumba k'abafu, neende engakaayi chahwo. 

28Nasilala, mwesi mufwaana bulai haandi aboolerefu humukulu, nae mu 
myooyo kyeeng'we bweene, mweechulamo obweebachirisi neende 
ebyonoono. 

Yesu atuumbula esinyaaso syaabwe 
(Luk 11:47-51) 

29“Chibaakaanire eng'we, Abeekesa b'Amalako neende Abafarisaayo. 
Abebachirisi eng'we! Olwohuba niing'we aboombahaanga ebiriindwa 
by'abanabbi, haandi mutereesa bilai byeene ebiriindwa by'aboolerefu, 

30nimuboola muti, ‘Huba nihwaliwo mu ndaalo cha bakuuka yeefwe, haba 
sihwahabeere silala nabo mu hwiidisa amabaanga k'abanabbi.’ 

31Mbao hane eng'we beene mweetuumbulaanga muti muli abeechuhulu baabo, 
abeeta abanabbi. 

32Sakira bulaanu eng'we muchiiririre sa neende ohuhola bi bakuuka yeeng'we 
bachaakisa ohutula hale. 

33 Enjuha eng'we, haandi abaana b'enjuha eng'we! Munaawone mutye 
ohuheengerwa omusaango kw'ohuchia mu nyaanja y'omuliro kutasima?  

34Sakira njia ohubatumira abanabbi, neende abaandu bakesi muno, neende 
abeekesa b'Amalako, nae abaandi hu abo muchia ohubeeta nimubabaamba hu 
musalabba, haandi abaandi muchia mubanaale embooko mu Sinagoogi 
cheeng'we, nimubayiima ohubasaandya ohutula mu siko silala ohwoola mu 
siindi. 

35 Ao niwo yi mabaanga k'aboolerefu boosi akeediswa hu syaalo, 
kahabeemereho ohutulira elalira hu mabaanga kataaliho omusaango k'Abbeli 
ohwoola hu mabaanga kataaliho omusaango ka Sakariya omwaana wa 
Bberakia, yi mweetera akatikaati w'abuundu woolerefu neende alutaari. 

36Mbaboolera obwadyeeri endi, esinyaaso sino syoosi sichia ohwiicha hu luse 
luno! 

Ohudaha hwa Yesu eyiri Yerusalemu 
(Luk 13:34-35) 

37“Aaa, ewe Yerusalemu, owiita abanabbi, haandi ohubba abaandu ba 
bahutumiire amakina! Ndahateemaho amahabi maangi muno ohubabuusa 

alala mbabwiihe koti lu ngoho yibwihaanga obumwiinyu bwayo mu mbaya 
chayo, nae mwaahaya ohuufukiirira. 

38Boneho enyuumba ya Nasaae eyo koti lu yichia ohweebwaabwa, yidoong'e 
koti ekuunda!  

39 Mani mbaboolera endi, haba simuchia ohuumbonaho haandi, ohwoola lu 
mwahaboolere muti, ‘Akinisibwe oyo owiicha mu liita ly'Omwaami.’ ” 

Matayo 24 

Yesu alomaloma hu husihiriswa hw'Enyuumba ya Nasaae 
(Mrk 13:1,2; Luk 21:5,6) 

1Yesu niyali naatula mu Nyuumba ya Nasaae, abeeki bae beecha bamweekesa 
koti lu Nyuumba ya Nasaae eyo yoombahwa bulai. 

2Nae yabakobolamo ati, “Eng'we mubona ebiindu bino byoosi koti lu biri? 
Mbaboolera obwadyeeri endi, libulao ekina lichia ohudoong'a hu liindi 
nilitaagemuulwe.” 

Obudinyu neende ohusaandisibwa 
(Mrk 13:3-13; Luk 21:7-19) 

3Yesu niyali niyehaale hu lugulu lw'Emiseituuni, abeeki bae beecha yaali mu 
bweekisi, baamusaba nibaboola bati, “Tuboolereho oludaalo lweene lu biindu 
bino byahakwiireo, haandi halolero siina ahalyeekesa ohwiicha hwao neende 
enjakamo y'esyaalo?” 

4Yesu yabakobolamo ati, “Mweliinde omuundu yeesi ahaye ohubabachirisaho 
naabakosa. 

5Olwohuba, abaandu baangi baheeche mu liita lyaange nibaboola bati, ‘Niise 
Kristo,’ mani bachia ohukosa abaandu abaangi. 

6Haandi mwahawulire ebiita by'aambi neende eby'eyale, nae 
mutesiinduhaanga hulwabyo daawe, olwohuba bino nibyo ebiindu bihoyere 
ohubaao, nae enjakamo y'esyaalo nayo yisisiiri ohwoola. 

7Olwohuba, esyaalo silala syahaseete esiindi, haandi obutuki bwosi 
bwahaseete obutuki buundi. Haandi yahakweeo enjala neende ohutengereha 
hw'esyaalo mu bituundu biingi. 

8Bino byoosi nihwo sa ohuchaaka hw'ohusaanda, koti obuchuuni 
butaangiraanga ohuba hu muhasi omwaana naali aambi ohwiibulwa. 

9  “Mani bachia ohubawaamba babasaandye, haandi babeete. Haandi abaandu 
boosi bachia ohubasyuulaanga hulw'eliita lyaange. 

10Abaandu baangi bahalehuulire efukiirira hulweebyo,  bahobe abaasyaabwe, 
mani basyuulane abeene-na-beene. 

11Nae abanabbi bobubacha baangi bachia ohwiicha babache abaandu baangi, 
mani babakose. 

12Obwonooni bwahemeede bwaasaalaanira mu syaalo mani byaakera 
obuheeri bw'abaandu baangi bwaanyita. 

13 Nae, omuundu wahagumire ebidinyu ebyo ohwoola hu njakamo, niye 
owahawone. 

14Haandi Emboosi Ndai y'Obwaami bwa Nasaae buno, yichia ohuyaalwa mu 
syaalo syoosi, sibe esyohuboneraho eyiri abaandu boosi, hu njakamo y'esyaalo 
yimale yoole. 

Obuti bw'amakana 
(Mrk 13:14-23; Luk 21:20-24) 

15  “Mani nimubonaanga amatiichasi k'amasira k'omunabbi Danieli 
yalomalomaho hale niketeengeehe abuundu woolerefu, (leha omuundu osoma 
emboosi chino, amanyirise amahuluundu kachio), 

16nilwo lu baandu bali mu Yudea baheeruhire mu ngulu. 

17 Nae omuundu wahabe hu sirama sy'enyuumba, haba siyahanyaleho ohwiiha 
aasi ohubukula ebiri mu nyuumba yae. 

18Haandi omuundu wahabe naali mu ndalo, haba siyanyaleho ohukobola engo 
wae ohweenda engubo chae. 

19Chiahaakaane muno abahasi baliba nibali aasito, mu ndaalo echo, alala 
neende abahasi baliba nibali neende abaana badoto basiinuuna! 

20Nae eng'we musabe muti ebiha by'ohwiiruhiramo hweeng'we ebyo, bihaye 
ohubaao mu ndaalo ch'etoocho, oba hu ludaalo lwa Sabbaato! 

21 Olwohuba ebiha ebyo ohusaanda hwamakana huchia ohubaao 
ohutabechaangahoo ohutula esyaalo nisiloongwa ohwoola bulaanu buti, 
haandi sihwahabeeo ehabi liindi daawe. 

22Haandi endaalo echo chiba nichitaheendeeswaho, abulao omuundu yeesi 
owahaonere daawe. Nae hulw'obulai bw'abaandu balobole ba Nasaae, endaalo 
echo chaheendeeswaho. 

23Mani omuundu yeesi n'ababooleraanga ati, ‘Mubone Kristo, nguno!’ Kata ati, 
‘Ngula’ mutasifukiiriraanga. 

24Olwohuba yahabeeo abelaanga Kristo bataali badyeeri, neende abelaanga 
abanabbi abataali badyeeri. Bachia ohwoola baholeenge eby'amayia biingi 
by'ohubachirisa abaandu, haandi nisinyaliha bakose kata neende abadoole ba 
Nasaae bosi. 

25Mani sakira mweliinde, mbao malire ohubalabula hale-hale oludaalo olwo 
nilutoola. 

26 Sakira, nibababooleraanga bati, ‘Boneho ngula ali mu sichiimi sira,’ 
mutachichaangayo; haandi nibaboola bati, ‘Boneho nguno yeekisire muno, 
mutasifukiiriraanga.’ 

27Olwohuba koti lu lumesu lw'efula lumesuhaanga ohutula ebukwe ohwoola 
emuumbo, nilwo nasilala lu hwiicha hw'Omwaana w'Omuundu huchia ohuba. 

28Olwohuba, yi mulaambo kuli, niwo yi ngosya chaheebuusire alala. 

Ohukobola hw'Omwaana w'Omuundu 
(Mrk 13:24-27; Luk 21:25-28) 

29  “‘Ohusaanda hw'endaalo echo nihwahawe huti; elyuuba lyaheerime, haandi 
omwoosi sikwahaaduhe. Eng'ining'ini chahabuluunguhe ohutula Muukulu, 
haandi amaani ko Muukulu kachia ohudengaana.’ 

30 Ao niwo yi halolero h'omwaana w'Omuundu hachia ohubonehera Muukulu, 
haandi abaandu bohu syaalo boosi bachia ohulira haandi bachia ohubona 
Omwaana w'Omuundu naakobolera mu maleesi ko Muukulu naali neende 
amaani alala neende oluyaali luhoongo muno. 

31Mani achia ohutuma bamalaika bae ohuubba eturumbete neende ekono 
hoongo, mani babuuse alala abalobole bae ohutula mu mbeka ch'esyaalo 
choosi, ohutula hu lubeka lulala lw'ekulu ohwoola hu luundi. 

Amahuluundu ka hweeka ohutula hu mutuli 
(Mrk 13:28-31; Luk 21:29-33) 

32“Bulaanu mweeke elyeeko ohutula hu mutuli. Esaga lyakwo nililoha sa 
amasaafu madoto liti, ni mumanyirao muti, endaalo ch'esiminyu chiri aambi. 

33Sakira eng'we mwesi nimubona ebiindu bino byoosi nibyeehola, manyeenge 
muti, ali aambi ohwoola, ali hu siruwa bweene. 

34Mbaboolera obwadyeeri endi, oluse luno silwahafwe lwaawa ebiindu bino 
byoosi nibiteeholeha. 

35Ekulu neende esyaalo bichia ohuwaao, nae emboosi chaange haba 
sichahaweeo daawe. 

Abulao omanyire oludaalo kata ebiha 
(Mrk 13:32-37; Luk 17:26-30,34-36) 

36“Nae oludaalo lweene olwo, kata ebiha byeene, abulao omuundu omanyireho, 
kata bamalaika bo Muukulu, kata Omwaana  ohutusaho Laataang'ene 
yeeng'ene niye obimanyire. 

37 Koti lu byali mu ndaalo cha Nowa, haandi nilwo nasilala lu bichia ohuba hu 
ludaalo lu Omwaana w'Omuundu yaheechereho. 

38Olwohuba, oludaalo lw'amaachi k'ofwomboole, nilusiiri ohwoola, abaandi 
balichaanga, bang'wa, abasaacha badeehya, haandi abahasi badeeha, ohwoola 
hu ludaalo lu Nowa yeengiriraho mu lyaato. 

39 Nae haba sibanyala ohumanyaho ohwoola lu maachi k'ofwomboole keechera 
kaabamira. Nasilala nilwo lu byahabe hu ludaalo lu Omwaana w'Omuundu 
achia ohukoboleraho. 

40Ebiha ebyo, abasaacha babiri bahabecheenge mu ndalo, mani mulala 
abukulwa, nae owaasye alehwa. 

41Abahasi babiri bahabecheenge nibasia hu lukina, mani mulala abukulwa nae 
owuundi alehwa. 

42Mani sakira mbaboolera endi mubecheenge abeetekefu, olwohuba 
mukoterwe oludaalo lu Omwaami yahakaluhireho. 

43 Nae mumanyeenge muti, omweene nyuumba aba niyahamanyireenge ebiha 
by'esiro bi mwiibi yeecheramo, aba yaheetekeeheenge, mani ahaya ohukanya 
omwiibi yaafunaka enyuumba yae. 

44Sakira eng'we mwesi mubecheenge abeetekefu, olwohuba Omwaana 
w'Omuundu achia ohukobola mu biha bi mutamubaasirisiramo. 

Omuhalaabani mweesikwa neende otaali omweesikwa 
(Luk 12:41-48) 

45“Nae muundu siina oba omuhalaabani mukesikesi haandi omweesikwa? Niye 
yi mwaami wae ataawo ohuliindaanga edaala lyae neende ohuberesaanga 
abaandu bomuungo mwae ebyohulya mu biha bihoyera. 

46Omuhalaabani oyo, aba ali ow'ehabi, yi mwaami wae akobola, mani 
yaamwaakaana naahola emirimo kyae ekyo. 

47Mbaboolera obwadyeeri endi, omwaami wae oyo aba achia ohumuhola 
aliinde emyaandu kyae kyoosi. 

48Nae niwiichuhira omuhalaabani yaaba omubi, omweene yachaaka 
ohweeboolera mu mwooyo kwae ati, omweeneengo wae ahiindire muno 
ohukobola, 

49mani yachaaka ohuhuya abahalaabani baasye, haandi yachaaka ohulya 
neende ohung'wera alala neende abameesi, 

50omwaami wae aba achia ohukaluha hu ludaalo lw'atamubaasirisiramo 
neende mu biha bi ataamanyire. 

51Omweeneengo oyo aba achia ohumusaandya,  haandi amube esinyaaso alala 
neende abebachirisi, eyo niyo yi baba bachia ohulirira alala nibeesia ameeno. 

Matayo 25 

Olukaado lw'abahaana ehumi 

1  “Sakira Obwaami bwo Muukulu bulifwaananisibwa neende abahaana ehumi, 
abakiinga amataara kaabwe, baachia ohubukaanira omweeya musaacha.  

2Bataanu hu abo, baba abasiru, nae bataanu baaba abakesi. 

3Abahaana bataanu basiru balala, bakiinga amataara kaabwe, nae sibakiinga 
amafuta kayera daawe. 

4Nae abahaana bataanu bakesi bala, bakiinga echupa ch'amafuta kayera alala 
neende amataara kaabwe akamala. 

5Nae, koti lu mugole musaacha oyo yahiinda ohwoola, boosi bachaaka 
ohukuunuhaanga, mani endoolo chaamala chaabayira. 

6Mani mu siro akati, esihu syechiira nibaboola bati, ‘Bone, omweeya musaacha 
nguno yoolere! Mutule mumubukaanire!’ 

7Abweene ao, abahaana abo boosi basiingira mani bawaambia amataara 
kaabwe. 

8Bulaanu abahaana basiru bala bachia baaboolera abakesi bala bati, ‘Eng'we 
mutubeeho hu mafuta keeng'we, mbano amataara keefwe kadaha ohusima.’ 

9Nae abahaana bakesi bakobolamo bati, ‘Wiichuhana amafuta ka huli nako 
kaahaya ohutuyera, efwe naang'we. Silai muchie eyiri abakusa amafuta, abeene 
mweekulire.’ 

10Nae nibali bachiire ohukula amafuta, omweeya musaacha oyo yeecha yoola, 
mani abali nibamalire ohweetekeha, beengira nae mu bugole; baamala 
beekalao omulyaango. 

11Nae luunyuma abahaana baandi bala beecha baakobola mani baboola bati, 
‘Omwaami twiikulireo.’ 

12Nae yakobolamo ati, ‘Mbaboolera obwadyeeri endi, haba siimbamanyire.’ 

13Sakira eng'we mweetekehe, olwohuba haba simumanyire oludaalo kata 
neende ebiha. 

Olukaado lw'abahalaabani badatu 
(Luk 19:11-27) 

14  “Obwaami bwo Muukulu buchia ohufwaananisibwa neende omwaami 
wuundi owali achia olukeendo eyale, mani yalaanga abahalaabani bae, 
yaabalehera obuyiinda bwae babuliinde. 

15Yaberesa omuundu mulala etalaata chitaanu,  owuundi “etalaata” chibiri, nae 
omuundu wuundi “etalaata” ndala, ohweema hu maani kabuli muundu. 
Omwaami oyo yaamala atyo mani yaachia hu lukeendo lwae. 

16Omuundu yi baba “etalaata” chitaanu, yachia bwaangu yaachurusiramo, mani 
yanyoola etalaata chitaanu chiindi. 

17Omuundu yi baberesa “etalaata” chibiri, yesi yachia yaafuna “etalaata” chibiri 
chiindi, 

18nae omuundu yi baberesa etalaata ndala wula nae yachia yaayaba eliina mu 
loba yaasiihamo obuyiinda bw'omwaami wae. 

19Luunyuma, ebiha bileeyi nibibitireo, omwaami w'abahosi abo yakobola, 
yachaaka ohubaliirira emyaandu kyae ki yali naabaleheere. 

20Omuundu yi baberesa “etalaata” chitaanu wula, yaachia yatusayo “etalaata” 
chitaanu chiindi mani yaboola ati, ‘Omwaami, waamberesa etalaata chitaanu, 
mbano ndanyola chitaanu chiindi.’ 

21Omwaami wae oyo yakobolamo n'aboola ati, ‘Weebale muno, omuhalaabani 
mulai haandi omweesikwa; weekese obweesikwa bwao mu biindu bidiidi, njia 
ohuhuberesa ebiindi bihira hoo; yingira mu sangaalo ly'Omwaami wao.’ 

22Nae omuundu yi baberesa “etalaata” chibiri yaboola ati, ‘Omwaami, ngandi 
ewe waamberesa etalaata chibiri choong'ene, mbano ese funiireho chibiri 
chiindi.’ 

23Omwaami wae yamukobolamo yaboola ati, ‘Weebale muno, ewe 
omuhalaabani mulai haandi omweesikwa; weekeese obweesikwa mu biindu 
bidiidi bino, mani njia ohuhuberesa ebiindu biindi bihira hooho; yingira, mu 
sangaalo ly'Omwaami wao.’ 

24“Nae omuundu yi baberesa “etalaata” ndala yoong'ene, yesi yaboola ati, 
‘Omwaami, ngaandi ese manyire sa endi ewe, oli omuundu mwoomeranu. 
Okesaanga abuundu wootataakire esiindu syoosi, haandi obuusaanga ebiindu 
abuundu wootabakaaleho. 

25Sakira obuti bwandiira mani ndaachia ndaabiiha “etalaata” yao eyo, mu loba. 
Mani bukula sa ebiindu byao byeene bino, mbano hukalusiire abweene.’ 

26“Nae omwaami wae yamukobolamo ati, ‘Ewe omuhalaabani mubi haandi 
omukata, hane wamanya sa oti ese ngesaanga abuundu yi taataakire, haandi 
mbuusa abuundu yi taabakaaleho? 

27Lwasiina siwabukula sa eseende chaange mani waachibiiha yi baandu baandi 
babiihaanga eseende chaabwe, mani nindahakoboole, sindahaduuhaaneho 
ebiindu byaange nibyemeedere hooho? 

28Mani nibiri bityo, mumutuseho sa “etalaata” yeene eyo, mani muyiberese oyo 
oli neende etalaata ehumi. 

29Olwohuba omuundu yeesi oli nabyo, achia ohumeedwaho ebiindi, mani abe 
neende ebihiraho neende byaaba naadaha. Nae omuundu otaaliho neende 
esiindu syoosi-syoosi, kata sa syabaasa ati ali nasyo, bachia ohumutusaho. 

30Mani omuhalaabani oyo owuma obuhoonyi, mumusukune sa erwaanyi mu 
siirima siingi, yi aba achia ohuliriraanga niyeesia ameeno.’ 

Ohuheengerwa omusaango kw'enjakamo 

31  “Mani Omwaana w'Omuundu naalikobolera mu luyaali lwae, alala neende 
bamalaika bae boosi, nilwo lu achia ohwiihalira hu sisala sy'obutuki syae 
syooluyaali. 

32Enjia choosi chaheeche chebuusira mu moni wae, mani akabulemo abaandu 
amahabi kabiri, koti lu omwaayi lwaakabulaanga amakoondi neende embusi. 

33Achia ohuta amakoondi hu muhono kwae muluungi, nae embusi hu muhono 
mukaada. 

34Mani omutuki oyo achia ohuboolera abo abali hu muhono kwae muluungi ati, 
‘Eng'we ba Laata yaange yaberesa ehabi, mwiiche mubukaane obwaami 
bubabatekehera ohutula ohuloongwa hw'esyaalo; 

35olwohuba ndali niinumwa enjala, mwaamba ebyohulya; ndali niinumwa 
obuluwo, waamba esyohung'wa; ndali omukeni yooli, waambukanira; 

36ndali mbula esy'ohwefwaala, wafwaasa; ndali omulwaae, weecha waambona; 
ndali mu jeela, weecha waangeniya.’ 

37Nae aboolerefu abo bamukobolamo bati, ‘Omwaami, ni liina lweene lu 
hwahubona enjala niyihuluma, ndaahuliisa, kose n'olumwa obuluwo, 
ndaahuberesa esyohung'wa? 

38Haandi liina lu ndahubona n'olwaala, kose n'obula esy'ohwefwaala 
ndaahufwaasa? 

39Haandi liina lu ndahubonaho n'olwaala, kose nooli mu jeela ndaahukeniya?’ 

40Nae Omutuki oyo achia ohubakobolamo ati, ‘Huboolera obwadyeeri endi, koti 
lu waholera esyo oyo ohiramo obudiidi hu baandu baange, waholera sa ese.’ 

41Nae achia ohuboolera abo abali hu muhono kwae mukaada ati, ‘Mumbweere-
eyi, eng'we ababwaabwa! Mwiingire mu muliro kutasima okwatekeherwa 
Sitaani neende bamalaika bae; 

42olwohuba enjala yali niyiinuma, wahaya ohuumberesaho esyohulya, 
obuluwo bwali nibuunuma, wahaya ohuumberesa esyohung'wa, 

43ndali omukeni, waahaya ohuunjakaanira; ndali mbula esy'ohwefwaala, 
mwahaya ohufwaasa; ndali omulwaae, haandi ndali mu jeela, wahaya 
ohuungeniya.’ 

44Mani abo bosi bachia ohukobolamo bati, ‘Omwaami, liina lu ndahubona enjala 
niyihuluma, kose obuluwo nibuhuluma, kose nooli omukeni, kose noowuma 
esy'ohwefwaala kose n'olwaala kose nooli mu jeela, mani ndaahaya 
ohuhuhoonya?’ 

45Nae achia ohubakobolamo ati, ‘Mbaboolera obwadyeeri endi, koti 
lwootaholaho esyo syoosi eyiri mulala ohiramo obudiidi hu baandu baange 
bano, nilwo lumutaaholeraho syeesi.’ 

46 Mani abafwaana batyo bachia ohutula ao, beengire musinyaaso esitaakama, 
nae abaholaanga ebihoyera batyo bahachie mu Bulamu butaakama.” 

Matayo 26 

Olukwe lw'ohwiita Yesu 
(Mrk 14:1-2; Luk 22:1-2; Yow 11:45-53) 

1Olwoola, Yesu niyamala ohulomaloma ebiindu bino byoosi, yabolera abeeki 
bae ati, 

2 “Mumanyire muti endaalo chibiri nichiwa sa chiti, Esidyaalo sya Paasaka 
sichia ohwoola, mani Omwaana w'Omuundu achia ohudiiswa mu mahono 
k'abaandu bachia ohumubaamba hu musalabba.” 

3Mani Abalaamisi bahuluundu neende abeemirisi b'abaandu beecha 
bahung'aanira mu lwaanyi lwa Omulaamisi muhuluundu olaangwa Kayaafa, 

4mani baahola olukwe lw'ohudiira Yesu bamwiite mu bweekisi. 

5Nae beecha baaboola bati, “Hutahola sino hu ludaalo luhuluundu, olwohuba 
abaandu banyala ohukwaamo esiisi.” 

Yesu abahwa amafuta naali Bbetani 
(Mrk 14:3-9; Yow 12:1-8) 

6Yesu niyali Bbetani mu nyuumba ya Simooni, owali yalwaalaho obulwaae 
bw'ebigeenge, 

7omuhasi wuundi yeecha eyiri Yesu n'ali neende echupa y'amafuta k'esing'aari 
haandi ak'obukusi bw'aakulu, mani yaakamuchuha hu mutwe. Yesu yali 
niyehaale naalya. 

8Nae abeeki bae nibabona batyo, haba sibawulira bulai daawe, baboola bati, 
“Ohunyaasa amafuta mutyo hwaasi? 

9Olwohuba amafuta kano bahakakusiremo hu obukusi bw'aakulu muno, mani 
eseende chahatuliremo bahachikabiire abamanani.” 

10Nae Yesu koti lu yali n'amanyire bino yababoolera ati, “Eng'we, omuhasi 
wuno mumufwaambya siina syeene? Koti sa luyaaholeere esiindu silai muno 
siti, kose? 

11Buli siha muli neende abamanani, nae simuchia ohuba naange ebiha byoosi. 

12Olwohuba omuhasi wuno yaanjuhireho amafuta kano naatekeha omubiri 
kwaange ohuchia ohusiihwa. 

13Mbaboolera obwadyeeri endi, buli abuundu woosi, mu syaalo syoosi, buli 
yibaneekeseenge Emboosi Endai yino, esiindu si yaholeere sino, bachia 
ohusilomalomaangaho sa ohumwiichulisa.” 

Yuda afukiirira ohulya mu Yesu olukwe 
(Mrk 14:10-11; Luk 22:3-6) 

14Olwoola, mulala hu beeki ehumi-na-babiri, olaangwa Yuda Yisikarioti yachia 
eyiri Abalaamisi bahuluundu, 

15mani yaabateeba ati, “Munaamberesa siina syeene ni mbadiisa Yesu?” Mani 
ni bamubalira eseende ch'efeesa ebituundu amahumi kadatu bamuberesa. 

16Ohutula ebiha ebyo, Yuda yachaaka ohukiiya engira yaanyala ohuliira mu 
Yesu olukwe. 

Yesu alya Esidyaalo sya Paasaka neende abeeki bae 
(Mrk 14:12-21; Luk 22:7-13,21-23; Yow 13:21-30) 

17Bulaanu, hu ludaalo lutaangira lw'esidyaalo sy'Emigaati Ekitabbaahirwe, 
abeeki ba Yesu beecha yaali baamuteeba bati, “Mani odaha huhutekehere 
yeena bweene aw'ohuliira Esidyaalo sya Paasaka?” 

18Nae yababoolera ati, “Muchie mu siko, mu daala ly'omuundu wuundi mani 
mumuboolere muti, ‘Omweekesa aboola ati, ebiha byaange mbao byoolere. Njia 
ohuliira Esidyaalo sya Paasaka alala neende abeeki baange mu nyuumba yao.’ 
” 

19Mani abeeki beemao baahola koti lu Yesu yababoolera, mani baachia 
baatekeha Esidyaalo sya Paasaka. 

20Nibwoola engoloobe, Yesu yeehala alala neende abeeki  ehumi-na-babiri, 
bachaaka ohulya. 

21Mani nibali balya, Yesu yaboola ati, “Mbaboolera obwadyeeri endi mulala 
hweeng'we achia ohuundyaamo olukwe.” 

22Abeeki bawuka muno, baachaaka ohumuteebaanga sya mulala-mulala bati, 
“Omwaami, oli ohuboolaanga ese, kose?” 

23 Yesu yakobolamo ati, “Oyo odoonga naange mu saani ndala niye ochia 
ohuundyaamo olukwe. 

24Mani Omwaana w'Omuundu achia ohufwa koti lu byandiiko byoolerefu bi 
muboolaho, nae chiakaanire oyo ochia ohulya mu Omwaana w'Omuundu 
olukwe! Byahahirire omuundu oyo obuteebulwa!” 

25Abweene ao Yuda omuhobi yalomalomera aakulu ati, “Omweekesa, oli 
ohuboola ese, kose?” Nae Yesu yaamuboolera ati, “Mbao omweene oboolere.” 

Esy'engoloobe sy'Omwaami 
(Mrk 14:22-26; Luk 22:14-20; 1 Kor 11:23-25) 

26Bulaanu nibali nibasiilya, Yesu yabukula omugaati, yaakusabira ehabi, 
yaakumekula-mekula mani yaakuberesa abeeki bae n'aboola ati, “Mubukule 
mulye, kuno nikwo omubiri kwaange.” 

27Haandi yabukula esikoombe, mani niyamala ohweebasa, yasiberesa abeeki 
bae n'aboola ati, “Mubukule, mung'we hu sino mweesi; 

28olwohuba kano niko amabaanga kaange  ak'Endagaano akachia ohwiidiha 
hulw'abaandu baangi hulw'ohuleherwamo ebyonoono. 

29Mbaboolera endi siinjia hung'waaho haandi hu syaamo sy'efiini sino ohwoola 
hu ludaalo lundahang'weereho efiini njaaha alala naang'we mu Obwaami bwa 
Laata.” 

30Mani nibamala ohweemba olweembo lw'ohufumia Nasaae, batula baachia hu 
lugulu lw'Emiseituuni. 

Yesu atuumbula ohwekaana hwa Petero 
(Mrk 14:27-31; Luk 22:31-34; Yow 13:36-38) 

31 Abweene ao, Yesu yababoolera ati, “Mweesi muchia ohwiiruha muundehe 
syeng'ene esiro sy'enyaanga yino, olwohuba syandiikwa siti, ‘Njia ohuhubba 
omwaayi, mani amakoondi k'omusidwooli kasalaane.’ 

32Nae niimalire ohusyuuha, njia ohubataangiriramo ohuchia Galilaaya.” 

33Petero yalomalomera alafu naamuboolera ati, “Kata neende abaandi boosi 
bahulehe, ese haba siinjia huhuleha daawe.” 

34Yesu yamuboolera ati, “Huboolera obwadyeeri bweene endi, esiro 
sy'enyaanga yino, engoho niyisisiiri ohuholyoohaho, onaba wundekaanire 
amahabi kadatu.” 

35Petero nae yamuboolera ati, “Kata nihuli ohufwa naawe, haba siinjia 
ohuhwekaanaho daawe.” Mani nilwo nasilala lu beeki baandi bosi baboola. 

Yesu asaba Nasaae naali mu Getisemane 
(Mrk 14:32-42; Luk 22:39-46) 

36Bulaanu, Yesu yamala yaachia neende abeeki bae abuundu alaangwa ati, 
Getisemane, mani yaboolera abeeki bae ati, “Eng'we mudoong'eho ano, njieho 
aala ndekongooye.” 

37Niyamala atyo, yabukula Petero neende abaana ba Sebbedaayo babiri mani 
yaachia nabo. Engisa yamudiira muno, yaaba neende esibeera siingi. 

38Mani yaababoolera ati, “Engisa enyiingi yi ndi hu mwooyo, kata yinyala sa 
ohunjita-bwiita. Eng'we mudoong'eho sa ano mani mube  naange.” 

39Mani niyasudaho budiidi mu moni ati, yeenama, yageng'a aasi obweeni bwae 
mani yaasaba n'aboola ati, “Laata, nisinyalihana, esikoombe syohusaandisibwa 
sino sihaye ohuunjolaho; nae sitaba koti lu ese ndaha, ohutusaho sibe koti lu 
ewe odaha.” 

40Nae niyakaluha eyiri abeeki bae yabanyoola nibakona mani naaboolera 
Petero ati, “Eng'we haba simunyala ohumokaho  naange kata esaa ndala 
yoong'ene? 

41Muliinde,  mani musabe hu muhaye ohukwa mu mateemo. Omwooyo 
kweenya sa nae omubiri nikwo omukata.” 

42Haandi ehabi lyohubiri, yasiingira yaachia ohwekongooya n'aboola ati, 
“Laata, esikoombe sino, nisitachia ohuundulaho nitasing'weere, leha syoodaha 
nisyo esiba siholebwe.” 

43Yakobola haandi yanyoola nibakona olwohuba emoni chaabwe chali 
chisidooye, chichuule endoolo. 

44Mani yaabaleha ao, haandi yaachia ohwekongooya ehabi lyohudatu n'aboola 
emboosi nasilala echo. 

45Yakobola eyiri abeeki bae mani yaboola ati, “Eng'we musiikonere sa 
nimwewuluhira? Bone! Ebiha mbano byahoola eby'ohuliiramo Omwaana 
w'Omuundu olukwe, bamudiise mu mahono k'abonooni. 

46Musiingire huweeo; omuhobi nguno amalire ohwoola.” 

Ohudiirwa hwa Yesu 
(Mrk 14:43-50; Luk 22:47-53; Yow 18:3-12) 

47Yali nasiilomalomaanga atyo, Yuda, mulala hu beeki ehumi-na-babiri niyoola. 
Yaba ali neende esidiiyiha sy'abaandu nibakiingire engaanga neende endabuhi 
nibatula eyiri Abalaamisi bahuluundu neende abeemirisi b'Abayudaaya. 

48Bulaanu omuhobi oyo yali amalire ohuwuliirisania neende esidiiyiha esyo 
ohubaberesa ahalolero mbwe, “Oyo yindaakwe mu sirifu niye yi mweenya, 
mumukweeho mumudire.” 

49Yuda niyoola yachooma sa Yesu tiiri mani n'aboola ati, “Omweekesa, 
omuleembe kube naawe!”  Mani yaamukwa mu sirifu. 

50Yesu yaamukobolamo ati, “Wasyaange, siina esihuleetere?”  Mani beecha 
baakwa hu Yesu mani baamudiira. 

51Nae bone, mulala hu abo abali neende Yesu, yachoolayo olugaanga 
yaatemaho ohutwi hw'omuwaambe w'Omulaamisi muhuluundu. 

52Nae Yesu yamuboolera ati, “Kalusa olugaanga lwao mu silaalo syalwo, 
olwohuba abo boosi abehoonyera olugaanga, balifwa olugaanga. 

53Mubaasa muti sinyala ohwekongooya Laata yamberesa obuhoonyi, ni 
abweene ao atume eye lya bamalaika emikaanda kihira ehumi-na-kibiri? 

54Nae nibyahabeere bityo, ebyandiiko byoolerefu ebiboola biti, bino bihoyere 
ohuholwa, byahoolerere bitye?” 

55 Esiha esyo, Yesu yalomaloma neende esidiiyiha esyo yaboola ati, “Mwiichire 
neende engaanga alala neende endabuhi ohundiira, koti abeechera omwiibi? 
Buli ludaalo mbechaanga niinjekesa mu Nyuumba ya Nasaae nae lwasiina haba 
simundiiraangaho. 

56Nae bino byoosi biholwe hu byandiiko byoolerefu bi banabbi baandiika 
byoolerere abweene.” Mani abeeki boosi beecha beeruha baleha Yesu 
yeeng'ene. 

Yesu ayaasibwa mu siina 
(Mrk 14:53-65; Luk 22:54-55,63-71; Yow 18:13-14,19-24) 

57Abo abali badiirire Yesu beemao baamuyira ewa Kayaafa omulaamisi 
muhuluundu, yi abeekesa b'Amalako neende abeemirisi b'abaandu bali 
nibebuusiire. 

58Nae Petero yamuloondaangaho sa enyuma ohwoola lu boola mu lwaanyi 
lw'omulaamisi muhuluundu oyo. Yeengira mu lwaanyi mani yeehala aasi 
neende abaliindi naadaha ohubona koti lu buli siindu sinaabe. 

59Bulaanu Omulaamisi Muhuluundu neende ab'esiina boosi bateemaho 
ohukoonyeresa obuloli bw'obubacha obudiira hu Yesu obunyala ohukera 
bamwiita; 

60nae haba sibanyoolaho esiindu syoosi. Kata katyo mbwe abaandu baangi 
bateemaho ohulomaloma eby'obubacha hu Yesu. Luunyuma abaandu babiri 
bamala beema, 

61baboola bati, “Omuundu wuno yaboola ati, ‘Nyala ohulikula enyuumba ya 
Nasaae yino, haandi ndayoombahira mu ndaalo chidatu.’ ” 

62Mani Omulaamisi muhuluundu, yasiingira yateeba Yesu ati, “Obulaho neende 
esy'ohukobolamo kata silala? Siina syeene si bano bahufwaambya?” 

63Yesu nae yabuleera-buwuleera. Omulaamisi muhuluundu, yakobolamo 
n'aboola ati, “Mu liita lya Nasaae mulamu, ndaha weechube: Tuboolere nooli 
Kristo Omwaana wa Nasaae.” 

64 Yesu nae Yamuboolera ati, “Niiwe oboolere otyo. Nae mbaboolera endi, 
ohutula enyaanga yino, muchia ohubona Omwaana w'Omuundu niyehaale hu 
muhono muluungi kw'oyo oli n'obunyala bwoosi, haandi niyeechera mu 
maleesi ko Muukulu.” 

65 Mani Omulaamisi muhuluundu, yataandula engubo chae yaboola ati, “Ngandi 
enomanoma yino y'ohufwoola Nasaae. Lwasiina haandi hukoonya obuloli 
buundi? Mbao abeene mweewuliirireho emboosi chae embi echo. 

66Nae eng'we muheengao mutye?” Bakobolamo bati, “Ahoyera ohufwa sa.” 

67 Abweene ao bachaaka ohumufuuchaho amate mu moni alala neende 
ohumuhuya; nae abaandi bamupaama nibaboola bati, 

68“Ewe Kristo, tutumbulireho. Wiina mweene ohuhuyire?” 

Petero yekaana Yesu 
(Mrk 14:66-72; Luk 22:56-62; Yow 18:15-18,25-27) 

69Esiha esyo, Petero yali yehaale erwaanyi mu lwaanyi, nae omuhaana mulala 
hu bahalaabani b'Omulaamisi Muhuluundu yeecha yali yamuboolera ati, “Ewe 
wesi obeere neende Yesu Omugalilaaya.” 

70Nae Petero yekaana muno mu moni w'abaandu boosi ati, “Ese ngoterwe 
byooli ohuboola ebyo.” 

71Niyamala atyo yasiingira yaachia mu siruwa. Omuhaana wuundi yamubona 
ao, yaboolera abali beemere ao ati “Omusaacha wuno yesi abeere neende Yesu 
Omunasareeti.” 

72Petero haandi yekaana niyechuba ati, “Omuundu oyo, ese haba 
simumanyireho daawe.” 

73Ebiha bidiidi nibyabitao, abali nibeemere ao, beecha eyiri Petero mani 
baamuboolera bati, “Mubwadyeeri bweene, ewe oli mulala hu baandu bae, 
olwohuba engeri yoolomalomeramo yihubuula sa.” 

74Haandi Petero yachaaka ohwekaana niyechuba ati, “Omusaacha oyo ese 
mukoterweho.” Abweene ao, edaaywa niyiholyooha. 

75Mani Petero yeechulisa bulai bweene bi Yesu yaboola ati, “Edaaywa niyisisiiri 
ohuholyooha, onaabe wundekaanire amahabi kadatu.” Mani yaatula erwaanyi 
yaalira muno. 

Matayo 27 

Bayira Yesu ewa Pilato 
(Mrk 15:1; Luk 23:1,2; Yow 18:28-32) 

1Nibwahya mu maherebeende, Abalaamisi bahuluundu boosi, neende 
Abeemeresi b'abaandu beehala bawuliirisania engira y'ohwiita Yesu; 

2mani baamuboya baachia baamudiisa Pilato owali Gafana esiha esyo. 

Ohufwa hwa Yuda 
(Biho 1:18-19) 

3 Nae Yuda omuhobi, niyabona ati bamalire ohuheengera Yesu omusaango 
kw'ohufwa, yefunaka mani yaakobosera abahuluundu b'Abalaamisi neende 
Abeemirisi b'abaandu, eseende ch'efeesa, ebituundu amahumi kadatu, mani 
n'aboola ati, 

4“Holere esyonoono mu huhoba amabaanga kataaliho omusaango.” Nabo 
baboola bati, “Ebyo nibyo siina hweefwe? Ebyo byao omweene!” 

5Mani Yuda yaasukuna aasi ebituundu by'efeesa mu Nyuumba ya Nasaae, mani 
yawaawo yaachia yeemika. 

6Nae abahuluundu b'Abalaamisi, babukula ebituundu by'efeesa ebyo, mani 
baaboola bati, “Sisihoyerwa ohuta eseende chino mu sibiihiro syomu Nyuumba 
ya Nasaae, olwohuba seende ch'amabaanga nicho.” 

7Beecha bawuliirisania, mani baachikulamo eloba hu muloongi w'endamu, 
ely'ohusiihaangamo Abateende. 

8Sakira eloba elyo balilaanga eloba ly'amabaanga ohwoola enyaanga yino. 

9 Mani, bi munabbi Yeremia yaboola byoolerera biti, “Mani babukula ebituundu 
by'efeesa amahumi kadatu, obukusi bu baana Baisiraeli baandi bamutaaho, 

10mani baacheehoonyera ohukula eloba ly'omuloongi w'endamu koti 
Omwaami luyaandagira.” 

Pilato ateeba Yesu ebiteebo 
(Mrk 15:2-5; Luk 23:3-5; Yow 18:33-38) 

11Abweene ao, Yesu yeema mu moni wa gafana; mani gafana yaamuteeba ati, 
“Niiwe omutuki w'Abayudaaya, kose?” Yesu yamukobolamo ati, “Omweene 
niiwe owahaboola otyo.” 

12Nae Abalaamisi bahuluundu neende Abeemeresi b'abaandu nibali 
bamwaayirisa, siyabakobolamo esiindu syoosi. 

13Mani Pilato yamuboolera ati, “Ewe haba sowuliraho koti bahwayirisa mu 
biindu biingi bino biti?” 

14Nae Yesu siyakobolamo emboosi yoosi kata hu musaango mulala; sino 
syawukia gafana muno. 

Yesu aheengerwa omusaango kw'ohufwa 
(Mrk 15:6-15; Luk 23) 

15Hu buli sidyaalo sya Paasaka, yalichiingiwo emiduunga kya gafana 
ohubalehuliraangaho omuboye mulala, yi baandu baba nibasabire. 

16Mani mu biha ebyo, bali noomuboye mubi muno olaangwa Bbarabba.  

17Mani nibaba nibebuusire, Pilato yabateeba ati, “Mudaha mbalehuulire wiina 
mweene? Bbarabba, Ebyandiiko bihuluundu bihale biindi bisoma biti, Yesu 
Bbarabba kose Yesu olaangwa Kristo?” 

18Olwohuba yali amanyire ati embaliha yaabwe niyo eyakera bamudiisa Yesu. 

19Haandi Pilato niyali yehaale hu sisaala sy'ohuheengeraho emisaango, 
omuhasi wae yeecha yaamutumira emboosi ati, “Otaholaho esiindu syoosi hu 
muundu otaliho obubi oyo, olwohuba mbeere neende obunyaahani buungi mu 
silooto musiro sy'olwaleero.” 

20Nae Abalaamisi bahuluundu neende Abeemeresi b'abaandu bawooya 
esidiiyiha sy'abaandu basabe Pilato abalehuulire Bbarabba, nae Yesu 
anyaasibwe. 

21Pilato yababoolera ati, “Wiina mweene hu bano boombi yimudaha 
mbalehuulire?” Mani bakobolamo bati, “Bbarabba.” 

22Pilato yabateeba ati, “Nae Yesu olaangwa Kristo, muhole endye?” Boosi 
baboola bati, “Leha abaambwe.” 

23Nae Pilato n'abateeba ati, “Aholere sibi siina?” Nae bemeeda ohuwaasira 
aakulu nibaboola bati, “Leha abaambwe.” 

24 Mani Pilato niyabona ati sibimuhoonya ohuchiiririra neende ebiteebo, 
olwohuba abaandu bali bemeeda sa ohusasakala, yabukula amaachi, yesaaba 
amahono, abaandu boosi nibabona n'aboola ati, “Mbulaho omusaango kwoosi 
hu hutula hw'omuundu wuno; Ebyandiiko bihuluundu biindi bisoma biti, 
amabaanga moolerefu oba amabaanga k'omuundu mwoolerefu wuno abeene 
mubone esy'ohuhola.” 

25Nae abaandu boosi bakobolamo bati, “Leha amabaanga kae kabe hweefwe 
neende hu baana beefwe!” 

26Mani Pilato yamala yaabalehulira Bbarabba. Nae nibamala ohunaala Yesu 
ehoba, yabadiisa Yesu bachie bamubaambe. 

Abasikaari bahoomolera Yesu 
(Mrk 15:16-20; Yow 19:2,3) 

27Mani Abasikaari ba gafana bayira Yesu mu dooho lya Pilato elilaangwa 
“Praetoriumu”, mani eye lyoosi lyeecha lyamwebodoohania. 

28Mani baamufwaalula engubo chae, baamufwaasa ekaanju lyapapo. 

29Mani nibasiinga engata y'amawa nibamufwaasa hu mutwe koti ekofia 
y'obutuki, mani nibamudiisa omukwaajo mu muhono kwae muluungi. Mani 

nibasigama mu moni wae, nibamumooholera nibaboola bati “Yiindira, ewe 
omutuki w'Abayudaaya!” 

30Mani bamufuuchaho amate, haandi baabukula ekada bamuhuyira hu mutwe. 

31Nibamala ohumuhomoola batyo, baamufwaalulamo ekaanju, baamufwaasa 
engubo chae cheene, mani baamutusa erwaanyi ohumubaamba. 

Yesu abaambwa hu musalabba 
(Mrk 15:21-32; Luk 23:26-43; Yow 19:17-27) 

32Nibali nibatula erwaanyi, babukaanana neende omusaacha otula Sireeni 
olaangwa Simooni. Mani baamuyiika ohwedwiiha omusalabba kwa Yesu. 

33Nae niboola abuundu alaangwa ati, “Gologoota” (amahuluundu kasyo mbwe, 
abuundu w'ebyangaanga), 

34baberesa Yesu efiini yi basaasiremo ekaha; nae ni yayihoombaho, yahaya 
ohuying'wa. 

35 Nae nibamala ohumubaamba, bakabana engubo chae nibachubbira eha; 

36mani beehala ao ohumuliinda. 

37Nae aakulu w'omutwe kwae nibataao omusaango kumufwaambya nikusoma 
kuti, “Wuno niye Yesu, Omutuki w'Abayudaaya.” 

38Abweene ao baba babaambiireo abeebi baandi babiri alala neende Yesu, 
mulala hu muhono muluungi kwa Yesu nae owuundi hu muhono mukaada. 

39 Mani abaandu ni babitiraangao bayuuyaanga sa emitwe 

40nibaboola bati, “Ewe owali onyala ohulikula enyuumba ya Nasaae haandi 
wayoombaha mu ndaalo chidatu, weewonieho omweene! Nooli Omwaana wa 
Nasaae, bulaanu yiha otuleho hu musalabba okwo hubone.” 

41Mu ngeri nasilala eyo niyo yi Balaamisi bahuluundu, neende Abeekesa 
b'Amalako alala neende Abeemirisi b'abaandu, bamuhomoolaanga, nibaboola 
bati, 

42“Oyo yawonia abaandi, nae omweene haba saanyala ohweewonia. Oyo niye 
Omutuki w'Abaisiraeli; leha yeeheho hu Musalabba mani humufukiiriremo. 

43Yeesika mu Nasaae, leha bulaanu Nasaae amuwonie naaba naamudaha; 
olwohuba yaboola ati, ‘Niise Omwaana wa Nasaae.’ ” 

44Haandi abeebi baba nibabaambirwe alala nae bosi bamuhomoolera mu ngeri 
nasilala eyo. 

Ohufwa hwa Yesu 
(Mrk 15:33-41; Luk 23:44-49; Yow 19:28-30) 

45Bulaanu ohutula esaa chisaasaba, esiirima syadiira esyaalo syoosi ohwoola 
esaa chitaanu-na-chine. 

46Mani aambi w'esaa chitaanu-na-chine, Yesu yalira neende ekono ly'aakulu ati, 
“Eli, Eli, lema sabaki-tani?” Amahuluundu keene mbwe, “Nasaae waange, 
Nasaae waange, lwasiina wunjwaang'ire?” 

47Nae abaandi hu baandu bali beemere ao nibawulira esyo, baboola bati, 
“Omuundu wuno nga mbao ali ohulaanga Elija.” 

48Mulala hu baandu abo, yeeruha bwaangu yabukula esyaangu, yaasiiniha mu 
fiini yahaliha, yaasita hu kada, mani yaamuberesa ati ang'we. 

49Nae abaandi baboola bati, “Muliinde huboneho Elija naneeche yaamuwonia.” 
Ebyandiiko bihuluundu bihale biindi biingisaangamo biti, Haandi omuundu 
wuundi yabukula efumo yaamufumita mu mbafu, mani amaachi alala neende 
amabaanga byeediha 

50Nae Yesu yalirira mu kono ly'aakulu ehabi liindi, mani yaakwisa omwooyo. 

51 Nae bone, epasya yomu Nyuumba ya Nasaae, yataanduhamo akati, ohutula 
aakulu ohwoolera elalira aasi; mani esyaalo syaateengereha, enyaanda 
chaadihana; 

52ebiriindwa byosi byeekuha, haandi emibiri ky'abaandu ba Nasaae baangi 
abali nibafwa baalamuha. 

53Nae nibatula mu ng'ani Yesu naamalire ohusyuuha mu bafu, bachia mu siko 
syoolerefu, mani baabonehera abaandu baandi. 

54Nae omusikaari muhunuufu alala neende abo ba yali nabo nibaliindire Yesu, 
nibabona ohuteengereha hw'esyaalo, neende ebyo byoosi ebyeeholeha, batya 
muno baaboola bati, “Mubwadyeeri bweene, wuno abeere Omwaana wa 
Nasaae!” 

55Ao wosi waliwo abahasi baangi, nibeemere nibewuunjiraanga eyale. Bano 
nibo abali baloondere hu Yesu ohutula Galilaaya nibamuhalaabaniraanga; 

56mwaabo mwalimo Maria Magidalena, neende Maria ng'ina Yakobbo neende 
Yosefu, neende ng'ina baana ba Sebbedaayo. 

Ohusiihwa hwa Yesu 
(Mrk 15:42-47; Luk 23:50-56; Yow 19:38-42) 

57Mani obwiire nibweera, omusaacha muyiinda otula Arimatea olaangwa 
Yosefu yoola; wuno yesi yali omweeki wa Yesu. 

58Yosefu yachia eyiri Pilato yaamusaba omubiri kwa Yesu. Mani Pilato yaalagira 
ati, bamubeerese omubiri kwa Yesu. 

59Yosefu yabukula omubiri okwo, yaakuboya mu suuka lafu, 

60mani yaakuta mu ng'ani yae njaaha, yi bali babaachire mu lwaanda; mani 
yaasindikisa okukina kuhoongo yakwiikalira hu ng'ani, yaamala yaawaawo. 

61Maria Magidalena, neende Maria wuundi, bali baliwo nibehaale aasi 
nibewuunjire esiriindwa. 

Ohuliinda esiriindwa 

62Nibwahya, oludaalo luloondaho hulw'ohwetekehera, Abalaamisi bahuluundu 
neende Abafarisaayo bebuusira eyiri Pilato, 

63mani baaboola bati, Omwaami, efwe hwiichulisa koti omubacha oyo yaboola 
n'asisiiri omulamu ati, Oluunyuma lw'endaalo chidatu, njia ohusyuuha haandi. 

64Sakira lagira baliinde esiriindwa bulai ohwoola hu ludaalo lwohudatu, ataali 
ao, abeeki bae banyala ohuchia bamwiibamo, mani biamala baboolera abaandu 
bati, “Asyuuhire mu bafu, mani obubacha bumaliirihayo buchia ohuba obubi 
muno ohuhiraho obwataangira.” 

65Pilato yababoolera ati, “Eng'we muli neende Abasikaari muyire omusikaari 
mulala aliinde; muchie mubone muti esiriindwa basiliinda bulai muno koti lu 
munyala.” 

66Mani bachia bawomera bulai ekina lyali hu siriindwa, bataao omusikaari, 
babona bati buli siindu siri bulai bweene. 

Matayo 28 

Ohusyuuha hwa Yesu 
(Mrk 16:1-10; Luk 24:1-12; Yow 20:1-10) 

1Bulaanu, oludaalo lwa Sabbaato niluweere, mu maherebeende kahyeesa 
oludaalo lutaangira mu juma, Maria Magidalena neende Maria wuundi, bachia 
ohubona esiriindwa. 

2Abweene ao, esyaalo syateengereha muno, olwohuba malaika w'Omwaami 
yeha ohutula Muukulu, mani yeecha yaasindikisa ekina, yaalitusa hu 
mulyaango kw'esiriindwa yaliihalaho. 

3Efwaani yae yali koti olumesu, haandi engubo chae chali endafu koti amakina 
k'efula. 

4Abaliindi nibamubona, batya muno, bateengereha, mani baaba koti abafwiire. 

5Nae malaika yaboolera abahasi abo ati, “Mutatya daawe; olwohuba manyire 
endi muli ohukoonya Yesu yibabaamba. 

6Haba saali ano; amalire ohusyuuha koti lu yaboola. Mwiiche mubone. 
Ebyandiiko bihuluundu bihale biindi bisoma biti, Omwaami yali yeyaliise. 



1958 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Mani muchie bwaangu muboolere abeeki bae muti, amalire ohusyuuha mu 
bafu, ngula abataangiriiremo ohuchia Galilaaya; eyo niyo yi muchia 
ohumubonera. Mbao malire ohubaboolera.” 

8Mani batula maangu muno hu siriindwa obuti nibubadiirire alala neende 
esangaalo, beeruha bachia baboolera abeeki bae. 

9Nae bone, Yesu yeecha yabukanana nabo mani yaboola ati, “Ehabi chibe 
naang'we!” Mani basuda yaali bamudiira hu makulu, baamala bamwiinamira. 

10Nae Yesu yababoolera ati, “Mutatya daawe; muchie muboolere abaloondi 
baange bachie Galilaaya, mani eyo niyo yibachia ohumbonera.” 

Obuloli bwa baliindi b'esiriindwa 

11Mani abahasi abo nibali basiichichaanga, bone, Abasikaari baandi hu bali 
baliindire esiriindwa, bachia mu siko, baboolera Abalaamisi bahuluundu buli 
siindu syoosi esyali syeholehe. 

12Nae Abalaamisi bahuluundu abo nibamala ohwebuusa alala neende 
Abeemirisi b'abaandu, beecha bafukiirisania ohuberesa Abasikaari abo 
eseende nyiingi muno, 

13mani nibababoolera bati, “Muboolere abaandu muti, ‘Abeeki bae beechere 
esiro beeba omubiri kwae efwe nihukona.’ 

14Nae gafana n'awulira bino, efwe huchia ohumwomiisa, mani hubone huti 
eng'we simukwa mu budinyu bwoosi.” 

15Abaliindi abo babukula eseende echo, baahola koti lu bababoola; mani ebyo 
nibyo bi Bayudaaya basiloonderera n'olwaleero. 

Yesu abonehera abeeki bae 
(Mrk 16:14-18; Luk 24:36-49; Yow 20:19-23; Biho 1:6-8) 

16 Abeeki ehumi-na-mulala bachia Galilaaya hu lugulu lu Yesu yali atekehe 
ohubukaananirayo nabo. 

17Mani nibamubona, bakwa aasi bamwiinamira; nae abaandi bali basisiiri 
neende ohukana-kana. 

18Nae Yesu yababoolera ati, “Bamalire ohuumberesa obunyala bwoosi 
Muukulu neende hu syaalo. 

19Sakira muchie muhole abaandu b'ebyaalo byoosi babe abeeki baange; 
mubabatiise mu liita lya Seefwe, neende elya Mwaana, neende elya Mwooyo 
Mwoolerefu. 

20Mubeekese ohuloonda amalako koosi ka ndababeresa, haandi mumanye 
muti, ndi naang'we endaalo choosi ohwoola hu njakamo y'esyaalo.” 

Mariko 

Mariko 1 

Ohuyaala hwa Yowaana Omubatiisi 
(Mat 3:1-12; Luk 3:1-18; Yow 1:19-28) 

1Chino nicho Emboosi Ndai chilomaloma hu Yesu Kristo, Omwaana wa Nasaae.  

2 Koti lu Yisaaya yaandiika ati:  “Bone, mbao nduma wamwaanda waange 
ahutaangirire mu moni wao ahutereseere engira. 

3 Ekono ly'omuundu liri ohuwulirihanira mu siparara niliboola liti: 
Mutereesere Omwaami engira; Mukolole emihoosi chae.” 

4Ao niwo yi Yowaana Omubatiisi yabonehera  mu siparara, n'ayaala hu 
ohubatiisibwa hw'ohweyolobya hu baandu banyale ohuleherwa ebyonoono 
byaabwe. Yowaana yabatisaanga abaandu naabeekesa ati, “Mweyolobye, 
mubatiiswe Nasaae abalehere ebyonoono byeeng'we.” 

5Abaandu abaangi batula mu syaalo syoosi esya Yudea neende mu Yerusalemu 
mwoosi, bachia eyiri Yowaana, beeyolobya ebyonoono byaabwe, mani 
yaababatiisa mu mwaalo kwa Yorodaani. 

6Yowaana yefwalaanga engubo ch'obwooya bw'engamia, haandi yeboyaanga 
oluhoba lw'eseero mu sibuno, nae ebyohulya byae byalichiingi esike neende 
obuuhi bwomu siino. 

7Yowaana yayalaanga n'aboola ati, “Enyuma waange yiliwo owunoondaho, oyo 
niye owuhirira elalira oluyaali, yi tahoyera ohwiinama aasi ndaaboolola eesya 
ch'ebiraato byae. 

8Ese mbabatiisa neende amaachi; nae oyo achia ohubabatiisa neende Mwooyo 
Mwoolerefu.” 

Ohubatiisibwa neende ohuteemwa hwa Yesu 
(Mat 3:13—4:11; Luk 3:21-22; 4:1-13) 

9Olwoola, Yesu yatula Nasareeti mu syaalo sya Galilaaya, yaachia hu mwaalo 
kwa Yorodaani eyiri Yowaana amubatiisi. 

10Nae Yesu niyatula sa ati mu maachi, yabona Ekulu nilikuuhe, mani Mwooyo 
wa Nasaae yaamwiihaho nafwaanana koti eguugu. 

11Ekono lyatula Muukulu niliboola liti, “Niiwe Omwaana waange muheerwa 
muno;  niiwe ohiramo ohusaangaasa.” 

12Abweene-na-bweene ao mani Mwooyo wa Nasaae yamwiimirira yaamuyira 
mu siparara. 

13Yaba mu siparara eyo ohumala endaalo amahumi kane, Sitaani naali 
ohumuteema. Yamenyaanga neende esolo chomu siino; nae bamalaika ba 
Nasaae nibamuhalaabanira. 

Yesu alaanga abasaacha banaabi bane 
(Mat 4:12-22; Luk 4:14-15; 5:1-11) 

14Bulaanu, nibamalire ohudiira Yowaana, Yesu yeecha mu Galilaaya yachaaka 
ohuyaala Emboosi Ndai cha Nasaae, 

15n'aboola ati, “Ebiha byoolere, haandi Obwaami bwa Nasaae buli aambi; 
mwefunake, mufukiirire Emboosi Ndai cha Nasaae.” 

16Yesu niyali n'akeenda hu lwaasi lw'enyaanja ya Galilaaya, yabona Simooni 
neende Anderea mwaanaag'ina nibali ohusukuna enjero mu nyaanja; 
olwohuba bali abanaabi. 

17Yesu mani yababoolera ati, “Munoonde, njia ohubahola mube abanaabi 
b'abaandu.” 

18Mani abweene-na-bweene ao, baleha enjero chaabwe baamuloonda. 

19Haandi niyemeedaho mu moni budiidi, yabona Yakobbo neende Yowaana 
abaana ba Sebbedaayo, nibali mu lyaato lyaabwe niboonga enjero. 

20Mani abweene-na-bweene ao Yesu yabalaanga; baleha Sebbedaayo saabwe 
mu lyaato naali alala neende abahosi ba bali nabo, baaloonda Yesu. 

Omusaacha oliho esihyeeno 
(Luk 4:31-37) 

21Yesu alala neende abeeki bae abo bachia mu Kaperanaumu; nae olwa 
Sabbaato nilwoola, yachia yeengira mu Sinagoogi yaachaakiraniramo 
ohweekesa. 

22Nae abaandu, besiinduhira muno enjekesa yae, olwohuba haba siyali koti eya 
abeekesa b'Amalako; nae yeekesa koti omuundu oli neende obunyala. 

23Nae abweene ao, omusaacha waliho esihyeeno yeengira mu Sinagoogi mani 
yahuuma n'aboola ati, 

24“Ewe Yesu wa Nasareeti, onaatuhole otye? Wiichire ohutusihirisa? 
Huhumanyire, niiwe Omwoolerefu mweene wa Nasaae.” 

25Nae Yesu yasihabuhira n'aboola ati, “Nyita chi, haandi omutulemo bwaangu!” 

26Esihyeeno esyo syasusuucha omusaacha oyo muno, syaayulira aakulu, 
syaamala syaamutulamo. 

27Mani abaandu boosi bawuka muno, bachaaka ohuteebana abeene-na-beene 
nibaboola bati, “Sino nasyo nisi? Yino njekesa ngeni! Wuno ali neende 
obunyala, alagira sa ebihyeeno, nibimuwulira.” 

28Abweene ao, efuma ya Yesu niyeemao niyisalaana mu syaalo sya Galilaaya 
syoosi. 

Yesu awonia abaandu abaangi muno 
(Mat 8:14-17; Luk 4:38-41) 

29Abweene ao Yesu  yatula mu Sinagoogi yaachia neende Yakobbo neende 
Yowaana beengira mu daala lyaabwe Simooni neende Anderea. 

30Bulaanu, masaalang'ene Simooni yali akonere mu buliri n'alwaala omusuuja, 
mani Yesu niyeengira mu nyuumba sa ati, bamuboolera ebidiira hu muhasi oyo. 

31Yesu yamudiira omuhono, yaamusiingisa. Omusuuja kwamwaamuuhaho, 
mani yaatulaniramo ohubahalaabanira koti lu bihoyere. 

32Engoloobe yene eyo, elyuuba nilyahakwa, bachaaka ohumuleeteraanga 
abalwaae ba buli mbya kata neende abo abaliho emisaambwa. 

33Mani abaandu b'esiko esyo syoosi beebuusira alala mu mulyaango 
kw'enyuumba eyo. 

34Yesu yawonia abalwaae ba buli mbya, haandi yeerusa emisaambwa emiingi. 
Siyakanyaanga emisaambwa ekyo kilomaloma esiindu syoosi, olwohuba kyali 
kyamumanya. 

Yesu ayaala naali mu Galilaaya 
(Luk 4:42-44) 

35Nae nibwahya, mu mabwiibwi, Yesu yasiingira yaatula mu nyuumba omwo, 
yaachia abuundu abula abaandu, mani yaaba eyo yeeng'ene naalaama. 

36Nae Simooni neende abaasye batula erwaanyi, baachaaka ohumukoonya, 

37mani nibamwaakaana, bamuboolera bati, “Buli muundu yeesi ali 
ohuhukoonya sa.” 

38Nae yababoolera ati, “Mulehe huchie mu biko bitusibiraane, nyale 
ohuyaaliramo mwosi; olwohuba esyo nisyo esyandeeta.” 

39Yachia mu Galilaaya mwoosi, n'ayaalira mu Sinagoogi chaabwe haandi 
niyeerusa mu baandu emisaambwa. 

Yesu awonia omusaacha w'amakere 
(Mat 8:1-4; Luk 5:12-16) 

40Olwoola, omusaacha wali n'alwaala obulwaae bw'ebigeenge yeecha eyiri 
Yesu ohumwekweeda; yaasigama aasi yaamuboolera ati, “Niweenya, onyala 
ohuumonia.” 

41Esisa siingi muno syadiira Yesu, yakolola omuhono kwae yadiira hu 
musaacha oyo, n'amuboolera ati, “Ese nyenya, mani wona.” 

42Ebiha byeene ebyo, obulwaae bw'ebigeenge bwamutulaho, yaawona. 

43Nae Yesu yamulagira muno, yamala yamuseebula yawaao bwaangu, 

44haandi yamuboolera ati, “Bona oti sobooleraho omuundu yeesi esiindu syosi; 
nae chia weyekese eyiri omulaamisi, omale oyaane esiyaanwa si Musa yalagira 
esyeekesa siti owonere obulwaae bw'ebigeenge, sino sibe esilolero eyiri 
abaandu.”  

45Nae omusaacha oyo yatula yaachaaka ohusalaania efuma eyo buli abuundu. 
Sino syakayira Yesu  ohwiingira mu siko syosi alafu, nae yabeechaanga 
erwaanyi mu ngoongo; mani eyo niyo yi baandu beechaanga yaali nibatula mu 
buli situundu. 

Mariko 2 

Yesu awonia omusaacha wali niyadataala 
(Mat 9:1-8; Luk 5:17-26) 

1Luunyuma lw'endaalo ndiidi, Yesu yakobola Kaperanaumu mani efuma yae 
yaawulirihana yiti akaluuhe ewaabwe. 

2Abaandu abaangi bebuusa beechula ohwoolera elalira hu mulyaango, 
yaabulao obweyaango bwosi-bwoosi obudoong'ere. Yesu yali naali 
ohubayaaliraanga Emboosi Ndai ya Nasaae. 

3Ao niwo yi basaacha bane boolera nibakiingire hu buliri omusaacha 
wadataala, nibamuleetera. 

4Nae nibabona bati sibanyala hwoola eyiri Yesu hulw'esidiiyiha sihoongo, 
baniina hu sirama sy'enyuumba, basiikulamo esidomo, mani baabisiramo 
omulwaae oyo, yoola eyiri Yesu. 

5Nae Yesu niyabona efukiirira yaabwe, yaboolera omulwaae oyo ati, “Mwaana 
waange, ebyonoono byao bihuleheerwe.” 

6Nae abeekesa b'Amalako baandi abali nibehaale ao nibawulira batyo, 
bachaaka ohweteeba abeene-na-beene mu myooyo kyaabwe bati, 

7“Lwasiina omusaacha wuno alomaloma ati? Huno hufwoola Nasaae! Nasaae 
yeeng'ene niye onyala ohulehera ebyonoono!” 

8Nae abweene ao, Yesu niyamanya mu mwooyo kwae ati abo bali ohweteebana 
abeene-na-beene, yababoolera ati, “Lwasiina muli ohweteebanaanga mu 
myooyo kyeeng'we mutyo? 

9Siina syeene esihira obwaangu, ohuboolera omudataafu oti, ‘Ebyonoono byao 
bihuleheerwemo,’ kose, ohuboola oti, ‘Siingira, obukule obuliri bwao, 
okeende’? 

10Nae muhubeekesa ati, Omwaana w'Omuundu ali neende obunyala hu syaalo 
obw'ohulehera ebyonoono,” yaboolera omudataafu oyo ati, 

11“Huboolera endi, siingira, obukule obuliri bwao, ochie engo!” 

12Yasiingira yabukula bwaangu obuliri bwae, yaalaala yeweerao abaandu boosi 
nibamubona. Boosi bawuka muno, baafumia Nasaae nibaboola bati, 
“Sihubonaangaho esiindu sifwaana siti!” 

Yesu alaanga Leefi 
(Mat 9:9-13; Luk 5:27-32) 

13Yesu yatula ao haandi yaachia hu lwaasi lw'enyaanja. Niyali eyo, esidiiyiha 
sy'abaandu syoosi haandi syeecha syaamwebuusaho mani yachaaka 
ohubeekesa. 

14Niyali haandi n'akeenda, yabona omutoosa w'omusolo, olaangwa ati Leefi, 
omwaana wa Alifaayo, niyehaale mu nyuumba yisoloserwaangamo omusolo, 
mani yaamuboolera ati, “Noonde.” Yasiingira yaamuloonda. 

15Nae Yesu niyali naalya mu nyuumba ya Leefi, abatoosa b'omusolo abaangi 
neende abonooni beecha beehala baaliira alala nae neende abeeki bae; 
olwohuba abatoosa b'omusolo alala neende abonooni abali nibamuloondere 
bali abaangi muno. 

16Nae abeekesa b'Amalako, neende  b'Abafarisaayo, nibabona bati Yesu ali 
ohuliira alala neende abonooni neende abatoosa b'omusolo, bateeba abeeki 
bae bati, “Lwasiina oyo alya  neende abatoosa b'omusolo alala neende 
abonooni?” 

17Nae Yesu niyawulira esyo, yababoolera ati, “Abalamu haba sinibo abeenya 
omulesi, ohutusaho abalwaae; Ese haba sindeecha ohulaanga aboolerefu, nae 
ndeecha ohulaanga abahola-mbi.” 

Esiteebo sidiira hu husiiba 
(Mat 9:14-17; Luk 5:33-39) 

18Olwoola, abeeki ba Yowaana alala neende Abafarisaayo nibali nibasiiba, 
abaandu baandi beecha eyiri Yesu bamuteeba bati, “Lwasiina abeeki ba 
Yowaana neende abeeki b'Abafarisaayo basiiba, nae abeeki bao haba 
sibasiiba?” 

19Nae Yesu yababoolera ati, “Mani sinyaliha abakeni bo hubweeya ohuhaya 
ohulya, omusaacha mweene bweeya n'asisiiri nabo? Ngaandi haba! Omusaacha 
mweene bweeya n'asisiiri nabo, haba sibanyala ohusiiba. 

20Nae ebiha byahoole, omweeya musaacha abatusibweho, olwo nilwo 
lubahasiibe. 

21Abulao omuundu yeesi onabiraanga esiraka siyaaha hu ngubo ngofu; 
olwohuba naahola atyo, esiraka siyaaha esyo siba sichia ohwehuuna sitaandule 
engubo ngofu eyo, mani obutaanduhe obwo buhoongoye buhireho obwaliwo. 

22Haandi abulao omuundu yeesi ochuhaanga efiini njaaha mu sikiingiro 
sy'eseero sikofu; olwohuba naahola atyo, efiini njaaha eyo yiba yicha ohwaata 
eseero elyo; mani efiini yinyaasihe alala neende eseero lyeene; nae efiini njaaha 
yihoyera eseero eyaaha.”  

Esiteebo sidiira hu Sabbaato 
(Mat 12:1-8; Luk 6:1-5) 

23 Yesu niyali n'akeenda n'abitira mu mikuunda ky'emere hu ludaalo lwa 
Sabbaato luundi, abeeki bae bachaaka ohusisimula nibaakula emitwe 
ky'emere. 

24Nae Abafarisaayo bamuboolera bati, “Bonaho, lwasiina abo bali ohuhola 
esiindu sitafukiirirwa ohuholwa hu ludaalo lwa Sabbaato?” 

25Nae Yesu yababoolera ati, “Eng'we musisiiri ohusomaho si Daudi yahola, 
naahayirwe haandi enjala niyimuluma, alala neende abo ba yali nabo: 

26  koti lu yachia yeengira mu Nyuumba ya Nasaae, Abbiataari naali omulaamisi 
muhuluundu, mani yaalya emigaati kyali kibereeswe Nasaae, ekitafukiirirwa 
ohuliibwa neende omuundu yeesi ohutusaho abalaamisi boong'ene, haandi 
yabukula yaakabaho abo ba yali nabo?” 

27Yababoolera ati, “Sabbaato yateebwao hulw'omuundu, nae omuundu haba 
saaliwo hulwa Sabbaato; 

28Mani sakira, Omwaana w'Omuundu ali Omwaami wa Sabbaato yosi.” 

Mariko 3 

Omusaacha w'omuhono kwafwa 
(Mat 12:9-14; Luk 6:6-11) 

1Yesu haandi yeengira mu Sinagoogi, yakaanamo omusaacha wali neende 
omuhono kwafwa. 

2Nae abaandu baandi bachaaka ohumweehaliirisa babone nanamuwonia hu 
ludaalo lwa Sabbaato nibakiiya ohumutaaho omusaango mbwe muholi 
w'ebiindu bitadahibwa. 

3Nae Yesu yaboolera omusaacha w'omuhono kwafwa oyo ati, “Yicha ano.” 

4Yesu yateeba abaandu abo ati, “Sihoyera ohuhola esiindu silai hu ludaalo lwa 
Sabbaato, kose esyonoono, ohuwonia obulamu, hu ludaalo lwa Sabbaato, kose 
ohwiita?” Nae boosi bawuleera sa. 

5Nae Yesu yanyoolera mani yaabatingaala neende etima, olwohuba emyooyo 
kyaabwe kyali emyoomeranu, mani yaboobera omusaacha oyo ati, “Kolola 
omuhono kwao okwo.” Omusaacha oyo yakukolola, kwaaonerao elalira. 

6Nae Abafarisaayo nibabona batyo, basiingira batula erwaanyi, mani 
batulaniramo ohuwuliirisania neende abaandu b'omukaanda kwa Herode, koti 
lu banyala ohumusihirisa. 

Esidiiyiha syali hu lwaasi lw'enyaanja 

7Yesu alala neende abeeki bae beetulira ao baachia hu lwaasi lw'enyaanja. Mani 
esidiiyiha sy'abaandu sihoongo muno ohutula Galilaaya syaabaloondaho, alala 
neende abaandi ohutula Yudea, 

8Yerusalemu, Yidumea neende ohutula eyale ohubita engereha wa Yorodaani, 
neende ohutula aambi wa Tiiro neende Sidoni. Haandi esidiiyiha siindi 
sihoongo ohweema hu fuma y'ebiindu bi Yesu yali n'ahola. 

9Sakira, Yesu yaboolera abeeki bae bamutekehere elyaato esidiiyiha 
sy'abaandu sitamwoolaho syaamudiiya. 

10Olwohuba yali amalire ohuwonia abaandu abaangi, nae abaandu bali neende 
amalwaae kataali nasilala bali nibeyiindikania nibadaha bati bamudiireho sa. 

11Mani buli lu bihyeeno byamubonaanga, byakwiichaanga aasi mu makulu kae 
nibilira biti, “Niiwe Omwaana wa Nasaae.” 

12Nae Yesu yabilagiraanga muno bitakera yaamanyihana bwaangu. 

Yesu adoola abatume bae ehumi-na-babiri 
(Mat 10:1-4; Luk 6:12-16) 

13Abweene ao, Yesu yachia hu lugulu, mani yaalaanga abo ba yali naadaha; 
beecha yali. 

14Yalobolamo ehumi-na-babiri,  babecheenge nae, haandi banyale 
ohutumwaangwa nibachia ohuyaala, 

15haandi neende ohuba neende obunyala bw'ohwiirusa emisaambwa.  

16Mani yadoola ehumi-na-babiri: Simooni oyo yi yalaanga Petero; 

17Yakobbo omwaana wa Sebbedaayo neende Yowaana mwanaang'ina 
Yakobbo, oyo yi yalaanga Bboanagesi, esyeekesa siti, abaana b'ohwaaduluhana 
ng'ekulu; 

18Anderea, Filipo, Bbatolomeo, Matayo, Tomasi, Yakobbo omwaana wa 
Alifaayo, Tadeo, Simooni Omukanani, 

19neende Yuda Yisikarioti, owamulyaamo olukwe. 

Yesu neende Bbelisebbuuli 
(Mat 12:22-32; Luk 11:14-23; 12:10) 

20Yesu yakobola engo. Nae haandi esidiiyiha sihoongo esy'abaandu syebuusira 
yaali, mani syaabakayira kata ohulya. 

21Nae abaluyia bae nibawulira batyo, basiingira baachia ohumudiira, olwohuba 
abaandu baandi bali baboola bati, “Abiiyire omutwe.” 

22Nae abeekesa b'Amalako abatula Yerusalemu baboola bati, “Nguyo aliho 
omusaambwa kulaangwa, Bbelisebbuuli, haandi yeerusa emisaambwa neende 
obunyala bwa Bbelisebbuuli omuhuluundu w'emisaambwa.” 

23Yesu yabalaanga beecha yali, mani n'achaaka ohubakaadira engaado ati, 
“Sitaani anyala atye ohwiirusa Sitaani waasye? 

24Obutuki nibukabuhanamo bwachaaka ohulwaana obweene-hu-bweene, 
obutuki obwo haba sibunyala bwaayiindira. 

25Haandi enyuumba yoosi niyikabuhanamo yachaaka ohulwaanakana eyeene-
hu-yeene, enyuumba eyo haba siyinyala ohuyiindira. 

26Nae nikali mbwe Sitaani bulaanu niye ochaakire ohwelwaania omweene, 
mbao mani edaala lyae likabuhaanemo, mani haba silinyala ohuyiindira, mbao 
lyoolere ohusihirira. 

27Nae abulao omuundu onyala yaafunaka mani yeengira mu nyuumba 
y'omuundu w'amaani, yaayaaya ebiindu byae, n'atataangire ohumuboya, hu 
yaanyala ohuyaaya enyuumba yae bulai. 

28“Mbaboolera obwadyeeri endi, abaandu bachia ohuleherwa ebyonoono 
byaabwe byoosi, alala neende ebyo byoosi bi balomaloma ebifwoola Nasaae; 

29nae oyo yeesi olomaloma ebifwoola Mwooyo Mwoolerefu, haba saacha 
huleherwa olwohuba aba aholere esyonoono sitawa” 

30olwohuba abaandu bali baboolere bati, “Yesu aliho esihyeeno.” 

Ng'ina Yesu neende bamwaanang'ina 

31Ng'ina Yesu neende bamwanaang'ina bamala beecha. Nae nibali 
nibasyeemere erwaanyi, batumira Yesu emboosi, nibamulaanga bati yeeche yi 
bali. 

32Nae, esidiiyiha sy'abaandu syali sihaale nisimwebodoohanie, syaboolera 
Yesu siti, “Maakoo neende bamwaanamaao  bali erwaanyi, bahukoonya.” 

33Nae Yesu yabakobolamo ati, “Maama neende bamwaanaama nibo abali 
yeena?” 

34Mani yatingaala hu baandu bali nibehaale nibamwebodoohaanie, n'aboola 
ati, “Maama neende bamwaanaama mbano bali ano! 

35Oyo yeesi ohola bi Nasaae adaha, niye oba mwaanaama, neende mboocho, 
neende maama.” 

Mariko 4 

Olukaado lw'omuwaanyi 
(Mat 13:1-9; Luk 8:4-8) 

1 Yesu haandi yachia hu lwaasi lw'enyaanja ya Galilaaya yachaaka 
ohweekeserayo. Esidiiyiha sy'abaandu sihoongo muno syamwebodoohana, 
mani yeehala mu lyaato, nae esidiiyiha esyo syadoong'a nisihaale hu lwaasi 
lw'enyaanja. 

2Yesu yabeekesa ebiindu biingi muno niyehoonyera engaado. Nae niyaba 
n'abeekesa, yababoolera ati, 

3“Mutekeerese bulai! Omuundu wuundi yatula yaachia ohuwaanya emwo. 

4Niyali ayaanya, emwo yiindi yakwa hu ngira, mani amayoni keecha 
kayiboocha. 

5Emwo yiindi yakwa hu bikina, ataali eloba liingi, mani bwaangu-bwaangu 
yamera, olwohuba haba siyali yisiihirwe aasi muno. 

6Nae omubasu nikwafwa, emwo eyo yaniaala, mani yooma olwohuba haba 
siyali niyayira emisi aasi muno. 

7Emwo yiindi yakwa mu mawa, mani amawa kaayifwiinyirira, yaahaya 
ohwaamaho esiindu syoosi. 

8Emwo yiindi yakwa mu loba lai, mani yaama ebyaamo. Yahula, yaakaliya, mani 
yaama ebyaamo, aandi amahumi kadatu, aandi amahumi kasaasaba, haandi 
aandi emia ndala.” 

9Yesu yaboola ati, “Oyo yeesi oli neende amatwi kawulira, leha Awuliire.” 

Esifune sy'ohweekesera mu ngaado 
(Mat 13:10-17; Luk 8:9-10) 

10Nae Yesu niyali atulire eyiri esidiiyiha, abaandu bali nibadoong'ere nae alala 
neende ehumi-na-babiri, bamuteeba ebidiira hu ngaado. 

11Nae Yesu yababoolera ati, “Eng'we niing'we ababereswa ehabi y'ohumanya 
esyaama sy'Obwaami bwa Nasaae, nae abaandu b'erwaanyi, buli siindu siri sa 
mu ngaado; 

12mani bachia ohwewunja bulai bweene nae bahaye ohubona; haandi bawulire 
bulai bweene, nae bahaye ohumanya amahuluundu keene; olwohuba banyala 
ohweyolobya mani baaleherwa.” 

Yesu atuumbula amahuluundu k'olukero lw'omuwaanyi w'emwo 
(Mat 13:18-23; Luk 8:11-15) 

13Yesu yeemao yaabateeba ati, “Eng'we mwesi simumanyire amahuluundu 
k'olukero luno? Nae muchia ohumanya mutye amahuluundu k'engero chiindi 
choosi? 

14Omuwaanyi w'emwo niye owaanya emboosi ya Nasaae. 

15Abaandu bawulira emboosi ya Nasaae, nae bwaangu-bwaangu Sitaani yeecha 
abamalamo emboosi yiba niyingiire mu myooyo kyaabwe, nibo abo abafwaana 
neende emwo yakwa hu ngira. 

16Abaandu bawulira emboosi ya Nasaae, mani bwaangu-bwaangu baayidiira 
neende esangaalo, nibo abo abafwaana neende emwo yakwa hu bikina. 

17Bano, sibaba bali neende emisi mileeyi, mani besimiirisaho hulw'esiha sidiidi, 
nae ohusaanda oba ebidinyu nibiboolaho hulw'emboosi ya Nasaae, bwaangu-
bwaangu bayebwaabaanga.  

18Nae abaandi bali koti emwo yayaanywa mu mawa. Abo nibo abawulira 
emboosi ya Nasaae, 

19nae hulw'ohwelalihirira hw'obulamu bwomu syaalo muno, neende 
ohwekoomba hw'obuyiinda bwomu syaalo, alala neende obwekoombi 
bw'ebiindu biindi, biingira mu myooyo kyaabwe mani byafwiinyirira emboosi 
ya Nasaae, mani yahaya ohwaamaho esiindu syoosi. 

20Nae abaandi bafwaana koti emwo yawaanywa hu loba lai, abo nibo abawulira 
emboosi ya Nasaae, bayifukiirira mani baama ebyaamo, aandi amahumi 
kadatu, aandi amahumi kasaasaba, haandi aandi emia ndala.” 

Etaara lyafuunihwa mu simweero 
(Luk 8:16-18) 

21 Yesu yemeeda ohuboola ati, “Mani etaara lileetwaanga mu nyuumba 
ohufuunihwa mu simwero, oba ohuteebwa mu lwaalo w'esitaanda, kose hu 
siteeni syalyo? 

22Olwohuba abulao esiindu syoosi esyakiswa, esitachia ohukisulwa 
syaamanyihana, haandi abulao esiindu syoosi esyabwiihwa esitalibwiihulwa 
syaabonehana alafu. 

23Oyo yeesi oli neende amatwi kawulira leha Awuliire.” 

24Mani Yesu yababoolera ati, “Mwehaliiriseenge ebyo bi muwulira. Esikero 
syoberesaho owaasyo, nisyo syosi si wahabereserweho, haandi neende 
ohwongerwaho ebihira ao obuungi. 

25Olwohuba, oyo oli nabyo achia ohwoongerwa; nae oyo otaali nabyo, kata 
ebidiidi byali nabyo bachia ohubimumalaho.” 

Olukaado ludiira hu mwo yimera haandi yaahula 

26Haandi Yesu yababoolera ati, “Obwaami bwa Nasaae bufwaanana koti 
omuundu yahawaanya emwo mu ndalo yae. 

27Mani yakobola engo, esiro nisyoola niyekonera, obwiire nibuhya, 
niyesiingirira, nae emwo eyo yimera yaahula, omweene n'atamanyireho koti lu 
yimereeremo haandi yaahula. 

28Eloba lyeene nilyo elikera emwo yaamera haandi yaahula ohwoola lu 
yaangala. 

29Nae ebyaamo nibyaangala, omuundu oyo atulaniramo bwaangu yachaaka 
ohukesa olwohuba ekesa liba lyoolere.” 

Olukaado ludiira hu lumwo lw'omutuumba 
(Mat 13:31-32,34; Luk 13:18-19) 

30Haandi Yesu yaboola ati, “Obwaami bwa Nasaae hunaabukeraanie hu siindu 
siina, oba hunaabukaadire lukaado siina? 

31Bufwaana neende olumwo lw'omutuumba, olwohuba ebiha by'ohulutaaka 
mu loba, nilwo oluhiramo obudiidi hu syaalo; 

32nae nilumalire ohutaakwa, lumera lwaahula, lweehola okusaala kuhiramo 
emisaala kiindi kyoosi, mani kwataaho amasaga mahoongo muno, ka mayoni 
kabburuha kanyala ohwoombaha ebiyu, mu siiniha syakwo.” 

33Yesu, yehoonyera engaado nyiingi chifwaana chityo ohubayaalira emboosi ya 
Nasaae. Yabeekesaanga atyo hu banyale ohumanya bulai. 

34Haba siyalomalomaanga nabo esiindu syoosi n'atehoonyere olukaado, nae 
niyabeechaanga yeeng'ene neende abeeki bae, yabatumbuliraanga alafu buli 
siindu syoosi. 

35Hu ludaalo lweene olwo engoloobe, yababoolera ati, “Mulehe husyabale 
huchie engereha.” 

36Baleha esidiiyiha sy'abaandu ao, beengira elyaato li yali yehaalemo, mani 
nibawaao. Amaato kaandi kosi kali ao. 

37Nibali nibasyaabala nibawaao, omuyaka kw'amaani kweene kwasiingira, 
mani amafwiinda keeyiha kachaaka ohuubba hu lyaato li balimo lyaaba aambi 
ohwiichula. 

38Nae Yesu yali ali mu numa naakona hu mabasi. Bamusimusa nibaboola bati, 
“Omweekesa, huli ohusihirira naawe haba sodeebaho haba?” 

39Yesu yasiingira, yaahabuhira omuyaka okwo, haandi yaboolera enyaanja 
chana ati, “Yenjeera! Okwalaale!” Mani omuyaka okwo kwaakama, enyaanja 
yaanyita chi! 

40Yesu yabateeba ati, “Lwasiina mutiire? Haba simuli neende efukiirira?” 

41Mani nibatya muno, nibachaaka ohuteebana abeene-na-beene bati, “Wuno 
nae muundu siina yi muyaka neende amafwiinda byosi biwulira?” 

Mariko 5 

Yesu awonia omusaacha oliho ebihyeeno 
(Mat 8:28-34; Luk 8:26-39) 

1Yesu alala neende abeeki bae baambuha boola engereha w'enyaanja ya 
Galilaaya mu syaalo sya Geraasa.  

2Yesu niyatula sa ati mu lyaato, yaakanana neende omusaacha oliho esihyeeno, 
otula mu ng'uungu chibasihaangamo abaandu. 

3Omusaacha wuno yamenyaanga mu biriindwa byomu ng'ungu, haandi 
yabulao omuundu yeesi owanyalaanga ohumuboya kata neende eminyororo; 

4olwohuba yali naboywaangaho epiingo alala neende eminyororo nae 
eminyororo yakidonya-donyaangamo sa, nae epiingo nacho yachihalaka-
halakangamo sa; haandi abulao omuundu yeesi owaliho neende amaani 
k'ohumuyiingira. 

5Esiro neende esideete, yali naang'abanaanga sa mu biriindwa byomu 
ng'uungu, neende hu ngulu niyehumusa-huumusa, haandi niyenyubululira 
amakina. 

6Niyabonera Yesu eyale, yeeruha bwaangu yeecha yaali yaamwiinamira; 

7haandi n'alira neende ekono hoongo n'aboola ati, “Yesu Omwaana wa Nasaae 
w'Aakulu Muno, onaahole otye? Huliriire mu liita lya Nasaae endi, otaasaandya 
haba!” 

8(Omusaacha wuno yaboola atyo olwohuba Yesu yali amuboolere ati, 
“Esihyeeno ewe, tula mu musaacha oyo!”) 

9Nae Yesu  yamuteeba ati, “Eliita lyao nilyo naanu?” Nae oyo yakobolamo ati, 
“Eliita lyaange nilyo Legioni; olwohuba huli abaangi.” 

10Omusaacha oyo yachiiririra ohwekweeda Yesu neende esinani ati ateerusa 
ebihyeeno ebyo ohutula mu syaalo esyo. 

11Bulaanu aambi ao waliwo eyiicho hoongo ely'embiichi niliri ohwayaanga hu 
ndulo w'esigulu; 

12mani ebihyeeno ebyo byekweeda Yesu nibiboola biti, “Tutume huchie mu 
mbiichi echo, otufukiirire huchiingiremo.” 

13Yesu yafukiirira ebihyeeno ebyo, byaatula mu musaacha oyo, mani byaachia 
byeengira mu mbiichi. Eyiicho elyo lyoosi, lyali lyoola aambi embiichi elifu 

chibiri enaamba, mani choosi chaatimuha embiro cheehirira hu ndulo 
w'esilugulu, chaweera mu nyaanja chaasihama choosi pe. 

14Abaayi b'embiichi bosi beeruha baasalaana, bachia mu siko sihoongo alala 
neende mu ngoongo chikabuhaane baasalaania emboosi echo. Abaandu 
beeyiha ohuchia ohubona esyali nisikwiireo. 

15Nae niboola eyiri Yesu, babona omusaacha wali niyeechulaho emisaambwa 
niyehaale ao. Yali niyefwaalire engubo bulai haandi elalu nilimwamuuheho, 
mani abaandu abo boosi baatya muno. 

16Abaandu bali nibabweene ebikwiireo, bachaaka ohukaniaayira abaandi 
ebyali bikwiire hu musaacha waliho emisaambwa oyo, neende ebyakwa hu 
mbiichi. 

17Abweene ao abaandu beekweeda Yesu  bati atule mu syaalo syaabwe. 

18Nae Yesu niyali niyeengira mu lyaato, omusaacha waliho emisaambwa chana 
oyo yamwekweeda ati amufukiirire achie nae. 

19Nae Yesu yahaya, yaamuboolera ati, “Kaluha engo eyiri abaandu bao, 
obaboolere ebiindu by'amaani bi Omwaami ahuholere, haandi koti lu 
ahukwiirire esisa.” 

20Mani omusaacha oyo yatula ao yaachia yachaaka ohuyaala mu biko ehumi 
(Mu Lugiriki bati, Dekapooli) ebiindu byoosi bi Yesu yali amuholeere, mani 
abaandu boosi bawuka muno. 

Omuhaana wa Yairo neende Omuhasi wadiira hu ngubo ya Yesu 
(Mat 9:18-26; Luk 8:40-56) 

21Yesu haandi yaambuhira mu lyaato yaachia engereha w'enyaanja. Nae 
niyoola eyo, haandi esidiiyiha sihoongo sy'abaandu syamwebodoohania. 

22Abweene ao, mulala hu beemirisi bomu Sinagoogi, olaangwa ati Yairo yeecha 
eyiri Yesu. Niyoola yaabona Yesu, yamukwa mu makulu, 

23yaamwekweeda neende esibeera, n'aboola ati, “Omwaana waange muhaana 
muyere mulwaae muno, ali aambi ohufwa. Mani yichia omuteehooho amahono 
kao, anyale ohuwona, abe omulamu.” 

24Mani Yesu yaachia neende Yairo. Haandi esidiiyiha sy'abaandu sihoongo 
syamuloondaho mani syaamwebuunjihaho. 

25Mu sidiiyiha omwo mwalimo omuhasi wali n'alwaala esihulukuto 
nisimumalireho emyaaka ehumi neende kibiri. 

26Yali asaandiire muno mu mahono k'abalesi abaangi, n'anyaasire buli 
mwaandu ku yali nakwo kwoosi, nae haba siyawona daawe, ohumalaho 
obulwaae bwae obwo bwemeeda sa ohumunyaala. 

27Omuhasi wuno yali yawulira efuma ya Yesu, mani yenyiira yeyiindikania mu 
sidiyiiha yoola enyuma wa Yesu, mani yaadiira hu ngubo yae. 

28Yahola atyo olwohuba omweene yali yeboolere mu mwooyo kwae ati, 
“Nindiiraho sa kata hu kemo ly'engubo yae, mba njia ohuwona.” 

29Mani niyamudiiraho sa ati, esihulukuto syae esyo syaakamirao; mani 
omuhasi oyo yaamala yewulira mu mubiri kwae ati bwadyeeri, obulwaae bwae 
obwo bumalire ohuwona. 

30Nae Yesu niyamanya ati, aliwo amaani akamutuliremo, abweene ao 
yakaluhaana emukoongo mu sidiyiiha yateeba ati, “Naanu odiirire hu ngubo 
yaange?” 

31Nae abeeki bae bamuboolera bati, “Oli ohubona koti baandu 
bahweyiindikaanieho mu buungi, haandi hu waachia wateebaanga oti, ‘Wiina 
owuundiirireho?’ ” 

32Nae Yesu yemeeda ohwewuunja abone omuundu omudiirireho. 

33Nae omuhasi oyo, koti lu yali amanyire esyali simweholeeheho, yeecha 
n'atiire haandi nateengereha yaakwa aasi mu makulu ka Yesu, mani 
yaamuboolera obwadyeeri bwoosi. 

34Mani Yesu yaamuboolera ati, “Muhaanang'ene, efukiirira yao yihuwoniisye; 
mani wao neende ehabi haandi leha obulwaae bwao obwo buwonere elalira.” 

35Nae Yesu niyali nasiilomalomaanga, abaandu baandi ohutula ewa Yairo boola 
baamuboolera bati, “Omuhaana wao amalire ohufwa. Lwasiina onyaahania 
Omweekesa haandi?” 

36Nae Yesu yahaya ohudeebayo  hu bi bali nibaboolere, mani yaboobera 
omwiimirisi wa Sinagoogi oyo ati, “Otatya daawe, yamiina sa.” 

37Yesu siyakanyaho omuundu yeesi ohumuloondaho ohutusaho, Petero 
neende Yakobbo neende Yowaana mwanaang'ina Yakobbo. 

38Nae niboola mu daala ly'omwiimirisi wa Sinagoogi oyo, Yesu yabona abaandu 
nibadobaanire, haandi abalisi niboobba wuuwi alala neende ohuchereenjesera 
aakulu muno. 

39Yesu niyamala ohwiingira mu nyuumba, yaboolera abaandu abo ati, 
“Lwasiina mudoobaanire alala neende ohulira? Omwaana wuno haba 
saafwiire, nae ali ohukona sa endoolo.” 

40Nae abaandu abo bamucheha sa. Nae yabatusa boosi erwaanyi, mani 
yaabukula laatang'ene mwaana neende ng'ina alala neende ba yali ali nabo, 
mani beengira baachia yi mwaana yali. 

41Yesu niyoola, yadiira omuhono kw'omwaana oyo, yaamusiingisa n'aboola ati, 
“Talita kumi” amahuluundu mbwe, “mwaana muhaana ewe, huboolera endi, 
siingira weeme.” 

42Nae abweene ao n'omuhaana oyo asiingira yeema, achaaka ohukeenda 
(olwohuba yali yosa emyaaka ehumi neende kibiri), mani abweene ao, abaandu 
bawuka muno hulw'ebyo byoosi ebyali nibyeeholeehe. 

43Nae Yesu yabalagira muno ati batabooleraho omuundu yeesi esyali 
nisyeholeehe, mani yaababoolera ohuberesaho omuhaana oyo esyohulya. 

Mariko 6 

Abaandu ba Nasareeti beekaana Yesu 
(Mat 13:53-58; Luk 4:16-30) 

1Yesu yatula ao yaachia mu syaalo sy'ewaabwe syeene mani abeeki bae 
bamuloondaho. 

2Nae oludaalo lwa Sabbaato nilwoola, yachia mu Sinagoogi yachaaka 
ohweekesa. Abaandu abaangi bali omwo nibawulira bi yeekesa, besiinduha 
muno mani beeteeba bati, “Nae omusaacha wuno yatusa yeena bino byoosi? 
Makesi siina kano ka bamuberesa? Anyalirwa atye ohuhola ebiwuukisa bino! 

3Wuno haba siniye omuraandi w'embaao sa, omwaana wa Maria, haandi 
mwanaang'ina Yakobbo neende Yosefu, neende Yuda neende Simooni, haandi 
bambochoong'ene sibamenya sa naafwe?” Mani baamwekaana.  

4Nae Yesu yababoolera ati, “Omunabbi yeesi saahaywa ohubereswa oluyaali 
ohutusaho mu siko sy'ewaabwe syeene, haandi mu baandu bae beene, haandi 
mu b'enyuumba yae yeene.” 

5Mani Yesu siyaholerahooyo eby'amayia byoosi, ohumalaho ohwiisa amahono 
kae hu balwaae badiidi sa mani yaabawonia. 

6Yesu yesiinduha muno hulw'efukiirira ndiidi yi bali nayo. 

Yesu atuma abeeki ehumi-na-babiri 
(Mat 10:5-15; Luk 9:1-6) 

Yesu yabita niyeekesa mu ngoongo. 

7Yalaanga abeeki ehumi-na-babiri beeche yaali, mani yaabatuma bachie babiri-
babiri, naababereese obunyala bw'ohwiirusa ebihyeeno. 

8Yabalagira batakiingaho esiindu syoosi hu lukeendo lwaabwe ohutusaho 
endabuhi; batakiinga omugaati kwoosi, kata omufuuko, kata eseende yoosi mu 
sibiro chaabwe; 

9nae befwaale ebiraato bya akaala, haandi ati batefwaalaho amakaanju kabiri. 

10Yesu yababoolera ati, “Nimwiingiraanga mu nyuumba yoosi, mubecheenge 
omwo ohwoola lu muweerao. 

11  Nae nimwolaanga abuundu yi batababukaanira mani bahaya ohubawulira, 
nimuba nimutula mu syaalo esyo, muteeng'ulaanga olufu luli hu makulu 
keeng'we lube esilolero sibakabuhania nabo.” 

12Abeeki abo bachia bayaala bati abaandu bahoyere ohwefunaka. 

13 Sakira beerusa hu baandu emisaambwa miingi muno, baabaha abalwaae 
abaangi amafuta, mani baabawonia. 

Ohufwa hwa Yowaana Omubatiisi 
(Mat 14:1-12; Luk 9:7-9) 

14  Bulaanu omutuki Herode yeemao yaawulira ebyo byoosi, olwohuba eliita lya 
Yesu  lyali lifuma muno. Abaandu baandi  baboola bati, “Wuno niye Yowaana 
Omubatiisi owasyuuhiiswe ohutula mu bafu; mani sakira obunyala buno 
bwoosi buli ohumuholeramo.” 

15Nae abaandu baandi nabo baboola bati, “Wuno niye Elija.” Abaandi haandi 
baboola bati, “Wuno niye omunabbi, oli sa koti mulala hu banabbi bahale.” 

16Nae Herode niyawulira ebyo yaboola ati, “Yowaana, yi ndaheengaho omutwe, 
niye wuno yuuhiiswe.” 

17 Olwohuba Herode yali yatuma haandi niyadiira Yowaana, mani 
nibamuboyera mu jeela hulwa Herodia, owali omuhasi wa Filipo 
mwanaang'ina, yi Herode yali yadeehya. 

18Olwohuba Yowaana yali yaboolera Herode ati, “Haba sisihoyera ewe 
ohudeehya omuhasi wa mwaanamaao.” 

19Herodia yali yadiirira Yowaana ehiinda, n'akiiyanga ohumwiita. Nae yali 
saanyala ohusihola, 

20olwohuba Herode yali yatya muno Yowaana n'amanyire bulai bweene ati, 
Yowaana yali omusaacha omuluungifu mweene haandi omwoolerefu, mani 
yaamuliinda bulai bweene. Niyawulira Yowaana n'ayaala, yateenga muno; kata 
niyasaangaalira bi Yowaana yayaalaanga. 

21Nae ehabi yadiira Herodia, hu ludaalo lw'esichuliso sy'ohwiibulwa hwa 
Herode. Herode yali aholere esidyaalo sihoongo muno, niyehaase abaami 
bahuluundu neende bahuluundu b'abasikaari, alala neende abaandu 
bahunuufu mu Galilaaya. 

22Nae omuhaana wa Herodia ni yahina, yasaangaasa muno Herode alala neende 
abakeni bae; mani omutuki oyo yaboolera omuhaana oyo ati, “Saba esiindu 
syosi si wekoomba, njia ohuhusiberesa.” 

23Yeechuba n'aboolera omuhaana oyo ati, “Buli siindu syosi-syosi syonasaba, 
njia ohuhuberesa, kata sibe esituundu sy'obwaami bwaange.” 

24Mani omuhaana oyo yatula erwaanyi, yaachia yaboolera ng'ina ati, “Sabe 
siindu siina?” Nae ng'ina yamuboolera ati, “Saba omutwe kwa Yowaana 
Omubatiisi.” 

25Abweene ao, omuhaana oyo yeeruha bwaangu yakaluha eyiri omutuki oyo 
mani yamuboolera ati, “Ndaha wumberese bulaanu buno omutwe kwa 
Yowaana Omubatiisi hu lusaani.” 

26Mani omutuki oyo yelalihirira muno; nae niyabaasa hu sichubo syae alala 
neende hu bakeni bae, siyadaha ohuhalaka bi yali aboolere omuhaana oyo. 

27Abweene ao, omutuki oyo yatuma mulala hu basikaari baliindi, yamulagira 
ohuleeta omutwe kwa Yowaana. Omusikaari oyo yachia yaatemaho omutwe 
kwa Yowaana naali mu jeela, 

28yaleeta omutwe okwo hu lusaani, mani n'akudiisa omuhaana oyo; omuhaana 
oyo nae yaachia yaakudiisa ng'ina. 

29Abeeki ba Yowaana nibawulira sino, babukula omubiri kwae, mani 
baakusiiha mu ng'ani. 

Yesu aliisa esidiiyiha sy'abaandu sihoongo muno 
(Mat 14:13-21; Luk 9:10-17; Yow 6:1-14) 

30Olwoola, abatume bakobola eyiri Yesu, mani baamukaniaayira ebiindu 
byoosi bi bali nibaholere haandi nibekeese. 

31Nae Yesu yababoolera ati, “Mutuleyo muchie yi baandu bataali, mube eyo 
mweeng'ene, mani muwuluuheho budiidi.” Olwohuba abaandu abaangi bali 
bemeeda ohwiicha haandi abaandi nibawaao, nibihaire Abeeki ohunyoola kata 
obweyaango bw'ohulya. 

32Beengira mu lyaato, baambuha baachia abuundu abulao abaandu, baba eyo 
boong'ene. 

33Bulaanu, abaandu abaangi bababona, baabamanyirisa, beeruhaho nibatula 
mu biko byoosi, mani baabataangirira ohwoolayo. 

34 Yesu niyoola sa ati hu sikobero, yabona esidiiyiha sihoongo nisimalire 
ohwebuusa, mani yaabakwira esisa, olwohuba bali nibali koti amakoondi 
kabula omwaayi; mani yachaaka ohubeekesa ebiindu biingi muno. 

35Obwiire nibweera, abeeki bae beecha yaali baboola bati, “Abuundu ano 
abulao abaandu, haandi mbao obwiire buli ohwiira; 

36Seebula abaandu bano baweeo, bachie mu ngoongo neende mu byaalo 
by'aambi ano, banyale ohwekulira esyohulya.” 

37Yesu nae yabakobolamo ati, “Eng'we mubaberese esyohulya.” Nae abeeki bae 
nabo bamuboolera bati, “Efwe huchie hukule emigaati ky'edinaari emia 
chibiri  hubaberesa balye?” 

38Nae Yesu yababoolera ati, “Naang'we muliho neende emigaati kiinga? Muchie 
mubaliise.” Mani nibamala ohubaliira, bamuboolera bati, “Kiri emigaati kitaanu 
neende eng'eeni chibiri.” 

39Yesu yaboolera abaandu boosi ohwiihala aasi hu bunyaasi bw'omuboka mu 
mikaanda. 

40Abaandu beehala aasi, mu mikaanda ky'abaandu emia ndala-ndala, haandi 
abaandi mu mikaanda kya amahumi kataanu-kataanu. 

41Yesu yabukula emigaati kitaanu echo neende eng'eeni chibiri echo, yatingaala 
aakulu Muukulu, yabiberesa ehabi, yamekula-mekula emigaati ekio, yaakidiisa 
abeeki bachie bakiberese abaandu; haandi yaakaba abaandu boosi eng'eeni 
chibiri echo. 

42Abaandu abo boosi balya beekuta. 

43Babuusa alala ebimweero ehumi-na-bibiri ebichuule ebidonye-donye 
byadoong'aho eby'emigaati neende eby'eng'eeni. 

44Abalya ebyohulya ebyo bali abasaacha elifu chitaanu enaamba. 

Yesu akeenda hu maachi 
(Mat 14:22-33; Yow 6:15-21) 

45Abweene ao Yesu yaboola abeeki bae beengire mu lyaato bamutaangirire 
ohwaambuha bakwe engereha w'enyaanja, mu Bbetisaida, omweene 
naasisebulaanga esidiiyiha sy'abaandu esyo. 

46Yesu niyamala ohubeetusaho boosi, yaachia yaaniina hu lugulu ohulaama 
eyiri Nasaae. 

47Nae obwiire nibweera, elyaato ly'abeeki bae lyali limalire ohwooloberera 
ebusiba w'enyaanja, nae omweene n'adoong'ere yeeng'ene engereha hu 
lukoongo. 

48Yesu yeemao yabona ati abeeki bae abo bali nibali ohunyaahana muno 
ohufuka elyaato ohusuda, olwohuba omuyaka kwali nikuwuucha nikutulira yi 
bali nibachoomere. Nae nichali aambi w'esaa chine ch'esiro, Yesu yabonehana 
n'akeenda hu maachi, niyeecha yi bali. Yali adaha abitireho sa aambi nabo, 

49nae nibabona naali ohukeenda hu maachi babaasa bati syali esihyeeno, mani 
boobba wuuwi; 

50olwohuba boosi bali bamubweene, mani nibakwiiremo oluteengo. Nae 
abweene ao, Yesu yalomaloma nabo n'aboola ati, “Mugume omwooyo, 
olwohuba niise mweene; mutatya.” 

51Yesu yeemao yeengira mu lyaato li balimo elyo mani omuyaka kwaakama. 
Mani abeeki bawuka muno, 

52olwohuba sibali nibamanyire esy'amayia sy'emigaati kira, olwohuba 
emyooyo kyaabwe kyali kyahahanyala. 

Yesu awonia abalwaae mu Genesareeti 
(Mat 14:34-36) 

53Nibali nibamalire ohwaambuha engereha, boola hu lukoongo lwa 
Genesareeti, baaboya elyaato lyaabwe ao. 

54Nae nibatula sa bati mu lyaato, abaandu bamanyirisa Yesu bwaangu, 

55mani beeruha basalaanira mu ngoongo chisibiraane ao choosi, baachaaka 
ohuleeteraanga abalwaae hu buliri bwaabwe, buli abuundu woosi yi 
babeechaanga bawuliire bati ao niwo yi Yesu ali. 

56Buli abuundu woosi yi Yesu yechaanga, kata mu ngoongo, ebiko bihuluundu, 
oba esyaalo, haandi abaandu baalisaanga abalwaae mu biito, mani 
nibamusabaanga bati badiireengeho sa kata hu kemo ly'engubo yae; 
nasitalomwa buli oyo yeesi owayidiirangaho, yawoneraangao. 

Mariko 7 

Enjekesa ya bakuuka 
(Mat 15:1-9) 

1Nae bulaanu, Abafarisaayo bebuusira ali Yesu, alala neende abeekesa 
b'Amalako baandi abali nibatulire Yerusalemu, 

2babona bati, abeeki ba Yesu baandi balichaanga nibatesaabire amahono, 
esyeekesa siti, haba sibesaabaanga amahono koti lu sihoyere. 

3(Olwohuba Abafarisaayo, neende Abayudaaya boosi, sibalya nibatesaabire 
amahono kaabwe  ohweema hu muduunga kwali kwa bakuuka yaabwe; 

4nae haandi nibakaluha ango nibatula mu siito, sibalya esiindu syoosi si baba 
nibeechere nasyo nibataasilabiisye mberi  haandi aliwo emiduunga kiindi 
emiingi muno kibahoyerwanga ohwooseresa koti, okw'ohwoosa ebikoombe 
neende esyoongo alala neende ebiindu byehoonyerwa byoosi ebyaholwa mu 
sibya sy'omugasa.) 

5Abafarisaayo alala neende abaandiiki b'Amalako bateeba Yesu bati, “Lwasiina 
abeeki bao haba sibaloondakana  neende emiduunga kya bakuuka yeefwe, nae 
balya sa neende amahono mamali?” 

6 Nae Yesu yababoolera ati, “Bwadyeeri omunabbi Yisaaya yadeeka 
yaalomaloma hu eng'we abeebachirisi koti lu syandiikwa siti, ‘Abaandu bano 
baanjisamo oluyaali neende emboosi choong'ene, nae emyooyo kyaabwe kiri 
eyale naange; 

7ohuunyinamira hwaabwe hubulamo amahuluundu,’ ‘beekesa koti amalako 
ebiindu bi baandu bataao sa.’ 

8Eng'we muleha Elako lya Nasaae, nimwoomiirira hu miduunga ky'abaandu 
sa.” 

9Haandi Yesu yababoolera ati, “Eng'we muli neende amakesi muno 
akohunyoola engira ndai y'ohuta ebuleka Elako lya Nasaae, hu mweemeo 
munyale ohwooseresa emiduunga cheeng'we! 

10 Olwohuba Musa yaboola ati, ‘Yisaanga oluyaali mu lataao neende maakoo’; 
haandi ati, ‘Oyo yeesi olomaloma bubi hu laatang'ene kata ng'ina, mubwadyeeri 
bweene ahoyera ohufwa’; 

11naang'we muboola muti omuundu n'aboolera laatang'ene kata ng'ina ati, 
‘Esyo si mbeere njia ohuhuberesa bulaanu siri Kobbani,’ (esyo nisyo esiyaanwa 
sibereeswe Nasaae)  

12ao bulaanu simuba mumukanya ohuholeraho laatang'ene kata ng'ina, esiindu 
syoosi, 

13ao niwo yimunyaasiraanga elalira emboosi ya Nasaae nimwehoonyera 
emiduunga kyeeng'we ekyo kimuchiiririra nimweekesa abaana beeng'we. 
Haandi muhola ebiindu biingi biindi koti ebyo bityo.” 

Ebiindu bibaha omuundu omukwoobo 
(Mat 15:10-20) 

14Yesu haandi yalaanga abaandu beecha yaali, mani yababoolera ati, “Eng'we 
mweesi mutekeerese bulai bi mboola bino, haandi mumanye muti: 

15abulao esiindu syoosi esiingira mu muundu nisitula erwaanyi wae esinyala 
ohumubaha omukwoobo; ohutusaho ebyo ebitula mu muundu nibyo 
ebimubaha omukwoobo.” 

16Leha oyo oli neende amatwi kawulira, awulire.  

17Nae abaandu nibaba nibamalire ohuwaao, Yesu yeengira mu nyuumba, mani 
abeeki bae nibamuteeba amahuluundu k'olukaado olwo. 

18Nae yababoolera ati, “Hane mbao mwesi musisiiri ohumanya. Haba simubona 
muti buli siindu syoosi esiingira mu muundu ohutula erwaanyi wae sisinyala 
ohumubaha omukwoobo, 

19olwohuba nisiingira, haba sisichia mu mwooyo, nae sichia mu nda yae mani 
syaabitamo sa?”  

20Niyemeeda ohuboola ati, “Esiindu situla mu muundu nisyo esimubaha 
omukwoobo. 

21Olwohuba, ebiindu bitula mu muundu, biba bitula mu mwooyo kwae, omwo 
nimwo omutula ebibaaso bibi, obuyirani, obwiibi, obutemo, obucheke, 

22obwekoombi bubi, obusuku, obubacha, obusereri bubi, ehiinda, obumoonyi, 
esuunga, neende esibboli. 

23Ebibi bino byoosi, bitula mu muundu, mani nibyo ebimubaha omukwoobo.” 

Efukiirira y'omuhasi 
(Mat 15:21-28) 

24Niyamala atyo, yasiingira yawaao yaachia mu syaalo sya Tiiro neende 
Sidoni.  Yeengira mu nyuumba, naatakanyaho omuundu yeesi amanye; nae 
kata katyo, haba siyanyalaho ohweekisa. 

25Abweene ao, omuhasi wuundi yi mwaana wae muhaana yaliho esihyeeno, 
niyawulira ati Yesu aliwo, yeecha yaakwa aasi mu makulu kae. 

26Omuhasi chana oyo yali Omugiriki, omwiibulanwa wa Foenisia ohutula Siria. 
Mani yasaba Yesu yeeruse omusaambwa okwomu mwaana wae oyo. 

27Yesu yaboolera omuhasi oyo ati, “Leha mberi huliise abaana, olwohuba sisilai 
ohubukula ebyohulya by'abaana mani waabisukunira embwa.” 

28Nae omuhasi oyo yamukobolamo ati, “Eee, Omuhuluundu; kata katyo, embwa 
chiri aasi w'emeesa chosi chilichaangaho kata hu bidonye-donye 
by'ebyaahulya bi baana balya balehaho.” 

29Nae Yesu yamuboolera ati, “Ohweema hu nomanoma yao eyo, onyala 
weweraao; omusaambwa kumalire ohutula hu mwaana wao oyo.” 

30Omuhasi oyo yawaao yaakobola engo, yanyoola omwaana wae oyo 
niyeyaliise hu sitaanda, omusaambwa nikumalire ohumutulaho. 

Yesu awonia omudiimbe otanyala ohulomaloma. 

31Yesu niyakobola ohutula mu syaalo sya Tiiro, yabitira hu ngira ya Sidoni, 
eyomu syaalo sy'ebiko ehumi (Dekapooli), naachia hu nyaanja ya Galilaaya. 

32Mani nibamuleetera omusaacha wuundi owali omudiimbe haandi otanyala 
ohulomaloma; mani baasaba Yesu amwiiseho omuhono kwae. 

33Nae Yesu yamuyira endulo yi baandu bataali, yaata enjala chae mu matwi 
k'omusaacha oyo, haandi yafuucha amate, yaamudiira hu lulimi; 

34niyamala atyo yatingaala Muukulu, yeesa omwooyo mani yaamuboolera ati, 
“Efufaata,” esyeekesa mbwe, “Yikuha.” 

35Mani amatwi kae nikeekuha, olulimi lwae lwaboololoha, yaanyala 
ohulomaloma bilai byeene. 

36Yesu yabalagira ati batabooleraho omuundu yeesi; nae koti lu 
yachiiririraanga ohubalagira, nilwo lwosi lu baandu bachiririraanga 
ohusilomalomaho neende obwomiifu bwoosi. 

37Abaandu besiinduha ohubitiirira, nibaboola bati, “Wuno mbano aholere 
ebiindu byoosi bilai byeene; ahola kata abadiimbe bosi nibawulira haandi 
abasiruwala bosi nibalomaloma.” 

Mariko 8 

Yesu aliisa abaandu babita elifu chine 
(Mat 15:32-39) 

1Mu ndaalo echo, esidiiyiha sy'abaandu sihoongo muno haandi syeebuusira 
eyiri Yesu, mani baahaywa esyohulya syoosi, Yesu yalaanga abeeki bae, 
yababoolera ati, 

2“Esidiiyiha sy'abaandu sino sindiisa esisa muno, olwohuba syahaba ano 
naange endaalo chidatu enaamba, mani babula esyohulya syoosi; 

3nae nimbaseebula bakobole engo waabwe neende enjala, bachia ohukwa hu 
ngira; haandi abaandi hu baandu bano batula eyale muno.” 

4Nae abeeki bae bamukobolamo bati, “Wiina onyala ohuliisa abaandu baangi 
bano emigaati mu syaalo sy'esiparara sino?” 

5Nae Yesu yabateeba ati, “Nae eng'we muli neende emigaati kiinga?” Baboola 
bati, “Kitaanu-na-kibiri.” 

6Yesu yalagira esidiiyiha esyo ohwiihala aasi; mani yaabukula emigaati 
kitaanu-na-kibiri ekyo. Niyamala ohukiberesa ehabi, yakimekula-mekula, 
yaakiberesa abeeki bae bakikabe abaandu abo; mani bosi baahola batyo. 

7Abeeki abo bali neende otung'eeni twosi tudiidi hooho, mani Yesu niyamala 
ohutuberesa ehabi, yaboola ati otung'eeni otwo twosi batukabe abaandu. 

8Balya, beekutira elalira; mani nibabuusa ebidonye-donye byadoong'aho, 
byeechula ebikono bitaanu-na-bibiri. 

9Abaandu balya bali aambi elifu chine enaamba. 

10Yesu yamala atyo yaaseebula abaandu abo beweerao; mani abweene ao, 
yeengira mu lyaato alala neende abeeki bae, mani baachia mu situundu 
silaangwa siti, Dalimanuuta.  

Abafarisaayo basaba Yesu abaholere esy'amayia 
(Mat 12:38-42; 16:1-4) 

11 Olwoola, Abafarisaayo baandi beecha eyiri Yesu mani baachaaka 
ohuyiingana nae, nibamukoonyeresaho bati abaholere esilolero esy'amayia 
ohutula Muukulu. 

12Yesu yeesa omwooyo lukali muno, yaboola ati, “Lwasiina olwiibulo luno 
lukoonyeresa sa esilolero? Mbaboolera obwadyeeri endi, abulao esilolero 
sichia ohubereswa olwiibulo luno.” 

13Yesu yabatulaho yaawaao, yeengira mu lyaato yaambuha engereha. 

Amamera k'Abafarisaayo neende aka Herode 
(Mat 16:5-12) 

14Bulaanu abeeki bae bali nibebiriire ohwiicha neende emigaati; nae bali 
badoong'ere neende omugaati mulala kwoong'ene mu lyaato 

15Yesu yabakerakira n'aboola ati, “Mumanyaanga, mweliinde ohutula hu 
mamera k'Abafarisaayo neende aka Herode.”  

16Abeeki baboolanira abeene-na-beene bati, “Hubula omugaati kwoosi.” 

17Nae olwohuba Yesu yali amalire ohusimanya, yababoolera ati, “Lwasiina muli 
ohwekaniayaanga muti mubula omugaati kwoosi? Eng'we mutoola ohuba 
neende ohubona oba kata ohumanya hwosi? Emyooyo kyeeng'we 
kyoomerana? 

18Mwaaba neende emoni, mwaahaya ohubona? Haandi mwaaba neende 
amatwi, mwaahaya kata ohuwulira? Haandi kata simunyala ohwiichulisaho? 

19Oludaalo lu ndamekula-mekuliraho emigaati kitaanu ohuliisa abaandu babita 
elifu chitaanu, eng'we mwabuusa ebikono biinga ebichuule ebituundu-tuundu 
byadoong'aho?” Nabo bamukobolamo bati, “Ehumi-na-bibiri.” 

20“Nae emigaati kitaanu-na-kibiri ohuliisa abaandu ababita elifu chine, 
mwabuusa ebikono biinga ebichuule ebituundu-tuundu byadoong'aho?” Nabo 
bamukobolamo bati, “Bitaanu-na-bibiri.” 

21Nae Yesu yeemao yaababoolera ati, “Kata katyo, musiisiiri ohubaaho neende 
ohumanya hwoosi?” 

Yesu awonia omusaacha muwofu wa Bbetisaida 

22Beemao boola Bbetisaida. Niboola eyo, abaandu baandi baleeta eyiri Yesu 
omusaacha muwofu, baamwekweeda bati amudiirehooho sa. 

23Yesu yadiira omuhono kw'omusaacha muwofu oyo, yaamutusa erwaanyi 
w'olukoongo olwo; yaamufucha hu moni, haandi yaamwiisaho amahono kae, 
mani yaamuteeba ati, “Oli ohubonaho esiindu syosi-syosi?” 

24Omusaacha oyo yatingaala aakulu mani yaaboola ati, “Ndi ohubona abaandu; 
nae bafwaana koti emisaala kikeenda.” 

25Yesu haandi yata amahono kae hu moni ch'omusaacha oyo; mani omusaacha 
oyo yaahang'aasa emoni chae, mani chaaonera elalira, yaanyala ohubona buli 
siindu bulai bweene. 

26Yesu yaseebula omusaacha oyo akobole engo wae, n'amuboolera ati, 
“Omanyaanga ochia wiingiraho mu lukoongo olwo haandi.” 

Petero atuumbula ebidiira hu Yesu 
(Mat 16:13-20; Luk 9:18-21) 

27Yesu yachia neende abeeki bae, mu ngoongo chiri aambi neende Kaisarea 
Filipi; nae nibali hu lukeendo olwo, Yesu yateeba abeeki bae ati, “Abaandu 
baboola bati Niise naanu?” 

28Nae abeeki bae bamuboolera bati, “Yowaana Omubatiisi; abaandi bati, Elija; 
haandi abaandi bati, mulala hu banabbi.” 

29Nae Yesu yabateeba ati, “Nae eng'we muboola muti Ese Niise naanu?” Petero 
yamukobolamo ati, “Ewe niiwe Kristo.” 

30Yesu yaabalagira ati batabooleraho omuundu yeesi ebimudiiraho. 

Yesu alomaloma hu husaanda neende ohufwa hwae 
(Mat 16:21-28; Luk 9:22-27) 

31Yesu yamala yachaaka ohubeekesa ati Omwaana w'Omuundu ahoyere 
ohusaanda muno, haandi asyuulwe neende abahuluundu b'oluyia, abalaamisi 
bahuluundu, neende abeekesa b'Amalako, haandi yeetwe, haandi oluunyuma 
lw'endaalo chidatu, asyuuhe. 

32Yesu yalomaloma bino mubwaahaahu. Nae Petero yamubukula yaamusudya 
endulo mani yachaaka ohumwaalabira. 

33Nae Yesu niyakaluuhana mani yabona abeeki bae, yaalabira Petero n'aboola 
ati, “Ewe Sitaani, mbweere-eyi! Olwohuba haba sooli ebuleka wa Nasaae, nae 
oli ebuleka w'abaandu.” 

34Yesu yeemao yaalaanga esidiiyiha sy'abaandu alala neende abeeki bae 
beeche yaali, mani yaababoolera ati, “Omuundu yeesi odaha ohunoonda, leha 
yesyuule omweene, mani akiinge omusalabba kwae, yaanoonde. 

35  “Olwohuba oyo yeesi owekoomba ohuwonia obulamu bwae omweene, achia 
ohubukosa; nae oyo okosa obulamu bwae hulwaange neende hulw'emboosi 
ndai ya Nasaae, aba achia ohubuwonia. 

36Olwohuba sy'engaanga siina omuundu, ohunyoola esyaalo syoosi, nae 
afwiirwe obulamu bwae? 

37Olwohuba, siindu siina syeene si muundu anyala ohukulaasaniamo neende 
obulamu bwae? 

38Olwohuba, oyo yeesi odiirwa esoni hulwaange neende hulw'emboosi 
chaange, mu luse lwonooni haandi olutamanyire Nasaae luno, oyo niye yi 
Omwaana w'Omuundu yesi achia ohudiirirwa esoni, niyahabe niyeecha mu 
luyaali luhoongo lwa Simwaana alala neende bamalaika boolerefu.” 

Mariko 9 

1Yesu yababoolera ati, “Mubwadyeeri mbaboolera endi, aliwo abaandu baandi 
hu beemere ano, abacha ohubona obwaami bwa Nasaae nibwiichire neende 
obunyala, nibatoola ohufwa.” 

Ohukaluuhanisibwa hw'efwaani ya Yesu 
(Mat 17:1-13; Luk 9:28-36) 

2  Luunyuma lw'endaalo chisaasaba, Yesu yabukula Petero neende Yakobbo 
neende Yowaana, yaabayira hu lugulu luleeyi boong'ene; yakaluuhanisibwa 
nibabona, 

3ebyefwaalo byae byaang'enaang'ena, neende obwarachaari bumilamilana 
muno, ohuhira bi silabya syosi siri hu syaalo syahanyala ohulabya. 

4Abweene ao waboneherao Elija alala neende Musa; nibali ohulomaloma 
neende Yesu. 

5Petero yeemao yaboobera Yesu ati, “Omwaami,  silai muno efwe ohuba ano; 
leha efwe hwoombahe ebikaali bidatu, silala esyao, silala esya Musa, haandi 
silala esya Elija.” 

6Petero yali awuungire n'ahayiiswe neende esyohuboola, olwohuba bali batiire 
muno. 

7 Esireesi syabafuuniha, mani ekono lyatulira mu sireesi omwo niliboola liti, 
“Wuno niye Omwaana waange muheerwa;  mumuwulire.” 

8Abweene ao nibachaaka ohwewuunja bulai, haba sibabonaho omuundu 
wuundi yeesi naali nabo ohutusaho Yesu yeeng'ene. 

9Nibali mbwe hubeehirira aasi w'olugulu, Yesu yabalagira obutabooleraho 
omuundu yesi ebyo bi bali nibabweene, ohwoola lu Omwaana w'Omuundu 
aliba n'amalire ohusyuuha ohutula mu bafu. 

10Mani babiiha esiindu esyo mu myooyo kyaabwe, nibeteebanaanga abeene 
ohumanya bi mboosi echo mbwe “Ohusyuuha ohutula mu bafu” cheekesa siina. 

11 Nae bamuteeba bati, “Lwasiina, abeekesa b'Amalako baboola bati Elija niye 
ohoyere ohutaangira ohwiicha?” 

12Nae Yesu yababoolera ati, “Elija niye otaangira ohwiicha atekehe ebiindu 
byoosi bibe koti lu bihoyere ohuba; nae ebyandiikwa bidiira hu Omwaana 
w'Omuundu byeekesa siina, biti mbwe ahoyere ohusaanda muno haandi 
ayirwe koti omusyuule? 

13Nae ese mbaboolera endi Elija yamala ohwiicha, mani bamala ohumuhola 
syoosi sibadaha, koti sa lubyamulomalomaho mu byandiiko byoolerefu.” 

Yesu awonia omusyaani oliho esihyeeno 
(Mat 17:14-21; Luk 9:37-43a) 

14Mani niboola eyiri abeeki, babona esidiiyiha sihoongo muno 
nisibebodoohaanie, mani abeekesa b'Amalako nibali ohuyiinganaanga nabo. 

15Abweene ao abeeki nibabona Yesu, besiinduha muno, mani beeruha baachia 
yaali, baamuheesa. 

16Nae Yesu yabateeba ati, “Siina syeene si muli ohuyiinganiraangaho nabo?” 

17Nae mulala hu baandu bali mu sidiyiiha yamukobolamo ati, “Omweekesa, 
ndeetere omwaana waange yooli, olwohuba aliho esihyeeno 
sy'ohuwuumumala 

18mani buli lu simuniina, simuubbaanga aasi; mani abira efiro muhanwa 
niyeesia ameeno mani amala abbaangalala. Sabire abeeki bao ohusiirusa nae 
sibanyalire.” 

19Nae Yesu yabakobolamo ati, “Eee, eng'we oluse lutaamanyire Nasaae, njia 
ohuba naang'we ohwoola liina? Njia ohubeesimiirisa ohwoola liina? 
Mumundeetere ano.” 

20Baleeta omusyaani oyo eyiri Yesu; nae esihyeeno esyo nisyabona Yesu, 
abweene-na-bweene ao syaniina omusyaani oyo, syaamususuucha, yaakwa 
aasi, yekalaangasa, n'abira efiro muhanwa. 

21Yesu  yateeba laatang'ene mwaana oyo ati, “Yahaba ati ohumala embaka 
siina?” Nae yaboola ati, “Ohutula mu budoto bwae. 

22Buli siha simusukunaanga mu muliro neende mu maachi, siti simusihirise; 
mani niwahanyalaho ohuhola esiindu syoosi, tukwiire esisa otuhoonye.” 

23Nae Yesu yamuboolera ati, “Mbwe niwahanyalaho! Ebiindu byoosi binyaliha 
eyiri oyo ofukiirira.” 

24Abweene ao, laatang'ene mwaana oyo yaayula  n'aboola ati, “Ese fukiirira; 
ewe ndehere hulw'ohutaba neende efukiirira hwaange ohwo!” 

25Nae Yesu niyabona ati esidiiyiha syali sichaakire ohwiiruha nisyebuusa alala, 
yahabuhira esihyeeno esyo n'aboola ati, “Ewe esihyeeno sy'obudiimbe haandi 

esy'ohukwiisa esiru, hulagira endi, tula mu mwaana oyo, haandi 
otamukaluhaangamo ehabi liindi.” 

26Mani nisyamala ohwaayula neende ohumususuucha bubi muno, 
syamutulamo, mani omusyaani oyo yaaba koti omulaambo kwafwa hale; mani 
abaandu bahira obuungi baaboola bati, “Amalire ohufwa.” 

27Nae Yesu yamusesa n'amudiirire omuhono, mani yaasiingira yeema. 

28Yesu niyali n'amalire ohwiingira mu nyuumba, abeeki bae bamuteeba nibali 
boong'ene bati, “Lwasiina efwe sihunyalire ohwiirusa esihyeeno esyo?” 

29Nae Yesu yababoolera ati, “Esihyeeno sifwaana koti sino, sisinyala 
ohwiiruswa neende esiindu syoosi ohutusaho ohulaama hwoong'ene.”  

Yesu haandi alomaloma hu hufwa hwae 
(Mat 17:22-23; Luk 9:43b-45) 

30Yesu neende abeeki bae batula ao, baahalakania mu Galilaaya. Yesu 
siyakanyaho omuundu yeesi amanye atyo; 

31olwohuba yali niyeekesaanga abeeki bae n'ababoolera ati, “Omwaana 
w'Omuundu achia ohudiiswa mu mahono k'abaandu baandi, bamwiite; mani 
n'amalire ohwiitwa, oluunyuma lw'endaalo chidatu, achia ohusyuuha.” 

32Nae abeeki bae sibanyala ohumanya enomanoma eyo, mani baatya 
ohumuteeba. 

Wiina ohiramo oluyaali mu baasye? 
(Mat 18:1-5; Luk 9:46-48) 

33Boosi boola Kaperanaumu; mani Yesu niyali amalire ohwiingira mu 
nyuumba, yabateeba ati, “Mubeere nimuyiinganiraanga siina hu ngira?” 

34 Nae abeeki boosi bawuleera sa chi; olwohuba nibali hu ngira bali 
bayiinganeenge abeene-na-beene oyo owali nabahiramo oluyaali. 

35 Yesu yeehala aasi mani yaalaanga ehumi-na-babiri abo; yababoolera ati, 
“Omuundu yeesi oba n'achia ohuba omwiimirisi, ahoyere ohuba ow'enyuma 
ohira mu boosi, haandi ohuba omuhalaabani wa boosi.” 

36Yesu yabukula omwaana muyere, yaamweemesa akati waabwe; 
yaamwaakata mu mahono kae, yaababoolera ati, 

37 “Oyo yeesi owaakaanira omwaana ofwaana koti wuno mu liita lyaange aba 
yanjakaaniire; nae haandi oyo owunjakaanira, aba siyanjakaaniire sa, nae aba 
yakaaniire oyo owaanduma.” 

Oyo otatuyiingania aba ali naafwe 
(Luk 9:49-50) 

38Nae Yowaana yaboolera Yesu ati, “Omweekesa, hubweene omuundu wuundi 
niyeerusa emisaambwa mu liita lyao,  mani hwaamukayira olwohuba saali 
mulala hweefwe.” 

39Nae Yesu yaboola ati, “Mutamukayira; olwohuba abulao onyala ohuhola 
omulimo kw'amaani mu liita lyaange, haandi abweene ao yaanomanomaho 
bubi. 

40Olwohuba oyo otatuyiingania, aba ali alala naafwe. 

41 Mbaboolera obwadyeeri endi, buli obaberesa amaachi k'ohung'wa olwohuba 
muli abaandu ba Kristo, haba saacha hufwiirwa omukabo kwae. 

Amateemo kakwiisa mu syonoono 
(Mat 18:6-9; Luk 17:1-2) 

42“Oyo okera mulala hu bayere bano abafukiiriramo yaakwa mu 
syonoono,  syahahirire yaaboywa okukina kuhoongo mu kosi mani 
yaasukunwa mu nyaanja. 

43 Nae omuhono kwao nikukera waakwa mu syonoono, kutemeengeho; 
olwohuba ohwiingira mu bulamu butaakama nooli neende omuhono mulala, 
bihira ohuchia mu nyaanja y'omuliro neende amahono koombi,  eyiri omuliro 

kutasima. [44Eyo, enyeende chibalya haba sichahafwe daawe, haandi omuliro 
kubasaamba haba sikusima daawe.] 

45Nae ohukulu hwao nihukera waakwa mu syonoono hutemeengeho, 
olwohuba ohwiingira mu bulamu butaakama nooli n'ohukulu hulala bihira 

ohuchia mu nyaanja y'omuliro nooli neende amakulu koombi. [46Eyo ‘enyeende 
chibalya haba sichahafwe daawe, haandi omuliro kubasaamba haba 
sikwahasime daawe’.] 

47 Nae emoni yao niyikera waakwa mu syonoono, yichomoleengemo; olwohuba 
ohwiingira mu bwaami bwa Nasaae nooli neende emoni ndala bihira ohuchia 
mu nyaanja y'omuliro neende emoni choombi. 

48 Eyo ‘enyeende chibalya haba sichahafwe daawe, haandi omuliro 
kubasaamba haba sikwahasime daawe.’ 

49Olwohuba buli muundu achia ohuluungibwa n'omuliro.  

50 Omuunyu mulai nikwo; nae omuunyu nikuwaamo echamu lyakwo, kunyala 
kutye ohukaluswamo echamu elyo? Mubecheengemo echamu, haandi 
mumenyeenge neende omuleembe abeene-na-beene.” 

Mariko 10 

Yesu yeekesa hu hulobana 
(Mat 19:1-12; Luk 16:18) 

1Yesu yaatula ao, yaachia mu syaalo sya Yudea mani yaambuha omwaalo kwa 
Yorodaani, haandi esidiiyiha syaamwebodoohaniaho; nae koti lu yali yanala 
ohuholaanga, yachaaka ohubeekesa haandi. 

2Nae Abafarisaayo beecha yaali, bamuteeba nibamuhema bati, “Sifukiirirwa 
omusaacha ohwiirusa omuhasi wae?” 

3Yesu yabakobolamo ati, “Musa yabalagira siina syeene?” 

4 Nabo baboola bati, “Musa yafukiirira omusaacha ohwandiika ebbarwa 
y'ohwiirusa omuhasi, mani yaamwemaliraho elalira.” 

5Nae Yesu yababoolera ati, “Musa yabaandiikira atyo ohweema hu bwaangalafu 
bw'emyooyo kyeeng'we. 

6 Nae ohutula hu huloongwa hw'esyaalo, ‘Nasaae yabaloonga boombi, 
omusaacha neende omuhasi.’ 

7 ‘Mani hulw'esifune sino, omusaacha achia ohulehaanga laatang'ene neende 
ng'ina yambaanisibwe neende omuhasi wae,  

8mani boombi beehola omubiri mulala. Bulaanu sibaba basisiiri babiri haandi, 
nae baba bali omubiri mulala.’ 

9Sakira, esyo si Nasaae yamala ohwambaania alala, omuundu yeesi 
atasikabuhanianga.” 

10Nae nibali mu nyuumba, abeeki bae haandi bamuteeba ebidiira hu siindu 
sino. 

11 Nae Yesu yababoolera ati, “Oyo yeesi owiirusa omuhasi wae, mani yaadeehya 
owuundi, aba aholere obucheke; 

12haandi omuhasi yesi naaloba wamwe, yamala yadeehera omusaacha wuundi, 
aba ahola obucheke.” 

Yesu aberesa abaana bayere ehabi 
(Mat 19:13-15; Luk 18:15-17) 

13Abaandu baandi bali nibaletaanga abaana eyiri Yesu abadiireho neende 
amahono kae, nae abeeki bae baabakayira n'obwaalaba. 

14Nae Yesu niyabona atyo, yanyoolera, mani yaababoolera ati, “Mulehe abaana 
beeche yi ndi, mutabakayira; olwohuba abali koti bano nibo abeene obwaami 
bwa Nasaae. 

15 Mbaboolera obwadyeeri bweene endi, oyo yeesi otaakaanira obwaami bwa 
Nasaae koti omwaana muyere, haba saacha ohubwiingiramo daawe.” 

16Mani Yesu yabaakata yaababeresa ehabi, nabeesaho amahono. 

Omusaacha muyiinda 



1988 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

(Mat 19:16-30; Luk 18:18-30) 

17Mani Yesu niyali hwaatula ohuchaaka olukeendo lwae ati, omusaacha wuundi 
yeecha yaali niyeeruha mani yaasigama mu moni wae yaamuteeba ati, 
“Omweekesa mulai ewe, siina syeene si hoyeere ohuhola hu nyemeo nyoole 
obulamu butaakama?” 

18Nae Yesu yamuboolera ati, “Lwasiina wunaanga omulai? Abulao omulai, 
ohutusaho Nasaae yeeng'ene. 

19 Omanyire amalako kano: Oteetaanga, Otayiranaanga, Oteebaanga, 
Otabachiraanga owaasyo, Otabachaanga, Yiisaanga oluyaali mu lataao neende 
maakoo.” 

20Nae omusaacha oyo yamukobolamo ati, “Omweekesa, ako koosi, 
ndakooseresa ohutula mubuyere bwaange.” 

21Yesu niyamwewuunja, yamusiima, mani yamuboolera ati, “Obuliraho esiindu 
silala siti; chia okuse byooli nabyo, omale obikabe abamanani, ochia ohunyoola 
obuyiinda Muukulu; mani wiiche, wuunoonde.” 

22Nae omusaacha oyo niyawulira atyo, yawaamo amaani, mani yaawaao 
nasinyiihe muno; olwohuba yali naali neende emyaandu emiingi muno. 

23Yesu yeemao yaatingaala abeeki bae, mani yaababoolera ati, “Nga bicha 
ohudinyira muno abayiinda ohwiingira mu Bwaami bwa Nasaae!” 

24Abeeki bae bawuka muno emboosi eyo. Nae Yesu yababoolera haandi ati, 
“Baana baange, nga sidinyu muno ohwiingira mu Bwaami bwa Nasaae.” 

25Syaangu muno engamia ohubita mu liina ly'esindaani, ohuhira omuundu 
muyiinda ohwiingira mu Bwaami bwa Nasaae. 

26Haandi bemeeda ohwesiinduha muno, mani baaboolera Yesu bati, “Nikali 
katyo, wiina mweene onyala ohuwonisibwa bulaanu?” 

27Yesu yabatingaala, mani yaaboola ati, “Eyiri abaandu sisinyaliha, nae sibiri 
bityo eyiri Nasaae; olwohuba ebiindu byoosi binyaliha eyiri Nasaae.” 

28Nae Petero yamuboolera ati, “Bona, efwe hwaleha ebiindu byoosi mani 
hwaahuloonda.” 

29Yesu yaboola ati, “Mbaboolera obwadyeeri bweene endi, abulao omuundu 
yeesi owaleha enyuumba, kata bamwanaang'ina, kata bambochoong'ene, kata 
ng'ina, kata laatang'ene, kata abaana, kata amaloba, hulwaange neende 
hulw'emboosi ndai, 

30otahanyoole amayuumba neende bamwanaang'ina neende 
bambochoong'ene neende bang'ina neende abaana neende amaloba amahabi 

emia ndala mu bulamu buno, alala neende ohusaandisibwa, nae mu bulamu 
bwiicha, achia ohunyoola obulamu butaakama. 

31 Nae abaangi abataangiramo bulaanu, bachia ohumaliirihayo, nae 
abamaliirihayo bachia ohutaangiramo.” 

Yesu alomaloma ehabi lyohudatu hu hufwa hwae 
(Mat 20:17-19; Luk 18:31-34) 

32Haandi Yesu neende abeeki bae bali nibali hu ngira nibakeenda nibachia 
Yerusalemu, nae Yesu yali naabeemiriiremo; mani besiinduha muno, neende 
abo abali nibabaloondaho baatya muno. Yesu yeemao yaakabula abeeki bae 
ehumi neende babiri yaabasudya endulo, mani yachaaka ohubaboolera ebyo 
ebyali nibichia ohumweeholaho ati, 

33“Bone, mbao huchia Yerusalemu; yi Omwaana w'Omuundu achia ohudiisirwa 
abalaamisi bahuluundu alala neende abaandiiki b'Amalako, mani 
bamuheengere omusaango okw'ohufwa, haandi bamudiise Abateende; 

34mani bachaake ohumuhomoola, ohumufuuchaho amate, ohumunaala ehoba, 
neende ohumwiita; nae luunyuma lw'endaalo chidatu, achia ohusyuuha.” 

Ohusaba hwa Yakobbo neende Yowaana 
(Mat 20:20-28) 

35Mani ao, Yakobbo neende Yowaana, abasyaani ba Sebbedaayo, beecha mu 
moni wa Yesu, mani baamuboolera bati, “Omweekesa, efwe hudaha ofukiirire 
ohutuholera esyo syoosi si huchia ohuhusaba.” 

36Mani Yesu yabateeba ati, “Siina syeene si mudaha ese mbaholere?” 

37Nabo bamuboolera bati, “Tufukiirire hwiihale, mulala hu muhono kwao 
muluungi, nae owuundi hu mukaada, mu bwaami bwao.” 

38 Nae Yesu yababoolera ati, “Eng'we haba simumanyire si muli ohusaba. 
Munyala ohung'wa esikoombe sy'esaando si njia ohung'wa, oba ohubatiisibwa 
mu ngeri nasilala neende yiinjia ohubatiisibirwamo?” 

39Nabo bamuboolera bati, “Eee hunyala.” Nae Yesu yababoolera ati, 
“Esikoombe si njia ohung'wa muchia ohusing'wa; haandi embatiisa yiinjia 
ohubatiisibirwamo, niyo yi mwesi muchia ohubatiisibirwamo; 

40nae ohwiihala hu muhono kwaange muluungi, oba hu mukaada, haba 
sibunyala bwaange ohubanyalira, nae hu abo ba hwamala ohutekeherwa.” 

41Nae ehumi badoong'ereo nibawulira batyo, banyoolerera muno Yakobbo 
neende Yowaana. 

42 Yesu yeemao yaabalaanga boosi beecha yaali, mani yaababoolera ati, 
“Eng'we mumanyire muti abaandu bamanyihaane koti batuki b'abateende 

babeehalaho neende obunyala buungi muno, haandi abeemeresi baabwe 
bahunuufu babatukira amaani maangi. 

43 Nae haba sisihoyere ohuba sityo mweeng'we daawe; nae oyo odaha ohuba 
omuhoongo mweeng'we, ahoyere ohuba omuhalaabani weeng'we, 

44nae haandi oyo odaha ohuba omweemeresi mweeng'we ahoyere ohuba 
omutumwa wa boosi. 

45Olwohuba Omwaana w'Omuundu yesi haba siyeecha ohuhalaabanirwa, nae 
yeecha ohuhalaabanira abaandu, haandi neende ohuyaanayo obulamu bwae 
bube obwohununula abaandu abaangi.” 

Yesu awonia omuwofu Bbatimaayo 
(Mat 20:29-34; Luk 18:35-43) 

46Beemao beecha mu Yeriko; mani haandi koti lu Yesu yali hwatula sa ati mu 
Yeriko alala neende abeeki bae neende esidiiyiha sihoongo sy'abaandu, 
baakaana Bbatimaayo owali omuwofu musabirisi, omwaana wa Timaayo, 
niyehaale hu ndulo w'engira. 

47Nae niyawulira ati hane Yesu wa Nasareeti niye owali niyeecha, yachaaka 
ohwaayulira aakulu n'aboola ati, “Yesu, Omwaana wa Daudi, ngwiire esisa!” 

48Nae abaandu baandi bamwaalabira nibamuboolera bati awuleere; nae nga lu 
bemeedaanga ohumwaalabira bati abuleere, nilwo lu Bbatimaayo yaniinianga 
ekono lyae niyaayulira aakulu muno ati, “Ewe Omwaana wa Daudi, ngwiire 
esisa!” 

49Yesu yeema mani yaaboola ati, “Mumulaange.” Mani nibalaanga omusaacha 
muwofu oyo nibamuboolera bati, “Sangaala; siingira, mbao ahulaanga.” 

50Mani niyawulira atyo, yasukuna era engubo yae, yaasiingira yeema yeecha 
eyiri Yesu. 

51Nae Yesu yamuteeba ati, “Siina syeene sy'odaha huholere?” Nae omusaacha 
muwofu oyo yaboolera Yesu ati, “Omwaami,  leha mbone haandi.” 

52Yesu yamuboolera ati, “Efukiirira yao yihuwoniisye, weweereo.” Mani ao-na-
ao, omusaacha oyo yachaakirao ohubona mani yaaloonda Yesu. 

Mariko 11 

Yesu yeengira mu Yerusalemu neende oluyaali 
(Mat 21:1-11; Luk 19:28-40; Yow 12:12-19) 

1Nae nibali niboola mu Yerusalemu, aambi neende Bbetifaage neende Bbetani, 
boola hu Lugulu lw'Emiseituuni, mani Yesu yaatuma babiri hu beeki bae, 

2naababoolera ati, “Muchie mu lukoongo lubali mu moni, nae 
nimunalwiingiramo sa muti, muchia ohunyoola omwaana kw'esuhiri 

nikuboyerwe, okuteehalwahooho neende omuundu; mukuboolole mani 
mukuleete. 

3Nae omuundu yeesi naababoolera ati, ‘Muli ohuhola siina sino?’ Muboole muti, 
‘Omwaami niye okudaha, achia ohukukalusa bwaangu.’ ” 

4Mani bawaao, banyoola omwaana kw'esuhiri nikuboyerwe amulyaango 
w'enyuumba hu ndulo w'engira ndakalafu; mani baakuboolola. 

5Nae abo abali nibeemere aambi ao bababoolera bati, “Eng'we muhola siina 
esyo? Lwasiina muli ohuboolola omwaana kw'esuhiri okwo?” 

6Nae abeeki abo baabakaluhamo koti Yesu yali ababoolere; mani baabaleha 
bawaao. 

7Abeeki abo baleetera Yesu omwaana kw'esuhiri okwo, baakwaalaho engubo 
chaabwe; mani Yesu yaakwiihalaho. 

8Mani abaandu abaangi baala engubo chaabwe hu ngira, nae abaandi baakula 
amasaga k'emisaala akaliho amasaafu maangi mani baakaala hu ngira. 

9 Mani abo abali nibatangiiremo neende abo abali nibaloondaho bachaaka 
ohuhuumula nibaboola bati, “Hosaana! Ali neende ehabi oyo owiicha mu liita 
ly'Omwaami! 

10Buli neende ehabi obutuki bwa seefwe Daudi obuli ohwiicha! Hosaana aakulu 
muno!” 

11Yesu yeengira mu Yerusalemu, yaachia mu Nyuumba ya Nasaae; yatingaala 
yaaswaania buli siindu; nae koti obwiire bwali bwiirire, yatula yaachia Bbetani 
alala neende abeeki bae ehumi-na-babiri. 

Yesu abwaaba omutuli 

12Nibwahya, hu ludaalo luloondaho, nibeecha ohutula Bbetani, enjala yaluma 
Yesu. 

13Nae niyabona omutuli eyale nikudidiisye amasaafu, yasuda aambi ohubona 
naanyala ohukunyoolahooho esyaamo syosi. Nae niyakwoolaho, haba 
siyakunyoolahooho esiindu syosi ohutusaho amasaafu sa, olwohuba sisyali 
esiha sy'emituli ohwaama. 

14Mani Yesu yaakuboolera ati, “Omuundu yeesi ahoya yahaya ohuhulyaahooho 
esyaamo syosi haandi.” Mani abeeki bae nabo bawulira sino. 

Yesu yeengira mu Nyuumba ya Nasaae 

15Mani boola Yerusalemu. Nae niyeengira mu Nyuumba ya Nasaae, yachaaka 
ohwiirusamo abo abali nibakusira alala neende abo abali nibakulira mu 
Nyuumba ya Nasaae eyo. Mani yafuumamya emeesa ch'abafuunji b'eseende 
neende ebisaala by'abo abali nibakusa amabburuuku; 

16mani haba siyafukiirira omuundu yeesi ohubisira esiindu syosi mu Nyuumba 
ya Nasaae. 

17Yesu yeekesa n'ababoolera ati, “Haba sisyandiikwa mu byandiiko byoolerefu 
siti, ‘Enyuumba yaange yahalaangwe enyuumba y'esaala eyiri abaandu boosi?’ 
Nae eengwe muyiholere obweekiso bw'abanyaka.” 

18Nae abalaamisi bahuluundu alala neende abaandiiki b'Amalako nibawulira 
batyo, bachaaka ohukiiya engira y'ohumwiitiramo; nae bamutya olwohuba 
esidiiyiha sy'abaandu syali siwukaho sa enjekesa yae. 

19Nae engoloobe niyoola, Yesu neende abeeki bae  batula mu siko esyo. 

Elyeeko litula hu mutuli 

20Nae nibali nibabitao echuli, babona omutuli okwo nikwoomere ohwoolera 
elalira hu misi. 

21Ao Petero yeechulisa, mani yaboobera Yesu ati, “Omwaami,  bonaho! Omutuli 
ku wabwaabire kumalire ohwooma.” 

22Nae Yesu yabakobolamo ati, “Mufukiirire mu Nasaae. 

23 Mbaboolera obwadyeeri endi, oyo yeesi oboolera olugulu luno ati, ‘Wekiinge 
weesukune mu nyaanja,’ mani yahaya ohukana-kana mu mwooyo kwae, nae 
yafukiirira ati esyo syaaba alomaloma sichia ohweehola, siba sichia 
ohumweeholehera sityo. 

24Sakira mbaboolera endi, buli syosi syooba noosaba mu saala, fukiirira oti 
omalire ohusinyoola  esyo, haandi siba sichia ohuba esyeeng'we. 

25 Nae nimweema ohulaama, mulehereenge abasyeeng'we babaliho emboosi 
mberi, hu Seeng'we oli Muukulu yesi anyale ohubalehera ebyonoono 
byeeng'we. 

26Nae nimutalehera abasyeeng'we, Seeng'we oli Muukulu yesi haba saaba achia 
ohubalehera ebyonoono byeeng'we mwesi.”  

Esiteebo sidiira hu bunyala bwa Yesu 

27Mani haandi boola mu Yerusalemu. Nae niyali akeenda mu Nyuumba ya 
Nasaae, abalaamisi bahuluundu alala neende abaandiiki b'Amalako, beecha yi 
yali, 

28bamuboolera bati, “Otusaanga yeena obunyala bw'ohuhola ebiindu bino, 
kose wiina owahuba obunyala bw'ohuhola bino?” 

29Yesu yababoolera ati, “Njia ohubateeba esiteebo silala syoong'ene; 
nimuungaluhamo, syesi mba njia ohubaboolera yi ndusaanga obunyala 
bw'ohuhola bino. 

30Ohubatiisa hwa Yowaana, hwatula Muukulu, kose mu baandu? 
Muungaluhemo.” 

31Baboolanira abeene-na-beene bati, “Nihuboola huti, ‘hwatula Muukulu,’ achia 
ohutuboolera ati, ‘Lwasiina simwamufukiirira?’ 

32Kose huboole huti, ‘Hwatula mu baandu?’ ” Bali batiire abaandu, olwohuba 
abaandu boosi bali bamanyire bati, Yowaana yali omunabbi mweene. 

33Mani bakaluha mu Yesu bati, “Efwe hukoterwe.” Nae Yesu yababoolera ati, 
“Syesi haba siinja ohubaboolera yi ndusaanga obunyala bw'ohuhola ebiindu 
bino.” 

Mariko 12 

Olukaado lw'abahalaabani b'omuundalo y'emisabbiibbu 
(Mat 21:33-46; Luk 20:9-19) 

1 Yesu yachaaka ohulomaloma nabo mu ngaado ati, “Yaliwo omusaacha wuundi 
owalima endalo y'emisabbiibbu, mani yoombaha olukaka yaayibodoohania, 
haandi yaayaba eliina ly'esihunyiro sy'emisabbiibbu, haandi yoombaha 
omunaara okw'ohuliindiramo endalo eyo, mani yaayiberesa abahalaabani nae 
omweene yaasamula mu syaalo siindi. 

2Esiha nisyoola, yatuma omuhalaabani wae mulala eyiri abahalaabani abo, 
achie bamubeeho ebyaamo hooho biti ohutula mu ndalo y'emisabbiibbu eyo. 

3Nae abahalaabani abo, bamudiira baamuhuya, baamukalusa yaatulire mahono 
mahaya. 

4Omweene ndalo haandi yatumira abahalaabani abo omuhalaabani wae 
wuundi, nae abahalaabani abo bamunyaala omutwe baamuhola ebyeesoni. 

5Haandi yabatumira omuhalaabani wuundi nae yi beeta; alala neende abaandi 
abaangi batyo, nibabahuya haandi abaandi nibabeeta. 

6Haandi omweene ndalo oyo yali adoong'iise omuhalaabani wuundi mulala; 
oyo niye owali omwaana muheerwa; niye yi yamaliirihayo ohutuma yi bali, 
n'aboola ati, ‘Bachia ohwiisa oluyaali mu mwaana waange.’ 

7Nae abahalaabani abo baboolanira abeene-na-beene bati, ‘Wuno niye 
omukobola mu makulu; mwiche, mulehe humwiite, mani endalo 
y'emisabbiibbu yibe eyeefwe.’ 

8Mani bamubukula baamwiita, baamusukuna erwaanyi w'endalo 
y'emisabbiibbu eyo.” 

9Yesu yabateeba ati, “omweene ndalo y'emisabbiibbu eyo aba bulaanu achia 
ohuhola siina?” “Aba achia ohwiicha asihirise abahalaabani abo, mani abukule 
endalo y'emisabbiibbu eyo ayiberese abaandu baandi. 

10Haba simwasomaho ebyandiiko byoolerefu bino biti, ‘Ekina lyeene lira li 
boombahi bahaya nilyo elyeeholere ehuluundu mu musiingi; 

11yino yali ehola y'Omwaami, haandi ndai muno mu moni cheefwe’?” 

12Bateemaho ohumudiira haandi, nae batya esidiiyiha esyo, olwohuba bali 
bafumbuule bati olukaado lu Yesu yali naababoleere olwo lwali nilubadiiraho; 
mani baamuleha bawaao. 

Esiteebo sidiira hu hutooya omusolo 
(Mat 22:15-22; Luk 20:20-26) 

13Haandi bamutumira Abafarisaayo baandi neende Abaandu baandi ohutula 
eyiri Herode baandi ohumutekera mu nomanoma yae yene. 

14Mani beecha yali baamuboolera bati, “Omweekesa, humanyire huti ewe oli 
ow'obwadyeeri, haandi haba si wekweeda omuundu yeesi; olwohuba ewe haba 
sootya oluyaali lw'abaandu, nae mubwadyeeri bweene weekesaanga engira ya 
Nasaae yene. Mani sihoyera ohutooya emisolo eyiri Kaisaari, kose haba? 

15Efwe huhoyere ohukitooya, kose, sihuhoyere?” Nae Yesu koti luyali 
n'amanyire ohwebachirisa hwaabwe, yababoolera ati, “Lwasiina muuhema 
mutyo? Muundeetere etoongolo,  mani mulehe nditingaale” 

16Mani baamuleetera lala. Nae Yesu yababoolera ati, “Esifwaanani sino neende 
obwandiike buno bya naanu?” Nabo bamuboolera bati, “Bya Kaisaari.” 

17Yesu yababoolera ati, “Ebya Kaisaari mubereseenge Kaisaari, nae ebya 
Nasaae mubereseenge Nasaae.” Mani baatya Yesu muno. 

Esiteebo sidiira hu husyuuha hw'abafu 
(Mat 22:23-33; Luk 20:27-40) 

18 Haandi Abasadukaayo bosi beecha yali, abo ababoolaanga bati, ohusyuuha 
hubulao; mani baamuteeba esiteebo nibaboola bati, 

19 “Omweekesa, Musa yali yatwandiikira ati, mwanaang'ina muundu naafwa 
mani yaaleha omuhasi, nae haba saalehere omwaana, omuundu oyo  ahoyera 
ohubukula omuhasi oyo, yeebulira mwanaang'ina abaana. 

20Olwoola, yaliwo abasyaani beebulanwa bataanu-na-babiri; Omuhuluundu 
waabwe yadeehya omuhasi, mani niyafwa, haba siyalehaho omwaana kata 
mulala; 

21mani owohubiri yadeehya omuhasi oyo, haandi yesi yaafwa n'ataalehereho 
omwaana kata mulala; haandi owohudatu yesi yaafwa atyo; 

22mani bataanu-na-babiri abo haba sibalehaho omwaana kata mulala. 
Muhumaliirihira elalira, omuhasi oyo yesi yafwa. 

23Mani mu husyuuha, omuhasi oyo achia ohuba muha naanu? Olwohuba 
abasaacha bataanu-na-babiri abo boosi bali bamuyira koti omuhasi waabwe.” 

24Yesu nae yababoolera ati, “Sino sinisyo esikeraanga nimudoondobana, 
olwohuba mbwe haba simumanyire ebyandiiko byoolerefu kata neende 
obunyala bwa Nasaae? 

25Olwohuba abo nibahasyuuhe mu bafu, haba sibahabe nibali ab'ohudeehya, 
kata ab'ohudeeha, nae bachia ohuba koti Malaika bo Muukulu. 

26 Nae esya abafu ohusyuuhisibwa, haba simwasomaho mu sitabo sya Musa, mu 
lukano ludiira hu sichaha, koti lu Nasaae yamuboolera ati, ‘Ndi Nasaae wa 
Abburahamu, haandi Nasaae wa Yisaka, haandi Nasaae wa Yakobbo’? 

27Haba saali Nasaae wa abafu, nae ali owa balamu; mwadoondobana muno.” 

Elako ehunuufu 
(Mat 22:34-40; Luk 10:25-28) 

28Mani mulala hu abaandiiki b'Amalako yeecha yi bali yawulira nibali 
ohuyiingananga abeene-na-beene, mani niyabona ati Yesu ali ohubakaluhamo 
bulai bweene, yamuteeba ati, “Lako siina elihiramo koosi obuhunuufu?” 

29 Yesu yakobolamo ati, “Elitaangira lyeene liri liti, ‘Wulira Ewe Yisiraeli: 
Omwaami Nasaae weefwe, Omwaami ali mulala yeeng'ene; 

30mani ohoyere ohuheera Omwaami Nasaae wao neende omwooyo kwao 
kwoosi, haandi neende obulamu bwao bwoosi, neende amakesi kao koosi, 
neende amaani kao koosi.’ 

31 Eliloondaho nilyo lino, ‘Heeraanga owaasyo koti lu weheera omweene.’ Haba 
siliri hoo elako liindi elihira kano kabiri.” 

32 Mani omwandiiki w'amalako yaboobera Yesu ati, “Omweekesa, oli abweene; 
oboolere obwadyeeri oti ali mulala yeeng'ene, haandi abulao owuundi 
ohutusaho oyo; 

33 haandi neende ohumuheera neende omwooyo kwoosi, neende amakesi 
koosi, neende amaani koosi, haandi ohuheera owaasyo koti lu weheera 
omweene, bihira muno ebiyaanwa bisaambe bilaamba byoosi alala neende 
ebiyaanwa by'ebiindu biindi eyiri Nasaae.” 

34 Nae Yesu niyabona ati akaluuhemo neende amakesi, yamuboolera ati, “Ewe 
haba sooli eyale muno ohutula hu bwaami bwa Nasaae.” Mani ohutula hu 
ludaalo olwo, abulao omuundu yeesi owateemaho ohumuteeba esiteebo siindi 
syoosi. 

Esiteebo sidiira hu Kristo 
(Mat 22:41-46; Luk 20:41-44) 

35Mani Yesu niyali niyeekesa mu Nyuumba ya Nasaae, yaboola ati, “Abaandiiki 
b'Amalako bahaboola batye bati Kristo ali omwaana wa Daudi? 

36 Nae Daudi mweene niyechuule  Mwooyo Mwoolerefu, yesaara ati, ‘Omwaami 
yaboolera Omwaami waange ati, Yihala hu muhono kwaange muluungi, 
ohwoola lu ndiliteera abasuku bao aasi w'amakulu kao.’ 

37Daudi mweene amulaanga ati, Omwaami; mani yahaba atye omwaana wae?” 
Mani esidiiyiha sihoongo syamuwulira neende esangaalo. 

Yesu alabula abaandu ohweliinda eyiri abeekesa b'Amalako 
(Mat 23:1-36; Luk 20:45-47) 

38Mani mu hweekesa hwae haandi yaboola ati, “Mweliinde eyiri abaandiiki 
b'Amalako, abaheera ohung'alaalira mu maganjuula kaabwe maleeyi, neende 
ohubona bati baheesibwa bulai mu biito 

39haandi neende obubereswa ebisaala bilai mu Sinagoogi alala neende 
obwiihalo bw'oluyaali hu bidyaalo, 

40haandi abo abayaaya amayuumba k'abahasi bafwiirwe haandi 
muhwebachirisa abaleeyia muno amasaayo kaabwe. Abo bachia ohunyoola 
esaando mbi yihiramo.” 

Esiyaanwa sy'omuhasi mufwiirwe 
(Luk 21:1-4) 

41Yesu yeehala n'atingaalire esibiihiro sy'eseende, mani yewuunja abaandu 
nibata eseende chaabwe mu sibiihiro esyo. Abaandu bayiinda abaangi 
batechaangamo eseende enyiingi muno. 

42Mani omuhasi mufwiirwe mukofu muno yesi yeecha, yayaanayo obuhela 
bubiri obw'omugasa obwaakana neende etoongolo lala. 

43Yesu yalaanga abeeki bae beeche yaali, mani yaababoolera ati, “Mbaboolera 
obwadyeeri endi, omuhasi mufwiirwe mumanani wuno, ateeremo eseende 
nyiingi echihira echa abo boosi abaleetere mu sibiihiro sino. 

44Olwohuba abo boosi baleetereenge hweebyo ebidoong'ere hu biindu bi bali 
nabyo; nae wuno ohutula hubumanani bwae, aleetere syoosi si yali n'ali nasyo, 
mu bulamu bwae bwoosi.” 

Mariko 13 

Yesu alomaloma hu husihiriswa hw'Enyuumba ya Nasaae 
(Mat 24:1-2; Luk 21:5-6) 

1Mani niyali hwatula sa ati mu Nyuumba ya Nasaae, mulala hu beeki bae 
yamuboolera ati, “Omweekesa, bonaho esiroonyo sy'amakina neende 
esiroonyo sy'ebyoombahe!” 

2Nae Yesu yamuboolera ati, “Ewe mani oli ohubona ebyoombahe bihunuufu 
bino? Sibicha hudoong'a ekina lala nilihaale hu liindi, elitahasukuunwe aasi.” 

Ebidinyu neende Ohusaandisibwa 
(Mat 24:3-14; Luk 21:7-19) 

3Nae Yesu niyali niyehaale hu lugulu lw'Emiseituuni niyewuunjire Enyuumba 
ya Nasaae, Petero neende Yakobbo alala neende Yowaana neende Anderea 
bamuteeba mu bweekisi bati, 

4“Tuboolereho, lu bino bicha ohweholera, haandi halolero siina ahachia 
ohubaao lu bino byoosi bicha ohubeerao?” 

5Nae Yesu yababoolera ati, “Mweliinde omuundu yeesi atanyala 
ohubahyaamya. 

6Abaandu abaangi bachia ohwiichaanga mu liita lyaange, nibaboola bati, ‘Ese 
neese oyo mweene,’ mani bachia ohukosa abaandu abaangi. 

7Haandi nimuwuliraanga efuma ya maye alala neende embaha yidiira hu maye 
eyitaali eyadyeeri, mutasaanguluhaanga; olwohuba bino bihoyere ohukwaao, 
nae enjakamo yiba yisisiiri ohwoola. 

8Olwohuba ebyaalo bicha ohusiingisa eye hu byaalo biindi, haandi obwaami 
bwosi hu bwaami buundi; ohuteengereha hw'esyaalo huchia ohubaao buli 
abuundu, enjala yosi yicha ohukwaao; nae bino byoosi binaba biri sa koti 
enjaako y'obuchuuni bw'engasi ch'ohwiibula. 

9  “Nae mweliinde abeene; olwohuba bachia ohubayira mweeme mu biina; 
haandi bahabahuyire mu sinagoogi; haandi mwaheeme mu moni cha bagafana 
neende echa abatuki hulwaange, ohutusa obuloli mu moni chaabwe. 

10Nae emboosi ndai ya Nasaae yihoyere ohuyaalwa mu syaalo syoosi. 

11Nae nibabaletaanga ohuyaaswa haandi nibabadisaanga mu mahono kaabwe, 
muteyendehereraanga nimweteeba muti hunaboole siina; nae muboole sa bi 
muba muli nabyo ebiha ebyo, olwohuba haba siniing'we abacha 
ohulomalomaanga, ohutusaho Mwooyo Mwoolerefu oli mweeng'we niye ochia 
ohulomalomaanga. 

12Mwanaang'ina muundu mweene achia ohumuhobaanga bamwiita, haandi 
laatang'ene muundu mweene yesi amuhoba bamwiita, haandi abaana bosi 
bachia ohwefuhuulaanga hu beebusi baabwe nibabeeta. 

13 Abaandu boosi bachia ohubasyuula hulw'eliita lyaange. Nae oyo 
owesimiirisa ohwoola hu njakamo niye ochia ohuwonisibwa. 

Obuti bw'amakana 
(Mat 24:15-28; Luk 21:20-24) 

14  “Nae n'obonaanga esiindu sibi muno nisyeemere yi sitahoyere ohuba, (leha 
omusomi amanye amahuluundu ka sino), mani mulehe abo abali mu Yudea 
beeruhire mu ngulu; 

15 oyo oli hu sirama sy'enyuumba ateeha aasi, kata ateengiraho mu nyuumba 
yae, yaatusamo esiindu syoosi; 

16haandi oyo oli mu ndalo atakaluhaanga mu ngo ohubukula ebyefwaalo byae. 

17Nae kabanyoole abo abali asito neende abo abahabe nibanuunia mu ndaalo 
echo. 

18Musabe ebyo bitakwaao mu ndaalo ch'etoocho. 

19 Olwohuba mu ndaalo echo, muchia ohubaamo ebinyaaso bitabeechaangao 
hooho ohutula muhuchaaka hw'esyaalo si Nasaae yaloonga ohwoola buti, 
haandi haba sibyahabeeo haandi endaalo choosi. 

20Nae Omwaami aba nataduduyaho endaalo cheene echo, abulao omuundu 
yeesi owahawonere; nae hulw'abo ba Nasaae yadoola, yaduduya endaalo echo. 

21Nae, omuundu yeesi n'ahuboolera ati, ‘Bone, nga Kristo nguno ali ano,’ kose 
ati, ‘Bone, ngula ali ala!’ Otafukiiriraanga. 

22Olwohuba ba Kristo bobubacha neende abanabbi bobubacha bachia ohwiicha 
bahole eby'amayia neende ebiwuukisa, ohukosa abadoole ba Nasaae 
nisinyaliha. 

23Nae mweliinde; olwohuba mbao ndahabalabula hale-hale ebiindu bino 
byoosi nibisisiiri ohwoola. 

Ohwiicha hw'Omwaana w'Omuundu 
(Mat 24:29-31; Luk 21:25-28) 

24  “Nae mu ndaalo echo, ebinyaaso ebyo nibiweere, elyuuba lichia ohwiirima, 
haandi omwoosi kwosi kuhaye ohwaaduha, 

25 eng'ining'ini chichia ohukwichaanga nichitula aakulu, haandi amaani komu 
miyaka kachia ohudengaanisibwa. 

26 Mani bachia ohubona Omwaana w'Omuundu niyeechera mu maleesi neende 
amaani alala neende oluyaali. 

27Mani achia ohutuma bamalaika, bachie babuuse alala abadoole bae ohutula 
hu mbeka chine ch'esyaalo, ohutulira hu njakamo y'esyaalo ohwoola hu yiindi. 

Elyeeko ly'omutuli 
(Mat 24:32-35; Luk 21:29-33) 

28“Leha mubonere hu mutuli: nimubona nikutusa amasaafu madoto kuti, 
nimumanya muti, endaalo ch'esiminyu chiri aambi ohwoola. 

29Mani sakira, nimubona ebiindu bino nibyeholeha, mumanye muti ali aambi, 
ali sa hu siruwa bweene. 

30Mbaboolera obwadyeeri endi, oluse luno haba silucha huwaao, ebiindu bino 
nibiteeholeha. 

31Ekulu neende esyaalo bicha ohuwaao, nae emboosi chaange haba sichicha 
ohuwaao daawe. 

Abulao omuundu omanyire oludaalo kata ebiha 
(Mat 24:36-44) 

32  “Nae oludaalo lweene olwo, kata ebiha byeene, abulao omuundu yeesi 
omanyire, kata bamalaika bo Muukulu, kata Omwaana, nae ohutusaho Laata 
yeeng'ene. 

33Mweliinde, mube meeso;  olwohuba haba simumanyire lu biha bi yahoolere. 

34 Siri koti omuundu ochia hu lukeendo lw'eyale, naaba n'atula mu ngo, aberesa 
abahalaabani bae obunyala, buli otula neende omulimo kwae, mani yaboolera 
omuliindi w'ohusiruwa abe meeso. 

35Sakira mweliinde olwohuba haba simumanyire lu mweeneengo achia 
ohwiichira, oba nibyahabe engoloobe, kose mu siro akatikaati, kose mu 
mabwiibwi, kose echuli-chuli. 

36Ataali ao, anyala ohwiicha mabbwooga, mani yaabakaana nibasiikona. 

37Mani bi mbaboolera eng'we, mbiboolera abaandu boosi endi: Mube, meeso.” 

Mariko 14 

Oluhobo lw'ohwiita Yesu 
(Mat 26:1-5; Luk 22:1-2; Yow 11:45-53) 

1  Bulaanu chali chidoong'ere endaalo chibiri ohwoola hu Paasaka neende 
esidyaalo sy'Emigaati Ekitabbaahirwe. Mani abalaamisi bahuluundu alala 
neende abaandiiki b'Amalako bachaaka ohukoonya engira y'ohumudiira mu 
bweekisi bamale bamwiite; 

2olwohuba bali baboolere bati, “Sisilai ohumudiirira hu sidyaalo, olwohuba 
abaandu banyala ohunioosa ebiita.” 

Yesu abahwa amafuta Bbetania 

3  Nae niyali ali Bbetani mu nyuumba ya Simooni owali yalwaalaho obulwaae 
bw'ebigeenge, niyehaale naali ohulya, omuhasi wuundi yeecha neende echupa 
y'amafuta k'esing'aari siingi, ak'obukusi bwa aakulu muno, yafuungula echupa 
ya amafuta eyo, mani yaakachuha hu mutwe kwa Yesu. 

4Nae baliwo abaandu baandi ababoolanira abeene-na-beene bati, “Lwasiina 
anyaasa amafuta ako atyo? 

5Olwohuba amafuta kano kanyala ohukuswamo edinaari chihira emia 
chidatu  mani eseende echo chaabereswa abamanani.” Mani basoolania 
omuhasi oyo muno. 

6Nae Yesu yababoolera ati, “Mulehe omuhasi oyo abe; Siina syeene 
simumufwaambya? Yaholeere esiindu silai muno. 

7 Olwohuba abamanani muchia ohuba nabo endaalo choosi, mani munyala 
ohubaholera ebilai buli siha simudahiramo; nae ese haba simuchia ohuba 
naange esiha syoosi. 

8Omuhasi oyo aholeere syabeere naanyala; abahiire elalira omubiri kwaange 
amafuta ohukutekehera ohusiihwa. 

9Nae mbaboolera obwadyeeri endi, buli abuundu woosi yi Mboosi Ndai 
yahayaalirwe mu syaalo syoosi, esiindu si yaholeere sino, bachia 
ohusilomalomaangaho nibamwichulisa.” 

Yuda afukiirira ohulya mu Yesu olukwe 
(Mat 26:14-16; Luk 22:3-6) 

10Abweene ao, mulala hu beeki ehumi neende babiri abo olaangwa ati, Yuda 
Yisikarioti, yachia eyiri abalaamisi bahuluundu, n'akoonya engeri y'ohuliiramo 
Yesu olukwe. 

11Nae nibawulira batyo, basaangaala muno mani baalaka ohumuba eseende. 
Mani yachaaka ohukoonya engeri y'ohumuliiramo olukwe. 

Yesu aliira ebyohulya by'esidyaalo sya Paasaka alala neende abeeki bae 
(Mat 26:17-25; Luk 22:7-14,21-23; Yow 13:21-30) 

12Hu ludaalo lutaangira olw'esidyaalo sy'Emigaati Ekitabbaahirwe, oludaalo 
lubeteraangaho ekoondi ly'esidyaalo sya Paasaka, abeeki bae bamuteeba bati, 
“Odaha huchie huhutekehere yeena y'onaliira esidyaalo sya Paasaka?” 

13Mani yatuma abeeki bae babiri n'ababoolera ati, “Muchie mu siko, mani 
muchia ohubukaanana neende omusaacha okiingire esyoongo y'amaachi; mani 
mumuloonde, 

14mani muboolere omweene nyuumba yi yengiramo muti, ‘Omweekesa aboola 
ati, esiseenge si wundekeheere ohuliiramo esidyaalo sya Paasaka alala neende 
abeeki baange, siri yeena?’ 

15Mani achia ohubeekesa esiseenge sy'aakulu sihoongo esitekeehwe bulai; 
omwo nimwo mu muba mututekehere.” 

16Mani abeeki abo batulaniramo baachia mu siko, mani baanyoola buli siindu 
koti lu yali n'ababoleere; mani baachaaka ohutekeha esidyaalo sya Paasaka. 

17Mani obwiire nibweera, Yesu yeecha neende abeeki bae ehumi neende babiri. 

18 Nae nibali hu meesa nibalya, Yesu yababoola ati, “Mbaboolera obwadyeeri 
endi, mulala hu eng'we, oyo oli ohulya naange, achia ohuundyaamo olukwe.” 

19Mani bachaaka ohwelalihirira, bachaaka ohumuteeba sya mulala-mulala bati, 
“Niye ese, kose?” 

20Nae yababoolera ati, “Niye mulala hu ehumi neende babiri, oyo oli ohudoonga 
naange mu sikae silala. 

21Olwohuba Omwaana w'Omuundu awaao koti lu syandiikwa, nae 
chimwakaanire oyo olya mu Omwaana w'Omuundu olukwe! Syahahirire 
omuundu oyo obuteebulwa.” 

Esy'engoloobe sy'Omwaami 
(Mat 26:26-30; Luk 22:14-20; 1 Kor 11:23-25) 

22Nae nibali nibalya, Yesu yabukula omugaati, yakusabira ehabi, mani 
yaakumekula-mekulamo, mani yaababeresa, n'aboola ati, “Mubukule; kuno 
nikwo omubiri kwaange.” 

23Haandi yabukula esikoombe, nae niyamala ohweebasa, yasiberesa abeeki 
bae, mani boosi baasing'waamo. 

24 Mani yababoolera ati, “Kano niko amabaanga kaange ak' endagaano, 
akeediswa hulw'abaandu abaangi. 

25Mbaboolera obwadyeeri endi, siinja ohung'waaho haandi hu syaamo 
sy'emisabbiibbu ohwoola hu ludaalo lundahasing'weereho buyaaha mu 
Bwaami bwa Nasaae.” 

26Nae nibamala ohweemba olweembo, batula baachia hu lugulu 
lw'Emiseituuni. 

Yesu atuumbula ohwekaana hwa Petero 
(Mat 26:31; Luk 22:31-34; Yow 13:36-38) 

27  Mani Yesu yababoolera ati, “Mweesi muchia ohuundulaho; olwohuba 
syandiikwa siti, ‘Ndahahuye omwaayi, mani amakoondi kasalaane.’ 

28 Nae nindahamale ohusyuuha, ndahabataangirire ohuchia Galilaaya.” 

29Nae Petero yamuboolera ati, “Kata boosi bahulehe, ese haba siinja 
ohuhuleha.” 

30Nae Yesu yamuboolera ati, “Huboolera obwadyeeri endi, mu siro 
sy'olwaleero syeene sino, edaaywa niyisisiiri ohuholyoohera habiri, onaba 
omalire ohundekaana amahabi kadatu.” 

31Nae Petero yakobolamo neende esimyeeni ati, “Kata neende nihuli ohufwa, 
ndafwa naawe, haba siinja ohuhwekaana.” Mani boosi baaboola nasilala batyo. 

Yesu asabira mu ndalo Getisemane 
(Mat 26:36-46; Luk 22:39-46) 

32Beemao baachia abuundu alaangwa ati, Getisemane; Yesu yaboolera abeeki 
bae ati, “Mwiihale ano, ese hole ninaama.” 

33Yabukula Petero neende Yakobbo, neende Yowaana yaachia nabo, mani 
esibeera siingi muno syaamudiira yachaaka ohwelalihirira muno. 

34Yesu haandi yababoolera ati, “Ndi neende esibeera esiingi muno, esinyala 
kata ohuunjita-bwiita; mudoong'e ano mani mube meeso.”  

35Mani niyamala atyo, yasudaho mu moni budiidi, yaakwa aasi yaalaama 
n'aboola ati, siba nisinyaliha, esiha syohusaanda sino syahambitireho. 

36Mani yaaboola ati, “Abba, Laata, Ewe niiwe omunyala w'ebiindu byoosi; 
nduseho esikoombe sino; nae sitaba koti lu ese ndaha, nae hasibe koti lu ewe 
mweene odaha.” 

37Mani haandi yabakaana nibakona, mani yaboolera Petero ati, “Simooni, wesi 
oli ohukona? Sonyalaho ohubaaho meeso  kata esaa ndala? 

38Mube meeso  mulaame muhaye ohukwa mu mateemo; omwooyo kweene 
kweenya, nae omubiri nikwo omukata.” 

39Haandi Yesu yatula ao yaachia ohulaama, naalomaloma emboosi nasilala 
echo. 

40Yesu haandi yakobola yaabanyoola nibakona, olwohuba emoni chaabwe chali 
nichiichuulemo endoolo muno; mani baahaywa esyohumukobolamo. 

41Yesu haandi yakobola ehabi lyohudatu, mani yaababoolera ati, “Musiikona sa 
nimuwuluha? Biyerere; esiha syahoola; Omwaana w'Omuundu aliibwemo 
olukwe, adiiswe mu mahono k'abahola-mbi. 

42Musiingire, mani huweeo; bone, ochia ohuundyaamo olukwe nguno yoolere.” 

Ohudiirwa hwa Yesu 
(Mat 26:47-56; Luk 22:47-53; Yow 18:3-12) 

43Abweene ao, Yesu niyali asilomaloma, mulala hu beeki ehumi neende babiri 
olaangwa ati Yuda, yeecha neende esidiiyiha sy'abaandu nibali neende 
engaanga neende ebiruga, nibatula eyiri abalaamisi bahuluundu neende 
abaandiiki b'Amalako alala neende abahuluundu. 

44Nae omuhobi oyo yali amalire ohubaberesa esilolero, n'aboola ati, “Oyo yi njia 
ohukwa mu sirifu niye oyo sa; mani mumudiire, mumwomiise bilai mani 
mumuyire.” 

45Mani omuhobi oyo niyeecha, yachooma tiiri eyiri Yesu, yaboola ati, 
“Omwaami!”  Mani yaamukwa mu sirifu yaamuheesa. 

46Bamukwaaho bamudiira. 

47Nae mulala hu baandu bali beemere aambi ao yasobolayo olugaanga lwae, 
mani yaatemaho ohutwi hw'omuwaambe w'omulaamisi muhuluundu. 

48Nae Yesu yababoolera ati, “Mwiichire neende engaanga alala neende ebiruga 
ohundiira koti abeechera omunyaka? 

49 Buli ludaalo ndabeereenge naang'we ninjekesa mu Nyuumba ya Nasaae, 
mwaahaya ohuundiiraho. Nae lehe ebyandiiko byoolerefu byoolerere.” 

50Mani boosi bamuleha, beeruha. 

51Omusyaani muraaga wuundi yaloonda hu Yesu n'atefwaalire esiindu syoosi 
hu mubiri ohutusaho niyeeboyere efuungo yoong'ene; mani baamukwaaho, 

52nae yabeechimulaho, yaabalehera efuungo eyo, yeeruha n'awaao syeekenye. 

Yesu ayaaswa mu siina 
(Mat 26:57-68; Luk 22:54-55,63-71; Yow 18:13-14,19-24) 

53Beemao baayira Yesu eyiri omulaamisi muhuluundu mweene; mani 
abalaamisi baandi bahuluundu neende abahuluundu alala neende abaandiiki 
b'Amalako boosi bebuusa alala. 

54Nae Petero owali aloondeere eyale hu Yesu, ohwoolera elalira mu lwaanyi 
lw'omulaamisi muhuluundu mweene; yali yehaale neende abaliindi, niyoota 
omuliro. 

55Bulaanu abalaamisi bahuluundu alala neende ab'esiina boosi bateeberesa 
esifune syeene si nyala syaakera beeta Yesu; nae baahaya kata ohusinyoola. 

56Olwohuba abaandu abaangi batusa ebifune by'obubacha hu Yesu, nae ebifune 
byaabwe ebyo byahaya ohufwaanana. 

57Haandi abaandu baandi basiingira baatusa obuloli bw'obubacha nibaboola 
bati, 

58 “Hwawulira wuno n'aboola ati, ‘Njia ohugemula Enyuumba ya Nasaae yino 
eyoombahwa neende amahono, nae mu ndaalo chidatu, njia ohwoombaha 
eyiindi, eyitoombahwa neende amahono.’ ” 

59Kata katyo, abulao obuloli bwaabwe obwanyala ohufwaanana. 

60Mani omulaamisi muhuluundu mweene yasiingira yeema akatikaati waabwe, 
yateeba Yesu ati, “Obulaho esiindu syoosi sy'onyala wakaluhamo? Sifune siina 
syeene si bano bali ohuhufunaaniraho?” 

61Nae Yesu yawuleera sa yaahaya ohukaluhamo esiindu syoosi. Haandi 
omulaamisi muhuluundu mweene yateeba Yesu ati, “Niiwe Kristo, Omwaana 
wa Nasaae w'Ehabi?” 

62 Nae Yesu yaboola ati, “Niise; haandi wahabone Omwaana w'Omuundu 
niyehaale hu muhono muluungi kwa Nasaae w'obunyala bwoosi, haandi 
niyeechera mu maleesi komu Kulu.” 

63Nae omulaamisi muhuluundu mweene yataandula engubo chae, n'aboola ati, 
“Lwasiina haandi husiikoonyeresa abaloli baandi? 

64 Mbao mwewuliirire enomanoma yae eyifwoola Nasaae eyo. Nang'we 
muheengao mutye?” Mani boosi bamuheengera omusaango bati ahoyere 
ohufwa. 

65Abaandi bachaaka ohumufuuchaho amate, baamuboya mu moni, mani 
baamuhuya, nibaboola bati, “Tuumbulaho ohuhuyire!” Mani Abasikaari 
baamudiira bachaaka ohumupaama. 

Petero yekaana Yesu 
(Mat 26:69-75; Luk 22:56-62; Yow 18:15-18,25-27) 

66Nae Petero niyali n'asisiiri mu lwaanyi aasi, mulala hu bahalaabani bahaana 
b'omulaamisi muhuluundu mweene yeecha; 

67mani yaabona Petero niyoota omuliro, yamwehaliirisa, mani yamuboolera 
ati, “Ewe wesi obeere neende Yesu Omunasareeti.” 

68Nae Petero yekaana, n'aboola ati, “Ese siwumao siimanyire kata ngoterwe 
syoliho.” Yasiingira yaatula erwaanyi yeema hu siruwa.  

69Haandi omuhalaabani muhaana oyo yaamubona mani yaboobera abaandu 
bali nibeemere ao ati, “Omusaacha wuno niye mulala hu baandu abo.” 

70Petero haandi yekaana. Nae ebiha bidiidi nibyabitao, abaandu bali nibeemere 
ao, bosi baboolera Petero bati, “Mubwadyeeri bweene, ewe oli sa mulala hu 
baandu abo; olwohuba oli Omugalilaaya.” 

71Petero yeemao yachaaka ohwebwaaba alala neende ohwelayira muno ati, 
“Ese siimanyire omusaacha yi muli ohulomalomaangaho oyo.” 

72Abweene ao, edaaywa yaholyooha ehabi lyohubiri. Petero niyechulisa koti 
Yesu yali amubooleere ati, “Edaaywa niyitaholyoohera habiri, onaba 
wundekaaniire hadatu.” Mani yatuunduha yaalira muno. 

Mariko 15 

Yesu ayirwa eyiri Pilato 
(Mat 27:1-2,11-14; Luk 23:1-5; Yow 18:28-38) 

1Mani nibwahya buti, abalaamisi bahuluundu, neende abahuluundu b'oluyia 
neende abaandiiki b'Amalako, neende ab'esiina boosi beehasa oluhiiho 
lw'ohweteebanaho; mani baaboya Yesu, baamutusa ao baamuyira ohumudiisa 
Pilato. 

2Nae Pilato yateeba Yesu ati, “Ewe niiwe omutuki w'Abayudaaya?” Nae Yesu 
yamukobolamo ati, “Mbao niiwe oboolere otyo.” 

3Mani abalaamisi bahuluundu bamufwaambia ebiindu ebiingi muno. 

4Pilato haandi yateeba Yesu ati, “Ewe obulaho esiindu syoosi 
esy'ohukobolamo? Bonaho obuungi bw'emisaango ki bahufwaambia.” 

5Nae Yesu haba siyakobolamo esiindu syoosi, mani sino syakera Pilato 
yaawuka muno. 

Yesu aheengerwa omusaango kw'ohufwa 
(Mat 27:15-26; Luk 23:13-25; Yow 18:39—19:16) 

6Bulaanu hu buli sidyaalo sya Paasaka, Pilato yali yanala ohulehuuliraanga 
abaandu omuboye yeesi yi baba nibamusabire. 

7Nae hu baboye bali mu jeela, abali bahola omusaango kw'obutemo mu huhola 
esiisi, mwalimo omusaacha wuundi olaangwa, Bbarabba. 

8Mani esidiiyiha syeecha eyiri Pilato ohumusaba abaholere koti luyali yanala 
ohubaholeraanga. 

9Nae Pilato yabateeba ati, “Mudaha mbalehuulire Omutuki w'Abayudaaya?” 

10Olwohuba Pilato yali amanyire ati, ehali-hali ly'abalaamisi bahuluundu nilyo 
elyakera bamudiisa Yesu. 

11Nae abalaamisi bahuluundu, badoondobania esidiiyiha sy'abaandu sisabe 
Pilato amaye akabalehuulira Bbarabba sa. 

12Nae Pilato haandi yabateeba ati, “Nae ndaahole endye omusaacha wuno 
yimulaanga muti Omutuki w'Abayudaaya?” 

13Nae abaandu boosi bahuumulira aakulu bati, “Mubaambe!” 

14Nae Pilato yababoolera ati, “Lwasiina, sibi siina sy'aholere?” Nae bemeeda sa 
ohuhuumula nibaboola bati, “Mubaambe!” 

15Nae ohudaha ohubasaangaasa, Pilato yabalehuulira Bbarabba; nae nibamala 
ohutoocha Yesu, Pilato yabadiisa Yesu bachie bamubaambe. 

Abasikaari badyaabuhira Yesu 
(Mat 27:27-31; Yow 19:2-3) 

16Abasikaari bayira Yesu mu lwaanyi lwomuukati olw'edooho (olulaangwa siti 
Puraitoria); balaanga omukaanda kw'Abasikaari kwoosi ohwebuusa alala. 

17Bamufwaasa Yesu ekaanju lifwaana papo, mani nibasiinga engata y'amawa, 
nibamufwaasa hu mutwe koti ekofia y'obutuki. 

18Bachaakaanga ohumuheesa nibaboola bati, “Yoga, Omutuki w'Abayudaaya!” 

19Bamuhuya hu mutwe neende ekada, baamufuchaho amate, baasigama mani 
nibamwiinamira. 

20Nae nibamala ohumujaara, bamufwaalulamo ekaanju lya papo, mani 
baamufwaasa engubo cheene. Mani baamuyira erwaanyi ohumujaara. 

Yesu abaambwa hu musalabba 
(Mat 27:32-44; Luk 23:26-43; Yow 19:17-27) 

21  Mani babukaanana neende omusaacha wali n'akeenda sa owali atula mu 
lukoongo luundi, olaangwa Simooni Omusireeni, laatang'ene Alekisaanda 
neende Rufusi, mani bamuyiika ohukiinga omusalabba kwa Yesu. 

22Mani bamuleeta baamwoosa abuundu yi balaanga bati, Gologoota 
(Amahuluundu kasyo mbwe, Abuundu w'ebyaangaanga). 

23Mani baamuberesa efiini yibasasiremo miira; nae yaahaya ohuying'wa. 

24 Bamubaamba, mani baakabana engubo chae, nibachuubbiraho eha, 
ohumanya si buli muundu ayira. 

25Mani nibamubaamba hu musalabba esaa yohudatu. 

26Nae esyandiiko sy'esifune simufwaambya syasoma siti, “Omutuki wa 
Abayudaaya.” 

27 Nae abweene ao wosi babaambirao abeebi babiri alala neende Yesu, mulala 
hu muhono kwae muluungi, owuundi hu muhono kwae mukaada. 

28Mani ebyandiiko byeecha byoolerera ebiboola biti, “Yabalirwa alala neende 
abaholi b'ebyonoono.” 

29 Nae abaandu bali nibabitao, bayuuyaanga emitwe nibajaara Yesu nibaboola 
bati, “Mbao! Ewe owahalikule Enyuumba ya Nasaae haandi wayoombahira mu 
ndaalo chidatu, 

30wewonie omweene, haandi yiha aasi ohutula hu musalabba!” 

31Nilwo nasilala lu Balaamisi bahuluundu alala neende Abaandiiki b'Amalako 
lu bamudyaabuhira baamujaara nibaboola bati, “Yawonia abaandi; nae 
omweene haba saanyala ohweewonia. 

32Leha Kristo, Omutuki w'Abaisiraeli, bulaanu yeehe hu musalabba hubone 
huhufukiirire.” Kata abo abali babaambirwe nae bosi bamujaara. 

Ohufwa hwa Yesu 
(Mat 27:45-56; Luk 23:44-49; Yow 19:28-30) 

33Nae esaa yohusaasaba niyoola, esiirima syadiira esyaalo syoosi ohwoola esaa 
y'ohutaanu-na-hane. 

34 Nae hu saa y'ohutaanu-na-hane, Yesu yalira neende ekono ly'aakulu ati, “Eli, 
Eli, lama sabbakitaani?” Amahuluundu kabyo mbwe, “Nasaae waange, Nasaae 
waange, lwasiina wunjwaang'ire?” 

35Nae abaandu baandi abali beemere ao, nibawulira batyo, baboola bati, “Bone, 
mbao alaanga Elija.” 

36 Mani mulala yeeruha yaabukula esyaangu yaasiiniha mu fiini yahaliha, 
yaasita hu kada, mani yaamuberesa ohung'wa n'aboola ati, “Muliindeho, leha 
hubone Elija naneeche yamwaanula hu musalabba.” 

37Nae Yesu yahuumulira mu kono ly'aakulu n'alira mani yakwiisa omwooyo. 

38 Nae engubo yomu Nyuumba ya Nasaae yataanduha akati, ohutula aakulu 
ohwoola aasi. 

39Nae omuhoongo mulala w'abasikaari, owali yeemere ao namutingaalire, 
niyabona ati  akwiisire omwooyo atyo, yaboola ati, “Mubwadyeeri bweene, 
wuno abeere Omwaana  wa Nasaae!” 

40  Abahasi baandi bosi bali ao nibewuunjiraanga ebiindu ebyo eyale hooho, 
mwaabo nimwo omwali, Maria Magadalena, neende Maria ng'ina Yakobbo 
muyere neende Yosefu, neende Salome, 

41abali abaloondi bae haandi abamuhalaabaniraanga n'asisiiri Galilaaya; 
haandi neende abahasi baandi abaangi bosi abeecha nae Yerusalemu. 

Ohusiihwa hwa Yesu 
(Mat 27:57-61; Luk 23:50-56; Yow 19:38-42) 

42Nae obwiire nibweera, koti lwali oludaalo lw'Ohweetekeheramo, luno nilwo 
oludaalo lutaangirira Sabbaato, 

43Yosefu ohutula Arimatea, yi baandu bali nibaberesa oluyaali mu siina, haandi 
yesi owali n'aliindiriire Obwaami bwa Nasaae, yenyiira yaachia eyiri Pilato 
yamusaba omubiri kwa Yesu. 

44Nae Pilato yesiinduha muno ohuwulira ati, Yesu amalire ohufwa, yalaanga 
omuhoongo w'abasikaari yamuteeba nibuli obwadyeeri mbwe Yesu amalire 
ohufwa.  

45Nae omuhoongo w'abasikaari niyaboolera Pilato ati, Yesu amalire ohufwa, 
yafukiirira Yosefu ohuyira omubiri kwa Yesu. 

46Yosefu yakula esuuka lafu, yaanula omubiri kwa Yesu, yakuboya mu suuka 
lafu elyo, yakuta mu ng'ani yi bali bayabire mu lwaanda; yasiindikisa okukina 
kuhoongo, yakufuuniha hu ng'ani eyo. 

47Maria Magadalena neende Maria ng'ina Yosefu babona bulai yi basiiha Yesu. 

Mariko 16 

Ohusyuuha hwa Yesu 
(Mat 28:1-8; Luk 24:1-12; Yow 20:1-10) 

1Bulaanu oludaalo lwa Sabbaato nilwawa, Maria Magadalena, neende Maria 
ng'ina Yakobbo alala neende Salome, baleeta amafuta k'esing'ari, nibadaha 
ohubaha omubiri kwa Yesu. 

2Nae hu ludaalo lutaangira mu juma, echuli elyuuba nilyali hu hulitula sa liti, 
abahasi bano bawuuna ohuchia hu siriindwa. 

3Bali nibateebanaanga abeene-na-beene bati, “Wina onaatutusireho ekina hu 
mulyaango kw'esiriindwa?” 

4Nae niboola hu siriindwa, batingaala aakulu babona okukina nikumalire 
ohusiindikiswa nikutulire hu siriindwa kwali okukina kuhoongo muno. 

5Nae nibeengira sa mu biriindwa bati, babona omusyaani muraaga 
owefwaalire ekaanju lya rachaari niyehaale hu muhono muluungi, mani 
besiinduha muno. 

6Nae yababoolera ati, “Mutesiinduha haba; manyire endi muli ohukoonya Yesu 
Omunasareeti owabaambwa hu musalabba. Asyuuhire, haba saali ano; mubone 
abuundu yi bamwaalisa. 

7 Mani muchie muboolere abeeki bae neende Petero muti, abataangiriiremo 
ohuchia Galilaaya; eyo niyo yi muchia ohumubonera, koti lu yababoolera.” 

8Mani batula erwaanyi, beeruha nibatula hu ng'ani; olwohuba obuti alala 
neende ohuteengereha byali bibadiire muno; mani haba sibabooleraho 
omuundu yeesi esiindu syoosi, olwohuba bali batiire muno. 

Emaliiriha hale y'Emboosi Ndai 
16:9-20 

Yesu abonehera Maria Magadalena 
(Mat 28:9-10; Yow 20:11-18) 

[9Nae niyasyuuha, oludaalo lutaangira mu juma, yataangira ohubonehera 
Maria Magidalena, yi yali yeerusamo emisaambwa kitaanu-na-kibiri. 

10Maria Magadalena wuno yachia yaboobera abaloondi bae abali nibalira 
haandi nibeesisiiha muno. 

11Nae nibawulira bati, Yesu mulamu, haandi omuhasi wuno amalire 
ohumubonaho, haba sibasifukiirira. 

Yesu abonehera abeeki bae babiri 
(Luk 24:13-35) 

12Luunyuma, Yesu yabonehera abeeki bae babiri mu ngeri yiindi nibali 
nibakeenda nibachia mu lukoongo luundi. 

13Mani bano bakaluhayo baaboolera abadoong'ereyo, nae bahaya ohufukiirira 
ebyaabwe. 

Yesu abonehera abeeki ehumi-na-mulala 
(Mat 28:16-20; Luk 24:36-49; Yow 20:19-23; Biho 1:6-8) 

14Muhumaliiriha, Yesu yabonehera abeeki bae ehumi-na-mulala nibali hu 
meesa ohulya; yaaboolobya muno hulw'obutafukiirira bwaabwe alala neende 
ohuba n'emyooyo myoomeranu, olwohuba bali bahayire ohufukiirira eby'abo 
abali babweene Yesu n'amalire ohusyuuha. 

15 Mani yababoolera ati, “Muchie mu syaalo syoosi, mani muyaale emboosi ndai 
ya Nasaae, eyiri ebiloonge byoosi. 

16Oyo ofukiirira, haandi yabatiisibwa, achia ohuwonisibwa; nae oyo 
otafukiirira, omusaango kuchia ohumuhira. 

17Mani bino nibyo ebilolero bicha ohuba neende abo abafukiiririra: mu liita 
lyaange, bachia ohwiirusaanga emisaambwa; bachia ohulomalomaanga enimi 
njaaha; 

18bachia ohudiiraanga enjuha mu mahono kaabwe, haandi nibang'wa obutwa 
bw'amaani, sibuchia ohubeetaanga; bachia ohwiisaanga amahono kaabwe hu 
balwaae, mani bawona.” 

Yesu ayirwa Muukulu 
(Luk 24:50-53; Biho 1:9-11) 

19  Nae Omwaami Yesu, niyamala ohulomaloma nabo, yayirwa Muukulu, mani 
yeehala hu muhono muluungi kwa Nasaae. 

20Nae abeeki bae, bachia mani baayaala Emboosi Ndai buli abuundu, nae 
Omwaami yaholera alala nabo, niyomiisa emboosi chaabwe neende ebilolero 
bisiira emboosi echo. Amiina.]  

Emaliirisa hale yiindi 
16:9-10 

[ 9 Abahasi baacha eyiri Petero neende eyiri abeecha bae bababoolera mu 
bwiimbikiti ebyo byoosi bi bababoolera. 10 Ebyo nibyawa, Yesu mweene 
yatuma abeeki ohuchia ebukwe neende emuumbo ohubayirira emboosi 
njoolerefu haandi ey'endaalo choosi ey'obulamu butaakama.] 

Luka 

Luka 1 

1Koti lu baandu baangi bamalire ohutekeha bulai mu bwandiike ebiindu 
bitweholeehemo, 

2haandi koti abo abataangira ohweboneraho abeene, mani bahalaabanira 
emboosi eyo batudiisa, 

3ese syesi nimalire bulaanu ohumanyirisa bulai ebiindu bino, sibweene endi 
silai ohuhwandiikira ewe ow'oluyaali Teofiro, nindekeehe bulai ebiindu koti 
byaloondehana, 

4hu weesi onyale ohumanya obwadyeeri bweene bw'ebiindu bi bahweekesa. 

Ohulaangirirwa hw'ohwiibulwa hwa Yowaana Omubatiisi 
(1:5—2:52) 

5  Mu ndaalo chi Herode yali naali omutuki wa Buyudaaya, yaliwo omulaamisi 
olaangwa Sakaria, owali ow'enono y'abalaamisi ya Abbija. Omuhasi wae 
olaangwa Elisabbeeti, yali ow'enono ya Arooni. 

6Mani boombi bali abaluungifu mu moni wa Nasaae, nibaloondakirira amalako 
koosi neende ebidahibwa by'Omwaami byoosi ataali ohudoondobanaho kata. 

7Nae sibaliho neende omwaana haba, olwohuba Elisabbeeti yali omukuumba, 
haandi boombi bali bahulire mu myaka. 

8Olwoola, Sakaria niyali ali ohuhola omulimo kw'obulaamisi muu moni wa 
Nasaae, olwohuba oluyia lwae nilwo olwali olw'ohuhalaabanira Nasaae mu 
biha ebyo, 

9ohweema hu ndekeha yaabwe y'obulaamisi, eha yamukwaho achie anioohese 
obubbaani mu nyuumba y'Omwaami. 

10Nae esidiiyiha sy'abaandu syoosi syali nisilaamira erwaanyi mu biha 
by'ohunioohesa obubbaani. 

11Mani ao niwo yi malaika w'Omwaami yeecha yaamubonehera niyeemere hu 
lwaande lw'omuhono muluungi kw'alutaari y'ohuniooheseraho obubbaani. 

12Nae Sakaria niyamubona, eholo yamubba muno mani obuti bwamudiira. 

13Nae malaika yeecha yamuboolera ati, “Sakaria, otatya, olwohuba ohusaba 
hwao huwuliirwe, haandi omuhasi wao Elisabbeeti, achia ohuhwiibulira 
omwaana musyaani, mani wahamulaange eliita Yowaana. 

14Haandi ochia ohuba neende esangaalo neende omwehoyo, mani abaandu 
baangi bahehoye olw'ohwiibulwa hwae; 

15  olwohuba yahabe omuhunuufu muno mu moni w'Omwaami, 
siyahang'weeho efiini yoosi kata esyohung'wa simeesa syoosi, achia 
ohwichusibwa Mwooyo Mwoolerefu, ohutulira elalira mu nda ya ng'ina. 

16Achia ohukaluuhania abaana ba Yisiraeli abaangi abakaluse eyiri Nasaae 
Omwaami waabwe, 

17  haandi achia ohumutaangirira mu mwooyo neende amaani ka Elija, 
akaluuhanie emyooyo kya basimwaana baandu chikaluhe hu baana baabwe, 
neende ba nandawulira bakaluhe hu makesi k'abaluungifu; achia ohuhola 
abaandu beetekehere Omwaami waabwe.” 

18Nae Sakaria yaboolera malaika oyo ati, “Sino, ese ndahasimanye endye? 
Olwohuba bulaanu ese ndi omusaacha mukofu, haandi omuhasi waange yesi 
ahulire mu myaka.” 

19 Nae malaika yamukobolamo ati, “Niise Gabburieli, oweemere mu moni wa 
Nasaae; mani ndumirwe ohulomaloma yooli, haandi ohuhuleetera emboosi 
ndai chino. 

20Mani bone, ochia ohuwuleera haandi bihuhae ohulomaloma, ohwoolera 
elalira hu ludaalo lu biindu bino byaholerere, olwohuba sofukiriire emboosi 
chaange, echichia ohwolerera mu biha byaachio.” 

21Nae abaandu bali baliindiriire erwaanyi, bawuka olwohuba Sakaria yali 
ahiindire muno mu Nyuumba ya Nasaae. 

22Niyatula erwaanyi, haba siyanyala ohulomalomaho nabo, mani bamanya sa 
bati, yali aboneheerwe mu Nyuumba ya Nasaae; nae yeecha yabaholera sa 
ebilolero, mani omweene yadoong'a n'atalomaloma. 

23Mani ebiha byae eby'ohuhalaabanira Nasaae nibyawa, yakobolayo engo. 

24Endaalo echio nichawa, omuhasi wae Elisabbeeti yanyoola amabaanga, mani 
olw'embaka y'emyoosi chitaanu yekisa abaandu, n'aboola ati, 

25“Omwaami mweene niye owumbaasireho yaholera sino mu ndaalo chino, 
yandusaho esoni mu moni ch'abaandu.” 

Ohulaangirirwa hw'ohwiibulwa hwa Yesu 

26Mu mwoosi kwohusaasaba, Nasaae yatuma malaika Gabburieli ohuchia mu 
siko sya Galilaaya esilaangwa Nasareeti, 

27 eyiri omuhaana otaamanyireho eby'abasaacha, owali afukiirisaanie 
ohudeehisania neende omusaacha olaangwa Yosefu, owomu nyuumba ya 
Daudi; nae eliita ly'omuhaana otaamanyireho eby'abasaacha oyo lyali Maria. 

28Malaika oyo yeecha yaali mani n'aboola ati, “Muleembe, Ewe owabereswa 
ehabi, Omwaami ali naawe!”  

29Nae enomanoma eyo yamusindusa muno, yachaaka ohubaasa mu mwooyo 
kwae amahuluundu k'eheesa yino. 

30Nae malaika yamuboolera ati, “Maria, otatya, olwohuba Nasaae ahubeere 
ehabi. 

31 Mani bone, ochia ohunyoola amabaanga, wiibule omwaana musyaani, mani 
wahamulaange eliita oti Yesu. 

32  Achia ohuba omuhunuufu, haandi yahalaangwe Omwaana wa Nasaae 
w'Aakulu Muno; haandi Omwaami Nasaae achia ohumuberesa esisaala 
sy'obutuki bwa Daudi kukaang'ene, 

33haandi achia ohutuka enyuumba ya Yakobbo, emyaaka choosi; mani obutuki 
bwae sibuchia huwaao.” 

34Nae Maria yaboolera malaika ati, “Sino sichia ohunyalihana sitye, olwohuba 
ese siimanyire eby'abasaacha?” 

35Nae malaika yamuboolera ati, “Mwooyo Mwoolerefu achia ohuhwiihaho, 
haandi amaani kooyo oli Aakulu Muno kachia ohuhubwiiha; mani sakira 
omwaana ochia ohwiibulwa achia ohulaangwa omwoolerefu, Omwaana wa 
Nasaae. 

36Mani bona, omuhasi w'oluyia lwao Elisabbeeti, mu myaka chae ch'obukofu, 
yesi yaamalire ohunyoola amabaanga k'omwaana musyaani; mani kuno nikwo 
omwoosi kwae kwohusaasaba naali asito, oyo yibalangaanga omukuumba. 

37 Olwohuba, sibulao esiindu syoosi esitanyaliha eyiri Nasaae.” 

38Maria yaboola ati, “Ese mbano, ndi omuhalaabani w'Omwaami; leha si 
ndeeholeho koti lu oboola.” Malaika yaamuleha. 

Maria akeniya Elisabbeeti 

39Mu ndaalo echo, Maria yasiingira yacha bwaangu mu syaalo sy'engulu, mu 
siko sya Yudea, 

40mani yeengira mu nyuumba ya Sakaria, yaheesa Elisabbeeti. 

41Nae Elisabbeeti niyawulira sa ati ohuheesa hwa Maria, omwaana yachaaka 
ohutachula mu nda; mani Elisabbeeti yamala yechuswa Mwooyo Mwoolerefu 

42mani yaalomalomera mu kono ly'aakulu n'aboola ati, “Oli neende ehabi mu 
bahasi boosi, haandi esiri mu nda yao siri neende ehabi! 

43Sino si njolereho sitye, ng'ina Omwaami waange ohwiicha yi ndi? 

44Olwohuba boneho, ohuheesa hwao nihuungwiire mu matwi sa huti, ni 
omwaana aduumakala mu nda yaange olw'esangaalo. 

45Haandi w'ehabi oyo owafukiirira ati, ebyo ebyamuboolerwa ohutula eyiri 
Omwaami byaholerere.” 

Olweembo lwa Maria olufumia Nasaae 

46Maria yaboola ati, “Omwooyo kwaange kufumia muno Omwaami, 

47haandi omwooyo kwaange kwehoyera mu Nasaae Omuwonia waange, 

48  olwohuba abweene obuloonga bw'omuhalaabani wae. Olwohuba boneho, 
ohutula buti, enjibulo choosi chichia ohunangaanga ow'ehabi; 

49olwohuba oyo ow'Obunyala bwoosi, yaholeere eby'amaani, haandi eliita lyae 
lyoolerefu. 

50Haandi esisa syae siri hu bamutya ohutula hu lwiibulo lulala ohwoola hu 
luundi. 

51Yekeese amaani mu biindu bi mahono kae kahola, asakuulire ebibaaso byomu 
myooyo ky'abeniinia abeene, 

52  yeesere aasi abahunuufu ohutula hu bisaala byaabwe by'obutuki, haandi 
yaniinia aakulu abaloonga; 

53yekuuse abayala enjala neende ebiindu bilai, nae abayiinda abatusireyo 
bihaya. 

54Ahoonyere Yisiraeli omuhalaabani wae, niyechuliise esisa syae, 

55   koti lu yaboolera bakuuka yeefwe, Abburahamu neende abeechuhulu bae 
endaalo choosi-choosi.” 

56Mani Maria yamenya neende Elisabbeeti ohumala aambi w'emyoosi kidatu, 
mani yamala yaakobola engo wae. 

Ohwiibulwa hwa Yowaana Omubatiisi 

57Bulaanu, ebiha bya Elisabbeeti ohweetusaho nibyoola, yeebula omwaana 
musyaani. 

58Nae abanaluyia bae alala neende abo abasibirana nae nibawulira bati 
Omwaami akwiriire Elisabbeeti esisa siingi sityo, beecha basangaalira alala 
nae. 

59 Nae oludaalo lwa chitaanu-na-chidatu nilwoola, beecha ohuheba omwaana 
oyo; mani bali badaha ohumukuliha eliita lya laatang'ene bati Sakaria, 

60nae ng'ina yaboola ati, “Haba daawe; achia ohulaangwa Yowaana.” 

61Nae bamuboolera bati, “Mu luyia lwao, muwumamo omuundu yeesi 
olaangwa, Yowaana.” 

62Mani baholera laatang'ene ebilolero nibadaha ohumanya koti 
luyahamulaangire. 

63Nae yabasaba ekina ly'ohwandiikaho, mani yandiika ati, “Eliita lyae nilyo 
Yowaana.” Mani abaandu boosi bawukaho muno. 

64Abweene ao, omunwa kwa Sakaria nikwiikuha, olulimi lwae niluboololoha, 
mani n'achaaka ohulomaloma, n'afumia Nasaae. 

65Obuti bwadiira abaandu bamenya aambi nae boosi. Mani abaandu 
balomaloma hu biindu bino byoosi mu syaalo sy'engulu sya Yudea syoosi; 

66abo boosi ababiwulira, babibiiha mu myooyo kyaabwe nibaboola bati, “Nae 
omwaana wuno yahabe siina?” Olwohuba omuhono kwa Nasaae kwali nae. 

Sakaria atuumbula ebidiira hu mwaana oyo 

67Mani Sakaria laatang'ene Yowaana yeecha yeechula Mwooyo Mwoolerefu, 
mani yatumbula ebidiira hu mwaana oyo n'aboola ati, 

68“Nasaae Omwaami wa Yisiraeli akinisibwe, olwohuba akeniiye abaandu bae 
haandi yaabanunula, 

69mani atusiingisiire olwiika lw'obuwonia mu nyuumba ya Daudi 
omuhalaabani wae, 

70koti lu yalomaloma hale mu minwa ch'abanabbi bae boolerefu, 

71ati, achia ohutuwonia atutuse mu basuku beefwe, haandi atutuse mu mahono 
k'abaandu batusyuula boosi; 

72atweekese esisa siyalaka bakuuka yeefwe, haandi niyechulisa Endagaano yae 
enjoolerefu, 

73esichubo si yechubira Abburahamu seefwe, 

74ohutuberesa ati efwe, nihununuulwe ohutula mu mihono ch'abasuku beefwe, 
hunyale ohumuhalaabanira ataali ohutya hwoosi, 

75mu bwoolerefu neende obuluungifu mu moni wae mu bulamu bweefwe 
bwoosi. 

76 Nae ewe, mwaana ewe, ochia ohulaangwa omunabbi wa Nasaae w'Aakulu 
Muno; olwohuba ochia ohutaangiriramo Omwaami, ohumutekehera engira 
chae, 

77ohuberesa abaandu bae amakesi k'obuwonia, mu huleherwamo 
hw'ebyonoono byaabwe, 

78ohubitira mu sisa siingi sya Nasaae weefwe, oludaalo luuhyereere ohutula 
aakulu. 

79  Ohuberesa obulafu abaandu abo abehala mu siirima neende mu siiniha 
sy'ohufwa, ohuluungiha amakulu keefwe mu ngira y'omuleembe.” 

80Mani omwaana yahula, haandi yaaba omwomiifu mu mwooyo, mani yamenya 
mu siparara ohwoola hu ludaalo lu yeyekesera alafu eyiri abaandu ba Yisiraeli. 

Luka 2 

Ohwiibulwa hwa Yesu 
(Mat 1:18-25) 

1Mu ndaalo echo, Kaisaari Agusito yatusa elako ati abaandu boosi mu bwaami 
bwae bahoyere ohubalibwa. 

2Huno nihwo ohwali ohubalibwa hutaangira Kwirino naali gafana wa Siria. 

3Mani buli muundu yeesi yacha ohubalibwa, mu siko syae. 

4Mani Yosefu yesi yatula mu Galilaaya, mu siko sya Nasareeti, yacha Yudea, mu 
siko sya Daudi, esilaangwa siti Bbetilehemu, olwohuba yali ow'enyuumba 
haandi ow'olwiibulo lwa Daudi, 

5ohuchia ohubalibwa neende Maria, yi yali afukiirisaanie nae ohudeehisania. 
Maria oyo yali ali asito. 

6Nae nibali eyo, ebiha byae by'ohweetusaho byoola. 

7Mani yeebula omwaana wae musyaani omwikula-nda, yamubwiha mu bikubo, 
mani yamwalisa mu bwaato bu byaayo birirangamo obunyaasi, koti 
lubatanyoola obweyaango mu nyuumba ch'abakeni. 

Abaayi neende Bamalaika 

8Nae mu syaalo esyo, mwalimo abaayi nibali mu lwaayiro, nibaliindire ebyaayo 
byaabwe esiro. 

9Malaika w'Omwaami yababonehera, mani oluyaali lw'Omwaami lweechula 
lwaaduha nilubebodohaanie, beecha besiinduha muno. 

10Nae malaika yababoolera ati, “Mutaba neende ohutya; olwohuba bone, 
mbaleetera emboosi ndai ch'esangaalo liingi, elicha ohuba hu baandu boosi; 

11olwohuba enyaanga yino, mu siko sya Daudi, Omuwonia abebuliirwe, niye 
Kristo Omwaami. 

12Mani hano niho ahanaba ahalolero heeng'we; muchia ohwakaana omwaana 
mudoto yibabwihire mu bikubo, haandi nibamwaliise mu bwaato bu byaayo 
biriraangamo.” 

13Nae bwaangu-bwaangu, malaika oyo alala neende bamalaika baandi baangi 
abo Muukulu baboneha nibafumia Nasaae nibaboola bati, 

14“Oluyaali lube eyiri Nasaae aakulu Muukulu, nae omuleembe kube hu syaalo 
mu baandu abahola ebiindu bisangaasa Nasaae!”  

15Nae Bamalaika nibatulao bawaao bachia Muukulu, abaayi beecha 
baboolanira abeene-na-beene bati, “Mulehe huchie Bbetilehemu, hubone 
esiindu sino esiholehaane, si Omwaami atwekeese.” 

16Mani badiindikirira ohuchia, bakaana Maria neende Yosefu, alala neende 
omwaana mudoto oyo, nibamwaliise mu bwaato bu byaayo biriiraangamo. 

17Mani nibabona omwaana oyo, batuumbula ebyo ebyali bibabooleerwe 
ebidiira hu mwaana wuno; 

18Mani abo boosi ababiwulira, bawuka muno ebyo bi baayi bali nibababooleere. 

19Nae Maria yabiiha ebiindu bino byoosi, n'abibasaangaho muno mu mwooyo 
kwae. 

20Mani abaayi bakobolayo ewaabwe, nibafumia haandi nibaberesa Nasaae 
oluyaali, hulweebyo byoosi bi bali nibawuliire haandi nibabweene, olwohuba 
byali sa koti lu byali nibibabooleerwe. 

Yesu abereswa eliita 

21  Nae luunyuma lw'endaalo chitaanu-na-chidatu, omwaana niyali amalire 
ohuhebwa, yabeereswa eliita Yesu, eliita li malaika yamuberesa n'atayerwa mu 
nda. 

Yesu ayirwa mu Nyuumba ya Nasaae 

22Nae ebiha nibyoola eby'ohulabiswa babe aboolerefu, koti elako lya Musa lyali, 
Yosefu neende Maria baleeta Yesu Yerusalemu ohudiisa Omwaami 

23 (koti lu syandiikwa mu lako lya Omwaami siti, “Buli mwaana musyaani yeesi, 
owikula enda ya ng'ina achia ohulaangwaanga omwoolerefu w'Omwaami”) 

24haandi bachia ohuyanaanga esiyaanwa esihoyerwa koti lu lako ly'Omwaami 
liboola liti, “amaguugu kabiri, oba amabburuuku madoto kabiri.” 

25Bulaanu, mu Yerusalemu, mwalimo omusaacha olaangwa mbwe Simeoni, 
owali omuluungifu haandi owaheera Nasaae muno, owali n'aliindaanga 
ohulemeswa omwooyo hwa abaandu ba Yisiraeli, haandi nga Mwooyo 
Mwoolerefu amuliho. 

26Haandi yali yamala ohwekeswa neende Mwooyo Mwoolerefu ati, haba 
saachia hufwa n'ataabona Kristo wa Nasaae. 

27Mani niyali niyeemiriirwe neende Mwooyo, yeecha mu Nyuumba ya Nasaae; 
mani abeebusi ba Yesu nibali hubamwiingisa bati mu Nyuumba ya Nasaae, 
bamuholere koti lu lako liboola, 

28Simeoni yakiinga Yesu mu mahono, mani yeebasa Nasaae n'aboola ati, 

29“Omwaami, bulaanu onyala ohuleha omuhalaabani wao yawaawo mu 
muleembe, koti lu mboosi yao yiboola; 

30olwohuba emoni chaange chimalire ohubonaho obuwonia bwao 

31bu ewe mweene watekehera mu moni w'abaandu boosi, 

32 obulafu buhosera Abateende obuheeri bwao, haandi obw'oluyaali eyiri 
abaandu bao Yisiraeli.” 

33Mani laatang'ene neende ng'ina bawuka muno ebiindu byali 
bimulomalomwaho; 

34haandi Simeoni yabasabira ehabi mani yaboolera Maria ng'ina ati, “Bone, 
omwaana wuno ateerweo hulw'ohukwa neende ohusiingira hw'abaandu 
baangi mu Yisiraeli, haandi neende ohuba esilolero siyiinganisibwa 

35(haandi olugaanga luchia ohuhufumita lubite mu mwooyo kwao kwosi), hu 
bibaaso by'emyooyo miingi binyale ohubonehana alafu.” 

36Haandi yaliwo nabbi muhasi, Ana, omuhaana wa Fanueli, ow'enono y'Aseri; 
yali omukofu naali neende emyaaka miingi muno. Ohutula n'awaamo omubiri 
ati, yamenya neende wamwe wamutusamo omubiri oyo emyaaka kitaanu-na-
kibiri kyoong'ene, 

37mani yadoong'a koti omuhasi mufwiirwe olw'embaka y'emyaaka amahumi 
kataanu-na-kadatu-na-kine. Haba siyalehaho Enyuumba ya Nasaae, nae 
yabechaanga sa omwo nalaama, haandi nasiiba alala neende ohusaba esaala 
esiro neende esideete. 

38Nae niyoolerao ebiha byeene ebyo, yebasa Nasaae, haandi yaboolera abo 
boosi abali baliindiriire ohuwonisibwa hwa Yerusalemu, ebidiira hu mwaana 
oyo. 

Abeebusi ba Yesu bakobola Nasareeti 

39 Nae nibamala ohuhola ebyo byoosi, bi lako ly'Omwaami liboola, bakobolayo 
mu Galilaaya, mu siko syaabwe syeene sya Nasareeti. 

40Mani omwaana oyo yahula, haandi yaba ow'amaani, niyeechula amakesi; 
haandi ehabi ya Nasaae yamuliho. 

Yesu achia mu Nyuumba ya Nasaae n'asisiiri omuraaga 

41  Bulaanu abeebusi bae bachichaanga Yerusalemu buli mwaaka hu Sidyaalo 
sya Paasaka. 

42Mani Yesu niyoosa emyaaka ehumi neende chibiri eky'obuhuluundu, bachia 
Yerusalemu hu sidyaalo, koti lu bali nibaholaanga; 

43Nae esidyaalo nisyawa, nibali nibakobolayo engo, omuraaga wuno Yesu 
yadoong'a enyuma mu Yerusalemu. Nae sino, abeebusi bae haba sibasimanya, 

44nae koti lu bali babaasa bati ali mu baasye babakeenda nabo, bakeenda 
oludaalo olulaamba nibatamubona, mani bachaaka ohumukoonya mu beeho 
baabwe neende mu baandu babamanyire; 

45nae nibatamuduuhana, bakaluha Yerusalemu nibamukoonya. 

46Endaalo chidatu nichabitao, bamuduuhana naali mu Nyuumba ya Nasaae, 
niyehaale mu beekesa, n'abatekeeresaanga haandi n'abateebaanga ebiteebo; 

47mani abo boosi abawulira by'aboola, bawuka muno amakesi kae neende 
engaluhamo yae. 

48Nae abeebusi bae nibamubona, bawuka muno; mani ng'ina yamuboolera ati, 
“mwaana waange, lwasina otuholere otyo? Bonaho, ese neende lataao koti lu 
huhukoonyere nihwaabaaba.” 

49Nae yabakobolamo ati, “Bibeere bitye mwangoonya? Mubeere mukoterwe 
muti hoyeere ohuba mu nyuumba ya Laata?” 

50Mani byabahaya ohumanya biyeemaho ohubaboolera ebyo. 

51Mani Yesu yasiingira yawaawo nabo bakobola Nasareeti, mani yaba 
omuwulisi yi bali; nae ng'ina yabiiha ebiindu bino byoosi mu mwooyo kwae. 

52 Mani Yesu yemeeda ohuhula, haandi amakesi kae kemeeda, haandi yemeeda 
ohuheerwa neende abaandu alala neende Nasaae. 

Luka 3 

Ohuyaala hwa Yowaana Omubatiisi 
(Mat 3:1-12; Mrk 1:1-8; Yow 1:19-28) 

1Mu mwaaka kw'ehumi neende kitaanu (15) kw'obwaami bwa Tibberio 
Kaisaari, Pontio Pilato naali gafana wa Yudea, nae Herode naali omutuki wa 
situundu sya Galilaaya, nae Filipo mwaanang'ina naali omutuki wa situundu 
sya Yiturea neende Turakoniiti; Lisania yali niye omutuki wa Abbilene, 

2Anasi neende Kayaafa nibali abalaamisi bahuluundu, emboosi ya Nasaae 
yechera Yowaana omwaana wa Sakaria naali mu siparara; 

3mani yacha mu situundu sya Yorodaani syoosi, n'ayaala ohubatiisa 
hw'ohweyolobya hulw'ohuleherwa ebyonoono. 

4 Koti lu syandiikwa mu sitabo sy'emboosi cha Yisaaya omunabbi siti, “Ekono 
ly'omuundu wuundi ohumulira mu siparara n'aboola ati: Mutereese engira 
y'Omwaami, mukolole emyaanda chae. 

5Buli hooho yicha ohwichuswa, haandi buli lugulu neende esigulu bichia 
ohukwalaaswa, neende ebyo ebyeekodakoda bichia ohukololwa, neende engira 
ch'ebiguruguunya chichia ohunyiriswa; 

6haandi buli muundu yeesi achia ohubona obuwonia bwa Nasaae.” 

7  Mani sakira yaboolera abaandu baangi abali nibeetusireyo ababatiise ati, 
“Eng'we abaana b'endemo! Wiina mweene obalabule ohwiiruha ohweewonia 
egiili yicha? 

8 Mani mwaame ebyaamo bihoyera ohweyolobya, haandi mutachaaka 
ohweboolera abeene-na-beene muti, ‘Efwe huli abaana ba Abburahamu;’ 
olwohuba mbaboolera endi, Nasaae ali neende obunyala bw'ohubukula 
amakina kano yakaholamo abaana ba Abburahamu. 

9 Kata bulaanu buti, embaachi yiteerwe hu musi bweene wa buli musaala; mani 
buli musaala okutaama ebyaamo bilai kuchia ohutemerwa aasi, mani 
kusukunwe mu muliro.” 

10Nae ebidiiyiha byeecha byamuteeba biti, “Mani hunaahole siina syeene?” 

11Nae yabakobolamo ati, “Oli neende amakooti kabiri, leha abereseho oyo 
otaliho nalyo; haandi oyo oli neende ebyohulya, leha yesi ahole nasilala atyo.” 

12 Abatoosa b'omusolo bosi beecha ohubatiisibwa, mani bamuteeba bati, 
“Omweekesa, efwe hunaahole siina syeene?” 

13Nae yababoolera ati, “Mutatosaanga ebihira bi muhoyere.” 

14Abasikaari bosi bamuteeba bati, “Nae efwe naafwe, hunaahole siina syeene?” 
Nae yababoolera ati, “Mutayayaanga omuundu yeesi nimwehoonyera amaani 
oba nimumubachira sa, haandi omusaara kweeng'we kubamaleenge.” 

15Koti lu baandu bali sa nibaliindirira, haandi nga boosi bali ohwetebaanga mu 
myooyo kyaabwe ebidiira hu Yowaana, bati awuundi yahaba naali niye Kristo, 

16nae Yowaana yabakobolamo boosi ati, “Ese mbabatiisa neende amaachi; nae 
oyo owuhira oluyaali ali ohwiicha, yi ese tahoyera ohuboolola esya ch'ebiraato 
byae; oyo niye ochia ohubabatiisa neende Mwooyo Mwoolerefu haandi neende 
omuliro. 

17Olubibo lwae lumuli mu muhono, ohubuusa engaano yoosi eyiri hu lwanyi 
lwae lw'ohuseeseraho, haandi neende ohuteera engaano mu syaaki syae, nae 
omuhuuchi, achia ohukusaamba neende omuliro kutasimiswa.” 

18Ao mani yachiiririra ohubachooma, n'ayaalira abaandu Emboosi Ndai. 

19 Nae Herode owali omutuki w'esituundu esyo, yi yali yamala ohuchooma 
hulw'ohudeehya Herodia, owali omuhasi wa mwaanang'ina haandi hulw'ebibi 
biingi biindi bi yali naaholaanga, 

20yameeda sino hweebyo byoosi, mani yekalira Yowaana mu jeela. 

Ohubatiiswa hwa Yesu 
(Mat 3:13-17; Mrk 1:9-11) 

21Bulaanu, abaandu boosi nibali nibabatisiibwe, haandi Yesu yesi niyali 
n'amalire ohubatiisibwa, mani naali ohusabaanga, ekulu lyeekulwa, 

22 mani Mwooyo Mwoolerefu yamwiihaho mu ngeri y'omubiri nafwaanana koti 
eguugu, haandi ekono lyatula Muukulu niliboola liti, “Niiwe Omwaana waange 
muheerwa; niiwe yi sangaliire.”  

Olwiibulo lwa Yesu 
(Mat 1:1-17) 

23Yesu hwachaaka obuhalaabani bwae, yali aambi ow'emyaaka amahumi 
kadatu eky'obuhuluundu, yali omwaana (koti lusyayiribwa ohuba) wa Yosefu, 
omwaana wa Heeli, 

24omwaana wa Matati, omwaana wa Leefi, omwaana wa Meliki, omwaana wa 
Yanaai, omwaana wa Yosefu, 

25omwaana wa Matatia, omwaana wa Amosi, omwaana wa Nahumu, omwaana 
wa Esili, omwaana wa Nagai, 

26omwaana wa Maati, omwaana wa Matatia, omwaana wa Semeini, omwaana 
wa Yoseki, omwaana wa Yoda, 

27omwaana wa Yoanani, omwaana wa Reesa, omwaana wa Serubbabbeli, 
omwaana wa Seyalitieli, omwaana wa Neeri, 

28omwaana wa Meliki, omwaana wa Adi, omwaana wa Kosamu, omwaana wa 
Elimadamu, omwaana wa Eri, 

29omwaana wa Yosua, omwaana wa Elieseeri, omwaana wa Yorimu, omwaana 
wa Matati, omwaana wa Leefi, 

30omwaana wa Simeoni, omwaana wa Yuda, omwaana wa Yosefu, omwaana wa 
Yonamu, omwaana wa Eliakimu, 

31omwaana wa Meleeya, omwaana wa Meena, omwaana wa Matata, omwaana 
wa Natani, omwaana wa Daudi, 

32omwaana wa Yese, omwaana wa Obbedi, omwaana wa Bboasi, omwaana wa 
Saala, omwaana wa Nahasoni, 

33omwaana wa Aminadabbu, omwaana wa Adimini, omwaana wa Arini, 
omwaana wa Hesirooni, omwaana wa Peresi, omwaana wa Yuda, 

34omwaana wa Yakobbo, omwaana wa Yisaka, omwaana wa Abburahamu, 
omwaana wa Tera, omwaana wa Nahori, 

35omwaana wa Serugi, omwaana wa Reewu, omwaana wa Pelegi, omwaana wa 
Ebberi, omwaana wa Sela, 

36omwaana wa Kainaani, omwaana wa Arifakusadi, omwaana wa Seemu, 
omwaana wa Nowa, omwaana wa Lameki, 

37omwaana wa Mesusela, omwaana wa Enoka, omwaana wa Yareedi, omwaana 
wa Mahalaleli, omwaana wa Kainaani, 

38omwaana wa Enosi, omwaana wa Seeti, omwaana wa Adamu, owa Nasaae. 

Luka 4 

Ohuteemwa hwa Yesu 
(Mat 4:1-11; Mrk 1:12-13) 

1Mani Yesu, niyali yechuule Mwooyo Mwoolerefu, yakobola n'atula Yorodaani, 
mani yemirirwa neende Mwooyo oyo 

2hulw'embaka y'endaalo amahumi kane naali mu siparara, nateemwa neende 
Sitaani. Mu mbaka eyo yoosi, haba siyalyaaho esiindu syoosi; mani embaka eyo 
niyawa, enjala yachaaka ohumuluma. 

3Sitaani yeecha yamuboolera ati, “Nooba nooli Omwaana wa Nasaae, lagira 
ekina lino lyeehole omugaati.” 

4 Nae Yesu yamukobolamo ati, “Syandiikwa siti, ‘Omuundu saabao mulamu 
hulw'ebyoohulya byoong'ene.’ ” 

5Haandi Sitaani yeecha yaamuyira aakulu, mani yamweekesa obwaami bwoosi 
obwohu syaalo mu siha silala, 

6mani Sitaani yamuboolera ati, “Ese njia ohuhuberesa obunyala buno bwoosi, 
alala neende oluyaali lwaabwo; olwohuba bwamala ohuumbereswa, mani 
mbuberesa oyo yeesi yi mba nindaha. 

7Mani ewe niwuunyinamira, buno bwoosi bucha ohuba obwao sa.” 

8 Nae Yesu yamukobolamo ati, “Syandiikwa siti, ‘Ohoyere ohwiinamiraanga 
Nasaae, Omwaami wao, haandi oyo yeeng'ene niye yonahalaabaniranga.’” 

9Haandi Sitaani yayira Yesu Yerusalemu, mani yamudungeeresa abuundu ahira 
obuleeyi hu Nyuumba ya Nasaae, mani yamuboolera ati, “Nooba nooli 
Omwaana wa Nasaae, yakuha otule ano okwe aasi; 

10 olwohuba syandiikwa siti, ‘Achia ohutuma bamalaika bae bahwakaanire 
mani bahuliinde,’ 

11haandi ‘Bachia ohuhukiingira aakulu hu mahono kaabwe, ohaye ohwegumula 
ohukulu hwao hu kina.’ ” 

12  Nae Yesu yamukobolamo ati, “Siboolwaanga siti, ‘Otateemaangaho Nasaae 
Omwaami wao.’ ” 

13Mani Sitaani niyali amalireyo buli teemo lyoosi, yamutulaho yaalinda esiha 
siindi syoole. 

Yesu achaaka Omulimo kwae mu Galilaaya 
(Mat 4:12-17; Mrk 1:14-15) 

14Mani Yesu yeecha yakaluha Galilaaya nasisiiriho amaani ka Mwooyo, mani 
efuma yae yasalaana yaswaania esyaalo esyo syoosi. 

15Mani yeecha yekesa mu sinagoogi chaabwe, mani buli muundu yeesi 
yaamufumia. 

Nasareeti sihaya Yesu 
(Mat 13:53-58; Mrk 6:1-6) 

16Yesu yoola e Nasareeti, yi yali yahusirwa; mani yaacha mu sinagoogi, koti lu 
yali yanala ohuholaanga, hu ludaalo lwa Sabbaato. Mani yeecha yaasiingira 
ohusoma; 

17nae bone beecha bamuberesa esitabo sya nabbi Yisaaya. Yabwihula esitabo 
esyo, mani yakaana yisyandiikwa siti, 

18  “Mwooyo w'Omwaami yandiho, olwohuba amalire ohuumbahaho amafuta 
ohuyaalira abamanani, Emboosi Ndai Yanduma ohulaangirira eyiri abadiirwa 
endi bachia ohulehuulwa, haandi abawofu endi bachia ohuliimbula babone, 
neende abeehalwaho ohulehwa babe neende omuleembe, 

19ohulaangirira endi omwaaka kwafukiirirwa ohuba okw'Omwaami kwolere.” 

20Yabwihawo esitabo esyo, yaasikalusira omuliindi oyo, yeehala aasi; mani 
emoni ch'abaandu boosi abali mu sinagoogi, chamuweeraho. 

21Yachaaka ohubaboolera ati, “Hu ludaalo luno, ebyandiiko byoolerefu bino, 
byoolereere koti lu muwuliire mutyo.” 

22Mani boosi bamulomalomaho bulai muno, haandi bawuka muno obulai 
bw'emboosi chatulaanga mu munwa kwae; baboola bati, “Wuno haba siniye 
omwaana wa Yosefu?” 

23Nae yababoolera ati, “Muchia ohunduumbulira ataali ohukana-kana olukaado 
luno mbwe, ‘Ewe omulesi, wewonie omweene; ebyo bihwaulira huti waholera 
Kaperanaumu, biholere ano wosi, mu syaalo syao syeene.’ ” 

24 Nae Yesu yaboola ati, “Mbaboolera obwadyeeri endi, abulao nabbi yeesi 
ofukiirirwaanga mu syaalo syae syeene. 

25 Nae mubwadyeeri mbaboolera endi, mu ndaalo cha Elija, ekulu nilyeekalwa 
ohumala embaka y'emyaaka kidatu neende emyoosi kisaasaba emilaamba, 

haandi esiminyu sihoongo muno nisyalya esyaalo syoosi, baliwo abahasi 
bafwiirwe abaangi muno mu Yisiraeli, 

26 nae Elija siyatumwa eyiri abo boosi ohutusaho eyiri omuhasi mufwiirwe 
ow'e Sarefaasi, mu syaalo sya Sidoni. 

27Haandi mu biha bya nabbi Erisa, yaliwo abageenge abaangi mu syaalo sya 
Yisiraeli syoosi; nae abulao kata mulala hu abo owawonisibwa, ohutusaho 
Namani Omusiria yeeng'ene.” 

28Nae nibawulira sino, abo boosi abali mu sinagoogi, etima liingi muno 
lyabadiira. 

29Mani baasiingiriramo, bamusiindikirisa bamusukuna erwaanyi w'esiko 
sihoongo esyo, mani bamuniinia hu sigulu si siko sihoongo syaabwe esyo 
syoombahwaho, nibadaha ohumusiindiha aasi akwiire omutwe. 

30Nae omweene yeyindikania yabitira mu sidiyiiha esyo yeweerawo. 

Omuundu oliho esihyeeno 
(Mrk 1:21-28) 

31Yesu yeehirira yaachia Kaperanaumu, mu siko sya Galilaaya. Haandi niyali 
n'abeekesa hulwa Sabbaato; 

32 abaandu bawuka muno enjekesa yae eyo, olwohuba emboosi yae yali yiri 
neende obunyala. 

33Nae mu sinagoogi omwo, mwalimo omuundu wuundi owali neende 
omwooyo kw'omusaambwa mubi; mani yeecha yaalirira mu kono ly'aakulu ati, 

34“Eee, Onaatuhole otye, ewe Yesu wa Nasareeti? Wichire ohutusihirisa? Ese 
humanyire, niiwe Omwoolerefu mweene wa Nasaae.” 

35Nae Yesu yakuhabuhira n'aboola ati, “Buleera chi, mani omale omutulemo!” 
Mani omusaambwa okwo nikwamala ohumuubba aasi akatikaati w'abaandu, 
kwamutulamo, nikutaamuholereho obubi bwoosi. 

36Mani abaandu boosi bawuka baboolanira abeene-na-beene bati, “Yino 
mboosi siina? Olwohuba yehoonyera obunyala neende amaani, alagira-
bulagira ebihyeeno, mani nibibatulamo-butula.” 

37Mani efuma yae niyasalaana mu mbeka choosi-choosi ech'esyaalo sisibiraane 
ao. 

Yesu awonia abaandu baangi 
(Mat 8:14-17; Mrk 1:29-34) 

38Yesu yasiingira yaatula mu sinagoogi, yacha yeengira mu nyuumba ya 
Simooni. Bulaanu, masaalang'ene Simooni yali omulwaae w'omusuuja, mani 
basaba Yesu amuhoonye. 

39Mani Yesu yeecha yeema yali, yahabuhira omusuuja okwo, kwamuleha; mani 
abweene ao, yasiingira yabahalaabanira. 

40Bulaanu, elyuuba nilyali nilikwa, abo boosi abali neende abalwaae balwaala 
obulwaae butaali nasilala beecha baabaleeta yaali; mani Yesu yesa amahono 
kae hu buli mulwaae, mani yabawonia boosi. 

41Mani emisaambwa kyosi kyatula mu baandu baangi nikirira kiti, “Niiwe 
Omwaana wa Nasaae!” Nae yakihabuhiraanga, n'atakikanya ohulomaloma, 
olwohuba kyali kyamanya kiti niye Kristo. 

Yesu ayaalira mu sinagoogi chikabuhaane 
(Mrk 1:35-39) 

42Nae nibwahya, Yesu yasiingira yachia abuundu abula abaandu. Nae abaandu 
bamukoonya ohwoola lubamwolaho, bamuhayiraho nibatadaha abatuleho; 

43Nae yababoolera ati, “Ese hoyeere ohuchia ohuyaala Emboosi Ndai 
ch'Obwaami bwa Nasaae mu biko biindi byosi; olwohuba sino nisyo esyakera 
ndatumwa ohwiicha.” 

44Mani yacha yayaalira mu sinagoogi chikabuhaane mu Buyudaaya. 

Luka 5 

Yesu alaanga abeeki bataangira 
(Mat 4:18-22; Mrk 1:16-20) 

1  Ludaalo luundi, Yesu niyali yeemere hu lwaasi lw'enyaanja ye Genesareeti, 
abaandu baangi beecha nibasiindihana boole yali bawulire emboosi ya Nasaae. 

2Yesu yabona amaato kabiri nikali hu lwaasi; nae abanaabi bali nibakatuliremo, 
nibali ohwosaanga enjero chaabwe. 

3Yesu yeengira mu lyaato lala, elya Simooni, yaamusaba asudyeho elyaato 
budiidi mu maachi ohutula hu lwaasi. Yesu yachaaka ohweekesa abaandu 
niyehaale mu lyaato omwo. 

4Nae niyali niyakaame ohulomaloma, yaboolera Simooni ati, “Sudya elyaato 
ebusiba mani wiise enjero chao odiise eng'eeni.” 

5 Nae Simooni yamukobolamo ati, “Omwaami, hunyahaane esiro syoosi nae 
haba sihunyolereho esiindu syoosi! Nae olwohuba oboolere, njia ohwiisa 
enjero.” 

6 Mani nibamala ohuhola sino, badiisya eng'eeni enyiingi muno; nae koti enjero 
chaabwe chali nichichaakire ohuhanuha, 

7basakula nibalaanga abasyaabwe bali mu lyaato liindi beeche 
babahoonyereho. Mani nibeechusa amaato kabiri ako ohwoola lukali aambi 
ohusihama. 

8Nae Simooni Petero niyabona sino, yaakwa aasi mu makulu ka Yesu, n'aboola 
ati, “Eee Omwaami, ndehe, olwohuba ese ndi omuhola-mbi.” 

9Olwohuba Simooni, alala neende abo boosi abali nae besiinduha hulw'obuungi 
bw'eng'eeni chi bali banaabire; 

10haandi nasilala batyo nilwo lu Yakobbo neende Yowaana, abasyaani ba 
Sebbedaayo abali neende Simooni Petero bosi besiinduha. Mani Yesu yaboolera 
Simooni ati, “Otatya; olwohuba ohuchaaka buti ochia ohuba omunabbi wa 
abaandu.” 

11Mani nibakoba, baleha ao buli siindu syoosi bamuloonda. 

Yesu awonia omusaacha 
(Mat 8:1-4; Mrk 1:40-45) 

12Olwoola, Yesu niyali n'asisiiri mu siko siindi, omusaacha wuundi owali 
niyeechulaho obulwaae bw'ebigeenge yamala yeecha yali; mani niyabona Yesu, 
yakwa yahubba aasi obweeni, mani yamwekweeda n'aboola ati, “Omwaami, 
nooba niweenya, onyala waandabya.” 

13Yesu yakolola omuhono kwae, mani n'amudiiraho n'aboola ati, “Nyenya; 
wona.” Mani abweene-na-bweene ao, ni obulwaae bw'ebigeenge 
bumwamuhaho. 

14 Yesu yamulagira obutabooleraho omuundu yeesi; nae yamuboolera ati, “cha 
weyekese eyiri omulaamisi, mani owaane esiyaanwa esy'ohuhulabya, koti lu 
Musa yalagira, sibe esilolero eyiri abaandu.” 

15Nae kata katyo, nilwo lu fuma yidiira hu Yesu yemeeda ohusalaana muno; 
mani ebidiiyiha by'abaandu bihoongo muno byeecha byamwebuusaho 
ohutekeeresa enjekesa yae alala neende ohuwonisibwa amadehere kaabwe. 

16Nae Yesu ha yekabula yacha mu siparara mani yalaama Nasaae. 

Yesu awonia omusaacha wadataala 
(Mat 9:1-8; Mrk 2:1-12) 

17Ludaalo luundi, Yesu niyali nasomesaanga, baliwo Abafarisaayo neende 
Abeekesa b'Amalako ka Musa bali nibehaale aambi ao, nibatulire mu buli 
lukoongo lwa Galilaaya neende Yudea neende Yerusalemu; nae Yesu yali 
yechuuleho amaani k'Omwaami k'ohuwonia obulwaae. 

18Mani bone, abasaacha baandi bali baleetera hu sitaanda omusaacha wali 
yadataala, beecha bakoonya engeri y'ohumwiingisa bamwaalise mu moni wa 
Yesu. 

19Nae nibatabona engeri yoosi yibanyala bamwiingisiramo, hulw'esidiiyiha 
sy'abaandu siingi, beecha baniina hu sirama aakulu; mani beekula esidomo mu 

mategula bamwiisiramo aasi akatikaati w'abaandu naali hu sitaanda syae, 
bamuta mu moni wa Yesu. 

20Mani Yesu niyabona efukiirira yaabwe, yaboola ati, “Wasyaange, oleheerwe 
ebyonoono byao.” 

21Nae Abeekesa b'Amalako ka Musa neende Abafarisaayo beecha bachaaka 
ohweteeba nibaboola bati, “Wuno niye wiina olomaloma n'afwoola Nasaae? 
Wiina mweene onyala ohulehera ebyonoono ohutusaho Nasaae yeeng'ene?” 

22Nae Yesu niyamanya ohweteebanaho hwaabwe, yabakobolamo ati, “Lwasiina 
muli ohweteeba mu myooyo kyeeng'we mutyo? 

23Siina syeene esihira obwaangu, ohuboola endi, ‘Oleheerwe ebyonoono byao,’ 
kose ohuboola endi, ‘Siingira okeende’? 

24Nae njia ohubeekesa mumanye muti Omwaana w'Omuundu ali neende 
obunyala hu syaalo obw'ohulehera ebyonoono” mani yaboolera omusaacha 
wali yadataala oyo ati, “Huboolera endi, siingira, obukule esitaanda syao, mani 
ochie engo.” 

25Abweene ao, yasiingira yeema boosi nibabona, yaakiinga esitaanda si yali 
akonereho, mani yacha engo, naafumia Nasaae. 

26Mani abaandu boosi bawuka muno, bafumia Nasaae nibechuule obuti, 
nibaboola bati, “Olwaleero hubweene ebiindu bihutabonaangaho.” 

Yesu alaanga Leefi 
(Mat 9:9-13; Mrk 2:13-17) 

27Bino nibyawa, Yesu yatula erwaanyi, mani yabona omutoosa w'omusolo 
olaangwa Leefi, niyehaale aambi neende enyuumba yitooserwangamo 
omusolo; mani yamuboolera ati, “Noonde.” 

28Leefi yaleha buli siindu syoosi, mani yaasiingira yaamuloonda. 

29Leefi yatekehera Yesu esidyaalo sihoongo muno mu nyuumba yae; haandi mu 
baandu ba yalaanga, mwalimo omukaanda muhoongo muno okw'abatoosa 
b'emisolo baasye, alala neende abaandu baandi bosi beehala neende Yesu hu 
meesa ohulya nae. 

30 Nae Abafarisaayo neende Abaandiiki b'Amalako baabwe bekanyiirisira 
abeeki ba Yesu nibaboola bati, “Lwasiina eng'we mulya haandi mwang'wa 
neende abatoosa b'omusolo neende abahola-mbi?” 

31Nae Yesu yabakobolamo ati, “Abaandu balamu, haba sinibo yabaheera 
omulesi, nae abalwaae nibo amudaha. 

32Ese sindeecha ohulaanga abaluungifu, nae abahola-mbi banyale 
ohweyolobya.” 

Esiteebo sidiira hu husiiba 
(Mat 9:14-17; Mrk 2:18-22) 

33Haandi beecha baboolera Yesu bati, “Abeeki ba Yowaana basiiba amahabi 
maangi muno haandi balaama muno, kata nasilala neende abeeki 
b'Abafarisaayo, nae abao nabo balya haandi bang'wa sa.” 

34Nae Yesu yababoolera ati, “Ewe onyala ohuhola abakeni bohu sidyaalo 
sy'obweya baasiiba omusaacha odehiisye n'asisiiri nabo? 

35Endaalo chichia ohwoola, omusaacha odehiisye abatusibweho, mu ndaalo 
echo nimwo mubacha ohusiibira.” 

36Haandi Yesu yabakaadira olukaado luundi n'aboola ati, “Abulao omuundu 
yeesi otaandulaanga esiraka hu ngubo njaaha, mani yacha yaasinaba hu ngubo 
ngofu; naahola atyo, aba achia ohutaandula engubo njaaha, haandi esiraka 
situla hu njaaha, sisiba sichia ohuchiira hu ngubo hale. 

37Haandi abulao omuundu yeesi otechaanga efiini njaaha mu bikiingiro 
by'efiini by'eseero bihale; nae naahola atyo, efiini njaaha eyo yiba yicha ohwata 
amaseero ako, mani yidiihe aasi, haandi amaseero ako kosi kaba kachia 
ohunyaasiha. 

38Nae efiini njaaha yihoyerwa ohuchuhibwa mu bikiingiro by'efiini 
by'amaseero biyaaha. 

39Nihaandi abulao omuundu omalire ohung'wa efiini hale owekoomba enjaaha; 
olwohuba aboola ati, ‘Ehale ndai.’ ” 

Luka 6 

Esiteebo sidiira hu Sabbaato 
(Mat 12:1-8; Mrk 2:23-28) 

1  Hu ludaalo lwa Sabbaato,  Yesu niyali n'akeenda n'abitira mu ndalo 
y'engaano, abeeki bae beecha bachaaka ohwaakula emitwe ch'engaano, 
nibachiwuulira mu mahono kaabwe, nibalya. 

2Nae Abafarisaayo baandi baboola bati, “Lwasiina muli ohuhola si malako 
katabafukiirira ohuhola hu ludaalo lwa Sabbaato?” 

3Nae Yesu yakobolamo ati, “Musisiiri ohusomaho si Daudi yahola enjala niyali 
niyimuluma, alala neende abo ba yali nabo? 

4 Koti lu yeengira mu Nyuumba ya Nasaae, yabukula, haandi yaalya, omugaati 
kwayaanirwa Nasaae, ku muundu yeesi atafukiirirwaanga ohulya ohutusaho 
omulaamisi yeeng'ene, haandi koti lu lwosi yakukabaho abo abali nae.?” 

5Yababoolera ati, “Omwaana w'Omuundu niye Omwaami wa Sabbaato.” 

Omusaacha w'omuhono kwafwa 
(Mat 12:9-14; Mrk 3:1-6) 

6Haandi hu Sabbaato yiindi, Yesu niyeengira mu Sinagoogi mani yekesa, 
omusaacha yalimo yi muhono kwae muluungi kwali kwaafwa. 

7Haandi Abaandiiki b'Amalako ka Musa neende Abafarisaayo, beecha 
bewuunja Yesu babone n'anawonie hu ludaalo lwa Sabbaato, banyale 
ohunyoola esifune sibanyala ohumutaaho. 

8Nae Yesu yali n'amanyire ebibaaso byaabwe mani yaboobera omusaacha wali 
neende omuhono kwaafwa ati, “Yicha weeme ano.” Mani omusaacha oyo 
yasiingira yacha yeema. 

9Yesu yababoolera ati, “Ese hambateebeho, sifukiirirwa hu ludaalo lwa 
Sabbaato, ohuhola esilai, kose ohwonoona, ohuwonia obulamu kose 
ohubusihirisa?” 

10Yesu yabalingaala yabebodoohania boosi, yaboolera omusaacha oyo ati, 
“Kolola omuhono kwao.” Yesi yahola atyo, mani omuhono kwae kwakaluha 
abweene. 

11Etima liingi lyabadiira mani nibachaaka ohuteebana abeene-na-beene, 
esiindu sibanyala ohuhola Yesu. 

Yesu adoola Abatume ehumi-na-babiri 
(Mat 10:1-4; Mrk 3:13-19) 

12Mu ndaalo chino, Yesu yatula yachia hu lugulu ohusaba; mani yaasaba Nasaae 
esiro syoosi. 

13Nae nibwahya, yalaanga abeeki bae, yalobolamo ehumi-na-babiri, ba 
yalaanga Abatume; 

14Simooni, yi yalaanga Petero, neende Anderea mwaanang'ina, neende 
Yakobbo neende Yowaana, neende Filipo, neende Bbatolomeo, 

15neende Matayo, neende Tomasi, neende Yakobbo omwaana wa Alufaayo, 
neende Simooni owalaangwaanga Omulwaanilisi w'esyaalo syae, 

16neende Yuda omwaana wa Yakobbo, neende Yuda Yisikarioti, oweehola 
omuhobi. 

Yesu yekesa haandi awonia 
(Mat 4:23-25) 

17Yesu yeha nabo n'atula hu lugulu, yeema abuundu abakafu, alala neende 
esidiiyiha sihoongo sy'abeeki bae neende esidiiyiha sihoongo muno 
esy'abaandu baandi ohutula mu Yudea neende mu Yerusalemu alala neende hu 
lwaasi lw'enyaanja ye Tiire neende Sidoni, abali beechere ohumutekeeresa 
alala neende ohuwonisibwa amalwaae kaabwe; 

18haandi abo bosi abali nibasaandisibwa neende ebihyeeno bosi baonisibwa. 

19Mani esidiiyiha syoosi syeecha syakiyaanga ohumudiiraho, olwohuba amaani 
kamutulaangaho mani n'abawonia boosi. 

Esangaalo neende ohwelalihirira 
(Mat 5:1-12) 

20Mani Yesu yasiingisa emoni chae yewunja abeeki bae yaboola ati: “Muli 
neende ehabi eng'we abamanani, olwohuba obwaami bwa Nasaae bweeng'we. 

21“Muli neende ehabi eng'we abalumwa enjala bulaanu, olwohuba mwahekute. 
“Muli neende ehabi eng'we abali ohulira bulaanu, olwohuba mwahachehe. 

22  “Muli neende ehabi eng'we abaandu nibabasyuula, haandi nibabebwaaba 
mani baabanyeka haandi baababoola bati muliho emisaambwa, 
hulw'Omwaana w'Omuundu! 

23 Musangaale hu ludaalo olwo, haandi muduumakale olw'omwehoyo, 
olwohuba bone, omukabo kweeng'we Muukulu muhoongo; olwohuba kata 
basaabwe bosi baholaanga batyo abanabbi. 

24“Nae chibakaanire eng'we abayiinda, olwohuba mwamala ohulemesebwa 
emyooyo. 

25“Chibaakaanire eng'we abekuute bulaanu, olwohuba muchia ohulumwa 
enjala. “Chibaakaanire eng'we abacheha bulaanu, olwohuba muchia ohulira 
neende ohuchereenjesa. 

26“Chibaakaanire eng'we, abaandu nibabalomalomaho bulai, olwohuba nilwo 
lu basaabwe baholeraanga abanabbi bobubacha. 

Ohuheera abasuku beeng'we 
(Mat 5:38-48; 7:12a) 

27“Nae ese mbaboolera eng'we abali ohuwulira endi, Muheereenge abasuku 
beeng'we, muholereenge ebilai abo ababasyuula, 

28mubereseenge ehabi abo abababwaaba, haandi musabireenge abo 
ababanyeka. 

29Oyo ohupaama hu tama, mubereseenge etama liindi lyosi; nae oyo 
ohumalaho ekooti, otamwimaanga kata esaati lyao. 

30Beresaanga buli muundu yeesi ohusaba esiindu syoosi; nae oyo ohumalaho 
ebiindu byao, otamusabaanga ahukalusire haandi. 

31 Haandi koti lu wahadahire abaasyo bahuholere, nilwo wesi lwooba 
obaholere. 

32“Nimuheera sa abo ababaheera, muba musuubira hasiimo siina? Olwohuba 
kata abahola-mbi bosi baheera sa abo ababaheera. 

33Haandi nimuholera ebilai abo ababaholera ebilai boong'ene, muba 
musuubira hasiimo siina? Olwohuba kata abahola-mbi bosi bahola nasilala 
batyo. 

34Haandi nimweeyosa abo bamusuubira ohubafunaho, hasiimo siina hamuba 
musuubira ohunyoola? Kata abahola-mbi bosi beeyosa abahola-mbi 
basyaabwe, hu luunyuma banyale bosi ohubanyoolaho ebyaaka bityo. 

35Nae muheereenge abasuku beeng'we, haandi mubaholereenge ebilai, haandi 
mubeyoseenge nimutasuubira ohubanyoolaho esiindu syoosi;  mani omukabo 
kweeng'we kuba kuchia ohuba omuhoongo, haandi muba muchia ohuba 
abaana ba Nasaae w'Aakulu Muno; olwohuba omweene oyo w'esisa eyiri abo 
abatasiima neende abeemani. 

36Mubecheenge abeesisa, koti lu Seeng'we ali ow'esisa. 

Ohuheengera abaasyo omusaango 
(Mat 7:1-5) 

37“Mutaheengeraanga abasyeeng'we emisaango, hu mwesi muhaye 
ohuheengerwa; mutaayasaanga abasyeeng'we, hu mwesi muhaye ohuyaaswa; 
mulehereenge abasyeeng'we, hu mwesi munyale ohuleherwaanga; 

38mukabeenge abasyeeng'we, hu mwesi munyale ohukabwaanga; mu sikero 
silai, esisinyiirwe muno, syadengaanisibwa, syediha aasi, sichia ohubabereswa 
mu mahono. Olwohuba esikero simubereseramo abasyeeng'we, nisyo mwesi si 
muba muchia ohukalusirwamo.” 

39  Yesu haandi yemeeda yabakaadira olukaado luundi ati: “Mani omuundu 
muwofu anyala ohwimiriramo omuwofu waasye? Mani boombi sibaba bachia 
ohukwa mu buko? 

40 Omweeki haba saanyala ohuhira omweekesa wae, nae buli muundu yeesi 
naaba n'amalire ohwekeswa bulai bweene, aba achia ohuba koti omweekesa 
wae. 

41Lwasiina ewe obona esikoha siri mu moni yo wasyo, nae s'onyala humanya 
esichihi siri mu moni yao yene? 

42Oba, ewe onyala otye ohuboolera owaasyo oti, ‘Wasyaange, leha hutusemo 
esikoha siri mu moni yao,’ nae ewe mweene haba s'onyala ohubonaho esichihi 
siri mu moni yao yene? Omwebachirisi ewe, mberi tusa esichihi siri mu moni 
yao, hw'onyale ohubona bulai bweene mani hu wiche otuse esikoha siri mu 
moni y'owaasyo. 

Omusaala neende ebyaamo byakwo 
(Mat 7:16-20; 12:33-35) 

43“Olwohuba abulao omusaala mulai okwamaanga ebyaamo bibi, kata haandi 
omusaala mubi okwamaanga ebyaamo bilai; 

44 olwohuba omusaala kwoosi kumanyihaniraanga hu byaamo byakwo. 
Olwohuba enduli haba sichinokwaanga hu musaala kw'amawa, kata 
emisabbiibbu haba sikinokwaanga hu misaala choomubichaha. 

45 Omuundu mulai, niyeemere hu biindu bilai biyabiiha mu mwooyo kwae, 
ahola ebiindu bilai, nae omuundu mubi, niyeemere hu biindu bibi biyabiiha mu 
mwooyo kwae, ahola sa ebyonoono; olwohuba, omunwa kwae kulomaloma 
ebiindu byeechula mu mwooyo. 

Aboombahi b'enyuumba babiri 
(Mat 7:24-27) 

46“Lwasiina mu naanga-naanga muti, ‘Omwaami, Omwaami,’ nae haba 
simuhola bi mbaboolera? 

47Buli muundu yeesi owiicha yi ndi, mani yawulira emboosi chaange, mani 
yaachiholeraho, njia ohubeekesa koti lwali. 

48Ali koti omuundu owali niyoombaha enyuumba, owayaba aasi muno, yaata 
omusiingi hu lwaanda; mani amaachi k'ofwomboole nikeecha, ehulukusi 
yahubba hu nyuumba eyo, mani yahaya ohuyidengaania, olwohuba yali 
yoombahwa hu lwaanda. 

49Nae oyo owulira emboosi chaange mani yahaya ohuchiholeraho, ali koti 
omuundu wombaha enyuumba hu loba sa eyibulaho omusiingi; yi hulukusi 
yahubbaho, mani abweene ao enyuumba eyo yakwa, mani yanyaasiha bubi 
muno.” 

Luka 7 

Yesu awonia omuhalaabani w'omusikaari Murooma 
(Mat 8:5-13) 

1Yesu niyamaliirisa enomanoma yae yino abaandu nibatekereese, yatula ao 
yacha yeengira mu Kaperanaumu. 

2Nae bulaanu omuhoongo w'abasikaari emia ndala yali neende omuhalaabani 
muwaambe wae mukoosi muno owali omulwaae muno, haandi naali aambi 
ohufwa. 

3Mani omusikaari oyo niyawulira efuma ya Yesu, yamutumira abahuluundu ba 
Abayudaaya, nibamusaba ohwiicha ohuwonia omuhalaabani muwaambe wae 
oyo. 

4Mani niboola eyiri Yesu, bamwekweeda neende esinani nibaboola bati, 
“Ahoyere ohuholererwa atyo, 

5olwohuba yaheera muno esyaalo syeefwe sino, haandi yatwombahira 
sinagoogi yeefwe.” 



2032 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

6Mani Yesu yeecha yacha nabo. Nae niyali aambi ohwoola mu daala, 
omuhoongo w'abasikaari oyo, yamutumira abeecha bae n'aboolera Yesu ati, 
“Omwaami, otenyahania daawe, olwohuba ese haba sihoyera ewe ohwiingira 
mu nyuumba yaange; 

7sakira ese mweene sindeleetere yooli. Nae lomaloma sa emboosi, mani 
omuhalaabani waange achia ohuwona. 

8Olwohuba ese syesi ndi omuundu w'obunyala, haandi ndi neende abasikaari 
bali aasi waange; mani nimboolera mulala endi, ‘Cha,’ naachia sa; haandi 
owuundi endi, ‘Yicha,’ niyeecha sa; haandi omuhalaabani muwaambe waange 
endi, ‘Hola sino,’ nasihola sa.” 

9Nae Yesu niyawulira bino, yesinduha muno, mani yakaluhaana yaboolera 
esidiiyiha syali nisimuloondaho ati, “Mbaboolera endi, sisiiri ohwakaanaho 
efukiirira koti yino mu Yisiraeli mwoosi.” 

10Mani abo abali batumiibwe eyiri Yesu, nibakobola mu nyuumba, baakana 
omuhalaabani muwaambe oyo naali omulamu. 

Yesu asyuuhisa omwaana w'omuhasi mufwiirwe 

11Abweene ao ebyo nibiweere, Yesu yacha mu siko sihuluundu silaangwa, 
Naini, mani abeeki bae alala neende esidiiyiha sihoongo bosi bachia nae. 

12Nae niyali naali aambi ohwoola mu siruwa sy'esiko sihuluundu esyo, bone, 
omusaacha wali n'afwiire yali akiingirwe n'atusibwa erwaanyi w'esiko ohuchia 
ohusiihwa, owali omwaana mudeerwa wa ng'ina, haandi ng'ina oyo, yali 
omuhasi mufwiirwe; mani esidiiyiha sihoongo sy'abaandu bomu siko esyo bali 
bakeendera alala neende omuhasi oyo. 

13Mani Omwaami niyabona omuhasi oyo, yamukwiira esisa mani yaamuboola 
ati, “Otalira daawe.” 

14Abweene ao, Yesu yadiira hu buliri bw'omufu, mani abakiingi beema. Mani 
Yesu yaboola ati, “Omuraaga ewe, huboolera endi, siingira.” 

15Mani omuundu wali afwiire oyo yeecha yasiingira yehala, mani yachaaka 
ohulomaloma. Yesu yaamudiisa ng'ina. 

16Obuti bwadiira abaandu bali ao boosi; mani bachaaka ohufumia Nasaae 
nibaboola bati, “Omunabbi w'amaani atwiichiremo!” Haandi, “Nasaae akeniiye 
abaandu bae!” 

17Mani efuma yidiira hu Yesu yino yeecha yasalaana mu Buyudaaya mwoosi, 
alala neende ebyaalo byoosi ebisyebodohaanie. 

Bawamwaanda ohutula eyiri Yowaana Omubatiisi 
(Mat 11:2-19) 

18Abeeki ba Yowaana beecha bamuboolera ebiindu bino byoosi. 

19Yowaana yalaanga babiri hu beeki bae yabatuma eyiri Omwaami n'aboola ati, 
“Ewe niiwe oyo ow'ohwiicha, oba hukoonye owuundi?” 

20Mani abasaacha abo nibamala ohwoola eyiri Yesu, baboola bati, “Yowaana 
Omubatiisi atutumire yooli n'aboola ati, ‘Ewe niiwe ow'ohwiicha oba hukoonye 
owuundi?’ ” 

21Esiha syeene esyo, Yesu yawonia abalwaae baangi muno neende ab'endwae 
chitaali nasilala alala neende ab'ebihyeeno, haandi yakera abawofu baangi 
baabona bulai. 

22 Yesu yabakobolamo ati, “Muchie mani muboolere Yowaana ebyo bi 
mubweene neende bi muwuliire. Abawofu babona; abalema bakeenda; 
abageenge baamulwaho; abadiimbe bawulira; abafu balamusibwa; abamanani 
bayaalirwa Emboosi Ndai. 

23Mani ali neende ehabi oyo otaambonera bubi.” 

24Mani bawamwaanda ba Yowaana nibamala ohuwaao, Yesu yachaaka 
ohulomaloma eyiri ebidiiyiha ebyo ebidiira hu Yowaana ati: “Siina syeene si 
mwachia mu siparara ohubona? Ekada li muyaka kuwucha nilidengaana? 

25Mani siina syeene si mwachia ohubona? Omuundu yefwaalire engubo 
chifwooha? Bone, abo abafwaala eching'enaang'ena haandi bamenya mu 
bulamu bw'ohwedaha baba mu madooho k'abatuki. 

26Mani siina syeene si mwachia ohubona? Omunabbi? Eee, mbaboolera endi, 
nae oyo niye ohiraho omunabbi. 

27 Wuno niye oyo yi baandikaho bati, ‘Bone, mbao nduma wamwaanda waange 
mu moni wao, ochia ohuhutereesera engira mu moni wao.’ 

28Mbaboolera endi, mu baandu beebulwa boosi, abulao ohira Yowaana; kata 
katyo, oyo ohiramo obudiidi mu bwaami bwa Nasaae amuhira oluyaali.” 

29 (Mani abaandu boosi alala neende abatoosa b'omusolo nibawulira batyo, 
basiima ehola ndai ya Nasaae, olwohuba bali babatiiswa neende embatiisa ya 
Yowaana; 

30nae Abafarisaayo alala neende Ab'amalako bebwaaba esichiiririrwa sya 
Nasaae yibali, koti lu bali nibatabatiisibwa neende Yowaana.) 

31“Siina syeene sindaakeraanieho abaandu b'olwiibulo luno, oba bafwaanana 
neende siina? 

32Bafwaana koti abaana behaale mu siito, mani nibalaanganaanga abeene-na-
beene bati, ‘Hwabobbera elere li sangaasa, nae mwahaya ohuhina; haandi 
hwabacherenjesera, nae mwahaya ohulira.’ 

33Olwohuba Yowaana Mubatiisi yeecha n'atalya omugaati kwoosi, haandi 
n'atang'wa efiini yoosi; nae mwaboola muti, ‘Wuno aliho omusaambwa.’ 

34Nae Omwaana w'Omuundu yeecha naalya haandi nang'wa; nae mwaboola 
muti, ‘Bone, ow'okuliira haandi omumeesi wuno, omwiicha w'abatoosa 
b'omusolo neende abahola-mbi!’ 

35Nae amakesi ka Nasaae obwadyeeri bwaako, bubonehera mu baandu 
bakafukiirira.” 

Yesu naali mu daala lya Simooni Omufarisaayo 

36Olwoola, Omufarisaayo wuundi yalaanga Yesu achie alye nae, mani Yesu 
yachia mu nyuumba y'Omufarisaayo oyo, mani yeehala ohulya nae. 

37 Mani bone, omuhasi wuundi owomu siko sihuluundu esyo, owali omuhola-
mbi, yawulira ati Yesu ali ohulya mu nyuumba y'Omufarisaayo oyo, yeecha 
yaleeta echupa y'amafuta k'esing'aari siingi muno, 

38mani yeema emukoongo wa Yesu enamakulu wae n'alira, yachaaka 
ohudoonya amasika kae hu makulu ka Yesu, haandi nakapaangusa neende 
efwiiri yohumutwe kwae, mani yahoomba amakulu ka Yesu, haandi yamala 
yaakabaha amafuta k'esing'aari ako. 

39Nae bulaanu, Omufarisaayo wali n'alaangire Yesu niyabona atyo, yaboola mu 
mwooyo kwae ati, “Nikali mbwe omusaacha wuno munabbi mweene, aba 
amanyire muhasi w'engeri siina wuno oli ohumudiiraangaho, olwohuba 
muhola-mbi.” 

40Nae Yesu yamukobolamo n'aboola ati, “Simooni, ndi neende esiindu siindaha 
ohuhuboolera.” Nae Simooni yakobolamo ati, “Omweekesa, siindu siina 
syeene?” 

41Yesu yamukanira ati, “Olwoola, omuundu wuundi yali neende abaandu babiri 
babaanja; mulala yali neende ekobi lya edinaari emia chitaanu, nae owuundi 
edinaari amahumi kataanu. 

42Nibyoola byabahaya ohutunga, yeecha yabalehera boombi. Bulaanu, ni naanu 
mweene hu boombi abo ochia ohumuheera muno?” 

43Simooni yakobolamo ati, “Mbaasa endi oyo, yiyaleheramo ebiingi.” Mani Yesu 
yamuboolera ati, “Ewe hane mbao oheengere omusaango bulai.” 

44Mani Yesu yakaluhaana yalingaala omuhasi oyo, mani yaboolera Simooni ati, 
“Obona omuhasi wuno? Ese nyiingire mu nyuumba yao muno, nae haba 

siwumbereese amaachi k'ohwoosa amakulu kaange, nae wuno adosere 
amakulu kaange neende amasika kae, haandi yakeeya neende efwiiri lyae. 

45Haba siwungwiireho mu sirifu, nae ohutula nyiingira muno, omuhasi wuno 
haba salehereho ohuhoomba amakulu. 

46Ewe haba s'obahireho omutwe kwaange amafuta k'emiseituuni koosi, nae 
omuhasi wuno abahire amakulu kaange neende amafuta k'esing'aari siingi 
muno. 

47Mani sakira huhuboolera endi, ebyonoono byae, biingi muno bityo, 
bimuleheerwe, olwohuba yekeese ohuheera huungi muno; nae oyo oleherwa 
ebidiidi, niye oweekesa ohuheera hudiidi.” 

48Yesu yaboolera omuhasi oyo ati, “Ebyonoono byao bihuleheerwe.” 

49Nae abo boosi abali nibali nae hu meesa, bachaaka ohuboolanira abeene-na-
beene bati, “Wuno niye wiina, onyala ohulehera kata ebyonoono?” 

50Nae Yesu yaboolera omuhasi oyo ati, “Efukiirira yao lihuwoniisye; waao 
neende omuleembe.” 

Luka 8 

Abahasi abagooba Yesu 

1Ebyo nibyawa sa biti, Yesu yakeenda naabitira mu biko bihuluundu neende 
engoongo n'ayaala haandi n'aleetera abaandu Emboosi Ndai ch'obwaami bwa 
Nasaae. Yali ali neende abeeki bae ehumi-na-babiri (12), 

2 alala neende abahasi baandi abali baonisibwa ebihyeeno neende amadehere 
kataali nasilala. Abahasi bano nibo: Maria, olaangwa Magidalena, yi Yesu yali 
atusiremo emisaambwa chitaanu-na-chibiri, 

3neende Yoana, omuhasi wa Kusa, omubiihi muhuluundu wa Herode, neende 
Susaana, neende abahasi baangi baandi, abahonyaanga Yesu neende abeeki bae 
nibatusa hu biindu bi beene bahalaabanaanga ohunyoola. 

Olukaado lw'omuwaanyi 
(Mat 13:1-9; Mrk 4:1-9) 

4Mani esidiiyiha sy'abaandu sihoongo nisyamala ohwebuusa alala, haandi 
abaandu baandi abatula mu biko bikabuhaane bosi nibeecha yali, Yesu 
yalomaloma nabo mu lukaado ati, 

5“Olwoola, omulimi yacha ohuwaanya emwo yae. Mani niyali ayaanya, emwo 
yiindi yakwa hu ngira, mani yaasenakirwa mu makulu, mani haandi amayoni 
keecha kayiboocha yoosi. 

6Nae emwo yiindi yakwa hu bikinaakina; mani niyachaaka ohuhula yiti, yooma, 
olwohuba haba siyali neende omunyiti. 

7Nae emwo yiindi yakwa mu mawa; mani amawa kahulira alala nayo, mani 
kayifwiinyirira. 

8Nae emwo yiindi yakwa mu loba lai mani yaahula, mani yaama ebyaamo 
amahabi emia ndala.” Niyamala ohuboola sa atyo, yeecha yahuumula n'aboola 
ati, “Oyo oli neende amatwi kawulira, leha awuliire.” 

Esichiiririrwa sy'ohweekesera mu ngaado 
(Mat 13:10-17; Mrk 4:10-12) 

9Abeeki bae nibamuteeba amahuluundu k'olukaado luno, 

10 Yesu yaboola ati, “Eng'we niing'we ababeresebwa ehabi y'ohumanya 
eby'engiso by'obwaami bwa Nasaae; nae eyiri abaandu baandi, bino biri mu 
ngaado sa, mani batingaale bahaye ohubona, haandi batekeerese bahaye 
ohuwulira. 

Yesu atuumbula amahuluundu k'olukaado lw'omuwaanyi 
(Mat 13:18-23; Mrk 4:13-20) 

11“Bulaanu, amahuluundu k'olukaado lw'omuwaanyi niko kano: Emwo niyo 
Emboosi ya Nasaae. 

12Emwo yakwa hu ngira, nibo abo abawulira; nae Sitaani yeecha yabatusaho 
emboosi chali mu myooyo kyaabwe, mani bahaye ohusuubira batawonisibwa. 

13Nae emwo yiri hu bikinaakina nibo abo, abawulira emboosi, bayakaanira 
neende esangaalo; nae koti lu bataali neende emisi, basuubiraho hulw'esiha 
sidiidi, nae ebiha by'ohuteemwa nibyoola, nibabyekaana. 

14Nae emwo yakwa mu mawa, nibo abo abawulira emboosi, nae ohwelalihirira 
neende ohubaasa hu buyiinda bw'esyaalo neende esangaalo ly'obulamu 
bifwiinyirira emboosi eyo, mani ebyaamo byaabwe sibihula byaangala. 

15Nae emwo yakwa mu loba lai, nibo abo abawulira emboosi, bayidiira bulai 
muno neende obwadyeeri alala neende omwooyo mulai, mani baama ebyaamo 
mu hweesimiirisa hwaabwe. 

Etaara lyafuunihwa mu simweero 
(Mrk 4:21-25) 

16  “Abulao omuundu oba n'amalire ohuwaambia etaara, olifuniha mu 
simweero, oba yaalita mu lwalo w'esitaanda, nae alita hu siteeni syalyo, 
hulihosere abeengira mu nyuumba. 

17 Olwohuba sibulao esiindu syoosi esyakiswa, esitahakisulwe, haandi, sibulao 
esiindu sy'omusyaama esitalimanyihana syatuswa alafu. 

18 Mani mweliinde engeri yimuwuliriramo; olwohuba oyo oli nabyo, niye ochia 
ohumeedwaho ebiindi, nae oyo otaliho neende esiindu syoosi, kata neende 
syabaasa ati ali nasyo, bachia ohumumalaho.” 

Ng'ina Yesu neende bamwaanang'ina 
(Mat 12:46-50; Mrk 3:31-35) 

19Olwoola, ng'ina Yesu neende bamwaanang'ina beecha yali, nae haba 
sibanyala ohumwoolaho olwa esidiiyiha sihoongo. 

20Mani beecha baboolera Yesu bati, “Maakoo neende bamwaanamaao beemere 
erwaanyi, badaha ohuhubona.” 

21Nae Yesu yababoolera ati, “Maama neende bamwaanama nibo abo abawulira 
emboosi ya Nasaae mani bayiholeraho.” 

Yesu ayenjeesa enyaanja yiiyire 
(Mat 8:23-27; Mrk 4:35-41) 

22Ludaalo luundi, Yesu yeengira mu lyaato neende abeeki bae mani 
yababoolera ati, “Mulehe hwaambuhe huchie engereha w'enyaanja.” Mani 
bachaaka olukeendo, 

23nae nibali nibaambuha, Yesu yakona endoolo. Mani omuyaka kw'amaani 
kwawuucha nikwiihirira aasi mu nyaanja mani kwasiingisa amafwiinda 
keehubba hu bwaato, bweechula amaachi bwaaba aambi ohusihama. 

24Abeeki bachia bamusimusa nibaboola bati, “Omwaami, Omwaami, huli 
ohufwa!” Mani Yesu yasimuha, yahabuhira omuyaka alala neende amafwiinda; 
mani byeecha byayenjeera byanyita chi. 

25Yesu yababoolera ati, “Efukiirira yeng'we yiri yeena?” Mani obuti bwabadiira, 
mani bawuka muno nibaboolanira bati, “Nae wuno niye wiina, onyala ohulagira 
kata omuyaka neende amaachi, mani byamuwulira?” 

Yesu awonia omusaacha oliho emisaambwa 
(Mat 8:28-34; Mrk 5:1-20) 

26Boola mu syaalo sya Geraseneesi, esitingalaane neende Galilaaya. 

27Nae Yesu niyali atula sa mu lyaato ati, abweene ao omusaacha wuundi, otula 
mu siko sihuluundu esyo oliho emisaambwa yamwoolaho; omusaacha oyo yali 
yamala embaka hoongo muno n'atefwalaangaho esiindu syoosi, haandi 
siyamenyaanga mu nyuumba yoosi ohutusaho, yamenyaanga mu biriindwa 
byoong'ene. 

28Omusaacha oyo niyabona Yesu ati, yobba wuwi mani yaakwa mu makulu 
wae, mani yahuumula mu kono ly'aakulu n'aboola ati, “Yesu, Omwaana wa 
Nasaae w'Aakulu Muno, on'ahole otye? Hwekweeda endi, otasaandya daawe.” 

29Olwohuba Yesu yali amalire ohulagira omusaambwa mubi okwo 
ohumutulamo. (Olwohuba omusaambwa okwo kwali kwanala 

ohumuniinaanga amahabi maangi; yali yalindwa buliindwa neende abasikaari, 
niyaboywa neende eminyororo alala neende epiingo, nae yahalakaanga sa 
eminyororo echo alala neende epiingo cheene, haandi omusaambwa okwo 
kwamwiirusaanga nikumuyira mu siparara.) 

30Yesu yamuteeba ati, “Eliita lyao nilyo naanu?” Nae yaboola ati, “Legioni”; 
olwohuba emisaambwa miingi muno chali nichimulimo. 

31Mani emisaambwa echo nichekweeda Yesu atachilagira chachia emakoombe 
ekotero. 

32Nae bulaanu, eyiicho ly'embiichi sihoongo lyali niliri ohwayaanga aambi ao 
hu ndulo w'esigulu; mani emisaambwa echo cheecha chamwekweeda achilehe 
chichie chiingire mu mbiichi echo. Yesu yachileha chachia. 

33Mani emisaambwa echo nichitula mu musaacha oyo, chachia cheengira mu 
mbiichi echo, eyiicho ly'embiichi elyo lyoosi lyabbabuluha embiro lyehirira 
egenya, lyaweera mu nyaanja mani embiichi choosi be chasihama chafwa. 

34Nae abaayi b'embiichi nibabona ebyo, beeruha, bachia baasalaania emboosi 
echomu siko sihuluundu syoosi alala neende mu ngoongo. 

35Abaandu basiingira bachia ohubona esyali nisiholehaane, boola hu Yesu, 
babukaana omusaacha yi misaambwa chali chituliremo oyo, niyehaale mu 
makulu wa Yesu, niyefwaalire engubo, naali mwaaywe; mani nibatya muno. 

36Nae abo abali basibweene, baabakaniayira engeri yi musaacha waliho 
emisaambwa oyo, yawonisirwamo. 

37Abaandu boosi abali mu syaalo syebodohaanie Geraseneesi beecha 
bamusaba abatuleho; olwohuba bali batiire muno; Yesu yeengira mu lyaato 
mani yeekobolerayo. 

38Nae omusaacha yi misaambwa chatulamo oyo, yekweda Yesu ati, 
amufukiirire adoong'e nae; nae Yesu yamuseebula n'aboola ati, 

39“Kaluha engo, mani obaboolere alafu, obulai bu Nasaae ahuholeere yi 
bwaaka.” Yawaawo, n'ayaala mu siko sihuluundu esyo syoosi ebilai bi Yesu 
amuholeere koti lu byaaka. 

Omuhaana wa Jairo neende omuhasi wadiira hu ngubo ya Yesu 
(Mat 9:18-26; Mrk 5:21-43) 

40Yesu niyakobola, esidiiyiha sy'abaandu syamwaakaanira, olwohuba boosi 
bali nibamuliindiriire. 

41Abweene-na-bweene ao, omusaacha olaangwa Jairo yesi yoola. Jairo yali 
omuhuluundu wa Sinagoogi; mani niyoola eyiri Yesu, yamukwa mu makulu 
yamwekweeda yeeche mu nyuumba yae, 

42olwohuba yali ali neende omuhaana wae mulala yeeng'ene, owali aambi 
w'emyaaka ehumi neende chibiri eky'obuhuluundu, naali aambi ohufwa. Nae 
Yesu niyali hwakeenda naachia, abaandu bali bamweyindikanieho muno. 

43Nae, omuhasi wali n'amalire emyaaka ehumi neende chibiri n'alwaala 
obulwaae bw'ohudaachirira  haandi omuundu yeesi n'atanyalaangaho 
ohumuwonia, 

44yatulira enyuma, yoola hu Yesu, yadiira hu kemo ly'engubo yae; mani 
abweene-na-bweene ao, ohudaachirira hwae ohwo nihwaakama. 

45Nae Yesu yaboola ati, “Naanu oyo owuundiirireho?” Nae abaandu boosi 
nibekaana, Petero yaboola ati, “Omwaami, mbao esidiiyiha sy'abaandu 
sihwebodohaanie haandi siri ohuhudiiya!” 

46Nae Yesu yaboola ati, “Aliwo omuundu wuundirireho; olwohuba mbulira 
aliwo amaani kahaandulaho.” 

47Mani omuhasi oyo niyabona ati amanyihaane, n'atengereha, mani yaakwa mu 
makulu wa Yesu n'aboola emberi w'abaandu boosi esikerere n'amudiiraho, 
haandi koti lwawonere abwene-na-bweme n'amalire ohumudiiraho. 

48Nae Yesu yamuboolera ati, “Muhanaang'ene, efukiirira lyao lihuwoniisye; 
waao neende omuleembe.” 

49Yesu niyali n'asilomalomaanga, omusaacha wuundi ohutula mu daala 
ly'omutuki wula yoola mani yamuboolera ati, “Omuhaana wao amalire ohufwa; 
mani haandi otanyaahania Omweekesa.” 

50Nae Yesu niyawulira sino, yamukobolamo ati, “Otatya; fukiirira sa, mani 
omuhaana wao achia ohuba omulamu abweene.” 

51Mani Yesu niyeecha yoola mu daala, siyafukiirira omuundu yeesi ohwiingira 
nae mu nyuumba, ohutusaho Petero neende Yowaana neende Yakobbo, neende 
laatang'ene neende ng'ina mwaana oyo. 

52Nae abaandu boosi badoong'a nibalira haandi nibachereenjesa 
hulw'omuhaana oyo; nae Yesu yaboola ati, “Mutalira; olwohuba haba saafwiire, 
nae ali ohukona.” 

53Nae abaandu bamucheha sa, olwohuba bali bamanyire bulai bweene bati, 
omuhaana oyo afwiire. 

54Mani Yesu yamudiira omuhono, yaamulaanga n'aboola ati, “mwaana ewe, 
siingira.” 

55Mani naakalusa omwooyo, nasiingiraniramo; mani Yesu yabakerakira ati 
bamubeereseho esiindu syohulya. 

56Mani abeebusi bae beecha besiinduha muno; nae Yesu yabalagira ati 
batabooleraho omuundu yeesi esyali nisiholehaane. 

Luka 9 

Yesu atuma abeeki ehumi-na-babiri 
(Mat 10:5-15; Mrk 6:7-13) 

1Yesu yalaanga ehumi-na-babiri abo bebuusa alala, mani yababeresa amaani 
neende obunyala bw'ohwiirusa emisaambwa kyoosi neende ohuwonia 
amalwaae, 

2yabatuma bachie bayaale ebidiira hu bwaami bwa Nasaae alala neende 
ohuwonia abalwaae. 

3Mani yababoolera ati, “mutakiingaho esiindu syoosi hu lukeendo lweeng'we 
kata, endabuhi, kata omufuuko, kata omugaati, kata eseende; haandi 
mutakiinga kata engubo chibiri. 

4Enyuumba yoosi yimwiingiramo, mubecheenge omwo, ohwoola lu 
mwahatulemo nimuwaao. 

5 Nae eyo yoosi yibatababukaanira, nimuba nimutula mu siko esyo, 
muteng'uleenge olufu luli hu makulu keeng'we, sibe esilolero esibakabuhania 
nabo.” 

6Basiingira bawaao, bachia babita mu ngoongo, nibayaala Emboosi Ndai 
neende ohuwonia abaandu buli abuundu woosi yibacha. 

Ohuwuunga hwa Herode 
(Mat 14:1-12; Mrk 6:14-29) 

7  Nae bulaanu, Herode omutuki w'esituundu sya Galilaaya, niyawulira ebyo 
byoosi ebyali biholehaane, yawuunga, olwohuba abaandu baandi bali baboola 
bati, Yowaana niye osyuuhire mu bafu, 

8nae abaandi bati, Elija niye owali abonehane, nae abaandi bati, mulala hu 
banabbi bahale niye asyuhiire. 

9Nae Herode yaboola ati, “Niise owatema hu Yowaana omutwe; nae wuno niye 
naanu yi mbulira nibalomalomaho ebiindu bino?” Mani yateemaho muno ati 
amuboneho. 

Yesu aliisa esidiiyiha sy'abaandu sihoongo muno 
(Mat 14:13-21; Mrk 6:30-44; Yow 6:1-14) 

10Abatume nibakobola, bachia baboolera Yesu bi bali nibaholere. Nae Yesu 
yababukula, yabayira endulo boong'ene mu siko sihuluundu silaangwa, 
Bbetisaida. 

11Nae esidiiyiha sy'abaandu nisyamanya sityo, syeecha syamuloondaho; mani 
Yesu yabaakanira, yababoolera ebidiira hu bwaami bwa Nasaae, haandi 
yawonia abo boosi abali nibadaha ohuwonisibwa. 

12Nae obwiire nibwali nibuchaaka ohwiira; ehumi-na-babiri beecha eyiri Yesu 
bamuboolera bati, “Seebula esidiiyiha sy'abaandu sino siweeo, sichie mu 
ngoongo, neende mu syaalo sya aambi, bachie bakoonye owohukona, neende 
ewohunyoola ebiindu by'ohwehoonyera biindi; olwohuba huli mu syaalo 
sibulamo abaandu.” 

13Nae Yesu yababoolera ati, “Eng'we beene mubaberese esiindu syohulya.” 
Nabo baboola bati, “Huli neende emigaati chitabita chitaanu, neende eng'eeni 
chibiri, ohutusaho nihuchia hwakulira abaandu bano boosi ebyohulya.” 

14Olwohuba bali aambi abasaacha elifu chitaanu. Nae Yesu yaboolera abeeki 
bae ati, “Mubeehase aasi mubakabule mu buli mukaanda mubeemo abaandu 
aambi wa amahumi kataanu-kataanu.” 

15Bahola batyo, mani beehasa abaandu boosi aasi. 

16Yesu yabukula emigaati kitaanu ekyo, neende eng'eeni chibiri, yalingaala 
aakulu Muukulu, yabiberesa ehabi, yabidonyadonya, mani yabiberesa abeeki 
abo babikabire esidiiyiha sy'abaandu esyo. 

17Boosi balya beekuta. Mani baabuusa ebidonye-donye bidoong'ereho, boosa 
ebimweero ehumi-na-bibiri. 

Petero atuumbula Yesu 
(Mat 16:13-19; Mrk 8:27-29) 

18Olwoola, Yesu niyali nalaama Nasaae naali yeeng'ene alala neende abeeki 
bae; yabateeba ati, “Abaandu baboola bati, ese niise wiina?” 

19 Nabo bakobolamo bati, “Yowaana Omubatiisi; nae abaandi baboola bati, 
Elija; haandi abaandi nabo bati mulala hu banabbi bahale niye osyuhire.” 

20 Nae yababoolera ati, “Nae eng'we muboola muti ese niise wiina?” Nae Petero 
yakobolamo ati, “Niiwe Kristo wa Nasaae.” 

Yesu alomaloma hu husaanda neende ohufwa hwae 
(Mat 16:20-28; Mrk 8:30—9:1) 

21Mani Yesu yabachwichwiisa muno batabooleraho omuundu yeesi, 

22n'aboola ati, “Omwaana w'Omuundu ahoyere ohusaanda mu biindu biingi 
muno, haandi abahuluundu b'enono neende abalaamisi bahuluundu, neende 
abaandiiki b'Amalako boole ohumwebwaaba, haandi bamwiite, mani hu 
ludaalo lwohudatu asyuhiswe.” 

23  Mani Yesu yaboolera abaandu boosi ati, “Omuundu yeesi n'adaha 
ohunoonda, leha mberi yefwirise omweene, mani akiinge omusalabba kwae 
buli ludaalo, mani yanoonde. 

24 Olwohuba omuundu yeesi odaha ohuwonia obulamu bwae omweene, achia 
ohubufwiirwa; nae oyo yeesi ofwiirwa obulamu bwae hulwaange, achia 
ohubuwonia. 

25Olwohuba ngaanga siina yi muundu anyoola, n'aba n'esyaalo syoosi, nae 
yafwiirwa oba yekosya omweene? 

26Olwohuba oyo yeesi owumaambirwa esoni alala neende emboosi chaange, 
oyo yesi niye yi Omwaana w'Omuundu achia ohuwambirwa esoni niyeecha mu 
luyaali lwae neende mu luyaali lwa Simwaana neende olwa bamalaika 
boolerefu. 

27Nae mbaboolera obwadyeeri bweene endi, aliwo abaandi abeemere ano 
bulaanu abatacha ohubonaho ohufwa nibatabona obwaami bwa Nasaae.” 

Ohukaluuhanisibwa hw'efwaani ya Yesu 
(Mat 17:1-8; Mrk 9:2-8) 

28Nae bulaanu, luunyuma lw'endaalo chitaanu-na-chidatu, Yesu n'amalire 
ohulomaloma ebiindu bino, yabukula Petero, neende Yowaana neende 
Yakobbo, mani yaniina nabo hu lugulu ohulaama. 

29Mani niyali nalaama, efwaani yae yakaluhanisibwa, mani ebyefwaalo byae 
byalafuya byamilamilana. 

30Nae boneho, abasaacha babiri, Musa neende Elija, balomaloma nae, 

31bano babonehera mu luyaali haandi balomaloma hu huwaao hwae, huyali 
achia ohumaliirisira Yerusalemu. 

32Bulaanu Petero neende abaasye ba yali nabo, endoolo nyiingi chali chibairire, 
mani nibasimuha, babona oluyaali lwae alala neende abasaacha babiri abo 
nibeemere nae. 

33Mani abasaacha abo nibali hu balehana nae bati, Petero yaboolera Yesu ati, 
“Omwaami, silai muno efwe ohuba ano; leha hwoombahe ebikaali bidatu, silala 
esyao, esiindi esya Musa, nae esiindi esya Elija” (Yali s'amanyire bi yali 
alomaloma.) 

34Nae niyali hwasilomalomaanga atyo, esireesi syeecha, syababwiiha; mani 
nibali nibengira mu sireesi, batya muno. 

35  Nae ekono lyatula mu sireesi niliboola liti, “Wuno niye mwaana waange, 
Omulobole waange;  mumuwulireenge!” 

36Nae ekono elyo nilyamala ohulomaloma, Yesu yaboneha n'adoong'ere 
yeeng'ene. Abeeki badoong'a nibawuleerere, mani bahaya ohubooleraho 
omuundu yeesi mu ndaalo echo, esiindu syoosi si bali nibabweene. 

Yesu awonia omusyaani oliho omusaambwa 
(Mat 17:14-18; Mrk 9:14-27) 

37Nae nibwahya, hu ludaalo luloondaho, nibamalire ohwiiha ohutula hu lugulu, 
esidiiyiha sy'abaandu sihoongo syeecha syabukaanana nae. 

38Mani boneho, omusaacha wuundi ohutula mu sidiyiiha yachaaka ohulira 
n'aboola ati, “Omweekesa, hwekweeda bonaho omwaana waange wuno, 
olwohuba niye omwaana waange yeeng'ene; 

39mani boneho, omusaambwa kumukwichaangaho, mani yesinduha n'alira 
lukali; kumumikaanga ohwoola lu abira efiro muhanwa, mani 
kumukuchuumbula muno, mani kuhaya ohumutulaho bwaangu. 

40Nae ndekweedere abeeki bao ohukwiirusa, nae sibanyalire.” 

41Yesu yakobolamo ati, “Poo, oluse lubi luwuma efukiirira, ndahabe naang'we 
ohwoola liina, haandi ndahabesimiriise ohwoola liina? Leeta ano omwaana 
wao.” 

42Nae niyali ali ohwiicha, omusaambwa okwo kwamususuucha, mani 
kwaamumika. Nae Yesu yahabuhira omusaambwa okwo, mani yaonia 
omusyaani oyo, yaamukalusira laatang'ene. 

43Mani abaandu boosi baawuka muno amaani ka Nasaae. 

Yesu alomaloma haandi hu hufwa hwae 
(Mat 17:22-23; Mrk 9:30-32) 

Nae abaandu boosi nibali basiwukaangaho ebyo byoosi bi Yesu yali n'aholere, 
yaboolera abeeki bae ati, 

44“Mulehe emboosi chino chiingire elalira mu matwi keeng'we; olwohuba 
Omwaana w'Omuundu achia ohudiiswa mu mahono k'abaandu.” 

45Nae nabo haba sibamanya amahuluundu k'enomanoma yino, haandi yali 
yibakisiibweho, bahaye ohuyimanya; haandi bali batiire ohumuteeba ebidiira 
hu nomanoma yino. 

Wiina ohiramo oluyaali? 
(Mat 18:1-5; Mrk 9:3-37) 

46  Mani abeene-na-beene bachaaka ohuyingana nibateebana bati, wiina 
mweene ohiramo oluyaali? 

47Nae Yesu niyamanya embaasa yiri mu myooyo kyaabwe, yabukula omwaana 
muyere yaamusudya mu lubafu lwae, 

48 yababoolera ati, “Oyo yeesi owaakanira omwaana wuno mu liita lyaange aba 
yanjakaanira, haandi oyo yeesi owunjakaanira aba yaakaniire oyo owaanduma; 
olwohuba oyo ohiramo ohuba aasi mweeng'we, niye ohiramo oluyaali.” 

Omuundu otabayiingania aba ali alala naang'we 
(Mrk 9:38-40) 

49Nae Yowaana yakobolamo ati, “Omwaami, hubweene omusaacha 
niyeerusaanga emisaambwa mu liita lyao mani hwamukayira, olwohuba haba 
saali mulala hweefwe.” 

50Nae Yesu yamuboolera ati, “Mutamukayira; olwohuba oyo yeesi 
otabayiingania aba ali alala naang'we.” 

Olukoongo lwa Samaria luundi luhaya ohwakaanira Yesu. 

51Nae endaalo chae ch'ohukobolayo Muukulu nichasuda aambi, Yesu yahengao 
ohuchia Yerusalemu. 

52Mani yatuma bawamwaanda bae bachie mu moni wae, mani bachia beengira 
mu lukoongo lw'Abasamaria, ohumutekehera; 

53nae abaandu bamwo bahaya ohumwaakaanira, olwohuba yali aheengereo 
ohuchia Yerusalemu. 

54 Nae abeeki bae, Yakobbo neende Yowaana nibabona sino, baboola bati, 
“Omwaami, odaha hulaange omuliro kwiihe ohutula Muukulu, kubasihirise?”  

55Nae Yesu yakaluhaana mani yaabahabuhira.  

56Mani beecha bemeeda, bachia mu lukoongo luundi. 

Abaandu bahahoyere ohuba abaloondi ba Yesu 
(Mat 8:19-22) 

57Nae nibali nibakeenda hu ngira, omuundu wuundi yeecha yaboolera Yesu ati, 
“Ese njia ohuhuloondaanga buli y'ochiira.” 

58Nae Yesu yamuboolera ati, “Amabbwe kali neende ameena, haandi amayoni 
kabburuha nako kali neende ebiyu; nae Omwaana w'Omuundu abulaho kata 
abuundu yaanyala ohugeeng'a omutwe kwae.” 

59Nae Yesu yaboolera omuundu owuundi ati, “Noonde.” Nae omuundu oyo 
yaboola ati, “Omwaami, leha mberi njie siihe laata yaange.” 

60Nae Yesu yamuboolera ati, “Leha abafu basiihe abafu baabwe; nae ewe, cha 
mani oyaale obwaami bwa Nasaae.” 

61 Nae owuundi yaboola ati, “Omwaami, ese njia ohuhuloonda; nae leha mberi 
njie seebule abomu daala lyaange.” 

62Yesu yamuboolera ati, “Abulao omuundu yeesi, odiira embako y'eng'oombe 
ohulima, mani yobba amahemo, ohoyera obwaami bwa Nasaae.” 

Luka 10 

Yesu atuma abeeki amahumi kataanu-na-kabiri na babiri 

1Oluunyuma lwa bino, Omwaami Yesu yadoola abeeki amahumi kataanu-na-
kabiri na babiri  baandi, mani yabatuma bamutaangiriremo ohuchia, babiri-
babiri, mu buli siko neende abuundu, yi omweene yali naachia. 

2 Mani yababoolera ati, “Ekesa nalyo liingi muno, nae abahalaabani nibo 
abadiidi; mani mulaame eyiri Omwaami wa kesa atume abahalaabani mu kesa 
lyae. 

3 Bulaanu, mani muchie; nae bone, mbao mbatuma, koti abaana b'amakoondi 
mu manani. 

4Mutakiinga ebbeeti ch'eseende, kata emifuuko kw'ohusumiramo, kata 
ebiraato; haandi, mutaheesa omuundu yeesi hu ngira. 

5Nabuli nyuumba yoosi yimwiingiramo, mutaangireenge ohuboola muti, 
‘Omuleembe kube hu nyuumba yino!’ 

6Mani, omuundu yeesi ow'omuleembe naaba mu nyuumba eyo, omuleembe 
kweeng'we kuchia ohumubaaho; nae nibitaali bityo, omuleembe kuchia 
ohubakaluhira. 

7 Mani mudoong'eenge mu nyuumba yene eyo, nimulya haandi nimung'wa buli 
siindu syoosi sibabakabula, olwohuba buli muhalaabani ahoyera omuheemba 
kwae; nae mutatulaanga mu nyuumba eyo nimuchia mu yiindi. 

8Nimwiingiraanga mu siko syoosi, mani bababukaanira, mulicheenge esyo 
syoosi si baba nibabakabuule; 

9muwonie abalwaae baba nibalimo, mani mubaboolere muti, ‘Obwaami bwa 
Nasaae bwiichire aambi naang'we.’ 

10 Nae buli lumwiingira mu siko syoosi, mani bahaya ohubabukaanira, 
muchicheenge mu makira kaamwo, mani muboola muti, 

11 ‘Kata olufu lw'esiko syeng'we, olwediirire hu makulu keefwe, huli 
ohubateng'ulira lubaloonde; nae kata katyo, mumanye sino, muti Obwaami 
bwa Nasaae bwiichire aambi.’ 

12 Mbaboolera endi, hu ludaalo olwo, Sodomu syahakwiirwe esisa ohuhiraho 
esiko esyo. 

Ebiko bitafukiirira 
(Mat 11:20-24) 

13  “Chihwakaanire ewe, Korasiini, chihwakaanire ewe, Bbetasaida! Olwohuba 
eby'amayia byaholwa mweeng'we biba byaholwa mu Tiire neende Sidoni, 

abaandu bamwo baba nibeeyolobya hale, nibefwaala ebigunia, haandi 
nibeehala mu kohe. 

14Nae hu ludaalo lw'ohuheengeraho omusaango Tiire neende Sidoni 
byahakwiirwe esisa, ohuhiraho eng'we. 

15 Nae ewe Kaperanaumu, odaha ohweniinia ohwoola Muukulu? Mani bachia 
ohwiiswa aasi ohwoola mu syaalo sy'abafu. 

16  “Oyo obawulira, aba awuliire ese, haandi oyo obahaya, aba ahayire ese, 
haandi oyo owuhaya aba ahayire oyo owaanduma.” 

Amakaluha k'abeeki amahumi kataanu-na-kabiri na babiri 

17Amahumi kataanu-na-kabiri abo  bakobola nibasangaalire muno, nibaboola 
bati, “Omwaami, kata emisaambwa chosi chituwulireenge, nihwehoonyera 
eliita lyao!” 

18Nae Yesu yababoolera ati, “Mbweene Sitaani niyaakuha n'atula Muukulu 
naakwa aasi koti olumesu. 

19 Nae bone, mbabeerese obunyala bw'ohuseenakira endemo neende 
eby'obusiba byoosi, haandi neende obunyala bumalao amaani k'omusuku 
koosi; mani sibulao esiindu sichia ohubanyaala. 

20Nae kata katyo, mutasangaala olwohuba ebihyeeno bibaulira; nae 
musangaale olwohuba ameeta keeng'we kandiikwa Muukulu.” 

Yesu yehoya 
(Mat 11:25-27; 13:16-17) 

21Mani esiha syeene esyo, Yesu yehoyera mu Mwooyo Mwoolerefu mani 
yaboola ati, “Hweebasa muno Laata, Omwaami w'Ekulu neende esyaalo, 
olwohuba wakisa ebiindu bino abakesi neende abasoma muno, nae 
wabibwihulira abaana badoto; Eee, Laata, olwohuba huno hwali ohudaha hwao 
hw'esisa.  

22 Laata yamala ohuumberesa ebiindu byoosi; mani abulao omuundu yeesi 
omanyire Omwaana ohutusaho Simwaana, haandi omanyire Simwaana, 
ohutusaho Omwaana neende oyo yeesi yi mwaana aheengao ohubwiihulira.” 

23Nae Yesu yakaluuhanira abeeki bae nibali boong'ene mani yababoolera ati, 
“Chiri neende ehabi emoni chaabo echibona bi muli ohubona! 

24Olwohuba mbaboolera endi, banabbi baandi neende abatuki baangi 
beekoomba ohubona simubona, nae bahaya ohusibona, haandi neende 
ohuwulira simuwulira, nae bahaya ohusiwulira.” 

Olukaado lw'Omusamaria mulai 

25  Nae bone, omweekesa w'amalako wuundi, yaasiingira yeema n'adaha 
ohuhema Yesu n'aboola ati, “Omweekesa, siina syeene siimba hole, hu nyale 
ohunyoola obulamu butaakama?” 

26Nae Yesu yamuboolera ati, “Ni siina syeene esyandiikwa mu malako? 
Okasoma otye?” 

27 Nae yakobolamo ati, “Heraanga Nasaae Omwaami wao neende omwooyo 
kwao kwoosi, neende obulamu bwao bwoosi, neende amaani kao koosi, neende 
amakesi kao koosi; haandi heeraanga owaasyo, koti lu weheera omweene.” 

28 Nae Yesu yamuboolera ati, “Okoboolemo bulai; mani hola otyo, mani ochia 
ohubaao omulamu.” 

29Nae omweekesa w'amalako oyo, koti luyali akiiya ohweekesa ati mulai, 
yeecha yaboolera Yesu ati, “Nae owasyaange niye naanu?” 

30Yesu yakobolamo ati, “Olwoola, omusaacha wuundi yali n'akeenda 
niyeehirira ohutula Yerusalemu, naachia Yeriko, mani yaakwa mu banyaka, 
baamufwaalulaho engubo, baamuhuya bubi muno, mani bawaao, bamuleha 
naali eyuhayuha. 

31Nae bulaanu olw'ehabi, yaliwo omulaamisi wuundi yali n'abitira hu ngira 
yene eyo; nae niyamubona, yahededya yabitira endulo yeweerawo. 

32Haandi nasilala, Omuleefi wuundi yesi niyeecha yoola abuundu ao yamubona, 
mani yahededya yabitira endulo. 

33 Nae Omusamaria wuundi, niyali naali hu lukeendo, yoola abuundu yi 
musaacha oyo yali; nae niyamubona, yamukwiira esisa, 

34mani yacha yali, yamuboya ebinyubuluuhe, yabichuhaho, amafuta neende 
efiini; mani yaamubukula yamuta hu punda yae yene, mani yaamuyira mu 
nyuumba y'abakeni, yamala yaamulinda bulai bweene. 

35Haandi nibwahya echuli, yeecha yabukula edinaari chibiri  mani yachiberesa 
omuliindi w'enyuumba y'abakeni eyo, n'aboola ati, ‘Liinda omuundu wuno 
bulai; haandi nisibaao esiindu syoosi syomeedaho ohumuhoonya, ningaluha 
njia ohuhutuunga.’ 

36Naanu mweene hu baandu badatu bano, y'obaasa oti, yekesa eyiri omusaacha 
wakwa mu banyaka ati niye owaasye?” 

37Nae yaboola ati, “Oyo owamukwiira esisa.” Mani Yesu yamuboolera ati, “Cha 
mani wesi ohole otyo.” 

Yesu akeniya Marita neende Maria 

38  Nae Yesu neende abeeki bae, nibali bachiiririra neende olukeendo lwaabwe 
olwo, Yesu yoola mu lukoongo luundi; mani omuhasi wuundi olaangwa Marita 
yeecha yamwaakaanira, yeengira mu nyuumba yae. 

39Nae yali neende mwaanang'ina olaangwa Maria, oweecha yehala mu makulu 
w'Omwaami, mani yaatekeeresa enjekesa yae. 

40Nae Marita owali asidoyeerwe muno neende emirimo ch'obudeehi; yeecha 
yacha eyiri Yesu mani yaboola ati, “Omwaami, sodeebaho oti, mwaanaama 
yandehere ohukabula syeng'ene? Mani muboolere yeeche yahoonyeho.” 

41Nae Omwaami yamukobolamo ati, “Marita, ewe Marita, welalihiriire haandi 
wachuunirwa ebiindu biingi muno; 

42nae esiindu silala syoong'ene nisyo esihoyerwa.  Maria aloboole omukabo 
mulai, okutachia ohumutusibwaho.” 

Luka 11 

Enjekesa ya Yesu yidiira hu husaba 
(Mat 6:9-13; 7:7-11) 

1Ludaalo luundi, Yesu yali abuundu wandi nalaama, mani niyamala ohusaba, 
mulala hu beeki bae yamuboolera ati, “Omwaami, tweekese ohusaba, koti lu 
Yowaana yekesa abeeki bae.” 

2Mani Yesu yababoolera ati, “Nimuba nimusaba, muboleenge muti: “Seefwe, 
eliita lyao likinisibwe. Obwaami bwao bwiiche. 

3Tuberese buli ludaalo, ebyohulya byeefwe bya buli buhya;  

4mani otulehere ebyonoono byeefwe, olwohuba efwe beene huleheraanga oyo 
yeesi otuholera bubi; mani otatuyira mu huteemwa.” 

5Mani yababoolera ati, “Ni naanu hweeng'we, oli neende omwiicha, onyala 
ohuchia yali musiro akati, mani yamuboolera ati, ‘Mwiicha waange, ndeeyoleho 
emigaati chidatu; 

6olwohuba aliwo omwiicha waange owahoola n'atula hu lukeendo, nae 
mbulaho esiindu syoosi esy'ohumuliisa;’ 

7mani nae yakobolamo naali mukati ati, ‘Leha ohunyaasa; olwiiki lumalire 
ohwikalwao, haandi ese neende abaana baange buli mu buliri; Haba sinyala 
ohusiingira ndahuba esiindu syoosi’? 

8Mbaboolera endi, kata neende n'atahasingiire yamuba esiindu syoosi, 
olwohuba mwiicha wae, nae hulw'enduyirisi eyo, aba achia ohusiingira 
amubeerese buli sy'aba n'adaha syoosi. 

9Haandi mbaboolera endi, Saba, mani sichia ohuhubeereswa; koonya, mani 
ochia ohunyoola; hong'oonda, mani ochia ohwikulirwao. 

10Olwohuba osaba yeesi abereswa, haandi buli okoonya yeesi anyoola, haandi 
buli ohong'oonda yeesi yahekulirwewo. 

11Simwaana muundu siina mweeng'we, yi mwaana wae asaba amube  

12oba n'amusaba eebuyu, onyala ohumuba engoberanyaanja? 

13Nikali mbwe, eng'we abaandu babi, mumanyire ohuberesa abaana beeng'we 
ebiindu bilai, nae Seeng'we oli Muukulu siyahahirireho ao ohuberesa Mwooyo 
Mwoolerefu abo ababa nibamusabire!” 

Yesu neende Bbelisebbuuli 
(Mat 12:22-30; Mrk 3:20-27) 

14Olwoola, Yesu niyali yeerusa omusaambwa kwali kutalomaloma; nae 
omusaambwa okwo nikwali kumalire ohuwaao, omusaacha wali 
n'atalomalomaanga yachaaka ohulomaloma, mani abaandu bawuka muno. 

15 Nae abaandu baandi bachaaka ohuboola bati, “Wuno yeerusa emisaambwa 
neende obunyala bwa Bbelisebbuuli, omuhoongo w'emisaambwa”; 

16 nae abaandi, nibeenya ohuteema Yesu, bamusaba ahalolero ohutula 
Muukulu. 

17Nae Yesu, koti luyali n'amanyire ebibaaso byaabwe, yababoolera ati, 
“Obwaami bwoosi obweekabulanamo obweene-no-bweene buba bucha 
ohukwa, haandi edaala lyoosi elikabuhanamo likwa bukwa. 

18Mani bulaanu Sitaani yesi nikali mbwe yekabuhanie yakabuhanamo 
omweene-no-mweene, obwaami bwae buba bucha ohuyiindira butye? 
Olwohuba muli ohuboola muti, njirusa emisaambwa neende obunyala bwa 
Bbelisebbuuli. 

19Mani nikali mbwe njirusa emisaambwa neende obunyala bwa Bbelisebbuuli, 
nae abaana beeng'we baachiirusa neende obunyala bwa naanu? Sakira abeene 
abo nibo abachia ohubaheengera omusaango. 

20Nae nindehoonyera omuhono kwa Nasaae ohwiirusa emisaambwa, mbao 
mani Obwaami bwa Nasaae bumalire ohuboolaho. 

21Nae omusaacha w'amaani, oli neende ebilwaaniso bimala, mani yaalinda 
edooho lyae, ebiindu byae byoosi biba byeliindire bulai; 

22nae omuundu wuundi omuhiraho amaani, namuseeta mani yamuyingira, 
amumalaho ebilwaaniso byae bi yali niyeesikire, akabaniamo abaandu baandi 
ebiindu bi yaba amuyaayireho. 

23 Oyo yeesi otaali hu lwaande lwaange, aba ali ohunyiingania, haandi oyo otaali 
ohuhoonya ohubuusa alala, aba ali ohusakuula sa. 

Ohukaluha hw'omusaambwa 
(Mat 12:43-45) 

24“Omusambwa nikutula mu mundu kukenda nikwambuhana esa enyiingi, 
nikukonya abuundu w'ohuuluuhira; nae nikutabukaana obuwuluuhiro bwoosi, 
kwiicha kweboolera okweene kuti, ‘Njicha ohukaluha mu nyuumba yaange 
yindatulamo eyo.’ 

25Mani nukubobela, kwakaana niyeeyerwe haandi niyitekeheebwe bulai. 

26Mani kuchia kwaleeta emisaambwa kyaasye kiindi kitaanu-na-bibiri 
ekikuhira obubi, mani kyeengira kyamenya mu nyuumba omwo; mani obulamu 
bw'omuundu oyo bwiicha bwabiiya muno bwahiraho koti lu bwali hale.” 

Esangaalo lyadyeeri 

27Yesu niyaboola sino, omuhasi wuundi mu sidiiyiha esyo, yahuumula mani 
yaboolera Yesu ati, “Yiri neende ehabi, enda yahukiinga, alala neende embeere 
chiwanuuna!” 

28Nae Yesu yaboola ati, “Bali neende ehabi abo bosi abawulira emboosi ya 
Nasaae mani bayiholeraho!” 

Abeemirisi badaha Yesu ahole esy'amaya 
(Mat 12:38-42) 

29  Nae ebidiiyiha by'abaandu nibyali nibisyemeeda ohwiicha, Yesu yeecha 
yaboola ati, “Oluse luno, luse luhola-mbi; lukoonyeresa ahalolero, nae abulao 
ahalolero hachia ohubabeereswa ohutusaho ahalolero ha Yona. 

30 Olwohuba koti lu Yona yeecha yaba ahalolero eyiri abaandu bomu Ninefe, 
nilwo sa koti lu Omwaana w'Omuundu achia ohuba eyiri oluse luno. 

31 Omutuki muhasi ohutula Emwaalo w'esyaalo achia ohusiingira hu ludaalo 
lw'ohuheengeraho omusaango, yeme neende abaandu b'oluse luno mani 
abahengere omusaango ohubahira; olwohuba yatula Emwaalo yi syaalo 
syaakama, yacha ohuwulira amakesi ka Solomooni, nae bone, ano aliwo esiindu 
esihirira elalira Solomooni. 

32 Abaandu ba Ninefe bachia ohusiingira hu ludaalo lw'ohuheengeraho 
omusaango, mani beeme neende abaandu b'oluse luno mani babaheengere 
omusaango ohubahira; olwohuba, beeyolobya nibawulira ohuyaala hwa Yona, 
nae bone, ano aliwo esiindu sihirira elalira Yona. 

Obulafu bw'omubiri 
(Mat 5:15; 6:22-25) 

33  “Abulao omuundu yeesi owaambianga etaara, mani alita mu liina, oba 
yaalifunihaho esimweero, nae alita hu siteeni syalyo, hu bulaanu abaandu baba 
nibeengira mu nyuumba, banyale ohubona obulafu bwalyo. 

34Emoni yao niyo etaara ly'omubiri kwao; nae emoni yao eyo niyiri enamu, 
omubiri kwao kwoosi kuba kwichuule obulafu; nae emoni yao niyitaali enamu, 
omubiri kwao kwoosi kuba kwichuule esiirima. 

35Mani sakira mweliinde, obulafu bubalimo, buteehola esiirima. 

36Mani omubiri kwao kwoosi kuba nikwichuule obulafu, nikutaaliho esituundu 
siri mu siirima, kwoosi kuba kuchia ohuba omulafu, koti etaara lihuhosera 
neende obulafu bwalyo.” 

Yesu afunaana Abafarisaayo neende abeekesa b'Amalako 
(Mat 23:1-36; Mrk 12:38-40) 

37Yesu niyali n'asilomalomaanga atyo, Omufarisaayo wuundi yeecha 
yaamusaba achie alye nae; mani Yesu yachia yaalya nae. 

38Nae Omufarisaayo oyo yesinduha muno ohubona ati Yesu haba siyesaaba 
mberi hu yaalya. 

39Nae Omwaami yamuboolera ati, “Bulaanu, eng'we Abafarisaayo mwoosa 
humukulu w'esikoombe neende w'olusaani, nae mu myooyo kyeeng'we 
bweene mwechula omuluulu neende ebibaaso bibi. 

40Abasiru eng'we! Mukaala muti, owahola humukulu oyo, siniye owahola 
mukati mwosi? 

41Nae muyaanire abamanani ebiindu biri mukati w'esikoombe neende 
w'olusaani, mani abweene ao buli siindu syeeng'we sichia ohuba esilafu 
syeene. 

42  “Nae chibaakaanire eng'we Abafarisaayo! Olwohuba muyaana silala 
sy'ehumi sy'ebiindu koti ebinjaari neende tangawusi, neende ebihwi biwunya 
esing'aari, nae mwalekeeresa obwadyeeri neende ohuheera Nasaae; ebiindu 
koti bino nibyo bi muba muhola nimutalekeeresaho kata silala syosi. 

43Chibaakaanire eng'we Abafarisaayo! Olwohuba mwaheera muno obwiihalo 
buhiramo obulai mu sinagoogi cheeng'we neende ohuheeswa n'oluyaali luungi 
mu biito. 

44Chibaakaanire eng'we! Olwohuba muli koti ebiriindwa byakwalaala 
bitabonehana, mani abaandu beecha baabiseenaho babibitaho 
nibataamanyire.” 

45Nae mulala hu beekesa b'Amalako yakaluha mu Yesu ati, “Omweekesa, 
n'olomaloma otyo, mbao fwesi oba otunyeka-bunyeka.” 

46Nae Yesu yeecha yaboola ati, “Chibaakaanire eng'we mwesi abeekesa 
b'Amalako! Olwohuba mudwiiha abaandu emigugu misito chitekiinga, nae 
eng'we abeene simunyala kata ohukidiiraho n'olwala lweeng'we lulala. 

47Chibaakaanire eng'we! Olwohuba muloonga ebiriindwa by'abanabbi ba 
seeng'we babeeta. 

48Mbao muli abaloli, haandi mufukiirisania neende ebiindu bi seeng'we abo 
bahola; olwohuba nibo ababeeta, nae eng'we ning'we abaloonga ebiriindwa 
byaabwe. 

49Mani sakira Amakesi ka Nasaae kosi kaboola kati, ‘Njia ohubatumira 
abanabbi neende abatume, abaandi hu abo bachia ohwiitwa, haandi abaandi 
bachia ohusaandisibwa,’ 

50hu bulaanu amabaanga k'abanabbi boosi, akeediswa ohutulira elalira hu 
huloongwa hw'esyaalo, kahabaanjwe oluse luno, 

51 ohutulira elalira hu mabaanga ka Abbeli ohwoola hu mabaanga ka Sakaria, 
oyo owasihiririra akatikaati w'alutaari neende Abuundu Woolerefu muno 
esyomu nyuumba ya Nasaae. Eee, mbaboolera endi, amabaanga ako kachia 
ohubaanjwa oluse luno. 

52Chibaakaanire eng'we abeekesa b'Amalako! Olwohuba mwabukula 
olufunguwo lw'olwiiki lw'amakesi; nae eng'we beene haba simwengira, haandi 
mweekalira abo boosi abali nibeengira.” 

53Nae Yesu niyali n'asiingira n'awaao, abaandiiki b'Amalako neende 
Abafarisaayo bachaaka ohumwikalirisania muno neende ebiteebo, 
nibamuteema yemeede ohulomaloma hu biindu biingi, 

54ao nibamweliindiriire, nisinyalihana bamudiirire hu siindu syanaboole 
syoosi. 

Luka 12 

Yesu alabula hu hweliinda obwebachirisi 
(Mat 10:26-27) 

1  Mu biha byeene ebyo, ebidiiyiha by'abaandu baangi muno byali bimalire 
ohwebuusa alala, abaandu nibachaakire ohwesenanaho, Yesu yeecha 
yataangira ohuboolera abeeki bae ati, “Mweliinde amamera k'Abafarisaayo 
ak'obwebachirisi. 

2 Sibulao esiindu syoosi esyabwihwaho esitachia hubwiihulwa, oba esyakiswa 
esitachia humanyihana. 

3Mani sakira esyo syoosi simwalomaloma mu siirima, sichia ohuwuliirihanira 
mu bulafu, haandi esyo syoosi simwemoonyera mu nyuumba, sichia 
ohulaangirirwa hu birama by'enyuumba. 

Oyo yi bahoyere ohutya 
(Mat 10:28-31) 

4“Mbaboolera obwadyeeri eng'we abeecha baange endi, mutatichaanga abo 
abeeta omubiri, nae nibamala batyo, sibulao esiindu syoosi sibanyala ohuhola. 

5Nae njia ohubalabula oyo yimuhoyeera ohutya. Muticheenge oyo, omala 
ohwiita, haandi oli neende obunyala bwohusukuna mu nyaanja y'omuliro;  eee, 
mbaboolera endi, mutye oyo! 

6Obubbiichu butaanu, haba sibukulwaanga obuhela bubiri bwoong'ene? Nae 
abulao kata halala hw'otwo ahebirirwanga mu moni wa Nasaae. 

7Lwasiina, kata efwiiri yohumutwe kwao lyoosi, lyamala ohubalwa. Mutatya 
daawe; eng'we mulimo obuhala obuungi muno ohuhira obubbiichu buungi. 

Ohweyama neende ohwebwaaba Kristo 
(Mat 10:32-33; 12:32; 10:19-20) 

8“Haandi mbaboolera endi, buli muundu yeesi owufukiirira mu moni 
w'abaandu, Omwaana w'Omuundu yesi aba achia ohumufukiirira mu moni wa 
bamalaika ba Nasaae; 

9nae oyo owundekaana mu moni w'abaandu, achia ohwekaanibwa mu moni wa 
bamalaika ba Nasaae. 

10 Haandi omuundu yeesi, olomaloma emboosi bubi hu Omwaana w'Omuundu 
achia ohuleherwa; nae oyo yeesi ofwoola Mwooyo Mwoolerefu, haba saachia 
huleherwamo daawe. 

11 Nae nibabaletaanga mu moni wa buli sinagoogi neende mu moni 
w'abeemirisi, kata neende mu moni wa b'obunyala bakabuhaane, 
mutelalihiriraanga eby'ohukobolamo neende engeri y'ohukobolamo, oba 
eby'ohulomaloma; 

12olwohuba Mwooyo Mwoolerefu aba achia ohubeekesa esiha syeene esyo 
eby'ohulomaloma.” 

Olukaado lw'omuyiinda musiru 

13Olwoola, mulala hu baandu bali mu sidiiyiha yaboolera Yesu ati, “Omweekesa, 
boolera mwaanama akabane naange ebiindu bi hwalaamirwa.” 

14Nae Yesu yamuboolera ati, “Wasyaange, wiina owandaao ohuba omukayi 
weeng'we oba omukabi w'ebiindu byeeng'we?” 

15Mani Yesu yababoolera ati, “Mweliinde, haandi mweekaye obwekoombi 
bwoosi; olwohuba obulamu bw'omuundu sibweema hu buungi bw'obuyiinda 
bwae.” 

16Yesu yabakaadira olukaado n'aboola ati, “Olwoola, endalo y'omusaacha 
wuundi muyiinda, yama bulai muno; 

17mani omusaacha oyo yabaasa mu mwooyo kwae ati, ‘Ndaahole endye, 
olwohuba mbula abuundu w'ohuteera ebilime byaange?’ 

18Mani yaboola ati, ‘Bulaanu sino nisyo siinjia ohuhola: Njia ohukwiisa ebyaaki 
byaange byoosi, mani male nyombahe ebihoongo bihira hoo; mani omwo 
nimwo munja ohuteera emere yaange alala neende obuyiinda bwaange bwoosi. 

19Mani niimala endyo njia ohuboolera omwooyo kwaange endi, Bulamu ewe, 
mbao oli neende ebiindu biyera ebihubihiirwe ohumala emyaaka emiingi 
muno; mani otelalihira, lya, ng'wa, mani osangaale.’ 

20Nae Nasaae yamuboolera ati, ‘Omusiru wuno! Esiro syeene sino obulamu 
bwao, bucha ohuhutusibwaho; mani ebiindu biwabiiha bino byoosi, bichia 
ohuba ebya wiina?’ 

21Mani nilwo lwaali oyo yeesi, owebuungira omweene obuyiinda bwae, nae 
saali omuyiinda mu moni wa Nasaae.” 

Ohweesika Nasaae 
(Mat 6:25-34) 

22Bulaanu, Yesu yaboolera abeeki bae ati, “Sakira mbaboolera endi, 
mutelalihiriraanga eby'obulamu bweeng'we, bi munaalye, oba ebidiira hu 
mibiri kyeeng'we, neende eby'ohwefwaala. 

23Olwohuba obulamu buhira ebyohulya, nae omubiri kwosi kuhira 
eby'ohwefwaala. 

24Mubonereho hu mahoofwa. Haba sikawaanya kata sikakesa, sikali neende 
aohubiiha ebiindu, kata ebyaaki, nae bone Nasaae akaliisa. Nae obuhala 
bweeng'we sibuhira muno amayoni ako! 

25Nae wiina hweeng'we hulw'ohwelalihirira hwae, onyala ohumeeda hu 
bulamu bwae bwaaba obuleeyi hooho?  

26Nikali mbwe eng'we simunyala ohuhola esiindu sidiidi sityo, lwasiina 
mwelalihira hulw'ebiindi bidoong'ereyo? 

27 Mubonereho hu bimuli byomu siino, koti lu bihula; haba sibihola mirimo oba 
ohunaba engubo ch'ohwefwaala;  nae mbaboolera endi, kata Solomooni, mu 
luyaali lwae lwoosi, haba siyanyalaho ohwefwaala yeetiha ohwaakana neende 
silala hu bimuli bino. 

28Nae nikali mbwe Nasaae anyala ohufwaasa sa obunyaasi bwomu siino 
ohubaao enyaanga yino, nae muchuli busukunwa mu muliro ohusaambwa, nae 
aba yahaake yeena ohubafwaasa, eng'we ab'efukiirira ndiidi! 

29Mani sakira mutekoonyereseraanga ebyohulya neende eby'ohung'wa kata 
ohubechaanga neende ebibaaso by'ohweelalihira. 

30Olwohuba ebyaalo byohu syaalo huno byoosi, bikoonyeresa sa ebiindu bino; 
nae Seeng'we amanyire ati mwesi mubidaha. 

31Nae, mu bweyaango bw'ebyo, eng'we mukoonyerese Obwaami bwae, mani 
ebiindu bino byosi biba bichia ohuba ebyeeng'we. 

Obuyiinda bwo Muukulu 
(Mat 6:19-21) 

32“Mutatya daawe, eng'we baana baange, olwohuba Seeng'we musangaafu 
ohubaberesa Obwaami. 

33Mukuse emyaandu kyeeng'we, mukabe abamanani; mwenyoolere emifuuko 
chitakofula, neende obuyiinda buli Muukulu obutanyaasiha, yi mwiibi yeesi 
atanyala ohwoola, haandi bu mbungi chitanyala ohunyaasa. 

34Olwohuba yi mwaandu kwao kuba, ao niwo yi mwooyo kwao kwosi kuba. 

Abahalaabani bali meeso 

35  “Mwefwaalire elalira, haandi mulehe amataara keeng'we nikaaduha, 

36 mani mube koti abahalaabani bali meeso baliindire omwaami waabwe 
ohukobola ango n'atula hu sidyaalo sy'obweeya, banyale ohumwiikulirao 
olwiiki bwaangu niyoola sa ati yahong'oonda. 

37Bali neende ehabi abahalaabani abo ba mwaami waabwe yeecha yakaana 
nibali meeso; mbaboolera obwadyeeri endi, aba achia ohweboya bulai, mani 
ababoole beehale hu meesa ohulya, mani omweene yeeche abakabwe. 

38Nikali mbwe yeecha mu saa yohubiri, oba mu yohudatu, mani yabakaana 
nibali batyo, abahalaabani abo baba bali neende ehabi! 

39 Nae muhoyere ohumanya sino muti, omweene nyuumba aba niyamanya 
ebiha byeene bi mwiibi yeecheramo, aba  

40Mani eng'we mwesi, muhoyere ohuba meeso; olwohuba Omwaana 
w'Omuundu achia ohwiicha mu siha syatabasirisirwamo.” 

Omuhalaabani mweesikwa neende otaali omweesikwa 
(Mat 24:45-51) 

41Petero yaboola ati, “Omwaami, olukaado luno, oli ohulukaadira efwe, kose 
abaandu boosi?” 

42Nae Omwaami yaboola ati, “Muliindi siina omweesikwa haandi omukesi, yi 
mwaami wae yahadiisa edaala lyae, neende ohukabulira abaandu bamwo 
omukabo kwaabwe mu biha bihoyere? 

43Ali neende ehabi omuhalaabani oyo, yi mwaami wae yeecha yamwakaana 
naahola esyo sy'ahoyere ohuhola. 

44Mbaboolera obwadyeeri endi, aba achia ohumudiisa ebiindu byae boosi. 

45Nae omuhalaabani oyo niyeecha yeboolera omweene ati, ‘Mbao ngandi 
omwaami waange anahiinde ohwiicha,’ mani yachaaka ohuhuya abahalaabani 
baasye basaacha neende abahasi, mani yachaaka ohulya neende ohung'wa 
nameera, 

46omwaami w'omuhalaabani oyo achia ohwiicha hu ludaalo lu muhalaabani 
oyo atamubaasirisiramo haandi hu siha syatamanyire, mani aba achia 
ohumusaandya,  mani amale amute alala neende abataali abeesikwa. 

47Nae omuhalaabani oyo owamanya si mwaami wae adaha, nae yahaya 
ohwetekeha, kata ohuhola koti lu mwaami wae adaha, achia ohutoochwa 
muno. 

48Nae omuhalaabani oyo owali nataamanyire si mwaami wae adaha, mani 
yahola esyo esyahakera yahuywa, aba achia ohuhuywa budiidi. Buli muundu 
yeesi, obereswa ebiindu biingi, achia ohudahibwaho ebiingi; nae oyo yibabihisa 
ebiindu biingi bihira hoo, bachia ohumubaanja ebiingi bihira hoo. 

Yesu oleeta ohukabuhana 
(Mat 10:34-36) 

49“Ese ndeecha ohwaadusa omuliro hu syaalo; haandi kuba kwamala 
ohuwaamba! 

50 Ndi neende embatiisa yi hoyeere ohubatiisibwamo; haandi sinjuuna muno 
ohwoola lu syaholereere! 

51Mubaasa muti ese ndeecha ohuleeta omuleembe hu syaalo? Haba bbe, 
mbaboolera endi, ndeecha ohuleeta ohukabuhana; 

52mani ohutula bulaanu neende ohwemdeeda mu moni, mu nyuumba ndala 
y'abaandu bataanu, muchia ohubaamo ohukabuhana, badatu bachia 
ohukabuha hu babiri, haandi babiri bakabuhe hu badatu; 

53 abaandu bachia ohukabuhanamo, laatang'ene akabuhane neende omwaana 
wae, omusyaani akabuhane neende laatang'ene, ng'ina akabuhane neende 
omuhaana wae, haandi omuhaana akabuhaane neende ng'ina, masaalang'ene 
akabuhaane neende muhoomwaana wae, muhoomwaana akabuhaane neende 
masaalang'ene.” 

Ohumanya esiha 
(Mat 16:2-3) 

54Yesu haandi yeecha yaboolera esidiiyiha sy'abaandu esyo ati, “Eng'we 
nimubona esireesi nisisiingiriire emuumbo, muboolaanga bwaangu-bwaangu 
muti, ‘Efula mbao yicha’; mani nibiba bityo. 

55Nae nimubona omuyaka kutulira emwaalo nikuwuucha, muboolaanga muti, 
‘Omubasu kw'amaani kuchia ohufwa’; mani nibiba bityo sa. 

56Abebachirisi eng'we! Mumanyire bulai muno ohulakula emboneha y'esyaalo, 
neende ey'ekulu; nae lwasiina haba simumanyire ohutotola ebiha bya bulaanu 
buti? 

Muwulirisanieenge neende ababayiingania 
(Mat 5:25-26) 

57“Nae lwasiina abeene simunyala ohweheengerao esiba nisihoyera ohuholwa? 

58Nooba nooli ohuchia neende ohuyiingania eyiri omukayi, teemaho koti lu 
onyala, owuliirisaanie nae nimusiiri hu ngira, ataali ao, achia ohuhuhwehweesa 
ahwoose eyiri omukayi, mani omukayi oyo amale ahudiise omusikaari 
muhoongo, nae omusikaari oyo amale ahusukune mu jeela. 

59Mbaboolera endi, haba s'ochia ohutulamo n'osisiiri ohutungira elalira ehela 
yimaliirihayo.” 

Luka 13 

Mweyolobye mulehe ebyonoono by'eeng'we, ataali ao muchia ohufwa 

1Esiha syeene esyo, baliwo abaandu baandi ababoolera Yesu ebidiira hu 
Bagalilaaya ba Pilato yasasaania amabaanga kaabwe neende ebiyaanwa 
byaabwe bi bali bayirira Nasaae. 

2Nae Yesu yakobolamo ati, “Mubaasa muti Abagalilaaya bano bali abahola-mbi 
ohuhiraho Abagalilaaya baandi hu beemeo basaandisibwe batyo? 

3Mbaboolera endi, Haba daawe; nae ohutusaho nimuteyolobya, mwesi muchia 
ohusihirira mutyo. 

4Oba, abaandu ehumi-na-bataanu-na-badatu ba omunara kwe Siloamu 
kwakwaaho mani kweeta, mubaasa muti bali abahola-mbi muno ohuhiraho 
abaandu baandi boosi abali bamenya mu Yerusalemu? 

5Mbaboolera endi, Haba daawe; nae nimuteeyolobya, mwesi muchia 
ohusihirira mutyo.” 

Olukaado ludiira hu mutuli kutaamaho ebyaamo 

6Mani Yesu yeecha yabakaadira olukaado luno ati, “Waliwo omusaacha wuundi 
owataaka omusaala kw'enduli mu ndalo yae; olwoola omusaacha oyo yeecha 
nakoonyaho ebyaamo, nae yahaya ohwakaanaho esyaamo syoosi. 

7Mani omusaacha oyo yalaanga omulimi w'endaalo eyo, yamuboolera ati, 
‘Bone, ndaheecha ano emyaaka kidatu kino kyoosi ningoonyaanga hu mutuli 
kuno esyaamo, nae haba sinyolaangaho esiindu syoosi. Mani bulaanu kuteme 
kukwe aasi; olwohuba simbona esikera nikuchiiririra ohunyaasa eloba lino?’ 

8Nae omulimi oyo yamukobolamo n'amuboolera ati, ‘Omuhuluundu, kulehe 
kubeeo omwaaka kuno kwosi, ngwaakeho mu sisina kweebodoohanie, male 
kuteeho embolera. 

9Mani nikwiichuhana kwaamaho omwaaka kwiicha, siba sinaba esilai; nae 
nikuhaya ohwaamaho, bulaanu onyala ohukutema kwaakwa aasi.’ ” 

Yesu awonia omuhasi mulema hu ludaalo lwa Sabbaato 

10Olwoola, Yesu yali niyeekesa mu sinagoogi yiindi hu ludaalo lwa Sabbaato. 

11Mani mu bweene omwo, mwalimo omuhasi wuundi owali aliho esihyeeno 
syamulemya hulw'embaka y'emyaaka ehumi-na-kitaanu-na-kidatu; yali 
niyefuumbamo omukoongo, n'atanyala kata ohweema n'akololoohe. 

12Yesu niyamubona ati, yamulaanga mani n'amuboolera ati, “Muhasiing'ene, 
omalire ohuwonisibwa obulema bwao.” 

13Yesu yamwiisaho amahono kae, mani abweene-na-bweene ao, omuhasi oyo 
yaakololoha, mani yachaaka ohufumia Nasaae. 

14 Nae omwimirisi wa sinagoogi eyo, yeechula etima liingi olwohuba Yesu yali 
awoniisye hu ludaalo lwa Sabbaato, yaboolera abaandu ati, “Aliwo endaalo 
chisaasaba echihoyere ohuholerwaho emirimo; mani mwiicheenge hu ndaalo 
echo muwonisibwa, nae mutechaanga hu ludaalo lwa Sabbaato.” 

15Nae Omwaami yamukobolamo ati, “Abebachirisi eng'we! Mweeng'we 
mweesi, naanu otaboololaanga endaawu yae kata esuhiri yae hu ludaalo lwa 
Sabbaato ayitusa mu sidwooli, mani ayiyira ohung'wa? 

16Nae omuhasi wuno, omuhaana wa Abburahamu, yi Sitaani yaboya hulwa 
embaka ye myaka ehumi-na-chitaanu-na-chidatu, haba s'ahoyera ohuboololwa 
obuboye buno, hu ludaalo lwa Sabbaato?” 

17Yesu niyalomaloma sino, abasuku bae boosi esoni chabadiira muno; nae 
abaandu baliwo boosi bachaaka ohwehoya hulw'ebiindu by'oluyaali byoosi bi 
Yesu yali n'aholere. 

Olukaado lw'olumwo lw'omutuumba 
(Mat 13:31-32; Mrk 4:30-32) 

18Yesu yaboola ati, “Obwaami bwa Nasaae bufwaanana neende siina? Haandi 
ndabukerananie hu siina syeene? 

19Bufwaanana neende olumwo lw'omutuumba lu muundu wuundi yabukula 
yacha yataaka mu ndalo yae; mani lweechula lwahula, lweehola omusaala 

muhoongo, mani amayoni kabburuha keecha koombaha ebiyu mu masaga 
kakwo.” 

Olukaado ludiira hu mamera 
(Mat 13:33) 

20Yesu haandi yaboola ati, “Siina syeene sindaakeraanieho obwaami bwa 
Nasaae? 

21Bufwaanana neende amamera ka omuhasi wuundi yabukula mani yaacha 
yasaasa mu lita amahumi kane ech'obusye, ohwoola lu bwoosi bwebbaaha 
bwafwiimba bulai.” 

Omulyaango mudiiyu 
(Mat 7:13-14,21-23) 

22Yesu yakeenda naabitira mu biko neende mu ngoongo, niyeekesaanga, 
haandi naali hu lukeendo naachia Yerusalemu. 

23Mani omuundu wuundi yeecha yamuboolera ati, “Omwaami, abaandu bachia 
ohuwonisibwa bahabe sa abayeraanu?” Yesu yababoolera ati, 

24“Muteemeho muno ohwiingirira mu mulyaango mudiiyu; olwohuba 
mbaboolera endi, abaandu baangi bachia ohuteemaho ohwiingira nae haba 
sibachia hunyala. 

25Mani omwenengo niyahasiingire, mani yekalawo olwiiki, muchia ohweema 
erwaanyi muchaake ohuhong'oonda hu lwiiki nimuboola muti, ‘Omwaami, 
twiikulireo.’ Nae achia ohubakobolamo ati, ‘Ese haba siimanyire yi mutula 
daawe.’ 

26Nae mwahachaake ohuboola muti, ‘Efwe hwalichaanga haandi 
hwang'wechaanga mu moni wao, haandi weekesaanga mu makira keefwe.’ 

27Nae achia ohuboola ati, ‘Mbaboolera endi, ese haba siimanyire yi mutula 
daawe; mumbweere-eyi, eng'we mweesi abahola-mbi!’ 

28 Eyo niyo yi muchia ohulirira nimweesia ameeno, nimubona Abburahamu 
neende Yisaka neende Yakobbo neende banabbi boosi mu Bwaami bwa Nasaae 
nae eng'we abeene nimusukuunwe erwaanyi. 

29Mani abaandu bahatule ebukwe neende emuumbo, haandi neende emukulu 
neende emwaalo, mani beehala hu meesa mu Bwaami bwa Nasaae. 

30 Mani bone, aliwo abaandu bamaliirihayo bulaanu abachia ohutaangiramo, 
haandi aliwo abataangiramo bulaanu, abachia ohumaliirihayo.” 

Ohuheera hu Yesu yaheereramo Yerusalemu 
(Mat 23:37-39) 

31Esiha syeene esyo, Abafarisaayo baandi beecha, mani baboolera Yesu bati, 
“Tula ano oweeo, olwohuba Herode adaha ohuhwiita.” 

32Nae Yesu yababoolera ati, “Muchie muboolere ebbwe elyo muti, ‘Bona, ese 
njirusa emisaambwa haandi monia abaandu enyaanga yino neende muchuli, 
nae oludaalo lwohudatu maliirisa omulimo kwaange. 

33Nae kata katyo ndi neende ohuchiiririra neende biindi ohuhola, enyaanga 
yino neende muchuli, neende oludaalo luloondaho; olwohuba sisinyalihana 
ohuba mbwe, omunabbi afwiira erwaanyi w'esiko sya Yerusalemu.’ 

34Eee eng'we abe Yerusalemu, ohwiitaanga banabbi neende ohuhuyaanga 
amakina abo ababa nibabatumiirwe! Nga ndekoomba ohubuusa alala abaana 
beeng'we koti lu ngoho yibuusanga obumwiinyu bwayo mu mbaya chayo, nae 
haba simunyaliha daawe! 

35 Bone, enyuumba yeng'we yebwabirwe. Haandi mbaboolera endi simuchia 
ohumbonaho, ohwoola lu mwahaboolere muti, ‘Ali neende ehabi oyo owiicha 
mu liita ly'Omwaami!’ ” 

Luka 14 

Yesu awonia omusaacha mulwaae 

1Olwoola, hu ludaalo lwa Sabbaato luundi, Yesu yacha mu nyuumba ya mulala 
hu beemirisi Bafarisaayo, nae niyali naalya, abaandu baandi bachaaka 
ohumwewunja. 

2Mani bone, omusaacha wuundi owali niyafwiimba amakulu neende amahono 
yeecha yi Yesu yali. 

3Yesu yaalomaloma neende abeekesa b'Amalako neende Abafarisaayo n'aboola 
ati, “Mani sifukiirirwa ohuwonia hu ludaalo lwa Sabbaato, kose haba?” 

4Nabo bauleera sa. Mani Yesu yabukula omusaacha oyo, mani yamuwonia, 
mani yaamuleha yawaao. 

5 Mani Yesu yababoolera ati, “Wiina mweene hweeng'we, oli neende omwaana 
wae,  oba naakwiire mu buko otahatulaniramo yaachia yaamuhwesa 
yamutusamo hu ludaalo lwa Sabbaato?” 

6Nabo sibanyala ohumukobolamo mu sino. 

Obuloonga neende ohuliinda abakeni 

7Bulaanu, Yesu niyabona engeri yi bakeni balaange bali nibedoolera obwiihalo 
bw'oluyaali luhoongo, yabakaadira olukaado n'ababoolera ati, 

8 “Nooba n'olaangirwe hu sidyaalo sy'obweeya, otachichaanga wehala mu 
bwiihalo bw'oluyaali luhoongo muno, olwohuba oyo ohulaangire anyala ohuba 
n'alaangire omuundu wuundi ohuhirira elalira oluyaali; 



2061 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9mani oyo obalaangire mweembi anyala ohwiicha yahuboolera ati, ‘Ewe 
yikulira wuno obwiihalo obwo,’ mani bulaanu ochia ohudiirwa esoni 
n'osiingira nochia ohwiihala mu bwiihalo bw'oluyaali lwa aasi muno. 

10Nae nooba n'olangirwe, chichaanga wihala mu bwiihalo bw'oluyaali lwa aasi 
muno, hu bulaanu obalaangire niyeecha, anyale ohuhuboolera ati, ‘Mwiicha 
waange, siingira ochie wihale aakulu;’ mani oba ochia ohunyoola oluyaali mu 
moni ch'abaandu boosi ababa nibehaale naawe hu meesa. 

11 Olwohuba buli muundu weniinia omweene achia ohuloongoyaswa, nae oyo 
oweloongoyasa omweene, achia ohuniinisibwa.” 

12Yesu yaboolera omuundu wali amulaangire yesi ati, “Nooba n'okabula 
abaandu ohulya oba hu sidyaalo, otalangaanga abeecha bao, noomba 
bamwaanaamao, oba abanaluyia bao, oba abasibirana naawe banyali, 
olwohuba bano bosi banyala ohuhulaanga oludaalo luundi, mani bahutuunga. 

13Nae nooba n'okabula esidyaalo, langaanga abamanani, neende abadiimbe, 
neende abalema, neende abawofu, 

14mani ao niwo y'ochia ohunyoolela ehabi, olwohuba abo haba sibanyala 
huhutuunga. Ochia ohutungwa hu ludaalo lu boolerefu bachia ohusyuuhiraho.” 

Olukaado ludiira hu sidyaalo sihoongo muno 
(Mat 22:1-10) 

15Nae bulaanu mulala hu baandu bali nibehaale neende Yesu hu meesa, 
niyawulira sino yamuboolera ati, “Ali neende ehabi oyo owahalye omugaati mu 
bwaami bwa Nasaae!” 

16Nae Yesu yamuboolera ati, “Olwoola, omusaacha wuundi yakabula esidyaalo 
sihoongo muno, mani yalaanga abaandu baangi muno ohwiicha; 

17mani esiha sy'esidyaalo nisyoola, yeecha yaatuma omuhalaabani wae achie 
aboolere abaandu bali balaangirwe ati, ‘Mwiiche; olwohuba buli siindu 
sidahibwa simalire ohutekehwa.’ 

18Nae boosi bachaaka buli mulala ohwelira-bwelira. Owataangira yamuboolera 
ati, ‘Ese bulaanu hu ngulire omukuunda, mani hoyeere njie kuboneho; 
hwekongooyere muno wundehere obuteecha.’ 

19Haandi owuundi yaboola ati, ‘Ese bulaanu hundaakulire endaawu chirima 
emikoondo kitaanu, mani hoyeere njie mbone koti lu kirima; mani 
hwekongooyere muno wundeheremo obuteecha.’ 

20Haandi owuundi yaboola ati, ‘Ese bulaanu hundaadehiisye omuhasi, mani 
haba sinyala ohwiicha.’ 

21Mani omuhalaabani oyo yeecha yaakobola mani yaboolera omwaami wae 
atyo. Mani etima lyadiira omwenengo oyo mani yaboolera omuhalaabani wae 

oyo ati, ‘Cha bwaangu hu makira neende hu myaanda chiri mu siko sihoongo, 
mani oleete abamanani, neende abadiimbe, neende abawofu, neende abalema.’ 

22Mani omuhalaabani oyo yaboola ati, ‘Omuhuluundu, ebyo byoosi 
biwumboleere ohuhola, mbyosereese endyo, nae haandi obweyaango buundi 
busiidoong'ereo.’ 

23Nae omwaami oyo yaboolera omuhalaabani oyo ati, ‘Tula mani ochie hu ngira 
hoongo choosi, neende otukira tudiidi twoosi, mani oleete abaandu beengire 
beechule enyuumba yaange. 

24Olwohuba huboolera endi,  abulao omuundu yeesi hu baandu bali 
balaangirwe ochia ohuhoombaho hu sidyaalo syaange.’ ” 

Esidahibwa ohuba omweeki wa Yesu 
(Mat 10:37-38) 

25Bulaanu, ebidiiyiha bihoongo biindi byeecha byachiana neende Yesu; 
yakaluhaana yaababoolera ati, 

26 “Omuundu yeesi owiicha yi ndi, saanyala ohuba omweeki waange ohutusaho 
n'ataangire mberi ohusyuula laatang'ene mweene neende ng'ina neende 
omuhasi wae, neende abaana bae, neende bamwaanang'ina, neende 
bamboochong'ene, eee, neende kata obulamu bwae bweene. 

27 Oyo yeesi otanyala ohukiinga omusalabba kwae kweene, mani yanoonda, 
haba saanyala ohuba omweeki waange.” 

28Olwohuba, wiina mweene hweeng'we, oba n'adaha ohwombaha omunara, 
otataangira mberi yehala aasi, mani yabaliirira obuungi bw'ebiindu bidahibwa, 
yabona oba ali neende ebiindu bimala ohwombaha omunara kwawa? 

29Ataali ao, naamala ohwombaha omusiingi, mani byeecha byamuhaya 
ohumaliirisa, abo boosi abakubona, baba banamucheha, 

30nibaboola bati, “Omuundu wuno yachaaka ohwombaha nae siyanyala 
ohumaliirisa.” 

31Oba mutuki siina, oba naachia ohulwaana neende omutuki wuundi, 
atataangira mberi yehala aasi, yabaliirira bulai naali neende abalwaani elifu 
ehumi (10,000) n'anyala ohuyingira oyo omuseeta neende abalwaani elifu 
amahumi kabiri (20,000)? 

32Mani naabona ati sibinyaliha, atuma bawamwaanda basabe ohuwuliirisania 
babe neende omuleembe, omutuki waasye oyo n'asisiiri eyale muno. 

33Mani sakira, oyo yeesi mweeng'we otebwaaba byoosi byali nabyo, saanyala 
ohuba omweeki waange. 

Omuunyu kuwuma obuhoonyi 
(Mat 5:13; Mrk 9:50) 

34“Omuunyu mulai nikwo; nae omuunyu nikuwaamo echamu lyakwo, kunyala 
ohukaluswamo kutye echamu elyo? 

35Kubula obuhoonyi bwoosi hu loba, oba hu mbolera yosi; kusukunwa sa eyale. 
Oyo oli neende amatwi kawulira, leha awuliire.” 

Luka 15 

Ekoondi lyakota 
(Mat 18:12-14) 

1  Olwoola, abatoosa b'emisolo neende abahola-mbi boosi bachaaka ohwiicha 
eyiri Yesu ohuwulira bi yekesa. 

2Nae Abafarisaayo neende abaandiiki b'Amalako bachaaka 
ohweng'ulung'uunya nibaboola bati, “Omusaacha wuno yakaanira abahola-
mbi haandi yaalya nabo.” 

3Mani Yesu yabakaadira olukaado luno ati, 

4“Mundu siina hweeng'we, oba neende amakoondi kae emia ndala, mani lala hu 
ako lyakota, otahalehao amahumi kataanu-na-kane neende kataanu-na-kane 
kala mu saa, mani yacha yakoonya lala lira eliba nilikotere, ohwoola 
lwalyakaana? 

5Mani n'alyakaana, alikiinga hu mabeka kae, niyehoya. 

6Nae niyoola engo, alaanga abeecha bae alala neende abaasye, n'ababoolera ati, 
‘Mwiiche hwehoyere alala, olwohuba malire ohwakaana ekoondi lyaange 
libeere likotere.’ 

7Mbaboolera endi, mu ngeri nasilala yityo, nilwo lu mwehoyo muungi kuchia 
ohuba Muukulu hulw'omuhola-mbi mulala oweyolobya ohuhira abaandu 
baluungifu amahumi kataanu-na-kane neende bataanu-na-bane abatadaha 
ohweyolobya. 

Eseende yakota 

8“Oba muhasi siina, oba neende eseende mwaamwa ch'efeesa ehumi,  mani 
yaakosa emwaamwa ndala eyo, otawaambya etaara, yeeya bulai bweene 
enyuumba yoosi n'akoonya, ohwoola lwayakaana? 

9Mani naamala ohuyakaana, alaanga abeecha bae alala neende abaasye, 
n'aboola ati, ‘Mwiiche hwehoyere alala, olwohuba njakaanire eseende 
y'emwaamwa yaange eyali niyikotere.’ 

10Mbaboolera endi, mu ngeri nasilala yityo, niyo yi bamalaika ba Nasaae 
lubeehoyera omunooni mulala oweyolobya.” 

Omusyaani wakota 

11Yesu haandi yaboola ati, “Olwoola, yaliwo omusaacha wuundi owali neende 
abasyaani bae babiri; 

12mani omusyaani muyere yeecha yaboolera laatang'ene ati, ‘Laata, mberese 
esiha sino omukabo kwaange kw'obuyiinda kuwahaamberese n'ofwiire.’ Mani 
saabwe yabakabaniamo obuyiinda bwae.” 

13Nae endaalo endiidi muno nichabitao, omusyaani muyere oyo yabuusa alala 
ebiindu bi yali nabyo byoosi, mani yadiira olukeendo yacha mu syaalo sy'eyale 
muno, mani yachakia-chakira eyo obuyiinda bwae bwoosi mu bulamu 
bw'ohuchakala. 

14Mani niyamala ohwehoonyera buli siindu si yali nasyo, enjala nyiingi muno 
yeecha yaakwawo mu syaalo esyo, ohwoola luyadoong'a naabulaho esiindu 
syoosi. 

15Mani yacha yaamenya neende mulala hu baandu bomu syaalo esyo, 
owamutuma achie mu mikuunda chae amuliisire embiichi. 

16Yoola ohwekoomba ohulya  ebyoola bi mbiichi chalichaanga; nae abulao 
omuundu yeesi owamuberesa esiindu syoosi. 

17Nae niyekaluhaho, yabaasa omweene n'aboola ati, Nae baanga hu 
bahalaabani ba laata yaange yapaangisa abali neende emigaati chibalya haandi 
chadoong'aho, nae ese ndi ohufwiira ano enjala! 

18Ese njia ohusiingira mani njie eyiri laata, mani njia ohumuboolera endi, 
“Laata, ndakosa mu moni w'Ekulu neende mu moni wao; 

19Sisihoyera ohulaangwa, omwaana wao; nae mbukule sa koti mulala hu 
bahalaabani bao bapangise.” 

20Mani yasiingira yakaluha eyiri laatang'ene. Nae niyali n'asisiiri eyale, 
laatang'ene yamubona mani yaamukwiira esisa, yeeruha yacha yamubukaanira 
yaamukwa mu sirifu. 

21Nae omusyaani oyo yamuboolera ati, “Laata, ndakosa mu moni w'Ekulu 
neende mu moni wao; Sisihoyera ohulaangwa omwaana wao.” 

22Nae laatang'ene yaboolera abahalaabani bae ati, “Muleete bwaangu engubo 
yihiramo obulai, mani mumufwaase; haandi mumuteeho engila hu muhono, 
haandi mumufwaase ebiraato mu makulu; 

23muchie muleete emoosi nginu muyiite, mani lehe hulye hwesangaase; 

24olwohuba omwaana waange wuno yali yafwa, nae bulaanu mulamu; yali 
yakota, nae bulaanu abonehane.” Mani bachaaka ohwesangaasa. 

25Nae bulaanu, omwaana wae muhuluundu yali naali mu mukuunda; mani 
niyali naakobola, yoola aambi neende edaala, yawulira abaandu nibeemba 
haandi nibahina. 

26Mani yalaanga mulala hu bahalaabani yamuteeba ati, “Siina syeene 
ebikwiireo?” 

27Nae yamuboolera ati, “mwaanamaao yeechere, mani lataao amwitiire emoosi 
nginu, olwohuba amwakaanire naali omulamu abweene.” 

28Nae yaanyoolera muno, mani yaahaya ohwiingira mu daala. Nae laatang'ene 
yaatula erwaanyi yacha yamwekweeda yengire, 

29nae yakobola mu laatang'ene ati, Bonaho, ese huhalaabaniire sa koti 
omuhalaabani muwaambe emyaaka kino kyoosi, haandi kata sindahalakaho 
amalako kao daawe; nae osisiiri kata ohumbaaho sa ahameeme hoong'ene, 
nyale ohwesangaasaho neende abeecha baange. 

30Nae omwaana wao wuno, owanyaasa omwaandu kwao neende abacheke 
niyeechere, ewe omwiitire emoosi nginu! 

31Nae yamuboolera ati, “mwaana waange, buli siha oli naange ano, ebiindu 
byaange byoosi byao nibyo.” 

32Mani sibeere esilai muno hwesangaase haandi hwehoye, olwohuba 
mwaanamaao wuno yali yafwa, nae bulaanu mulamu; yali yakota, nae bulaanu 
abonehane. 

Luka 16 

Omuliindi mukesikesi 

1Yesu haandi yaboolera abeeki bae ati, “Olwoola, yaliwo omusaacha muyiinda 
wuundi owali neende omuliindi wae, mani abaandu baandi beecha 
bamwekanyiirisira muno ebidiira hu musaacha wuno, nibaboola bati, yali 
anyaasa-nyaasa emyaandu kyae. 

2Mani omusaacha munyali yalaanga omuliindi oyo, yaamuboolera ati, ‘Siina 
syeene sino si ndi ohuhuwuliraho? Mberese embaliirira y'obuliindi bwao, 
olwohuba s'ochia huba haandi omuliindi w'ebiindu byaange.’ 

3Mani omuliindi oyo yaboola omweene mu mwooyo kwae ati, ‘Ndaahole siina 
syeene, olwohuba omwaami waange mbano achia ohumalaho omulimo 
kw'obuliindi? Ese mbula amaani k'ohulima, haandi ohwesabirisa hunyaambya 
esoni. 

4Heengereo esy'ohuhola, hu baandu baandi banyale ohumbukaanira mu 
madaala kaabwe, nibanjiruuse hu mulimo kw'obuliindi kuno.’ 

5Yalangaanga buli muundu yeesi owali neende ekobi ly'omwaami wae sya 
mulala-mulala, mani yaboolera owataangira ati, ‘Omwaami waange ahubaanja 
siina?’ 

6Nae n'aboola ati, ‘Ebikero emia ndala eby'amafuta k'emiseituuni.’ Nae 
omuliindi oyo yamuboolera ati, ‘Bukula obwandiike bw'efukiirisania yao, 
wiihale aasi bwaangu, wandiike ebikero amahumi kataanu.’ 

7Haandi yaboolera owuundi ati, ‘Nae ewe obaanjwa siina?’ Nae yamuboolera 
ati, ‘Ebikero emia ndala by'engaano.’ Omuliindi oyo yamuboolera ati, ‘Bukula 
obwandiike bw'efukiirisania yao, omale wandiike amahumi kataanu-na-
kadatu.’ 

8Omwaami oyo yasiima muno omuliindi otaali neende obweesikwa wuno 
hulw'obukesi-kesi bwae obwo; olwohuba abaana b'esyaalo sino  bakesi-kesi 
muno mu ngeri yi badiiraniramo neende oluse lwaabwe ohuhira abaana 
b'obulafu. 

9Mani sakira mbaboolera endi, mwehoonyere mamoni chitaali enuungifu, 
ohwewaambira abeecha mani ebiha nibyoola chabawaaho, banyala 
baabakaanira mwaaba mu bumenyo butaakama. 

10“Oyo yeesi oba omweesikwa mu biindu bidiidi muno aba anaba omweesikwa 
mu biingi byosi; nae oyo otaali omweesikwa mu biindu bidiidi muno, haba 
saaba achia ohuba omweesikwa mu biindu biingi byosi. 

11Mani nikali mbwe haba soobeere omweesikwa mu mamoni chitaali 
enuungifu,  wiina mweene ochia ohuhubiihisa obunyali bwadyeeri? 

12Haandi nikali mbwe soobeere omweesikwa mu biindu by'owuundi, wiina 
ochia ohuhuberesa ebiindu byao byeene? 

13 Abulao omuhalaabani muwaambe onyala ohuhalaabanira abaami babiri; 
olwohuba achia ohusyuula mulala nae aheere owuundi, oba aba achia ohwiisa 
oluyaali mu mulala nae alekeerese owuundi. Mani s'onyala ohuhalaabanira 
Nasaae neende mamoni.”  

Enomanoma cha Yesu chiindi 
(Mat 5:31-32; 11:12-13; Mrk 10:11-12) 

14Abafarisaayo abali baheera muno eseende, nibawulira bino byoosi, beecha 
beechusyuula muno Yesu. 

15Nae Yesu yababoolera ati, “Eng'we niing'we abelyooya abeene mu moni 
w'abaandu, nae Nasaae amanyire emyooyo kyeeng'we koti lu chiri; olwohuba 
esyo si baandu bafumia, siwumamo obuhoonyi mu moni wa Nasaae. 

16  “Amalako ka Musa neende obwandiike bw'abanabbi byali nibyo ebiri 
neende obunyala ohwoola hu Yowaana; nae ohutula ao, Emboosi Ndai 

y'Obwaami bwa Nasaae yiri ohuyaalwa, mani buli muundu ali 
ohubwiingiraangamo neende esirifu. 

17 Nae syaangu muno Ekulu neende esyaalo ohuwaao, ohuhira kata 
ahatoonyese halala hoong'ene ah'amalako ka Musa ohunyaasibwa. 

18 “Omuundu yeesi owirusa omuhasi wae, mani yadeehya owuundi, aba aholere 
obucheke, haandi oyo yeesi odeehya omuhasi waloba, yesi aba ahola obucheke. 

Omusaacha muyiinda neende Lasaaro 

19“Olwoola, waliwo omusaacha muyiinda wuundi, owefwalaanga engubo 
ch'oluyaali muno neende ech'elaasi ndai muno, haandi owalichaanga bulai buli 
ludaalo. 

20Nae omusaacha mumanani, olaangwa Lasaaro, owali yeechula amakoonjo hu 
mubiri, yeyalisanga hu siruwa sy'omusaacha muyiinda oyo. 

21Lasaaro wuno, yekombanga ohulyaaho ebyohulya byali nibilakahaanga aasi 
ohutula hu meesa y'omusaacha munyali oyo; haandi embwa chechaanga mani 
nichihoomberera amakoonjo kae ako. 

22Omusaacha mumanani oyo yafwa, yaakiingwa neende bamalaika bamuyira 
yehala mu lubafu wa Abburahamu. Omusaacha munyali oyo yesi yafwa, 
yaasiihwa; 

23mani niyali n'asaandisibwa muno mu syaalo sy'abafu, yasiingisa emoni chae, 
yaabona Abburahamu naali eyale muno, haandi Lasaaro niyehaale mu lubafu 
waye. 

24Yahuumula n'alaanga ati, ‘Laata Abburahamu, ngwiire esisa, mani otume 
Lasaaro, yeenihe mu maachi olwala lwae mani yeeche anyiseho olulimi 
lwaange; olwohuba ndi mubuchuuni buungi muno mu muliro kuno.’ 

25Nae Abburahamu yaboola ati, ‘Musyaaniing'ene, yichulisa oti, mu bulamu 
bwao hu syaalo, wanyoola ebiindu bilai byao; Lasaaro nae yanyoola ebiindu 
bibi; nae bulaanu ali mu bulamu buyenjeefu ano, naawe oli mubuchuuni buungi 
muno. 

26Nae notusireho bino byoosi, akatikaati weefwe naawe, bataao ehooho 
ndakalafu muno, ohukayira abo boosi abahabitire ohutula eno nibeecha yi muli, 
haandi yibuleo oyo yeesi onyala ohuhalakania ohutula eyo ohwiicha yi huli.’ 

27Nae yaboola ati, ‘Mani Laata hwekweeda, otume Lasaaro achie engo weefwe, 

28olwohuba ndi neende bamwaanama bataanu, achie abalabule, bosi bateecha 
abuundu wohusaandisibwa ano.’ 

29Nae Abburahamu yamuboolera ati, ‘Abo bali neende Musa alala neende 
abanabbi; leha babawulire.’ 

30Nae yaboola ati, ‘Haba daawe, Laata Abburahamu; olwohuba niwiichuhana 
omuundu yacha yi bali n'atula mu bafu, bachia ohweyolobya.’ 

31Nae Abburahamu yamuboolera ati, ‘Nibatawulira Musa neende abanabbi, 
mani haba sibachia ohuwulira omuundu yeesi kata asyuuhe ohutula mu bafu.’ 
” 

Luka 17 

Esyonoono 
(Mat 18:6-7,21-22; Mrk 9:42) 

1Haandi Yesu yeemao yaboolera abeeki bae ati, “Amateemo kakera omuundu 
yonoona  kachia ohubaao; nae chimwakaanire oyo okaleeta! 

2Syahamubereere esilai ohuboyebwa mu kosi wae ekina hoongo 
libasyeraangaho, mani yamala yaasukunwa mu nyaanja, ohuhira lwaakera 
mulala hu baana bayere bano, yonoona.  

3 Mani mweliinde abeene; mwaanamaao nahwonoonera, mweekese 
esyonoono sy'aba naaholere, nae niyeyolobya, mulehere; 

4nae nahwonoonera amahabi kataanu-na-kabiri mu ludaalo lulala, haandi 
yakobola yooli amahabi kataanu-na-kabiri, n'aboola ati, ‘Ndeeyolobya,’ 
ohoyere ohumulehera.” 

Efukiirira 

5Abatume beecha baboolera Omwaami bati, “Twongese efukiirira!” 

6Nae Omwaami yaboola ati, “Muba muli neende efukiirira yaakana neende 
olumwo lw'omutuumba, mwahaboolere omusaala muhuyu kuno muti, 
‘Weyiye, mani ochie wetaake mu nyaanja,’ mani kwahabawuliire. 

Bi muhalaabani ahoyere ohuhola 

7“Ali hoo hweeng'we, oli neende omuhalaabani olima oba owaaya amakoondi, 
onyala yamuboolera niyaheenuha ati, ‘Yicha bwaangu wihale hu meesa olye’? 

8Oba n'atamuboolere ati, ‘Taangira mberi wundekehere esy'engoloobe, omale 
weterese bulai mani wiche wuninde, male ohulya neende ohung'wa; luunyuma 
wesi hu ochie olye haandi hwoong'we’? 

9Mani omwenengo oyo, anyala yebasa omuhalaabani oyo olwohuba aholere 
syaatumirwe ohuhola? 

10Mani mwesi, nimuba nimuholere ebyo byoosi bi mutumirwe ohuhola, 
muboleenge muti, ‘Efwe huli sa abahalaabani abatahoyera; huholere sa ebiindu 
bi huhoyere ohuhola.’ ” 

Yesu awonia abasaacha ehumi 

11Yesu niyali hu lukeendo ohuchia Yerusalemu, yabitira hu lwaaho lukabuhania 
esyaalo sya Samaria neende esya Galilaaya. 

12Mani niyali huyaheengira mu lukoongo luundi, yabukanana neende 
abasaacha bageeng'e ehumi. Beyaaba beemaho eyale nae 

13mani behuuma nibaboola bati, “Omwaami Yesu, tukwiire esisa.” 

14 Nae Yesu niyababona, yababoolera ati, “Eng'we muchie mweyekese eyiri 
abalaamisi.” Mani nibali hu bachia, baonisibwa. 

15Nae mulala hu abo, niyabona ati amalire ohuwona, yakaluuhana yacha eyiri 
Yesu naafumia Nasaae mu kono ly'aakulu; 

16mani yaakwa, yafumama aasi mu makulu ka Yesu, namwebasa muno. 
Bulaanu, omusaacha wuno yali Omusamaria. 

17Yesu yeecha yaboola ati, “Abaandu baonisibwe, haba sibabeere ehumi? Nae 
bataanu-na-bane bali yeena? 

18Abulao owahakoboole ohufumia Nasaae ohutusaho omuteende wuno?” 

19Yesu yeecha yamuboolera ati, “Siingira mani ochie y'ochia; efukiirira yao 
yihuwonisye.” 

Ohwiicha hw'Obwaami 
(Mat 24:23-28,37-41) 

20Abafarisaayo nibateeba Yesu lu Bwaami bwa Nasaae bucha ohwiichira, Yesu 
yakobolamo ati, “Obwaami bwa Nasaae haba sibuchia ohwiicha neende 
ebilolero buboneha; 

21oba, sibahaboole bati, ‘Eee, mbano buli ano!’ Oba bati, ‘Mbula buli era!’ 
Olwohuba bone, Obwaami bwa Nasaae buli akatikaati weeng'we.”  

22Yesu yaboolera abeeki bae ati, “Endaalo chiicha, lumwahekoombere 
ohubonaho hu ludaalo lulala lw'Omwaana w'Omuundu, nae simuchia 
hulubona. 

23Mani bahababoolere bati, ‘Eee, mbao buli era!’ Oba, ‘Eee, mbano buli ano!’ Nae 
mutachia, mutabaloondaho. 

24Olwohuba, koti lu lumesu lumyesuhaanga mani luhosa ekulu ohutula hu 
lwaande lulala ohwoola hu lwaande luundi, nilwo lu Omwaana w'Omuundu 
achia ohuba hu ludaalo lwae.  

25Nae ahoyere ohusaandisibwa mberi mu biindu biingi muno, haandi 
yebwabwe neende olwiibulo luno. 

26 Koti lu byali mu ndaalo cha Nowa, nilwo lu bichia ohuba mu ndaalo 
ch'Omwaana w'Omuundu. 

27 Abaandu bali nibalichaanga, nibang'wechaanga, nibadeehyaanga, haandi 
nibadehaanga, ohwoolera elalira hu ludaalo lu Nowa yengirira mu lyaato, mani 
amaachi k'ofwomboole keecha kabasihirisa boosi. 

28 Haandi nasilala koti lu byali mu ndaalo cha Looti, abaandu balichaanga, 
bang'wechaanga, bakulaanga, bakusaanga, bataakaanga, boombahaanga, 

29nae hu ludaalo lu Looti yatuhiraho mu Sodomu, omuliro neende enjeserye 
byakwa ohutula Muukulu mani byabasihirisa boosi. 

30Haandi nilwo lu sichia ohuba hu ludaalo lu Omwaana w'Omuundu 
yahabonehere. 

31 Hu ludaalo olwo, leha oyo oli hu sirama sy'enyuumba, yi biindu byae biri mu 
nyuumba, ahaye ohwiiha aasi ohubibukula; haandi nasilala, leha oyo oli mu 
ndalo ahaye ohukobola engo. 

32 Mwiichulise omuhasi wa Looti. 

33 Oyo yeesi okoonya ohuliinda obulamu bwae, achia ohubufwiirwa, nae oyo 
ofwiirwa obulamu bwae, achia ohubuliinda. 

34Mbaboolera endi, mu siro esyo, abaliba babiri hu sitaanda silala; mulala 
yahayirwe, nae owuundi alehwe. 

35Abahasi babiri abalibechaanga alala nibali ohusya; mulala aliyirwaangwa nae 

owuundi alehwa.” [36Abasaacha babiri abahabecheenge mu ndalo; mulala 
aliyirwaangwa, nae owuundi alehwa.] 

37Nae abeeki bae baboolera Yesu bati, “Omwaami, yeena bweene?” Nae 
yababoolera ati, “Yi mubiri kuba, niyo yi ngosya chahebuusira alala.” 

Luka 18 

Olukaado lw'omuhasi mufwiire neende omukayi w'emisaango 

1Haandi Yesu yeecha yabakaadira olukaado luundi, olweekesa luti bahoyere 
ohwekongoyaanga Nasaae buli siha, batawaamo omwooyo. 

2Yaboola ati, “Mu siko sihuluundu siindi, yaliwo omukayi w'emisaango wuundi, 
otaali niyatya Nasaae haandi otabaasaho hu muundu wuundi yeesi; 

3nae yosi yaliyo omuhasi mufwiirwe wuundi mu siko sihuluundu esyo, owali 
yedinya ohumwichaangaho n'aboola ati, ‘Hoonye mani wuheengere 
omusaango hire abasuku baange.’ 

4Nae yahayaho hulw'esiha sidiidi; nae luunyuma yeeboolera omweene ati, 
‘Ndahaba mbwe ese haba siitya Nasaae kata neende nitadeeba hu muundu 
yeesi, 

5nae olwohuba omuhasi mufwiire wuno ali ohunyaasa-nyaasa, njia 
ohumuhoonya, ataali ao aba achia ohunjoong'ya neende ohunonderesa hwae.’ 
” 

6Omwaami yaboola ati, “Wulireho bi mukayi w'emisaango otaali omuluungifu 
by'aboola. 

7Nae Nasaae salikwiira abalobole bae, abamulirira esiro neende esideete? Mani 
aba achia ohuhiinda muno ohubahoonya? 

8Mbaboolera endi achia ohubakwiira bwaangu muno. Kata katyo, Omwaana 
w'Omuundu niyaheeche, mani achia ohwakaana efukiirira hu syaalo?” 

Olukaado lw'Omufarisaayo neende Omutoosa w'emisolo 

9Yesu yaboolera abaandu baandi olukaado luno, abali nibemanyire abeene bati 
bali aboolerefu mani nibalekeeresaanga abasyaabwe, ati: 

10“Olwoola, abasaacha babiri bachia mu Nyuumba ya Nasaae ohulaama. Mulala 
yali Omufarisaayo nae owuundi yali omutoosa w'emisolo. 

11Omufarisaayo yema mani yesabira omweene n'aboola ati, ‘Nasaae, hweebasa 
muno olwohuba siindi koti abaandu baandi, abang'uusi, ababacha, abacheke, 
kata siindi koti omutoosa w'emisolo wuno. 

12Siiba habiri hu juma, ngaba silala sy'ehumi sya buli siindu si nyoola.’ 

13Nae omutoosa w'emisolo yeema eyale, n'atanyala kata ohusiingisa emoni 
chae yalingaala Muukulu, yachaaka ohw'ehubba mu sirifu n'aboola ati, ‘Nasaae, 
ngwiire esisa, ese omuhola-mbi!’ 

14Mbaboolera endi, omusaacha wuno yakobola engo wae naali omwoolerefu 
mu moni wa Nasaae ohuhira Omufarisaayo wula; olwohuba buli muundu yeesi 
oweniinia achia ohwiiswa aasi, nae oyo yeesi oweyisa aasi, achia ohuniiniswa.” 

Yesu aberesa abaana bayere ehabi 
(Mat 19:13-15; Mrk 10:13-16) 

15Bulaanu, abaandu bachaaka ohuleeta abaana bayere eyiri Yesu abadiireho 
neende amahono kae; nae abeeki bae nibabona sino, beecha baabakayira. 

16Nae Yesu yabalaanga beeche yali n'aboola ati, “Mulehe abaana beeche yi ndi, 
haandi mutabakayira; olwohuba, abali bati, nibo abeene bwaami bwa Nasaae. 

17Mbaboolera obwadyeeri endi, oyo yeesi otakaanira obwaami bwa Nasaae 
koti omwaana muyere haba saachia hubwiingiramo.” 

Omusaacha muyiinda 
(Mat 19:16-30; Mrk 10:17-31) 

18Omutuki wuundi yateeba Yesu ati, “Ewe omweekesa mulai, siina syeene 
sihoyera ohuhola hu nyoole obulamu butaakama?” 

19Nae Yesu yamuboolera ati, “Lwasiina wunaanga oti omulai? Abulao omuundu 
mulai ohutusaho Nasaae yeeng'ene. 

20 Omanyire amalako kano: ‘Otaholaanga obucheke, Otetaanga, Otebaanga, 
Otatusaanga obuloli bw'obubacha, Yisaanga mu lataao neende maao oluyaali.’ 
” 

21Nae yaboola ati, “Bino byoosi, ndabiloonda ohutula mubuyere bwaange.” 

22Mani Yesu niyawulira atyo, yamuboolera ati, “Osiibulwaho esiindu silala. 
Kusa ebiindu byao byoosi, mani okabe abamanani, mani ochia ohunyoola 
obuyiinda Muukulu; mani wiiche, wunonde.” 

23Nae oyo niyawulira atyo, yeecha yaanyoolera muno, olwohuba yali 
omuyiinda muno. 

24Nae Yesu yamulingaala mani yaboola ati, “Nga sidinyu muno abayiinda 
ohwiingira mu bwaami bwa Nasaae! 

25Syaangu muno engamia ohubita mu liina ly'esindaani, ohuhira omuyiinda 
ohwiingira mu bwaami bwa Nasaae.” 

26Nae abawulira sino beecha baboola bati, “Mani wiina mweene onyala 
ohuwonisibwa?” 

27Nae Yesu yaboola ati, “Esitanyalihana eyiri abaandu, sinyalihana eyiri 
Nasaae.” 

28Nae Petero yaboola ati, “Eee, efwe hwaleha amadaala keefwe mani 
hwahuloonda.” 

29Nae Yesu yababoolera ati, “Mbaboolera obwadyeeri endi, abulao omuundu 
yeesi, owaleha enyuumba, oba omuhasi, oba bamwaanang'ina, oba abeebusi, 
oba abaana, hulw'Obwaami bwa Nasaae, 

30otachia hunyoola amahabi maangi ak'ebyeene ebyo, mu biha bino, haandi 
neende obulamu butaakama mu ndaalo chiicha.” 

Yesu alomaloma ehabi lyohudatu hu hufwa hwae 
(Mat 20:17-19; Mrk 10:32-34) 

31Yesu yabukula ehumi-na-babiri abo yabayira endulo, mani yababoolera ati, 
“Bone, mbano huli ohuchia Yerusalemu, mani buli siindu syoosi si banabbi 
baandiika hu Omwaana w'Omuundu sichia ohwolerera. 

32Olwohuba achia ohudiiswa Bateende, mani bamudyaabuhire, haandi 
bamuyire bubi, haandi bamufuucheho; 

33bachia ohumunaala ehoba, mani bamwiite, nae hu ludaalo lwohudatu, achia 
ohusyuuha.” 

34Nae abeeki bae haba sibanyala ohumanya bi yali naalomalomaho; olwohuba 
enomanoma yino yali yabakiswaho, mani bahaya ohudiira ebyali 
nibilomaloomwe. 

Yesu awonia omuwofu musabirisi 
(Mat 20:29-34; Mrk 10:46-52) 

35Yesu niyoola aambi neende Yeriko, omusaacha muwofu wuundi yali yehaale 
hu ndulo w'engira nasabirisaanga, 

36nae niyawulira esidiiyiha sy'abaandu nisibita, yateeba esyali nisikwiireo. 

37Bamuboolera bati, “Yesu wa Nasareeti niye oli ohubita.” 

38Mani yachaaka ohulira n'aboola ati, “Yesu, mwaana wa Daudi, ngwiire esisa!” 

39Nae abo abali nibali mu moni wae bachaaka ohumuhabuhira nibamuboolera 
bati awuleere; nae yemeeda ohulirira mu kono ly'aakulu n'aboola ati, “mwaana 
wa Daudi, ngwiire esisa!” 

40Mani Yesu yeema, yaalagira ati bamuleete yali; mani niyoola aambi, Yesu 
yamuteeba ati, 

41“Siina sy'odaha huholere?” Nae yaboola ati, “Omwaami, leha haandi nyale 
ohubona.” 

42Nae Yesu yamuboolera ati, “Chaaka haandi ohubona; efukiirira yao 
yihuwoniisye.” 

43Mani abweene-na-bweene ao n'achaaka ohubona, mani yaloonda Yesu 
n'aberesa Nasaae oluyaali; mani abaandu abo boosi nibabona sino, beecha 
baafumia Nasaae. 

Luka 19 

Yesu neende Sakayo 

1Yesu yacha yeengira mu Yeriko mani yali nasibitamo. 

2Nae waliwo omusaacha wuundi olaangwa Sakayo; owali omutoosa 
w'omusolo, haandi omuyiinda muno. 

3Mani yali n'adaha muno ohubona Yesu koti lu fwaana, nae haba siyanyala 
ohumubona ohweema hu buungi bw'abaandu, haandi yali omuundu 
mwiimbikiti muno. 

4Yeemao yeeruha yaachia mu moni w'esidiiyiha sy'abaandu, mani yaniina hu 
muhuyu hw'anyale ohubona Yesu, owali achia ohubitira ebweene eyo. 

5Nae Yesu niyoola abuundu ao, yalingaala aakulu mani yamuboolera ati, 
“Sakayo, yanguyaho bwaangu wiihe aasi; olwohuba nyaanga yino ese hoyeere 
ohuba mu nyuumba yao.” 

6Sakayo yaanguyaho, yeeha aasi bwaangu, yakaanira Yesu neende esangaalo 
liingi muno. 

7Nae abaandu nibabona batyo, boosi-boosi bachaaka ohweng'ulung'unya 
nibaboola bati, “Bone, yahacha ohukeniya omusaacha muhola-mbi.” 

8Nae Sakayo yasiingira, mani yaboolera Omwaami ati, “Omwaami bona, njia 
ohuberesa abamanani esituundu sy'ebiindu byaange byoosi; haandi ni mba 
nindeebaho omuundu yeesi esiindu syoosi, njia ohumukoboserayo ebiindu 
ebyo, amahabi kane amalaamba.” 

9Nae Yesu yamuboolera ati, “Olwaleero, obuwonia bwiichire mu nyuumba yino, 
olwohuba wuno yesi mwaana wa Abburahamu. 

10 Olwohuba Omwaana w'Omuundu yeecha ohukoonya neende ohuwonia 
abakota.” 

Olukaado lw'eseende ch'esaabbu 
(Mat 25:14-30) 

11Abaandu nibawulira ebiindu bino, Yesu yemeeda ohubakaadira olukaado, 
olwohuba yali aambi ohwoola Yerusalemu, haandi olwohuba abaandu bali 
babaasirisa bati, obwaami bwa Nasaae bucha ohwoola ebiha byeene ebyo. 

12Mani sakira Yesu yababoolera ati, “Olwoola, omusaacha w'oluyaali wuundi, 
yatula yaacha mu syaalo sy'eyale muno bamubeerese obwaami, mani amale 
akobole. 

13Yalaanga abahalaabani bae ehumi, yaababeresa epawuundi ehumi,  mani 
yaababoolera ati, ‘Muchurusire eseende chino ohwoola lu ndirikobola.’ 

14Nae abaandu bomu bwaami bwae bali bamusyuula, mani beecha batuma 
bawamwaanda ohumuloondaho nibaboola bati, ‘Sihudaha omusaacha wuno 
atutuke.’ 

15Mani niyakobola, n'amalire ohunyoola obwaami, yalagira bamulaangire 
abahalaabani ba yali yaberesa eseende, anyale ohumanya obuhala bu banyoola 
mu buchurusi bwaabwe obwo. 

16Owataangira mweene, yeecha mu moni wae, n'aboola ati, ‘Omwaami, 
epawuundi yao ndala yira, yeebula epawuundi chiindi ehumi.’ 

17Mani yamuboolera ati, ‘Oholere bulai muno, oli omuhalaabani mulai mweene! 
Olwohuba obeere omweesikwa mu siindu sidiidi, mani ochia ohutuka ebiko 
bihuluundu ehumi.’ 

18Haandi owohubiri yaboola ati, ‘Omwaami, epawuundi yao ndala yira, yeebula 
epawuundi chiindi chitaanu.’ 

19Nae yamuboolera ati, ‘Mani ewe ochia ohutuka ebiko bihuluundu bitaanu.’ 

20Haandi owuundi yeecha yaboola ati, ‘Omwaami, epawuundi yao ndala yira 
ngino, ndayibiiha bulai adiiyu mu sitambaara; 

21ndahutya muno, olwohuba oli omuundu mudinyu mweene; obukulaanga 
byotabiiha, haandi wakesaanga byotataaka.’ 

22Yamuboolera ati, ‘Ewe omuhalaabani mubi muno, njia ohuhuheengera 
omusaango ohweema hu by'olomaloome omweene neende omunwa kwao! 
Ewe hane wamanya oti ndi omusaacha mudinyu, obukula bitabiiha, haandi 
okesa bitataaka? 

23Lwasiina siwachia waata eseende chaange mu biihiro ly'eseende, mani 
nindahakoboole, sindahachitusireyo nichiriho obuhala?’ 

24Yesu yaboolera abo abali nibeemere aambi ao ati, ‘Mumubukuleho 
epawuundi ndala eyo, mani muyibeerese oyo oli neende epawuundi ehumi.’ 

25Nabo bamuboolera bati, ‘Omwaami, oyo ali neende epawuundi ehumi!’ 

26 ‘Mbaboolera endi, buli muundu yeesi oli nabyo, achia ohumeedwa ebiindi; 
nae oyo yeesi otaliho neende esiindu, kata neende ebyo byaaba naali nabyo 
bichia ohumutusibwaho. 

27 Nae abasuku baange bano, abatadaha ese mbatuke, mubaleete ano mani 
mubeetere mu moni waange.’ ” 

Ohwiingira hwa Yesu hw'oluyaali mu Yerusalemu 
(Mat 21:1-11; Mrk 11:1-11; Yow 12:12-19) 

28Mani Yesu niyamala ohuboola atyo, yemeeda mu moni ohuchia Yerusalemu. 

29Mani niyali aambi ohwoola Bbetifaage neende Bbetani, hu sigulu silaangwa 
siti Esy'emiseituuni, yeecha yaatuma abeeki bae babiri 

30n'aboola ati, “Muchie mu lukoongo lubali mu moni olwo, mani nimunaba 
humwiingiramo muti, muchia ohunyoola omwaana kw'esuhiri nikuboyerwe, 
ku muundu yeesi ateehalaho hooho; mukuboolole mani mukuleete ano. 

31Nae omuundu yeesi n'abateeba ati, ‘Lwasiina muli ohukuboolola?’ 
Mumuboolera sino muti, ‘Omwaami niye okudaha.’ ” 

32Mani abatumwa abo, nibatula bachia bakaana sa koti lu Yesu yali ababoolere. 

33Mani nibali hubaboololanga omwaana kw'esuhiri okwo, abeenekwo 
bababoolera bati, “Lwasiina muli ohuboolola omwaana kw'esuhiri okwo?” 

34Nabo baboola bati, “Omwaami niye okudaha.” 

35Bakuleetera Yesu, mani nibasukuna engubo chaabwe hu mwaana kw'esuhiri 
okwo, behasaho Yesu. 

36Omwaana kw'esuhiri nikwali kukiingire Yesu naachia, abaandu bachaaka 
ohwaala engubo chaabwe hu ngira. 

37Nae niyali aambi ohwoola Yerusalemu, n'ali hu siihiriro sy'Olugulu 
lw'Emiseituuni, esidiiyiha sihoongo sy'abeeki, syachaaka ohwehoya haandi 
nibafumia Nasaae mu kono ly'aakulu muno, hulw'emirimo mikali kibali 
nibabweene, 

38 nibaboola bati, “Ali neende ehabi Omutuki oyo owiicha mu liita ly'Omwaami! 
Omuleembe kube Muukulu, haandi oluyaali lube aakulu Muukulu!” 

39Nae Abafarisaayo baandi abali mu sidiyiiha bamuboolera bati, “Omweekesa, 
kaania abeeki bao.” 

40Nae Yesu yakobolamo ati, “Mbaboolera endi, kata bano boosi nibawuleera, 
amakina keene kachia ohuyokera.” 

Yesu alira hulwa Yerusalemu 

41Yesu niyasuda aambi mani yabona esiko sihuluundu esyo, yasirira muno, 

42n'aboola ati, “Biba mbwe enyaanga yino wamanya ebiindu bileeta 
omuleembe! Nae bulaanu ebyo byahweekisaho. 

43Olwohuba endaalo chichia ohwoola, abasuku bao bachia ohuyaba olukoba, 
mani bahwebodoohanie, mani bahwiikalire embeka choosi, 

44mani bamale bahuubbe aasi, ewe alala neende abaana bamenya mu lukoba 
lwao, mani sibachia huhulehamo ekina hu liindi; olwohuba siwamanya esiha 
sy'obuwonia bwao nisyoolere.” 

Yesu achia mu Nyuumba ya Nasaae 
(Mat 21:12-17; Mrk 11:15-19; Yow 2:13-22) 

45Yesu niyeengira mu Nyuumba ya Nasaae yachaaka ohwiirusamo abo abali 
nibachurusiramo, 

46 yaboola ati, “Syandiikwa siti, ‘Enyuumba yaange yicha ohuba enyuumba 
yoohusabiraangamo’; nae eng'we mwayihola obweyikamo bw'abanyaka.” 

47  Yesu yachaaka ohweekesaanga buli ludaalo mu Nyuumba ya Nasaae. 
Abalaamisi bahuluundu neende abaandiiki b'Amalako alala neende abaandu 
b'oluyaali luhoongo bachaaka ohukiiya engira y'ohumusihirisa; 

48nae sibanyoola esiindu syoosi sibanyala ohuhola, olwohuba abaandu boosi 
bali bahayiire hu mboosi chae. 

Luka 20 

Esiteebo sidiira hu bunyala bwa Yesu 
(Mat 21:23-27; Mrk 11:27-33) 

1Ludaalo luundi, Yesu niyali ali ohwekeseraanga abaandu mu Nyuumba ya 
Nasaae haandi naali ohuyalaanga Emboosi Ndai, abahuluundu b'abalaamisi 
neende abaandiiki b'Amalako alala neende abahuluundu beenjia beecha 

2mani bamuboolera bati, “Tuboolereho bunyala siina bwooholera ebiindu bino, 
oba wiina mweene owahuba obunyala buno.” 

3Yesu yabakobolamo ati, “Ese syesi njia ohubateebaho esiteebo silala; bulaanu 
mumboolereho, 

4Ohubatiisa hwa Yowaana hwali hutula Muukulu kose mu baandu?” 

5Mani baasilomalomaho abeene-na-beene nibaboola bati, “Nihuboola huti, 
‘Hwatula Muukulu,’ aba achia ohuboola ati, ‘Lwasiina simwamufukiirira?’ 

6Nae nihuboola huti, ‘Hwatula mu baandu,’ abaandu bano boosi baba bachia 
ohutuhubba amakina; olwohuba bamanyire bati Yowaana yali omunabbi.” 

7Mani nibakobolamo bati haba sibamanyire yi yatula. 

8Yesu yesi yababoolera ati, “Syesi siinjia hubaboolera yi ndusa obunyala 
buholera ebiindu bino.” 

Olukaado lw'abaliindi bomu ndalo y'emisabbiibbu 
(Mat 21:33-46; Mrk 12:1-12) 

9  Yesu yachaaka ohukaadira abaandu olukaado luno ati: “Olwoola, omusaacha 
wuundi yalima endaalo y'emisabbiibbu, mani yamala yayirehera abahalaabani, 
yacha mu syaalo siindi embaka ndeeyi. 

10Nae ebiha by'ohunoka ebyaamo nibyoola, yaatuma omuhalaabani 
muwaambe mulala eyiri abaliindi abo, bamubeereseho hu byaamo byomu 
ndalo eyo; nae abaliindi abo bahuya omuhalaabani muwaambe oyo mani 
baamwiirusa mahono mereere. 

11Yatuma omuhalaabani muwaambe wuundi; oyo yesi beecha bamuhuya 
bamala bamuwaambya esoni muno, mani bamwiirusa mahono mahaya. 

12Haandi atuma omuhalaabani muwaambe owohudatu; nae wuno beecha 
baanyala, bamala bamusukuna erwaanyi. 

13Abweene ao, omweene ndalo oyo yaboola ati, ‘Ndaahole siina? Njia ohutuma 
omwaana waange muheerwa muno; awuundi banyala ohumwiisamo oluyaali.’ 

14Nae abaliindi abo nibamubona, baboolanira abeene-na-beene bati, ‘Wuno 
niye omusiha mweene; lehe humwiite, obusiha bube obweefwe.’ 

15Mani bamusukuna erwaanyi w'endaalo y'emisabbiibbu, bamwiita. Omweene 
ndalo y'emisabbiibbu aba achia ohuholera siina abaandu abo? 

16Achia ohwiicha mani asihiriise abahalaabani abo, mani aberese abaandu 
baandi endaalo y'emisabbiibbu eyo.” Mani nibawulira sino, baboola bati, 
“Sitabaaho sityo kata nabudiidi!” 

17 Nae Yesu yabalingaala mani yaboola ati, “Mani esyandiikwa sino syeekesa 
siina siti: ‘Ekina lyeene li bombahi balekeeresa, nilyo elyeeholere ely'amaani 
mu soonda’? 

18Buli muundu yeesi owegumula hu kina elyo, achia ohusasakuha; nae nilikwa 
hu muundu yeesi, lichia ohumunyoonyobola.” 

Esiteebo sidiira hu hutooya emisolo 
(Mat 22:15-22; Mrk 12:13-17) 

19Abaandiiki b'Amalako neende abalaamisi bahuluundu bateemaho 
ohumukwaaho esiha syeene esyo, nae baatya abaandu; olwohuba basiyira bati 
nibo bakaadire mu lukaado luno. 

20Mani bamwewunja bilai, mani bamala batuma abaheeti, abebachirisa 
bafwaana koti abaandu b'obwadyeeri, banyale ohumudiira mu mboosi chae, hu 
banyale ohumudiisa abo obunyala neende obutuki bwa gafana wa Rom. 

21Bateeba Yesu bati, “Omweekesa, humanyire huti by'olomaloma neende bi 
weekesa byadyeeri, haandi haba siwehubbira, nae mubwadyeeri bweene 
weekesa bi Nasaae adaha abaandu bahole. 

22Mani sifukiirirwa efwe ohuberesa Kaisaari omusolo, kose haba?” 

23Nae Yesu yeecha yaamanya obukodyo bwaabwe, mani yababoolera ati, 

24“Munjekeseho emwaamwa.  Esifwaanani neende obwandiike biriho bya 
naanu?” Baboola bati, “Bya Kaisaari.” 

25Yesu yababoolera ati, “Mubeerese Kaisaari ebya Kaisaari, nae beerese Nasaae 
ebya Nasaae.” 

26Mani haba sibanyala ohudiisa Yesu omusaango kwoosi mu lwichuule 
lw'abaandu ohweema hu bi yalomaloma; nae bawuka muno engaluhamo yae, 
mani nibanyita chi. 

Esiteebo sidiira hu husyuuha hw'abafwa 
(Mat 22:23-33; Mrk 12:18-27) 

27  Abweene ao Abasadukaayo baandi, ababoola bati abulao ohusyuuha 
hw'abafwa, beecha eyiri Yesu, 

28 mani bamuteeba esiteebo nibaboola bati, “Omweekesa, Musa yatwandiikira 
ati, mwaanang'ina muundu naafwa yaleha omuhasi n'atebuuleho nae 
omwaana, omusaacha oyo  ahoyere ohubukula omuhasi oyo, mani yebulira 
mwaanang'ina wafwa abaana. 

29Bulaanu, waliwo abasyaani b'enda ndala bataanu-na-babiri; omuhuluundu 
waabwe yadeehya omuhasi, yafwa n'ataalehereho abaana; 

30owohubiri yesi yaamudeehya yaba atyo 

31haandi owohudatu yesi yamubukula mani byaaba bityo. Nasilala batyo boosi 
bataanu-na-babiri baafwa nibatalehereho abaana. 

32Luunyuma, omuhasi oyo yesi yafwa. 

33Mani sakira mu husyuuha hw'abafu, omuhasi oyo achia ohuba owa wiina 
mweene? Olwohuba yadeheraho abasyaani bataanu-na-babiri abo boosi.” 

34Nae Yesu yababoolera ati, “Abaandu bohusyaalo huno nibo abadeehya haandi 
badeeha; 

35nae abo abahoyera ohuba mu bulamu bwiicha, neende mu husyuuha 
hw'abafwa, haba sibadeehya, haandi kata sibadeeha, 

36olwohuba sibanyala hufwa haandi, olwohuba bali koti bamalaika, haandi 
baana ba Nasaae, olwohuba bali abaana b'ohusyuuha mu bafwa. 

37Nae ohweekesa mbwe abafu basyuuha, kata Musa yesi yekesa atyo, mu 
situundu sy'ebyandiiko byoolerefu esidiira hu sichaha, syalangiramo 
Omwaami ati, Nasaae wa Abburahamu, haandi Nasaae wa Yisaka, haandi 
Nasaae wa Yakobbo. 

38Bulaanu haba saali Nasaae wa bafu, nae ali Nasaae wa balamu; olwohuba 
abaandu boosi balamu yali.” 

39Abaandiiki b'Amalako baandi bakobolamo bati, “Omweekesa, olomaloome 
bulai bweene.” 

40Olwohuba ohutula hu olwo, abulao omuundu yeesi owateemaho ohuteeba 
Yesu esiindu syoosi. 

Esiteebo sidiira hu Kristo 
(Mat 22:41-46; Mrk 12:35-37) 

41Nae Yesu yababoolera ati, “Bahaboola batye bati, Kristo mwaana wa Daudi? 

42 Olwohuba Daudi mweene aboola mu sitabo sy'Esabbuli ati, ‘Omwaami 
yaboolera Omwaami waange ati, Yihala hu muhono kwaange muluungi, 

43ohwoola lu ndahahole abasuku bao babe esiteeni syowuluusiraho amakulu 
kao.’ 

44Mbao, Daudi amulaanga ati Omwaami; mani haandi yahaba atye omwaana 
wae?” 

Yesu yoolobya abeekesa b'Amalako 
(Mat 23:1-36; Mrk 12:38-40) 

45Yesu yaboolera abeeki bae abaandu boosi nibawulira ati, 

46“Mweliinde abaandiiki b'Amalako, abaheera ohung'alaala nibefwaalire 
emiganjuula kyereera, haandi abaheera muno ohuheeswa neende oluyaali mu 
biito, haandi abaheera muno ohwiihalira mu bweyaango bw'oluyaali mu 
sinagoogi neende mu bidyaalo, 

47abayaaya amadaala k'abahasi bafwiire, haandi abasaba esaala ndeeyi 
nibekaadya. Abo bachia ohunyoola ohusaandisibwa huhiramo obubi.” 

Luka 21 

Esiyaanwa sy'omuhasi mufwiirwe 
(Mrk 12:41-44) 

1Yesu yasiingisa emoni aakulu, yabona abayiinda nibali ohuta ebiyaanwa 
byaabwe mu sibiihiro; 

2mani yabona omuhasi mufwiirwe mumanani n'ataamo obuhela bubiri. 

3Mani yaboola ati, “Mbaboolera obwadyeeri endi, omuhasi mufwiirwe 
mumanani wuno ateeremo ohuhira abo boosi; 

4olwohuba abo batusireho sa hu biingi bi bali nabyo, nae wuno ohutula mu 
bumanani bwae ateeremo byoosi byaabeere nabyo mu bulamu bwae.” 

Yesu alomaloma hu hukwiiswa hw'Enyuumba ya Nasaae 
(Mat 24:1-2; Mrk 13:1-2) 

5Abaandu baandi nibali nibalomaloma hu Nyuumba ya Nasaae, koti luyali 
niyimila-milana hulw'amakina k'obuhala buungi, neende ebiyaanwa byaamwo, 
Yesu yaboola ati, 

6“Ebiindu bi mubona bino byoosi, endaalo chahoole, awuleo ano ekina 
lyahalehebwe hu liindi, kahalikulwe koosi kaweere aasi.” 

Obudinyu neende ohusaandisibwa 
(Mat 24:3-14; Mrk 13:3-13) 

7Bamuteeba bati, “Omweekesa, sino syahabeeo liina, haandi silolero siina 
esyahabeeo esyeekesa siti sino siri aambi ohukwaao?” 

8Nae Yesu yaboola ati, “Mweliinde muhaye ohukoswa; olwohuba abaandu 
baangi bachia ohwiicha mu liita lyaange, nibaboola bati, ‘Niise oyo!’ Haandi 
bati, ‘Ebiha nibyo bino!’ Mutabaloondakiriraanga. 

9Nae nimuwuliraanga amaye neende embuungu, mutatengatengaanga; 
olwohuba sino sihoyere ohubaao mberi, nae enjakamo nayo siyichia hukwaao 
sa ehabi lala.” 

10Yesu yababoolera ati, “esyaalo sichia ohusiingira siseete esiindi, haandi 
obwaami bwosi buseete obuundi; 

11esyaalo syahateengerehe muno, haandi enjala neende amalwaae maangi 
mabi kahakwe mu byaalo bitaali nasilala; haandi ebiindu bitiisa muno neende 
ebilolero bw'amaani ohutula aakulu bichia ohubaao. 

12Nae bino byoosi nibisisiiri ohukwaao, abaandu bachia ohubadiira mani 
babasaandye muno, nibabayira mu sinagoogi chitaali nasilala neende mu jeela, 
haandi muchia ohuleetwa eyiri abatuki neende bagafana hulw'eliita lyaange. 

13Ao niwo yi eng'we mwahatusire obuloli. 

14 Mani sakira mumanyire elalira mu myooyo kyeeng'we, mutachaaka 
ohukana-kana hale nibitoola koti lu muba muchia ohukobolamo ebiteebo; 

15olwohuba, njia ohubaba eby'ohulomaloma neende amakesi kadahibwa, ka 
kata mulala hu basuku beeng'we aba achia ohunyala ohuhira kata 
ohudoondobania. 

16Muchia ohusiindihwayo kata neende abeebusi beeng'we, kata abanaluyia 
beeng'we, kata abeecha beeng'we haandi abaandi hweeng'we muchia 
ohwiitwa-bwiitwa; 

17abaandu boosi bachia ohubasyuula hulw'eliita lyaange. 

18Nae haba kata olwooya lw'efwiiri lulala olwohumitwe cheeng'we siluchia 
husihirira daawe. 

19Nae ni mu hweesimiirisa hweeng'we mumuchia ohunyoolera obulamu. 

Yesu alomaloma hu husihiriswa hwa Yerusalemu 
(Mat 24:15-21; Mrk 13:14-19) 

20“Nae nimubonaanga Yerusalemu nisyebodoohanisiibwe neende amaye, mani 
mumanyeenge sa muti, olubwa lwasyo luba lumalire ohwoola. 

21Mani leheenge abo ababa nibali mu Yudesa beeruheenge bachia hu ngulu, 
haandi leheenge abo ababa nibali mu siko sihuluundu bweene bawuuya, haandi 
mutalehanga abo ababa nibali erwaanyi mu ngoongo beecha baasiingiramo; 

22 olwohuba chino nicho endaalo ch'ohwetuungiramo, ohwooseresa byoosi 
ebyandiikwa. 

23Chaakaanire abo abaliba neende abaana neende abo abaliba nibanuunia 
abaana mu biha ebyo! Olwohuba amasira amaangi kachia ohuba hu syaalo 
neende egiili ohuweera hu baandu bano; 

24bachia ohwiitwa neende obusoonjo bw'engaanga haandi bayirwe mu jeela 
mu byaalo biindi byoosi; mani Yerusalemu sichia ohuseenakirwa mu makulu 
neende Bateende, ohwoola lu ndaalo ch'Abateende chiriweera. 

Ohwiicha hw'Omwaana w'Omuundu 
(Mat 24:29-31; Mrk 13:24-27) 

25  “Haandi yicha ohubaao ebilolero hu lyuuba neende hu mwoosi neende hu 
ng'ining'ini chosi, nae hu syaalo, ebyaalo bichia ohuba neende engisa nyiingi 
muno nibitiire ohuwoola hw'enyaanja huluundu neende ohukiingana 
hw'amafwiinda kaayo, 

26abaandu boosi bachia ohufwichaanga obuti nibelalihiire ebichia ohukwaao 
hu syaalo; olwohuba obunyala bwoomu Kulu bwosi bucha ohudengaanisibwa. 

27 Mani ao niwo abachia ohubonera Omwaana w'Omuundu niyeechera mu 
sireesi naali neende amaani neende oluyaali lubitiirifu. 

28Nae bulaanu, ebiindu bino byoosi nibiba nibichaaka ohuholehana, eng'we 
musiingisaanga emitwe cheeng'we, mani mulingaala aakulu, olwohuba 
obuwonia bweeng'we buba busuda aambi bweene.” 

Elyeeko litula hu mutuli 
(Mat 24:32-35; Mrk 13:28-31) 

29Haandi Yesu yeecha yabakaadira olukaado luundi ati, “Mubonere hu mutuli, 
neende kata hu misaala chiindi choosi; 

30huchahasebuhira chiti amasaafu, mweeboneraanga abeene mani mumanya 
muti esiminyu simalire ohwoola. 

31Mani nasilala nilwo lu biri, nimubonaanga ebiindu bino nibikwao, manyeenge 
sa muti, obwaami bwa Nasaae buli aambi. 

32Mbaboolera obwadyeeri endi, oluse luno haba silwahaweeo bino byoosi 
nibitaakwao. 

33Ekulu neende esyaalo bichia ohuwaao, nae emboosi chaange haba sichicha 
ohuwaao. 

Obulai bw'ohuba meeso 

34“Nae mweliinde abeene, emyooyo kyeeng'we kitakatayaswa neende 
emideeho neende obumeesi neende ohwelalihirira hw'ebihoyera obulamu 
buno, bikere oludaalo olwo lwaabakwaaho koti omuteego nimutetekeehe; 

35olwohuba oludaalo olwo luchia ohwichira abaandu bali hu syaalo huno boosi. 

36Nae eng'we mube ameeso esiha syoosi, nimusaba Nasaae muti muduhane 
amaani ak'ohwewonia ebiindu bino byoosi ebichia ohukwaao, neende 
ohweema mu moni w'Omwaana w'Omuundu.” 

37  Yesu yemeeda ohweekesanga buli ludaalo mu Nyuumba ya Nasaae, nae 
nibweeraanga yatulanga erwaanyi achia akona hu sigulu silaangwa 
Esy'emiseituuni. 

38Nae nibwahyechaanga echuli, abaandu bawuunaanga ohwiicha yali mu 
Nyuumba ya Nasaae ohumutekeeresa. 

Luka 22 

Ohukiiywa hwa Yesu 
(Mat 26:1-5; Mrk 14:1-2; Yow 11:45-53) 

1  Bulaanu, esidyaalo sy'Emigaati Ekitabbaahirwe esilaangwa Paasaka, syali siri 
aambi ohwoola. 

2Mani abalaamisi bahuluundu neende abaandiiki b'Amalako bali 
nibakoonyeresa engeri yi banyala ohumwiitiramo; olwohuba bali nibatya 
abaandu baandi ohubabona. 

Yuda afukiirira ohuhoba Yesu 
(Mat 26:14-16; Mrk 14:10-11) 

3Bulaanu Sitaani yaniina Yuda olaangwa Yisikarioti, owali mulala hu beeki 
ehumi-na-babiri; 

4yatula ao yaachia ohuchwichwiisania neende abalaamisi bahuluundu alala 
neende abahuluundu baandi engeri yaanyala yaamutumbuliramo yi bali. 

5Basangaala muno, bomiisa ohumubaaho eseende. 

6Mani sakira yesi yafukiirira, mani yakonyeresa ehabi yinyala yamukwiira 
yamutuumbuliramo yi bali abuundu ataali omuhunu kw'abaandu. 

Yesu yetekehera ohulya Emideeho cha Paasaka 
(Mat 26:17-25; Mrk 14:12-21; Yow 13:21-30) 

7Oludaalo lw'ohuliiramo esidyaalo sy'Emigaati Ekitabbaahirwe, 
lubeteraangaho ekoondi yeere lweemao lwoola. 

8Mani sakira Yesu  Petero neende Yowaana n'aboola ati, “Muchie 
mututekehere Paasaka, fwesi huyilye.” 

9Nabo bamuboolera bati, “Ni yeena bweene yonadahe huchie huyitekehere?” 

10Nae yababoolera ati, “Boneho, nimunaba nimumalire ohwiingira mu siko 
sihuluundu, omusaacha onaba n'akiingire esyoongo y'amaachi achia 
ohubakaanira; mani mumuloondaanga mwiingira nae mu nyuumba yaba achia 
ohwiingiramo, 

11mani muboolere omuliindi w'enyuumba eyo muti, ‘Omweekesa ali 
ohuhuboolera ati, Enyuumba y'abakeni yiri yeena, yi njia ohuliiramo Paasaka 
alala neende abeeki baange?’ 

12Mani aba achia ohubeekesa esiseenge sitaabafu esiri aakulu esimalire 
ohuteebwamo ebiindu bidahibwa; ni eyo niyo yiimuba muchia ohutekeha.” 

13Mani beemao bachia basibukaana koti sa luyali ababoolere; bamala batekeha 
Paasaka. 

Esy'engoloobe sy'Omwaami 
(Mat 26:26-30; Mrk 14:22-26; 1 Kor 11:23-25) 

14Mani ebiha nibyoola, Yesu neende abeeki bae abo bachaaka ohulya. 

15Yesu yababoolera ati, “Ndekoombere elalira ohulya Paasaka yino naang'we 
nitoola ohusaandisibwa; 

16olwohuba mbaboolera endi haba siinjia huyilyaaho  ohwoola lu 
yilyoosereswa abweene mu bwaami bwa Nasaae.” 

17Yesu yabukula esikoombe, mani n'amalire ohweebasa Nasaae, yaboola ati, 
“Mubukule sino, mani musikabaneho abeene-na-beene; 

18olwohuba mbaboolera endi, ohutula bulaanu buti, ohuchia mu moni, siinjia 
hung'waaho hu syaamo sy'omusabbiibbu ohwoola lu bwaami bwa Nasaae 
bulichiira.” 

19Haandi yabukula omugaati, mani niyamala ohweebasa Nasaae, yakudonyala-
donyalamo, yaababeresa n'aboola ati, “Kuno nikwo omubiri kwaange 
okwakabulwa hulw'eng'we. Muholeenge sino ohunjuchulisa.” 

20 Haandi nasilala yahola atyo esikoombe luunyuma lw'ohumala ohulya 
esy'engoloobe n'aboola ati, “Esikoombe sino sa sibeeresebwa hulw'eng'we, 
nisyo endagaano njaaha eya ab'amabaanga kaange. 

21 Nae muboneho, omuhono kw'oyo owundyaamo olukwe kuli ohulya naange 
hu meesa. 

22Olwohuba Omwaana w'Omuundu wuno achia ohuwaao sa koti lu 
syaheengwawo; nae chakaanire omuundu oyo ochia ohwehoonyerwa mu 
humulyaamo olukwe!” 

23Mani bachaaka ohuteebana abeene-na-beene wiina mweene hu beene abo 
onanyale ohuhola sino. 

Amayiingani kadiira hu buhunuufu 

24  Amayiingani kosi kabatuumbuhamo, akaboola mbwe wiina mweene hu 
beene abo ochia ohuyiribwa koti omuhunuufu obahiramo boosi. 

25Nae Yesu yababoolera ati, “Abatuki b'abaandu Bateende babeekeseraangaho 
obwaami; haandi abo ababa nibaliho aakulu mu bunyala nibo abalaangwa bati, 
‘abaliindi b'abaandu’. 

26  Nae haba sibiri bityo mwesi yi muli; nae mukanye oyo omuhunuufu oli 
mweeng'we yehole abe koti omuyere mweene, haandi omwimirisi nae abe koti 
oyo odidiihanira abaasye. 

27 Olwohuba wiina mweene omuhunuufu ohiramo, oyo owihaale ohulya, kose 
oyo omuhalaabanira? Sisiri mbwe niye oyo owihaale hu meesa ohulya? Nae ese 
ndi mweeng'we koti oyo oli ohubahalaabaniranga. 

28“Eng'we ning'we abachiririire ohuba naange ni ndi mu mateemo kaange; 

29mani ndi ohubaba omulimo ohuhola koti Laata yamberesa obwaami, 

30 endi muchia ohuliira neende ohung'wera hu meesa yaange mu bwaami 
bwaange, haandi muchia ohwiihala hu bisaala by'obutuki nimukayaanga enono 
ehumi-na-chibiri echa Yisiraeli. 

Yesu atuumbula ohwekaana hwa Petero 
(Mat 26:31-35; Mrk 14:27-31; Yow 13:36-38) 

31“Simooni, ewe Simooni! Bonaho, Sitaani yekombere ohubabukula  koti 
engaano, 

32nae ese malire ohubekongooyera endi efukiirira yeng'we yitahaywa; nimuba 
nimumalire ohwomiira haandi, muhoyere ohugumya abasyeeng'we.” 

33Nae Simooni yaboolera Yesu ati, “Omwaami, ese ndi omwetekefu ohuchia 
naawe mu jeela kata neende mu hufwa.” 

34Yesu nae Yaboola ati, “Ese huboolera ewe Petero endi, edaaywa haba siyichia 
ohuholyooha enyaanga yino, ohwoola lu ewe ochia ohuba n'omalire 
ohwekaana amahabi kadatu oti haba siwumanyireho.” 

Omufuuko, esanduuku neende olugaanga 

35  Haandi Yesu yababoolera ati, “Mani ludaalo lu ndabatumira muchie 
nimutaaliho neende omufuuko, kata esanduuku, kata ebiraato, mwachia 
mwahaya ohubaaho neende esiindu syoosi?” Baboola bati, “Poo!” 

36Yababoolera ati, “Nae bulaanu buti, leha oyo oli neende omufuuko akubukule, 
haandi katyo sa neende esanduuku lyosi. Haandi leha oyo otaali neende 
olugaanga akuse engubo yae alukule. 

37 Olwohuba ndi ohubaboolera endi, esyandiiko syoolerefu sino sichia 
ohunjosereswaho, siti ‘Yabalirwa mu badoondobanu;’ olwohuba esyo syoosi 
esyanyandiikwaho siri neende ohwosereswa hwaasyo.” 

38Haandi baboola bati, “Omwaami, lolaho, ngandi engaanga chibiri njino chiri 
ano.” Haandi Yesu yababoolera ati, “Ebyo bimala.” 

Yesu asabira hu sigulu sy'emiseituuni 
(Mat 26:36-46; Mrk 14:32-42) 

39Yesu yatula erwaanyi, mani koti lu yali niyanala ohuhola, yacha hu sigulu 
sy'Emiseituuni; mani abeeki bae nibamuloondaho ebweene eyo. 

40Nae niyoola abuundu ao, yababoolera ati, “musaba muhaye ohukwa mu 
huteemwa.” 

41Haandi yabatulaho yaasudaho eyale yiwahasukuna ekina lyoola, mani 
yaasigama aasi yalaama ati, 

42“Laata, nikali mbwe ni ohweenya hwao, nduseho esikoombe sino; kata katyo, 
bitaba mbwe muhudaha hwaange, nae ohwao nihwo ohuba huholerweho.” 

43Abweene ao malaika yamubonehera ohutula Muukulu n'amugumya. 

44Haandi niyali nasiiri mubuchuuni atyo, yasaba neende esinani sihirahoo, 
mani oluuyia lwae lwaba koti amabaanga katoonya aasi hu loba. 

45Mani niyasiingira yaatula mu husaba, eyiri abeeki mani yabanyoola nibali 
ohukona hulw'obwelalihirifu, 

46yababoolera ati, “Lwasiina mukona? Musiingire musabe munyala ohukwa mu 
huteemwa.” 

Ohudiirwa hwa Yesu 
(Mat 26:47-56; Mrk 14:43-50; Yow 18:3-11) 

47Yesu niyali n'asilomalomaanga, esidiiyiha sy'abaandu syoola, mani 
omusaacha olaangwa Yuda, owali mulala hu ehumi-na-babiri, niye owali 
abemiriire. Yeecha yaasuda muno eyiri Yesu ati amukwe mu sirifu; 

48nae Yesu yamuboolera ati, “Ewe Yuda, onyala otye ohuchia ohuhoba mu 
Omwaana w'Omuundu mu humukwa mu sirifu?” 

49Mani abo boosi abali nibali aambi neende Yesu nibabona esyali sichia 
ohuloondaho, baboola bati, “Omwaami, hwehoonyere olugaanga kose?” 

50Mani mulala hu beene abo yaatema omuhalaabani muwaambe w'omulaamisi 
muhuluundu mani yaamumalaho ohutwi hw'omuhono muluungi. 

51Nae Yesu yaboola ati, “Bino biweere ao!” Mani yadiira hu hutwi ohwo, 
yamuwonia. 

52Bulaanu Yesu yaboolera abalaamisi bahuluundu neende abaandu bahunuufu 
b'Enyuumba ya Nasaae neende abahuluundu, abali nibamwichiire ati, 
“Mwiichire koti abeechera omunyaka, nimuli neende engaanga neende 
ebiruga? 

53 Nindabereenge sa naang'we buli ludaalo mu Nyuumba ya Nasaae, 
nimutanyalaanga ohungwaaho kata. Nae olwohuba sino nisyo esiha syeeng'we, 
neende obunyala bw'esiirima.” 

Petero yekaana Yesu 
(Mat 26:57-58,69-75; Mrk 14:53-54,66-72; Yow 18:12-18,25-27) 

54Mani bamukwaaho, nibamutusa ao, nibamuleeta mu nyuumba y'Omulaamisi 
Muhuluundu mweene. Petero nae yaloondangaho naali eyale hooho; 

55nibali nibahaadusa omuliro akatikaati w'olwaanyi nibahehala alala, Petero 
yesi yeecha yabehalamo. 

56Nae omuhaana omuhalaabani niyamubona niyehaale mu bulafu 
yamuhang'aasaho emoni n'aboola ati, “Omusaacha wuno yesi abeere neende 
omuundu oyo.” 

57Nae yaasikaana muno n'aboola ati, “Omuhaaye, ese haba simumanyire 
daawe.” 

58Haandi ebiha bidiidi nibyabitao, omuundu wuundi yeecha yamubona yaboola 
ati, “Ewe wesi oli mulala hu beene abo.” Nae Petero yaboola ati, “Omuhongo, 
ese siindiho nabo daawe.” 

59Luunyuma lw'esiha syoola esaa ndala, haandi omuundu wuundi yomiisa 
n'aboola ati, “Ataali ohukana-kana, omusaacha wuno yesi abeere nae; 
olwohuba yesi Mugalilaaya niye.” 

60Nae Petero yaboola ati, “Omuhongo, ese haba siimanyire ebyo byooli 
ohulomalomaanga.” Ni abweene ao, niyali mbwe hwasilomalomaanga, 
edaaywa yaholyooha. 

61Omwaami yakaluuhana yalingaala Petero. Mani Petero yechulisa emboosi 
y'Omwaami yira, koti luyali n'amuboolere ati, “Edaaywa niyitaholyooha 
enyaanga yino, onandekaana amahabi kadatu.” 

62Petero mani n'atula erwaanyi yaalira muno. 

Ohudyabuhirwa neende ohutoochwa hwa Yesu 
(Mat 26:67-68; Mrk 14:65) 

63Nae bulaanu abasaacha bali nibadiirire Yesu bachaaka ohumudyaabuhira 
neende ohumutoocha; 

64haandi bachaaka ohumufuunihaanga emoni, nibamuteeba bati, 
“Tuumbulaho! Wiina mweene ohuhuyire?” 

65Haandi nibachiiririra ohulomalomaho emboosi nyiingi cheene nibamunyeka. 

Yesu aleetwa mu siina 
(Mat 26:59-66; Mrk 14:55-64; Yow 18:19-24) 

66Nibwahya, oluhung'aano lw'abahuluundu b'abaandu bebuusa alala, neende 
abalaamisi bahuluundu alala neende abaandiiki b'Amalako boosi; mani 
bamutusa ao bamuyira enaluhiiho lwaabwe, mani nibeteeba abeene-ne-beene 
nibaboola bati, 

67“Nikali mbwe niiwe Kristo, tuboolere.” Nae yababoolera ati, “Ese 
nimbaboolera, haba simuchia ohufukiirira; 

68haandi naange nimbateeba, haba simuchia hunyala ohungobolamo. 

69Nae kali mbwe ohuchaakira esiha sino ohwemeeda mu moni, Omwaana 
w'Omuundu wuno achia ohuba niyehaale hu muhono muluungi okw'obunyala 
bwa Nasaae.” 

70Haandi boosi baboola bati, “Niiwe Omwaana wa Nasaae?” Nae yababoolera 
ati, “Muli ohuboola muti niise oyo.” 

71Nabo baboola bati, “Baliwo abaloli baandi bahusiidaha? Humalire 
ohwewuliirira abeene ohutula mu munwa kwae kweene.” 

Luka 23 

Yesu aleetwa emberi wa Pilato 
(Mat 27:1-2,11-14; Mrk 15:1-5; Yow 18:28-38) 

1Mani omukaanda okwo kwoosi kweemao kwasiingira, kwamuleeta emberi wa 
Pilato. 

2Nibachaaka ohumuwabira nibaboola bati, “Hubukaanire omusaacha wuno 
naali ohudoondobaniaanga esyaalo syeefwe, haandi naali ohutukaania 
ohutooyaanga omusolo eyiri Kaisaari, haandi n'aboola ati omweene niye Kristo 
haandi niye Omutuki.” 

3Nae Pilato yamuteeba ati, “Niiwe omutuki w'Abayudaaya?” Nae 
yamukobolamo ati, “Niiwe oboolere otyo.” 

4Pilato yaboolera abalaamisi bahuluundu alala neende emikaanda ch'abaandu 
ati, “Ese haba simbonaho omusaango kwoosi hu musaacha wuno.” 

5Nabo baangalala sa nibaboola bati, “Asaangulasa abaandu, naabitira mu 
njekesa yae mu Yudea mwoosi, ohutulira Galilaaya ohwoolera elalira kata ano 
wosi.” 

Yesu ayirwa eyiri Herode 

6Nae Pilato niyawulira atyo, yateeba ohumanya omusaacha wuno yali 
Omugalilaaya. 

7Mani niyamanya ati, hane Yesu atula mu butuki wa Herode, yamuyira eyiri 
Herode, owali yesi naali mu Yerusalemu esiha syeene esyo. 

8Nae Herode niyabona Yesu, yasangaala muno, olwohuba yali yekomba luleeyi 
ohumubona, olwohuba yali namuwuliraangaho sa, mani yali nasuubiraanga 
ohubonaho ebilolero bwahola. 



2089 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Yamuteeba ebiindu biingi muno, nae omweene yahaya ohumukobolamo kata 
silala. 

10Abalaamisi bahuluundu alala neende Abaandiiki b'Amalako nabo badoong'a 
sa nibeemere ao nibedinyiisye ohumutaaho omusaango. 

11Nae Herode alala neende abalwaani bae beecha bachaaka ohumusaandya 
nibamuhomoolera; mani nibamufwaasa engubo ch'obuyaayi nibamala 
nibamukalusa eyiri Pilato. 

12Mani ohuchaakira abweene ao, ni Herode neende Pilato bachaakirao ohuba 
abeecha haandi, olwohuba enyuma eyo bali nibasyuulana sa. 

Yesu aheengerwa omusaango kw'ohufwa 
(Mat 27:15-26; Mrk 15:6-15; Yow 18:39—19:16) 

13Bulaanu, Pilato yeecha yabuusa alala abalaamisi bahuluundu neende abatuki 
neende abaandu baandi, 

14yababoolera ati, “Muundeteere omusaacha wuno koti oyo owali 
n'adoondobania abaandu; nae nimalire ohumuyaasa mu moni weeng'we, 
boneho, ese haba siinyalire ohumunyoolaho omusaango kwoosi hweebyo 
byoosi bi mubeere mumwekanyiisaho; 

15kata neende Herode yesi atyo, sakira atukalusiire omusaacha wuno haandi. 
Boneho, sibulao esiindu syoosi esihoyera ohufwa syaholereho daawe; 

16Mani ese njia ohumunaalaho ehoba budiidi, mani male mulehuule yeweereo.” 

[17Nae bulaanu yali n'ahoyera ohubalehuulira omuundu mulala hu ludaalo 
lw'esidyaalo.] 

18Nae boosi bahuumira alala nibaboola bati, “Mwiite omuundu wuno, mani 
mutuboololere Bbarabba” 

19omusaacha yali yasukunibwa mu jeela hulw'ahasasakamalo hali hakwiireo 
mu siko sihuluundu haandi neende hulw'obwiiti, 

20Pilato haandi yababoolera a ehabi liindi, n'adaha aboolole Yesu; 

21nae haandi bahuumira mu kono ly'aakulu nibaboola bati, “Mumubaambe sa, 
mumubaambe!” 

22Haandi ehabi lyohudatu, Pilato yeecha yababoolera ati, “Lwasiina, sibi siina 
syeene sy'aholere? Haba simubweeneho omusaango kwoosi okuhoyera 
ohufwa; Mani sakira, njia sa ohumunaalaho ehoba mani nyemeo mulehuule.” 

23Nae bali neende amayiingi maangi muno nibamusaba nibehuuma bati 
ahoyere ohubaambwa. Mani amakono kaabwe keecha kayiingira. 

24Pilato yaheenga omusaango ati ohudaha hw'abaandu nihwo ohuba 
huholerweho. 

25Pilato yalehuula omusaacha oyo owali yasukunwa mu jeela 
hulw'ohusaasakamala hwali hukwiireo mu siko sihuluundu neende 
hulw'obwiiti, yibali nibasabire; nae yahola Yesu koti lu bali badahire. 

Yesu abaambwa hu musalabba 
(Mat 27:32-44; Mrk 15:21-32; Yow 19:17-27) 

26Mani koti lubali hu bamutusa ao, baakwa hu Simooni wuundi Omusireeni, 
owali n'akobola mu siko n'atula mu ngoongo bamudwiiha omusalabba 
yakukiinga n'aloonda hu Yesu. 

27Enyuma wae esidiiyiha sihoongo esy'abaandu syamuloondaho neende 
omuhunu kw'abahasi abali nibachereenjesa nibamulira. 

28Nae Yesu niyakaluuhana yabalingaala, yaboola ati, “Abahaana ba Yerusalemu, 
mutandirira haba, nae mwelirire abeene, haandi mulirire abaana beeng'we. 

29Olwohuba bone, endaalo mbao chiicha, chibahabooleremo bati, ‘Bali neende 
ehabi abakuumba, neende enda chiteebulaho omwaana yeesi, haandi neende 
embeere chitanuuniaho haba!’ 

30 Bahachaake ohuboolera engulu bati, ‘Mutukweeho;’ haandi ohuboolera 
ebigulu bati, ‘Mutufuunihe.’ 

31Olwohuba nibahola bati omusaala nikusisiiri omubisi, byahabe bitye 
nikwahabe kwoomere?” 

32Bayira abasaacha babiri baandi abali abeebi babeetere alala neende Yesu. 

33Nae niboola abuundu alaangwa ati, Esyangaanga, ao niwo yibabaamba Yesu 
hu musalabba alala neende abeebi babiri abo, mulala hu muhono muluungi, nae 
owuundi hu muhono kwae mukaada. 

34 Yesu yaboola ati, “Laata, balehere; olwohuba bakoterwe bi bahola.”  Bulaanu 
beemao baahubba eha yohukabanira engubo chae. 

35 Abaandu bali nibeemere ao nibabalingaalire; nae abatuki bamucheha 
nibamudyabuhira nibaboola bati, “Yaonia abaandi; mani leha yewonie 
omweene, naaba naali Kristo wa Nasaae, Omulobole wae Mweene!” 

36 Ab'amaye bosi bamuhoomolera, nibeecha yaali nibamuba efiini yihaliihe, 

37mani nibaboola bati, “Nooba nooli Omutuki w'Abayudaaya, wewonie 
omweene!” 

38Beecha baata obwandiike buno aakulu wae,  echisoma chiti, “Wuno niye 
Omutuki w'Abayudaaya.” 

39Mulala hu beebi babiri abali bosi nibabaambirwe alala nae ao yahabuhira 
Yesu n'aboola ati, “Ewe haba siniiwe Kristo? Weewonie omweene neende efwe 
fwesi!” 

40Nae owuundi oyo nae yaalabira owaasye oyo n'aboola ati, “Ewe haba 
sotyaaho Nasaae, nga wesi oheengerwe sa omusaango nasilala nae? 

41Nae ese naawe huhoyera sa ohuholwa huti; olwohuba efwe huli sa ohunyoola 
omukabo kuhoyera ebiholwa byeefwe bibi; nae omusaacha wuno nae haba 
saaholereho esiindu sitahoyera syoosi.” 

42Yaboola ati, “Wama Yesu, wunjichulisaangaho niwiingira mu bwaami bwao.” 

43Nae Yesu yamuboolera ati, “Mubwadyeeri bweene, ndi ohuhuboolera endi, 
nyaanga yino ochia ohuba naange mu Paradiiso.” 

Ohufwa hwa Yesu 
(Mat 27:45-56; Mrk 15:33-41; Yow 19:28-30) 

44  Ebiha bino byali nibiri aambi w'esaa chisaasaba mani esiirima syeecha 
syadiira esyaalo syoosi ohwoola esaa chitaanu-na-chine, 

45omubasu nikuhayire ohufwa; epasya yadembaanga mu Nyuumba ya Nasaae 
yeecha yataanduhamo habiri. 

46 Yesu yalira mu kono ly'aakulu, yaboola ati, “Laata, ngeeng'a omwooyo 
kwaange mu mahono kao!” Yesu niyamala ohuboola atyo, yayeera omuuya 
kwae kumaliirihayo. 

47Nae bulaanu, omumaye muhuluundu niyamala ohubona ebyo byoosi 
ebyaholehana, yaafumia Nasaae, mani yamala yaboola ati, “Ataali ohukana-
kana, omusaacha wuno abeere omulai mweene!” 

48Abweene-na-bweene ao, ebidiiyiha byoosi ebyali nibyebuusiire ao 
ohubonaho ebyo, nibabona ebyaholehana ebyo byoosi, bakobola mu madaala 
kaabwe nibehuya hu birifu. 

49 Abaandu bali bamumanyirira boosi, alala neende abahasi bali 
bamuloondereho ohutula Galilaaya beecha beema eyale mani babona bulai 
muno ebiindu bino. 

Ohusiihwa hwa Yesu 
(Mat 27:57-61; Mrk 15:42-47; Yow 19:38-42) 

50Bulaanu waliwo omusaacha olaangwa ati, Yosefu otula mu siko sya Buyudea 
silaangwa siti Arimatea. Yali mulala hu b'oluhiiho, haandi yali omusaacha mulai 
haandi omuluungifu muno, 

51yali natafukiirisaanie neende ebichiiririrwa neende ebiholwa bibi 
by'abaasye, haandi yali n'aliindiriire Obwaami bwa Nasaae bwiiche. 

52Omusaacha wuno yacha eyiri Pilato, mani yaamusaba omubiri kwa Yesu. 

53Yakwanula, yakuboya mu suuka ly'elaasi lya rachaari, mani yamwalisa mu 
ng'ani yabaachwa mu lwaanda yi bali basisiiri ohusiiha hoomo omuundu yeesi. 

54Oludaalo olwo lwali oludaalo lw'ohweetekeheramo, haandi Sabbaato yali 
aambi ohuchaaka.  

55Abahasi bali beechere nae ohutula Galilaaya, baloondaho, mani babona 
eng'ani, neende engeri yi bali basihiiremo omubiri kwae; 

56 Mani bakobolayo, batekeha ebiindu biwunya esing'aari neende amafuta 
k'ohumubaha. Hu ludaalo lwa Sabbaato, bawuluuha ohweema koti lu amalako 
kaboola. 

Luka 24 

Ohusyuuha hwa Yesu 
(Mat 28:1-10; Mrk 16:1-8; Yow 20:1-10) 

1Nae hu ludaalo lutaangira mu juma, mu mabwiibwi, abahasi abo babukula 
ebiindu biwunya esing'aari bi bali nibatekeehe, bachia hu siriindwa. 

2Mani babukaana ekina nilisiingiiswe nilitusirwe hu mulyaango kw'esiriindwa, 

3nae nibeengiramo, haba sibanyoola omubiri. 

4Nibali basyeemere ao, nibawuka esyali siholehane, bone, abasaacha babiri 
abefwaalire engubo chimesa-mesana beema aambi nabo; 

5nae koti lu bali batiire, haandi beenamye obweeni bwaabwe hu loba, 
abasaacha abo bababoolera bati, “Lwasiina mukoonya omulamu mu bafu?  

6 Mwiichulise koti lu yababoolera, n'asisiiri mu Galilaaya, 

7ati, Omwaana w'Omuundu ahoyere ohuteebwa mu mahono k'abahola-mbi, 
haandi abaambwe hu musalabba, nae hu ludaalo lwohudatu asyuuhe.” 

8Mani beechulisa emboosi chae echo, 

9batula hu ng'ani bachia baboolera ehumi neende mulala alala neende 
abadoong'ereo boosi ebiindu bino byoosi. 

10Bulaanu abahasi bano bali, Maria Magidalena, neende Yoana neende Maria 
ng'ina Yakobbo alala neende abahasi baandi ba bali nabo ababoolera Abatume 
ebiindu bino; 

11nae Abatume bayira emboosi chino koti olukano sa, mani bahaya ohufukiirira 

eby'abahasi ebyo. [12Nae Petero yasiingira yeruha naachia hu siriindwa; 
yaguunama yalingaalamo, yabona engubo ch'elaasi nichiri choong'ene; mani 
yaakobola engo n'awuka sa esyali nisyeholeehe.] 

Olukeendo luchia Emausi 
(Mrk 16:12-13) 

13Hu ludaalo lweene olwo, babiri hu beeki ba Yesu, bali bachia mu lukoongo 
lulaangwa luti Emausi, aambi wa ekilomiita ehumi-na-ndala ohutula 
Yerusalemu, 

14bali nibalomalomaanga abeene-na-beene hu biindu byoosi ebyali 
nibiholehaane. 

15Nibaba nibasiilomalomaanga haandi nibeteebanaho abeene-na-beene, Yesu 
mweene yaasuda aambi yakeenda nabo. 

16Bamubona nae bahaya ohumumanyirisa. 

17Mani Yesu yababoolera ati, “Mbaha siina yino yi muli ohukaniaayaanga 
abeene-na-beene nimukeenda?” Mani beema nibelalihiriire muno. 

18Mani mulala hu abo, olaangwa ati Kiliopa, yamukobolamo ati, “Niiwe 
omukeni weeng'ene mu Yerusalemu otaamanyireho ebiindu byeeholeheyo mu 
ndaalo chino?” 

19Nae Yesu yababoolera ati, “Biindu siina?” Nae bamuboolera bati, “Ebidiira hu 
Yesu wa Nasareeti, owali omunabbi w'amaani muno mu biholwa neende mu 
mboosi mu moni wa Nasaae neende mu moni w'abaandu boosi, 

20haandi koti, abalaamisi bahuluundu beefwe neende abatuki bamuyira 
aheengerwe omusaango kw'ohufwa mani bamubaambe hu musalabba. 

21Nae hwali hubaasa huti niye ochia ohuwonia Yisiraeli. Eee, haandi ohumeeda 
hu bino byoosi, bulaanu chibitireo endaalo chidatu, ohutula bino biholehana. 

22Haandi, abahasi baandi ohutula mu mukaanda kweefwe batusinduuse muno. 
Bachiire hu siriindwa echuli muno, 

23bahaya ohubukaanayo omubiri kwae; mani bakobola nibaboola bati, 
baboneheerwe bamalaika, abababooleere bati, mulamu. 

24Abasyeefwe baandi bosi bachiire hu siriindwa, babukaana nisiri sa koti lu 
bahasi babeere nibaboolere; nae omweene haba sibamubweneho.” 

25Nae Yesu yababoolera ati, “Bae eng'we, nga muli abasiru, haandi emyooyo 
ky'eng'we nga chihiinda ohufukiirira ebyo byoosi bi banabbi baboola! 

26Mubaasa muti sisyali nisihoyeerwa Kristo ohusaanda atyo mberi hu yemewo 
yengire mu luyaali lwae?” 

27Mani Yesu yachaaka ohubatotolera ebiindu byoosi ebimudiiraho ebiri mu 
byandiiko byoolerefu, ohutulira elalira hu Musa alala neende banabbi boosi. 

28Mani nibali aambi ohwoola mu lukoongo lu bali bachiamo. Yesu yaboneha 
koti oli ohuchiiririra mu moni, 

29bamwekweeda nibaboola bati, “Doong'a naafwe, olwohuba mbano bwiira 
haandi oludaalo mbano luweere.” Yesu yadoong'a nabo. 

30Nae niyali hu meesa nabo, yabukula omugaati, mani yakuberesa ehabi, mani 
yaakumekula, mani yakubaberesa. 

31Mani emoni chaabwe chaamuha, bamumanyirisa; abweene-na-bweene ao 
yabahamyuhaho. 

32Mani nibaboolanira abeene-na-beene bati, “Emyooyo kyeefwe 
sikinyahaneenge mweefwe sa  naalomaloma naafwe hu ngira, koti 
lwatutotoleere ebyandiiko byoolerefu?” 

33Basiingiraniramo ebiha byeene ebyo, bakobola Yerusalemu; banyoola ehumi-
na-mulala nibebuusire alala neende abo ba bali nabo, 

34ababoolera bati, “Bwadyeeri, Omwaami asyuuhire, haandi aboneheere 
Simooni!” 

35Bosi bababoolera ebyaholehana hu ngira, haandi koti lu bamumanyira mu 
humekula omugaati. 

Yesu abonehera abeeki bae 
(Mat 28:16-20; Mrk 16:14-18; Yow 20:19-23; 1 Abat 1:6-8) 

36Nae nibali basiilomalomaanga bino, Yesu mweene yeecha yeema akatikaati 
waabwe.  

37Nabo beesiinduha batya muno nibabaasa bati babweene esihyeeno. 

38Yesu yababoolera ati, “Lwasiina mwesiinduha haandi nimukanakana mu 
myooyo kyeeng'we? 

39Bone amahono kaange neende amakulu kaange, mumanye muti niise 
omweene; mundiireho mani mubone; olwohuba esihyeeno haba sisiri neende 
enyama neende amakuumba koti lumubona ni ndi nabyo.” 

40 

41Nae nibali nibasisiiri ohufukiirira hulw'esangaalo, neende ohuwuka-wukana, 
yababoolera ati, “Muliho neende esiindu syoosi esyohulya?” 

42Bamuberesa omunyonyo kw'eng'eeni ndeehe, 

43mani yaakubukula yaakulya nibabona. 

44Yesu yababoolera ati, “Chino nicho emboosi chindababooleraanga nindali 
nisisiiri naang'we, endi buli siindu syoosi syanyandiikwaho mu malako ka 
Musa neende mu byandiiko by'abanabbi, alala neende mu Sabbuli ebyali 
ebyohwoolerera abweene.” 

45Yesu yekula ebibaaso byaabwe, bamanye ebyandiiko byoolerefu, 

46mani yababoolera ati, “Sino nisyo esyandiikwa siti, Kristo ahoyere ohusaanda 
mani hu ludaalo lwohudatu, asyuuhe mu bafu, 

47haandi siti, ohweyolobya neende ohuleherwa hw'ebyonoono, huhoyeerwe 
ohuyaalwaanga mu liita lyae mu byaalo byoosi,  ohuchaakira mu Yerusalemu. 

48Niing'we abaloli b'ebiindu bino. 

49Haandi bone, njia ohubatumira si Laata yalaka; nae mudoong'e mu siko 
ohwoola lu maani katula aakulu kalibehaho.” 

Yesu ayirwa Muukulu 
(Mrk 16:19-20; Biho 1:9-11) 

50  Yesu yabatusa erwaanyi w'esiko yabeemirira ohwoola Bbetani, yasiingisa 
aakulu amahono kae yababeresa ehabi. 

51Nae niyali n'ababeresa ehabi, yabatulaho, mani yaakiingwa yayirwa 
Muukulu.  

52Mani  baakobola Yerusalemu neende esangaalo liingi muno. 

53bachiiririra ohuba mu Nyuumba ya Nasaae nibafumia Nasaae. 

Yowaana 

Yowaana 1 

Emboosi y'obulamu 

1Muhuchaaka Emboosi yaluwo, haandi Emboosi yali neende Nasaae, haandi 
Emboosi yali Nasaae. 

2Ohutulira elalira muhuchaaka Emboosi yali alala neende Nasaae. 

3Nasaae yabitira mu Mboosi ohuloonga ebiindu byoosi, sibulao esiindu syoosi 
esyaloongwa ataali Emboosi. 

4Obulamu bwali mu mweene oyo,  

5Obulafu obwo bwaaduhira mu siirima, mani esiirima nisitanyala ohuyiingira 
obulafu daawe. 

6  Aliwo omuundu owatumwa ohutula eyiri Nasaae, olaangwa Yowaana. 

7Yeecha ohweekesa abaandu ebidiira hu bulafu. Yeecha ohubeekesa, boosi 
banyale ohuwulira haandi bafukiirire. 

8Yowaana wuno haba siyali obulafu obwo daawe, nae yeechia ohweekesa 
abaandu ebidiira hu bulafu obwo. 

9Obulafu bwadyeeri bweene obuhosera buli muundu nibwo obwali bwiicha mu 
syaalo. 

10Emboosi yali mu syaalo. Nasaae yaloonga esyaalo ohubitira mu Emboosi. Nae 
Emboosi niyali mu syaalo, esyaalo haba sisyamumanya daawe. 

11Yeecha mu syaalo syae syeene, nae abaandu bae beene haba 
sibamwaakaanira daawe. 

12Nae abo boosi abamwaakaanira, abo abafukiiririra mu liita lyae, yababeresa 
obunyala bw'ohweehola abaana ba Nasaae. 

13Beehola abaana ba Nasaae mu ngeri eyitaali eya buli ludaalo, abo 
abateebulwa neende amabaanga, kata neende mu bunyala bw'omubiri, oba 
ohudaha hw'omuundu, nae hulw'obunyala bwa Nasaae. 

14Emboosi yeehola omuundu, mani n'amenya alala naafwe, niyeechula 
embabaasi alala neende obwadyeeri; efwe hwabona oluyaali lwae luhoongo 
muno, koti oluyaali lw'Omwaana mudeerwa wa Nasaae. 

15(Yowaana yatusa obuloli bu mudiiraho, mani yehuuma n'aboola ati, “Wuno 
niye oyo yi ndalomalomaho nimboola endi, ‘Oyo ochia ohwiicha enyuma 
waange, yaahira oluyaali muno, olwohuba oyo yaluwo ese nitaabaao.’”) 

16Haandi ohutula mu bwiichufu bwae obwo nibwo fwesi bu hwabeeresebwa 
embabaasi mbitiirifu. 

17Olwohuba Nasaae yaleeta amalako ohubitira mu Musa; nae embabaasi 
neende obwadyeeri byeecha ohubitira mu Yesu Kristo. 

18Abulao omuundu yeesi owabonaho Nasaae; ohutusaho Omwaana mudeerwa 
wa  

Ohuyaala hwa Yowaana Omubatiisi 
(Mat 3:1-12; Mrk 1:1-8; Luk 3:1-18) 

19Mani buno nibwo obuloli bu Yowaana yatusa, Abayudaaya nibamutumira 
abalaamisi neende Abaleefi ohutula Yerusalemu ohumuteeba bati, “Ewe niiwe 
naanu?” 

20Haba siyekaana ohukobolamo daawe, nae yeyama n'aboola ati, “Ese haba 
siniise Kristo.” 

21 Mani nibamuteeba bati, “Niiwe naanu? Niiwe Elija?” Nae yaboola ati, “Haba 
daawe.” “Niiwe omunabbi?” Nae yakobolamo ati, “Haba daawe.” 

22Mani nibamuteeba bati, “Niiwe naanu? Tuboolere sihuchia ohukobola mu 
baandu batutumire. Ni siina syeene si welomalomaho?” 

23 Yowaana yaboola ati, “Ese ndi ekono ely'oyo oli ohuhuumira mu siparara ati, 
‘Kololose engira y'Omwaami,’ koti lu omunabbi Yisaaya yaboola.” 

24Bulaanu, abaandu abali nibabatumire bali Abafarisaayo. 

25Ao mani nibamuteeba bati, “Lwasiina obatiisa, n'otaali Kristo, oba Elija, oba 
omunabbi?” 

26Yowaana yabakobolamo ati, “Ese mbatiisa neende amaachi; nae yiluwo 
oweemere akatikaati weeng'we yi mutaamanyire, 

27oyo owunoondaho enyuma, yi tahoyera kata ohuboolola esia ch'ebiraato 
byae.” 

28Ebyo byaliwo Bbetani, engereha wa Yorodaani, yi Yowaana yabatiisiraanga. 

Ahakoondi hayere ha Nasaae 

29Hu ludaalo luloondaho, Yowaana yabona Yesu niyeecha n'achoomere yali, 
mani n'aboola ati, “Bone, ahakoondi hayere wa Nasaae, oyo omalao ebyonoono 
by'esyaalo! 

30Wuno niye oyo yi ndalomalomaho endi, ‘Enyuma waange yiluwo omuundu 
oli ohwiicha owuuhira oluyaali, olwohuba oyo yaluwo ese nitaabaao.’ 

31Ese mweene sindali nimumanyire; nae esyo nisyo esyandeeta ohubatiisa 
neende amaachi, hu anyale ohumanyiswa eyiri abaandu ba Yisiraeli.” 

32Yowaana yatusa obuloli n'aboola ati, “Ese ndabona Mwooyo niyeeha koti 
eguugu ohutula Muukulu, mani n'amudoong'aho. 

33Ese syesi haba sindali nimumanyire; nae oyo owaanduma ohubatiisa neende 
amaachi yamboolera ati, ‘Oyo yo'onabona Mwooyo n'amwiihaho mani 
yamudoong'aho, oyo niye obatiisa neende Mwooyo Mwoolerefu.’ 

34Mani ese ndabona, haandi mbeekesa endi oyo niye Omwaana wa Nasaae.” 

Abeeki ba Yesu bataangira 

35Hu ludaalo luloondaho, haandi Yowaana yali niyeemere alala neende abeeki 
bae babiri; 

36yabona Yesu naali ohukeenda, mani n'aboola ati, “Bone ahakoondi hayere wa 
Nasaae!” 

37Abeeki bae abo bawulira n'aboola atyo mani nibaloonda Yesu. 

38Yesu yakaluuhana, yaababona nibamuloonda, mani n'abateeba ati, “Siina 
syeene si muli ohukoonya?” Nabo bamukobolamo bati, “Rabbi (amahuluundu 
mbwe, Omweekesa) wamenya yeena bweene?” 

39Yesu yababoolera ati, “Mwiiche mubone.” Mani nibachia nibabona yi yali 
niyamenya; nibaba nae oludaalo olwo lwoosi, olwohuba chali nichiri esaa 
ehumi ch'engoloobe. 

40Mulala hu babiri abawulira Yowaana, mani n'amuloonda yali Anderea, 
mwaanang'ina Simooni Petero. 

41Yataangira ohubona Simooni mwaanang'ina, mani n'amuboolera ati, 
“Hunyoolere Mesaaya” (amahuluundu mbwe Kristo). 

42Mani n'amuleeta eyiri Yesu. Yesu yamulingaala yaaboola ati, “Niiwe Simooni 
omwaana wa Yowaana? Ochia ohulaangwaanga Keefa” (amahuluundu mbwe 
Petero). 

Yesu alaanga Filipo neende Natanaeli 

43Nibwahya echuli, Yesu yaheengao ohuchia Galilaaya. Yanyoola Filipo mani 
n'amuboolera ati, “Noonde.” 

44Nae bulaanu, Filipo yali owa Bbetasaida, esiko sihuluundu sya Anderea 
neende Petero. 

45Filipo yanyoola Natanaeli, mani n'amuboolera ati, “Hwaakaanire oyo yi Musa 
yandiikaho mu Malako neende yi banabbi baandiikaho, Yesu Omunasareeti, 
omwaana wa Yosefu.” 

46Natanaeli yamuboolera ati, “Mani siliwo esiindu silai syoosi esinyala ohutula 
Nasareeti?” Nae Filipo yamuboolera ati, “Ewe yiicha obone.” 

47Yesu niyabona Natanaeli niyeecha, yamuboolera ati, “Bone, Omuisiraeli 
mweene, otaliho ohweebachirisa hwoosi daawe!” 

48Natanaeli yateeba Yesu ati, “Wuumanyire otye?” Yesu yamukobolamo ati, 
“Filipo n'asisiiri oohwiicha ohuhulaanga, hubweene nooli aasi w'omusaala 
mutuli.” 

49Natanaeli yamukobolamo ati, “Omweekesa, niiwe Omwaana wa Nasaae! 
Niiwe Omutuki wa Yisiraeli!” 

50Nae Yesu yamukobolamo ati, “Ofukiirira olwohuba huboolere endi, 
hubweene nooli aasi w'omusaala mutuli? Ochia ohubona ebiindu bihira bino.” 

51 Yesu haandi n'ameeda ohumuboolera ati, “Huboolera obwadyeeri bweene 
endi, mwahabone Ekulu niliikuulwe, haandi bamalaika ba Nasaae nibaniina 
haandi nibeeha hu Omwaana w'Omuundu.” 

Yowaana 2 

Esidyaalo sy'ohudeehisania esyali Kana 

1Hu ludaalo lwohudatu, waliwo obweeya bwali Kana mu Galilaaya; ng'ina Yesu 
yaliyo. 

2Yesu yesi bamulaanga hu sidyaalo alala neende abeeki bae. 

3Efiini niyawa, ng'ina Yesu yamuboolera ati, “Efiini yibaweereho.” 

4Nae Yesu yamuboolera ati, “Muhasiing'ene, ndehe mbe! Esiha syaange sisiiri 
ohwoola.” 

5Ng'ina yaboolera abahalaabani ati, “Muhole buli siindu sy'ababoolera syoosi.” 

6Bulaanu waliwo esyoongo ch'amaachi chisaasaba echali nichiteerwe ao 
hulw'omusiro kwohweelabya kw'Abayudaaya, buli syoongo niyirimo amaachi 
koola elita emia ndala. 

7Yesu yababoolera ati, “Yichuse amaachi mu syoongo echo.” Mani 
baachiichusira elalira. 

8Yesu yababoolera ati, “Bulaanu dayeho amaachi kaandi, mukayirire 
omuhuluundu w'esidyaalo.” Mani nibamuyirira. 

9Omuhuluundu w'esidyaalo niyahoombaho amaachi ako akali bulaanu 
kakaluhaane kali efiini, haba siyamanya yi yitusiirwe (ohutusaho abahalaabani 
badaya amaachi ako nibo abali bamanyire). Omuhuluundu w'esidyaalo 
yalaanga owali adehiisye 

10mani yaamuboolera ati, “Buli muundu ataangiraanga ohukabula efiini ndai; 
abaandu nibaba nibamalire ohung'wa nibeekuute, hu yeemao aleeta efiini 
njalaafu; nae ewe obiihire efiini ndai ohwoola bulaanu buti.” 

11Mu bulolero bu Yesu yahola, aho niho ahalolero hataangira. Yaholera Kana 
mu Galilaaya, niyeekesa oluyaali lwae; mani abeeki bae nibamufukiiriramo. 

12 Ebyo nibyawa, Yesu yachia Kaperanaumu, alala neende ng'ina, 
bamwaanang'ina neende abeeki bae; mani nibamalayo endaalo njeraanu. 

Yesu achia mu Nyuumba ya Nasaae 
(Mat 21:12-13; Mrk 11:15-17; Luk 19:45-46) 

13  Esidyaalo sya Paasaka sy'Abayudaaya syali aambi ohwoola, mani Yesu 
n'achia Yerusalemu. 

14Niyeengira mu Nyuumba ya Nasaae, yanyoolamo abaandu nibakusa 
eng'oombe ndaawu, amakoondi, amabburuuku, neende abafuunjisi b'eseende 
nibali hu mulimo kwaabwe. 

15Yesu yabukula omukoye, y'aakuluhamo olubbariki lw'endereechi, mani 
yaaberusamo boosi, alala neende amakoondi neende eng'oombe ndaawu chosi, 
baatula mu Nyuumba ya Nasaae; haandi yaabbwomoola erwaanyi eseende 
ch'amatoongolo ch'abafuunjisi b'eseende, haandi yaafuumamya emeesa 
chaabwe. 

16Mani n'aboolera abakusaanga amabburuuku ati, “Mutuse muno ebiindu bino; 
mutahola enyuumba ya Laata ohuba enyuumba y'obuhala.” 

17 Abeeki bae nibeechulisa bati syali syandiikwa mu byandiiko byoolerefu siti, 
“Ohudaha enyuumba yao hwahandyeemo omwooyo.” 

18Ao Abayudaaya nibamuteeba bati, “Halolero siina h'otweekesa ahakera 
n'ohola bino.?” 

19 Yesu yabakobolamo ati, “Mukwiise Enyuumba ya Nasaae yino, nae mu ndaalo 
chidatu njia ohuyisiingisa yeeme.” 

20Abayudaaya baboola bati, “Byayira emyaaka amahumi kane neende 
chisaasaba ohwoombaha Enyuumba ya Nasaae yino, nae ewe ochia 
ohuyisiingisa mu ndaalo chidatu?” 

21Nae Yesu yali alomaloma hu Nyuumba ya Nasaae eyali omubiri kwae. 

22Niyamala ohusyuuha ohutula mu bafu, abeeki bae mani nibeechulisa bati yali 
amalire ohusilomalomaho; mani nibafukiirira ebyaandiikibwa byoolerefu 
neende mu mboosi yi Yesu yali n'alomaloome. 

Yesu amanyire obulamu bw'abaandu 

23Nae bulaanu niyali Yerusalemu hu sidyaalo sya Paasaka, abaandu baangi 
bafukiirira muno mu liita lyae, nibabona obulolero bu yahola. 

24Nae Yesu haba siyabeesika muno, 

25olwohuba yali n'amanyire buli muundu koti lu ali, haandi siyadaha omuundu 
wuundi amuboolere ebibadiiraho; olwohuba omweene yali amanyire ebiri mu 
mwooyo kw'abaandu. 

Yowaana 3 

Yesu neende Nikodemu 

1Bulaanu yaluwo mulala hu Bafarisaayo, eliita lyae Nikodemu, owali 
omweemeresi w'Abayudaaya. 

2Omusaacha wuno yeechia eyiri Yesu mu siro, mani n'amuboolera ati, “Rabbi, 
humanyire huti oli omweekesa otula eyiri Nasaae; olwohuba abulao onyala 
ohuhola obulolero bw'ewe ohola, ohutusaho Nasaae naali nae.” 

3Yesu yamukobolamo ati, “Mubwadyeeri bweene, huboolera endi, oyo yeesi 
oteebulwa buyaaha,  haba saanyala hubona Obwaami bwa Nasaae.” 

4Nikodemu yamuteeba ati, “Omuundu ohulire anyala atye ohwiibulwa haandi? 
Anyala ohwiingira mu nda ya ng'ina haandi yeebulwa ehabi lyohubiri?” 

5Yesu yakobolamo ati, “Huboolera obwadyeeri bweene endi, omuundu yeesi 
n'ateebulwa mu maachi neende Mwooyo Mwoolerefu, haba s'anyala 
ohwiingira mu Bwaami bwa Nasaae. 

6Esiibulwa neende omubiri siba omubiri, nae esyo esiibulwa neende Mwooyo 
siba mwooyo. 

7Otesiinduha muno oti huboolere endi, ‘Ohoyere ohwiibulwa buyaaha.’  

8Omuyaka kuwucha nikuchiira yi kudaha, haandi owulira ohuwuuma 
hwaakwo, nae haba s'omanyire yi kutulira, oba yi kuchiira; mani nilwo lu biri 
neende oyo owiibulwa neende Mwooyo.” 

9Nikodemu yateeba Yesu ati, “Sino si nyala sitye ohubaao?” 

10Yesu yamukobolamo ati, “Ewe oli omweekesa wa Yisiraeli, nae haba 
s'omanyire sino? 

11Huboolera obwadyeeri endi, efwe hulomaloma bi humanyire, haandi si 
hwabona nisyo si hweekesa; nae eng'we haba simufukiirira bi hweekesa. 

12Mani nikali mbwe ese huboolere ebiindu by'ohusyaalo huno, nae haba 
s'ofukiirira, onanyala otye ohufukiirira nihuboolera ebiindu byomu kulu? 

13Abulao oyo owaniinaho Muukulu, ohutusaho oyo oweeha naatula Muukulu, 
Omwaana w'Omuundu.  

14 Koti lu Musa yaaniha endemo y'esikomo hu musaala mu siparara, olwo nilwo 
lu Omwaana w'Omuundu ahoyere ohwaanihwa, 

15mani buli muundu yeesi omufukiiriramo anyoole obulamu butaakama.” 

16Olwohuba Nasaae yaheera esyaalo muno, sakira yatusa Omwaana wae 
mudeerwa, mbwe buli yeesi omufukiiriramo ahaye ohusihiriswa, nae anyoole 
obulamu butaakama. 

17Olwohuba Nasaae haba siyatuma Omwaana wae hu syaalo ohusiheengera 
omusaango, nae yamutuma mbwe esyaalo sinyale ohuwonisibwa ohubitira mu 
Mwaana wae. 

18Oyo yeesi omufukiiriramo haba saheengerwa omusaango ohumuhira; nae 
oyo otamufukiirira yamala ohuheengerwa omusaango ohumuhira hale, 
olwohuba oyo haba siyafukiirira mu Omwaana mudeerwa wa Nasaae. 

19Kuno nikwo omusaango. Obulafu bweecha mu syaalo, nae abaandu nibaheera 
esiirima ohuhira obulafu, olwohuba ebiholwa byaabwe bibi. 

20Olwohuba buli muundu ohola bubi, asyuula obulafu, haandi haba siyeecha 
eyiri obulafu, ebiholwa byae bihaye huboneha daawe. 

21Nae buli muundu oholera hu bwadyeeri, yeecha eyiri obulafu, obulafu 
bwekese buti ebiholwa byae bibonehe koti ebiholebwa mu Nasaae. 

Yesu neende Yowaana Omubatiisi 

22Luunyuma Yesu neende abeeki bae bachia mu syaalo sya Yudea; naaba eyo 
nabo, naabatiisa. 

23Yowaana yesi yali n'abatiisira Ayinooni aambi neende Salimu, olwohuba 
amaachi kaliyo amaangi muno. Abaandu mani nibachiayo babatiisibwe. 

24 Yowaana yali asisiiri ohuyirwa mu jeela. 

25Nae bulaanu, ohuyingana hwabaao akati w'abeeki ba Yowaana neende 
Omuyudaaya wuundi ohudiira hu musiro kw'ohwelabya. 

26Bachia eyiri Yowaana baamuboolera bati, “Rabbi, oyo owali naawe nooli 
engereha w'omwaalo kwa Yorodaani, yi walomalomaho, bulaanu buti ali 
ohubatiisa, haandi abaandu boosi bali ohuchia yi ali.” 

27Yowaana yakobolamo ati, “Abulao omuundu yeesi onyala ohunyoola esiindu 
syoosi ohutusaho n'asibereeswe ohutula Muukulu. 

28 Eng'we beene mwesi munyala mwaandusira obuloli muti, ndaboola endi, 
‘Ese si ndi Kristo, nae ndatumwa ohumutaangirira ohwiicha.’ 

29Oyo oli neende omweeya y'adehiisye, aba aambi mani amuwulira, haandi 
asangaala muno n'awulira ekono ly'oyo odehiisye omweeya. Mani elyo nilyo 
esangaalo li mbulira mu mwooyo. 

30Mani oyo ahoyeere ohuniinisibwa nae ese ohwiiha.”  

Oyo owiicha n'atula Muukulu 

31Oyo owiicha n'atula aakulu ahira boosi. Oyo otula hu syaalo, aba owohu 
syaalo, haandi alomaloma ebyohu syaalo. Oyo otula Muukulu niye ohira boosi. 

32Alomaloma hu bi yabona neende hu bi yawulira, nae abulao omuundu 
ofukiirira emboosi echo. 

33Nae oyo ofukiirira emboosi chae yomiisa ati, Nasaae wadyeeri. 

34Olwohuba oyo yi Nasaae yatuma alomaloma emboosi cha Nasaae, olwohuba 
Nasaae amuberesa Mwooyo wae mu bwiichufu. 

35 Laatang'ene Mwaana yaheera muno Omwaana wae, haandi yata ebiindu 
byoosi mu bunyala bwae. 

36Mani ofukiirira Omwaana, ali neende obulamu butaakama. Nae oyo 
otafukiirira Omwaana abula obulamu butaakama, haandi Nasaae adoong'a 
n'amudiiriire egiili. 

Yowaana 4 

Yesu neende omuhasi Omusamaria 

1Bulaanu Omwaami niyamanya ati Abafarisaayo bali bawulira bati Yesu 
anyoola haandi abatiisa abeeki baangi ohuhiraho Yowaana 

2(nae Yesu mweene haba siniye obatiisaanga, ohutusaho abeeki bae), 

3yatula mu Yudea mani n'akobolayo Galilaaya. 

4Yali ahoyera ohubitira mu Samaria. 

5 Mani niyoola mu siko sihuluundu sya Samaria silaangwa Sikari, esiri aambi 
neende omukuunda ku Yakobbo yaberesa omwaana wae Yosefu. 

6Esulo ya Yakobbo yali ao. Yesu olukeendo lwali nilumujong'iisye muno, mani 
niyehala hu ndulo w'esulo eyo. Esaa chali koti chisaasaba ch'esideete. 

7Omuhasi Musamaria yeecha hu sulo ohwo ohudaya amaachi. Yesu 
yamuboolera ati, “Mbeeho amaachi ng'weeho.” 

8Abeeki ba Yesu bali bachiire mu siko ohukula ebyohulya. 

9 Omuhasi Musamaria oyo yamukobolamo ati, “Ewe Omuyudaaya, onyala otye 
ohusaba ese omuhasi Musamaria amaachi kohung'wa?” Olwohuba Abayudaaya 
sibawuliirisania neende Abasamaria. 

10Yesu yamukobolamo ati, “Oba n'omanyire esiyaanwa sya Nasaae, neende oyo 
oli ohuhubooleraanga ati, ‘Mberese amaachi ng'weeho,’ niiwe owahamusabire, 
mani yaahubereese amaachi k'obulamu.” 

11Omuhasi oyo yamuboolera ati, “Omwaami, ewe obula esiindu sy'ohudayira, 
haandi esulo yino ndeeyi muno. Onatusa yeena amaachi k'obulamu? 

12Ewe ohiraho Yakobbo kuuka yeefwe, owatuberesa esulo yino, haandi 
omweene yaying'waamo, neende abaana bae alala neende ebyaayo byae?” 

13Yesu yakobolamo ati, “Buli muundu ong'wa hu maachi kano, achia ohulumwa 
obuluwo haandi, 

14nae buli muundu ong'wa hu maachi ka njia ohumuberesa, haba siyahalumwe 
obuluwo daawe; olwohuba amaachi ka njia ohumuberesa, kachia 
ohumweeholamo omwaalo kw'amaachi malamu, mani kamuberese obulamu 
butaakama.” 

15Omuhasi oyo yamuboolera ati, “Omwaami, mberese amaachi ako, haye 
ohulumwa obuluwo oba haye ohwiichanga ano ohudaya amaachi.” 

16Nae Yesu yamuboolera ati, “Chia olaange wamwo, mani okobole ano.” 

17Omuhasi oyo yamukobolamo ati, “Haba si ndi neende wamwaange.” Yesu 
yamuboolera ati, “Oli owadyeeri n'oboola oti, ‘Haba si ndi neende wamwaange’; 

18olwohuba wahadeeheraho abasaacha bataanu, kata neende oyo y'oli nae 
bulaanu, haba si wamwo mweene daawe. Esyo sy'oboolere syadyeeri.” 

19Omuhasi oyo yaboolera Yesu ati, “Omwaami, mbona endi oli omunabbi. 

20Baseefwe beenamiraanga Nasaae hu lugulu luno; nae oboola oti Yerusalemu 
niwo abuundu yi baandu bahoyere ohwiinamiraangamo Nasaae.” 

21Yesu yamuboolera ati, “Muhasiing'ene, fukiirira bi mboola, esiha siichia 
ohwoola si baandu bataheenamireenge Laata hu lugulu luno, oba mu 
Yerusalemu. 

22Eng'we mwiinamira bi mutaamanyire; nae efwe, hwiinamira bi humanyire, 
olwohuba obuwonia butula mu Bayudaaya. 

23Olwohuba esiha siri aambi ohwoola, haandi mbao syoolere, si abeenamira 
Laata badyeeri sibachia ohwiinamiraanga Laata mu mwooyo neende 
mubwadyeeri; olwohuba abafwaana batyo, nibo ba Nasaae Laata adaha 
bamwiinamire. 

24Olwohuba Nasaae Mwooyo niye, haandi abo abamwiinamira bahoyere 
bamwiinamire mu mwooyo neende mubwadyeeri.” 

25Omuhasi oyo mani n'amuboolera ati, “Manyire endi, Mesaaya olaangwa 
Kristo, wohwiicha, nae niyaheeche, achia ohutweekesa ebiindu byoosi.” 

26Yesu yamuboolera ati, “Ese oli ohulomaloma naawe, niise oyo.” 

27Mu biha byeene ebyo, abeeki bae nibakobola, bawuka muno ohubona Yesu 
naali ohulomalomaanga neende omuhasi oyo, nae abulao owamuteebaho ati, 
“Odaha siina?” Oba ati, “Lwasiina oli ohulomalomaanga neende omuhasi oyo?” 

28Omuhasi oyo yaleha ao esyoongo yae, yaachia mu siko, yaboobera abaandu 
bamwo ati, 

29“Mwiiche mubone omuundu wumbooleere ebyo byoosi bi ndahola. Wuno 
anyala ohuba naali niye Kristo?” 

30Ao mani abaandu nibatula mu siko esyo nibeecha eyiri Yesu. 

31Mu biha ebyo, abeeki bae bamwekweeda nibaboola bati, “Rabbi 
(Omweekesa), lyaaho ebyohulya mberi.” 

32Nae Yesu yabakobolamo ati, “Ese ndi neende ebyohulya bi ndya, bi 
mutaamanyire daawe.” 

33Abeeki bae bachaaka ohuteebana abeene-na-beene bati, “Aliwo omuundu 
wuundi omuleteereho ebyohulya?” 

34Yesu yababoolera ati, “Ebyohulya byaange nibyo ohuhola ebyo bi 
owaanduma adaha, neende ohwooseresa omulimo kwae. 

35Eng'we haba simubolaanga muti, ‘Kidoong'ere emyoosi kine kyoong'ene 
n'ekesa lyoola’? Mbaboolera endi mutingaaleho mubone koti lu mikuunda 
kyeengere, ebyaamo byoolere ohukesa. 

36Oyo yeesi okesa anyoola omusaara, mani yaabuusa ebyaamo by'obulamu 
butaakama, mani omuundu owaanya neende okesa, banyale ohusangaalira 
alala. 

37Olwohuba olukaado luboola mubwadyeeri bweene luti, ‘Omuundu wuundi 
ataaka nae owuundi niye okesa.’ 

38Ese ndabatuma ohukesa ebyo bi mutahalaabanira; abaandu baandi nibo 
abahalaabani, mani eng'we mwiingire mu mirimo kyaabwe.” 

39Abasamaria abaangi ohutula mu siko esyo, bamufukiiriramo ohweema hu 
buloli bw'omuhasi oyo mbwe, “Yambooleere buli siindu syoosi si ndaholaho.” 

40Abasamaria abo niboola eyiri Yesu, bamweekweeda bati adoong'eho nabo; 
mani Yesu n'adoong'a nabo endaalo chibiri. 

41Yesu niyalomaloma nabo, Abasamaria baangi muno bamufukiiriramo 
ohweema hu mboosi yae. 

42Abaandu abo baboolera omuhasi oyo bati, “Bulaanu hufukiirira, ataali 
ohweema hu mboosi chao, nae olwohuba abeene humalire ohwewuliirira, 
humanyire huti, mubwadyeeri bweene, wuno niye Omuwonia w'esyaalo.” 

Yesu awonia omwaana w'omuhunuufu 

43Endaalo echo chibiri nichawa, Yesu yatulayo yaachia Galilaaya. 

44 Olwohuba Yesu mweene yali n'aboolere ati, “Omunabbi siyeswaangamo 
oluyaali mu syaalo syae.” 

45 Mani niyoola Galilaaya, Abagalilaaya bamwaakaanira bulai muno, olwohuba 
bali nibachiire Yerusalemu hu sidyaalo sya Paasaka, haandi babona buli siindu 
si yahola hu sidyaalo esyo. 

46  Ao mani Yesu n'akobolayo Kana esya Galilaaya, yi yali n'aholere amaachi 
kaaba efiini. Nae Kaperanaumu yaliyo omuhunuufu yi mwaana wae yali 
omulwaae. 

47Niyawulira ati Yesu yali atulire mu Yudea yoolere mu Galilaaya, yaacha 
yamwekweeda yeechie ewae awonie omwaana wae oyo, olwohuba yali n'ali 
aambi ohufwa. 

48Yesu yamuboolera ati, “Nimutabona obulolero neende eby'amayia haba 
simuchia hufukiirira daawe.” 

49Nae omuhunuufu oyo yakobolamo ati, “Omwaami, ewe yihirira wiichie 
omwaana waange n'asisiiri ohufwa.” 

50Yesu yamuboolera ati, “Kobolayo; omwaana wao mulamu.” Omusaacha oyo 
yafukiirira emboosi yi Yesu yamuboolera, mani n'akobolayo engo wae. 

51Nae niyali n'asisiiri hu ngira n'akobolayo, abahalaabani bae beecha 
babukaanana nae mani nibamuboolera bati, omwaana wae mulamu. 

52Yabateeba esiha syeene si yachaakiramo ohukobolamo obulamu, 
bamuboolera bati, “Ekulo esiha sy'esaa chitaanu-na-chibiri.” 

53Ao laatang'ene mwaana niyechulisa ati esyo nisyo esiha syeene, Yesu 
siyamuboolera ati, “Omwaana wao mulamu”. Ao omweene alala neende abomu 
daala lyae boosi, nibafukiirira. 

54Sino nisyo esilolero syohubiri si Yesu yahola n'akoboole Galilaaya n'atulire 
Yudea. 

Yowaana 5 

Yesu awonia omulwaae hu sidiba 

1Luunyuma lwa bino, syabaao esidyaalo sy'Abayudaaya, Yesu yesi yacha 
Yerusalemu. 

2Bulaanu Yerusalemu, aambi neende esiruwa silaangwa, Esiruwa 
sy'Amakoondi, waliwo esidiba silaangwa mu Luibburania siti “Bbetisata,” 
esiriho ebigoro bitaanu. 

3Mu bigoro ebyo, abalwaae ba buli mbya beyalisaangamo koti, abawofu, 
abalema, abadataala. 

4Malaika w'Omwaami yehaanga mu sidiba mu biha biindi, mani n'adubuula 
amaachi. Oyo owataangiraanga ohwiiha mu sidiba amaachi nikadubuuhire, 
yawonesebwaanga buli bulwaae boosi bu yalichiingi nabo.  

5Yaluwo omusaacha owamala emyaaka amahumi kadatu neende chitaanu-na-
chidatu n'alwaala. 

6Yesu niyamubona niyeyaliise ao, yamanya ati, omusaacha oyo yali amalire ao 
embaka ndeeyi muno, mani n'amuteeba ati, “Odaha ohuwonisibwa?” 

7Omusaacha mulwaae oyo yamukobolamo ati, “Omwaami, mbula omuundu 
yeesi owahangiinga yanyingisa mu sidiba amaachi nikadubuuhire, olwohuba 
ese lu njolerayo, nyoola omuundu wuundi n'amalire ohwiingiramo hale.” 

8Yesu n'amuboolera ati, “Siingira, obukule obuliri bwao okeende.” 

9Mani abweene-na-bweene ao, omusaacha oyo yawonisibwa, n'abukula obuliri 
bwae n'akeenda. 

10 Oludaalo olwo lwali olwa Sabbaato. Abayudaaya nibaboolera omusaacha 
wali awonisibwe oyo bati, “Olwaleero lwa Sabbaato, haba sofukiirirwa 
ohukiinga obuliri bwao.” 

11Nae yabakobolamo ati, “Omusaacha wumoniisye niye owumbooleere ati, 
‘Siingira, obukule obutalihe bwao okeende.’ ” 

12Nabo bamuteeba bati, “Omuundu oyo niye wiina ohubooleere ati, ‘Siingira, 
obukule obuliri bwao okeende’?” 

13Nae bulaanu, omusaacha wali awonisibwe oyo, haba siyali amumanyire 
daawe, olwohuba Yesu yali amalire ohwewerawo, koti lu sidiyiiha sy'abaandu 
sihoongo muno syali abuundu ao. 

14Luunyuma, Yesu yamwakaana haandi n'ali mu Nyuumba ya Nasaae, mani 
n'amuboolera ati, “Bona, bulaanu oli omulamu, otonoonaangaho haandi daawe, 
ataali ao esihiramo obubi sichia ohuhukwaaho.” 

15Omusaacha oyo yawaawo, mani n'achia n'aboolera Abayudaaya ati yali Yesu 
owamuwonia. 

16Sino nisyo syakera Abayudaaya nibakiiya Yesu, olwohuba yali aholere 
esiindu sino hu ludaalo lwa Sabbaato. 

17Yesu yabakobolamo ati, “Laata buli ludaalo ahola, mani syesi hoyera 
ohuhola.” 

18Sino nisyo esyakera Abayudaaya bamukiiya muno ohumwiita, olwohuba 
haba siyaakama ohuhalaka elako lidiira hu Sabbaato lyoong'ene, nae haandi 
yelaanga ohuba Omwaana wa Nasaae, mani niyeehola owaakana neende 
Nasaae. 

Obunyala bw'Omwaana 

19Ao Yesu mani n'ababoolera ati, “Mbaboolera obwadyeeri bweene endi, 
sibulao esiindu syoosi si Omwaana anyala ohuhola hulwae omweene, 
ohutusaho esyo sy'abona koti Laatang'ene lu asihola; olwohuba buli si 
Laatang'ene ahola, Omwaana yesi nisyo sy'ahola. 

20Olwohuba Laatang'ene adaha Omwaana, mani amweekesa byoosi bi aba 
n'ahola; haandi achia ohumweekesa emirimo kihiraho neende ekyo, hu 
munyale ohuwukaho. 

21Olwohuba, koti lu Laatang'ene asyuuhisa abafu mani yababeresa obulamu, 
olwo nilwo lwosi lu Mwaana aberesa obulamu oyo yeesi yaba n'adahisa. 

22Laatang'ene haba s'aheengera omusaango ohuhira omuundu yeesi, nae 
yaberesa Omwaana obunyala bwoosi obw'oheenga emisaango, 

23hu baandu boosi banyale ohwiisaanga oluyaali mu Mwaana, koti lu beesa 
oluyaali mu Laatang'ene. Oyo yeesi oteesa oluyaali mu Mwaana, haba siyeesa 
oluyaali mu Laatang'ene owamutuma. 

24Mbaboolera obwadyeeri bweene endi, oyo owulira emboosi chaange mani 
yafukiirira oyo owaanduma, ali neende obulamu butaakama; haba saachia 
huheengerwa omusaango, aba atulire mu hufwa, mani yoola mu bulamu. 

25“Mbaboolera obwadyeeri endi, esiha sichia ohwoola, haandi simalire 
ohwoola, abafu lu bachia ohuwulira ekono ly'Omwaana wa Nasaae. Mani abo 
abaliwulira bahabe abalamu. 

26Olwohuba koti lu Laatang'ene ali enjaako y'obulamu, mu ngeri nasilala eyo, 
yaberesa Omwaana wae obunyala bw'enjaako y'obulamu. 

27Haandi yamuberesa obunyala bw'ohuheenga emisaango, olwohuba niye 
Omwaana w'Omuundu. 

28Esyo sitabawukisa daawe; olwohuba esiha sichia ohwiicha, abo boosi abali 
mu biriindwa bachia ohuwulira ekono lyae 

29 mani babitulemo. Abo abaholaanga ebilai, bahasyuuhire mani baaba 
abalamu. Nae abo abaholaanga ebibi, bahasyuuhire mani baheengerwe 
emisaango. 

Yesu bi ahola nibyo ebyomiisa by'alomaloma 

30“Ese sinyala ohuhola esiindu syoosi hulw'obunyala bwaange omweene 
daawe. Heenga omusaango koti lu Nasaae yaamboolera ohukuheenga. Mani 
sakira eheenga y'emisaango yaange y'obwadyeeri, olwohuba ese haba siholera 
hu bi ndaha daawe, nae holera hu ebyo owaanduma by'adaha. 

31Nikali mbwe ese omweene niise owetusira obuloli, obuloli bwaange buba si 
bwadyeeri daawe; 

32nae yiluwo owuundi otusa obuloli bundiiraho, mani manyire endi, obuloli 
bwatusa obundiiraho, bwadyeeri nibwo. 

33 Eng'we mwatuma bawamwaanda eyiri Yowaana, mani n'alomaloma 
obwadyeeri bweene. 

34Sikali mbwe obuloli bundiiraho butula hu baandu sa; nae ese mbaboolera 
sino hu munyale ohuwonisibwa. 

35Yowaana yali etaara lyaaduha haandi elihosa. Nae eng'we mwadaha ohumala 
esiha sidiidi syoong'ene nimwehoyera mu bulafu. 

36Nae ndi neende obuloli buhuluundu buhiraho obwa Yowaana. Olwohuba 
ebyo bi hola, Laata bi yamboolera ohwooseresa, ebyeene ebyo nibyo ebyeekesa 
biti, Laata yaanduma. 

37 Laata owanduma oyo, niye omweene owomiisa ati omweene niye 
owaanduma. Eng'we haba simuwuliraangaho ekono lyae kata nabudiidi, oba 
ohubona koti lu afwaana. 

38Haandi emboosi yae haba simuyibiiha mu myooyo kyeeng'we, olwohuba 
haba simufukiirira oyo yi yatuma. 

39Mukoonyeresa mu byandiiko byoolerefu, olwohuba mubaasa muti, omwo 
nimwo omuli obulamu butaakama. Haandi ebyeene ebyo nibyo bi 
nomanomaho; 

40nae eng'we muhaya ohwiicha yi ndi ohunyoola obulamu. 

41Ese haba singoonya ohunyoola oluyaali ohutula eyiri abaandu daawe. 

42Nae ese manyire endi eng'we haba simwaheera Nasaae mu myooyo 
kyeeng'we. 

43Ese ndeecha mu liita lya Laata, nae eng'we haba simunjakaanira daawe; nae 
owuundi niyeecha mu liita lyae omweene, oyo niye yi muchia 
ohumwaakaanira. 

44Munyala mutye ohufukiirira, nimukoonya onyoola oluyaali ohutula eyiri 
abaandu basyeeng'we, nae haba simudeeba hu luyaali lutula eyiri Nasaae 
mulala yeeng'ene? 

45Mutabaasa muti neese ochia ohubawabira eyiri Laata. Musa niye ochia 
ohubawaabira, oyo yi mwataamo esuubi lyeeng'we. 

46Nikali mbwe mwafukiirira mu Musa, syesi mwahafukiiriremo, olwohuba 
Musa yandiika ebinomanomaho. 

47Nae nimutafukiirira mu bi Musa yaandiika, munyala mutye ohufukiirira 
emboosi chaange?” 

Yowaana 6 

Yesu aliisa abaandu baangi muno 
(Mat 14:13-21; Mrk 6:30-44; Luk 9:10-17) 

1Ebyo nibyawa, Yesu yaambuha yaachia engereha w'Enyaanja ey'e Galilaaya, 
niyo Enyaanja ya Tibberia. 

2Abaandu baangi muno bamuloondaho, olwohuba bali nibabweene obulolero 
bu yahola, mu huwonia abalwaae. 

3Yesu yaniina hu lugulu, mani niyehala eyo alala neende abeeki bae. 

4Esidyaalo sihuluundu sy'Abayudaaya sya Paasaka syali aambi ohwoola. 

5Yesu niyasiingisa emoni aakulu, yabona esidiiyiha sy'abaandu sihoongo 
nisiicha yi ali, n'ateeba Filipo ati, “Hunaakule yeena emigaati, hu baandu bano 
boosi banyale ohulya?” 

6Esyo yasiboolera Filipo ohumuteema-buteema, olwohuba omweene yali 
n'amanyire sya anaahole. 

7Filipo yamukobolamo ati, “Ebyohulya bikula edinaari emia chibiri (200) haba 
sichinyala humala buli muundu ohulyaho kata ahadiidi hoong'ene.” 

8Mulala hu beeki bae, Anderea mwaanang'ina Simooni Petero, yamuboolera ati, 

9“Ano waliwo omusyaani wuundi oli neende emigaati kitaanu neende eng'eeni 
chibiri. Nae bino binahoonye siina, hu baandu baangi bakiira ao boosi?” 

10Yesu yaboola ati, “abaandu mubeehase aasi.” Abuundu ao waliwo obunyaasi 
buungi muno. Abaandu boosi mani nibeehala aasi. Abasaacha bali aambi w'elifu 
chitaanu. 

11Yesu mani n'abukula emigaati ekyo, nae niyamala ohweebasa, yakikabulira 
abo abali nibehaale aasi; eng'eeni chosi yachihola atyo. Buli muundu yanyoola 
bi yali n'adaha. 

12Nibamala ohwiikuta, Yesu yaboolera abeeki bae ati, “Mubuuse ebidonye-
donye bidoong'ereho, sibuleo esiindu syoosi esinyaasiha.” 

13Mani nibabuusa ebidonye-donye ebyo, nibeechusa ebimweero ehumi-na-
bibiri eby'ebidonye-donye ebyatula mu migaati kitaanu, bi baandu balya 
baleha. 

14Abaandu nibabona esilolero esyo si yali n'aholere, baboola bati, 
“Mubwadyeeri bweene, wuno niye omunabbi ow'ohwiicha mu syaalo muno!” 

15Yesu niyamanya ati bali aambi bamudiire neende amaani bamuhole omutuki, 
yakobolayo haandi hu lugulu, mani n'aba eyo yeeng'ene. 

Yesu akeendera hu maachi 
(Mat 14:22-33; Mrk 6:45-52) 

16Obwiire nibweera, abeeki ba Yesu beehirira ena nyaanja, 

17beengira mu lyaato, mani nibasyaabala ohuchia Kaperanaumu. Bulaanu, 
esiirima syali nisidiirire hale, nae Yesu yali n'asisiiri ohwiicha yi bali. 

18Omuyaka muungi kwawuucha, mani enyaanja yeecha yaaya. 

19Abeeki nibali bafukire elyaato aambi ekilomiita chine oba chitaanu,  babona 
Yesu n'akeendera hu maachi, n'asuda aambi neende elyaato. Batya muno, 

20nae Yesu yababoolera ati, “Niise; mutatya daawe.” 

21Abeeki basangaala muno, bali badaha ohumwiingisa mu lyaato, nae abweene-
na-bweene ao, elyaato elyo nilyoola hu sikobero si bali nibachiaho. 

Abaandu bakoonya Yesu 

22Hu ludaalo luloondaho, abaandu baangi abali nibadoong'ere engereha 
w'enyaanja, babona bati, elyaato lala lyoong'ene nilyo elyali nilidoong'ereyo, 
haandi bati Yesu haba siyali niyengiire mu lyaato neende abeeki bae, nae abeeki 
bae bali baweereo boong'ene. 

23Nae kata katyo, amaato kaandi ohutula Tibberia keecha aambi neende 
abuundu yi baandu baliiramo emigaati Omwaami n'amalire ohweebasa 
Nasaae. 

24Abaandu nibabona bati Yesu s'aluwo, kata abeeki bae, bosi mani nibasyaabala 
mu maato, nibachia Kaperanaumu nibakoonya Yesu. 

Yesu niye omugaati kwobulamu 

25Mani abaandu abo nibanyoola Yesu engereha w'enyaanja, bamuteeba bati, 
“Rabbi, wiichire ano liina?” 

26Yesu yabakobolamo ati, “Mbaboolera obwadyeeri endi, simuli ohungoonya 
olwohuba mwabona obulolero daawe, nae olwohuba mwalya emigaati 
mwekutira elalira. 

27Mutahalaabaniraanga ebyohulya binyaasiha, nae muhalaabanire ebyohulya 
biyiindira ohwoola mu bulamu butaakama, bi Omwaana w'Omuundu achia 
ohubaberesa; olwohuba oyo niye yi Nasaae Laata mweene yataaho ahalolero 
hae.” 

28Mani nibamuteeba bati, “Huhole siina syeene, ohwooseresa ebyo Nasaae 
by'adaha?” 

29Yesu yabakobolamo ati, “Nasaae by'adaha muhole nihwo ohufukiirira oyo yi 
yatuma.” 

30Mani nibamuteeba bati, “Mani halolero siina ewe h'ohola, hubonereho hu 
hunyale ohufukiirira? Hali yeena h'ohola? 

31 Bakuuka yeefwe balya mana mu siparara; koti lu syandiikwa siti, ‘Yababeresa 
emigaati ohutula Muukulu ohulya.’ ” 

32Ao mani Yesu n'ababoolera ati, “Mbaboolera obwadyeeri endi, Musa haba 
siniye owababeresa emigaati ohutula Muukulu; Laata niye obaberesa omugaati 
kwadyeeri ohutula Muukulu. 

33Olwohuba omugaati Nasaae kw'ababeresa, nikwo okwo okwiiha aasi ohutula 
Muukulu, haandi okuleetera abaandu obulamu.” 

34Ao mani nibamuboolera bati, “Omwaami, tubereseenge omugaati kuno buli 
ludaalo.” 

35Yesu yababoolera ati, “Ese ndi omugaati kwobulamu. Oyo owiicha yi ndi haba 
saachia hulumwa enjala, haandi oyo owufukiiriramo siyahalumwe obuluwo 
daawe. 

36Nae mbaboleere endi, eng'we mumbweene, nae musisiiri ohufukiirira. 

37Abo boosi ba Laata yamberesa bachia ohwiicha yi ndi; nae oyo yeesi owiicha 
yi ndi, haba siinjia humusukuna erwaanyi. 

38Olwohuba ese sindeeha aasi ohutula Muukulu ohuhola bi ese mweene ndaha, 
nae ohuhola bi oyo owaanduma adaha. 

39Mani sino nisyo si oyo owaanduma adaha ati, takosaho esiindu syoosi hu 
biindu bi yaamberesa byoosi, nae nyale ohusiberesa obulamu haandi hu 
ludaalo lw'enjakamo. 

40Olwohuba huno nihwo ohudaha hwa Laata, mbwe buli oyo yeesi obona 
Omwaana mani yamufukiiriramo, abe neende obulamu butaakama; haandi njia 
ohumuberesa ohumusyuuhisa hu ludaalo lw'enjakamo.” 

41Ao mani Abayudaaya nibamweng'ulung'uunyira, olwohuba yali aboolere ati, 
“Ese ndi omugaati kweeha nikutula Muukulu.” 

42Mani nibaboola bati, “Wuno siniye Yesu, omwaana wa Yosefu? Laatang'ene 
neende ng'ina hubamanyire. Bulaanu, anyale atye ohuboola ati, ‘Ndeeha 
ohutula Muukulu?’” 

43Yesu yabakobolamo ati, “Mulehe ohweng'ulung'uunya abeene-na-beene. 

44Abulao omuundu yeesi onyala ohwiicha yi ndi, ohutusaho nga Laata 
owaanduma niye omuleetere yi ndi; haandi njia ohumusyuuhisa hu ludaalo 
lw'enjakamo. 

45 Mu banabbi, syandiikwa siti, ‘Boosi baheekeswe neende Nasaae.’ Oyo yeesi 
owulira mani yeeka, yeecha yi ndi. 

46Si ndi ohuboola endi yiluwo kata omuundu mulala owali yabonaho Laata, 
ohutusaho oyo owatula eyiri Nasaae; oyo niye yabona Laata. 

47Mbaboolera obwadyeeri endi, oyo yeesi ofukiirira ali neende obulamu 
butaakama. 

48Ese ndi omugaati kwobulamu. 

49Mu siparara, bakuuka yeeng'we balya mana, mani nibafwa. 

50Kuno nikwo omugaati kweeha ohutula Muukulu, oyo owahakulyeeho ahaye 
ohufwa. 

51Ese ndi omugaati mulamu okweeha ohutula Muukulu; oyo yeesi owahalye hu 
mugaati kuno, yahabe omulamu endaalo choosi pe; haandi omugaati ku 
ndahababerese niyo enyama yaange olw'obulamu by'esyaalo.” 

52Abayudaaya mani nibachaaka ohuyingana abeene-na-beene nibaboola bati, 
“Wuno anyala atye ohutuberesa enyama yae ohuyilya?” 

53Yesu yababoolera ati, “Mbaboolera obwadyeeri endi, nimutalicheenge 
enyama y'Omwaana w'Omuundu, haandi mwaang'wa amabaanga kae, haba 
simubecheenge neende obulamu mu eng'we. 

54Oyo olya enyama yaange, haandi yaang'wa amabaanga kaange, ali neende 
obulamu butaakama, haandi njia ohumusyuuhisa hu ludaalo lw'enjakamo. 

55Olwohuba enyama yaange, byohulya byeene, haandi amabaanga kaange, 
syohung'wa syeene. 

56Oyo olya enyama yaange haandi yaang'wa amabaanga kaange, aba mweese, 
haandi syesi ndamubaamo. 

57Koti lu Laata mulamu yaanduma, haandi nduwo hulwa Laata, mani oyo 
owuundya, achia ohuba hulwaange. 

58Kuno nikwo omugaati kweeha ohutula Muukulu, sikuli koti ku bakuuka 
yeeng'we balya mani baafwa. Oyo olya omugaati kuno yahabe omulamu 
endaalo choosi pe.” 

59Bino Yesu yabilomalomera mu Sinagoogi, niyeekesa Kaperanaumu. 

Emboosi ch'obulamu butaakama 

60Abaangi hu baloondi bae nibawulira sino, baboola bati, “Enomanoma yino 
ndinyu muno; wiina onyala ohuyitekeeresa?” 

61Yesu niyamanya mu mwooyo kwae ati abeeki bae bali nibasyemulugunyaho, 
yababoolera ati, “Sino sibamalamo amaani? 

62Nae nimwahabweene Omwaana w'Omuundu n'aniina ohukobola yi 
yabechaanga hale? 

63Omwooyo nikwo okuberesa obulamu, omubiri kubulaho si kuhola; emboosi 
chimbalomalomeere chino, nicho omwooyo haandi nicho obulamu. 

64Nae yiluwo abaandi hweeng'we abatafukiirira.” Olwohuba ohutulira elalira 
muhuchaaka hweene, Yesu yali amanyire abatafukiirira, neende oyo owali 
achia ohumulyaamo oluhobo. 

65Mani n'aboola ati, “Sino nisyo esikerere ndababoolera endi abulao omuundu 
yeesi onyala ohwiicha yi ndi ohutusaho nga Laata niye omuleetere yi ndi.” 

66Ohutula hu ludaalo olwo, abaangi hu beeki bae nibamukaluuhanaho, 
nibaakama ohukeendaanga nae. 

67Ao mani Yesu n'ateeba abeeki bae ehumi-na-babiri ati, “Mwesi mudaha 
ohuwaao?” 

68Simooni Petero yakobolamo ati, “Omwaami, hunaachie eyiri wiina? Ewe 
niiwe oli neende emboosi ch'obulamu butaakama; 

69efwe hwamala ohufukiirira haandi humanyire huti, niiwe Omwoolerefu 
Mweene wa Nasaae.” 

70Yesu yabakobolamo ati, “Siniise owabadoola eng'we ehumi-na-babiri? Nae 
mulala hweeng'we Sitaani niye!” 

71Yesu yali alomaloma hu Yuda omwaana wa Simooni Yisikarioti, olwohuba 
kata yahaba mulala hu ehumi-na-babiri, niye owali achia ohumuhoba. 

Yowaana 7 

Yesu neende bamwaanang'ina 

1Ebyo nibyawa, Yesu yakeenda mu Galilaaya. Haba siyadaha ohukeenda mu 
Yudea, olwohuba Abayudaaya bali bakiiya amakesi k'ohumwiita. 

2 Bulaanu, esidyaalo sy'Abayudaaya sy'Ebikaali syali aambi ohwoola. 

3Bamwaanang'ina Yesu mani nibamuboolera bati, “Tula ano ochie mu Yudea, 
abeeki bao bosi banyale ohubona by'ohola. 

4Olwohuba abulao omuundu ohola esiindu syoosi mu bweekisi n'adaha 
amanyihaane alafu. Ewe koti lu ohola ebiindu bino, leha esyaalo syoosi 
sihumanye.” 

5Olwohuba kata bamwaanang'ina beene bosi haba sibamufukiiriramo. 

6Yesu yababoolera ati, “Esiha syaange sisisiiri ohwoola, nae esiha syeeng'we 
buli ludaalo siluwo. 

7Eng'we esyaalo sisinyala ohubasyuula, nae sisyuula, olwohuba 
mbabooleraanga endi ebiholwa byaabwe bibi. 

8Eng'we abeene muchie hu sidyaalo esyo; ese haba siinjia huchia hu sidyaalo 
sino, olwohuba esiha syaange sisisiiri ohwoolera elalira.” 

9Niyamala ohubaboola atyo, Yesu yadoong'a mu Galilaaya. 

Yesu naali hu sidyaalo sy'Ebikaali 

10Bamwaanang'ina nibamala ohuchia hu sidyaalo esyo, Yesu yesi mani n'achia, 
ataali alafu, nae mu bweekisi. 

11Abayudaaya bali nibamukiiya hu sidyaalo nibaboola bati, “Omweene ali 
yeena bweene?” 

12Mani waliwo ohumwemoonyaho huungi muno mu baandu. Nae abaandu 
baandi nibaboola bati, “Omuundu wuno mulai niye,” abaandi nabo nibaboola 
bati, “Haba, wuno ali ohukosya abaandu.” 

13Nae olw'ohutya Abayudaaya, abulao omuundu yeesi owamulomalomaho 
alafu. 

14Esidyaalo nisyali aambi ohwoola akatikaati, Yesu yeengira mu Nyuumba ya 
Nasaae, mani n'achaaka ohweekesa. 

15Abayudaaya bawuka muno mani nibaboola bati, “Wuno anyala atye ohuba 
neende amakesi katyo,  n'asisiiri ohuchaaho mu somero lyoosi daawe?” 

16Yesu yabakobolamo ati, “Bi njekesa haba si byaange, nae by'oyo owaanduma; 



2116 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

17buli omuundu odaha ohuhola bi Nasaae adaha, achia ohumanya ati enjekesa 
yino yitula eyiri Nasaae oba ndi ohulomaloma hulw'obunyala bwaange 
omweene. 

18Omuundu yeesi olomaloma hulw'obunyala bwae omweene, aba akoonya 
ohunyoola oluyaali lwae; nae oyo okoonya oluyaali lw'oyo owamutuma aba 
owadyeeri, haandi abulamo obubacha. 

19Musa haba siyababeresa amalako daawe? Nae hweeng'we, abulao odiira 
amalako ako. Lwasiina mukiiya amakesi k'ohuunjita?” 

20Abaandu abo bakobolamo bati, “Ewe oliho omusaambwa! Wiina okiiya 
amakesi k'ohuhwiita?” 

21Yesu yabakobolamo ati, “Ndahola esy'maya silala, nae eng'we mweesi 
nimusiwuka. 

22 Bulaanu Musa yabalagira ohuhebwa (kata ayahaba mbwe sino haba 
sisyataandira hu Musa, nae syataandira hu bakuuka yeefwe). Kata hu ludaalo 
lwa Sabbaato, muheba omuundu. 

23 Omuundu nibamuheba hu ludaalo lwa Sabbaato, elako lya Musa mani 
lyahaya ohuhalakwa, bulaanu ese muunyoolerera olwohuba olw'ohuwonia 
omuundu hu ludaalo lwa Sabbaato, mani n'aba omulamu? 

24Muleheenge ohuheenga omusaango ohweema hu biindu byoohumukulu 
biboneha, nae muheengeenge omusaango nimuloondakana neende 
obuluungifu bu mumanyire.” 

Wuno niye Kristo? 

25Sakira abaandu baandi ohutula Yerusalemu beteeba bati, “Wuno haba siniye 
yi bakiiya ohwiita? 

26Nae nguno ali ano, alomalomera alafu, nae sibulao si bamuboolaho daawe! 
Sinyala ohuba siti ab'obunyala bahaba nibamayire obwadyeeri bweene bati 
wuno niye Kristo? 

27Nae efwe humanyire yi wuno atula; nae Kristo niyaheeche, abulao omuundu 
yeesi olimanya yaatula.” 

28Yesu yayaala niyeekesa mu Nyuumba ya Nasaae ati, “Ese muumanyire haandi 
yi ndula mumanyireyo? Nae ese haba sindeecha hulw'ohudaha hwaange 
omweene; oyo owaanduma mubwadyeeri aluwo, nae eng'we haba 
simumumanyire. 

29Ese mumanyire, olwohuba ndula yi ali, haandi niye owaanduma.” 

30Ao mani nibakiiya amakesi kohumudiira; nae abulao omuundu yeesi 
owamudiiraho, olwohuba esiha syae syali nisisisiiri ohwoola. 

31Kata katyo, abaandu baangi bamufukiiriramo; bateeba bati, “Kristo 
niyaheeche, mubaasa muti yahahole obulolero buungi obuhira bu wuno 
aholere?” 

Abasikaari batumwa ohudiira Yesu 

32Abafarisaayo bawulira esidiiyiha esyo nisyemoonya hu Yesu. Mani 
abalaamisi bahuluundu neende Abafarisaayo nibatuma abasikaari ohuchia 
ohumudiira. 

33Yesu mani n'aboola ati, “Njia ohuba naang'we esiha sidiidi, mani male njie 
eyiri oyo owaanduma. 

34Muchia ohungoonya, nae haba simuchia humbona daawe; olwohuba yi ndi, 
eng'we simunyala hwoolayo daawe.” 

35Abayudaaya mani nibaboolanira abeene-na-beene bati, “Wuno adaha 
ohuchia yeena bweene yi hutanyala hwoolayo? Adaha ohuchia eyiri abo 
abasalaanira mu syaalo sy'Abagiriki mani yeekese Abagiriki? 

36Siina syeene si yekesa n'aboola ati, ‘Muchia ohungoonya, nae haba simuchia 
humbona daawe,’ haandi ati, ‘Yi ndi, eng'we simunyala hwoolayo daawe’?” 

Esulo ch'amaachi k'obulamu 

37  Hu ludaalo lw'esidyaalo lumaliirihayo, haandi oludaalo luhuluundu 
luhiramo, Yesu yasiingira yeema, mani n'alomalomera mu kono ly'aakulu 
n'aboola ati, “Oyo yeesi olumwa obuluwo, leha yeeche yi ndi ang'we. 

38 Oyo yeesi owuufukiiriramo, koti  ebyandiiko byoolerefu lu biboola, ‘Emyaalo 
ky'amaachi k'obulamu kichia ohuhulukusa nikitula mu mwooyo kwae.’ ” 

39Nae bulaanu Yesu yalomaloma sino, niyeekesa Mwooyo Mwoolerefu, yi abo 
boosi abamufukiiriramo bahanyoole; olwohuba ohwoola esiha esyo, Mwooyo 
Mwoolerefu yali asisiiri ohwiicha, olwohuba Yesu yali asisiiri ohubereswa 
oluyaali. 

Abaandu bakabuhanamo 

40Nae nibawulira emboosi chino, abaandu baandi baboola bati, “Wuno 
munabbi mweene.” 

41Abaandi nibaboola bati, “Wuno Kristo niye.” Nae abaandi nabo nibaboola bati, 
“Kristo anyala ohutula mu Galilaaya? 

42 Ebyandiiko byoolerefu sibiboola biti Kristo achia ohutula mulwiibulo lwa 
Daudi, haandi atule Bbetilehemu, esiko si Daudi yalimo?” 

43Mani esidiiyiha sy'abaandu nisikabuhanamo hulwa Yesu. 

44Mani abaandi mwaabo nibadaha ohudiira Yesu, nae abulao omuundu yeesi 
owamudiiraho. 

Obutafukiirira bw'abahuluundu b'Abayudaaya 

45Abasikaari mani nibakobolayo eyiri abalaamisi bahuluundu neende 
Abafarisaayo. Abo mani nibabateeba bati, “Lwasiina simumuleetere?” 

46Abasikaari babakobolamo bati, “Abulao omuundu yeesi owalomalomaho 
bulai koti lu oyo alomaloma!” 

47Abafarisaayo babakobolamo bati, “Eng'we mwesi mukoserwe? 

48Aliwo omuundu yeesi mu bahuluundu beefwe oba mu Bafarisaayo 
owamufukiiriremo? 

49Ohutusaho esidiiyiha sy'abaandu sino esitamanyire amalako, haandi 
esibwaabe.” 

50 Nikodemu, oyo owachia eyiri Yesu hale, haandi mulala hu Bafarisaayo, mani 
n'ababoolera ati. 

51“Amalako keefwe kafukiirira ohuheengera omuundu omusaango, n'asisiiri 
ohuwoseswa, neende ohumanya sy'aholere?” 

52Mani nibakobolamo bati, “Hane wesi otula Galilaaya? Konyeresa mu 
byandiiko byoolerefu, mani ochia ohubona oti, Galilaaya, abulao omunabbi 
yeesi otulayo.” 

53Mani buli muundu n'akobola engo wae. 

Yowaana 8 

Omuhasi owadiirwa mubucheke 

1Nae Yesu yachia hu Lugulu lw'Emiseituuni. 

2Echuli mu mabwiibwi Yesu yaachia mu Nyuumba ya Nasaae; mani abaandu 
boosi nibeecha yi ali. Yesu yehala aasi mani n'achaaka ohubeekesa. 

3Ao abaandiiki b'Amalako ka Musa neende Abafarisaayo nibaleeta omuhasi yi 
badiira n'ahola obucheke, nibamuta yi buli muundu anyala ohumubona. 

4Bateeba Yesu bati, “Omweekesa, omuhasi wuno anyoolerwe n'ahola obucheke 
mani nibamudiira. 

5 Mu malako, Musa yatulagira ow'engeri eyo ohuhubbwaanga amakina afwe. 
Naawe ewe oboolaho siina?” 

6Esyo ba silomaloma nibateema Yesu, hu banyoole esifune sy'ohumuwaabira 
omusaango. Nae Yesu yaguunama aasi, mani n'achaaka ohwandiika hu loba 
neende olwala lwae. 

7Nae nibemeeda ohumuteeba, Yesu yasiingira yeema mani n'ababoolera ati, 
“Leha oyo mweeng'we otaliho neende esyonoono syoosi ataangire 
ohumuhubba ekina.” 

8Yesu haandi n'aguunama aasi, niyaandiika hu loba neende olwala lwae. 

9Nae nibawulira batyo, bachaaka ohuwaao, sya mulala-mulala, ohuchaakira hu 
muhuluundu mweene. Yesu n'adoong'ao yeeng'ene neende omuhasi oyo owali 
niyeemere mu moni wae. 

10Yesu yalingaala aakulu mani n'amuteeba ati, “Muhasiing'ene, bachiire yeena? 
Abulao omuundu yeesi ohuheengere omusaango?” 

11Omuhasi oyo yaboola ati, “Omwaami, abulao.” Yesu mani n'aboola ati, “Syesi 
haba siinjia huhuheengera omusaango; waao nae otonoonaangaho haandi.”  

Yesu obulafu bw'esyaalo 

12  Yesu haandi niyemeeda ohulomaloma nabo n'aboola ati, “Ese ndi obulafu 
bw'esyaalo; oyo yeesi owunoonda, haba saachia hukeenderaanga mu siirima, 
nae achia ohunyoola obulafu bw'obulamu.” 

13 Abafarisaayo nibamuboolera bati, “Welomalomaho omweene; nae 
by'olomaloma haba si byadyeeri.” 

14Yesu yakobolamo ati, “Kata ndahaba nindelomalomaho omweene, bi 
nomanoma byadyeeri, olwohuba manyire yi ndatula neende yi njia. Nae eng'we 
haba simumanyire yi ndula, kata neende yi njia. 

15Eng'we muheenga omisaango koti abaandu, nae ese yibulao yi heengera 
omusaango. 

16Nae mba niheenga omusaango, eheenga yaange yiba eyadyeeri, olwohuba 
haba simba syeeng'ene niheenga, nae mba neende oyo owaanduma. 

17 Mu malako keeng'we, syandiikwa siti, obuloli bw'abaandu babiri buba 
obwadyeeri. 

18Ese ndeelomalomaho, haandi Laata owaanduma yomiisa bi nomanoma.” 

19Mani nibamuteeba bati, “Nae Lataao ali yeena?” Yesu yakobolamo ati, 
“Eng'we haba simumanyire neende Laata yesi simumumanyire daawe; muba 
nimuumanyire, Laata yesi mwahamumanyire.” 

20Emboosi chino Yesu yachilomalomera mu Nyuumba ya Nasaae naali abuundu 
yibabihangamo ebiyaanwa; nae abulao omuundu owamudiira, olwohuba esiha 
syae syali nisisisiiri ohwoola. 

Haba simunyala ohwiicha yi njia 

21Yesu haandi yababoolera ati, “Ese mbwao, mani muchia ohungoonya, nae 
mwahafwiire mu byonoono byeeng'we; eyo yi njia, eng'we simunyala 
ohwiichayo.” 

22Abayudaaya mani nibaboola bati, “Achia ohweyiita omweene, sakira aboola 
ati, ‘Eyo yi njia, eng'we simunyala ohwiichayo’?” 

23Yesu yababoolera ati, “Eng'we muli ab'aasi, nae ese ndi ow'aakulu; eng'we 
muli abohu syaalo huno, nae ese haba si ndi owohu syaalo huno. 

24Sakira mbaboolera endi eng'we mwahafwiire mu byonoono byeeng'we, 
olwohuba mwahafwiire mu byonoono byeeng'we nimutafukiirira muti, ese 
Niise oyo Yi Ndi”  

25Bamuteeba bati, “Niiwe wiina?” Yesu yabakobolamo ati, “Nisyo esyo si 
mbeere nibaboolera ohutula muhuchaaka. 

26Ndi neende ebiingi muno eby'ohubalomalomaho, neende ebiingi muno 
eby'ohuheengeraho omusaango; nae oyo owaanduma wadyeeri, syesi bi 
ndawulira ohutula yi ali nibyo bi mboolera esyaalo.” 

27Haba sibamanya bati, Yesu yali ababoolera ebidiira hu Laata. 

28Yesu mani n'ababoolera ati, “Nimwahabe nimumalire ohwaaniha Omwaana 
w'Omuundu, olwo nilwo lu mwahamanyire muti ese Niise oyo Yi Ndi, haandi 
muti, ese haba sihola esiindu syoosi hulw'obunyala bwaange omweene, nae 
nomanoma ebyo koti lu Laata yaanjekesa. 

29Haandi oyo owaanduma ali naange; haba siyandehaanga syeeng'ene daawe, 
olwohuba buli ludaalo hola ebimusangaasa.” 

30Yesu niyalomaloma emboosi echo, abaandu baangi mani nibamufukiiriramo. 

Obwadyeeri buchia ohubaboolola 

31Bulaanu, Yesu yaboolera Abayudaaya abamufukiiriremo ati, “Nimwemeeda 
ohwomiirira hu mboosi chaange, mwahabe abeeki baange badyeeri, 

32mwahamanye obwadyeeri, mani obwadyeeri bwahababoolole mube 
abalehuule.” 

33 Nabo nibamukobolamo bati, “Efwe huli abeechuhulu ba Abburahamu, haba 
sihubechaangaho ababoye b'omuundu yeesi. Lwasiina oboola oti, ‘Mwahabe 
abalehuule’?” 

34Yesu yabakobolamo ati, “Mbaboolera obwadyeeri bweene endi, buli muundu 
yeesi owonoona, aba omuwaambe w'esyonoono. 

35Nae omuwaambe haba s'adoong'aanga mu nyuumba endaalo choosi daawe; 
nae Omwaana niye odoong'aanga atyo endaalo choosi. 

36Omwaana niyahabe ababoloole, mwahabecheenge abalehuule elalira. 

37Manyire endi muli abeechuhulu ba Abburahamu; nae muli ohukiiya ohunjiita, 
olwohuba emboosi chaange haba sichiri neende obwiihalo mu myooyo 
kyeeng'we. 

38Ese nomanoma si ndabona ewa Laata, mwesi muhola si mwabona ewa laata 
yeeng'we.” 

39Nabo bamukobolamo bati, “Laata yeefwe niye Abburahamu.” Yesu 
yababoolera ati, “Muba nimuli abaana ba Abburahamu, mwahaholere koti 
Abburahamu lu yahola. 

40Nae bulaanu eng'we mukiiya ohuunjita, ese omuundu obaboleere 
obwadyeeri bu ndawulira ohutula ewa Nasaae; sino Abburahamu haba si 
yasihola. 

41Eng'we muhola ebyo bi laata yeeng'we yahola.” Nabo nibamuboolera bati, 
“Efwe haba sihwebulirwa mubucheke; huli neende Laata yeefwe mulala 
yeeng'ene, niye Nasaae.” 

42Yesu yababoolera ati, “Nasaae aba naali Laata yeeng'we, syesi 
mwahaaheerere, olwohuba ndatula eyiri Nasaae mani ninjicha, haandi 
sindeecha hulwaange omweene, nae oyo niye owaanduma. 

43Lwasiina haba simumanya si ndi ohuboola? Olwohuba haba simuli abetekefu 
ohuwulira emboosi yaange. 

44Eng'we mutula ewa laata yeeng'we Sitaani, mani esichiiririrwa syeeng'we 
nisyo ohuhola bi laata yeeng'we adaha. Omweene oyo ohutulira elalira mu 
njaako mutemo niye, olwohuba abulamo obwadyeeri kata nabudiidi. Mani 
n'abacha, aba aloondakana koti lu ali, olwohuba mubacha niye haandi niye 
laatang'ene bubacha. 

45Nae ese olwohuba nomanoma obwadyeeri, eng'we haba simuufukiirira. 

46Wiina mweene hweeng'we onyala ohunyoolamo esyonoono syoosi? Ese 
nomanoma obwadyeeri, lwasiina eng'we haba simuufukiiriramo daawe? 

47Oyo owa Nasaae, awulira emboosi cha Nasaae. Esifune sikera mwahaya 
ohuwulira emboosi cha Nasae, olwohuba eng'we haba simuli aba Nasaae.” 

Yesu neende Abburahamu 

48Abayudaaya nibamukobolamo bati, “Haba sihubeere abadyeeri nihuboola 
huti oli Omusamaria haandi oliho omusaambwa?” 

49Yesu yakobolamo ati, “Ese haba sindiho omusaambwa daawe; nae njisa 
oluyaali mu Laata, nae eng'we haba simuunjisamo oluyaali daawe. 

50Ese haba sindekonyera oluyaali daawe; yiluwo Oyo olukoonya, haandi niye 
ochia ohuba omukayi. 

51Mbaboolera obwadyeeri bweene endi, buli olidiira emboosi chaange, haba 
siyahafwe endaalo choosi daawe.” 

52Abayudaaya mani nibamuboolera bati, “Bulaanu humanyire mubwadyeeri 
bweene huti oliho omusaambwa. Abburahamu yafwa, koti lu banabbi bosi 
baafwa, nae ewe oboola oti, ‘Buli olidiira emboosi chaange, haba siyahafwe 
endaalo choosi.’ 

53Ewe omuhunuufu ohiraho Abburahamu laata yeefwe owafwa? Abanabbi bosi 
baafwa! Ewe welaanga ohuba wiina?” 

54Yesu yakobolamo ati, “Mba nindeeberesa oluyaali omweene, oluyaali 
lwaange haba silwahabeeremo obuhoonyi daawe. Nae Laata niye 
owuumberesa oluyaali, oyo yi muboola muti niye Nasaae weeng'we. 

55Nae eng'we haba simumanyire. Nimboolere endi, haba simumanyire, mba ndi 
omubacha koti eng'we; nae ese mumanyire, haandi ndiira mboosi chae. 

56Abburahamu laata yeeng'we yasangaalira ohubonaho oludaalo lwaange; 
yalubona mani yasangaala muno.” 

57Ao Abayudaaya mani nibamuteeba bati, “Ewe osisiiri ohwoosa emyaaka 
amahumi kataanu, niiwe wabona Abburahamu?” 

58Yesu yababoolera ati, “Mbaboolera obwadyeeri endi, Abburahamu 
n'ateebulwa, Ese niise Oyo Yi Ndi.” 

59Abayudaaya mani nibabukula amakina ohumuhubba; nae Yesu n'abekisaho, 
mani n'atula erwaanyi w'Enyuumba ya Nasaae. 

Yowaana 9 

Yesu awonia omuundu weebulwa naali omuwofu 

1Yesu niyali n'abitaao, yabona omuundu weebulwa naali omuwofu. 

2Abeeki bae bamuteeba bati, “Rabbi, wiina mweene owahola esyonoono hu 
wuno yeebulwe naali omuwofu, niye wuno mweene, kose abeebusi bae?” 

3Yesu yabakobolamo ati, “Wuno haba siyonoonaangaho daawe, kata abeebusi 
bae, nae yeebulwa atyo hu biholwa bya Nasaae binyale ohumuboneheramo. 

4Efwe huhoyere ohuhola emirimo ky'oyo owaanduma, obwiire nibusisiiri 
esideete. Olwohuba esiro siri ohwiicha, yibuleo omuundu onyala ohuholeramo 
omulimo. 

5 Nisisiiri hu syaalo, Ese ndi obulafu bw'esyaalo.” 

6Niyamala ohuboola ebyo, yafuucha amate hu loba, n'aniooba eloba neende 
amate kae, mani n'abaha edosi elyohu moni ch'omusaacha oyo, 

7n'amuboolera ati, “Chia, weeyose mu sidiba sya Siloamu” (esyeekesa mbwe 
Atumirwe). Omusaacha yaachia yeeyosa mani n'akobola n'abona. 

8Abalilwaana neende abo abamubonaanga n'asabirisa nibeteeba bati, “Wuno 
siniye oyo owehalaanga n'asabirisa?” 

9Abaandi baboola bati, “Niye wuno”; nae abaandi nibaboola bati, “Bbe, 
amufwaanana sa.” Omusaacha mweene n'aboola ati, “Niise.” 

10Mani nibamuteeba bati, “Nae emoni chao chilimbuuhe chitye?” 

11Yakobolamo ati, “Omuundu olaangwa Yesu niye anioobere edosi, yalibaha hu 
moni chaange mani niyamboolera ati, ‘Chia hu Siloamu mani weeyose.’ Njiire 
mani nindeeyosa, ninjaaka ohubona.” 

12Mani nibamuteeba bati, “Ali yeena?” Yabkobolamo ati, “Haba siimanyire.” 

Abafarisaayo bahemeresa owawonisibwa 

13Ao mani nibayira owali omuwofu eyiri Abafarisaayo. 

14Bulaanu oludaalo lu Yesu yaniooberaho edosi mani n'aliimbusa emoni 
ch'omusaacha oyo lwali olwa Sabbaato. 

15Abafarisaayo haandi nibamuteeba engeri yi yachaakiramo ohubona. Mani 
n'ababoolera ati, “Ateere edosi hu moni chaange, mani nindeeyosa, mani 
ninjaaka ohubona.” 

16Abafarisaayo baandi nibaboola bati, “Omuundu owahola esyo, oyo haba 
s'anyala ohuba niyatula eyiri Nasaae, olwohuba haba s'adiira elako ly'oludaalo 
lwa Sabbaato.” Nae abaandi nabo nibaboola bati, “Omuundu mwonooni anyala 
atye ohuhola obulolero buli bwakiira ao?” Mani niyibaao ohutafukiirisania 
akatikaati waabwe. 

17Abafarisaayo haandi nibateeba omusaacha owali omuwofu oyo bati, “Oyo 
koti lu yahuliimbusye emoni, ewe omulomalomaho siina?” Nae yakobolamo ati, 
“Munabbi niye.” 

18Abayudaaya nabo nibahaya ohufukiirira bati omuundu oyo yaliho omuwofu, 
luunyuma n'achaaka ohubona haandi, ohwoola lu balaanga abeebusi bae. 

19Bateeba abeebusi bae bati, “Wuno niye omwaana weeng'we yi baboola bati 
yebulwa naali omuwofu? Nae bulaanu achaakire atye ohubona?” 

20Abeebusi bae bakobolamo bati, “Humanyire huti wuno mwaana weefwe niye, 
haandi huti, yebulwa naali omuwofu. 

21Nae esikera n'achaaka ohubona bulaanu, neende owamuliimbusa, efwe haba 
sihumanyire daawe. Mumuteebe omweene; muhuluundu niye, achia 
ohwelomalomera.” 

22Abeebusi bae baboola batyo, olwohuba bali nibatiire Abayudaaya, olwohuba 
Abayudaaya bali nibamalire ohufukiirisania bati, buli muundu otuumbula ati, 
Yesu niye Kristo, wohwiiruswa mu Sinagoogi. 

23Abeebusi bae sakira baboola bati, “Mumuteebe omweene; muhuluundu niye.” 

24Ao mani nibalaanga owali omuwofu ehabi lyohubiri, mani nibamuboolera 
bati, “Ewe kinia Nasaae; efwe humanyire huti omuundu wuno mwonooni niye.” 

25Nae yabakobolamo ati, “Oba mwonooni, ese haba siimanyire. Nae esiindu 
silala si manyire nisyo siti, ndali omuwofu, nae bulaanu mbona.” 

26Nabo mani nibamuteeba bati, “Siina syeene si yahuholaho? Yahuliimbusa 
atye emoni?” 

27Nae yabakobolamo ati, “Malire ohubabooleraho hale, nae muhayire 
ohutekeeresa. Lwasiina mudaha ohusiwulira ehabi liindi? Mwesi mudaha 
ohweehola abeeki bae?” 

28Mani nibamunyeka haandi nibamuboolera bati, “Ewe niiwe omweeki wae. 
Nae efwe huli abeeki ba Musa. 

29Efwe humanyire huti, Nasaae yalomaloma neende Musa, nae oyo, efwe haba 
sihumanyire yi atula daawe.” 

30Omusaacha oyo yakobolamo ati, “Lwasiina, sino siwukisa muno! Eng'we 
ohutamanya yi atula, nae yaanimbuuse emoni. 

31Humanyire huti, abonooni Nasaae haba sabawulira daawe, nae awulira abo 
abamwiisamo oluyaali, haandi abahola ebyo by'adaha. 

32Ohutula hale-na-haandi, sisiwulirwaangaho kata nabudiidi siti, omuundu 
yeesi yali n'alimbuuse emoni ch'omuundu weebulwa naali omuwofu. 

33Omuundu wuno aba n'atatula eyiri Nasaae, haba siyahanyalire ohuhola kata 
esiindu syoosi.” 

34Nabo bamukobolamo bati, “Ewe oweebulirwa mu syonoono, wesi niiwe 
odaha ohutweekesa?” Mani nibamusiindikirisa nibamutusa erwaanyi wa 
Sinagoogi. 

Obuwofu bwomu mwooyo 

35Yesu yawulira ati bamusindikiriise bamutusa erwaanyi wa Sinagoogi. 
Niyamunyoola, yamuteeba ati, “Ofukiirira mu Omwaana w'Omuundu?” 

36Nae yamukobolamo ati, “Omwaami, oyo niye naanu, mufukiirire?” 

37Yesu yamuboolera ati, “Omubweene, haandi niye oli ohulomaloma naawe.” 

38Nae yaboolera ati, “Omwaami, fukiirira”. Mani niyeenamira Yesu. 

39Yesu yaboola ati, “Ndeecha mu syaalo muno ohuheenga omusaango, abo 
ababeere nibatabona, banyale ohubona, nae ababona bawofule.” 

40Abafarisaayo baandi abali aambi neende Yesu nibawulira n'alomaloma atyo, 
bamuteeba bati, “Syeekesa siti fwesi huli abawofu?” 

41Yesu yababoolera ati, “Muba nimuli abawofu, simwahabeere neende 
esyonoono daawe. Nae olwohuba muboola muti ‘Efwe hubona,’ esyonoono 
syeeng'we, sibadoong'aho.” 

Yowaana 10 

Olukaado lw'omwaayi 

1Yesu yaboola ati, “Mbaboolera obwadyeeri endi, oyo otabita mu siruwa 
niyeengira mu hoonge, nae yaniinira abuundu waandi, oyo aba omwiibi haandi 
omunyaka. 

2Nae oyo obitira mu siruwa, niye oba omwaayi w'amakoondi. 

3Oyo niye yi muliindi w'esiruwa yekulirao; haandi amakoondi kawulira ekono 
lyae. Amakoondi akalaanga ameeta, mani yakeemirira n'akatusa erwaanyi. 

4N'amala ohukatusa erwaanyi, akataangirira mu moni, mani amakoondi 
kaamuloondaho, olwohuba kamanyire ekono lyae. 

5Haba sikanyala ohuloonda omuteende yeesi, nae kachia ohumwiiruha, 
olwohuba haba sikamanyire ekono ly'abateende.” 

6Yesu yabakaadira olukaado luno, nae nabo haba sibamanya si yali 
n'ababoolera daawe. 

Yesu omwaayi mulai 

7Yesu mani n'ababoolera ati, “Mbaboolera obwadyeeri endi, Ese ndi 
omulyaango kw'esidwooli sy'amakoondi. 

8Abaandi boosi abataangirira ohwiichia, beebi haandi banyaka nibo; nae 
amakoondi haba sikabatekeeresa. 

9Ese ndi omulyaango. Buli owiingira n'ambitiramo, yahawonisibwa. 
Yaheengire haandi yaatula mani anyoole olwaayiro. 

10Omwiibi yeechia sa ohwiiba, ohwiita neende ohusihirisa. Ese ndeecha hu 
kanyale ohuba neende obulamu, haandi kabe nabwo mu bwiichufu. 

11Niise omwaayi mulai. Omwaayi mulai, ayaanayo obulamu bwae 
hulw'amakoondi kae. 

12Oyo oholera omusaara, haandi otaali omwaayi, otaali omweene makoondi, 
n'abonaho esinamiindi nisiicha, aleha ao amakoondi mani yeyiruhira; 
esinamiindi sikaseeta mani syakasalaania. 

13Yeyiruhira olwohuba yaayira omusaara. Amakoondi haba s'akadeebaho 
daawe. 

14Niise omwaayi mulai. Manyire amakoondi kaange, haandi amakoondi kaange 
kosi kaamanyire. 

15Koti lu Laata yaamanyire, haandi syesi ndaamanya Laata; haandi mbwaayo 
obulamu bwaange hulw'amakoondi kaange. 

16Ndiyo neende amakoondi kaandi, akataali ak'ehoonge yino. Mani hoyeere 
ohukaleeta kosi. Kosi kawulire ekono lyaange. Ao mani libeeo eyiicho lala 
neende omwaayi mulala. 

17Mani hulw'esifune sino, sakira Laata yandaha, olwohuba ese nyaanayo 
obulamu bwaange, hu nyale ohubweekobosera haandi. 

18Abulao omuundu yeesi onyala ohubuundusaho, nae ese omweene ndi neende 
obunyala bw'ohubweetusaho, haandi ndi neende obunyala 
bw'ohubwekobosera haandi. Esyo nisyo si Laata yandigira ohuhola.” 

19Ohukabuhanamo haandi hweecha hwakwaao mu Bayudaaya hulw'emboosi 
chino. 

20Abaangi hu abo baboola bati, “Aliho omusaambwa, haandi mulalu niye; 
lwasiina humutekeeresa?” 

21Nae abaandi nibaboola bati, “Emboosi chino haba si ch'omuundu oliho 
omusaambwa. Omusaambwa kunyala kwalimbusa emoni ch'omuwofu?” 

Abaandu bekaana Yesu 

22Esidyaalo sy'Ohulabisya Enyuumba ya Nasaae syali Yerusalemu; 

23byali ehabi by'emboowo; Yesu yali nakeenda-keenda mu siseenge sya 
Solomooni esiri mu Nyuumba ya Nasaae. 

24Abayudaaya bamwebodoohania hu nyaande choosi mani nibamuteeba bati, 
“Wahatulehe nihuhwekanakanaho ohwoola liina? Tuboolera alafu oba niiwe 
Kristo.” 

25Yesu yabakobolamo ati, “Mbaboolera hale, nae haba simufukiirira. Ebiholwa 
bi hola mu liita lya Laata, nibyo ebindusira obuloli; 

26nae eng'we haba simufukiirira daawe, olwohuba eng'we haba simuli hu 
makoondi kaange. 

27Amakoondi kaange kawulira ekono lyaange. Syesi kamanyire, mani 
kanoondaho. 

28Kaberesa obulamu butaakama, haandi sikahasihiriswe endaalo choosi pe. 
Abulao omuundu yeesi onyala ohukaandusaho daawe. 

29Laata owakaamberesa, ahira byoosi obunyala, haandi abulao omuundu yeesi 
onyala ohukaandusaho. 

30Ese neende Laata huli silala.” 

31Abayudaaya haandi nibabukula amakina nibadaha ohumuhubbira. 

32Yesu yabakobolamo ati, “Ndabeekesa ebiholwa bilai biingi ohutula ewa Laata; 
bulaanu siholwa siina syeene si mweemaho ohuhubba amakina?” 

33 Nae Abayudaaya bamukobolamo bati, “Sihudaha ohuhubba amakina 
olwohuba ebiholwa bilai daawe, nae olw'ohufwoola Nasaae; olwohuba ewe oli 
omuundu, nae oli ohweehola ohuba Nasaae.” 

34 Yesu yabakobolamo ati, “Haba sisyandiikwa mu malako keeng'we siti, 
‘Nasaae yaboola ati, eng'we muli banasaae’? 

35Bulaanu, Nasaae yabalaanga abaandu abo ati banasaae, abo ba mboosi ya 
Nasaae yeechera (haandi ebyandiiko byoolerefu haba sibinyala ohuhalakwa). 

36Nae ese yi Laata yanjawula mani yaatuma mu syaalo. Bulaanu lwasiina 
muboola muti fwoola Nasaae, nimboola endi, ‘Ndi Omwaana wa Nasaae’? 

37Nitahola ebyo bi Laata by'adaha hole, mutafukiiriramo daawe. 

38Nae ni ndi ohubihola, kata ayahaba mbwe ese haba simufukiiriramo, mani 
mufukiirire ebyo bi hola, hu munyale mumanye haandi mwomiise muti, Laata 
ali mweese, haandi syesi ndi mu Laata.” 

39Haandi bateemaho ohumudiira, nae n'abeyibaho. 

40  Yesu haandi yaambuha Yorodaani yaachia engereha w'omwaalo Yorodaani, 
abuundu yi Yowaana yali n'achaaka ohubatisa, mani n'aba eyo. 

41Abaandu baangi beecha yi ali, mani nibaboola bati, “Yowaana haba siyahola 
esilolero syoosi daawe, nae buli siindu si Yowaana yalomaloma hu wuno syali 
esyadyeeri.” 

42Mani abaandu baangi abali eyo bamufukiirira. 

Yowaana 11 

Ohufwa hwa Lasaaro 

1  Bulaanu, omuundu olaangwa Lasaaro, owali yamenya Bbetani yali omulwaae. 
Bbetani syali esiko sya Maria neende Marita mwaanang'ina bali bamenya. 

2 Maria wuno, niye owabaha hu makulu k'Omwaami amafuta k'esing'aari siingi, 
haandi yakapaangusa neende efwiiri lyae, haandi niye mboochoong'ene 
Lasaaro owali omulwaae. 

3Bamboochoong'ene bano mani nibatumira Yesu emboosi nibaboola bati, 
“Omwaami, omwiicha wao yi waheera muno, alwaalire.” 

4Yesu niyawulira atyo, yaboola ati, “Obulwaae buno haba sibuchia 
humaliirihira mu hufwa; nae bw'oluyaali lwa Nasaae, hu Omwaana wa Nasaae 
anyale ohukinisirwamo.” 

5Yesu yali yaheera muno Lasaaro, Marita neende Maria. 

6Nae Yesu niyawulira ati Lasaaro alwaalire, yadoong'a abuundu yi yali endaalo 
chibiri chiindi. 

7Luunyuma Yesu mani n'aboolera abeeki bae ati, “Hukoboleyo mu Yudea 
haandi.” 

8Abeeki bae mani nibamuteeba bati, “Rabbi, Abayudaaya bano babeere 
nibahukiiya ohuhubba amakina, haandi odaha ohukobolayo?” 

9Yesu yabakobolamo ati, “Esaa ch'esideete haba sichiri ehumi neende chibiri? 
Omuundu n'akeenda esideete, haba siyegumula, olwohuba abona obulafu 
bw'esyaalo sino. 

10Nae oyo okeenda esiro, yegumula olwohuba obulafu bumubulamo.” 

11Yesu yalomaloma atyo mani n'ababoolera ati, “Lasaaro omwiicha weefwe 
akonere, nae haanjie musimuse mu ndoolo.” 

12Mani abeeki bae nibamuboolera bati, “Omwaami, n'aba n'akonereho, achia 
ohusiingira.” 

13Yesu yali alomaloome hu hufwa hwae, nae nabo babaasa bati, alomaloma hu 
hukona endoolo. 

14Mani Yesu n'ababoolera alafu ati, “Lasaaro afwiire; 

15nae hulw'obulai bweeng'we, sangaalire olwohuba haba sindaliyo daawe, 
mani muchia ohufukiirira. Mani lehe huchie yi ali.” 

16Tomasi, olaangwa Ehwaana, yeecha yaboolera abeeki baasye ati, “Lehe fwesi 
huchie, mani hufwiire alala nae.” 

Yesu niye ohusyuuha neende obulamu 

17Yesu niyoolayo, yanyoola Lasaaro n'amalire endaalo chine mu ng'ani. 

18Bbetani syali aambi neende Yerusalemu, koti ekilomiita chidatu ohutula 
Yerusalemu. 

19Abayudea baangi bali eyiri Marita neende Maria ohubagumya emyooyo, 
olw'ohufwa hwa mboocho yaabwe. 

20Marita niyawulira ati Yesu ali ohwiicha, yacha ohumubukaanira. Maria nae 
yadoong'a niyehaale mu nyuumba. 

21Marita yaboolera Yesu ati, “Omwaami, oba niwali ano, mboocho yaange haba 
siyahafwiire. 

22Nae kata bulaanu, manyire endi, syosi-syoosi sy'oba osabire Nasaae, Nasaae 
achia ohuhuberesa sa.” 

23Yesu yamuboolera ati, “Mboochoo achia ohusyuuha haandi.” 

24Marita yamuboolera ati, “Manyire endi yahasyuuhire mu husyuuhira 
ohw'oludaalo lw'enjakamo.” 

25Yesu yamuboolera ati, “Ese Niise ohusyuuha haandi Niise obulamu. Oyo yeesi 
owufukiiriramo kata neende n'afwa, yahabe omulamu. 

26Haandi buli mulamu owufukiirira, haba siyahafwe endaalo choosi. Esyo 
osifukiirira?” 

27Marita yamukobolamo ati, “Eee, Omwaami; ese fukiirira endi niiwe Kristo, 
Omwaana wa Nasaae, ow'ohwiicha mu syaalo.” 

Yesu alira 

28Marita niyamala ohuboola atyo, yacha mani yalaanga Maria mwaanang'ina 
n'amuboolera mu bweekisi ati, “Omweekesa nguno ano ali ohuhulanga.” 

29Maria niyawulira atyo, yasiingiraniramo bwaangu, yaachia ohubukaanira 
Yesu. 

30Yesu yali asisiiri ohwoola mu siko, nae yali n'asisiiri abuundu yi Marita yali 
n'amubukaaniremo. 

31Abayudaaya bali neende Maria mu nyuumba nibabona n'asiingira bwaangu 
n'atula erwaanyi, bosi bamuloondaho, nibabaasa bati, yali achia hu siriindwa 
ohulirira eyo. 

32Maria niyoola eyiri Yesu, yamukwa mu makulu, mani n'amuboolera ati, 
“Omwaami, oba niwahabeere ano, mboocho yaange wuno haba siyahafwiire.” 

33Yesu niyabona Maria n'alira, neende Abayudaaya bali nibeechere nae bosi 
nibalira, esibeera siingi muno syamudiira; 

34mani n'abateeba ati, “Mwaamusiihire yeena?” Bamuboolera bati, “Omwaami, 
yichia oboneyo.” 

35Yesu yalira muno. 

36Mani Abayudaaya abo nibaboola bati, “Boneho koti lu yabeere niyamuheera!” 

37Nae abaandi nabo baboola bati, “Owaliimbusa emoni ch'omuundu wali 
omuwofu wuno, haba siyanyalire ohukayirira Lasaaro ohufwa?” 

Lasaaro asyuuhisibwa 

38Yesu yadiirwa neende esibeera siingi muno, mani yakeenda yaachia ena 
siriindwa. Syali eng'uungu yali niyiikaliirwe ekina. 

39Yesu yaboola ati, “Mutuseyo ekina elyo.” Marita mboochoong'ene mufu, 
yaboolera Yesu ati, “Omwaami, bulaanu awunya, olwohuba amalire endaalo 
chine ohutula naafwa.” 

40Yesu yamuboolera ati, “Haba sihuboolereho endi, n'ohufukiirira, ochia 
ohubona oluyaali lwa Nasaae?” 

41Mani nibatusayo ekina. Yesu yalingaala aakulu, mani n'aboola ati, “Laata, 
hweebasa olwohuba wumbuliire. 

42Manyire endi wumbuliraanga buli ludaalo. Nae ebyo mbilomaloome hu 
baandu bandebodohaanie ano bano, banyale ohufukiirira bati niiwe 
owaanduma.” 

43Mani niyamala ohuboola atyo, yahuumulira mu kono ly'aakulu n'aboola ati, 
“Lasaaro, tula erwaanyi!” 

44Owali n'afwiire oyo yatulayo amahono kae neende amakulu nibiboyerwe 
neende esibiro, neende esitaambaya nisiboyerwe hu obweeni bwae. Yesu 
yababoolera ati, “Mumukaangulule, mumulehe akeende.” 

Ohukiiya ohwiita Yesu 
(Mat 26:1-5; Mrk 14:1-2; Luk 22:1-2) 

45Ao abaangi mu Bayudaaya abali neende Maria haandi abali nibabweene bi 
Yesu yahola, bamufukiiriramo. 

46Nae abaandi nabo bachia eyiri Abafarisaayo mani nibababoolera bi Yesu yali 
aholere. 

47Mani abalaamisi bahuluundu alala neende Abafarisaayo nibalaanga oluhiiho, 
nibaboola bati, “Hunaahole siina syeene? Olwohuba omuundu wuno ali 
ohuhola ebilolero biingi. 

48Nihumuleha yaachiiririra atyo, buli muundu achia ohumufukiiriramo, mani 
Abarooma baba bachia ohwiicha basihirise Abuundu Woolerefu ano  neende 
esyaalo syeefwe.” 

49Nae mulala hu nibo, olaangwa ati Kayaafa, owali omulaamisi muhuluundu mu 
mwaaka okwo, yababoolera ati, “Eng'we sibulao si mumanyire. 

50Haba simubona muti silai omuundu mulala ohufwiira abaandu boosi, ohuhira 
esyaalo syoosi ohusihiriswa.” 

51Esyo haba siyasilomaloma hulwae omweene, nae koti lu yali omulaamisi 
muhuluundu omwaaka okwo, yalaangirira ati Yesu yali achia ohufwiira esyaalo 
esyo, 

52haandi haba si syaalo esyo syoong'ene, nae neende ohubuusa alala abaana ba 
Nasaae abasalaana. 

53Bulaanu ohutula hu ludaalo olwo ohwemeeda mu moni, Abayudaaya 
nibahola oluhobo lw'ohwiita Yesu. 

54Sakira Yesu haba siyakeenderaanga mu Yudea alafu, nae yatula ao, yatula 
mani n'achia mu situundu sisibiraane neende esiparara, silaangwa Efuraimu, 
mani naaba eyo neende abeeki bae. 

55Esidyaalo sy'Abayudaaya esya Paasaka syali aambi muno ohwoola. Abaandu 
baangi nibatula mu byaalo, bachie Yerusalemu bahole omuduunga 
kw'esinadiini okw'ohweelabya, esidyaalo sya Paasaka nisisisiiri ohwoola. 

56Mani nibakoonya Yesu. Haandi nibebuusiire mu Nyuumba ya Nasaae, 
bateebana abeene-na-beene bati, “Mubaasa mutye, wuno achia ohwiicha hu 
sidyaalo sihuluundu oba haba s'aneechie daawe?” 

57Bulaanu abalaamisi bahuluundu neende Abafarisaayo bali batusire omunwa 
bati omuundu yeesi omanyire yi Yesu yi ali, ababoolere, hu banyale 
ohumudiira. 

Yowaana 12 

Yesu abahwa amafuta naali Bbetani 
(Mat 26:6-13; Mrk 14:3-9) 

1Chali chidoong'ereyo endaalo chisaasaba esidyaalo sya Paasaka ohwoola. 
Mani Yesu niyeecha Bbetani, eyiri Lasaaro yi yasyuuhisa mu bafu yali 
niyamenya. 

2Bamudeeherayo esy'engoloobe; mani Marita yaabakabula ebyohulya. Lasaaro 
yali mulala hu bali nibehaale neende Yesu ohulya. 

3 Maria yabukula echupa yirimo amafuta k'ebbeyi hoongo muno, akawunya 
bulai muno, yaakabaha hu makulu ka Yesu, mani n'akapaangusa neende efwiiri 
lyae. Enyuumba yoosi yeechulamo esing'aari sy'amafuta ako. 

4Nae Yuda Yisikarioti, mulala hu beeki ba Yesu, (oyo owali achia ohumuhoba), 
yaboola ati, 

5“Lwasiina amafuta kano haba sikakusirwemo edinaari emia chidatu 
(300),  mani chaakabwa abamanani?” 

6Yaboola sino, ataali mbwe yali achuunirwa muno abamanani, nae olwohuba 
yali omwiibi. Niye owali omubiihi w'esanduku ly'eseende, haandi yali 
yanaliirira ohwiibaanga eseende chi babihaangamo. 

7Yesu yaboola ati, “Mulehe omuhasi wuno abe, leha abiihe amafuta ako 
hulw'oludaalo lw'ohusiihwa hwaange. 

8 Abamanani muli nabo endaalo choosi, nae haba simuchia ohubechaanga 
naange endaalo choosi daawe.” 

Ohukiiya ohwiita Lasaaro 

9Esidiiyiha sihoongo sy'Abayudaaya nisyamanya siti Yesu yali Bbetania, 
bachaayo ataali hulwa Yesu yeeng'ene, nae neende hulwa Lasaaro, yi Yesu yali 
niyasyuuhisa ohutula mu bafu. 

10Abalaamisi bahuluundu mani nibakiiya amakesi k'ohwiita Lasaaro yesi, 

11olwohuba hulwa Lasaaro, Abayudaaya baangi bali nibabatulireho, 
nibafukiriire mu Yesu. 

Yesu yeengira mu Yerusalemu neende oluyaali 
(Mat 21:1-11; Mrk 11:1-11; Luk 19:28-40) 

12Nae hu ludaalo luloondaho, abaandu baangi muno abali beechere hu sidyaalo 
esyo nibawulira bati Yesu yali achia ohwiicha Yerusalemu, 

13 babukula amasaga k'emisaala ky'amahiindu, baachia ohumubukaanira, 
neende esangaalo nibaboola bati, “Hosaana! W'ehabi oyo owiicha mu liita 
ly'Omwaami, haandi Omutuki wa Yisiraeli!” 

14Yesu yanyoola esuhiri njere mani yaayihalaho; koti lu syandiikwa siti, 

15  “Omuhaana wa Siyooni, otatya daawe; bona, omutuki wao nguyo yeecha, 
niyehaale hu suhiri njere!” 

16Abeeki bae nabo haba sibamanyirao amahuluundu k'ebyo; nae Yesu 
niyabereswa oluyaali, niwo yi beechulisira bati ebyo byali byamwandiikwaho, 
haandi byamuholerwaho. 

17Esidiiyiha syali nae ludaalo lu yalaangiraho Lasaaro ohutula mu ng'ani mani 
yamusyuuhisa ohutula mu bafu, bali nibakaniaayire bi yali n'aholere. 

18Esyo nisyo esyakera esidiiyiha sy'abaandu beeyiha ohwiicha 
ohumubukaanira, olwohuba bali nibawuliire koti lu yahola ahalolero aho. 

19Abafarisaayo nabo babbwoyooha sa mani baaboolanira abeene-na-beene 
bati, “Mubone koti lu huhayirwe! Esyaalo syoosi siwereere yi ali.” 

Abagiriki baandi bakoonya ohubona Yesu 

20Mu baandu bali bachiire ohwiinamira Nasaae hu sidyaalo esyo, mwalimo 
Abagiriki baandi. 

21Mani nibachia eyiri Filipo, owali atula Bbetisaida mu Galilaaya, mani 
nibamuboolera bati, “Omuhuluundu, hudahaho ohubona Yesu.” 

22Filipo yachia yaboobera Anderea; mani Anderea neende Filipo nibaboolera 
Yesu. 

23Yesu yabakobolamo ati, “Esiha syahoola, Omwaana w'Omuundu anyoole 
oluyaali. 

24Mbaboolera obwadyeeri endi, olumwo lw'engaano nilutaakwa mu loba mani 
lwaafwa, ludoong'a ao lwoong'ene; nae nilufwa, lwaamaho ebyaamo biingi. 

25 Buli oheera obulamu bwae, yahabufwiirwe. Nae osyuula obulamu bwae mu 
syaalo, yahabwebiihire mu bulamu butaakama daawe. 

26Oyo owuuhalaabanira, yanoonda. Ese yi ndi, omuhalaabani waange yesi niwo 
yi yahabecheenge. Omuundu yesi-yesi owuuhalaabanira Laata yahamusiime. 

Yesu alomaloma hu hufwa hwae 

27“Bulaanu omwooyo kwaange kweelalihiire muno. Ndaaboole endye? Laata, 
monie esiha sino? Haba daawe, nae haandi esyakera ninjicha nisyo ohwoola hu 
siha sino. 

28Laata, yisa mu liita lyao oluyaali.” Mani ekono nilitula Muukulu liti, 
“Ndaliisamo hale oluyaali, haandi njia ohuliisamo oluyaali.” 

29Esidiiyiha sy'abaandu syali syeemere ao nisyaliwulira, sy'aboola siti, ekulu 
lyali lyaaduluha. Abaandi nabo baboola bati, “Malaika alomaloome nae.” 

30Yesu yabakobolamo ati, “Ekono lino siliichire hulwaange, nae hulweeng'we. 

31Bulaanu esyaalo sichia ohuheengerwa omusaango, bulaanu omutuki 
w'esyaalo sino achia ohusukunwa erwaanyi. 

32Syesi nindahamale ohuniinisibwa ohutula hu syaalo, njia ohubuusa boosi 
mbasudye yi ndi.” 

33Yesu yaboola atyo, niyeekesa engeri yi yali achia ohufwiiramo. 

34 Esidiiyiha sy'abaandu syamukobolamo siti, “Efwe mu malako hwawulira 
huti, Kristo yahabeeo endaalo choosi pe. Naawe onyala otye ohuboola oti, 
Omwaana w'Omuundu ahoyere ohuniinisibwa aakulu? Omwaana w'Omuundu 
oyo niye wiina?” 

35Mani Yesu n'ababoolera ati, “Obulafu busisiiriho naang'we esiha sidiidi. 
Mukeende nimusisiiri neende obulafu, esiirima sihaye ohubadiirira hu ngira, 
olwohuba oyo okeendera mu siirima haba saamanya yaachia daawe. 

36Nimusisiiri neende obulafu, mufukiirire mu bulafu, hu munyale ohuba abaana 
b'obulafu.?” 

Obutafukiirira bw'Abayudaaya 

Yesu niyamala ohulomaloma atyo, yatula ao yaawaao mani yaabeekisaho. 

37Kata ayahaba mbwe yali n'aholere obulolero buungi mu moni waabwe, nae 
haba sibamufukiiriramo. 

38 Mani emboosi chi munabbi Yisaaya yalomaloma nichoolerera abweene, 
echiboola chiti, “Ewe Omwaami, wiina owafukiirira bibawulira ohutula yi huli? 
Haandi wiina mweene yi Omwaami yabwiihulira obunyala bwae?” 

39Mani sakira bahaya ohufukiirira. Olwohuba Yisaaya haandi yaboola ati, 

40  “Nasaae yawofusa emoni chaabwe, haandi yoomya emyooyo kyaabwe, hu 
bahaye ohubona neende emoni chaabwe haandi ohuwulira neende emyooyo 
kyaabwe, mani bahaye ohukaluha yi ndi mbawonie.” 

41Yisaaya yaboola atyo, olwohuba yabona oluyaali lwa Yesu mani 
n'amulomalomaho. 

42Nae kata katyo, ab'obunyala baangi muno, bamufukiiriramo, nae 
hulw'ohutya Abafarisaayo, haba sibatuumbulaanga, hu bahaye ohwiiruswa mu 
Sinagoogi: 

43olwohuba badahaanga muno ohusiimwa hw'abaandu ohuhira oluyaali lwa 
Nasaae. 

Ohuheengerwa omusaango ohweema hu mboosi cha Yesu 

44Yesu yalomalomera mu kono ly'aakulu n'aboola ati, “Oyo owuufukiiriramo, 
haba saaba afukiirira mweese syeeng'ene, nae aba afukiirira neende mu oyo 
owaanduma. 

45Haandi oyo owuumbona, aba abweene oyo owaanduma. 

46Ese ndeecha mu syaalo ohuba obulafu, hu buli muundu wufukiirira ahaye 
ohudoong'a mu siirima daawe. 

47Owulira emboosi chaange mani yaahaya ohuchiloonda, ese haba 
simuheengera omusaango daawe; olwohuba haba sindeechia ohuheengera 
esyaalo omusaango daawe, nae ndeecha ohuwonia esyaalo. 

48Oyo yeesi owuundekaana mani yaahaya ohufukiirira emboosi chaange ali 
neende owumuheengera omusaango. Emboosi chi ndalomaloma nicho 
echichia ohumuheengera omusaango hu ludaalo lw'enjakamo. 

49Olwohuba ese haba sindalomalomaanga hulw'obunyala bwaange omweene; 
nae Laata owaanduma niye owandagira eby'ohulomaloma. 

50Haandi manyire endi, esilagiro syae, nibwo obulamu butaakama. Mani esyo 
si nomanoma, nisyo si Laata yamboolera ohuboola.” 

Yowaana 13 

Yesu yoosa abatume bae amakulu 

1Hu ludaalo lutaangirira lw'esidyaalo sya Paasaka, Yesu yamanya ati, esiha syae 
sy'ohutula mu syaalo muno achie eyiri Laatang'ene syali syoolere. Yali 
niyaheera muno abaandu bae abali mu syaalo, haandi yaabaheera ohwoolera 
elalira hu njakamo. 

2Nibali nibalya esy'engoloobe, Sitaani n'amalire ohuta mu mwooyo kwa Yuda, 
omwaana wa Simooni Yisikarioti, esibaaso syohulya mu Yesu olukwe, 

3Yesu yali amalire ohumanya ati Laatang'ene yali amudiisire ebiindu byoosi, 
haandi n'amanyire ati yatula eyiri Nasaae haandi ali ohukobola eyiri Nasaae. 

4Sakira Yesu yatula yi yali niyehaale naali ohulya, yefwaalulamo engubo yae 
yohumukulu, mani yeeboya etawulo mu sibuno. 

5Yachuha amaachi hu bbeseeni, mani yachaaka ohwoosa abeeki bae amakulu, 
haandi n'akapanguusa neende etawulo yi yali niyeboyere mu sibuno. 

6Yoola hu Simooni Petero; nae Petero n'amuteeba ati, “Omwaami, ewe 
wahaanjosa otye amakulu?” 

7Yesu yamukobolamo ati, “Esiindu si ndi ohuhola, ewe haba soosimanyire 
bulaanu, nae wahasimanye luunyuma.” 

8Petero yaangalala yaamuboolera ati, “Ewe haba siwahanjoseho amakulu kata 
nabudiidi.” Yesu yamukobolamo ati, “Nitahwoosa amakulu, haba sooba oli 
silala naange daawe.” 

9Mani Simooni Petero naamuboolera ati, “Omwaami, otoosa sa amakulu kaange 
koong'ene daawe, nae neende amahono kaange, neende omutwe kwaange 
kwosi!” 

10Yesu yamuboolera ati, “Oweyokere omubiri haba s'adaha esiindi ohutusaho 
ohweeyosa amakulu koong'ene, olwohuba aba alabire yeesi. Eng'we mweesi 
muli abalafu, nae haba si mweesi daawe.” 

11Olwohuba Yesu yali amanyire oyo owali ochia ohumuhoba; esyo nisyo 
esyakera yaboola ati, “Mweesi, haba simuli abalafu daawe.” 

12  Yesu niyamala ohuboosa amakulu, yefwaala haandi engubo yae 
yohumukulu, yaakobolayo ohwiihala, yabateeba ati, “Mumanyire 
amahuluundu k'esiindu si ndula ohubaholera? 

13Eng'we munaanga muti Omweekesa haandi Omwaami weeng'we. Muli 
abadyeeri, olwohuba nilwo lu ndi. 

14Mani sakira koti lu ese Omwaami haandi Omweekesa weeng'we, njosere 
amakulu keeng'we, nilwo lu eng'we mwesi muhoyere ohwosanaanga amakulu. 

15Olwohuba mbabeerese esyohuboneraho hu mwesi muholereenge 
abasyeeng'we koti lu mbaholeere. 

16 Mbaboolera obwadyeeri endi, omuhalaabani  haba siyahahira omwaami 
wae; haandi wamwaanda siyahahira oyo owamutuma daawe. 

17Bulaanu koti lu mumanyire ebiindu bino, muli neende ehabi nimubihola. 

18 Haba si ndi ohulomalomaanga hu eng'we mweesi daawe. Ese manyire abo ba 
ndadoolamo. Nae ebyandiiko byoolerefu bihoyere ohwosereswa abweene biti, 
‘Oyo owalichaanga omugaati kwaange, niye haandi owundekaluhaniire.’ 

19Sino mbaboolera bulaanu nisisisiiri ohukwaao, hu mufukiirire muti Ndi Oyo 
Yi Ndi. 

20 Mbaboolera obwadyeeri bweene endi, oyo yeesi obukaanira buli yi nduma, 
aba yambukaaniire, haandi oyo owumbukaanira, aba abukaaniire oyo 
owaanduma.” 

Yesu atuumbula ohuhobwa hwae 
(Mat 26:20-25; Mrk 14:17-21; Luk 22:21-23) 

21Yesu niyamala ohulomaloma ebyo, yachuunwa muno mu mwooyo, mani 
n'ababoolera ati, “Mbaboolera obwadyeeri endi, mulala hweeng'we achia 
ohuuhoba.” 

22Abeeki bae batingaalanaho abeene-na-beene, nibaakana-kana ohuloondana 
neende oyo yi Yesu yali n'aboolereho. 

23Nae mulala hu beeki bae, oyo yi Yesu yali yaheera muno, yali niyehaale aambi 
muno neende Yesu. 

24Simooni Petero yamusakula n'aboola ati, “Tuboolereho oyo yi ali 
ohulomalomaangaho.” 

25Mani n'asudira elalira aambi neende Yesu, n'amuteeba ati, “Omwaami niye 
wiina?” 

26Yesu yakobolamo ati, “Niye oyo yi njia ohudoonga esituundu sy'omugaati mu 
sikae mani mubeerese.” Mani niyamala ohudoonga esituundu sy'omugaati, 
yasiberesa Yuda, omwaana wa Simooni Yisikarioti. 

27Nga lu yamala sa ati ohulya esituundu sy'omugaati esyo, Sitaani 
yamwiingiramo. Mani Yesu n'amuboolera ati, “Esyo syoodaha ohuhola, sihole 
bwaangu.” 

28Nae hu bali nibalya, abulao kata mulala owamanya esyakera Yesu 
n'amuboolera atyo. 

29Abaandi babaasa bati, koti lu Yuda yali naali omubiihi w'eseende, Yesu yali 
ohumubooleraanga ati, “Chia okule bi hudaha hulw'esidyaalo”; oba ati, ahoyere 
ohuchia ohuberesaho abamanani esiindu sidiidi. 

30Mani sakira, luunyuma lw'ohulya esituundu sy'omugaati esyo, Juda 
yasiingiraniramo bwaangu ohutula erwaanyi; kata neende nisyali esiro. 

Elako yaaha 

31Yesu mani niyamala ohutula erwaanyi, yaboola ati, “Bulaanu Omwaana 
w'Omuundu yeeswamo oluyaali, haandi ohumubitiramo Nasaae yeeswamo 
oluyaali. 

32Mani Nasaae niyeeswamo oluyaali ohumubitiramo, Nasaae yesi achia 
ohwiisa oluyaali mu Mwaana w'Omuundu niyebitiramo omweene haandi achia 
ohumwiisamo oluyaali bwaangu muno. 

33 Baana baange, nae sisiiri naang'we esiha esidiidi muno. Muchia ohungoonya; 
nae koti lu ndaboolera Abayudaaya, nilwo lu bulaanu mbaboolera endi, ‘Eyo yi 
njia, haba simunyala ohwiichayo.’ 

34 Mbaberesa elako yaaha, endi muheeraneenge abeene-na-beene; koti lu syesi 
ndabaheera, endi mwesi muheeraneenge mutyo. 

35Nimunaheerana, nisyo esiba sinakeraanga abaandu baandi boosi bamanya 
bati muli abeeki baange.” 

Yesu atuumbula ohwekana hwa Petero 
(Mat 26:31-35; Mrk 14:27-31; Luk 22:31-34) 

36Simooni Petero yateeba Yesu ati, “Omwaami, ochia yeena?” Yesu yakobolamo 
ati, “Yi njia, ewe haba soonyala ohunoondaho bulaanu buti daawe; nae ochia 
ohunoondaho luunyuma.” 

37Petero yamuteeba ati, “Omwaami, lwasiina obaasa oti haba siinyala 
ohuhuloondaho bulaanu buti? Ese ndeetusire ohufwa hulwao.” 

38Yesu yakobolamo n'amuteeba ati, “Ewe mubwadyeeri bweene onyala ohufwa 
hulwaange? Huboolera obwadyeeri endi, edaaywa niyitaholyooha onaba 
wuundekaanire amahabi kadatu. 

Yowaana 14 

Yesu niye engira yicha eyiri Laata 

1“Muteelalihiraanga mu myooyo kyeeng'we. Fukiirire  mu Nasaae, haandi 
mufukiirire mweese syesi. 

2Mu nyuumba ya Laata mulimo ebiseenge ebiingi. Siba nisitaali sityo, haba 
sindahababoleere endi njia ohubatekehera obwiihalo. 

3Nindahabe malire ohuchia, nimbatekeheere obwiihalo, ndahakobole mani 
mbayire yi ndi, mani mwesi mube eyo yi ese ndi. 

4Mumanyire engira yichia yi njia.” 

5Tomasi nae yamuteeba ati, “Omwaami, y'ochia haba sihumanyireo, hunyala 
hutye ohumanya engira yichaayo?” 

6Yesu yamuboolera ati, “Ese ndi engira yaachana, obwadyeeri, neende 
obulamu. Abulao onyala ohwoola eyiri Nasaae, naatabitiire hweese. 

7Muba nimuumanyire, Laata yesi muba mwahamumanyire. Haandi ohwoola 
buti mumumanyire kata mumalire neende ohumubona.” 

8Filipo yamuboolera ati, “Omwaami, tweekeseho Laata, esyo nisyo si hudaha 
sa.” 

9Yesu yamukobolamo ati, “Filipo, ndahaba naang'we esiha sino syoosi, nae 
musisiiri ohuumanya? Oyo owuumbona, aba abweene Laata. Obeere otye 
ohuboola oti, ‘Tweekeseho Laata’? 

10Haba simufukiirira muti ndi mu Laata haandi muti Laata yesi ali mweese? 
Emboosi chino chi nomanoma haba sichilomaloma hulwaange omweene. Laata 
oli mweese omwene niye ohola emirimo. 

11Mufukiirire nimbaboolera endi ndi mu Laata, haandi endi Laata yesi ali 
mweese. Ataali ao, muufukiirire hulw'ebiholwa byeene ebyo bi hola. 

12“Mbaboolera obwadyeeri bweene endi, oyo yeesi owuufukiirira, ebiholwa bi 
hola yesi achia ohubihola, haandi yahahole ebihiraho ao; olwohuba ese njia 
eyiri Laata. 

13Haandi buli siindu syoosi si munaasabeenge Laata mu liita lyaange, njia 
ohusiholaanga, hu bulaanu Laata yeeswemo oluyaali ohubitira mu Mwaana. 

14Nimunaasabeenge  esiindu syoosi mu liita lyaange, njia ohusiholaanga. 

Yesu asuubisa Mwooyo Mwoolerefu 

15“Nimuuheera, muchia ohudiiraanga amalako kaange. 

16Syesi njia ohusaba Laata, mani ababerese Omukeraki wuundi, oyo ochia 
ohubechaanga naang'we endaalo choosi. 

17Oyo niye Mwooyo owadyeeri yi syaalo sitanyala ohunyoola, olwohuba 
esyaalo haba sisimubona haandi sisimumanyire daawe. Nae eng'we 
mumumanyire, olwohuba ali mweeng'we, haandi anabechaanga mweeng'we. 

18“Haba siinjia ohubaleha koti abaana bafwiirwe daawe; nae njia ohwiicha yi 
muli. 

19Mu biha bidiidi ohutula buti, esyaalo haba sisichia ohuumbona daawe, nae 
eng'we muchia ohuumbona. Olwohuba ndi omulamu, mwesi mwahabe 
abalamu. 

20Hu ludaalo olwo, mwahamanye koti lu ndi mu Laata, haandi koti lu eng'we 
muli mweese, haandi koti lu syesi ndi mweeng'we. 

21Oyo owuwulira amalako kaange mani yaakadiira, niye oba niyaheera. Laata 
achia ohuheeraanga oyo owuheera, syesi njia ohumuheeraanga, haandi njia 
ohweyekesaanga yaali.” 

22Yuda (otaali Yisikarioti) yamuteeba ati, “Omwaami, ochia ohweyekesa otye yi 
huli, nae waahaya ohweyekesa eyiri esyaalo?” 

23Yesu yakobolamo ati, “Buli muundu owuheera, achia ohudiiraanga emboosi 
chaange, haandi Laata achia ohumuheeraanga. Ese neende Laata huba 
hwaheeche yaali mani humenye nae. 

24Oyo owutaaheera, haba saadiira emboosi chaange daawe. Haandi emboosi 
chi muwulira haba sichaange, nae cha Laata waanduma. 

25“Mbaboleere ebyo nisisiiri naang'we. 

26Nae Omukeraki, Omwooyo Mwoolerefu oyo, yi Laata achia ohutuma mu liita 
lyaange, yahabeekese ebiindu byoosi, haandi yahabeechulise ebyo byoosi bi 
ndababoolera. 

27Mbalehera omuleembe; mbaberesa omuleembe kwaange. Haba simbaberesa 
omuleembe koti lu syaalo siberesa daawe. Mutaleha emyooyo kyeeng'we 
kyeelalihira, haandi kyaatya daawe. 

28Muwuliire koti lu mbabooleere endi mbwaao haandi njia ohukobola yi muli. 
Muba nimwaaheera, mwahasangaalire, olwohuba njia eyiri Laata; olwohuba 
Laata muhunuufu ohuuhira. 

29Mbabooleere esyo bulaanu nisisisiiri ohukwaao, hu bulaanu nisyahakweeo, 
munyale ohufukiirira. 

30Ese haba siinjia ohulomaloma naang'we ebiindu biingi daawe, olwohuba 
omutuki w'esyaalo yeechia, nae haba saali neende obunyala bwoosi hweese. 

31Nae ese hola koti lu Laata aba niyandagiire, hu syaalo sinyale ohumanya siti, 
ese ndaheera Laata. Musiingire, lehe hutule ano. 

Yowaana 15 

Yesu niye omusabbiibbu kwadyeeri 

1“Ese ndi omusabbiibbu kwadyeeri, Laata niye omulimi. 

2Buli saga eliri hweese elitaamaho ebyaamo alyaakulaangaho, nae buli saga 
lyaamaho ebyaamo alihaliirira hu linyale ohwemeeda ohwaamaho ebyaamo 
biingi. 

3Bulaanu eng'we mwamala ohulaswa hulw'emboosi chi mbabooleere. 

4Mudoong'e mweese, haandi syesi ndoong'e mweeng'we. Koti lu saga litanyala 
ohwaama ebyaamo hulwalyo lyoong'ene nilitaali hu musabbiibbu, nilwo lu 
mwesi mutanyala ohwaama ebyaamo, nimutaali mweese. 

5Ese ndi omusabbiibbu, eng'we niing'we amasaga. Oyo oba mweese, mani syesi 
ndaamubaamo, niye owaama ebyaamo biingi, olwohuba siwumao si munyala 
ohuhola nitaali naang'we. 

6Oyo otali mweese, yahasukunwe erwaanyi koti esaga mani yoomerera. 
Amasaga kali katyo, kabuuswaangwa alala mani kasukunwa mu muliro, 
kasaambwa. 

7Nimuba mweese, haandi emboosi chaange chosi chaababaamo, musabeenge 
esiindu syoosi si mudaha, mani sichia ohubaholerwaanga. 

8Nimwaama ebyaamo biingi, mani mweekesa muti muli abeeki baange 
badyeeri, Laata achia ohunyoola oluyaali. 

9Koti lu Laata yaaheera, nilwo lu syesi ndabaheera. Mubecheenge mu buheeri 
bwaange. 

10Nimudiira amalako kaange, munabechaanga mu buheeri bwaange, koti lu 
syesi ndiira amalako ka Laata, mani ndaaba mu buheeri bwae. 

11Mbabooleere ebyohu sangaalo lyaange linyale ohuba mweeng'we, haandi hu 
sangaalo lyeeng'we linyale ohuba eliichufu. 

12  “Elako lyaange nilyo lino, muheeraneenge abeene-na-beene, koti lu ese 
ndabaheera. 

13Abulao oli neende obuheeri buhira obw'oyo owayaanayo obulamu bwae 
hulw'aabo ba yaheera. 

14Eng'we muli abeecha baange nimuhola bi mbalagira. 

15Ese haba sisiibalaanga abahalaabani daawe,  olwohuba omuhalaabani  haba 
saamanyire bi mwaami wae adaha. Nae mbalaanga abeecha baange, olwohuba 
ebyo byoosi bi ndawulira ohutula eyiri Laata, ndabeekesa mwaabimanya. 

16Haba siniing'we abandoola daawe, nae ese niise owabadoola haandi 
ndabatuma endi muchie mwaame ebyaamo, haandi endi ebyaamo byeeng'we 

biyiindire. Mani buli siindu syoosi si munaasabeenge Laata mu liita lyaange, 
achia ohusibaberesaanga. 

17Mbalagira sino endi muheeraneenge abeene-na-beene. 

Ohusyuula hw'esyaalo 

18“Esyaalo nisibasyuulaanga, mumanyeenge muti syataangira ohuusyuula 
nisisisiiri ohubasyuula. 

19Muba nimuli abohu syaalo huno, esyaalo syahabaheerere koti abasyo. Nae 
olwohuba ese ndabadoola, haba simuli abohu syaalo daawe. Sakira esyaalo 
sibasyuula. 

20 Mwiichuliseho emboosi yi ndababoolera endi, ‘Omuhalaabani  haba saahira 
omwaami wae.’ Nikali mbwe baasaandya, mwesi bachia ohubasaandya. Nikali 
mbwe badiira emboosi chaange, bachia ohudiiraanga echeeng'we chosi. 

21Nae ebyo byoosi bachia ohubiholaanga hulwaange, olwohuba owaanduma 
haba sibamumanyire daawe. 

22Mba nindahaya ohwiicha ndaababoolera, haba sibahabeere neende 
esyonoono daawe. Nae bulaanu sibulao esibamalaho omusaango 
kw'esyonoono syaabwe. 

23Oyo owusyuula, asyuula neende Laata yesi. 

24Mba nitabaholeramo ebiholwa biholwaanga neende omuundu wuundi, haba 
sibahabeere neende esyonoono daawe. Nae bulaanu babibweene, mani 
nibasyuula, ese neende Laata. 

25 Nae esyandiikwa mu malako kaabwe siti, ‘Baasyuula ataali esifune’, 
sy'ohwoosereswa. 

26Nindahachie eyiri Laata, njia ohubatumira Omukeraki, niye Mwooyo 
w'obwadyeeri, otula mu Laata. Oyo niyaheechie, niye owaheekese ebindiiraho. 

27Haandi eng'we mwesi muli abaloli baange, olwohuba mubeere naange 
ohutula hu njaako. 

Yowaana 16 

1“Mbabooleere ebyo byoosi, hu muhaye ohuwaamo omwooyo. 

2Bachia ohubeerusaanga mu Sinagoogi; bwadyeeri, esiha sichia ohwoola, buli 
obeeta abaaseenge ati ali ohuhalaabanira Nasaae. 

3Ebyo bachia ohubiholaanga olwohuba haba sibamanyire Laata, kata syesi 
haba sibaamanyire daawe. 

4Nae ebyo mbabooleere, hu bulaanu esiha syabyo nisyahoole, munyale 
ohwiichulisa muti ndamala ohubibaboolera. 

Omulimo kwa Mwooyo Mwoolerefu 

“Bino haba sindababooleraho muhuchaaka, olwohuba ndali siisiiri naang'we. 

5Nae bulaanu ndi ohuchia eyiri oyo owaanduma; nae abulao mulala hweeng'we 
owuundeebaho ati, ‘Ochia yeena?’ 

6Nae olwohuba mbabooleere ebiindu bino, emyooyo kyeeng'we kichuulemo 
esibeera. 

7Kata katyo ese mbaboolere obwadyeeri buno; sihoonya eng'we ese ohuwaao, 
olwohuba nitawaao, Omukeraki haba siyaheechie yi muli daawe. Nae 
nimbwaao, njia ohubamutumira. 

8Mani niyaheeche, yahoolobye esyaalo hulw'ebyonoono, neende 
hulw'obuluungifu, neende hulw'ohuheengerwa omusaango. 

9Ohweema hulw'ebyonoono, olwohuba haba sibafukiiriramo daawe; 

10ohweema hu buluungifu, olwohuba ndi ohuchia eyiri Laata, mani haba 
simuchia ohuumbonaho haandi; 

11ohweema hu heenga y'emisaango, olwohuba omutuki w'esyaalo sino, yamala 
hale ohuheengerwa omusaango. 

12“Ese siisiiri neende ebiindu biingi muno eby'ohubaboolera, nae eng'we haba 
simunyala ohubyesimiirisira bulaanu buti daawe. 

13Nae Mwooyo ow'obwadyeeri oyo niyaheechie, achia ohuboosa hu bwadyeeri 
bwoosi koti lu bwaaka; olwohuba oyo haba s'achia ohulomaloma 
hulw'obunyala bwae omweene, nae buli sy'acha ohuwuliraanga nisyo sy'acha 
ohubabooleraanga. Haandi yahababoolereenge ebiindu byahakweeo. 

14Oyo achia ohuunjisamo oluyaali, olwohuba yahabukuleenge hu byaange, 
mani ababoolera. 

15Ebyo byoosi bi Laata ali nabyo byaange nibyo; sakira mboolere endi, 
yahabukuleenge hu byaange mani ababoolera. 

Engisa neende esangaalo 

16“Mu siha sidiidi haba simuchia ohuumboneraho elalira; haandi mu siha 
sidiidi, haandi muchia ohuumbona.” 

17Abeeki bae baandi bachaaka ohuboolanira abeene-na-beene bati, “Siina esyo 
sy'atuboolera ati, ‘Mu siha sidiidi haba simuchia ohuumboneraho elalira, 
haandi ati, mu siha sidiidi, haandi muchia ohuumbona’; haandi ati, ‘Ndi ohuchia 
eyiri Laata’?” 

18Mani nibateebana bati, “Yeekesa siina syeene n'aboola ati, ‘Mu siha sidiidi’? 
Efwe haba sihumanyire syali ohweekesa daawe.” 

19Yesu yamanya ati bali nibadaha ohumuteeba; mani n'ababoolera ati, “Sino 
nisyo si muli ohuteebanaangaho abeene-na-beene, si mboolere endi, ‘Mu siha 
sidiidi haba simuchia ohuumboneraho elalira, haandi mu siha sidiidi muchia 
ohuumbona’? 

20Mbaboolera obwadyeeri bweene endi, eng'we muchia ohulira haandi 
muchereenjese, nae esyaalo sichia ohusangaala; eng'we muchia ohuba mu 
sibeera, nae esibeera syeeng'we sichia ohweehola esangaalo. 

21Omuhasi n'alumwa naali aambi ohwiibula, aba neende obuchuuni muno, 
olwohuba esiha syae siba simalire ohwoola; nae n'amala ohweehoonya, 
yeebiriraanga obuchuuni obwo, hulw'esangaalo mbwe omuundu aba 
yebuulwe mu syaalo muno. 

22Mani sakira eng'we muli neende esibeera esiha sino, nae ndahababone 
haandi mani emyooyo kyeeng'we kisangaale, abuleo omuundu yeesi onyala 
ohubatusaho esangaalo lyeeng'we elyo. 

23Hu ludaalo olwo simwahabeeho neende esiindu syoosi si musaba. 
Mbaboolera obwadyeeri bweene endi, Laata achia ohubaberesa buli siindu si 
mwahasabe mu liita lyaange. 

24Ohwoola buti mutaasabaho esiindu syoosi mu liita lyaange. Musabe, mani 
muchia ohunyoola, hu sangaalo lyeeng'we linyale ohuba eliichufu. 

Ohuyiingira esyaalo 

25“Ebyo mbabooleere mu ngaado. Nae esiha sichia ohwoola, haye 
ohulomalomaanga naang'we mu ngaado, ohutusaho mbaboolere tiiri ebidiira 
hu Laata. 

26Hu ludaalo olwo, muchia ohusaba mu liita lyaange. Nae haba si ndi 
ohubabooleraanga endi njia ohubasabira eyiri Laata daawe. 

27Laata mweene yabaheera, olwohuba eng'we mwesi mwaaheera, haandi 
mufukiirira muti ndatula eyiri Laata. 

28Ndatula eyiri Laata, mani ninjicha hu syaalo. Bulaanu ndeha esyaalo, ndi 
ohuchia eyiri Laata.” 

29Abeeki bae mani nibamuboolera bati, “Bulaanu mbao oli ohulomaloma tiiri, 
ataali mu ngaado daawe! 

30Bulaanu humanyire huti omanyire ebiindu byoosi, haandi huti abulao 
omuundu yeesi ohoyere ohuhuteebaho esiindu syoosi daawe. Sakira bulaanu 
hufukiirira huti watula eyiri Nasaae.” 

31Yesu yabakobolamo n'abateeba ati, “Bulaanu mufukiirira? 

32Mani esiha siri aambi ohwoola, haandi simalire ohwoola, musalaane, buli 
muundu akobole engo wae, muundehe syeeng'ene; nae haba si ndi syeeng'ene 
daawe, olwohuba Laata ali naange. 

33Mbabooleere ebyo, hu munyale ohuba neende omuleembe ohuumbitiramo. 
Hu syaalo huno muchia ohuba neende ebidinyu; nae mugume, ese malire 
ohuyiingira esyaalo.” 

Yowaana 17 

Yesu asabira abeeki bae 

1Yesu niyamala ohulomaloma emboosi chino, yatingaala aakulu Muukulu mani 
yaaboola ati, “Laata, esaa yahoola; yiisa oluyaali mu Mwaana wao, hu Omwaana 
wao yesi ahwiisemo oluyaali, 

2olwohuba wamuberesa obunyala hu buli muundu yeesi; hu anyale ababerese 
obulamu butaakama bu wamuberesa. 

3Obulamu butaakama nibwo buno, abaandu boosi ohuhumanya ewe Nasaae 
mulala owadyeeri weeng'ene neende Yesu Kristo, yi watuma. 

4Ese ndahwiisamo oluyaali hu syaalo. Maliriise omulimo ku waamberesa 
ohuhola. 

5Laata, bulaanu njisemo oluyaali lwao mu moni wao, oluyaali lu ndalimo naawe 
esyaalo nisisisiiri ohuloongwa. 

6“Eliita lyao ndalyeekesa abaandu ba wamberesa noobatusa mu syaalo. Bali 
abaandu bao beene, mani wabaamberesa, haandi badiirire emboosi yao. 

7Bulaanu bamanyire bati buli siindu syoosi si wamberesa situla y'oli; 

8olwohuba ndababoolera, mani bulaanu bamanyire mubwadyeeri bweene bati, 
ndatula y'oli, haandi bamalire ohufukiirira bati, niiwe owaanduma. 

9Ese mbasabira abo; haba siindi ohusabira esyaalo daawe, nae ndi ohusabira 
abo ba wamberesa, olwohuba bao nibo. 

10Byoosi bi ndi nabyo byao nibyo, haandi ebyao byaange nibyo, haandi 
njiswaamo oluyaali mu beene abo. 

11Bulaanu ese haba sisiisiiri hu syaalo daawe, nae abo basiisiiri hu syaalo, nae 
ese ndi ohwiicha y'oli. Laata Mwoolerefu, baliindire mu liita lyao, li wamberesa 
omweene, banyale ohuba silala, koti lu efwe huli silala. 

12 Nindali nisiisiiri nabo, ndabaliindiraanga mu liita lyao li wali wamberesa 
omweene; mani nimbaliinda, haandi hu abo abulao kata mulala owakotaho 

daawe, ohutusaho oyo yeeng'ene owali owohukota, hu byandiiko byoolerefu 
byoolerere abweene. 

13Nae bulaanu ese ndi ohwiicha y'oli; haandi ebiindu bino mbilomalomera mu 
syaalo muno, hu sangaalo lyaange linyale ohubeechulamo. 

14Mbabereese emboosi yao; mani esyaalo nisibasyuula olwohuba haba 
sibasiisiiri abohu syaalo daawe, koti lu ese taali owohu syaalo. 

15Ese haba siindi ohuhusaba endi obatuse mu syaalo muno, nae endi obawonie 
ohutula hu musuku Sitaani. 

16Abo haba sibali abohu syaalo daawe, koti lu syesi taali owohu syaalo huno. 

17Balabisirye mubwadyeeri bweene; olwohuba emboosi yao niyo obwadyeeri. 

18Koti lu waanduma mu syaalo, mani syesi ndi ohubatuma mu syaalo. 

19Ese ndeyaanayo omweene y'oli hulwaabwe, hu bosi abeene banyale 
ohweyaanayo mubwadyeeri. 

20“Haba siindi ohusabira bano boong'ene daawe, nae sabira neende abo 
abafukiiriramo ohweema hu mboosi cha bano. 

21Boosi bahoyere babe silala; koti lu ewe Laata oli mweese, haandi syesi ndi 
mweewe, endi nabo bosi babecheenge mweefwe, hu bulaanu esyaalo sifukiirire 
siti ewe niiwe owaanduma. 

22Oluyaali lu wamberesa, syesi mbabereese, hu banyale ohuba silala koti lu 
efwe huli silala, 

23ese nimbalimo, ewe n'oli mweese, hu banyale ohweeholera elalira silala, hu 
bulaanu esyaalo simanye siti hane niiwe owaanduma, haandi wabaheera koti 
lu waaheera. 

24Laata, abo ba wamberesa, ndaha bosi babecheenge yi ndi, banyale ohubona 
oluyaali lu wamberesa. Olwohuba waaheera esyaalo nisisiisiiri ohuloongwa. 

25Eee, Laata Muluungifu, esyaalo haba sisyahumanya daawe, nae ese 
humanyire; haandi bano bamanyire bati niiwe owaanduma. 

26Ndabeekesa eliita lyao, haandi njia ohumeeda ohubeekesa bamanye eliita 
lyao, mani obuheeri bu waaheereramo, bubabeemo, haandi syesi mbabeemo.” 

Yowaana 18 

Ohudiirwa hwa Yesu 
(Mat 26:47-56; Mrk 14:43-50; Luk 22:47-53) 

1Yesu niyamala ohulomaloma emboosi chino, yasiingira yaawaao neende 
abeeki bae, nibachia engereha w'ehooho lilaangwa liti Kidironi. Endalo yali 
abuundu ao, mani Yesu neende abeeki bae nibayiingiramo. 

2Nae Yuda, oyo owali achia ohumuhoba, yali amanyire abuundu ao; olwohuba 
Yesu yachichaangao amahabi maangi neende abeeki bae. 

3Yuda yanyoola omukaanda kw'abasikaari neende abahalaabani ohutula 
ew'abalaamisi bahuluundu neende Abafarisaayo. Bali neende amataara neende 
etoochi neende ebilwaaniso. 

4Yesu yali amanyire ebyo byoosi ebyali bicha ohumukwaaho, mani omweene 
niyeecha yi bali naabateeba ati, “Mukoonyaanga wiina?” 

5Mani nibamukobolamo bati, “Yesu wa Nasareeti.” Yesu yababoolera ati, “Niise 
oyo.” Nae Yuda wamuhoba, yali niyeemere nabo. 

6Yesu niyababoolera ati, “Niise oyo,” beseenda enyuma mani beesiinduha 
baakwa aasi. 

7Yesu haandi yaabateeba ehabi lyohubiri ati, “Mukoonyaanga wiina?” Mani 
nibamukobolamo bati, “Yesu wa Nasareeti.” 

8Yesu yakobolamo ati, “Mbabooleere endi Niise oyo; mani nimuli ohuungoonya, 
mulehe bano baweeo.” 

9Yesu yaboola atyo, hu mboosi yi yalomaloma yoolerere abweene yiti, “Hu abo 
ba wamberesa, haba sindakosaho kata mulala daawe.” 

10Simooni Petero yali neende olugaanga, mani n'alusobolayo, n'atema 
omuwaambe w'Omulaamisi muhuluundu, n'amumalaho ohutwi hw'omuhono 
muluungi. Eliita ly'omuwaambe oyo lyali mbwe Malukusi. 

11 Yesu yaboolera Petero ati, “Kobosa olugaanga lwao mu silaalo syalwo. 
Obaasa oti siindang'wa esikoombe syohusaanda si Laata yambereese daawe?” 

Yesu naali mu moni wa Anasi 

12Omukaanda kw'abasikaari neende abeemirisi baabwe alala neende 
abahoongo b'Abayudaaya beemao baadiira Yesu, mani baamuboya. 

13Bataangira ohumuyira eyiri Anasi; olwohuba Anasi oyo yali muhweeng'ene 
Kayaafa, owali Omulaamisi muhuluundu mu mwaaka okwo. 

14 Kayaafa oyo niye owali hale niyakerakiraho Abayudaaya ati, silai omuundu 
mulala ohufwiira abaandu boosi. 

Petero yekaana Yesu 
(Mat 26:69-70; Mrk 14:66-68; Luk 22:55-57) 

15Simooni Petero neende omweeki wuundi bamala baaloonda hu Yesu. 
Omweeki wuundi oyo owali naamanyihaane eyiri Omulaamisi muhuluundu, 
yeengira mu lwaanyi lw'Omulaamisi muhuluundu oyo alala neende Yesu. 

16Petero nae yadoong'era erwaanyi hu siruwa. Omweeki wuundi oyo, owali 
naamanyihaane eyiri Omulaamisi muhuluundu, yatula erwaanyi yaalomaloma 
neende omuhalaabani muhaana owali naaliindire esiruwa, mani niyeengisa 
Petero yesi mukati. 

17Omuhalaabani muhaana owali n'aliindire esiruwa yateeba Petero ati, “Ewe 
wesi haba sooli mulala hu beeki b'omusaacha wuno?” Petero yakobolamo ati, 
“Haba daawe.” 

18Bulaanu abahalaabani  alala neende abahoongo bali nibabwaanire omuliro 
kw'amaanda, olwohuba emboo nyiingi yaliho, bali nibeemere ao niboota 
omuliro. 

Omulaamisi muhuluundu ateeba Yesu ebiteebo 
(Mat 26:59-66; Mrk 14:55-64; Luk 22:66-71) 

19Omulaamisi muhuluundu yeemao yaateeba Yesu ebidiira hu beeki bae 
neende hu njekesa yae. 

20Yesu yamukobolamo ati, “Ndalomalomaanga neende abaandu alafu, buli siha 
ndeekesaanga mu Sinagoogi neende mu Nyuumba ya Nasaae, yi Bayudaaya 
boosi bebuusiraanga alala; sibulao esiindu syoosi si ndalomalomaanga mu 
bweekisi. 

21Lwasiina ewe wundeeba otyo? Teeba abo abawuliraanga bi 
ndababooleraanga; abo bamanyire bi ndababooleraanga.” 

22Yesu niyamala ohuboola atyo, mulala hu bahoongo owali niyeemere aambi 
nae yamupaama oluyi mani yaamuteeba ati, “Eyo niyo engeri yi 
wahakoboleramo Omulaamisi muhuluundu?” 

23Yesu yamukobolamo ati, “Nikali mbwe nomanoome bubi, yekesaho abaandu 
bali anao obubi obwo; nae nikali mbwe nomanoome bulai, lwasiina 
wumbaama?” 

24Mani Anasi naatuma Yesu eyiri Kayaafa owali Omulaamisi muhuluundu. 

Petero haandi yekaana Yesu 
(Mat 26:71-75; Mrk 14:69-72; Luk 22:58-62) 

25Simooni Petero yali yeemere ao niyoota omuliro. Bamuteeba bati, “Wesi oli 
mulala hu beeki bae?” Nae yekaana n'aboola ati, “Haba daawe.” 

26Mulala hu bahalaabani  b'Omulaamisi muhuluundu, owali omunaluyia 
w'omusaacha yi Petero yatemaho ohutwi yateeba ati, “Ese haba siihubweeneho 
nae mu ndalo?” 

27Petero haandi naasyekaana. Abweene-na-bweene ao, mani edaaywa 
niyiholyooha. 

Yesu aleetwa mu moni wa Pilato 
(Mat 27:1-2,11-14; Mrk 15:1-5; Luk 23:1-5) 

28Nibwahya oludaalo luloondaho mu mabwiibwi, batusa Yesu ewa Kayaafa 
ohumuyira, mani nibamuyira mu dooho lya gafana elilaangwa liti “Purayitorio”. 
Abayudaaya beene haba sibeengira mu Purayitorio, nibatadaha ohuhalaka 
omusiiro kwohweelabya, hu banyale ohulya esidyaalo sya Paasaka. 

29Pilato yatula yaachia yi bali mani yaabateeba ati, “Musaango siina ku 
musitaaka omuundu wuno?” 

30Bamukobolamo bati, “aba naataali neende omusaango, haba 
sihwahamuleetere yooli.” 

31Pilato yababoolera ati, “Eng'we mumuyire mani abeene mumuheengere 
omusaango nimuloondakana neende amalako keeng'we abeene.” Abayudaaya 
bamuboolera bati, “Efwe haba sihufukiirirwa ohwiita omuundu yeesi.” 

32 Esyo syeelomaloma ohwooseresa emboosi yi Yesu yali naalomaloome, 
niyeekesa engeri yi yali achia ohufwiiramo. 

33Pilato yeengira haandi mu Purayitorio mani yaalaanga Yesu, yaamuteeba ati, 
“Niiwe omutuki w'Abayudaaya?” 

34Yesu yakobolamo n'ateeba ati, “Esyo osilomaloome hulwao omweene, kose 
abaandi nibo abahuboleere ebindiiraho?” 

35Pilato yakobolamo ati, “Ese ndi Omuyudaaya? Abaandu b'esyaalo syao beene 
alala neende abalaamisi bahuluundu nibo abahundeeteere ano. Oholere siina 
syeene?” 

36Yesu yakobolamo ati, “Obutuki bwaange haba si bwohu syaalo huno daawe; 
obutuki bwaange buba nibuli obwohu syaalo huno, abahalaabani baange 
bahaanwaaniire, ndaahaya ohudiirwa neende Abayudaaya; nae obutuki 
bwaange haba si bwohu syaalo huno daawe.” 

37Pilato yamuteeba ati, “Syeekesa oli omutuki?” Yesu yakobolamo ati, “Oboola 
oti ndi omutuki. Olwohuba sino nisyo esyakera ndeebulwa, haandi nisyo 
eyakera ndeecha hu syaalo, ohweekesa obwadyeeri. Buli muundu odaha 
obwadyeeri, awulira ekono lyaange.” 

38Pilato yamuteeba ati, “Obwadyeeri nisyo siina?” 

Yesu aheengerwa omusaango kw'ohufwa 
(Mat 27:15-31; Mrk 15:6-20; Luk 23:13-25) 

Pilato niyamala ohulomaloma atyo, yatula haandi yaachia erwaanyi eyiri 
Abayudaaya, mani yaababoolera ati, “Ese haba siimubonahooho omusaango 
kwoosi. 

39Nae eng'we mwanala muti hoyeere ohubalehuuliraanga omuboye mulala hu 
buli sidyaalo sya Paasaka; bulaanu mudaha mbalehuulire omutuki 
w'Abayudaaya?” 

40Nabo bayokerera aakulu nibaboola bati, “Wuno haba, nae Bbarabba!” 
Bbarabba oyo yali omunyaka. 

Yowaana 19 

1Pilato yeemao mani n'ayira Yesu nibamunaala ehoba. 

2Haandi abasikaari baluha engata y'amawa, baamufwaasa hu mutwe, haandi 
baamala baamufwaasa engubo cha papo; 

3mani baachaakaanga ohwiicha yaali nibaboola bati, “Otye, omutuki 
w'Abayudaaya!” Mani nibamupaama enji. 

4Pilato haandi yatula erwaanyi, yaaboolera abaandu abo ati, “Bone, mbao ndi 
ohumutusa erwaanyi mbadiise, mumanye muti haba ese haba siimubonahooho 
omusaango kwoosi.” 

5Mani Yesu naatula erwaanyi, niyefwaalire hu mutwe engata y'amawa neende 
engubo cha papo. Pilato yababoolera ati, “Bone, omuundu wuno nguno!” 

6Abalaamisi bahuluundu neende abahoongo bamubona, mani nibahuumulira 
mu kono ly'aakulu nibaboola bati, “Mumubaambe, mumuhomere!” Pilato 
yababoolera ati, “Mumubukule abeene mani mumubaambe, olwohuba ese haba 
siimubonahooho omusaango kwoosi daawe.” 

7Abayudaaya bamukobolamo bati, “Efwe huli neende elako, haandi ohweema 
hu lako elyo, ahoyere ohufwa, olwohuba yeeholere ohuba Omwaana wa 
Nasaae.” 

8Pilato niyawulira emboosi chino, yemeeda ohutya muno; 

9niyeengira haandi mu Puraitorio, yateeba Yesu ati, “Otula yeena?” Nae Yesu 
haba siyamukobolamo esiindu syoosi daawe. 

10Mani Pilato n'amuteeba ati, “Ohayire ohulomaloma naange? Soomanyire oti 
ndi neende obunyala bw'ohuhulehuula, haandi neende obunyala 
bw'ohuhubaamba hu musalabba?” 

11Yesu yamukobolamo ati, “Ewe haba siwahabeere neende obunyala hu ese, 
buba nibutahubereswa ohutula aakulu; sakira oyo owuundeetere y'oli ali 
neende esyonoono sihiramo.” 

12Ohutula hu siha sino, Pilato yakoonya amakesi k'ohulehuula Yesu. Nae 
Abayudaaya bemeeda sa ohwaayuliraanga aakulu nibaboola bati, “Oyo 
n'omulehuula, haba s'ochia ohuba omwiicha wa Kaisaari. Buli muundu 
oweehola omutuki, ayiingania Kaisaari.” 

13Pilato niyawulira emboosi chino, yatusa Yesu erwaanyi, mani yeehala hu 
sisaala sy'ohuheengeraho emisaango, abuundu alaangwa ati Olukirangira, nae 
mu Luibburania bati, Gabbata. 

14Bulaanu oludaalo olwo lwali olwohwetekeheraho esidyaalo sya Paasaka. 
Esaa chali aambi chisaasaba ech'esideete. Pilato yaboolera Abayudaaya ati, 
“Omutuki weeng'we nguyo!” 

15Nabo bemeeda ohwaayulira aakulu nibaboola bati, “Mumumaleo, 
mumumaleo, mumubaambe hu musalabba!” Pilato yabateeba ati, “Omutuki 
weeng'we niye yi mba maamba hu musalabba?” Mani Abalaamisi bahuluundu 
nibamukobolamo bati, “Efwe hubula omutuki wuundi ohutusaho Kaisaari.” 

16Mani Pilato n'abadiisa Yesu abaambwe hu musalabba. 

Yesu abaambwa hu musalabba 
(Mat 27:32-44; Mrk 15:21-32; Luk 23:26-43) 

17Mani nibadiira Yesu, nibamutusa erwaanyi, omwene n'akiingire omusalabba 
kwae, nibamuyira abuundu alaangwa ati ew'ebyaangaanga, mu Luibburania 
ati, Gologoota. 

18Mani nibamubaamba hu musalabba abuundu ao. Haandi nibabaamba neende 
abeebi baandi babiri hu misalabba, hu buli lwaande. Yesu niye owali akatikaati. 

19Pilato yandiika esipaande, mani yaasita hu musalabba. Syali syaandiikirwe 
siti: “YESU W'E NASAREETI, OMUTUKI W'ABAYUDAAYA.” 

20Mani Abayudaaya baangi nibasoma esipaande esyo, olwohuba abuundu yi 
Yesu yabaambirwa yali aambi neende esiko; haandi syali syaandiikirwe mu 
Luibburania, mu Lulatini, neende mu Lugiriki. 

21Abalaamisi bahuluundu b'Abayudaaya mani nibaboolera Pilato bati, 
“Otaandiika oti, ‘Omutuki w'Abayudaaya,’ nae oti, ‘Oyo owaboola ati, Niise 
omutuki w'Abayudaaya.’ ” 

22Pilato yakobolamo ati, “Esyo si nyandiikire, syandiikire.” 

23Nae abasikaari nibamala ohubaamba Yesu, babukula engubo chae mani 
nibachikabulamo ebituundu bine, buli musikaari n'anyoola esituundu silala. 
Haandi babukula ekaanju lyae lyosi. Nae ekaanju lyae lyali nilitasonwa daawe, 
nae lyali nilyaluhwa-buluhwa ohutulira elalira aakulu ohwoola aasi; 

24Bulaanu abasikaari baboolanira abeene-na-beene bati, “Hulehe 
ohulitaandula, nae hulyubbire eha, hubone linaabe elya wiina.” Sino syabaao 

ohwooseresa abweene ebyandiiko byoolerefu ebiboola biti, “Bakabanamo 
engubo chaange, nae ekaanju lyaange nibalihubbira eha.” Sino nisyo si 
basikaari bahola. 

25Aambi neende omusalabba kwa Yesu, yali yemereo ng'ina, neende 
mboochoong'ene ng'ina, Maria muha Kulopaasi, neende Maria Magidalena. 

26Yesu niyabona ng'ina, neende omweeki yi yali niyaheera muno nibeemere 
aambi ao, yaboolera ng'ina ati, “Maama, bona omwaana wao nguyo!” 

27Haandi yaaboolera omweeki oyo ati, “Bona, maao nguyo!” Mani ohutula esiha 
esyo, omweeki oyo yamuyira engo wae. 

Ohufwa hwa Yesu 
(Mat 27:45-56; Mrk 15:33-41; Luk 23:44-49) 

28  Luunyuma lw'ebyo, Yesu n'amalire ohumanya ati ebyae byoosi byali 
nibimalire ohuwa, yaboola (ohwooseresa abweene ebyandiiko byoolerefu) ati, 
“Obuluwo buunuma.” 

29Bulaanu, ao yaliwo ebbakuli yichuule efiini yihaliihe; mani nibabukula 
esyaangu nibasiiniha mu fiini eyo, nibasiboya hu kada mani nibasisudya hu 
munwa kwae. 

30Yesu niyamala ohuhoombaho hu fiini eyo, yaaboola ati, “Luweere”; mani 
yaaguunamya omutwe yaakwiisa omwooyo. 

Yesu afumitwa efumo mu mbafu 

31Nga lu lwali oludaalo lw'ohweetekehera, Abayudaaya haba sibadahaanga 
emilaambo ohudoong'a nikiri hu musalabba hu ludaalo lwa Sabbaato, 
(olwohuba oludaalo lwa Sabbaato lwali oluhuluundu muno). Sakira 
Abayudaaya basaba Pilato afukiirire abaandu babaambirwe hu misalabba 
bafunakwe amakulu, haandi baanulweho. 

32Mani abasikaari nibeecha, nibafunaka amakulu k'owaamberi, neende 
ak'owuundi owabaambwa neende Yesu. 

33Nae boola hu Yesu, mani baabona bati, yali amalire ohufwa hale, mani 
nibatamufunaka amakulu daawe. 

34Nae mulala hu basikaari yamufumita efumo mu mbafu, mani abweene-na-
bweene ao, nimutulamo amabaanga neende amaachi. 

35Oyo owasiboneraho elalira niye owalomaloma bino, haandi amanyire ati 
sy'aboola syadyeeri, haandi amanyire koti lu alomaloma obwadyeeri; hu mwesi 
munyale ohufukiirira. 

36 Ebyo byaliwo bityo, hu byandiiko byoolerefu binyale ohwoolerera abweene 
biti, “Libulao kata ekuumba lyae elichia ohufunakwa daawe.” 



2152 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

37 Haandi esyandiiko syoolerefu siindi siboola siti, “Bahatingaale hu oyo yi 
bafumita.” 

Ohusiihwa hwa Yesu 
(Mat 27:57-61; Mrk 15:42-47; Luk 23:50-56) 

38Ebyo nibyawa, Yosefu wa Arimatea, owali omweeki wa Yesu, nae mu 
bweekisi, hulw'ohutya Abayudaaya, yasaba Pilato amufukiirire abukule 
omulaambo kwa Yesu. Mani Pilato naamufukiirira. Yosefu yeechia mani 
yaatusaao omulaambo kwa Yesu. 

39 Nikodemu, oyo owali niyataangira hale ao ohuchia eyiri Yesu esiro, yesi 
yachia nae n'ali neende amafuta masaase ka miira neende ebiindu ebiwunya 
esing'aari siingi eby'obusito buyera ekiloguraamu amahumi kadatu. 

40Abasaacha babiri bano babukula omulaambo kwa Yesu, mani baakuboya 
bulai bweene mu ngubo ch'elaasi alala neende amafuta k'esing'aari ako, koti lu 
miduunga ky'Abayudaaya ky'ohusiiha kiri. 

41Abuundu yi Yesu yabaambirwa hu musalabba, waliwo endalo, mani mu ndalo 
omwo, mwalimo eng'ani njaaha, eyali niyitaasiihwa hoomo omuundu. 

42Koti lu lwali oludaalo lw'ohweetekehera hw'Abayudaaya, haandi eng'ani eyo 
yali aambi, mani nibasiiha Yesu omwo. 

Yowaana 20 

Eng'ani haya 
(Mat 28:1-8; Mrk 16:1-8; Luk 24:1-12) 

1Hu ludaalo lutaangira mu juma, Maria Magidalena yeecha hu ng'ani, obwiire 
nibusisiiri ohuhya bulai, mani n'abona ati ekina lyali nilitusirwe hu siriindwa. 

2Yeeruha embiro, yaachia eyiri Simooni Petero neende omweeki wuundi, oyo 
yi Yesu yali yaheera muno, yaababoolera ati, “Batusire Omwaami mu siriindwa, 
haba sihumanyire yi bamuteere daawe.” 

3Mani Petero n'atulaniramo embiro alala neende omweeki wuundi wula, 
nibachia hu ng'ani. 

4Boombi bachia nibeeruha, nae omweeki wuundi wula yahira Petero embiro, 
yaataangirira ohwoola hu ng'ani. 

5Yaguunama ohulingaala mukati, mani naabona engubo ch'elaasi chira 
nichikwiire ao, nae haba siyeengira mukati daawe. 

6Simooni Petero yoola n'amuloondaho yeengira mu ng'ani; mani yaabona 
engubo ch'elaasi chira nichikwiire ao, 

7nae esitaambaya esyali siteerwe hu mutwe kwae, sisyali nisiri alala neende 
engubo ch'elaasi chira daawe, nae syali nisyefuumbire nisyekabuule 
syoong'ene. 

8Omweeki wuundi wula, owali naatangiire ohwoola hu ng'ani, yesi 
niyeengiramo, yabona atyo mani yaafukiirira; 

9olwohuba bali bataamanya ebyandiiko byoolerefu biboola biti, yali 
owohusyuuha ohutula mu bafu. 

10Mani abeeki abo beekobolerayo mu madaala kaabwe. 

Yesu abonehera Maria Magidalena 
(Mat 28:9-10; Mrk 16:9-11) 

11Nae Maria yali yeemere erwaanyi w'eng'ani, n'aliraanga. Niyali n'alira, 
yaguunama ohulingaala mu ng'ani; 

12mani n'abona malaika babiri nibafwaalire engubo charachaari, nibehaale 
mulala enamutwe, nae owuundi enamakulu abuundu yi mubiri kwa Yesu kwali 
kwaliiswe. 

13Bamuteeba bati, “Muhasiing'ene, lwasiina olira?” Nae yabakobolamo ati, 
“Olwohuba babukuule Omwaami waange, nae haandi haba siimanyire yi 
bamuyirire daawe.” 

14Niyali naasilomalomaanga atyo, yakaluuhana ohutingaala emukoongo, mani 
yaabona Yesu niyeemere ao, nae haba siyamanya ati niye Yesu. 

15Yesu yamuteeba ati, “Muhasiing'ene, lwasiina oli ohulira? Okoonyaanga 
wiina?” Maria yabaasa ati omuundu oyo, niye omweene ndalo, mani 
n'amuboolere ati, “Omuhuluundu, nikali mbwe niiwe omutusiremo, mboolere 
y'omuteere, mani njie mutuseyo.” 

16Yesu yamuboolera ati, “Maria.” Maria yakaluuhana yamutingaala, mani 
n'amuboolera mu Luibburania ati, “Rabboni” (esyeekesa siti Omweekesa). 

17Yesu yamuboolera ati, “Otandiiraho daawe, olwohuba siisiiri ohuniina eyiri 
Laata; nae chia eyiri bamwaanaama obaboolere oti, ndi ohuniina eyiri Laata 
haandi Laata yeeng'we, eyiri Nasaae waange, haandi Nasaae weeng'we.” 

18Maria Magidalena yachia yaaboolera abeeki ati, “Mbweene Omwaami”; 
haandi yaababoolera ati, yali amubooleere ebiindu ebyo. 

Yesu abonehera abeeki bae 
(Mat 28:16-20; Mrk 16:14-18; Luk 24:36-49) 

19Mani engoloobe y'oludaalo olwo, oludaalo lutaangira mu juma, yi beeki bali, 
enjiki chali chiikaalwe hulw'ohutya Abayudaaya. Yesu yeecha yeema akati 
waabwe, mani naababoolera ati, “Omuleembe kube naang'we.” 

20Niyamala ohuboola atyo, yabeekesa amahono kae neende mu mbafu wae. 
Abeeki basangaala muno ohubona Omwaami waabwe. 

21Yesu haandi yababoolera ati, “Omuleembe kube naang'we. Koti lu Laata 
yaanduma, syesi mbatuma.” 

22Niyamala ohuboola atyo, yabayeereraho omuuya, naababoolera ati, 
“Munyoole Mwooyo Mwoolerefu. 

23 Ebyonoono by'abaandu bi munaleheraangamo, bichia ohuleherwaangamo; 
ebyonoono bi mutachia ohuleheraangamo, haba sibichia ohuleherwaangamo 
daawe.” 

Yesu neende Tomasi 

24Bulaanu Tomasi, mulala hu ehumi-na-babiri, owali alaangwa ati Ehwaana, 
haba siyali alala neende abaasye Yesu niyeecha. 

25Abeeki baasye nibamuboolera bati, “Hubweene Omwaami weefwe.” Nae 
yababoolera ati, “Ese nitaabonaho amahono kae, ndaabonaho ebinyubuluuhe 
by'emisumaari, mani ndaata olwaala lwaange mu mbala ch'emisumaari omwo, 
haandi ndaata omuhono kwaange mu mbafu wae omwo, haba siinja 
ohufukiirira daawe.” 

26Luunyuma lw'endaalo chitaanu-na-chidatu, abeeki bae haandi bali mu 
nyuumba, Tomasi yesi yali ali neende abeeki baasye. Enjiki haandi chali 
nichiikaalwe. Yesu haandi yeecha yeema akati waabwe, mani yaaboola ati, 
“Omuleembe kube naang'we.” 

27Niyamala ohuboola atyo, yaboolera Tomasi ati, “Leeta ano olwaala lwao, mani 
obone amahono kaange. Haandi leeta omuhono kwao, okute mu mbafu waange. 
Leha ohuba otafukiirira, nae fukiirira.” 

28Tomasi yakobolamo ati, “Omwaami waange, haandi Nasaae waange!” 

29Yesu yamuboolera ati, “Ofukiirira olwohuba wuumbwene? Bali neende ehabi 
abo abafukiirira nibasisiiri ohubonaho.” 

Esichiiririrwa sy'esitabo sino 

30Haandi biluwo eby'amayia biingi bi Yesu yahola mu moni w'abeeki bae, 
ebitaandiikwa mu sitabo sino; 

31nae bino byandiikwa hu munyale ohufukiirira muti Yesu niye Kristo, 
Omwaana wa Nasaae, haandi nimufukiirira, muchia ohunyoola obulamu mu 
liita lyae. 

Yowaana 21 

Yesu abonehera abeeki bataanu-na-babiri 

1Luunyuma lwa bino, Yesu haandi yabonehera abeeki bae hu lwaasi 
lw'Enyaanja ya Tibberia. Yababonehera mu ngeri yino. 

2Simooni Petero, Tomasi olaangwa Ehwaana, Natanaeli owa Kaana mu 
Galilaaya, abaana ba Sebbedaayo, neende abeeki bae baandi babiri, bali 
nibebuusire alala. 

3 Simooni Petero yababoolera ati, “Njia ohunaaba.” Mani bosi nibamuboolera 
bati, “Fwesi huchia ohuchia naawe.” Mani nibeengira elyaato; nae esiro esyo, 
haba sibadiiraho esiindu syoosi. 

4Obwiire nibwali buhya, Yesu yeema hu lwaasi; nae abeeki haba sibamanya bati 
yali Yesu. 

5Yesu yababoolera ati, “Baaneeng'we, mudiirireho eng'eeni yoosi?” Nabo 
nibamukobolamo bati “Haba.” 

6 Yesu yababoolera ati, “Musukune olweero olwo hu muhono muluungi 
kw'elyaato, muchia ohudiira.” Mani nibasukuna olweero olwo, mani 
nilubahaya ohuluhweesa balwiingisa mu lyaato, hulw'eng'eeni nyiingi 
chibadiira. 

7Omweeki yi Yesu yali yaheera muno, yaboolera Petero ati, “Niye Omwaami 
weefwe!” Nae Simooni Petero niyawulira ati yali niye Omwaami, yefwaala 
engubo chae, olwohuba yali syeekenye, mani yaaduumira mu maachi. 

8Abeeki baandi abo nabo beechera mu lyaato, nibahweesa olweero lwichuule 
eng'eeni. Haba sibali eyale neende olwaasi, nae byali koti emiita emia 
ndala  ohutula hu lwaasi. 

9Niboola hu lwaasi, babona esyoosyo sy'omuliro nisiriho eng'eeni neende 
omugaati. 

10Mani Yesu naababoolera ati, “Muleete hu ng'eeni chimwahadiira buti.” 

11Simooni Petero yeengira mu lyaato yaahweesa olweero olwo yaaluleeta hu 
lwaasi, lwali nilwichuule eng'eeni hoongo, emia ndala neende amahumi 
kataanu-na-chidatu (153). Nae kata neende nichali enyiingi chityo, olweero 
haba silwataanduha daawe. 

12Yesu yababoolera ati, “Mwiiche hulye esy'echuli.” Bulaanu abulao omweeki 
yeesi owamuteeba ati, “Niiwe wiina?” Olwohuba bamanya bati niye Omwaami. 

13Yesu yabukula omugaati okwo, mani yaakuberesa abeeki, haandi yaahola 
atyo neende eng'eeni. 

14Bulaanu lino lyali ehabi lyohudatu Yesu ohubonehera abeeki bae luunyuma 
lw'ohusyuuha mu bafu. 

Yesu neende Petero 



2156 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

15Nibamala ohulya esy'echuli, Yesu yateeba Simooni Petero ati, “Simooni, 
omwaana wa Yowaana, waaheera ohuhira bano?” Nae yamukobolamo ati, “Eee, 
Omwaami; omanyire oti ndahuheera.” Yesu yamuboolera ati, “Liisa amakoondi 
kaange mayere kano.” 

16Ehabi lyohubiri, Yesu haandi yateeba Petero ati, “Simooni, omwaana wa 
Yowaana, waaheera?” Nae yamukobolamo ati, “Eee, Omwaami; omanyire oti 
ndahuheera.” Yesu yamuboolera ati, “Yaya amakoondi kaange.” 

17Yesu haandi yamuteeba ehabi lyohudatu ati, “Simooni, omwaana wa 
Yowaana; waaheera?” Petero yesiinduha muno olwohuba yali amuteebere 
ehabi lyohudatu ati, “waaheera?” Mani Petero n'amuboolera ati, “Omwaami, 
omanyire buli siindu; omanyire oti ndahuheera.” Yesu yamuboolera ati, “Liisa 
amakoondi kaange. 

18Yesu yamuboolera ati, huboolera obwadyeeri bweene endi, niwali omuyere, 
omweene wefwalaanga mani ochia buli yoodaha. Nae niwahakofule, 
wahakolole amahono kao, mani omuundu wuundi ahufwaala haandi ahuyira 
yootadaha ohuchia.” 

19(Yesu yaboola sino ohweekesa engeri yi Petero achia ohufwiiramo ohwiisa 
oluyaali mu Nasaae.) Mani niyamala ohulomaloma atyo, Yesu yaboolera Petero 
ati, “Noonde.” 

Yesu neende omweeki wuundi wula 

20  Petero niyoobba amahemo enyuma, yabona omweeki wuundi oyo yi Yesu 
yali yaheera muno n'abaloonda. Omweeki oyo, niye owayeeha hu sirifu sya 
Yesu nibalya esy'engoloobe, yamuteeba ati, “Omwaami, wiina mweene ochia 
ohuhuhoba?” 

21Nae Petero niyamubona, yateeba Yesu ati, “Omwaami, wuno nae yahabe 
atye?” 

22Yesu yamuboolera ati, “Nihuli ohudaha hwaange mbwe adoong'eo ohwoola 
lu ndaheechere, odeebayo siina? Ewe noonde!” 

23Enomanoma eyo mani niyisalaana buli abuundu yiti, omweeki oyo haba 
siyahafwe daawe. Nae Yesu haba siyamuboolera ati haba siyahafwe daawe; nae 
ati, “Nihuli ohudaha hwaange mbwe adoong'eo ohwoola lu ndaheechere, 
odeebayo siina?” 

24Omweeki oyo niye owalomaloma bino, niye owandiika ebiindu bino, haandi 
amanyire ati by'aboola byadyeeri nibyo. 

Enjakamo 

25Nae biluwo ebiindu biindi biingi bi Yesu yahola. Buli siindu hweebyo siba 
nisyaandiikwa, mbaasa endi kata esyaalo syoosi sisyahanyalire ohuyeramo 
ebitabo byahandiikirwe. 

Ebiholwa 

Ebiholwa 1 

1  Omukoosi Teofiilo: Mu sitabo sitaangira, ndandiika ebidiira hu biindu byoosi 
bi Yesu yataangira ohuhola neende ohweekesa, 

2ohwoola hu ludaalo lu yayirirwa Muukulu. N'asisiiri ohuyirwa Muukulu, 
yataangira ohulagira abatume ba yali yadoola niyehoonyera Mwooyo 
Mwoolerefu. 

3Yesu yeyekesa eyiri abatume mu ngeri nyiingi koti lu yali omulamu, n'amalire 
ohusaandisibwa neende ohufwa haandi mu mbaka y'endaalo amahumi kane, 
yababonehera naalomaloma hu Bwaami bwa Nasaae. 

4 Niyali n'asisiiri nabo, yabalagira obutatula mu Yerusalemu, nae baliinde si 
Laata yasuubisa si mwawulira nimbaboolera endi, 

5 “Yowaana yabatiisaanga neende amaachi, nae mu ndaalo chitaali enyiingi, 
muchia ohubatiisibwa neende Mwooyo Mwoolerefu.” 

Yesu ayirwa aakulu Muukulu 
(Mrk 16:19-20; Luk 24:50-53) 

6Abatume nibali nibebuusire alala, bateeba Yesu bati, “Omwaami, bulaanu 
esiha sino nisyo syoocha ohukobosera Yisiraeli obwaami?” 

7Nae yababoolera ati, “Haba simulimo kweeng'we ohumanya endaalo oba 
obwiire bu Laata mweene yatekeha neende obunyala bwae. 

8 Nae muchia ohunyoola amaani Mwooyo Mwoolerefu n'amalire ohubeehaho; 
muchia ohuba abaloli baange mu Yerusalemu neende mu Yudea mwoosi, 
neende Samaria, neende ohwoola yi syaalo syaakamira.” 

9 Niyali niyahamala ohuboola atyo, yayirwa aakulu nibabona, esireesi 
syaamubwiiha baahaya ohumubona. 

10Koti lu bali nibasitingaalire aakulu Yesu n'awaao, bone, abasaacha babiri 
abefwaalire engubo cha rachaari, baboneha nibeemere aambi nabo, 

11baboola bati, “Abasaacha Bagalilaaya eng'we, lwasiina mweemere 
nimutingaalire aakulu? Yesu wuno, obatusirweho yayirwa Muukulu, achia 
ohukobola mu ngeri nasilala eyo yi mumubweneremo naachia Muukulu.” 

Owakobola mu makulu ka Yuda Yisikarioti 
(Mat 27:3-10) 

12Bulaanu Abatume bakobola Yerusalemu nibatula hu lugulu lwa Olifu, oluli 
aambi ekilomiita ndala ohwoola Yerusalemu, olukeendo lufukiirirwa 
ohukeendwa hu ludaalo lwa Sabbaato. 

13 Nibamala ohwiingira mu Yerusalemu, baachia baniina mu siseenge sy'aakulu 
si bali nibamenyamo: Petero neende Yowaana neende Yakobbo neende 
Anderea, Filipo neende Tomasi, Bbatolomeo neende Matayo, Yakobbo 
omwaana wa Alufaayo neende Simooni Omulwaanirisi w'esyaalo syae, Yuda 
omwaana wa Yakobbo. 

14Bano boosi, alala neende abahasi baandi neende Maria ng'ina Yesu, alala 
neende bamwaanang'ina, balaamaanga Nasaae neende omwooyo mulala. 

15Mu ndaalo echo, Petero yaasiingira yeema mu baasye (omukaanda 
kw'abaandu boola aambi emia ndala neende amahumi kabiri), mani 
yaalomaloma n'aboola ati, 

16“Basyaange, ebyandiiko byoolerefu byali eby'ohwosereswa abweene, bi 
Mwooyo Mwoolerefu yalomaloma hale n'abitira mu munwa kwa Daudi, 
ebidiira hu Yuda owali omweemeresi w'abaandu badiira Yesu. 

17Olwohuba yali mulala hweefwe, mani yaberesebwa omukabo kwae mu 
mulimo kuno.” 

18 (Bulaanu, omusaacha wuno yakula omukuunda neende esiyaanwa 
sy'esiholwa syae sibi mani yakwiira omutwe yaadihanamo amala keediha 
erwaanyi. 

19Sino syamanyiha eyiri abaandu boosi abamenya mu Yerusalemu, omukuunda 
okwo kwalaangwa mu lulimi lwaabwe kuti Akelidaama, esyeekesa siti, 
Omukuunda kw'Amabaanga.) 

20 “Olwohuba syandiikwa mu sitabo sy'Esabbuli siti, ‘Lehe edaala lyae lyeehole 
ekuunda, haandi lehe omuundu yeesi ahaye ohulimenyamo’; haandi ‘Lehe 
omuundu wuundi abukule omulimo kwae.’ 

21  Sakira, mulala hu baandu bakeendaanga naafwe endaalo choosi chi 
Omwaami Yesu yaba mweefwe, 

22ohutulira elalira hu hubatiisa hwa Yowaana, ohwoolera elalira hu ludaalo lu 
yatubukulirwaho yaayirwa muukulu, mulala hu baandu bano niye ohoyere 
ohweehola naafwe omuloli w'ohusyuuha hwa Yesu.” 

23Badoolamo bataao abaandu babiri: Yosefu olaangwa ati Bbarisabba, 
owakulihwa Yusito, neende Matiasi. 

24Mani balaama nibaboola bati, “Omwaami, niiwe omanyire emyooyo 
ky'abaandu boosi, tweekese wiina hu babiri bano, oyo yi ewe omweene 
odoolere 

25ohubukula obweyaango mu mulimo kuno, neende mu butume bu Yuda 
yetusaho, mani yechiira yi yadaha omweene.” 

26Baboobbera eha, eha yaakwa hu Matiasi oweecha yaabalirwa mu batume 
ehumi-na-mulala. 

Ebiholwa 2 

Ohwiicha hwa Mwooyo Mwoolerefu 

1  Oludaalo lwa Pentekosti nilwoola, abatume bali nibebuusire alala abuundu 
alala. 

2Abweene ao, ekono lyawuliiriha nilitula Muukulu niliwoola koti omuyaka 
kw'amaani, lyeechula mu nyuumba yoosi yi batume bali nibehaale. 

3Mani babona enimi chifwaana koti omuliro nichisalaanire nicheemere hu buli 
muundu. 

4Boosi beechusibwa Mwooyo Mwoolerefu, bachaaka ohulomaloma mu nimi 
chitaali nasilala, koti lu Mwooyo oyo yabanyalira ohulomaloma. 

5Nae mu Yerusalemu mwalimo Abayudaaya, abasaacha baheera Nasaae muno 
ohutula mu buli mbeka choosi chohu syaalo huno. 

6Nibawulira ekono lino, bebuusa alala, bawuka muno, olwohuba buli muundu 
hu bo yawuliraanga abatume nibalomalomera mu lulimi lwae lweene. 

7Besiinduha haandi baawuka muno nibaboola bati, “Abaandu bali 
ohulomalomaanga bano boosi haba si Bagalilaaya? 

8Nae siba sitye mbwe efwe hubawulira, buli muundu mu lulimi lwae lweene? 

9Abaperisi neende Abamedia neende Abaelamu neende abamenya mu 
Mesopotamia, Yudea neende Kapadokia, Ponto neende Asia, 

10Firigia neende Pafilia, Misiri neende ebituundu bya Libbya ebiri aambi 
neende Sireeni, neende abakeni ohutula Rooma, Abayudaaya alala neende 
Abateende basoma ediini y'Abayudaaya, 

11Abakireete neende Abaraabbu, huli ohubawulira nibaboola mu nimi cheefwe 
ebiindu by'amaani bi Nasaae yahola.” 

12Boosi baawuka mani bamala baateng'eng'ala nibaboolanira abeene-na-beene 
bati, “Sino syeekesa siina?” 

13Nae abaandi badyaabuha nibaboola bati, “Abo bameerere efiini njaaha.” 

Ohuyaala hwa Petero 

14Nae Petero, yeema alala neende ehumi-na-mulala, mani yaasiingisa ekono 
yachaaka ohulomaloma n'ababoolera ati, “Eng'we abasaacha Bayudaaya 
basyaange, alala neende eng'we mweesi abamenyere mu Yerusalemu, 
mutekeerese muwulire bi mbaboolera. 

15Abasaacha bano haba sibameerere koti lu mubaasa, olwohuba hu chiri sa 
esaa chidatu ch'echuli; 

16nae sino nisyo si munabbi Yoeli yalomaloma n'aboola ati: 

17  ‘Nasaae aboola ati, bino nibyo ebichia ohubaao mu ndaalo chimaliiriha, njia 
ohuchuha Mwooyo waange hu baandu boosi, mani abasyaani neende abahaana 
beeng'we bachia ohutuumbulaanga ebichia ohubaao, haandi abasyaani 
baraaga beeng'we bachia ohuboneherwaanga, haandi abasaacha bahuluundu 
beeng'we bachia ohulootaanga ebilooto; 

18eee, haandi hu bahalaabani baange basaacha neende abahalaabani baange 
bahasi mu ndaalo echo, njia ohubachuhaho Mwooyo waange; mani bachia 
ohutuumbulaanga ebichia ohubaao. 

19Njia ohuhola ebiwuukisa aakulu Muukulu neende obulolero aasi hu syaalo, 
yicha ohubaao amabaanga, omuliro, neende okwoosi kudiiraane; 

20elyuuba lichia ohukaluuhana libe esiirima nae omwoosi nakwo kukaluuhane 
kube koti amabaanga, Oludaalo lw'Omwaami nilutoola, oludaalo luhuluundu 
haandi olw'oluyaali muno. 

21Buli muundu yeesi owalaangeenge eliita ly'Omwaami yahawonisibwe.’ 

22“Eng'we Abaisiraeli, muwulire emboosi chino: Yesu Omunasareeti, niye 
omusaacha womiisibwa mu moni weeng'we neende ebiholwa by'amaani 
neende ebiwukisa neende eby'amayia bi Nasaae yamuholerangamo koti lu 
eng'we abeene mumanyire. 

23 Mu hutekeha hwa Nasaae neende mu humanya hwa Nasaae, Yesu wuno, 
yeyaanayo mani mwamubaamba, haandi yeetwa neende abaandu 
bataloondakana neende amalako. 

24 Nae Nasaae yamusyuhisa ohutula mu bafu, yamuboolola mubuchuuni 
bw'ohufwa, olwohuba haba sisyali nisinyalihana ohudoong'a mu maani 
k'ohufwa. 

25 Olwohuba Daudi alomaloma ebimudiiraho n'aboola ati, ‘Ndabona Omwaami 
naali naange ebiha byoosi, nitateenga olwohuba ali hu muhono kwaange 
muluungi; 

26sakira omwooyo kwaange kwasangaala, haandi olulimi lwaange lweehoya; 
haandi omubiri kwaange kwosi kuchia ohuba neende esuubi liingi. 

27Olwohuba haba soochia ohuleha omwooyo kwaange mu syaalo sy'abafu, oba 
ohuleha Omwoolerefu wao ohubola. 

28Omalire ohuunjekesa engira y'obulamu; haandi ohuba aambi naawe, huchia 
ohunjichusa esangaalo.’ 

29“Basyaange, hambaboolere ataali ohutya hwoosi ebidiira hu Daudi kuuka 
yeefwe endi, yafwa baamusiiha, haandi esiriindwa syae sisisiiri naafwe 
ohwoola buti. 

30 Olwohuba koti lu yali omunabbi, haandi n'amanyire ati Nasaae yechuba 
namwelayirira ati, yahehase hu sisaala syae sy'obutuki mulala hu beechuhulu 
bae. 

31Daudi yali amanyire hale ebichia ohubaao, mani yaalomaloma hu husyuuha 
hwa Kristo n'aboola ati, haba siyahalehe omubiri kwae mu syaalo sy'abafu oba 
yaaleha omubiri kwae ohubola. 

32Yesu wuno Nasaae yamusyuuhisa haandi efwe fweesi huli Abaloli bahwo. 

33Naamalire ohuniinisibwa yaaba hu muhono muluungi kwa Nasaae, haandi 
n'amalire ohubukaana Mwooyo Mwoolerefu yi Laatang'ene yalaka, achuhire 
sino si muli ohubona, haandi ohuwulira. 

34 Olwohuba Daudi haba siyaniinaho Muukulu daawe; nae omweene aboola ati, 
‘Omwaami yaboolera Omwaami waange ati, yihala hu muhono kwaange 
muluungi, 

35ohwoola lu ndiriholera abasuku bao ohuba esiteeni syowuluusiraho amakulu 
kao.’ 

36Leha enyuumba ya Yisiraeli yoosi yimanyire elalira neende obwomiifu yiti, 
Nasaae amalire ohuhola Yesu yi mwabaamba wuno, ohuba Omwaami haandi 
Kristo.” 

37Nae bulaanu nibawulira sino, syabachuunira elalira ohwoola hu ndasi, 
baboolera Petero alala neende Abatume baasye boosi bati, “Baana beefwe, siina 
syeene si huba huhole?” 

38Nae Petero yababoolera ati, “Mweyolobye, mani buli muundu abatiisibwe mu 
liita lya Yesu Kristo munyale ohuleherwa ebyonoono byeeng'we; mani muchia 
ohunyoola esiyaanwa sya Mwooyo Mwoolerefu. 

39Olwohuba esisuubise sino syeng'we, alala neende abaana beeng'we, alala 
neende abo boosi abali eyale muno; oyo yeesi yi Nasaae Omwaami weefwe aba 
n'alaangire ohwiicha yaali.” 

40Petero yalomaloma niyehoonyera emboosi nyiingi muno, yabalabula 
n'aboola ati, “Mwewonie abeene ohutula hu luse ludoondobanu luno.” 

41Abo boosi abafukiirira emboosi chae, babatiisibwa. Hu ludaalo olwo, 
abemeeda hu mukaanda kw'abafukiiriri bali abaandu aambi elifu chidatu 
(3,000). 

42Boomiirira hu njekesa y'Abatume neende ohuholeraanga alala, neende 
ohuliiraanga omugaati alala neende ohulaamiraanga alala. 

Obulamu bw'Abafukiiriri 

43Obuti bwadiira buli muundu; abatume baholaanga ebiindu biwukisa alala 
neende eby'amayia biingi muno. 

44 Abafukiirira baholeraanga alala mani buli siindu syabechaanga esyaabwe 
boosi; 

45bakusaanga emyaandu kyaabwe neende ebiindu byaabwe, bamala 
baakabiraanga buli muundu koti lu yalichiingi n'adaha. 

46Buli ludaalo balaamiraanga alala mu Nyuumba ya Nasaae, haandi baliiraanga 
omugaati mu madaala kaabwe, haandi balichaanga ebyohulya neende 
emyooyo misangaafu alala neende emyooyo mikabi. 

47Bafumiaanga Nasaae, haandi abaandu boosi babadahaanga. Mani buli ludaalo 
Omwaami yameedaanga hu buungi bwaabwe abo abalichiingi nibaonisibwa. 

Ebiholwa 3 

Omusaacha mulema awonisibwa 

1Oludaalo luundi, Petero neende Yowaana bali bachia mu Nyuumba ya Nasaae, 
esaa chitaanu-na-chine esiha sy'ohulaama. 

2Mani niboola hu siruwa sy'Enyuumba ya Nasaae esilaangwa siti Esiruwa 
Siroonyo, babukaanao omusaacha walema ohutula mu budoto bwae 
niyesabirisaanga. 

3Niyabona sa ati, Petero neende Yowaana nibeengira mu Nyuumba ya Nasaae, 
yabasaba obuhoonyi. 

4Nae Petero neende Yowaana bamutingaala tiiri mu moni, mani Petero 
yamuboolera ati, “Tutingaale.” 

5Mani yabahayisiraho emoni, yabaasa ati bachia ohumubaaho esiindu. 

6Nae Petero yamuboolera ati, “Ese mbula efeesa oba esaabbu, nae njia 
ohuhuberesa esiindu si ndi nasyo; mu liita lya Yesu Kristo Omunasareeti, 
siingira okeende.” 

7Yaamudiira omuhono muluungi yamusiingisa; mani abweene-na-bweene ao, 
amakulu kae alala neende ebisiisiro byae nibyomiira. 

8Yaduuma yeema yachaaka ohukeenda mani yeengira mu Nyuumba ya Nasaae 
alala neende Petero neende Yowaana, yakeenda naduumakala naakinia 
Nasaae. 

9Abaandu boosi abamubona n'akeenda haandi n'afumia Nasaae, 

10bamanya bati niye owehalaanga niyesabirisa hu Siruwa Siroonyo 
sy'Enyuumba ya Nasaae; mani baawuka haandi besiinduha muno hulw'ebiindu 
byali bi mweeholehaneho. 

Enomanoma ya Petero naali mu Nyuumba ya Nasaae 

11Omusaacha oyo niyali n'asyomeere hu Petero neende Yowaana, abaandu 
boosi bawuka beeruha yi bali mu siseenge silaangwa siti esya Solomooni. 

12Nae Petero niyabona atyo, yaboolera abaandu ati, “Eng'we Abaisiraeli 
basyaange, lwasiina sino sibawuukisa, oba lwasiina mutudangaaliireho, muti 
fwaana niifwe abakerere omusaacha wuno yakeenda hulw'amaani keefwe 
abeene oba hulw'obwoolerefu bweefwe abeene? 

13 Nasaae wa Abburahamu neende Yisaka neende Yakobbo, Nasaae wa 
bakuuka yeefwe, niye owaberesa Yesu omuhalaabani wae oluyaali. Oyo yi 
mwadiisa mu mahono k'abahoongo haandi mwamwekaana mu moni wa Pilato, 
owali n'aheengereo ohumulehuula. 

14 Nae eng'we mwekaana Oyo Omwoolerefu haandi Omuluungifu mweene, 
mani mwasaba babalehuulire omwiiti. 

15Nae eng'we ning'we abeeta Omweene bulamu, yi Nasaae yasyuhisa ohutula 
mu bafu. Niifwe abaloli ba sino. 

16Mu liita lyae, neende ohusuubira mu liita lyae, nibyo ebikerere omusaacha yi 
mubona wuno haandi yi mumanyire yanyoola amaani. Haandi efukiirira mu 
Yesu niyo eyikerere omusaacha wuno yaaba omulamu mweene koti lu mweesi 
mubona. 

17“Mani bulaanu basyaange, manyire endi mwasihola mu butamanya, koti lu 
batuki beeng'we bosi bahola. 

18Nae, esyo si Nasaae yalomalomera hale mu banabbi boosi, ati Kristo wae 
ahoyere ohusaanda, yasyoseresa abweene atyo. 

19Hulwesyo mweyolobye ebyonoono byeeng'we, mukaluhe eyiri Nasaae, hu 
bibi byeeng'we binyale ohutusibwao, mani hu biha by'ohweekobosa buyaaha 
bibeechere nibitula eyiri Omwaami, 

20mani abatumire Kristo yi yabadoolera, niye Yesu. 

21Yesu oyo niye ohoyere ohuba Muukulu ohwoolera elalira hu biha byeebyo 
byoosi bi Nasaae yalomalomera mu banabbi bae boolerefu boosi abaluwo hale. 

22 Olwohuba Musa yaboola ati, ‘Omwaami Nasaae weeng'we achia 
ohubatumira omunabbi otula mu baandu beeng'we koti lu yaanduma. 
Muhoyere mumuwulire mu buli siindu sy'ababoolera. 

23 Omuundu yeesi otahawuliire emboosi ch'omunabbi oyo, achia ohutusibwa 
mu baandu mani asihirisibweengwe.’ 

24Abanabbi boosi abalomalomaanga hale, ohutulira elalira hu Samueli neende 
abamuloondaho, bosi balomalomaanga ebidiira hu ndaalo chino. 

25 Eng'we niing'we abaana ba banabbi haandi ab'Endagaano yi Nasaae 
yaberesa bakuuka yeeng'we n'aboolera Abburahamu ati, ‘Njia ohuberesa 
abaandu bohu syaalo syoosi ehabi nimbitira mu lwiibulo lwao.’ 

26Nasaae niyamala ohudoola omuhalaabani wae, yataangira ohumutuma eyiri 
eng'we, ohubaberesa ehabi n'akaluhaania buli muundu hweeng'we ohutula mu 
ngira chae mbi.” 

Ebiholwa 4 

Petero neende Yowaana bayaasibwa mu siina 

1Nae Petero neende Yowaana nibali nibasiilomalomaanga neende abaandu, 
abalaamisi neende omuhuluundu w'Enyuumba ya Nasaae, alala neende 
Abasadukaayo baboolaho, 

2nibanyooleere olwohuba Petero neende Yowaana bali nibeekesaanga 
abaandu haandi nibayalaanga bati, Yesu yasyuuha mu bafu. 

3Mani babadiira, nae olwohuba obwiire bwali bwiirire, baabata mu jeela 
ohwoola obwiire ohuhya. 

4Nae abaandu baangi abawulira emboosi chaabwe bafukiirira; mani obuungi 
bw'abasaacha bafukiirira bwoola aambi elifu chitaanu (5,000). 

5Nibwahya, abatuki baabwe neende abahuluundu beenjia alala neende 
abeekesa b'Amalako ka Musa bebuusira mu Yerusalemu. 

6Anasi omulaamisi muhuluundu mweene, neende Kayaafa neende Yowaana 
neende Alekisaanda, alala neende abo boosi abali ab'enyuumba y'omulaamisi 
muhuluundu mweene bosi bebuusira mu Yerusalemu. 

7Mani nibamala ohweemesa Petero neende Yowaana akatikaati waabwe, 
baabateeba bati, Mu bunyala siina, kose mu liita siina li muholeeremo sino? 

8Nae Petero, niyechuuswe Mwooyo Mwoolerefu, yakobolamo n'ababoolera ati, 
“Eng'we abatuki alala neende abahuluundu b'abaandu, 

9nimuli ohututeeba enyaanga yino ebidiira hu siholwa silai siholeerwe 
omulema wuno, haandi neende obunyala buwoniisye omusaacha wuno, 

10mweesi-mwesi muhoyere ohusimanya, alala neende abaandu ba Yisiraeli 
boosi muti, omusaacha oyo anyalire ohweema bulai mu moni weeng'we 

hulw'eliita lya Yesu Kristo Omunasareeti, oyo yi mwabaamba, yi Nasaae 
yasyuhisa ohutula mu bafu. 

11  Lino nilyo ekina li eng'we mwahaya, nae nilyo elyeeholere ehuluundu mu 
musiingi. 

12Haandi obuwonia sibuli mu muundu wuundi yeesi, olwohuba abulao eliita 
liindi hu syaalo syoosi elyabereswa abaandu li huhoyere ohuwonisibwamo.” 

13Bulaanu, ab'esiina nibabona obwomiifu bwa Petero neende Yowaana, haandi 
nibabona bati bali abaandu b'aasi sa, abali nibatasomaho, bawuka muno. 
Bamanya bati, abaandu bano balichiingi neende Yesu. 

14Nae nibabona omusaacha owali awonisibwe niyeemere aambi neende Petero 
neende Yowaana, bahaywa esiindu syoosi esyohuboola nibabayiingania. 

15Nae nibali nibamalire ohuboolera Petero neende Yowaana ohutula erwaanyi 
w'esiina, bachaaka ohuteebana abeene-na-beene, 

16nibaboola bati, “Abasaacha bano hunabahole hutye? Olwohuba buli muundu 
yeesi mu Yerusalemu asimanyire ati, abasaacha bano baholere esy'amayia 
sihoongo muno haandi sihunyala ohusiyiingania. 

17Nae ohubona huti esiindu sino sitemeeda ohumanyihana mu baandu, leha 
hubakayire ohulomalomaho haandi eyiri omuundu yeesi mu liita lino.” 

18Balaanga Petero neende Yowaana ohwiingira mu siina, babalagira 
obutalomalomaho oba obuteekesaho haandi mu liita lya Yesu. 

19Nae Petero neende Yowaana babakobolamo nibaboola bati, “Eng'we abeene 
muheengeo si huhoyera ohuhola mu moni wa Nasaae, ohuwulira eby'abaandu 
oba ohuwulira ebya Nasaae. 

20Olwohuba efwe huli neende ohulomaloma bi hwabona neende bi hwaulira.” 

21Mani ab'esiina nibamala ohwemeeda ohubatiihirisa muno, olw'ohutya 
abaandu, baabaleha bawaao, olwohuba sibanyoolaho engeri yoosi 
eyohubasaandisiramo. Olwohuba abaandu boosi bali nibakinia Nasaae 
hulw'ebiindu byali nibiholehaane. 

22Olwohuba omusaacha wali nawonisiibwe yali abita emyaaka amahumi kane 
eky'obuhuluundu. 

Abakristo basaba Nasaae ababerese obwomiifu 

23Nibamala ohubalehuula sa bati, Petero neende Yowaana bakobola eyiri 
abasyaabwe bababoolera ebiindu byoosi bi Abalaamisi bahuluundu neende 
abahuluundu beenjia bali bababooleere. 

24 Mani nibawulira sino, boosi bebuusa alala balaama Nasaae nibaboola bati, 
“Omwaami w'obunyala bwoosi, owaloonga Ekulu neende esyaalo, alala neende 
enyaanja neende ebiindu bi yirimo byoosi, 

25 hale walomalomaanga mu Mwooyo Mwoolerefu n'obitira mu kuuka yeefwe 
Daudi omuhalaabani wao noboola oti, Lwasiina Abateende bali neende 
obwaalaba, haandi abaandu baandi babaasa ebiindu bitaalimo amahuluundu? 

26Abatuki b'esyaalo beetekeehe, haandi abeemirisi b'abaandu bebuusire alala, 
ohuyiingania Omwaami neende Kristo wae 

27  olwohuba mubwadyeeri bweene, abaandu boosi mu siko sihoongo sino, 
alala neende Herode neende Pondio Pilato, neende Abateende alala neende 
abaandu Baisiraeli, bali nibahaya omuhalaabani wao mwoolerefu Yesu, yi ewe 
omweene wadoola mani wabahaho amafuta, 

28ohuhola buli siindu si muhono kwao alala neende endekeha yao byali 
nibyatekehwa ohuholehana. 

29Nae bulaanu, Omwaami, tingaala obone bulai ohutihirisa hwaabwe huno, 
mani oberese efwe abahalaabani bao obunyala bw'ohulomaloma emboosi chao 
neende obwomiifu bwoosi koti lu bwaaka, 

30mani naawe weemeo okololeenge omuhono kwao kuwonieenge, mani 
ebilolero biingi alala neende ebiwukisa biingi biholwe ohubitira mu liita 
ly'omuhalaabani wao mwoolerefu Yesu.” 

31Nibali nibahamala ohulaama, abuundu ao yi bali nibebuusiire alala yeecha 
yateengereha; boosi beechusibwa Mwooyo Mwoolerefu mani balomaloma 
emboosi ya Nasaae neende obwomiifu. 

Abakristo beehoonyera alala ebiindu byaabwe 

32  Bulaanu, omukaanda kw'abaandu bali nibafukiriire mu Yesu Kristo, 
babechaanga neende ebibaaso bilala, haandi neende omwooyo mulala, mani 
abulao omuundu yeesi owabolaanga ati, esiindu syoosi si yabechaanga naali 
nasyo syalichiingi esyae yeeng'ene, nae boosi balichiingi abeene neende buli 
siindu alala. 

33Mani Abatume batusaanga obuloli bwaabwe obudiira hu husyuuha 
hw'Omwaami Yesu, haandi embabaasi nyiingi muno chabechaanga hu buli 
mulala. 

34Siyaliwo omuundu yeesi mu beene abo owalichiingi neende si yekoomba 
ohuba nasyo daawe, olwohuba abaandu baangi abalichiingi neende amaloba 
kata amayuumba, babikusaanga byoosi, mani bamala baleetaanga ebyalichiingi 
nibitulire mu hukusa ohwo 

35mu makulu k'Abatume; mani bakabira buli otula koti lu yalichiingi 
niyekoomba. 

36Ao niwo yi Yosefu owali yakulihwa neende Abatume ati Bbarinabba 
(esyeekesa siti, Omusyaani w'ohugumia omwooyo), Omuleefi, owamenya mu 
Saipurasi, 

37yakusa omukuunda kwae, mani y'aleeta eseende echo choosi yaachita mu 
makulu k'Abatume. 

Ebiholwa 5 

Anania neende Safira 

1Nae omusaacha olaangwa Anania, alala neende omuhasi wae Safira, bakusa 
olwaande lw'ebiindu byaabwe. 

2Nibamala ohuwuliirisania neende omuhasi wae oyo, omusaacha oyo yahayira 
hu seende chatula mu biindu bi bali bakusire, mani yaayira esituundu 
syoong'ene, yaasita mu makulu k'Abatume. 

3Petero yaboola ati, “Ewe Anania, lwasiina Sitaani ahuchuubire obwakiire ao 
ohubacha Mwooyo Mwoolerefu, neende ohuhayira hu situundu sy'eseende 
chitulire hu mukuunda kwao? 

4Nikwabeere nikutaakusibwa, haba sikwali okwao kweene? Haandi nikwali 
nikumalire ohukuswa, haba sikwali nikusisiiri mu bunyala bwao? Sibeere sitye 
haandi ewe ohwoola waheengao ohuhola esiindu sino mu mwooyo kwao? Ewe 
haba s'obachire abaandu, nae obachire Nasaae.” 

5Anania niyawulira sa emboosi chino, yakwa aasi mani yaafwa. Obuti buungi 
muno bwadiira abaandu boosi abasiwulira. 

6Abasyaani baraaga basiingira bamuboya bulai bweene, baamukiinga 
baamutusa erwaanyi, mani baamusiiha. 

7Luunyuma lw'esiha syoola aambi w'amasaa kadatu, omuhasi wae yesi yeecha 
n'atamanyireho esyali nisyeholeehe. 

8Petero yamuteeba ati, “Ewe mboolereho nimukusire omukuunda okwo hu 
seende chino choong'ene.” Yamukobolamo ati, “Eee, nicho chityo sa.” 

9Nae Petero yamuteeba ati, “Siina syeene esikerere mwafukiirisania alala 
ohuteema Mwooyo w'Omwaami? Haandi mbao, amakulu k'abaandu basiihire 
wamwo kamalire ohwoola hu mulyaango, mani kachia ohuhukiinga wesi 
kahutuse ano.” 

10Abweene-na-bweene ao, omuhasi oyo yakwa aasi mu makulu ka Petero, mani 
yaafwa. Abasyaani baraaga bala nibeengira sa bati, banyoola omuhasi oyo 

n'amalire ohufwa, baamukiinga baamutusa erwaanyi, baamusiiha endulo wa 
wamwe. 

11Obuti buungi bwadiira abafukiiriri boosi, neende abaandu boosi 
abawuliraanga hu biindu bino. 

Ebyaamayia neende Ebiwukisa 

12Bulaanu, Abatume bahola eby'amayia biingi muno, alala neende ebiwukisa. 
Abaandu boosi bali nibali alala mu siseenge sya Solomooni. 

13Abulao omuundu wuundi yeesi owadahaanga ohubeyambaaniaho, nae 
bababeresaanga oluyaali luhoongo muno. 

14Nae abaandu bemeeda sa ohweyambaanianga hu Omwaami ohuhiraho 
endaalo chiindi choosi, ebidiiyiha by'abasaacha alala neende abahasi, 

15ohwoola lu baandu bachaaka ohukiingaanga abalwaae nibabatusa mu 
nyuumba nibabata hu ngira, nibabaaliise hu bitaanda byaabwe alala neende hu 
buliri bwaabwe, nibaboola bati, Petero n'abitira ao, esiiniha syae sinyale 
ohwegeeng'aangaho hu balwaae baandi. 

16Abaandu baandi bosi bebuusaanga alala nibatula mu biko bisibiraane neende 
Yerusalemu, nibaletaanga abalwaae alala neende abo boosi abalichiingi 
nibaseeterwe neende ebihyeeno, mani boosi banyoola ohuwona. 

Ohusaandisibwa hwa Abatume 

17Omulaamisi muhuluundu yasiingira alala neende abo boosi abali ao nae 
boosi, esikaanda sya Abasadukaayo nibechuule ehali-hali, 

18badiira Abatume abo baabata mu jeela eya buli muundu yeesi. 

19Nae nibyoola esiro, Malaika w'Omwaami yeecha yekula emilyaango ky'ejeela 
eyo, yabatusa erwaanyi mani yaboola ati, 

20“Muchie mweeme mu Nyuumba ya Nasaae, muboolere abaandu boosi 
emboosi chino ech'Obulamu Buyaaha.” 

21Abatume nibawulira batyo, bachaaka ohwiingiraanga mu Nyuumba ya 
Nasaae buli chuli nibeekesa abaandu buli buhya. Nae bulaanu, omulaamisi 
muhuluundu alala neende abaandu ba yali ali nabo, balaanga esiina syoosi 
syehala alala neende abahuluundu ba Yisiraeli boosi, baatuma emboosi mu 
jeela bati, babaleete beehaswe mu siina. 

22Nae abahuluundu b'ejeela nibeecha, haba sibabakaana mu jeela eyo daawe, 
bakobola baboola batyo koti lu babweene bati, 

23“Efwe hwakaanire ejeela niyikaalwe bulai bweene haandi buli muliindi 
niyeemere hu mulyaango kwae, nae nihwikuuleo, haba sihwakaaniremo 
omuundu yeesi.” 

24Bulaanu, omuhoongo w'Enyuumba ya Nasaae, alala neende abalaamisi 
bahuluundu bawulira emboosi chino, mani baatya muno abaandu bano, 
nibakana-kana yi biindu bino bicha ohwoola. 

25Nae omuundu wuundi yababoolera ati; “Abasaacha bala bamwata mu jeela, 
mbala beemere mu Nyuumba ya Nasaae, bali ohweekesa abaandu emboosi 
chaabwe.” 

26Omuhoongo w'Enyuumba ya Nasaae alala neende abahuluundu abo, bachia 
badiira abatume abo, baabaleeta neende omuleembe, olwohuba bali batiire 
bati abaandu baandi bali bachia ohubahubba amakina. 

27Nibamala ohubaleeta, babeemesa mu moni w'esiina. Omulaamisi 
muhuluundu yachaaka ohubateeba, 

28 n'aboola ati, “Efwe hwabalagira huti muteekesaho mu liita lino, nae bone, 
eng'we mumalire ohwiichusa Yerusalemu yoosi neende enjekesa yeeng'we 
eyo, haandi muli ohuchiiririra ohutuleetaho amabaanga k'omuundu oyo.” 

29Nae Petero alala neende abatume abo bakobolamo bati, “Efwe huhoyere 
ohutya Nasaae ohuhira ohutya omuundu. 

30Nasaae wa bakuuka yeefwe oyo niye owasyuuhisa Yesu oyo yi mweeta 
nimumwaaniihe hu musaala. 

31Nasaae mweene yeecha yaamuhusa yamuta hu muhono kwae muluungi 
yaaba Omwimiirisi haandi Omuwonia, hu anyale ohuberesa Abaisiraeli ehabi 
y'ohweeyolobya, neende ohuleherwamo ebyonoono. 

32Efwe huli abaloli b'ebiindu bino byoosi, koti lu Mwooyo Mwoolerefu yesi ali, 
oyo yi Nasaae yaberesa abo boosi abamwiisamo oluyaali.” 

33Nae abo nibawulira batyo, badiirwa etima liingi, baadaha ohwiita abasaacha 
abo boosi. 

34Nae kata katyo, Omufarisaayo wuundi owali mu siina esyo, olaangwa ati 
Gamalieli, haandi owali omweekesa w'amalako ka Musa, mani owali 
yesibwamo oluyaali luhoongo neende abaandu boosi, yeecha yaasiingira 
yeema, yalagira ati abasaacha abo boosi mberi batusibweho erwaanyi budiidi. 

35Omusaacha oyo yaboolera abaandu abo boosi ati, “Eng'we abeebulanwa ba 
Yisiraeli mweesi, mweliinde bulai bweene, esiindu syoosi si mudaha ohuhola 
abasaacha bano. 

36Olwohuba mu ndaalo cheene chino enyuma hooho eyo, yasikuuheyo hooyo 
omusaacha wuundi olaangwa ati Tewuda niyeyekesera elalira omweene mbwe 
niye omuundu mweene liita, mani abaandu baandi hooho, aboola koti abaandu 
emia chine chiti, bamweyambaaniaho; nae luunyuma omusaacha mweene oyo 

niyeetwa, abaloondi bae abo boosi basalaana beemao bakoterao elalira bati 
koto. 

37Luunyuma lwooyo ohumala atyo, Yuda Omugalilaaya yesi yeecha yaatulayo, 
mu ndaalo ch'ohubaliramo abaandu, mani yesi yebuusiraho abaandu baandi 
yaacha nabo; yesi nasilala atyo, niyahamyuhao, abaandu bali bamuloondere 
boosi bosi basalaana. 

38Mani sakira hu habi lino ese ndi ohubakeraka endi, mutule hu basaacha bano, 
mubalehe buleha boong'ene; olwohuba nikali mbwe endekeha yino, oba 
omulimo kuno kwachaakiswa neende omuundu, kuchia ohufwa-bufwa; 

39nae nikali mbwe kwa Nasaae mweene, kali mbwe eng'we haba simuchia 
ohunyala ohubayiingira daawe. Awuundi eng'we beene niing'we abachia 
ohubonehana koti abali ohuyiinganiaanga Nasaae!” 

40Abaandu abo boosi badiira engeraka yae eyo, mani luunyuma lw'ohulaanga 
Abatume abo ohwiingira mu siina, baheengao ohubanaalaho embariki mani 
babalagira obutemeeda ohulomalomaanga mu liita lya Yesu, baamala 
baabalehuula bawaao. 

41Abatume abo boosi, beemao basiingira baatula, mu siina, nibehoya olwohuba 
mbwe bali bayirirwe koti abahoyera ohujaarwa neende ohusaandisibwa 
hulw'eliita lya Yesu. 

42Ohuchaakira elalira hu ludaalo olwo, oba nibali mu Nyuumba ya Nasaae oba 
mu madaala, haba sibalehaanga ohweekesa alala neende ohuyaala Yesu koti 
lwaali niye Kristo. 

Ebiholwa 6 

Abahoonyi bataanu-na-babiri 

1Bulaanu endaalo echo, abeeki nibachaaka ohwemeeda ohwiingiya, 
Abayudaaya balomalomaanga Olugiriki bachaaka ohwekanyiirisa hu 
Bayudaaya beene bati abahasi bafwiirwe baabwe bali nibalehwaangwa 
nibatabeereswa obuhoonyi bwakabwaangwa. 

2Abeeki ehumi-na-babiri abo balaanga omukaanda kwa abeeki boosi 
baababoolera bati, “Haba sisihoyera efwe ohulehuulira ohuyalaanga emboosi 
ya Nasaae haandi huchaake ohukabaanga abaandu ebiindu by'obuhoonyi. 

3Mani sakira basyaange, mwedoolemo abasaacha bataanu-na-babiri abali 
neende ebiima bilai, abechula Mwooyo alala neende amakesi, ba huhoyeere 
ohuberesa omulimo kuno. 

4Nae efwe hunewaayo neende omwooyo mulala hwedeeke ohulaaamanga 
Nasaae alala neende ohuyalaanga emboosi yae.” 

5Ebiindu bi baboola ebyo byoosi byeecha byasangaasa abaandu abo boosi, 
badoola Sitefaano, omusaacha wali niyeechula efukiirira alala neende Mwooyo 
Mwoolerefu, alala neende Filipo, alala neende Purokoro, alala neende Nikanori, 
alala neende Timoni, alala neende Parimena, alala neende Nikola Omugiriki 
wali n'atula mu Atiokia owali niyeengira mu diini y'Esiyudaaya. 

6Abaandu bano bateebwa mu moni w'abatume, babalaamira eyiri Nasaae, mani 
babeesaho amahono kaabwe. 

7Emboosi ya Nasaae yemeeda ohusalaana; obuungi bw'Abeeki bwemeeda 
muno mu Yerusalemu, omukaanda muhoongo kw'abalaamisi kwosi kweeyama 
efukiirira yino. 

Ohudiirwa hwa Sitefaano. 

8Sitefaano, niyeechuule embabaasi nyiingi neende amaani, yahola ebiindu 
by'amaya ebihuluundu muno, alala neende ebilolero mu baandu abo. 

9Bulaanu abaandu baandi bali abomu Sinagoogi y'Abaandu Baboolole (koti lu 
yali niyilaangwa), alala neende eya Abasireeni, alala neende Abalekisaandaria, 
alala neende abaandu batula mu Silisia alala neende Asia, basiingira bachaaka 
ohuyiingana neende Sitefaano. 

10Nae haba sibanyala ohuyiingania amakesi alala neende Mwooyo bi Sitefaano 
yehoonyeraanga naalomaloma nabo. 

11Bachaaka ohuserera abasaacha baandi mu bweekisi baboole bati, 
“Humuwuliire naalomaloma emboosi chifwoola Musa alala neende Nasaae.” 

12Basaangulusa abaandu boosi alala neende abahuluundu b'enono, alala 
neende abeekesa b'Amalako ka Musa, boosi baamukwaaho baamudiira, 
baamala baamuleeta mu moni w'esiina, 

13bamala bataao abaloli bobubacha ababoola bati, “Omusaacha wuno 
yalumiirira obutayeera ohulomaloma emboosi mbi Abuundu Woolerefu ano 
alala neende amalako ka Musa; 

14olwohuba efwe humuwuliraanga n'aboola ati, Yesu w'e Nasareeti wuno achia 
ohusihirisa abuundu ano, haandi achia ohukaluuhania emiduunga ki Musa 
yatudiisa.” 

15Abaandu boosi abali mu siina omwo nibali nibamuhang'asiireho emoni 
chaabwe, babona bati obweeni bwae bwali nibufwaana koti obweeni bwa 
malaika. 

Ebiholwa 7 

Enomanoma ya Sitefaano 

1Omulaamisi muhuluundu yateeba Sitefaano ati, “Sino syadyeeri nisyo?” 

2 Nae Sitefaano yaboola ati, “Basyaange neende balaata yaange, mundekeerese. 
Nasaae w'oluyaali luhoongo muno, yabonehera Abburahamu seefwe, niyali 
naali mu Mesopotamia, n'ateecha yamenya mu Harani 

3yamuboolera ati, ‘Tula mu syaalo syao neende mu banaluyia bao, omale ochie 
mu syaalo sinja ohuhweekesa.’ 

4Yatula mu syaalo sy'Abakaludaayo, yaacha yamenya mu Harani. Nae 
luunyuma lwa laatang'ene ohufwa, Nasaae yamutusa ao, yamuleeta mu syaalo 
sino si mumenyeremo bulaanu; 

5 nae haba siyamubaaho obusiha bwoosi mu bweene muno, kata obuleeyi 
bwaaka neende emiita ndala yoong'ene, nae yasuubisa ohusimuberesa sibe 
esyae alala neende olwiibulo lwae olwiicha-nyuma, kata neende niyali nataali 
neende omwaana. 

6 Nasaae haandi yalomaloma nasilala atyo, ati olwiibulo lwae luno luchia ohuba 
olukeni mu syaalo sy'abaandu baandi, abacha ohubeekalira mu buwaambe, 
emyaaka emia chine emilaamba. 

7 Haandi Nasaae yaboola ati, ‘Nae njia ohuheengera omusaango esyaalo esyo 
sibacha ohuba nibasihalaabanira batyo, luunyuma lw'esyo, bachia ohutulamo 
mani beeche baanyinamire abuundu bweene ano.’ 

8 Nasaae yaberesa Abburahamu Endagaano y'ohuhebwa. Abburahamu yaheba 
omwana waye Yisaka, hu ludaalo lwa chitaanu-na-chidatu; mani Yisaka 
laatang'ene Yakobbo, yaaba laatang'ene bakuuka yeefwe bahuluundu ehumi-
na-babiri. 

9  “Bakuuka yeefwe abo, ehali-hali nilyabadiira hulwa Yosefu, bamukusa mu 
Misiri; nae Nasaae yaba nae, 

10 yamuwonia yamutusa mubuchuuni bwae bwoosi, yamala yaamuheera, 
yamuba amakesi maangi muno mu moni wa omutuki wa Misiri, yamuhola 
yaaba gafana wa Misiri, haandi ow'edaala lyae lyoosi. 

11 Bulaanu esiminyu syakwaao mu Misiri mwoosi neende mu Kanani, neende 
obudinyu buungi muno, bakuuka abo baahaywa ohunyoolaho esyohulya 
syoosi. 

12Nae Yakobbo yawulira ati emere yali niyiri mu Misiri, yaatuma bakuuka 
yeefwe abo ehabi litaangira. 

13 Hu lukeendo lwaabwe lwohubiri, Yosefu yemanyisa eyiri bamwaanang'ina 
abo, enyuumba yaabwe Yosefu yamanyihana eyiri omutuki wa Misiri. 

14 Yosefu yatuma balaanga Yakobbo laatang'ene, neende abanaluyia bae boosi, 
abaandu amahumi kataanu-na-kabiri; 

15 Yakobbo yehirira yaachia mu Misiri. Mani Yakobbo yaafwa alala neende 
bakuuka yeefwe abo boosi, 

16 bakiingwa baakaluswa engo Sekemu mani basiihwa mu ng'ani yi 
Abburahamu yakula obuungi bw'eseende ch'efeesa chi yatusa hu basyaani ba 
Hamori mu Sekemu bweene omwo. 

17  “Nae koti lu siha syalakwa nisyali aambi ohwoola, si Nasaae yali yadiisa 
Abburahamu, abaandu abo bachaaka ohwemeeda muno, neende ohwiingiya 
nibali mu Misiri 

18ohwoola lu mutuki wuundi wa Misiri, owali nataamanyire Yosefu yachaakira 
ohutuka. 

19 Yasaandya enyuumba yeefwe, yayikaanga bakuuka yeefwe abo 
ohusukunaanga abaana badoto baabwe, n'atadaha babeeo abalamu. 

20 Esiha sino nisyo si Musa yebulirwamo yaaba omulai muno mu moni wa 
Nasaae. Yahusirwaho mu nyuumba ya laatang'ene hulw'embaka y'emyoosi 
kidatu kyoong'ene; 

21 niyamala ohusukunwa, omuhaana wa omutuki wa Misiri yaamudoola 
yaamuhusa koti omwaana wae mweene. 

22Musa yakerakirwa neende amakesi koosi akali kahoyera Abamisiri, mani 
yaaba neende enomanoma alala neende ebihole bihunuufu muno. 

23  “Niyoosa emyaaka ky'obuhuluundu amahumi kane, yaheengao mu mwooyo 
kwae ohuchia ohukeniya abaana ba Yisiraeli abali abanaluyia bae. 

24Niyabona mulala hu abo naali ohusaandisibwa, yalwaania omusaacha 
Mumisiri oyo, yamwiitirawo. 

25Nasiyira ati Abaisiraeli baasye bali nibachia ohumanya bati hane Nasaae niye 
owali naali ohubanunula neende omuhono kwae, nae haba sibamanya batyo. 

26Nibwahya oludaalo luloondaho, Musa yeecha yi bali yakaana Abaisiraeli abo 
nibali ohusoolana, yaheengao ohubakaya n'ababoolera ati, ‘Eng'we, muli 
abebulaane, lwasiina muli ohusoolanaanga abeene-na-beene?’ 

27Nae omusaacha wali naali niye oli ohukoseraanga owaasye yaasindiha Musa 
endulo n'amuboolera ati, ‘Ewe Musa, wiina mweene ohubekereo ohuba 
omweemeresi weefwe, haandi ohuba omukayi weefwe? 

28Ewe oli ohudaha ohunjita koti lu weetere Omumisiri wula ekulo?’ 

29 Musa niyawulira sino, yeeruha, yaacha yekisa mu syaalo sya Midia, yi 
yebulira abaana basyaani bae babiri. 

30  “Emyaaka amahumi kane nikyabitao, malaika yeecha yaamubonehera naali 
mu siparara esy'Olugulu Sinai, naali mu muliro kwaaduha mu sichaha. 

31Musa niyabona atyo, yawuka muno emboneha eyo; nae niyali hwasuda aambi 
ohwehaliirisa, ekono ly'Omwaami lyeecha lyawuliirihana liti, 

32‘Niise Nasaae wa balataao, Nasaae wa Abburahamu neende Yisaka neende 
Yakobbo.’ Musa yateenga muno byamuhaya ohwehaliirisa bulai. 

33Omwaami yamuboolera ati, ‘Fwalulamo ebiraato ebyo, olwohuba abuundu yi 
wemere ao, woolerefu niwo. 

34Mubwadyeeri bweene, ese malire ohubonera elalira ohusaandisibwa 
hw'abaandu baange abali mu Misiri, haandi neende ohuwulira ohwelirira 
hwaabwe, mani njihire aasi ohubaabina. Ewe bulaanu yicha, njia ohuhutuma 
ochie Misiri.’ 

35  “Musa wuno, niye yi baandu Baisiraeli bali bebwaaba nibaboola bati, ‘Ewe 
wiina mweene owahutaao ohuba omweemeresi haandi omukayi?’ Niye yi 
Nasaae mweene yaatuma achie abe omweemeresi haandi omununuli 
niyehoonyera omuhono kwa malaika wula owamubonehera naali mu sichaha. 

36 Musa oyo yaabeemirira yabatusayo, n'amalire ohuhola eby'amayia neende 
ebiwuukisa biingi muno mu Misiri neende hu Enyaanja Njahanyu, haandi 
neende mu siparara ohumala emyaaka amahumi kane. 

37 Musa wuno niye oyo oweecha yaboolera Abaisiraeli ati, ‘Nasaae achia 
ohubasiingisira omunabbi ohutula mu beebulaane beeng'we beene koti lu 
yasiingisa ese.’ 

38 Wuno niye omweene oyo owali mu mukaanda kwali mu siparara alala 
neende malaika oyo owamulomalomera hu Lugulu lwa Sinai, haandi neende 
bakuuka yeefwe; haandi niye oyo owadiiswa amalako malamu ohutuberesa. 

39Bakuuka yeefwe abo baahaya ohumuwulira, nae bamusiindiha sa endulo, 
mani mu myooyo kyaabwe bakaluuhana balingaala Misiri, 

40 nibaboolera Arooni bati, ‘Ewe tuholere banasaae banaatwiimirireenge; 
olwohuba Musa wuno owatwiimirira ohutulira elalira mu syalo sy'e Misiri, 
efwe hukoterwe esimweeholeheho.’ 

41 Bahola esiloongaloongwe sifwaana koti esurusi mu ndaalo echo, mani 
beemao bachaaka ohutusira esilongaloongwe esyo ebiyaanwa, haandi bamala 
bachaaka ohwehoyera emirimo ky'amahono kaabwe echo. 

42 Nae Nasaae yabakaluhania, mani yabachoomya ohwiinamiraanga 
ebiloongaloongwe by'aakulu, koti sa lu byandiikwa mu sitabo sy'abanabbi biti: 
‘Mwamberesaangaho ebisolo bisiinjirwe alala neende ebiyaanwa, emyaaka 
amahumi kane ekyo nimuli mu siparara, eng'we enyuumba ya Yisiraeli? 

43Mani mwabukula eyeema lya nasaae olaangwa Moleki neende esifwaananii 
sya nasaae olaangwa Refani, eng'ining'ini yeeng'we, ebiloongaloongwe ebyo bi 
mwahola ohubinamiraanga; mani njia ohubayira mububoye eyale muno 
ohubita Bbabbilooni.’ 

44  “Balaata baali neende eyeema lya Nasaae mu siparara, koti lwooyo 
owalomaloma neende Musa yali yamubaliirira koti lu ahoyere ohulihola libe, 
ohuchiana neende omusono ku yali abweeneho omweene. 

45 Baseefwe bosi batyo, baliingisa neende Yosua nibali nibamalire ohwiirusa 
mu byaalo abaandu beenebyo koti lu Nasaae yabasukunaanga erwaanyi mu 
moni wa baseefwe, bali abeene nibamalire ohubimenyamo. Byali bityo 
ohwoolera elalira mu ndaalo cha Daudi, 

46 Daudi yanyoola ohudahibwa muno mu moni wa Nasaae, yaasaba ohulehwa 
anyale ohunyoolera Nasaae wa Yakobbo oyo obumenyo bwomiifu. 

47 Nae syeecha syaaba mbwe ni Solomooni niye owanyala ohwombahira 
Nasaae oyo enyuumba. 

48Kata katyo Nasaae w'Aakulu Muno haba saamenyaanga mu nyuumba 
choombaahwa neende amahono sa; koti lu munabbi wuundi aboola ati, 

49  ‘Ekulu nilyo esisaala syaange sy'obutuki, nae esyaalo nisyo esiteeni 
singeeng'aho amakulu kaange. Nyuumba siina yeene yi ewe onyala 
ohunyoombahira, Omwaami aboola, oba abuundu siina bweene ayahaba 
yimbuluuhira? 

50Amahono kaange keene haba siniko akahola ebiindu bino byoosi?’ 

51  “Eng'we abaandu baangalala amakosi, abatahebwa mu myooyo, neende 
amatwi, mwamenya nimuyiingania Mwooyo Mwoolerefu. Koti lu balaata 
yeeng'we baholanga hale, nilwo lu mwesi muli ohuhola sa bulaanu. 

52Munabbi siina mweene yi balaata yeeng'we bahayaho ohusaandyaanga? 
Haandi betaanga abo abalaangiriraanga hale-hale ohwiicha Hw'oyo 
Omuluungifu, oyo yi bulaanu mwahobere haandi mwamwiita, 

53eng'we beene abadiiswa amalako koti lu kaleetwa neende bamalaika mani 
mwaahaya ohukadiira.” 

Ohwiitwa neende amakina hwa Sitefaano 

54Bulaanu, abaandu abo nibawulira ebiindu bino byoosi, baadiirwa neende 
etima liingi muno, mani bachaaka ohumulumaanisira alala ameeno kaabwe. 

55Nae omweene, niyechuulemo Mwooyo Mwoolerefu, yadangaasira emoni 
chae Muukulu, mani yabona oluyaali luhoongo lwa Nasaae, neende Yesu 
niyeemere hu muhono muluungi kwa Nasaae; 

56n'aboola ati, “Boneho, ndi ohubona Ekulu niliikuulwe, haandi neende 
Omwaana w'Omuundu niyeemere hu muhono muluungi kwa Nasaae.” 

57Nae nabo bachaaka ohuyokerera mu kono hoongo muno neende ohusiba 
amatwi kaabwe neende ohwiiruhira alala boosi nibamuchoomere. 

58Bamusukuna erwaanyi w'esiko sihuluundu esyo, nibamala nibamuhubba 
amakina ohumwiita; nae abaloli b'ebiindu bino baatechaanga engubo chaabwe 
mu makulu k'omusyaani muraaga olaangwa ati Saulo. 

59Koti lu bali nibali ohuhubbaanga Sitefaano neende amakina, omweene nae 
yali naali ohusabaanga ati, “Omwaami Yesu, bukula omwooyo kwaange.” 

60Sitefaano yasigama aasi, yaalira neende ekono hoongo muno n'aboola ati, 
“Omwaami, otababaliraho esyonoono sino daawe.” Niyali niyahamala sa 
ohulomaloma atyo, yaakwiisa omwooyo. 

Ebiholwa 8 

1Haandi Saulo yesi yeboneraho omweene ohufwa hwa Sitefaano huno. Hu 
ludaalo lweene olwo, nilwo lu hwiitwa huhoongo muno ohwa abafukiiriri bali 
mu Yerusalemu hwachaakiraho; boosi baasalaanira mu syaalo syoosi sya 
Yudea neende esya Samaria, ohutusaho Abatume boong'ene nibo abadoong'a 
mu Yerusalemu. 

Saulo asaandya abaandu bafukiirira Yesu Kristo 

2Abaandu bali baheera muno efukiirira ya Yesu Kristo basiiha Sitefaano, mani 
baamala baamulira muno. 

3 Nae Saulo esiha syeene esyo yali naali ohusaandya muno abaandu bali 
bafukiirira mu Yesu Kristo, niyeengira maloondehania mu buli nyuumba, 
n'adiira abasaacha alala neende abahasi n'abayira ohubeekalira mu jeela. 

Emboosi Ndai yiyaalwa mu Samaria 

4Nae bulaanu, abaandu bali niberuuhe nibasalaanire bachaaka 
ohukeendanaanga nibayaala Emboosi eyo. 

5Filipo yehirira yaachia mu siko sihuluundu sya Samaria, n'ayaalira abaandu 
bali bamenya mu bweene omwo ebidiira hu Kristo. 

6Omukaanda muhoongo kw'abaandu nikuli neende omwooyo mulala, 
kwafukiirira ebiindu bi Filipo yali ohuboolaanga, nibatekeresa haandi 
nibabona eby'amayia bi yaholaanga. 

7Olwohuba ebihyeeno ebiingi byatulaanga mu baandu baangi, nibiririra mu 
kono hoongo muno; haandi abaandu baangi balichiingi nibebokoya emibiri 
neende abalema bawonisibwaanga. 

8Esangaalo liingi muno lyeecha lyaaba mu siko sihuluundu esyo. 

9Nae yaliwo omusaacha wuundi olaangwa ati Simooni owali hale 
niyalakulaanga mu siko sihuluundu omwo owawukiaanga esyaalo syoosi esya 
Samaria, haandi yabolaanga ati omweene yali omuundu muhunuufu muno. 

10Abaandu boosi bali nibamuwulira muno, ohutulira elalira hu muundu wa aasi 
muno, ohwoolera elalira hu muundu muhunuufu muno, babolaanga bati, 
“Omusaacha wuno niye amaani kala aka Nasaae akalaangwa mbwe 
Amahunuufu.” 

11Abaandu boosi bali bamuwulira muno, olwohuba hulw'embaka endeeyi 
muno, omusaacha oyo yali yabatiisa muno neende amayia kae kano. 

12Nae abaandu abo bafukiirira mu Filipo, koti luyayaala Emboosi Ndai chidiira 
hu Bwaami bwa Nasaae, haandi neende eliita lya Yesu Kristo, 
baabatiisibwaanga sidubaanie, abasaacha neende abahasi. 

13Kata neende Simooni mweene yesi yeecha yafukiirira, mani luunyuma 
lw'ohubatiisibwa, yachaaka ohukeendaanga neende Filipo. Niyali niyahamala 
ohubona ebilolero biingi alala neende eby'amayia bihunuufu muno nibiholwa, 
yesi yeemao yaatya muno. 

14Nae bulaanu abatume bali nibali mu Yerusalemu nibawulira bati esiko 
sihuluundu sya Samaria syali nisimalire ohunyoola emboosi ya Nasaae, 
babatumira Petero neende Yowaana, 

15abeehirira mani balaamira abaandu abo eyiri Nasaae bati banyale ohunyoola 
Mwooyo Mwoolerefu; 

16olwohuba haba siyali niyeehaho hu muundu yeesi hu abo, nae bali nibamala 
ohubatiisibwa sa mu liita ly'Omwaami Yesu. 

17Petero neende Yowaana abo beesa hu baandu abo amahono kaabwe, banyala 
ohunyoola Mwooyo Mwoolerefu. 

18Nae bulaanu, Simooni niyamala ohubona ati Mwooyo yali naakabibwa 
ohubitira mu hwisaanga amahono k'abatume hu baandu, yahengao 
ohubaberesa eseende, 

19n'aboola ati, “Mumbeereseho syesi amaani kano, hu buli muundu yeesi syesi 
yi mba ninjisaho amahono kaange anyaleenge ohunyoola Mwooyo 
Mwoolerefu.” 

20Nae Petero yamuboolera ati, “Efeesa yao eyo, yisihirire naawe omweene, 
olwohuba obaasire oti onyala ohwenyoolera esiyaanwa sya Nasaae sino 
niwehoonyera sa eseende! 

21Ewe haba sooli neende kata omukabo kwoosi, oba eha yoosi mu biindu bino, 
olwohuba omwooyo kwao haba simuluungifu mu moni wa Nasaae. 

22Weyolobye mu buhyaamu bwao buno, omale olaame eyiri Omwaami oti 
nisiba nisinyalihana, esichiiririrwa siri mu mwooyo kwao okwo sihoyere 
ohuhuleherwamo. 

23Olwohuba ndi ohubona endi mbao hane oli mubuchuuni bwehali-hali haandi 
neende mu jeela y'ebibi.” 

24Simooni yakobolamo ati, “Naamireho eyiri Omwaami oyo, oti kata esiindu 
silala hweebyo byoosi by'olomaloome sitanyala ohunjolaho.” 

25Bulaanu, nibali nibamalire ohutusa obuloli haandi neende ohulomaloma 
emboosi y'Omwaami, bakobola Yerusalemu, nibayaala Emboosi Ndai mu 
ngoongo nyiingi muno ech'abaandu Basamaria. 

Filipo neende Omuyitiopia muhoongo 

26Nae malaika w'Omwaami yeecha yaboolera Filipo ati, “Siingira ochiire 
emwaalo w'engira yiihirira niyitula Yerusalemu niyichia Gasa.” Engira yino 
yomu siparara niyo. 

27Filipo yaasiingira yaacha. Nae boneho, Omuitiopia mulooye, omubiihi 
muhoongo w'eseende ch'Omutuki muhasi Muitiopia yali niyeechere mu 
Yerusalemu ohwiinamira Nasaae. 

28Yali hwali ohukobolayo engo; niyali huyehaale mu sigaari sihweeswa neende 
esuhiri, naali ohusomaanga mu sitabo sy'omunabbi Yisaaya. 

29Mwooyo yaboolera Filipo ati, “Yalaalaho wakaane esigaari sino.” 

30Filipo yeeruha yamwoolaho, yawulira omusaacha oyo naali ohusomaanga 
esitabo sya Yisaaya munabbi, yateeba ati, “Oli ohumanyirisaanga byooli 
ohusomaanga?” 

31Nae yaboola ati, “Ndahanyala endye ohumanya, omuundu wuundi 
n'atanyimiriire?” Yalaanga Filipo aniine aakulu yaali, yehale nae. 

32 Bulaanu esituundu sy'ebyandiiko byoolerefu si yali naali ohusomaanga syali 
sino: “Koti ekoondi liyirwa ohusiinjwa oba omwaana kw'ekoondi nikuli mu 
moni womubeki kudimbaanga, yesi kata haba siyaasamaho omunwa kwae. 

33Naali muhuswaasibwa, obwadyeeri bwamwiimwa. Wiina onyala ohuboola 
ebidiira hu lwiibulo lwae? Olwohuba obulamu bwae buli ohumalibwa hu 
syaalo.” 

34Omulooye oyo yaboolera Filipo ati, “Wiina mweene, mubwadyeeri bweene, 
yi munabbi wuno ali ohulomalomaho bino, yelomalomaho omweene, oba hu 
omuundu wuundi?” 

35Filipo mani niyaasamya omunwa n'achaaka ohulomaloma. Yachaakira hu 
byandiiko byeene bino; yamuboolera Emboosi Ndai cha Yesu. 

36Nibali nibasikeendaanga hu ngira eyo boola eyiri amaachi; omulooyo oyo 
yaboola ati, “Bona, amaachi ngano! Siina syeene esinyala ohuungayira 
ohubatiisibwa?” 

37Nae Filipo yaboola ati, “Nooba n'ofukiirira neende omwooyo kwao kwoosi, 
onyala ohubatiisibwa.” Nae yamukobolamo ati, “Fukiirira endi Yesu Kristo niye 
Omwaana wa Nasaae.” 

38Yalagira esigaari syeeme, mani boombi beeha aasi baachia mu maachi, mani 
Filipo n'abatiisa omulade oyo. 

39Boombi batula mu maachi, Mwooyo w'Omwaami yabukula Filipo; omulooye 
oyo haba siyamubonaho haandi, mani yeweerao niyehoya. 

40Nae Filipo yabonehanirwa naali mu Asooto, n'achiiririra neende olukeendo 
lwae olwohuyalaanga Emboosi Ndai eyiri ebiko byoosi ohwoola lu yoolera 
Kaisarea. 

Ebiholwa 9 

Ohukaluuhanisibwa hwa Saulo 
(Biho 22:6-16; 26:12-18) 

1Nae Saulo, n'asisiiri neende ohudaha ohutiisa-tiisa neende ohwiita abeeki 
b'Omwaami, yaacha eyiri omulaamisi muhuluundu 

2yamusaba ebbarwa chichia mu Sinagoogi chiri mu Damasiko, hu bulaanu 
niyakaanayo oyo yeesi omuloondi w'Engira, abasaacha neende abahasi, anyale 
ohubaboya abaleeta e Yerusalemu. 

3Bulaanu niyali n'akeenda n'achia Damasiko, abweene-na-bweene ao, obulafu 
butula Muukulu bwamyeesuha bwamwebodoohania. 

4Saulo yakwa aasi mani n'awulira ekono nilimuboolera liti, “Saulo, Saulo, 
lwasiina wusaandya?” 

5Saulo yaboola ati, “Omwaami, niiwe naanu?” Omwaami yaboola ati, “Niise 
Yesu, oyo yooli ohusaandya. 

6Siingira ochie wiingire mu siko sihuluundu esyo, ochia ohuboolerwa syooba 
ohoyere ohuhola.” 

7Abasaacha bali nibali ohukeenda nae beema nibang'ang'aalire, bawulira 
ekono elyo, nae sibabonaho omuundu yeesi. 

8Saulo yasiingira ohutula aasi; nae emoni chae nichali nichilimbuule, haba 
siyanyala ohubona esiindu syoosi. Mani sakira yemirirwa neende abaandu 
baandi nibamudiirire omuhono bamwoosa mu Damasiko. 

9Ohumala embaka y'endaalo chidatu, Saulo yali n'atabona daawe, haandi haba 
siyalyaho kata ohung'waho esiindu syoosi. 

10Nae bulaanu, yaliwo omweeki wuundi owali yamenya mu Damasiko 
olaangwa ati Anania. Omwaami yamuboolera muhuboneherwa ati, “Anania.” 
Nae yaboola ati, “Omwaami, mbano ndi ano.” 

11Omwaami yamuboolera ati, “Siingira ochie hu ngira yilaangwa yiti Tiiri, 
oteebe mu nyuumba ya Yuda omusaacha otula Tarisiisi olaangwa ati Saulo; 
bona, ali ohusaba Nasaae, 

12abweene omusaacha wuundi olaangwa ati Anania niyeengira mu nyuumba yi 
yalimo n'amwiisaho amahono kae hwaanyale ohunyoola haandi ohubona 
hwae.” 

13Nae Anania yakobolamo ati, “Omwaami, ndahawulira ohutula hu baandu 
baangi muno hu muundu wuno, obuungi bw'ebiindu bibi bi yahamala ohuhola 
hu boolerefu bao mu Yerusalemu; 

14haandi nguno ano ali neende obunyala ohutula eyiri omulaamisi muhuluundu 
ohuboya abo boosi abahwiinamiraanga.” 

15Nae Omwaami yamuboolera ati, “Ewe chia, olwohuba oyo niye omuhalaabani 
waange, omudoole ochia ohuyira eliita lyaange eyiri Abateende, abatuki 
neende abaana ba Yisiraeli; 

16olwohuba njia ohumweekesa koti ohusaanda hwae huchia ohwaaka 
hulwaange.” 

17Anania yasiingira yawaao, mani niyeengira mu nyuumba omwo. Niyali 
n'amwiisaho amahono kae yaboola ati, “Saulo mwaanama, Omwaami Yesu 
owahuboneheere hu ngira yi wabeere niwiichiraho, yandumire yooli onyale 
ohunyala ohubona haandi, haandi onyale ohwichusibwa neende Mwooyo 
Mwoolerefu.” 

18Abweene ao, esiindu sifwaana koti amakaamba syeecha syakwa nisitula hu 
moni chae mani yeecha yaanyala ohubona haandi. Yasiingira yabatiisibwa, 

19yalya, mani n'anyoola amaani. 

Saulo ayaalira mu Damasiko 

Hulw'endaalo chiyeraho, Saulo yadoong'a naali neende abeeki abo Damasiko. 

20Abweene ao, yaacha mu Sinagoogi nyiingi n'ayaala Yesu n'aboola ati, “Yesu 
niye Omwaana wa Nasaae.” 

21Abaandu boosi abamuwuliraanga besiinduhanga muno, nibaboola bati, 
“Wuno haba siniye omusaacha owasandyaanga muno abaandu beenamira 
eliita lino mu Yerusalemu? Haandi yabeere yeechere mu siko muno 
olw'esichiiririrwa syeene sino, ohubayira mu moni w'Abalaamisi bahuluundu 
nibaboyerwe.” 

22Nae Saulo yemeeda ohunyoola amaani, yeekusa Abayudaaya bali nibamenya 
mu Damasiko niyeekesa mu bwiichufu koti lu Yesu yali niye Kristo. 

23  Endaalo enyiingi nichabitao, Abayudaaya abo bachaaka ohukiiya ohumwiita, 

24nae ohumukiiya hwaabwe ohwo, hweecha hwamanyihana eyiri Saulo. 
Abeene abo babechaanga nibaliinda hu biruwa byoosi esideete neende esiro, 
bamubone bamwiite; 

25nae abeeki bae bamubukula esiro, mani bamwiisira aasi hu sida, naali mu 
simweero. 

Saulo naali mu Yerusalemu 

26Niyali n'amalire ohwiicha mu Yerusalemu, yateemaho ohweyambaania hu 
beeki ba Yesu Kristo bala; nae bosi bamutya muno, olwohuba haba sibafukiirira 
bati, yesi yali niyeeholere omweeki wa Yesu Kristo. 

27Bbarinabba yamubukula, yamuleeta eyiri abatume ba Yesu Kristo, mani 
yababoolera bulai koti lu Saulo niyali naali hu ngira yabona Omwaami, 
owalomaloma nae, haandi neende koti lu yali naali Damasiko yayalaanga 
nataali neende esoni mu liita lya Yesu. 

28Saulo yachaaka ohukeendaanga nabo nibatula haandi nibeengira mu 
Yerusalemu, 

29nibayala ataali ohutya hwoosi mu liita ly'Omwaami. Yachaaka 
ohulomalomaanga haandi ohuyiinganiaanga Abayudaaya, abali 
nibalomalomaanga Olugiriki; nae nabo bali nibakiiyaanga ohumwiita. 

30Nae abasyaabwe baandi nibeecha basimanya, bamwiihirisa Kaisarea, haandi 
nibamala nibamutuma aweeo achie Tarisiisi. 

31Mani sakira abafukiiriri ba Yesu Kristo abali mu Yudea mwoosi alala neende 
mu Galilaaya mwoosi, neende mu Samaria mwoosi, banyoola omuleembe mani 
beeyoombaha bomiira; mani nibali nibamenya mu bulamu bw'ohutya 
Omwaami, haandi neende mu hulemesebwa omwooyo hwa Mwooyo 
Mwoolerefu, beengiya muno. 

Petero naali mu Lida neende mu Yopa 

32Bulaanu koti lu Petero yali n'abakeendamo buli siha, yehirira yaacha 
emwaalo eyiri aboolerefu abali nibamenya mu Lida. 

33Ebweene eyo, Petero yakaanayo omusaacha wuundi olaangwa ati Ainea, 
owali niyadataalira hu buliri hulwembaka y'emyaaka chitaanu-na-chidatu, 
niyafwa omubiri kwoosi. 

34Petero yaboola ati, “Eneya, Yesu Kristo ali ohuhuwonia; siingira mani waale 
obuliri bwao.” 

35Abaandu boosi abali nibamenya mu Lida neende mu Saroni bamubona, 
bamala bakaluuhana baloonda Omwaami. 

36Nae bulaanu, mu Yopa mwalimo omweeki wuundi owali alaangwa mbwe ati 
Tabbisa, esyeekesa Dorika, esyeekesa esijusu. Yali omuhasi owechula emirimo 
milai mihaya neende ebihole by'omuhono mukabi. 

37Mu ndaalo cheene omwo, yalwaala mani yaafwa; nibaba nibamalire 
ohumwooka, bamwaalisa mu siseenge siri aakulu mu goroofa. 

38Nae olwohuba mbwe Lida syali nisiri aambi neende Yopa, abeeki nibawulira 
bati Petero ali mu Lida ebweene eyo, batuma abasaacha babiri yaali, 
nibamusaba nibaboola bati, “N'okanya, yichaho eno yi huli bwaangu.” 

39Mani Petero yaasiingiraniramo yachiaana nabo. Niyaba n'amalire ohwiicha, 
bamubukula bamuniinia mu siseenge syali aakulu mu goroofa. Abahasi 
bafwiirwe boosi bali nibeemere aambi nae nibali ohuliraanga, haandi neende 
nibali ohweekesaanga amaganjuula alala neende engubo chiindi chi Dorika 
yanabaanga niyali n'asisiiri ninabo. 

40Nae Petero yabatusa boosi erwaanyi, mani naamala nasigama aasi n'achaaka 
ohulaama Nasaae; nae niyakaluuhanira omulaambo yaboola ati, “Tabbisa, 
siingira.” Tabbisa yalimbula emoni, mani niyabona Petero, yasiingira yeehala. 

41Petero yamusiingisa yaamwemesa. Yalaanga aboolerefu alala neende abahasi 
bafwiirwe boosi nibeechere, Petero mani n'abeekesa Tabbisa naali omulamu 
abweene. 

42Esyo mani nisimanyihana mu Yopa mwoosi, abaandu baangi muno 
bafukiirira mu Omwaami. 

43Petero yadoong'a mu Yopa hulw'endaalo enyiingi n'amenyere neende 
Simooni wuundi, omubaambi w'amaseero. 

Ebiholwa 10 

Petero neende Korinelio 

1Mu Kaisarea, mwalimo omusaacha wuundi olaangwa ati Korinelio, kaputeeni 
owali ow'omukaanda kw'ab'amaye Abarooma okulaangwa mbwe, “Eye 
ly'Esiyitalia”, 

2omusaacha omunadiini muno owatya Nasaae alala neende edaala lyae lyoosi, 
owaberesanga abaandu bamanani obuhoonyi, haandi owali yaheera muno 
ohusabaanga Nasaae butoli-toli. 

3Aambi w'esaa chitaanu-na-chine ch'esideete, yachaaka ohubona bulai 
bweene. Malaika wa Nasaae muhuboneherwa niyeengira mu nyuumba yi 
yalimo yamuboolera ati, “Korinelio.” 

4Yamudangaaliraho n'atiire muno, mani yaboola ati, “Omwaami, siina syeene?” 
Nae malaika yamuboolera ati, “Ohusaba esala hwao alala neende ohukaba 
hwao biniinire byoola mu moni wa Nasaae yabibaasaho. 

5Bulaanu tuma abasaacha bachie Yopa, baleete Simooni wuundi olaangwa ati 
Petero; 

6amenyere neende Simooni, omubaambi w'amaseero, oli neende enyuumba hu 
ndulo w'enyaanja.” 

7Malaika owali n'alomaloome nae niyawaao, Korinelio yalaanga abasaacha 
babiri hu bahalaabani bae, alala neende omunamaye munadiini wuundi 
ohutula hu abo abamuliindaanga. 

8Niyali n'amalire ohubatondoolera ebyo byoosi, yeecha yabatuma Yopa. 

9Nibwahya oludaalo luloondaho, nibali hu lukeendo olwo nibali aambi ohwoola 
mu siko sihuluundu esyo, Petero yeecha yaniina mu siseenge siri aakulu hu 
sirama ohulaama Nasaae, aambi w'esaa chisaasaba chesideete. 

10Enjala yachaaka ohumuluma, yachaaka ohudaha esiindu syoosi esyohulya; 
nae nibali hu bali ohusitekeha, yaakwa mu huloota, 

11yabona ekulu nilikuuhe, haandi esiindu siindi nisiri ohwiiha aasi, nisifwaana 
koti esuuka hoongo muno, niliiswa aasi hu syaalo nilidiirirwe esoonda chaalyo 
chine. 

12Mu suuka omwo mwalimo embya choosi ech'ebisolo neende ebyaafula 
byoosi, neende amayoni kabburuha mu mboo. 

13Abweene ao, ekono lyamwichira liti, “Petero, siingira; yita olye.” 

14Nae Petero yaboola ati, “Haba daawe, Omwaami; olwohuba ese haba 
sindichaangaho esiindu syoosi esyasiirwa oba esitaali esilafu sitahoyerwa 
ohuliibwa.” 

15Ekono haandi lyamwichira ehabi lyohubiri liti, “Esyo syoosi si Nasaae 
yalabya, haba sohoyere ohusilaanga esy'omusiro.” 

16Esiindu nasilala sino syehola sityo amahabi kadatu, mani esuuka elyo 
lyabukulwa lyaniniiswa Muukulu bwaangu muno. 

17Bulaanu, Petero niyali nasyeteebaanga mu mwooyo esiindu si huboneherwa 
ohwo si nyala ohuba nisyeekesa; bone, abasaacha bala abali nibatumirwe 
neende Korinelio, nibamalire ohuteeba eyiri enyuumba ya Simooni, bafuduha 
baaba nibeemere hu siruwa 

18bachaaka ohulaanga nibateeba nikali mbwe Simooni owali n'alaangwa Petero 
yali n'amenyere mu nyuumba omwo. 

19Nae Petero niyali n'asibasaanga hu huboneherwa ohwo, Mwooyo yeecha 
yamuboolera ati, “Bonaho, abasaacha badatu mbao bali ohuhukoonya. 

20Siingira mani hwiihe aasi, ochiane nabo ataali ohuhiinda; olwohuba niise 
obatumire.” 

21Petero yeeha yaachia eyiri abasaacha abo yaboola ati, “Niise oyo yi muli 
ohukoonya; sifune siina esikerere mweecha?” 

22Nabo baboola bati, “Korinelio, kaputeeni w'amaye k'Abarooma, omusaacha 
omuluungifu muno haandi omutiiririrwa muno wa Nasaae, haandi 
omanyihaane muno neende Abayudaaya boosi, yeecha yemirirwa neende 
malaika mwoolerefu ohuhulaanga wiiche ena daala lyae, mani anyale 
ohuwulira ewe by'onanyala ohuboola.” 

23Petero yabengisa mu nyuumba babe abakeni bae. 

24Oludaalo lwaloondaho baachia beengira mu Kaisarea. Korinelio hane yali 
n'abaliindiriire mani yali n'amalire ohubuusa alala abanaluyia bae alala neende 
abeecha bae. 

25Mani Petero niyeecha yeengira mu nyuumba omwo, Korinelio yasiingira 
yaachia ohumubukaanira mani yaakwa aasi mu makulu kae mani 
yaamwiinamira. 

26Nae Petero yamusiingisa mani n'aboola ati, “Yema bweema; Ese syesi ndi sa 
omuundu.” 

27Mani niyali hu ali ohulomalomaanga nae atyo, Petero yeecha yeengira mukati 
mani yakaana abaandu baangi nibebuusire alala; 

28mani yeecha yababoolera ati, “Eng'we abeene mumanyire koti lu 
sitafukiirirwa Omuyudaaya ohuholegana neende oba ohukeniya omuundu 
yeesi ow'esyaalo siindi; nae Nasaae yanjekeese ati sihoyere ohulaanga 
omuundu yeesi ohuba ow'omusiro oba ohuba otahoyera. 

29Mani nimbeere ninaangirwe ohwiicha, njichire nitaaliho ohukaana hwoosi. 
Njichire ndeteeba esikerere mwaanaanga.” 

30Korinelio yaboola ati, “Endaalo chine chibitire, esaa chifwaana koti chino 
chiti, ndali ni ndi ohwooseresa ohulaama hw'esaa chitaanu-na-chine mu 

nyuumba yaange; abweene ao, ndabona omusaacha niyeemere mu moni 
waange niyefwaalire ebifwaalo bing'enaang'ena, 

31n'ali ohuboolaanga ati, ‘Korinelio, esaala chao chiwuliirwe, haandi obuhoonyi 
bwao biichuliiswe mu moni wa Nasaae. 

32Mani sakira, tuma Yopa mani oteebe Simooni olaangwa Petero; amenyere mu 
nyuumba ya Simooni, omubaambi w'amaseero, hu ndulo w'enyaanja.’ 

33Mani sakira hulaangire bwaangu, mani wesi onyalire ohuba ow'esisa simala 
ohukanya weecha. Mani sakira bulaanu, fweesi mbano huli ano mu moni wa 
Nasaae, ohutekeeresa ohuwulira ebyo byoosi by'olagiirwe neende Omwaami 
ohutuboolera.” 

Enomanoma ya Petero 

34  Petero yeemao yachaaka ohulomaloma, mani yaboola ati, “Mubwadyeeri 
bweene, malire ohweeka neende ohumanya endi, hane Nasaae haba 
sakwiraanga omundu yeesi, 

35ohutusaho mu buli syaalo buli muundu yeesi omutya haandi ohola 
ebiluungifu niye oyo ofukiirirwa nae. 

36Mumanyire emboosi yi yagoobera Yisiraeli, ohuyaala emboosi ndai 
ey'omuleembe ohubitira mu Yesu Kristo (oyo niye Omwaami wa boosi), 

37emboosi yayaalwa mu Buyudaaya mwoosi, ohuchaakira Galilaaya luunyuma 
lw'ohubatiiswa hu Yowaana yayalaanga: 

38koti lu Nasaae yabaha Yesu wa Nasareeti Mwooyo Mwoolerefu neende 
amaani; koti lu yakeendaanga naahola ebilai bihaya haandi nawonianga abo 
boosi abali beehalwaho neende Sitaani, olwohuba Nasaae yali ali nae. 

39Haandi fweesi huli Abaloli b'ebiindu ebyo byoosi bi yahola naali mu syaalo 
sy'Abayudaaya haandi neende mu Yerusalemu. Beecha bamwiita neende 
ohumubaamba hu musalabba; 

40nae Nasaae yaamusyuhisa hu ludaalo lwohudatu mani yamuhola 
yabonehana; 

41natabonehera abaandu boosi ohutusaho efwe abadoolebwa neende Nasaae 
ohuba Abaloli, abalya haandi baang'wa nae luunyuma lw'ohusyuuha ohutula 
mu bafu. 

42Haandi yatutuma ohuyaalira abaandu, haandi neende ohutusa obuloli huti 
oyo niye owaulwa neende Nasaae ohuba omuheengi w'emisaango ky'abalamu 
neende abafwa. 

43Oyo niye yi banabbi boosi batusira obuloli bati buli muundu yeesi 
omufukiiriramo anyoola ohuleherwamo ebyonoono ohubitira mu liita lyae.” 

Abateende banyoola Mwooyo Mwoolerefu 

44Petero niyali nasiilomalomaanga atyo, Mwooyo Mwoolerefu yeeha hu abo 
boosi abali nibawuliire emboosi echo. 

45Abafukiiriri baandi bali nibeechere neende Petero besiinduha muno, 
olwohuba esiyaanwa sya Mwooyo Mwoolerefu syali nisimalire ohwiiha kata hu 
Bateende. 

46Olwohuba bali nibabawuliire nibali ohulomalomaanga mu nimi 
chikabuhaane haandi nibakinia Nasaae. Petero yalaangirira ati, 

47“Aliwo onyala ohwiima amaachi ak'ohubatiisamo abaandu bano abamalire 
ohunyoola Mwooyo Mwoolerefu koti sa fwesi lu huli?” 

48Mani yabalagira bachie babatiisibwe mu liita lya Yesu Kristo. Bamusaba 
adoong'e nabo hulw'endaalo chiindi hooho. 

Ebiholwa 11 

Petero atuumbulira abafukiiriri ba Yerusalemu bi yabona 

1Bulaanu, abatume neende abafukiiriri bali mu Yudea bawulira mbwe 
Abateende bosi banyoolere emboosi ya Nasaae. 

2Mani sakira, Petero yaacha Yerusalemu, omukaanda kw'abaandu bahebe 
kweecha kwaamuyobya muno, 

3nikuboola kuti, “Siina syeene esihuyirire eyiri abasaacha bataali abahebe mani 
haandi waalya nabo?” 

4Nae Petero yabeekesa bulai n'aboola ati: 

5“Ese ndali ni ndi mu siko sihuluundu sya Yopa ni ndi ohulaamaanga Nasaae; 
mani nindakwa mu silooto, ndanyoola ohuboneherwa, nimbona esiindu nisiiha 
aasi, esifwaana koti esuuka hoongo muno, niliiswa ohutula Muukulu 
nilidiirirwe enyaande chine; mani lyeeha lyeecha yi ndi. 

6Nindasuda aambi ohulyewunja, ndabona ebisolo neende amanani kalya 
ebisolo biindi, neende ebisolo byaafula aasi, neende amayoni kabburuha. 

7Haandi ndawulira ekono niliri ohumbooleraanga liti, ‘Petero, siingira; yita 
mani olye.’ 

8Nae ese ndaboola endi, ‘Haba daawe, Omwaami; olwohuba abulao esiindu 
syoosi esy'omusiro oba esy'omufuto esyanyalaho ohubita mu munwa 
kwaange.’ 

9Nae ekono elyo lyeecha lyakobolamo ehabi lyohubiri nilitula Muukulu liti, 
‘Esiindu syoosi si Nasaae yalabya haba sohoyere ohusilanga esy'omusiro.’ 

10Esiindu sino syaholehana sityo amahabi kadatu, mani byoosi byeecha 
byatusibwao haandi byayirwa Muukulu. 

11Esiha syeene esyo, abasaacha badatu booleraho hu nyuumba yi ndali 
niindimo, nibatumiibwe yi ndi ohutula Kaisarea. 

12Mwooyo yamboolera ohuchiaana nabo, nitanyala ohuhaya. Abasyaange 
basaasaba bano bosi bali naange alala, mani hwachia hweengira mu nyuumba 
y'omusaacha oyo. 

13Omusacha oyo yatuboleera koti lu yali n'abweene malaika niyeemere mu 
nyuumba yae mani n'aboolaanga ati, ‘Tuma Yopa mani wundeetere Simooni 
olaangwa ati Petero; 

14oyo achia ohuhuboolera emboosi eyichia ohuhuwonia, ewe neende abo boosi 
abali mu daala lyao.’ 

15Mani koti lu syesi ndachaaka ohulomaloma sa endi, Mwooyo Mwoolerefu 
yabakwaaho koti lu fwesi yatukwiichangaho muhuchaaka hweene. 

16 Mani ndeechulisa emboosi y'Omwaami, koti lu yaboola ati, ‘Yowaana 
yabatisaanga neende amaachi, nae eng'we muchia ohubatiisibwaanga neende 
Mwooyo Mwoolerefu.’ 

17Mani nikali mbwe Nasaae yakaba esiyaanwa siri nasilala abaandu abo, koti 
esyo siyatuberesa fwesi, koti lu fwesi hwafukiirira mu Omwaami Yesu Kristo, 
ese naange ndali wiina mweene, hu nyemeo nyiinganie Nasaae?” 

18Mani nibawulira sa sino, banyita chi. Mani bachaaka ohukinia Nasaae 
nibaboola bati, “Hane mani neende Bateende bosi Nasaae amalire ohubaberesa 
ohweyolobya huleeta obulamu.” 

Abafukiiriri bali bamenya mu Atiokia 

19  Bulaanu abo boosi abali basalaana ohweema hu husaandisibwa hwabaao 
ohweema hu Sitefaano, bakeenda bachia eyale ohwoolera elalira Foenisia 
neende Saipurasi neende Atiokia, nibatalomalomeraanga omuundu yeesi 
emboosi echo ohutusaho Abayudaaya boong'ene. 

20Nae yaliwo abaandi hu abo, abali abasaacha batula mu Saipurasi neende 
Sireeni, abali nibeechere mu Atiokia, bachaaka ohulomalomaanga neende 
Abagiriki bosi, naabayaalira Omwaami Yesu. 

21Omuhono kw'Omwaami kwaaba nabo, abaandu abaangi muno bafukiirira 
emboosi eyo, bakaluuhana hu Omwaami. 

22Mani amayaaha kadiira hu byeene bino, koola mu matwi k'abafukiiriri abali 
bamenya mu Yerusalemu, baatuma Bbarinabba achie mu Atiokio. 

23Bbarinabba niyeecha yoola mu Atiokia, yabona embabaasi cha Nasaae chali 
nichiriyo, yasangaala muno; yaabasaba ati boosi badoong'e nibali abeesikwa 
eyiri Omwaami neende esichiiririrwa syomiifu; 

24olwohuba Bbarinabba yali omusaacha omulai muno, owali yeechula Mwooyo 
Mwoolerefu neende efukiirira. Mani omukaanda muhoongo muno kwemeeda 
hu Omwaami. 

25Hulweesyo Bbarinabba yachia Tarisiisi ohukoonya Saulo; 

26mani niyali n'amalire ohumunyoola, yamuleeta mu Atiokia. Mani 
hulw'embaka y'omwaaka omulaamba babukaananaanga neende abafukiiriri 
bamenya omwo, mani nibanyala ohweekesanga omukaanda muhoongo muno 
okw'abaandu; mu Atiokia omwo nimwo mu beeki ehabi litaangira lyeene, 
balaangwa Abakristo. 

27Nae bulaanu, mu ndaalo chino, abanabbi behaanga nibatula Yerusalemu 
nibeecha mu Atiokia. 

28 Mani mulala hu abo olaangwa mbwe Agabbo yasiingira yachaaka 
ohutuumbula obunabii niyehoonyera Mwooyo n'aboola ati, achia ohubaao 
esiminyu sihoongo muno hu syaalo syoosi; sino syabaao mu ndaalo ch'omutuki 
Kilaudio. 

29Abeeki badimama, buli muundu koti lu anyala, ohuyira obuhoonyi eyiri 
abafukiiriri basyaabwe abali nibamenya mu Yudea; 

30bahola batyo, nibabuyirira abahuluundu nibatuma Bbarinabba neende Saulo. 

Ebiholwa 12 

Ohusaandisibwa hwemeeda 

1Mu siha syeene esyo, omutuki Herode yatusa obwaalaba yachaaka ohulwaania 
abafukiiriri baandi. 

2Yeta neende olugaanga Yakobbo mwaanang'ina Yowaana; 

3haandi niyabona ati esiholwa esyo syasangaasa Abayudaaya, yemeeda yadiira 
Petero yesi. Sino yasihola mu ndaalo ch'Esidyaalo sy'Emigaati Kitabbaahirwe. 

4 N'amalire ohumudiira, yamuta mu jeela, yaamudiisa emikaanda kine 
eky'abasikaari ohumuliinda, n'achiiririra ati luunyuma lw'Esidyaalo sya 
Paasaka, achia ohumutusamo amuyire amuyaasire mu lwichuule lw'abaandu. 

5Petero yayirwa mu jeela; nae abafukiiririri bemeeda muno ohumusabira eyiri 
Nasaae. 

Petero alehuulwa ohutula mu jeela 

6Mani esiro syeene si Herode yali niyetekeheereho ohutusiramo amuyaasire 
mu lwichuule lw'abaandu, Petero yali niyeyaliise akatikaati w'abasikaari 
babiri, naboyerwe neende eminyororo kibiri, haandi hu siruwa sy'ejeela, 
hwaliho abaliindi baandi nibaliindire; 

7nae bone, malaika w'Omwaami yabonehana, mani obulafu bwaaduha mu 
siseenge sy'ejeela. Malaika oyo yakuuda Petero mu mbafu mani yaamusimusa 
n'aboola ati, “Siingira bwaangu.” Eminyororo ekyo kyaboololoha hu mahono 
kae kyaakwa aasi. 

8Malaika oyo yamuboolera ati, “Wefwaale engubo neende ebiraato byao.” 
Petero yahola atyo. Malaika haandi yamuboolera ati, “Weboye olusibiro lwao 
mu sibuno mani wunonde.” 

9Petero yatula erwaanyi, yaloonda malaika oyo. Petero haba siyamanya ati 
esiindu si malaika yali n'aholere syali esyadyeeri, nae yabaasa ati yali naali 
ohuboneherwasa. 

10Nibali nibahamala ohubita hu baliindi bataangira neende abohubiri, boola hu 
siruwa sy'ebichuma esiingira mu siko sihuluundu esyo. Esiruwa esyo 
syabeyikulira esyeene, mani bamala batula erwaanyi babita hu ngira ndala 
nibawaao. Abweene-na-bweene ao ni malaika amutulaho. 

11Petero yamanya ati ebyali bimweholeheho byali ebyadyeeri, mani n'aboola 
ati, “Bulaanu ndi omwomiifu endi Omwaami niye otumire malaika wae 
ohwiicha ohunjabina mu mahono ka Herode, haandi mweebyo byoosi bi 
Bayudaaya bali nibambaasirisira.” 

12Niyamanya atyo, yachia ena nyuumba ya Maria, ng'ina Yowaana olaangwa 
Mariko, yi baandu baangi bali bebuusire alala nibali ohulaamaanga. 

13Niyahong'oonda hu lwiiki lwohusiruwa, omuhalaabani olaangwa ati Rooda 
ohubona. 

14Yamanyirisa ekono lya Petero, yasangaala muno mani yeeruha n'atekuule 
esiruwa nae yacha yaboola ati Petero niye owali yeemere erwaanyi hu siruwa. 

15Nabo baboolera omuhaana oyo bati, “Mbao hane okwaaho elalu.” Nae 
yemeeda saohwomiisa ati syadyeeri. Nabo bamuboolera bati, “Anyala ohuba 
naali malaika wae.” 

16Petero yemeeda ohuhong'oonda; mani nibeekulao, bamubona mani baawuka 
muno. 

17Nae Petero yabaholera ahalolero neende omuhono ati bauleere, yabeekesa 
koti lu Omwaami yamutusa mu jeela. Yaboola ati, “Muboolere mutyo Yakobbo 
neende abafukiiriri boosi” Petero yeemao yaabaleha yabaleha yaacha abuundu 
waandi. 

18Bulaanu obwiire nibwahya, ohusasakala hwoosi haba sihwaliwo mu 
basikaari hu biindu bidiira hu Petero. 

19Herode niyali n'amalire ohumukoonya haandi n'atamwakaanire, yeecha 
yateeberesa abaliindi abo mani yamala yaalagira ati bahoyere ohwiitwa. 
Herode yatula mu Yudea yeecha mu Kaisarea, yaaba eyo. 

Ohufwa hwa Herode 

20Bulaanu, Herode yanyoolerera muno abaandu ba Tiiro neende Sidoni; nibali 
mu sidiiyiha ohumubona, nae nibali nibamalire ohuhola obwiicha neende 
Bbulasito, owali omuhuluundu w'edooho ly'omutuki, basaba bati omuleembe 
kubeeo, olwohuba esyaalo syaabwe syali nisinyoolaanga ebyohulya ohutula hu 
syaalo sy'omutuki oyo. 

21Hu ludaalo lwali nilutekeheebwe, Herode yefwaala ebifwaalo byae 
by'obutuki, mani yehala hu sisaala sy'obutuki, yachaaka ohulomaloma neende 
abaandu. 

22Abaandu behuuma nibaboola bati, “Ekono elyo lya nasaae, nae haba 
sily'omuundu sa!” 

23Abweene-na-bweene ao, malaika w'Omwaami yamwiita, olwohuba haba 
siyali n'aberesa Nasaae oluyaali; yaafwa enyeende chamulya. 

24Nae emboosi ya Nasaae yemeeda ohuhula neende ohusaalana. 

25Bbarinabba neende Saulo bakobola nibatula Yerusalemu nibamalire 
ohwooseresa omulimo kwaabwe, nibeecha neende Yowaana owali n'alaangwa 
ati Mariko. 

Ebiholwa 13 

Ohudoolwa neende ohutumwa hwa Bbarinabba neende Saulo 

1Bulaanu, mu bafukiiriri bali nibamenya mu Atiokia, mwalimo abanabbi 
neende Abeekesa, Bbarinabba, Simeoni owali ati n'alaangwa Nageri, Lusio owa 
Sireeni, Manaeni mulala hu baandu bomu siina sya Herode Atipa omutuki 
w'esituundu sya Galilaaya, neende Saulo. 

2Nibali bali ohwiinamiraanga Omwaami alala neende ohusiibaanga, Mwooyo 
Mwoolerefu yaboola ati, “Munjawulire endulo Bbarinabba neende Saulo 
hulw'omulimo ku ndabalaangira.” 

3Luunyuma lw'ohusiiba neende ohulaanga, baabeesaho amahono kaabwe mani 
bamala baabatuma baachia. 

Mu Saipurasi 

4Koti lu bali nibeemiriirwe neende Mwooyo Mwoolerefu, beeha baachia 
Seleusia; haandi ohutula eyo, basyaabala baachia Saipurasi. 

5Niboola Salamisi, bayaala emboosi ya Nasaae mu Sinagoogi ch'Abayudaaya. 
Haandi bali neende Yowaana ohubahoonya. 

6Nibali nibamalire ohuhalakania esisiinga syoosi niboolere Pafoosi, bakaanayo 
omuholi w'amayia wuundi, omunabbi w'obubacha Muyudaaya, olaangwa ati 
Bbari-Yesu. 

7Yali omwiicha wa gafana w'esisiinga esyo, olaangwa ati Serigio Paulo, 
omusaacha wali omukesi-kesi muno, oweecha yalaanga Bbarinabba neende 
Saulo mani yadaha awulireho emboosi ya Nasaae. 

8Nae Elima ow'amayia oyo (ako niko amahuluundu ak'eliita elyo) yabakayira 
n'adaha ohudondobania gafana oyo ohumutusa hu fukiirira eyo. 

9Nae Saulo, yesi olaangwa ati Paulo, niyechuule Mwooyo Mwoolerefu, 
yamutingaala n'amwehaliirisa 

10yamuboolera ati, “Mwaana wa Sitaani ewe, omusuku w'obuluungifu, 
owechula obubacha neende obukodyo bubi, olyoola yeena ohukodyaanga 
engira ngololofu ch'Omwaami? 

11Mani bulaanu, mbao, omuhono kw'Omwaami kuhwiihiraho, mani ochia 
ohuba omuwofu haandi otanyala ohubona elyuuba hulw'esiha.” Abweene ao, 
enang'oong'o neende esiirima byamukwaaho mani yachaaka ohubuuka-buuka 
n'akoonya abaandu ohumwiimirira nibamudiirire omuhono. 

12Bulaanu gafana oyo yafukiirira, niyamala ohubona esyali nisikwiireo, 
olwohuba yali nawukiiswe muno neende enjekesa y'Omwaami eyo. 

Mu Atiokia esyomu Pisidia 

13Bulaanu, Paulo neende omukaanda kw'abaasye bachaaka ohusyaabala 
ohutula Pafoosi, mani boola Periga mu Pafilia. Yowaana yabaleha mani 
yakobola Yerusalemu; 

14nabo bachiiririra nibatula Periga mani niboola mu Atiokia syomu Pisidia. Hu 
ludaalo lwa Sabbaato baachia beengira mu Sinagoogi mani beehala aasi. 

15Nibali nibamalire ohusoma amalako neende abanabbi, abeemirisi ba 
Sinagoogi babalaanga nibaboola bati, “Baasyeefwe, nimuba nimuliho neende 
emboosi yoosi eyohugumya abaandu, muyiboole.” 

16Paulo yasiingira, mani niyehoonyera amahono kae yaboola ati: “Basaacha ba 
Yisiraeli, neende eng'we abatya Nasaae, mutekeerese. 

17 Nasaae w'Abaisiraeli bano, yadoola bakuuka yeefwe yabahola baaba 
abaandu bahunuufu muno nibali bamenya mu syaalo sya Misiri, niyehoonyera 
omuhono kwae kw'obunyala yabatusamo. 

18 Hu mbaka y'emyaaka amahumi kane, yabaliinda nibali mu siparara. 

19 Nibali bamalire ohusihirisa ebyaalo bitaanu-na-bibiri, mu syaalo sya Kanani, 
yababeresa esyaalo syaabwe esyo ohuba obusihirano, hulw'embaka y'emyaaka 
emia chine neende amahumi kataanu. 

20 Ebyo byoosi nibyawa, yababeresa abakayi ohwoolera elalira hu Samueli 
omunabbi. 

21 Basaba omutuki; mani Nasaae yababeresa Saulo omwaana wa Kisi, 
omusaacha w'enyuumba ya Bbenjamini, hulw'emyaaka amahumi kane. 

22 Nae niyali n'amalire ohumalao, yasiingisa Daudi yaaba omutuki waabwe; oyo 
yi omweene yalomalomaho n'aboola ati, ‘Njakaanire mu Daudi omwaana wa 
Yese omusaacha yi mwooyo kwaange kudaha, ochia ohuhola bi ndaha byoosi.’ 

23Ohutulira mulwiibulo lw'omusaacha wuno, Nasaae yeecha yaleetera 
Abaisiraeli Omuwonia, Yesu, koti lu yasuubisa. 

24 Ohwiicha hwae nihutoola, Yowaana yayaala ohubatiisa hw'ohweyolobya 
eyiri abaandu boosi aba Yisiraeli. 

25 Yowaana niyali hwamaliirisa omulimo kwae yaboola ati, ‘Wiina mweene yi 
mubaasa muti ese ndi? Haba siniise omweene oyo. Haba daawe, nae enyuma 
waange yiriyo ochia ohwiicha, yi esya ch'ebiraato byae ese haba siihoyera 
ohuboolola.’ 

26“Basyaange, eng'we abaana b'enyuumba ya Abburahamu, neende abo boosi 
abali mweeng'we abatya Nasaae, niifwe abatumirwa emboosi y'obuwonia 
buno. 

27Eyiri abo abamenya mu Yerusalemu neende abeemeresi baabwe, olwohuba 
sibanyala ohumumanya, oba ohumanya ebyalomalomwaanga neende 
abanabbi, ebisomwaanga buli Sabbaato, booserese bino nibamuheengera 
omusaango ohumuhira. 

28 Kata byahaba biti haba sibanyala ohumudiisa omusaango kwosi okuhoyera 
ohufwa, oba basaba Pilato abone ati yeetwa. 

29 Nibali nibahamala ohwooseresa ebyo byoosi ebyamwandiikwaho, 
bamwaanula hu musaala, bamwaalisa mu ng'ani. 

30Nae Nasaae yaamusyuhisa ohutula mu bafu; 

31 haandi hulw'endaalo enyiingi yabonehera abo abali nae ohutula Galilaaya 
nibeecha mu Yerusalemu, abo abali abaloli bae eyiri abaandu. 

32 Efwe hubaleetera emboosi ndai mbwe, esiindu si Nasaae yasuubisa bakuuka 
yeefwe, 

33nisyo sino si yosereese eyiri efwe abaana baabwe nasyuusa Yesu; koti haandi 
syandiikwa mu Sabbuli yohubiri siti, ‘Ewe oli Omwaana waange, enyaanga yino 
hwibuule.’ 

34  Nae ohweema hu bwadyeeri mbwe yamusyuuhisa ohutula mu bafu, 
obutakobola haandi muhunyala ohubola, yalomaloma mu ngeri yino ati, ‘Njia 
ohuhuberesa ehabi enjolerefu haandi echadyeeri cheene echa Daudi.’ 

35  Sakira aboola haandi mu Sabbuli yiindi ati, ‘Ewe haba solikanya 
Omwoolerefu wao ohubola.’ 

36Olwohuba Daudi, luunyuma lw'ohumala ohuhalaabanira esiina sya Nasaae, 
mu mase kae, yeecha yeyalisa, mani yaalisibwa neende ba laatang'ene, yamala 
yaabola; 

37nae oyo yi Nasaae yasyuusa, haba siyanyala ohubola daawe. 

38Mulehe mani simanyihane eyiri eng'we, baana beefwe, siti ohubitira mu 
musaacha wuno, ohuleherwamo ebyonoono huyaalibwa yi muli, 

39haandi ohubitira mu mweene oyo, buli muundu yeesi ofukiirira aboololwa 
ohutula hu buli siindu syotahanyalire ohuboololwaho neende amalako ka 
Musa. 

40Mweliinde mani ebyo biindu biboolebwa mu banabbi bihaye ohubakwaaho: 

41  ‘Boneho, eng'we ab'esi esireka, haandi muwuke, mani musihirire; olwohuba 
ndi ohuhola esiholwa mu ndaalo chao, esiholwa syotalifukiirira, omuundu 
yeesi n'ahuboolera.’ ” 

42Koti lu bali nibatula erwaanyi, abaandu babasaba bati, ebiindu bino 
bibabooleerwe haandi hu ludaalo lwa Sabbaato luloondaho. 

43Mani oluhung'aano lwa Sinagoogi nilwasakuuha, Abayudaaya baandi neende 
abaandu bali bafukiirira mu diini y'Esiyudaaya, baloonda Paulo neende 
Bbarinabba, abeecha baabalomalomera haandi bamala baabadinya bemeede 
ohukeenderaanga mu mbabaasi cha Nasaae. 

44Sabbaato yiloondaho, aambi esiko sihuluundu esyo syoosi syeecha syebuusa 
alala ohutekeeresa emboosi ya Nasaae. 

45Nae Abayudaaya nibabona ebidiiyiha ebyo, beechula ehali-hali, nibachaaka 
ohudoondobania ebiindu bi Paulo yali n'alomaloome haandi nibamunyeka. 

46Nae Paulo neende Bbarinabba bemeeda ohulomaloma nibatatya nibaboola 
bati, “Syali nisihoyera emboosi ya Nasaae ohuchaaka ohuyaalwa eyiri eng'we. 
Koti lu muli ohuyekaana, mani nimweheengera omusaango muti abeene haba 

simuhoyera obulamu butaakama, boneho, mbao efwe hweekaluhanira 
hwechiira eyiri Abateende. 

47 Olwohuba nilwo koti lu Omwaami atulagiire n'aboola ati, ‘Mbaholele ohuba 
obulafu eyiri Abateende, hu munyale ohwoosa obuwonia mu bifwo byoosi 
ebyohu syaalo.’” 

48Abateende bawulira sino, mani basangaala muno bakinia emboosi ya Nasaae; 
abo boosi abali nibadoolwa ohunyoola obulamu butaakama, bafukiirira. 

49Mani emboosi y'Omwaami yasalaana mu syaalo esyo syoosi. 

50Nae Abayudaaya bemeeda sa ohusangulusanga abahasi bali nibadaha muno 
ediini y'Esiyudaaya, abaliho neende oluyaali, neende abasaacha bahoongo 
bomu siko sihuluundu esyo, mani nibanyala ohusiingisa omwooyo 
kw'ohusaandya Paulo neende Bbarinabba, abaandu banyala ohubeerusa 
ohubatusa mu disiturikiti yaabwe eyo. 

51 Nae baabahuhumulira olufu lwali hu makulu kaabwe, bamala bachia 
Yikoniamu. 

52Abeeki beechula esangaalo neende Mwooyo Mwoolerefu. 

Ebiholwa 14 

Mu Yikoniamu 

1Bulaanu mu Yikoniamu, beengira boosi alala mu Sinagoogi y'Abayudaaya, 
baalomaloma ohwoola lu mukaanda muhoongo muno kweecha kwafukiirira, 
Abayudaaya alala neende Abagiriki. 

2Nae Abayudaaya batanyala ohufukiirira badoondobania Abateende haandi 
babanyaasa ebibaaso byaabwe ohuhayana neende abafukiiriri baasyaabwe. 

3Badoong'a eyo hulw'embaka ndeeyi muno, nibalomalomaanga hu Omwaami 
neende obujiing'u, abali neende obuloli bw'Emboosi y'embabaasi cha Nasaae, 
nibahola obulolero neende amayia neende amahono kaabwe abeene. 

4Nae abaandu bali nibamenya mu siko sihuluundu esyo, bakabuhanamo; 
abaandi baakwa alala neende Abayudaaya, nae abaandi baakwa alala neende 
Abatume. 

5Abateende alala neende Abayudaaya alala neende abeemeresi baabwe, 
ohubayaambia esoni neende ohubahubba amakina, 

6basimanya mani beeruha baachia Lisitira neende Deribbe, ebiko bihuluundu 
bya Likaonia, haandi neende mu ngoongo chisibiraane abweene ao; 

7ebweene eyo niyo yi bayaalira emboosi ndai. 

Mu Lisitira neende mu Deribbe 

8Bulaanu mu Lisitira, mwalimo omusaacha wuundi yali niyehaale, 
otanyalaanga ohwehoonyera amakulu kae; yali yalema ohutula mu budoto 
bwae, n'atanyala ohukeendaho daawe. 

9Omusaacha oyo yatekeeresa Paulo n'alomaloma. Paulo niyamuhang'aasiraho 
emoni, yabona ati yali neende efukiirira ati anyala ohuwonisibwa, 

10Paulo yalomalomera mu kono ly'aakulu ati, “Yema neende amakulu kao 
okololohe.” Mani yaaduuma yeema yachaaka ohukeenda. 

11Mani esidiiyiha nisyabona esiindu si Paulo yali naaholere, baniinia amakono 
kaabwe aakulu nibaboola mu lulimi Kulikawonia bati, “Mbao banasaae hane 
batwihiire nibafwaana koti abaandu!” 

12Balaanga Bbarinabba bati Sewusi, nae Paulo, olwohuba yali niye 
omulomalomi muhunuufu, bamulaanga bati Herime. 

13Mani abalaamisi ba Sewusi, yi nyuumba yae y'ohusabiramo yali mu moni 
w'esiko sihuluundu esyo, alala neende abaandu boosi, baleeta ebiyaanwa 
by'elaawu alala neende ebimuli hu biruwa, mani nibasaba bati bayaanire Paulo. 

14Nae abatume bano, Bbarinabba neende Paulo nibasiwulira, bataandula 
engubo chaabwe mani nibeeruha nibatula mu sidiiyiha omwo nibalira bati, 

15 “Baandu eng'we, lwasiina muhola sino? Efwe fwesi huli abaandu, ab'omubiri 
kufwaanana koti okweeng'we, nae hubaleetera emboosi ndai, yiti eng'we 
muhoyere ohulehana neende ebiindu bino ebibulamo obuhoonyi muchie eyiri 
Nasaae mulamu owahola ekulu neende esyaalo, neende enyaanja alala neende 
ebiindu byoosi ebibirimo. 

16Mu njibulo chabitao, yakanya ebyaalo byoosi ohukeenderaanga mu ngira 
chaabwe abeene; 

17kata katyo omweene haba siyeleha omweene nataali neende obuloli, 
olwohuba yaholaanga ebiindu bilai, haandi yababeresaanga efula ohutula 
Muukulu, neende obwiire bulimo ebyaamo biingi muno, niyekusa emyooyo 
kyeeng'we neende ebyohulya neende esangaalo.” 

18Emboosi chino chakera byaabahayira elalira ohukayira abaandu 
ohubayaanira. 

19Nae Abayudaaya boolao nibatula mu Atiokia neende Yikoniamu; nibamala 
ohukaluuhania abaandu abo, bachaaka ohuhubba Paulo neende amakina 
haandi nibamuhwehweesa nibamutusa mu siko sihuluundu esyo, nibakaala 
bati yali n'amalire ohufwa. 

20Nae abeeki nibeecha bamwebuusaho, yeecha yaasiingira mani yamala 
yeengira mu siko sihuluundu omwo; mani hu ludaalo luloondaho, yeecha 
yawaawo yemeeda ohukeenda neende Bbarinabba nibachia Deribbe. 

Ohukaluha mu Atiokia sya Siria 

21Nibali nibamalire ohuyaalira abaandu bomu siko sihuluundu esyo, haandi 
nibamalire ohunyoola abeeki baangi, bakobola Lisitira haandi neende mu 
Yikoniamu, haandi neende mu Atiokia, 

22nibadinyia emyooyo ky'abeeki balichiingi mu biko bihuluundu ebyo, 
nibabagumia bati bemeede ohuhula mu fukiirira, haandi nibaboola bati 
huhoyere ohubitira mu husaanda ohuungi muno hu hweemeo hunyale 
ohwiingira mu Bwaami bwa Nasaae. 

23Nibaba nibamalire ohubadoolera abahuluundu mu buli mukaanda 
kw'abafukiiriri, basaba Nasaae, haandi basiiba nibabadiisa Omwaami yi bali 
bafukiiriramo. 

24Bulaanu bahalakania mu Pisidia mani boola mu Pafilia. 

25Nibaba nibamalire ohuyaala emboosi ya Nasaae mu Periga, beeha baachia mu 
Atalia; 

26batula eyo basyaabala baachia mu Atiokia, yi bali basiimibwa muno mu 
embabaasi cha Nasaae, hulw'omulimo kubaholayo. 

27Nibali nibamalire ohwoola, babuusa abafukiiriri boosi alala, bababoolera 
byoosi bi Nasaae yali n'abaholeraangamo, haandi koti lu yali niyekuule 
omulyaango kw'efukiirira eyiri Bateende. 

28Badoong'a nibali neende abeeki hulwe'siha sileeyi muno. 

Ebiholwa 15 

Oluhung'aano lwali Yerusalemu 

1  Nae abaandu baandi beeha ohutula mu Yudea mani nibachaaka 
ohweekesanga abafukiiriri bati, “Nimutahebwa ohuloondakana neende 
emiduunga kya Musa, haba simunyala ohuwonisibwa.” 

2Nae Paulo neende Bbarinabba nibeecha baaba neende embaha ndeeyi nabo, 
Paulo neende Bbarinabba neende abaandu baandi balobolwa ohuniina ohuchia 
Yerusalemu eyiri abatume neende abahuluundu baandi hulw'esidinyu sino. 

3Koti lu bali nibaboleerwe neende abafukiiriri, babita mu Foenisia neende 
Samaria, nibababoolera ebidiira huhukaluhaana hw'Abateende, mani 
basangaasa muno abafukiiriri boosi. 

4Niboola Yerusalemu, babukaanirwa bulai neende abafukiiriri neende abatume 
neende abahuluundu, mani nibababoolera byoosi bi Nasaae yali 
n'abaholeraangamo. 

5Nae abafukiiriri baandu abali nibali hu mukaanda kw'Abafarisaayo basiingira, 
mani baboola bati, “Sihoyere ohubaheba haandi neende ohubalagira 
ohuloondakana neende amalako ka Musa.” 

6Abatume neende abahuluundu bali nibebuusire alala ohulomalomaho hu 
siindu sino. 

7 Luunyuma lw'ohuba neende ohukaniaaya huleeyi muno, Petero yasiingira 
yababoolera ati, “Eng'we abasyeefwe, mumanyire muti mu ndaalo hale, Nasaae 
yeecha yabelondera omweene, ati ohubitira mu munwa kwaange, Bateende 
abo bahoyere ohuwulira Emboosi Ndai mani beemeo bafukiirire. 

8 Nasaae omanyire emyooyo, yabatusira obuloli, yababeresa Mwooyo 
Mwoolerefu, koti sa lu yatuholera; 

9mani yahaya ohutaao ohukabuhana hwoosi akati weefwe neende abeene abo, 
nae yaanyala ohulabya emyooyo kyaabwe hulw'efukiirira. 

10Bulaanu lwasiina eng'we muteema Nasaae neende ohuta ekoombo mu 
makosi k'abeeki li kata bakuuka yeefwe oba efwe hutanyala ohukiingaho? 

11Nae efwe hufukiirira huti huchia ohunyala ohuwonisibwa ohubitira mu 
mbabaasi ch'Omwaami Yesu, koti sa bosi bachia ohuba.” 

12Omuhung'aano kwoosi kweecha kwaanyita chi; haandi batekeeresa 
Bbarinabba neende Paulo koti lu bali nibeekesa mu bwiichufu obulolero 
neende eby'amayia bi Nasaae yali n'abaholeraangamo nibali mu Bateende. 

13Luunyuma lw'ohumala ohulomaloma, Yakobbo yeecha yaakobolamo ati, 
“Eng'we abasyeefwe, mutekeerese. 

14Simeoni yekesa mubwiichufu koti lu Nasaae yachaaka ohukeniya Bateende, 
ohubatusamo abaandu bae. 

15Mani ohweema hu sino, emboosi ch'abanabbi chifukiirisania nacho ohweema 
koti lu byaandiikwa biti, 

16  ‘Bino nibiweere, njia ohukobola, mani njia ohwombaha haandi enyuumba ya 
Daudi, eyakwa; Njia ohwombaha haandi ebyanyaasiha, haandi njia 
ohuyeemesa, 

17hu baandu badoong'ereyo boosi basaambihe bakoonye Omwaami, haandi 
Bateende boosi abalaangwa neende eliita lyaange, 

18Omwaami aboola, owakera ebiindu bino byoosi byamanyihana ohutula hale.’ 

19Sakira, eheengao yaange yiri yiti, efwe haba sihuhoyere ohusaandya 
Bateende abo ababa nibakaluuhana eyiri Nasaae, 

20 nae huhoyere hubandiikire beeliinde ohutula hu mufuto 
kw'ebilongaloongwe neende ohutula hu mukwoobo neende hw'esyo syoosi 
esiba nisimikirwe sa, neende ohutula hu mabaanga. 

21Olwohuba ohutulira elalira hu njibulo hale muno, Musa abechaanga mu buli 
siko sihuluundu, abaandu nibamuyaala, olwohuba asomwaanga buli lwa 
Sabbaato mu Sinagoogi choosi.” 

Ebbarwa yichiira abafukiiriri bateende 

22Mani syeecha syabonehana ohuba esilai muno eyiri abatume neende 
abahuluundu, alala neende abafukiiriri boosi, ohwedoolamo abasaacha haandi 
ohubatuma bachie Atiokia alala neende Paulo neende Bbarinabba. Batuma 
Yuda olaangwa Bbarisabba neende Siila, abasaacha beemeresi abali mu 
bafukiiriri abo, 

23nibali neende ebbarwa yino yiti: “Abasyeefwe, abatume neende 
abahuluundu, eyiri abafukiiriri basyeefwe abali mu Bateende bali mu Atiokia 
neende mu Siria neende mu Silisia, amaheeso. 

24Koti lu humalire ohuwulira huti abaandu baandi ohutula mweefwe 
baabasandiisye neende emboosi nyiingi, nibadoondobania ebibaaso 
byeeng'we, ahwahaba mbwe haba sihwali nihubalagiire hutyo, 

25situbonehaniire esilai, nihumalire ohuwuliirisania mu siindu silala, ohudoola 
abasaacha neende ohubatuma yi muli nibali neende abaheerwa beefwe 
Bbarinabba neende Paulo, 

26abasaacha abamala ohweyaanayo obulamu bwaabwe hulw'Omwaami 
weefwe Yesu Kristo. 

27Sakira mbano hutumire Yuda neende Siila, abeene abacha ohubakaniayira 
ebiindu biri nasilala bityo, neende emboosi y'omunwa. 

28Olwohuba sibonehaane esilai muno eyiri Mwooyo Mwoolerefu, neende eyiri 
efwe beene ohutabadwiiha obusito bwoosi ohutusaho ebiindu bino bihoyera: 

29huti muhoyere ohulehana neende enyama yiyaaniirwe emisaambwa, haandi 
neende ohutula hw'esyo esiba nisimikirwe sa, haandi ohutula hu mukwoobo. 
Nimweliinda ohutula hu biindu bino byoosi, muba muchia ohuba nimuholere 
bulai muno. Mubeeyo.” 

30Nibaba nibamalire ohutula olukeendo, beeha baachia mu Atiokia; nibaba 
nibamalire ohubuusa alala abafukiiriri, babadiisa ebbarwa eyo. 

31Nibamala ohuyisoma, basangaala muno ohweema huhudinyisibwa ohwo. 

32Yuda neende Siila, abali haandi abanabbi, bagumia muno abafukiiriri abo 
nibehoonyera emboosi enyiingi muno mani banyala ohubomiisa muno. 

33Luunyuma lw'ohumala embaka endeeyi hooho, baseebulwa neende 
abafukiiriri abo neende omuleembe bakobola eyiri abo abali nibabatumire. 

34Nae syabonehana esilai eyiri Siila ohudoong'a ebweene eyo. 

35Nae Paulo neende Bbarinabba badoong'a mu Atiokia, nibeekesaanga haandi 
nibayalaanga emboosi y'Omwaami, alala neende abaandi abaangi bosi. 

Ohukabuhana hwa Paulo neende Bbarinabba 

36Luunyuma lw'endaalo endiidi hooho, Paulo yeecha yaboolera Bbarinabba ati, 
“Ewe yicha, leha hukoboleyo hukeniye abafukiiriri abali mu buli siko 
sihuluundu yi hwali nihwayaalaho Emboosi y'Omwaami, hubone koti lu baba 
nibali.” 

37Nae Bbarinabba yali n'adaha babukule bachie neende Yowaana olaangwa ati 
Mariko. 

38 Nae Paulo yabaasa ati sihira obulai obutachia neende oyo owali 
n'abekabuuleho nibali mu Pafilia, ohuhola emirimo. 

39Abweene ao yatunduhao amayiingi amaangi muno mani beecha 
bakabuhanamo; Bbarinabba yabukula Mariko basyaabala bawaao baachia mu 
Saipurasi, 

40nae Paulo yadoola Siila mani bawaao, nibamalire ohuteebwa mu mbabaasi 
ch'Omwaami neende abafukiiriri abo. 

41Yahalakania mu Siria neende mu Silisia, nibomiisa abafukiiriri bali omwo. 

Ebiholwa 16 

Timoteo achia neende Paulo neende Siila 

1Haandi yeecha Deribbe neende Lisitira. Omweeki wuundi yesi yali ali ebweene 
eyo olaangwa ati Timoteo, omusyaani w'omuhasi Muyudaaya owali 
niyafukiirira; nae laatang'ene yali Omugiriki. 

2Yali omwaana owamanyihana mu bafukiiriri abali nibamenya mu Lisitira 
neende Yikoniamu koti omwaana mulai. 

3Paulo yadaha achie neende Timoteo; hulweesyo yamubukula mani 
yaamuheba, hulw'Abayudaaya abali nibamenya mu bituundu bi bali 
nibachiamo ebyo, olwohuba boosi bali bamanya bati laatang'ene Timoteo yali 
Omugiriki. 

4Nibali nibakeenda olukeendo lwaabwe olwo nibabita mu biko bihuluundu 
ebyo, babadisaanga abafukiiriri balichiingi nibamenya omwo, ebiindu bi 
batume neende abahuluundu bali nibamenya Yerusalemu bali babisa. 

5Abafukiiriri abo bomiisibwa muno mu fukiirira, haandi beengiyanga buli 
ludaalo. 

Mu Turoasi: Ohuboneherwa hwa Paulo 

6Babita mu situundu sy'esyaalo esyo esilaangwa siti Firigia haandi neende mu 
Galatia, nibamalire ohukaanisibwa neende Mwooyo Mwoolerefu 
obutalomalomaho emboosi yoosi nibali mu Asia. 

7Nibali nibamalire ohwoola mu moni wa Misiya, bateemaho ohuchia 
ohwiingira mu Bbitinia, nae Mwooyo wa Yesu haba siyabakanya daawe; 

8Hulw'esyo, babitira aambi neende Misia, mani beemao beehirira boola mu 
Turaosi. 

9Paulo yanyoola ohuboneherwa mu siro: omusaacha wuundi ohutula mu 
Makedonia yaboneha niyeemere yamwekwedaanga n'aboolaanga ati, “Yichaho 
Makedonia eno otuhoonye.” 

10Niyaba n'amalire ohubona ohuboneherwa ohwo, abweene ao hweecha 
hwachaaka ohudaha huti huchie mu Makedonia, nihwomiisire huti hane 
Nasaae yali n'atulaangire ohuchia ohubayaalira Emboosi Ndai. 

Mu Filipi: Ohukaluuhanisibwa hwa Lidya 

11Nihwachaaka ohusyaabala ohutula mu Turaosi, hweecha hwadiira olukeendo 
lwa tiiri olucha Samotireesi, mani oludaalo luloondaho hweecha hwemeeda 
hwachia Neapoli, 

12haandi ohutula eyo hweecha hwachia Filipi, esiko syali nisyeemereere byoosi 
mu disiturikiti eyo eya Makedonia, haandi syali mu butuki bw'Abarooma. 
Hweecha hweehala mu siko sihuluundu sino hu mbaka y'endaalo nyiingi 
hooho; 

13mani hu ludaalo lwa Sabbaato hweecha hwatula erwaanyi w'esiruwa 
hwachia hu ndulo w'omwaalo, yi hwali nihubaasira ohubaayo abuundu 
w'ohulaamiramo Nasaae; hweecha hweehala aasi, mani hwalomaloma neende 
abahasi bali nibebuusiire alala ebweene eyo. 

14Mulala hu baandu bali nibatutekeereese yali omuhasi olaangwa ati Lidya, 
owali n'atula mu siko sihuluundu sya Siyatiira, owali omukusi w'ebiindu 
byehoonyerwa neende abaandu batuki, haandi owali omwiinamiri wa Nasaae. 
Omwaami yamwikula ebibaaso awuliire haandi adiire ebiindu bi Paulo yali 
n'alomaloome. 

15Niyali n'amalire ohubatiisibwa alala neende edaala lyae lyoosi, yeecha 
yatukoonya n'aboola ati, “Nimuba nimumalire ohumbona muti ndi omufukiiriri 
w'Omwaami, mwiiche mu nyuumba yaange mani mumenye omwo.” Mani 
yatuyingira hwachia. 

Nibali mu jeela Filipi 

16Nihwali nihuli ohuchia abuundu wohulaamiramo Nasaae, hwabukaanana 
neende omuhaana muhalaabani wuundi owali naaliho esihyeeno sy'ohulakula, 
mani yali niyafunisa abahoongo bae ebiindu biingi mu mulimo kw'ohulakula 
okwo. 

17Yaloondaanga Paulo alala naafwe n'alira n'aboola ati, “Abasaacha bano 
bahalaabani ba Nasaae w'Aakulu Muno, abali ohubayaalira engira y'obuwonia.” 

18Mani sino yasiholaanga hulw'endaalo enyiingi muno. Nae Paulo yaanyoolera, 
yakaluuhana yaboolera omusaambwa okwo ati, “Hulagira mu liita lya Yesu 
Kristo ohutula mu muhaana oyo.” Mani kweecha kwamutulamo esiha syeene 
esyo. 

19Nae abeene muhaana oyo nibeecha babona bati esuubi ly'efuni yaabwe lyali 
nilimalire ohuwa, baakwa hu Paulo alala neende Siila mani baabahuruuda mani 
baabayira mu siito mu moni w'abeemeresi; 

20mani nibali nimalire ohuboosa eyiri abatekeeresi b'emisaango baboola bati, 
“Abasaacha bano n'Abayudaaya nibo mani bali ohudoondobania esiko 
sihuluundu syeefwe sino. 

21Bali ohweekesanga emiduunga ekitaali ekihoyera efwe Abarooma 
ohukifukiirira kata neende ohuchiholeraho.” 

22Esidiiyiha syosi syeyambaania nabo ohubaseeta; mani abatekeeresi 
b'emisaango baataandulaho engubo chaabwe mani baamala baatusa amalako 
bati bahuywe neende embariki. 

23Mani nibali nibamalire ohubanaalaho mahabi kayera, baabasukuna mu jeela, 
nibalagira omuliindi w'ejeela ohubaliinda bulai. 

24Niyali niyahamala ohunyoola esilagiro sino, yeecha yabengisa yaabata mu 
jeela eyomuukati bweene, n'ababoya amakulu kaabwe hu mayingo. 

25Nae aambi w'esiro akati, Paulo neende Siila baaba nibali ohulaamanga 
Nasaae, haandi nibemberaanga Nasaae enyembo, nae ababoye bali 
nibabatekeerese, 

26mani abweene ao, ohutengereha hw'esyaalo huhoongo muno hweecha 
hwakwaao, hwakera kata neende emisiingi ch'ejeela kyoosi kyateengereha; 
abweene ao, enjiki choosi cheekulwao epiingo cha buli muundu yeesi 
chaabololwa. 

27Mani omuliindi w'ejeela niyeecha yaasimuha mani yeecha yabona ati 
emilyaango ky'ejeela kyoosi kyali nikisiikuulweo, yeecha yasobola olugaanga 
lwae mu silaalo, mani yadaha ohweyita omweene, n'abaasa ati, ababoye boosi 
bali nibamalire ohweyiba. 

28Nae Paulo yehuuma neende ekono hoongo n'aboola ati, “Otewumisaho, 
olwohuba efwe fweesi mbano huli ano.” 

29Yalaanga bamuleetere omuliro mani niyalaala ohwiingira mu jeela bwaangu, 
mani naali ohutengerehaanga haandi n'atiire yaakwa aasi mu moni wa Paulo 
neende Siila, 

30mani yabatusa erwaanyi mani yamala yaboola ati, “Basaacha eng'we, siina 
syeene sihoyere ohuhola hu nyale ohuwonisibwa?” 

31Nabo bamuboolera bati, “Fukiirira mu Omwaami Yesu, mani ochia 
ohuwonisibwa, ewe alala neende edaala lyao.” 

32Bamulomalomera alala neende abo boosi abali mu nyuumba yae emboosi 
y'Omwaami. 

33Mani yababukula esiha sy'esiro syeene esyo, yaboosa amoobbe neende 
ebinyubuluuhe byaabwe ebyo, mani yamala yabatiisibwa abweene ao alala 
neende edaala lyae lyoosi. 

34Haandi yabaleeta yabengisa mu nyuumba yae, mani yatuula ebyohulya mu 
moni waabwe; mani omweene yeecha yachaaka ohwehoyera alala neende 
edaala lyae lyoosi olwohuba yali nanyalire yesi ohufukiirira mu Nasaae. 

35Nae nibwahya echuli, abatekeeresi b'emisaango batuma abasikaari nibaboola 
bati, “Leha abasaacha abo baweeo.” 

36Omuliindi w'ejeela yaboolera Paulo emboosi cheene echo ati, “Abatekeeresi 
b'emisaango bahatuma emboosi ohubaleha muweeo; bulaanu mutule 
erwaanyi mumale muweeo neende omuleembe.” 

37Nae Paulo yababoolera ati, “Bamalire ohututoocha mu lwichuule lw'abaandu, 
nibatuhengeere omusaango kwoosi, efwe abasaacha Abarooma, haandi 
bamalire ohutwikalira mu jeela, nae bulaanu haandi baba batusukuna 
erwaanyi mu bweekisi sa? Haba! Lehe abeene beeche batutuse erwaanyi.” 

38Abasikaari abo baachia baboolera abatekeeresi b'emisaango emboosi cheene 
echo, mani baatya muno nibawulira bati hane bali nibali Abarooma; 

39beemao baabefunakira. Baabatusa erwaanyi, baabasaba batule mu siko 
sihuluundu esyo. 

40Batula erwaanyi w'ejeela, baachia bakeniya Lidya; nibali nibamalire 
ohubonana neende abafukiiriri baandi babagumya, bamala bawaao. 

Ebiholwa 17 

Mu Tesalonika 

1Bulaanu, nibali nibamalire ohuhalakania mu Afipooli neende mu Apolonio, 
boola mu Tesalonika, eyalimo Sinagoogi ey'Abayudaaya. 

2Paulo yayingiramo, koti lu kwali omunalo kwae, hulw'ejuma chidatu enaamba, 
yachimala naali ohuyinganaanga nabo ohweema hu byandiiko byoolerefu, 

3niyeekesera alala mu bwiichufu ati syali nisihoyera muno Kristo 
ohusaandisibwa yeetwa haandi yamala yasyuuha ohutula mu bafu, mani 
n'aboolaanga ati, “Yesu wuno, yi ndi ohubayaaliraanga, niye Kristo.” 

4Abaandu baandi bafukiirisania nae, mani nibeyambaania hu Paulo alala 
neende Siila; koti lu Bagiriki banadiini baangi muno bahola alala neende 
abahasi baangi beemeresi. 

5Nae Abayudaaya bachaaka ohuba neende ehali-hali, mani nibeecha baabukula 
abahola-mbi bohu ngira, bahung'aania esidiiyiha sihoongo, esiko esyo syoosi 
nisikwaamo esiisi, haandi nibaseeta enyuumba ya Yasoni, nibadaha babatuse 
erwaanyi eyiri abaandu. 

6Nae nibyeecha byaabahaya ohubanyoola, baakwa hu Yasooni, 
nibamuhwehweesa alala neende abafukiiriri baandi baabayira mu moni 
w'abaandu bali neende obunyala mu siko sihuluundu esyo, nibalira n'ababoola 
bati, “Abasaacha bano abamalire ohufumaasa esyaalo syoosi bamalire 
ohwiicha muno mwosi, 

7nihaandi Yasoni amalire ohubabukaanira; mani boosi bali ohuholaanga 
ebiyiingania amalako ka Kaisaari, nibaboola bati aliwo omutuki wuundi, Yesu.” 

8Abaandu alala neende ab'obunyala bomu siko bosi bawuunga nibawulira 
esyeene sino. 

9Nibamala ohutusa hu Yasoni neende abaasye omusiingo, babaleha bawaao. 

Mu Bbereya 

10Abweene ao, abafukiiriri baabukula Paulo neende Siila, mani nibabayira esiro 
Bberea; mani nibamala ohwoolayo, baachia beengira mu Sinagoogi 
y'Abayudaaya. 

11Nae bulaanu, Abayudaaya bano bali abawulisi ohuhiraho abo abali mu 
Tesalonika, olwohuba bano baakaanira bulai emboosi neende ohudaha 
ohuhoongo muno, nibewuunja nibakeraania bulai ebyandiiko byoolerefu buli 
ludaalo, ohubona ebiindu bino nibyali nibiri bityo. 

12Abaandu baandi banyala ohufukiirira, alala neende Abagiriki bahasi 
ab'oluyaali lw'aakulu, alala neende abasaacha bosi. 

13Nae Abayudaaya abamenya mu Tesalonika nibamanya bati emboosi ya 
Nasaae yali niyiyaalwa neende Paulo mu Bberea mwosi, bosi beecha ebweene 
eyo, nibachaaka ohusangulusa neende ohuchuuba emikaanda ky'abaandu. 

14Abweene ao, abafukiiriri haandi baabukula Paulo bamala bamutusao 
yawaawo yaacha hu nyaanja, nae Siila alala neende Timoteo badoong'a mu 
bweene omwo. 

15Abo abeemirira Paulo bamuyira bamwoosa mu Ateeni; nae nibamala 
ohunyoola esilagiro ohutula eyiri Paulo ati bachie baleete Siila neende Timoteo 
yaali bwaangu, bamuleha ao bawaao. 

Mu Ateeni 

16Bulaanu, Paulo niyali nasibalindiire mu Ateeni, omwooyo kwae kwasererwa 
koti lu yabona esiko sihuluundu esyo nisyali syeechula ebiloongaloongwe. 

17Yachaaka ohuyiinganira mu Sinagoogi neende Abayudaaya alala neende 
abaandu baandi bosi abali badaha Nasaae muno, haandi neende mu siito buli 
ludaalo neende abo boosi abali nibafunireho ehabi ohuba ebweene eyo. 

18Abaandu baandi bosi bali abafukiiririra mu basomi balaangwa Abapikuria 
neende Abasitoiki bosi babukaanana nae. Nae abaandi baboola bati, 
“Omunanakisi wuno yesi anyala ohuboola siina?” Abaandi nabo baboola bati, 
“Abonehana ohuba naali omuyaali w'emisaambwa mikeni sa” olwohuba yali 
n'ayalaanga Yesu neende ohusyuuha mu bafu. 

19Bamudiira mani bamuleeta eyiri Areopaago, nibaboola bati, “Hunyala 
hwamanyaho enjaala njaaha yino, yooli ohuleeta? 

20Olwohuba ewe oli ohuleeta ebiindu bikeni mu matwi keefwe; hudaha 
ohumanya mani si biindu bino byeekesa.” 

21Bulaanu abaandu bamenya mu Ateeni boosi alala neende abakeni bali 
bamenya mu bweene omwo bali beeboya huhulomalomaanga sa neende 
ohutekeeresaanga sa ebiindu biyaaha esiha syoosi. 

22Paulo niyeema akatikaati wa Areopaago, yachaaka ohulomaloma n'aboola ati, 
“Basaacha ba Ateeni eng'we, ndi ohwomiisa endi mu buli ngeri yoosi, muli 
abanadiini muno. 

23Olwohuba nimbeere nimbita-bita, nimbona ebiindu bimwiinamira, njichire 
ndakaana alutaari yiriho obwandiike buno buti, ‘Eyiri nasaae otamanyihaane.’ 
Oyo yi mwiinamiraanga koti otamanyihaane, niye omweene wuno yi ndi 
ohubayaaliraanga. 

24Nasaae oyo owaloonga esyaalo neende buli siri mu bweene omwo, oli 
Omwaami owo Muukulu neende esyaalo, haba s'amenyaanga mu biyeembeho 
byoombahwa neende omuundu, 

25oba sa haba s'anyala ohuhalaabanirwa neende amahono k'abaandu, koti oba 
naali mu budahano bw'esiindu syoosi, koti ali omweene oyo oberesaanga 
abaandu boosi obulamu neende omuuya kuyeerwa neende buli siindu syoosi. 

26Haandi oyo owahola ohutula mu muundu mulala buli syaalo sy'abaandu 
banyale ohumenya hu buli abuundu hu syaalo, n'amalire ohutekeha, yabula 
ebiha by'omwaaka neende enjaho chabyo chibirimo, 

27ati banyale ohukoonya Nasaae, neende esuubi mbwe banyale ohumwoolaho 
neende ohumunyoola. Kata katyo haba saaliho eyale neende buli muundu 
hweefwe, 

28olwohuba ‘Ni mu mweene oyo muhunyala ohubeera abalamu haandi neende 
ohukeenda haandi neende ohubaao’; koti sa abeembi beeng'we baboolaanga 
bati, ‘Olwohuba efwe mubwadyeeri bweene huli abaana bae.’ 

29Mani koti lu huli abaana ba Nasaae, huhoyere obutabaasa huti, efwaani yae 
yiri koti efeesa, oba esibya simesamesana, oba koti ekina, ebiindu bitula mu 
mbaasa y'ohukeraania, neende embasirisa ch'abaandu sa. 

30Nasaae yamala ohulekeeresa ebiha byali eby'obutamanya, nae bulaanu, 
alagira abaandu boosi buli abuundu woosi, ohweyolobya, 

31olwohuba yamala ohuchwichwiisa oludaalo lu yahaheengereho esyaalo 
omusaango mu buluungifu niyehoonyera omuundu yiyamala ohutaawo, 
haandi sino yamala ohusyomiisa eyiri abaandu boosi niyehoonyera 
ohumusyuusa ohutula mu bafu.” 

32Bulaanu nibawulira hu husyuuha hw'abafu, abaandi bachaaka ohumujara sa; 
nae abaandi baboola bati, “Efwe hudaha ohuhuwuliraho haandi by'oboola 
ebidiira hu byeene bino.” 

33Mani sakira Paulo yabatulamo yawaawo. 

34Nae abasaacha baandi bamweyambaaniaho, mani bamala bafukiirira, mu 
beene abo Dionisio mulala hu eb'esiina silaangwa Areopago neende omuhasi 
olaangwa, Damari alala neende abaandu baandi bali nabo bosi. 

Ebiholwa 18 

Mu Koriito 

1Luunyuma lwa bino byoosi, Paulo yaatula mu Ateeni yacha Koriito. 

2Mani niyoola ebweene eyo, yakaanana neende Omuyudaaya wuundi olaangwa 
ati, Akwiila, owali omwibulanwa wa Ponto, owali eyo hale n'atula mu Yitali 
naali neende omuhasi wae Purisiila, olwohuba Kilaudio yali niyalagira ati 
Abayudaaya boosi batule mu Rooma. Mani yacha ohubabonaho; 

3nae olwohuba yali naaholaanga omulimo kufwaanana neende echaabwe, 
yaanyala ohumenya nabo nibaholaanga emirimo echo ech'ohuhola amayeema. 

4Yaanyala ohuyingana mu Sinagoogi buli ludaalo lwa Sabbaato, n'anyala 
ohunyoola Abayudaaya baandi neende Abagiriki baandi ohumuloonda. 

5Mani Siila neende Timoteo nibeecha boola ao nibatula Makedonia, Paulo yali 
yamala ohufumaalira ohuyalaanga, n'atusiraanga Abayudaaya obuloli 
bweekesa buti Yesu yali niye Kristo. 

6Nae abaandi nibachaaka ohumuyiinganianga neende ohumunyekaanga, 
yaahuhumula engubo chae mani naamala n'ababoolera ati, “Amabaanga 
keeng'we kababe hu mitwe kyeeng'we abeene! Ese mbulaho omusaango. 
Ohutula enyaanga yino neende ohwemeeda mu moni, ese njia ohuchiira 
Bateende.” 

7Mani Paulo yatula ao yacha mu daala ly'omusaacha wuundi olaangwa ati Tisio 
oba Yusito, owali omwiinamiri wa Nasaae; enyuumba yae yali yasibirana 
neende Sinagoogi. 

8Kirisipo, omutuki wa Sinagoogi eyo, yesi yafukiirira mu Omwaami, alala 
neende edaala lyae lyoosi; haandi neende Abakoriito baangi muno 
nibawuliraanga Paulo n'ayaala bafukiiriraanga mani baabatiisibwaanga. 

9Nae Omwaami yaboolera Paulo muhuboneherwa mu siro siindi ati, “Otatya 
daawe, nae lomaloma sa haandi otawuleera daawe; 

10olwohuba ese ndi alala naawe, mani abulao omuundu yeesi ochia ohunyala 
ohuhuseeta ahuwumise; olwohuba ndi neende abaandu baange abaangi muno 
mu siko sihuluundu muno.” 

11Mani yaamenyayo omwaaka mulala neende emyoosi kisaasaba, 
niyeekesanga emboosi ya Nasaae mu baandu abo. 

12Nae Galio niyeecha yaaba gafana wa Akiya, Abayudaaya batekeha ohuseeta 
Paulo alala, banyala ohumuleeta mu siina, 

13nibaboola bati, “Omusaacha wuno ali ohukaluuhania abaandu 
beenamireenge Nasaae esitafukiirirwa neende amalako.” 

14Nae Paulo niyali aambi ohuchaaka ohulomaloma, Galio yaboolera 
Abayudaaya ati, “Nisiba nisyali ohuhola esitadahibwa, oba ohuhola esiindu sibi 
muno, mba ndi neende esifune esyohubesimiirisa Abayudaaya eng'we; 

15nae koti lu siri sa esidiira hu biteebo bidiira hu mboosi sa, neende ameeta sa, 
neende amalako keeng'we abeene, abeene mubyeholereho; Ese ngaana ohuba 
omukayi w'ebiindu bino.” 

16Yabeerusa ohutula mu kooti. 

17Mani boosi baakwa hu Sosenesi, owali omutuki wa Sinagoogi, mani nibamala 
nibamuhuyira mu siina. Nae Galio haba siyadeebayo hu siindu sino daawe. 

Ohukaluha mu Atiokia 

18  Luunyuma lwasino, Paulo yadoong'a eyo endaalo enyiingi echemeedaho, 
mani naamala n'alehana neende abafukiiriri, naamala nasyaabala naliingire mu 
Siria, naali neende Purisiila neende Akwiila. Niyoola mu Kecherea, yaabekaho 
efwiiri lyae, olwohuba yali niyeechuba ati achia ohuhola atyo. 

19Bamala boola mu Efeso, nae amala abaleha ebweene eyo; nae omweene 
yeemao yaacha mu Sinagoogi mani n'achaaka ohuyingana neende Abayudaaya. 

20Nae nibamusaba bati adoong'eho nabo hulw'esiha sileeyi hooho, nae yeecha 
yakaana; 

21nae niyali naalehana nabo yeecha yaboola ati, “Njia ohubakobolera Nasaae 
n'adaha,” mani n'achaaka ohusyaabala n'atula mu Efeso. 

22Niyali n'amalire ohukoba mu Kaisarea, yaasiingira yaacha mberi ohuheesaho 
abafukiiriri, mani yaamala yeeha yachia mu Atiokia. 

23Luunyuma lw'ohumalaho endaalo endiidi ebweene eyo, yaasiingira yawaawo 
mani yaacha yaakeniya ebituundu bikabuhaane naahalakania mu syalo sya 
Galatia neende mu syaalo sya Firigia, niyomiisa abeeki boosi. 

Apolo naali mu Efeso neende mu Koriito 

24Bulaanu, Omuyudaaya wuundi olaangwa ati, Apolo, owali omwibulanwa wa 
Alekisaandiria, yeecha yoola mu Efeso. Yali omusaacha omanyire ohulomaloma 
bulai bweene, haandi yali yamanya muno ebyandiiko byoolerefu. 

25Yali niyali yekeswa bulai muno obulamu bu Omwaami adaha; mani koti lu 
yali naali omubalabalanu mu mwooyo, yeecha yaanyala ohulomaloma haandi 
neende ohweekesa bulai bweene ebiindu bidiira hu Yesu, kata neende niyali 
yabatiisibwa sa mu hubatiisibwa hwa Yowaana hwoong'ene. 

26Mani yeemao yachaaka ohulomalomaanga naatatya mu Sinagoogi; nae mani 
Purisiila neende Akwiila banyala ohumutekeeresaho, bamubukula mani bachia 
bamutotolera bulai bweene obulamu bu Nasaae adaha. 

27Mani niyali n'adaha ohuhalakania aweo achie mu Akiya, abafukiiriri 
bamudinyia, mani bamala baandiikira abeeki ebbarwa bati bamubukaanire. 
Mani niyeecha yolayo, yahoonya muno abo abali hulw'embabaasi cha Nasaae, 
nibanyala ohufukiirira, 

28olwohuba yayiingania neende amaani mahoongo muno Abayudaaya mu 
lwichuule lw'abaandu, niyeekesa niyehoonyera ebyandiiko byoolerefu ati Yesu 
yali niye Kristo. 

Ebiholwa 19 

Paulo naali mu Efeso 

1Apolo niyali naali mu Koriito, Paulo nae yacha yahalakania emukulu w'esyaalo 
esyo mani niyoola mu Efeso. Yabukaana ebweene eyo abeeki baandi. 

2Yabateeba ati, “Mwanyoola Mwooyo Mwoolerefu esiha si mwafukiiriramo?” 
Nabo baboola bati, “Haba, efwe hutawuliraho huti Mwooyo Mwoolerefu aliwo.” 

3Yaboola ati, “Nae mwanyoola batiisimu yiri yitye?” Baboola bati, “Mu 
hubatiiswa hwa Yowaana.” 

4 Nae Paulo yaboola ati, “Yowaana yabatisaanga neende ohubatiiswa 
hw'ohweyolobya, n'abooleraanga abaandu ohufukiirira mu oyo owali n'achia 
ohwiicha luunyuma lwae, oyo niye, Yesu.” 

5Nibawulira batyo babatiisibwa mu liita ly'Omwaami Yesu. 

6Nae Paulo niyali ohubeesaho amahono kae, Mwooyo Mwoolerefu yabeehaho; 
mani baalomaloma mu nimi chikabuhaane neende ohutuumbula ebichia 
ohubaao. 

7Boosi alala bali boola aambi w'abaandu ehumi neende babiri. 

8Yachia yeengira mu Sinagoogi, hulw'embaka y'emyoosi kidatu yali 
n'alomalomaanga n'atatya, n'ayinganaanga haandi n'ayalaanga ebidiira hu 
bwaami bwa Nasaae; 

9nae abaandu baandi bachaaka ohubonehana koti abali ab'amayiingi haandi 
nibahaya ohufukiirira, nibalomalomaanga bubi hu Ngira yino mu moni 
w'abaandu bebuusire, Paulo yabatulamo, nawawo neende abeeki bali eyo, 
haandi n'achaaka ohuyingana buli ludaalo naali mu nyuumba 
y'ohwebuusiramo eya Tiranu. 

10Sino syachiiririra sa sityo ohumala emyaaka kibiri, ohwoola lu baandu boosi 
abali nibamenya mu Asia banyala ohuwulira emboosi y'Omwaami, Abayudaaya 
alala neende Abagiriki sidubaanie. 

Abasyaani ba Sikefa 

11Nasaae yemeeda ohuhola ebiindu by'amayia ebiingi muno n'abitira mu Paulo, 

12ohwoola lu bitaambaya oba engubo echohumubiri kwae byakiingwaanga 
nibiyirirwaanga abalwaae, mani obulwaae nibubalehaanga haandi neende 
ebihyeeno nibibatulaangamo. 

13Abayudaaya baandi abakeendanaanga nibeerusa ebihyeeno hu baandu, bosi 
nibemao nibachaaka ohutuumbuliraanga eliita ly'Omwaami Yesu hu baandi 

balichiingi nibali neende ebihyeeno, nibaboola bati, “Hwiiruhania neende Yesu 
yi Paulo ayalaanga.” 

14Abasyaani bataanu-na-babiri ab'Omuyudaaya mulaamisi muhuluundu 
olaangwa ati Sikefa nibo abali nibaholaanga batyo. 

15Nae esihyeeno siindi syabakobolamo siti, “Yesu ese mumanyire, haandi Paulo 
ese mumanyire, nae eng'we ning'we banaanu?” 

16Omusaacha yi sihyeeno syalimo oyo yeemawo yabaduumiraho, yabakwaho 
boosi alala, yabayingira amaani, ohwoola lu beeruha baatula mu nyuumba 
omwo syeekenye haandi nibanyaalirwe. 

17Sino mani nisimanyihana eyiri abaandu boosi abali nibamenya mu Efeso, 
Abayudaaya alala neende Abagiriki; mani obuti bwabadiira boosi; mani eliita 
ly'Omwaami Yesu lyeecha lyakinisibwa muno. 

18Abaangi hu baandi bali nibamalire ohufukiirira bosi bachaaka ohwiichaanga 
nibeeyolobya haandi nibeebwaaba ebiholwa byaabwe bibi. 

19Abaangi hu abo abali nibaholaanga obujanja bw'amaya, basaanga ebitabo 
byaabwe alala mani nibabisaambaanga mu moni w'abaandu boosi; babalaanga 
engaanga yabyo, nibanyoola bati yali yakana neende ey'ebikero by'efeesa elifu 
amahumi kataanu. 

20Mani sakira emboosi y'Omwaami yahula, mani yatabaala muno. 

Ohusasakala hwali mu Efeso 

21Bulaanu, luunyuma hulw'ebiholwa bino byoosi, Paulo yaheengao mu 
Mwooyo, ohuchia ohubita n'ahalakania mu Makedonia neende mu Akaya 
haandi neende ohuchia mu Yerusalemu, mani n'aboola ati, “Luunyuma 
lw'ohubaaho eyo, hoyeere ohuchia ndabonaho Rooma yosi.” 

22Niyali n'amalire ohutuma mu Makedonia abahalaabani bae babiri, Timoteo 
neende Erasito, yeemao omweene yadoong'a mu Asia hulw'embaka endiidi. 

23Esiha syeene esyo, ohusasakala huhoongo hweecha hwakwaao ohudiira hu 
Ngira yino. 

24Olwohuba omuundu wuundi olaangwa ati Demetirio, owali omwiitaanyi 
w'efeesa, owali n'aholaanga obuyuumba bw'amasabo obw'efeesa obwa nasaae 
olaangwa ati Aritemi, yali naaholaanga engaanga ehoongo muno eyiri 
abahalaabani bae. 

25Yabuusaanga ebiindu bino byoosi alala, neende abahalaabani baasye, yaboola 
ati, “Basaacha eng'we, mumanyire muti omulimo kuno nikwo 
kuhunyolaangamo obunyali bweefwe. 

26Muli ohubona haandi ohuwulira muti haba si mu Efeso mwoong'ene nae mu 
aambi Asia yoosi, Paulo wuno amalire ohuyingira neende ohukosa omukaanda 
kw'abaandu muhoongo muno, n'aboolaanga ati, banasaae baholebwa neende 
amahono haba si banasaae nibo. 

27Kaliwo amasira mbwe, omulimo kweeng'we kuno kwoong'ene okucha 
ohukwa mu mayiingani, nae byosi mbwe enyuumba yohwiinamiramo nasaae 
muhasi muhunuufu Aritemi yicha ohuweeramo elalira obuhoonyi, mani anyale 
ohutusibwaho oluyaali lwae, nasaae wuno yi Asia yoosi alala neende esyaalo 
syoosi siinamiraanga.” 

28Mani nibawulira batyo, boosi banyoolera muno, mani bachaaka ohulira 
nibaboola bati, “Aritemi w'Abaefeso niye omuhunuufu ohira!” 

29Mani sakira esiko sihuluundu esyo syoosi syatabuha; mani boosi beeruha 
nibachia mu nyuumba y'emibayo, nibahwehweesa nibachia neende Gaayo 
neende Arisitariko, Abamasedonia abali bakeendaanga neende Paulo. 

30Paulo yekomba ohuchia yengire mu sidiyiiha esyo, nae abeeki bamukaira; 

31neende abaandu baandi Basiyariko bosi, abali abeecha bae, baachia yaali 
mani bamwekweeda atateemaho ohuchia ohwiingira mu nyuumba y'emibayo 
eyo. 

32Bulaanu abaandu baandi bachaaka ohulira nibaboola esiindu siindi, nae 
abaandi nibaboola esiindi; oluhung'aano olwo lweechula lwabaamo ohutabuha 
ohuungi muno, abaandi baakotwa esyali nisikerere bebuusa batyo. 

33Abaandu baandi bali mu sidiyiiha bachaaka ohutangana Alekisaanda, yi 
Bayudaaya bali nibateereyo. Nae Alekisaanda yekesera omuhono kwae, 
n'adaha ohwelomalomaho eyiri abaandu. 

34Nae nibeecha ohumanya bati hane yesi yali naali Omuyudaaya, hulw'embaka 
y'esaa chibiri, boosi bali nibaliraanga sa alala nibaboola bati, “Aritemi 
ow'Abaefeso niye omuhunuufu!” 

35Mani omuhuluundu w'esiko niyali n'amalire ohunyala ohuyenjeesa esidiiyiha 
esyo, yeecha yaboola ati, “Eng'we abaandu bomu Efeso, muundu siina oliwo 
otaamanyire ati, esiko sihuluundu sy'Abaefeso, nisyo esiriindi sy'enyuumba ya 
Aritemi omuhunuufu, haandi neende esyeene kina lyoolerefu elyakwa nilitula 
mu ekulu? 

36Mani oluunyuma lw'ohubona muti ebiindu ebyo haba sibinyala 
ohuyiinganisibwa, muhoyere ohuwuleera mani mwahaya ohuyuyuhana 
ohuholaho esiindu syoosi. 

37Olwohuba muleetere abasaacha bano ano abataali abalekeeresi b'ediini oba 
abahyeeya nasaae weefwe muhasi. 

38Mani sakira Demetirio alala neende abetaanyi abali nae nibaba nibali neende 
esiindu syoosi sibekanyiirisa hu muundu yeesi, ekooti njikule nicho, haandi 
abaheengi b'emisaango baliyo; mulehe bayire emisaango kyaabwe hu 
basyaabwe ebweene eyo. 

39Nae nimuba nimuli ohukoonya esiindu siindi ohuhiraho ao, esyo siba sichia 
ohwiihasibwa muluhung'aano lweefwe lwamanyihana. 

40Olwohuba huli mu masira ak'ohuhengerwa omusaango kw'ohusasaakala 
enyaanga yino, naaba n'abulao esifune esinyala syasiira obuyoka.” 

41Niyali niyamala ohuboola atyo, yaseebula omuhung'aano okwo kwasalaana. 

Ebiholwa 20 

Ohuchia Makedonia neende Akaya 

1Luunyuma lw'esisi ohwaakama, Paulo yalaanga abeeki yaali, mani niyamala 
ohubagumya, yabatulaho yachaaka olukeendo luchia Makedonia. 

2Niyamala ohukeenda mu bituundu byoosi eby'esyaalo esyo yagumia abaandu 
b'ebweene eyo, mani yoola mu Bugiriki. 

3Yamala ebweene eyo emyoosi kidatu emilaamba, nae haandi Abayudaaya 
bachaaka ohumuliamo olukwe niyali n'atekehaanga ohwiingira emeeri 
ohuchia Siria, yaheengao ohukobola engo n'abitira Makedonia. 

4Sopateeri wa Bberea, owali omwaana wa Pirusi, yaheengao ohuchia nae; 
haandi ohutula mu baandu Batesalonika, Arisitariko neende Sekundo bosi 
batyo, haandi Gaayo owali n'atula mu Deribbe, alala neende Timoteo bosi 
bahola batyo; neende esituundu sya Asia balaangwa mbwe, Tikiko neende 
Turofiimo. 

5Bano boosi bataangira ohuchaayo, mani bali nibatulindiire Turaosi, 

6nae yasyaabala yatula mu Filipi endaalo ch'Esidyaalo sy'Emigaati 
Ekitabbaahirwe, mu ndaalo chitaanu, hweecha hwabakaana Turaosi, yi 
hweecha hwehala hwamala endaalo chitaanu-na-chibiri. 

Ohukeniya hwa Paulo Turaosi, humaliirihayo 

7Hu ludaalo luchaaka ejuma, nihwali nihwebuusire alala ohulya omugaati, 
Paulo yalomaloma nabo, n'abaasa ati anyala ohuwaao nibuhyeere; mani 
yaleeyisa enomanoma yae muno ohwoola esiro akati. 

8Amataara maangi kali nikali mu siseenge sy'omugoroofa yi hwali 
nihweebuusire. 

9Omusyaani muyere wuundi olaangwa Yutiko, yali niyehaale hu dirisa. 
Yakuunuha muno Paulo koti lu yali n'asichiiririra ohulomalomaanga; yahirwa 

neende endoolo yaakuha ohutula hu goroofa yohudatu, mani n'adoolwa 
n'amalire ohufwa. 

10Nae Paulo yeeha aasi, yachia n'amubundaalira, haandi n'amweboyaho 
n'aboola ati, “Mutesiinduha daawe, olwohuba asisiiri omulamu.” 

11Paulo niyali n'amalire ohuniina aakulu mu goroofa haandi n'amalire 
ohusabira omugaati neende ohukulya, yeecha haandi yakaniaaya nabo 
hulw'embaka ndeeyi hooho, ohwoola lu bwahya, mani nawaawo. 

12Babukula omwaana oyo bawaao nae naali omulamu abweene, mani 
balemesebwa emyooyo muno. 

Ohutula Turaosi ohwoola Mileto 

13Nihwali nihwoolere eyiri emeeri, hweengira mani hwachaaka ohusyaabala 
nihuchia mu Asosi, nihubaasa huti hunyala ohwakaana hwabitira Paulo 
ebweene eyo; olwohuba nilwo luyali niyatekeha bibe bityo, omweene n'abaasa 
ati achia ohubitira hu lukoongo. 

14Yatwakaana nihuli mu Asosi, hwamubukula hwamukiinga hweecha nae 
Mitilene. 

15Nihwatula ao, hwasyaabala nihuwaao, hwoola abuundu atekehaane neende 
Kiosi nibuhyere oludaalo luloondaho; nae haandi oludaalo lwaloondaho 
hwakobera Samosi; haandi hu ludaalo luloondaho hwoola Mileto. 

16Olwohuba Paulo nae yali n'aheengereo ohusyaabala n'abitira mu Efeso, 
hwaanyale ohumala ebiha biingi naali mu Asia; olwohuba yali niyaanguya 
ohwoola Yerusalemu, nisiba nisinyaliha, hu ludaalo lwa Pentekosti lweene. 

Enomanoma ya Paulo eyiri abahuluundu b'Abaefeso eyiseebula 

17Niyali naali Mileto, yatuma emboosi mu Buwefeeso n'alaanga abahuluundu 
b'abafukiiriri beeche yali. 

18Nibeecha yaali, yababoolera ati: “Eng'we mwesi abeene mumanyire koti lu 
ndalichiingi nindamenya naang'we, ohutulira elalira hu ludaalo lu ndaseenera 
ohukulu endi mu Asia, 

19nihalaabanira Omwaami neende obuloonga bwoosi, neende amasika neende 
oluteengo koti byanyoolanga ohutula hu huhoba hw'Abayudaaya; 

20koti lu tatichaangaho ohubatuumbulira esiindu syoosi esyalichiingi nisiri 
esy'engaanga yi muli, haandi nimbasomesaanga mu lwichuule lw'abaandu 
haandi neende mu buli nyuumba yi ndengirangamo, 

21ninjaaliraanga Abayudaaya boosi alala neende Abagiriki sidubaanie 
ohweyolobya eyiri Nasaae neende ohufukiirira mu Omwaami weefwe Yesu 
Kristo. 

22Nae bulaanu bone, mbao njia mu Yerusalemu, ninyimiriirwe neende 
Mwooyo, nitamanyireho esichia ohungwaaho ni ndi ebweene eyo; 

23ohutusaho ohumanya mbwe Mwooyo Mwoolerefu niye owunjikuliraangao 
mu buli siko sihuluundu ati ohuboyebwa alala neende ohusaandisibwa 
bibechaanga nibiniindiriire. 

24 Nae ese haba simbaliiriraho obulamu bwaange koti obuliho neende 
engaanga yi ndi ese omweene, ohutusaho lwoong'ene ni mba ninyalire 
ohwooseresa esichiiririrwa syaange neende obuhalaabani bu mba 
ndaberesebwa neende Omwaami Yesu, ohuyaala emboosi ndai ey'embabaasi 
cha Nasaae. 

25Nae bulaanu boneho, mbao manyire endi, eng'we mweesi ba mbeere 
ningendaangamo ninjaala obwaami bwa Nasaae, haba simuchia ohunyala 
ohubonaho obweeni bwaange haandi ehabi liindi daawe. 

26Mani sakira ese ndi ohubeekesa ludaalo luno endi, ese mbulaho emboosi yosi 
yindiiraho ohutulana neende amabaanga keeng'we mweesi, 

27olwohuba ese haba sindatyaaho kata nabudiidi ohubatuumbuliraanga 
amakerako koosi aka Nasaae akaakiire. 

28Mweliinde abeene haandi muliinde omukaanda kwoosi kuno ku Mwooyo 
Mwoolerefu yamala ohubaholamo abaayi, ohuliinda omukaanda 
kw'abafukiiriri ba Nasaae, ku yenyoolera ohweema hu mabaanga k'Omwaana 
wae. 

29Ese manyire endi luunyuma lw'ohuwaao hwaange, ebinamiindi byaalaba 
bicha ohwiicha bibeengiremo, nibitalehaho ebyaayo byosi; 

30haandi ohutula mweeng'we abeene, muchia ohusiingiramo abaandu 
balomaloma ebiindu bidoondobania abaandu, hu banyale ohubatusaho abeeki 
nibaloonda abeene abo. 

31Mani sakira muhoyere ohuba abeetekefu, nimwiichulisa muti, hulw'embaka 
y'emyaaka kidatu emilaamba ese haba sindalehaanga, kata esiro oba esideete 
syoosi, ohwekweeda buli muundu neende amasika maangi. 

32Nae bulaanu ese mbalehera Nasaae mweene alala neende emboosi ya 
embabaasi chae, eyiri neende obunyala bw'ohuboombaha haandi neende 
obwohubaberesa omukabo kw'abo boosi abali mweeng'we abanyala 
ohulasibwa. 

33Ese haba sindekoombaangaho ebibya oba efeesa y'omuundu yeesi, kata 
neende ebyefwaalo. 

34Eng'we mwesi abeene mumanyire sa muti ni amahono kaange kano 
koong'ene niko akaholeraanga buli siindu syoosi si ndabechaanga nindaha 
omweene neende abo boosi bandabeechaanga nindamenya nabo. 

35Mu biindu byoosi ese teemereengeho ohubeekesa endi nooba n'onyala 
ohudidiihana otyo, onyala ohuhoonyaho neende oyo oba n'atanyala 
ohweholera omweene, niwiichulisa emboosi ch'Omwaami Yesu koti lu yaboola 
ati, ‘Haandi sy'ehabi muno ohukaba ohuhira ohukabwa.’ ” 

36Niyali n'amalire ohulomaloma atyo, yaasigama aasi, mani yachaaka 
ohusabira alala nabo boosi. 

37Boosi bachaaka ohulira nibamweeboyaho haandi nibamukwa mu sirifu 
nibamuseebula, 

38nibelalihiriire ohuhirira elalira hulw'emboosi yi yali n'aboolere ati, sibachia 
hubonaho obweeni bwae ehabi liindi. Bamugooba baachia nae eyiri emeeri. 

Ebiholwa 21 

Paulo achia Yerusalemu 

1Nihwamala ohubatulaho, nihuchaakire ohusyaabala, hwadiira engira eya tiiri 
eyichia mu Koosi. Hu oludaalo lwaloondaho hwachia mu Rodesi, haandi 
luunyuma hwatula omwo hwachia Patara, (ebyandiiko bihale biindi 
bimeedaho neende Mira.) 

2Haandi hwanyoola emeeri yiindi eyali niyihalakania niyichia mu Foenisia, 
hweengiramo, hwasyaabaliramo. 

3Nae nihwali nihwahoola yi hwali nihunyala ohubona Saipurasi, hwakabuha 
hwasireha hu muhono mukaada, hwasyaabala nihuchoomere Siria, mani 
hwamala hwakobera Tiiro; olwohuba eyo niyo yi meeri yali niyichia 
ohudwiihulira emigugu chaayo. 

4Nihwali nihumalire ohwakaana abeeki bali bamenya eyo, hweehala nabo 
hulw'embaka y'endaalo chitaanu-na-chibiri enaamba. Nibahoonyerwaho 
neende Mwooyo, abeeki abo baboolera Paulo bati atemeeda neende olukeendo 
lwae yalwoosa Yerusalemu daawe. 

5Endaalo cheefwe chi hwali nihudahire ohumala ebweene eyo nichawa, 
hwasiingira hwawaao hwachiiririra neende olukeendo lweefwe olwo; boosi, 
alala neende abahasi baabwe neende abaana, batugooba hwachia nabo 
ohwoola luhwoola erwaanyi w'esiko sihuluundu esyo; mani hwobba 
amahuumbo aasi nabo hu sikobero esyo, husaba Nasaae, hwamala 
hwaseebulana buli otula neende owaasye. 

6Bulaanu hwachia hweengira emeeri, nabo bakobolayo engo waabwe. 

7Nihwali nihumalire ohumaliirisa olukeendo lweefwe lutula mu Tiire, hwoola 
mu Putolemai; hwaheesa abasyeefwe bali nibamenya omwo, mani nihwiihala 
nabo ohumala oludaalo lulala lwoong'ene. 

8Hu ludaalo lwaloondaho, hweecha hwasiingira hwatula omwo, mani hwoola 
mu Kaisarea; mani hweengira mu nyuumba ya Filipo omuyaali, owali mulala 
hu baasye bataanu-na-babiri, mani nihwiihala nabo. 

9Yali neende abahaana bae bane abali nibasisiiri ohudeeha abali nibaholaanga 
omulimo kw'ohubulaanga ebichia ohweholeha. 

10 Nihwali nihwahamala ohumenya nabo endaalo endiidi, omunabbi olaangwa 
ati Agabbo yatula mu Buyudaaya. 

11Niyatwoolaho yabukula olusibiro lwa Paulo, mani yaboyera amakulu kae 
neende amahono kae omweene, yaboola ati, “Mwooyo Mwoolerefu mbao 
aboola ati, ‘Nilwo sa lu Bayudaaya bamenya mu Yerusalemu bachia ohuboya 
omuundu mweene lusibiro luno haandi bamudiisa mu mahono k'Abateende.’ ” 

12Nihwawulira sino, efwe alala neende abaandu bali nibali ao, hwekweeda 
Paulo atachia yoola mu Yerusalemu daawe. 

13Nae Paulo yakobolamo ati, “Siina syeene sino si muli ohuhola, muli ohulira 
mundenguuse omwooyo? Olwohuba ese si ndi omwetekefu ohuboywa 
hwoong'ene, nae kata neende ohufwiira mu Yerusalemu, hulw'eliita 
ly'Omwaami Yesu.” 

14Niyahayira elalira ohuwulira ka hwali nihumuboolera ako, fwesi hwaleha 
mani hwaboola sa huti, “Mulehe sa si Omwaami aba n'adaha, nisyo esiba 
siholehane.” 

15Endaalo chi hwaba eyo nicheecha chaawa, hweetekeha mani hwachia mu 
Yerusalemu. 

16Abeeki baandi ohutula mu Kaisarea hwachia nabo, mani batuyira ena 
nyuumba ya Manasoni owali n'atula mu Saipurasi, haandi owali omweeki 
muhale, yi huba humenye nae. 

Paulo akeniya Yakobbo 

17Nihwali nihumalire ohwoola mu Yerusalemu, abafukiiriri basyeefwe 
batubukaanira neende esangaalo muno. 

18Hu ludaalo lwaloondaho, Paulo yachia naafwe eyiri Yakobbo; yi bahuluundu 
boosi bali nibeechere. 

19Paulo niyamala ohubaheesa, yachaaka ohubakaniayira buli siindu si Nasaae 
yali naaholere mu baandu Bateende ohubitira mu buhalaabani bwae. 

20Nibamala ohuwulira batyo, bafumya Nasaae muno. Mani bamala baboolera 
Paulo bati, “Mwaana weefwe obona, chiriwo elifu neende elifu ech'abaandu 
Bayudaaya bosi abafukiirira; boosi bali ohwomiirira hu malako, 

21nae bamala ohuboolerwa akahudiiraho mbwe ewe weekesaanga Abayudaaya 
boosi abamenya mu Bateende oti balehane neende amalako ka Musa, 
nobaboolera oti batahebaanga abaana baabwe, kata neende ohuloondakana 
neende emiduunga ky'Esiyudaaya 

22Siindu siina syeene mani esihoyere ohuholwa? Bachia ohuwulira bati omalire 
ohwoola ano. 

23 Ohoyere ohuhola sa esyo si huli ohuhubooleraanga. Mbano huli ano neende 
abasaacha bane abadiirirwe neende omusaango kw'ohuhalaka amalako ka 
Musa; 

24bukula abaandu bano ochie nabo mani munyale ohulabiswa nabo, omale 
obatuungire bi bababaanja, hu banyale ohweebeka emitwe kyaabwe. Ao niwo 
abaandu boosi abacha ohumanyira elalira bati, ebiindu bi bali nibamala 
ohuboolerwa ebihudiiraho ebyo byoosi bibulamo amahuluundu nae bati hane 
ewe wesi omweene mbao olondekanaanga neende amalako ka Musa. 

25 Nae eyiri abaandu Bateende abo boosi abamala ohufukiirira, mbao humalire 
ohubatumira ebbarwa eyirimo embaasa yeefwe yiti abo sibahoyere ohulya 
enyama yi bayaaniire emisaambwa, haandi neende amabaanga, haandi neende 
esiindu syoosi esiba nisimikirwe sa, haandi neende esifwaabi sy'obuyirani.” 

26Bulaanu Paulo yeemao yabukula abasaacha abo yacha nabo, mani hu ludaalo 
lwaloondaho, yalabisibwa nabo, mani yeengira mu Nyuumba ya Nasaae, 
ohulaangirira obuungi bw'endaalo ch'ohulabisibwa chichia ohuweeraho, hu 
siyaanwa sinyale ohuyaanwa hulwabuli mulala hu beene abo. 

Paulo adiirwa naali mu Nyuumba ya Nasaae 

27Endaalo chitaanu-na-chibiri nichali aambi ohuwa, Abayudaaya baandi 
ohutula mu Asia, abali nibamalire ohumubona naali mu Nyuumba ya Nasaae, 
bachaaka ohusangulusa esidiiyiha esyo syoosi, mani nibadiira Paulo, 

28balira muno nibaboola bati, “Eng'we abasaacha ba Yisiraeli mweesi, mwiiche 
mutuhoonye! Wuno niye omusaacha oli ohweekesanga abaandu buli abuundu 
n'abakabula abaandu bali muno, neende amalako ka Musa, neende abuundu 
bweene ano; haandi omweene wuno amalire ohuleeta Abagiriki yabeengisa mu 
Nyuumba ya Nasaae yino, amalire ohunyaasa Abuundu Woolerefu ano.” 

29 Olwohuba abaandu bali nibamalire ohubona Turofiimu Omuefeeso naali nae 
mu siko esyo, haandi bali nibabaasirisa bati, Paulo yali n'amuleeta haandi 
neende ohumwiingisa mu Nyuumba ya Nasaae esyo. 

30Esiko esyo syoosi syasanguluha, mani abaandu bachaaka ohwiiruhira alala 
boosi; badiira Paulo bachaaka ohumuhuruudya nibamutusa mu Nyuumba ya 
Nasaae, mani nibeekala bwaangu esiruwa. 

31Koti lu bali hubaheengaanga amakesi k'ohwiita Paulo, emboosi choolera 
esiina sy'Abasikaari balwaani b'e Rom chiti esiko sya Yerusalemu syoosi syali 
nisidubuuhe. 

32Omhuluundu w'esiina esyo yabukula abasikaari baandi neende alala neende 
abasikaari bahoongo baandi, mani nibeeruha nibachooma abaandu bali 
nibatoocha Paulo; abaandu nibabona abasikaari abo alala neende abahoongo 
baabwe nibabachoomere, baaleha ohutoocha Paulo. 

33Omuhuluundu oyo yoola eyiri Paulo, yamudiira, mani yalagira bamuboye 
neende enyororo chibiri. Omuhuluundu oyo yacha ohuteeba ati omuundu oyo 
yali naanu, haandi siindu siina syeene si yali n'aholere. 

34Abaandu baandi bali mu sidiiyiha beehuumaanga nibaboola esiindu siindi, 
nae abaandu bosi nibaboola esiindi; mani koti lu byamuhaya ohumanya esifune 
syeene ohweema hu luyoka, yalagira ati Paulo ayirwe mu daala ly'abasikaari. 

35Niyali niyahoola hu ngaasi yiniina mu daala omwo, yakiingwa sa neende 
abasikaari ohweema hu bululu bw'esidiiyiha sy'abaandu; 

36olwohuba okunabuungi kw'abaandu kwali nikubaloondaho nikulira 
nikuboola kuti, “Mumumaleo!” 

Paulo yewosaho 

37Koti lu Paulo yali naali ohwingiswa mu daala ly'abasikaari, yalomaloma 
n'aboolera omuhuluundu oyo ati, “Onyala wafukiirira ndahubooleraho esiindu 
syoosi?” Nae omuhuluundu oyo yaboola ati, “Onyala ohuba n'omanyire olulimi 
Lugiriki? 

38Ewe haba siniiwe Omumisiri wula, owatekeehe ohujeema, mani wanyala 
ohwimirira abaandu elifu chine (4,000) ch'abeeti wabayira mu siparara?” 

39Nae Paulo yamukobolamo ati, “Ese ndi Omuyudaaya, ohutula mu Tarisiisi 
esy'e Silisia, omwiibulaane w'esiko sihuluundu muno; mani hwekweeda, 
wuufukiirire nomanomeho eyiri abaandu bano.” 

40Omuhuluundu oyo yamufukiirira ohulomaloma, Paulo yasiingira yaniina 
yeema hu ngaasi eyo, yasiingisa omuhono kwae yateemaho ohuyenjeesa 
abaandu; mani nibayenjeera; yachaaka ohubalomalomera mu lulimi 
Luibburania, n'aboola ati: 

Ebiholwa 22 

1“Eng'we baana beefwe neende eng'we balaata yaange, mutekeereseho 
ohwelomalomaho hwaange hu ndi bulaanu ohuta mu moni weeng'we.” 

2Nibawulira bati Paulo yali n'alomalomera mu lulimi Luibburania, bemeeda 
ohunyisania; mani n'ababoolera ati: 

3  “Ese ndi Omuyudaaya, owebulirwa e Tarisiisi mu Silisia, nae owahusirwa mu 
siko syeene sino mu makulu ka Gamalieli, oweekeswa bulai ohuchianakana 
neende emiima myomiifu echa amalako ka Musa aka bakuuka yeefwe, owali 
omulwaaniliri wa Nasaae koti lu mwesi muli muti yaanga yino. 

4 Ndasaandyanga Engira yino ohufwa-bufwa, nimboya haandi nindiisa abahasi 
neende abasaacha mu mahono k'ejeela, 

5koti lu omulaamisi muhuluundu neende esiina syoosi esy'abahuluundu 
banyala ohusiira nimboola endyo. Ndaberesebwaanga ebbarwa enyiingi muno 
ohutula hu beene abo, chi ndayiriraanga abafukiiriri, mani ndakeniyaanga 
ninjola Damasiko ohudiira abo abalichiingi eyo nimbaleeta mu Yerusalemu 
nimbaboyere ohubasaandya. 

Paulo alomaloma hu hukaluuhanisibwa hwae 
(Biho 9:1-19; 26:12-18) 

6“Koti lu ndachaaka olukeendo lwaange mani ndakeenda ni ndi aambi ohwoola 
Damasiko, aambi w'esaa chisaasaba ech'esideete, obulafu buungi muno 
bwamyeesuha lulala mani bwahosaho nibutula Muukulu. 

7Abweene ao, ndaakwa aasi, haandi ndawulira ekono niliimboolera liti, ‘Saulo, 
Saulo, lwasiina wuusaandya?’ 

8Ndakobolamo endi, ‘Niiwe naanu Omwaami?’ Nae yamboolera ati, ‘Niise Yesu 
Omunasareeti y'oli ohusaandyaanga.’ 

9Bulaanu, abaandu ba ndali nabo bosi babona obulafu obwo, nae haba 
sibawulira ekono ly'omuundu wali n'alomalomaanga naange. 

10Ndaboola endi, ‘Siina syeene si mba hole, Omwaami?’ Nae Omwaami 
yamboolera ati, ‘Siingira ochie wiingire mu Damasiko, mani ochia ohuboolerwa 
ebyo byoosi bi ohutekeheerwe ohuhola.’ 

11Nae nindali nitanyala ohubona, ohweema hu humyeesuha huungi 
ohw'obulafu obwo, abasyaange ba ndali nabo badiira omuhono, mani 
nihwiingira mu Damasiko. 

12“Omuundu wuundi olaangwa Anania, omusaacha odaha Nasaae muno 
ohweema hu malako ka Musa, haandi owali niyasiimwa muno neende 
Abayudaaya boosi abali nibamenya mu siko omwo, 

13yaasuda yi ndi yeema aambi naange, yamboolera ati, ‘Saulo mwaanama, bona 
haandi.’ Mu siha syeene esyo, ndanyoola ohubona hwaange haandi, mani 
ndanyala ohumubona bulai. 

14Yaboola ati, ‘Nasaae wa bakuuka, yahudoola omanya ohudaha hwae, ohubona 
Oyo Omuluungifu mweene neende ohuwulira ekono elitula mu munwa kwae; 

15olwohuba ewe ochia ohuba omuloli wae eyiri abaandu boosi hu bidiira hu 
biindu bi obweene haandi by'owuliire bino. 

16Bulaanu lwasiina oli ohuhiinda oti? Siingira mani obatiisibwe, weyoseho 
ebyonoono byao byoosi, niwekongooya eliita lyae.’ 

Ohulaangwa hwa Paulo achie ayaalire abaandu bateende 

17“Nindali nimalire ohukobola mu Yerusalemu, haandi nindali niisabanga mu 
Nyuumba ya Nasaae, ndaboneherwa 

18mani ndaabona Omwaami owaboolera ati, ‘Yanguyaho muno, otule mu 
Yerusalemu, olwohuba abaandu haba sibachia hufukiirira obuloli bwao 
obundiiraho daawe.’ 

19Mani niboola endi, ‘Omwaami, abeene bano bamanyire bulai bweene bati, mu 
buli Sinagoogi, ndeengiraanga nindiira haandi nindoocha abo abalichiingi 
nibafukiirira mu ewe. 

20 Haandi amabaanga ka Sitefaano omuloli wao mweene nikali hu keediswa, ese 
syesi ndali ninyemere aambi ao haandi syesi nisikwiira, haandi niniindire 
engubo ch'abaandu bali nibamwiita.’ 

21Nae yeecha yamboolera ati, ‘Tula ano; olwohuba ese njia ohuhutuma ochie 
eyale muno eyiri abaandu Bateende.’ ” 

22Ohwoolera elalira hu mboosi yene yino, abaandu bali nibamutekereese sa; 
nae bulaanu beemao bachaaka ohusiingisa amakono kaabwe nibaboolera 
aakulu bati, “Mumale hu syalo huno omuundu ofwaana ati! Haba s'ahoyera 
ohubaao omulamu.” 

23Mani koti lu bali nibali ohulira batyo, nibakuya engubo chaabwe mu mboo 
haandi nibadumuula olufu mu mboo, 

24omuhuluundu w'abasikaari oyo, yaalagira ati bamuleete bamwiingise mu 
daala ly'abasikaari, haandi naamala n'alagira ati bamuyaase nibamunaala 
ehoba, nibadaha ohumanya esikera abaandu nibamwehuumaho batyo. 

25Nae nibaba nibamalire ohumuboya neende ehoba, Paulo yeecha yaboolera 
omuhoongo wuundi wali niyeemere aambi nae ati, “Mani sifukiirirwa mu 
malako eng'we ohunaala omuundu oli omwibulanwa wa Rooma n'asisiiri 
ohuheengerwa omusaango?” 

26Mani omuhoongo oyo niyeecha yawulira atyo, yeecha yaacha eyiri 
omuhuluundu w'abasikaari mweene mani n'amuboolera ati, “Siina syeene sino 
si muli aambi ohuhola? Olwohuba omuundu wuno, mwiibulanwa wa Rooma 
niye.” 

27Mani sakira, omuhuluundu w'abasikaari oyo yeecha yaacha eyiri Paulo, mani 
yamuboolera ati, “Ewe mboolere bulai bweene, oli omwibulanwa wa Rooma 
kose?” Nae yamukobolamo ati “Eee.” 

28Bulaanu omuhuluundu oyo yakobolamo ati, “Ese ndakula obwiibulanwa 
buno eseende enyiingi muno.” Nae Paulo yeemao yaboola ati, “Nae ese 
ndeebulwa hundaaba omwibulanwa.” 

29Mani sakira abaandu bali nibali aambi ohuchaaka ohumuyaasa 
bamwiiruhaho bwaangu; omuhuluundu oyo yesi yaatya muno olwohuba 
yamanya ati, Paulo yali omwibulanwa wa Rom haandi ati, yali n'amalire 
ohumuboya eminyororo. 

Paulo naali emberi w'esiina 

30Nae hu ludaalo lwaloondaho, omuhuluundu oyo nasiteemaho ohumanya 
bulai esyakera Abayudaaya nibamuwabira batyo, yeecha yamuboolola, mani 
yaalagira abalaamisi bahuluundu, alala neende esiina syoosi beeche bebuuse 
alala mani yamala yaleeta Paulo yamuta mu moni waabwe. 

Ebiholwa 23 

1Nae Paulo niyeecha yahang'aasa emoni chae esiina esyo syoosi, mani n'aboola 
ati, “Eng'we basyaange, ese ndahamenya mu moni wa Nasaae nimanyire endi 
mbechaanga omuluungifu ohwoolera elalira hu ludaalo luno.” 

2Nae Omulaamisi muhuluundu olaangwa ati Anania yalagira abo abali 
nibeemere aambi nae ohumupaama. 

3 Paulo yamuboolera ati, “Nasaae mweene niye ochia ohuhuhuya, ewe esida 
syabahwa echooka! Wihaale ano ohuheengera omusaango ohweema hu 
malako ka Musa, haandi niiwe ohalaka amalako ako n'olagira oti ese huywe 
endyo?” 

4Abo abali nibeemere aambi ao baboola bati, “Ewe, onyala otye ohunyohoolesa 
Omulaamisi Muhuluundu wa Nasaae?” 

5 Nae Paulo yaboola ati, “Basyaange, ese haba simbeere nimanyire endi, niye 
Omulaamisi Muhuluundu; olwohuba syandiikwa siti, ‘Otalomalomanga bubi hu 
mweemeresi w'abaandu bao.’ ” 

6  Nae Paulo niyamanya ati, olwaande lulala lwali olw'Abasadukaayo, nae 
oluundi lwali olw'Abafarisaayo, yehuuma mu siina n'aboola ati, “Eng'we 
basyaange, ese ndi Omufarisaayo, omwaana w'Abafarisaayo beene; olwohuba 

ese ndi neende esuubi haandi fukiirira mu husyuuha hw'abafu, sakira ndi 
ohuyaaswa.” 

7Mani niyamala ohuboola atyo, amayiingani kakwaao akatikaati 
w'Abafarisaayo neende Abasadukaayo; mani oluhung'aano lwakabuhanamo. 

8 Olwohuba Abasadukaayo baboola bati, yibulao ohusyuuhira, neende 
bamalaika, kata neende emyooyo; nae Abafarisaayo nabo bafukiirira mweebyo 
byoosi. 

9Bulaanu amawumumu maangi keecha kasiingira; mani abaandiiki b'Amalako 
ka Musa ab'esikaanda sy'Abafarisaayo basiingira beema mani nibachaaka 
ohuyiingana muno nibaboola bati, “Efwe haba sihuli ohubonaho esiindu 
sihyaamu syoosi hu omusaacha wuno. Awuundi omwooyo wuundi niye 
okulomaloome nae, oba malaika?” 

10Mani amayiingani ako keecha kachaaka ohutuliramo enduli, omuhuluundu 
w'abasikaari oyo n'atiire ati, Awuundi Paulo anyala yahalakwamo ebituundu-
tuundu neende abaandu abo, yalagira abasikaari ohuchaayo bamutuse mu 
baandu abo neende amaani, mani baamuleeta mu daala ly'abasikaari. 

11Mu siro esyo, Omwaami yeema aambi nae mani yaboola ati, “Guma omwooyo, 
olwohuba koti lu omalire ohundusira obuloli mu Yerusalemu, ohoyere otyo 
haandi ohuchia ohundusira obuloli mu Rooma mwosi.” 

Ohukiiywa hw'obulamu bwa Paulo 

12Nibwahya muchuli, Abayudaaya bahola olukwe, mani bamala beechuba bati 
sibachia ohulya, kata ohung'wa esiindu syoosi ohwoola nibamalire ohwiita 
Paulo. 

13Bali abaandu bahira amahumi kane, abahola olukwe luno. 

14Bachia eyiri abalaamisi bahuluundu alala neende eyiri abahuluundu boosi, 
nibaboola bati, “Efwe humalire ohweboyera neende esichubo silala 
esyohutahoombaho hu syohulya syoosi, ohwoola nihumalire ohwiita Paulo. 

15Mani sakira eng'we alala neende esiina syoosi, muhoyere ohuboolera 
omuhuluundu w'abasikaari amuleete eno yi muli, koti lumwahaba nimudaha 
ohumanyirisa omusaango kwae bulai. Nae efwe humalire ohwetekeha bulai 
muno ohumwiita kata natoola aambi ano.” 

16Nae bulaanu, omwaana wa mboochoong'ene Paulo yawulira ebidiira hu 
lukwe olwo; yeengira mu daala ly'abasikaari elyo, yaboolera Paulo atyo. 

17Paulo yesi yalaanga mulala hu bahoongo b'abasikaari, yamuboolera ati, 
“Bukula omuraaga wuno omuyire eyiri omuhuluundu w'abasikaari oyo; 
olwohuba ali neende esiindu sy'adaha ohumuboolera.” 

18Mani omuhoongo oyo yabukula omusyaani oyo mani yaamuyira eyiri 
omuhuluundu oyo mani n'aboola ati, “Paulo muboye wula yanangire mani 
yaasaba ati ndeete omuraaga wuno yooli, koti lwali neende esiindu sy'adaha 
ohuhuboolera.” 

19Omuhuluundu oyo yadiira omuhono kw'omusyaani oyo mani yamusudya 
endulo yi bali boong'ene mani yaamuteeba ati, “Ni siina syeene sy'odaha 
ohumboolera?” 

20Nae yamuboolera ati, “Abayudaaya bano bamalire ohufukiirisania ohuhusaba 
ohuleeta Paulo eyiri esiina muchuli, koti lu bahaba nibadaha ohumuhemeresa 
bulai ebimudiiraho. 

21Nae otabafukiirira daawe; olwohuba bali neende abasaacha babita amahumi 
kane abeliindiriirire ohumukwaaho, nibamalire ohweboya silala neende 
esichubo obutalyaaho kata sa ohung'waaho esiindu syoosi ohwoola 
lubanamala ohumwiita; mani bulaanu bamalire ohwetekehera elalira, 
baliindiriire sa ewe syonabaholere.” 

22Mani sakira omuhuluundu oyo yeecha yamala ohuseebula omusyaani oyo, 
n'amalire ohulagira ati, “Otabooleraho omuundu yeesi oti omalire 
ohumbooleraho esiindu sino.” 

Paulo ayirwa eyiri gafana Felikisi 

23Bulaanu omuhuluundu oyo yalaanga abahoongo babiri baandi mani 
n'ababoolera ati, “Esaa chidatu ch'esiro mutekehe abasikaari emia chibiri 
neende abalwaanira hu faraasi amahumi kataanu-na-kabiri, neende ababbaayi 
b'amafumo emia chibiri (200) bachie ohwoolera elalira mu Kaisarea. 

24Haandi mutekehere Paulo yesi esuhiri chi anyala yeeruhiraho, mani mumale 
mubone muti mumwoosa neende omuleembe mu moni wa gafana Felikisi.” 

25Haandi yandiika ebbarwa eyiboola ebyeene bino ati: 

26“Kilaudio Lisia yandiika ebbarwa ohuchiira ow'oluyaali luhoongo gafana 
Felikisi, amaheeso. 

27Omusaacha wuno yali nadiiriirwe neende Abayudaaya, haandi nibali sa 
aambi ohumwiita, syesi nindabeeduuyaho ni ndi neende abasikaari mani 
ndanyala ohumuwonia, nimalire ohumanya endi, hane yali omwibulanwa wa 
Rooma. 

28Nindali ndaha ohumanya omusaango ku bali nibamufwaambya, ndeecha 
ndamuleeta mu siina syaabwe. 

29Ndeecha ndafumbula endi, yali nafwambisibwa ebiindu bidiira hu malako ka 
Musa kaabwe, nae n'atayaaswa esiindu syoosi esihoyera ohumwiita kata 
ohumuboya. 

30Mani nisyamanyihana yi ndi mbwe yichia ohubaao olukwe lumudiiraho, 
njichire ndaheengao ohumuleeta yooli bwaangu muno, haandi neende 
ohulagira abaandu boosi ababa nibo abali neende esiindu syoosi si 
bamufwaambya bosi banyale ohubaaho neende si bahuboolera mu moni.” 

31Mani sakira Abasikaari, nibeema hu bibaboolerwa, baabukula Paulo mani 
bamuleeta esiro eyiri Atipatiri. 

32Nibwahya, bakobola mu daala lyaabwe, nibaleha abalwaanira hu faraasi 
ohuchiiririra nibamugooba. 

33Boola mu Kaisarea mani badiisa gafana ebbarwa eyo, bamudiisa Paulo yesi. 

34Niyamala ohusoma ebbarwa eyo, yateeba Paulo esituundu sy'esyaalo siina si 
yaba niyamenyamo. Yamanya ati Paulo atula mu Silisia 

35yaboola ati, “Ese njia ohuhutekeeresa abahutaaho omusaango nibamalire 
ohwoola.” Yalagira ati bamuliindire mu sipaapi sya Herode. 

Ebiholwa 24 

Omusaango kwa Paulo 

1Luunyuma lw'endaalo chitaanu ohubitao, omulaamisi muhunuufu Anania, 
yaaloondaho yeecha neende abahuluundu alala neende omulomalomi mulala, 
olaangwa mbwe Teritulusi Beecha batekeha omusaango kubafwaambya Paulo 
mu moni wa gafana Felikisi; 

2Teritulusi niyalaangwa, yachaaka ohuta omusaango hu Paulo n'aboola ati: 
“Koti ohubitira mu ewe, efwe huli ohwehoyera omuleembe, haandi ohweema 
hu maani kao, ow'oluyaali Felikisi, engaluuhana ndai nyiingi chileteebweo 
hulw'obulai bw'esyaalo syeefwe, 

3mani mu ngira choosi, haandi buli abuundu woosi efwe hufukiirira ebiindu 
bino byoosi bi ewe gafana Felikisi ohola, neende ohusiima hwoosi. 

4Nae obutanyala ohwemeeda ohuhusinyisa, ndi ohuhusaba hulw'esisa syao, 
otutekeereseho mu bwiimbikiti. 

5Olwohuba efwe hubweene omusaacha wuno ohuba omuundu musuku mubi 
muno, omudondobania w'Abayudaaya mu syaalo syoosi, haandi omweemeresi 
w'ediini y'Abanasareeti. 

6Kata yateemaho neende ohunyaasa enyuumba ya Nasaae, nae hwanyala 
ohumudiira sa. 

7Haandi fwesi hwadaha ohumuyaala neende amalako ka Musa keefwe keene. 
Nae Kabuteeni muhuluundu olaangwa mbwe Lisia yeecha neende amaani 
maangi muno mani yaanyala ohutung'uula omusaacha wuno mu mahono 

keefwe, haandi yalagira abo boosi abali nibamufwaambya omusaango 
ohwiicha mu moni wao. 

8N'onanyala ohumuteeba omweene, wesi onanyala ohumweekaho ebidiira hu 
buli siindu syoosi si humufwaambya.” 

9Abayudaaya bosi beemao beyiingisa mu huyaasibwa ohwo nibomiisa bati bino 
byoosi byali bityo sa. 

Ohuyaaswa hwa Paulo niyali naali mu moni wa Gafana Felikisi 

10Gafana niyali niyahamala ohumusakula achaake ohulomaloma, Paulo 
yakobolamo ati: “Ni ndi neende obumanyirifu endi hu mbaka y'emyaaka 
emiingi muno, obeere nooli omukayi w'esyaalo sino, ndi omusangaafu muno 
ohutekeha ohwelomalomaho hwaange mu moni wao. 

11Koti lwooba n'omalire omweene ohumanya, haba sichibita endaalo ehumi 
neende chibiri ohutula nindachia Yerusalemu ohusaba; 

12haandi haba sibanyoolaho ni ndi ohuyingana neende omuundu yeesi kata ni 
ndi ohusangulusa esidiiyiha syoosi, oba mu Nyuumba ya Nasaae, oba mu 
Sinagoogi choosi daawe, oba mu siko bweene. 

13Haandi kata haba sibanyala ohwomiisa mu moni wao bino bi bali bulaanu 
ohuundechaangaho bulaanu buti. 

14Nae sino njia ohusifukiirira mbwe, ohweema hu Ngira yino, yibali ohulaanga 
bati n'ediini, ese nyinamiraanga Nasaae wa baseefwe, nifukiirisania neende 
buli siindu syoosi esyateebwao neende amalako ka Musa, oba esyandiikwa mu 
banabbi, 

15ni ndi neende esuubi mu Nasaae li beene bano bosi bafukiirira, mbwe yichia 
ohubaao ohusyuuhira ohw'abaandu baluungifu neende abataali abaluungifu. 

16Mani sakira ese ndamenya nindechunianga ohubona endi nyale ohunyoola 
embaasa ndai hu Nasaae neende hu baandu boosi. 

17 Bulaanu luunyuma lw'emyaaka kiindi hooho, ndeecha nindeetera esyaalo 
syaange ebikabwa neende ebiyaanwa sa ebiha ebiingi. 

18Mani koti nindali hundi ohuholaanga endyo, banjakaana mu Nyuumba ya 
Nasaae nimalire ohulabiswa, nitaaliho neende esidiiyiha syoosi daawe, oba 
okunabuungi. Nae Abayudaaya baandi abali nibeechere ohutula mu Asia 

19bahoyere bosi ohuba nibali ano mu moni wao, ohutekeha omusaango kuundi, 
nikali mbwe baandiho neende emboosi yoosi. 

20Ataali ao, mani mulehe abasaacha bano abeene baboole esyonoono syoosi 
sibanyoola niihola lundeemera mu moni w'esiina, 

21 ohutusaho esiindu silala syoong'ene sindaayuha nindali nimbeemeremo 
akati endi, ‘Olwohuba mbwe fukiirira mu husyuuhira hw'abafu, sakira ndi 
ohuwosesebwa mu moni weeng'we enyaanga yino.’” 

22Nae Felikisi, ohuba niyali naali neende amakesi kahoyera aka Engira yino, 
yabakaana yaboola ati, “Lisia owali omuhuluundu w'abasikaari niyeecha ano, 
nilwo lu njia ohuheenga omusaango kweeng'we kuno.” 

23Bulaanu yaberesa ebilagiro abahoongo b'abasikaari ati Paulo ahoyere 
ohuteebwa mu buliindi bulai, nae haandi ahoyere ohubeeresebwa obweyaango 
ohuhola si adaha, haandi bati abulao kata mulala hu bae ochia ohukayirwa 
ohumuleetera bi yaba n'adaha byoosi. 

Paulo naali mu moni wa Felikisi neende Durusiila 

24Luunyuma lw'endaalo endiidi ohubita, Felikisi yeemao neende Durisiila 
omuhasi wae, owali naali omuhasi Muyudaaya; yalaanga Paulo yamutekeeresa 
naalomaloma hu fukiirira mu Kristo Yesu. 

25Mani koti lu yali naali ohulomalomaanga hu bwaakanirisi neende ohweetuka 
omweene, neende ohuheengerwa omusaango ohuchia ohubaao hale, Felikisi 
yeecha yaatya mani yaboola ati, “Tula yi ndi ano; nindaba ni ndi neende ebiha 
biindi, njia ohuhulaanga wiiche.” 

26Esiha nasilala esyo, yasuubiranga ati Paulo anyala ohuba naanamuberesaho 
eseende. Yachaaka ohumulaangaanga butoli-toli niyoobba nae embaha. 

27Nae emyaaka kibiri nikyoola ohuwa, Felikisi yakeramwa hu bwaami neende 
Porikio Fesito; koti lu yali n'adaha ohusangaasa Abayudaaya, Felikisi yaleha 
Paulo naali mu jeela. 

Ebiholwa 25 

Paulo atusa obuloli emberi w'Omutuki muhunuufu 

1Bulaanu, Fesito niyali n'amalire ohwiicha mu situundu sy'esyaalo syae sino, 
luunyuma lw'endaalo chidatu ohuwa, yacha mu Yerusalemu n'atula mu 
Kaisarea. 

2Mani abalaamisi bahuluundu neende abaandu bahunuufu abali mu Bayudaaya 
bamweekesa ebidiira hu Paulo; haandi bamwekweeda, 

3nibamusaba n'adaha ohubasangaasa, anyale ohufukiirira omusaacha oyo 
yeerekeswe mu Yerusalemu, nibali ohutekeha oluhobo ohumunyoola bamwiite 
naali hu lukeendo olwo. 

4Fesito nae yakobolamo ati Paulo yali ahoyere ohuliindibwa naali mu Kaisarea, 
haandi ati yesi yali n'atekehaanga ohuchia ebweene eyo bwaangu. 

5“Mani sakira, yemeeda ohuboola ati, mulehe abasaacha b'oluyaali abali 
mweeng'we bachie naange, nisiruwo esiindu syoosi esitahoyeera hu musaacha 
oyo, hu beemeo bamufunaane.” 

6Niyali niyahamala ohuba nabo hulw'embaka y'endaalo chitabita mu ndaalo 
chitaanu-na-chidatu oba ehumi chiti, yacha mu Kaisarea; mani hu ludaalo 
luloondaho, yehala hu sisaala syae sy'ohuheengeraho emisaango mani naamala 
n'alagira ati Paulo aleetwe yaali. 

7Paulo niyali amalire ohwiicha, Abayudaaya abali nibatulire mu Yerusalemu 
beema bamweebodoohania, nibamuwabira emisaango mibi muno chi 
batanyala kata ohwomiisa. 

8Paulo niyali huyeosaho yaboola ati, “Kata eyiri amalako ka Musa 
ak'Abayudaaya, eyiri Enyuumba ya Nasaae, kata eyiri Kaisaari, abulao yeesi yi 
ndakosera kata nabudiidi.” 

9Nae kata katyo, olwohuba Fesito yali n'adaha ohukwiira Abayudaaya, 
yaboolera Paulo ati, “Onyala ohuba n'odaha ohuchia mu Yerusalemu, yooba 
n'odaha ohuba n'onyala ohuwoseserwa emisaango kino choosi mu moni 
waange?” 

10Nae Paulo yaboola ati, “Ese mbano nyemere mu moni w'esiina sya Kaisaari, 
yihoyere ohuba ninjaasibwa; eyiri Abayudaaya, ese haba sindaholaho esiindu 
syoosi esitahoyera, koti wesi lu omanyire bulai bweene. 

11Mani nikali mbwe ese ndi omukoseefu, nihaandi ndamala ohuhola esiindu 
syoosi siimba nihoyera ohufwiiraho, ese haba si ndi ohukoonya endi ndeekaye 
ohufwa daawe; nae nikali mbwe mu misaango kyaabwe echo, sibulamo esiindu 
syoosi esinjooma, abulao omuundu yeesi oba ali neende obunyala ohuundeha 
mi mahono kaabwe. Mani ese ndusa obuloli eyiri Kaisaari.” 

12Bulaanu Fesito, niyali n'amalire ohweteeba hu siina syae, yakobolamo ati, 
“Mbao omweene otusire obuloli eyiri Kaisaari; mani ni eyiri Kaisaari niyo 
y'ochia ohuchia.” 

Paulo naali mu moni wa Agiripa neende Bbanisi 

13Bulaanu endaalo chiyera nichali nichahamala ohubitao, Agiripa omutuki 
neende Bbarusi boola mu Kaisarea ohubukaanira Fesito. 

14Koti lubehala eyo endaalo enyiingi hooho, Fesito yaanyala ohuta omusaango 
kwa Paulo mu moni w'omutuki oyo n'aboola ati, “Aliwo ano omusaacha yi 
Felikisi yaleha naali omuboye; 

15mani nindali ni ndi mu Yerusalemu, abalaamisi bahuluundu alala neende 
abahuluundu b'enono Bayudaaya bamuumbooleraho akamudiiraho, nibasaba 
mbwe ese muheengere omusaango kumuhire. 

16Nae ese ndeecha ndabakobolamo endi eyo haba siyali ehola y'Abarooma 
ohuheengera omusaango omuundu yeesi, ositaakibwa nasisisiiri 
ohubukaananaho neende abamuwabiire, haandi nataberesebwaho ehabi 
yohutusa obuloli bwae budiira hu sifune si baba bamubeeyera. 

17Mani sakira nibeecha bebuusira ano, ese haba sindabahiindya daawe, nae hu 
ludaalo lwaloondaho, ndabukula ndeehala hu sisaala syaange siheengerwaho 
emisaango, ndalagira omusaacha oyo yengisibwe mukati. 

18Mani abaabirwa nibasiingira beema, haba sibanyala ohuleeta ohwekanyiirisa 
hwoosi ohudiira hu musaango kwae kuno ohubi muno koti lu ndali nimbaasa 
daawe; 

19nae byaboneha sa mbwe bali neende amayiingani akati waabwe neende 
omusaacha oyo akadiira hu misiro chaabwe abeene haandi neende hu muundu 
wuundi olaangwa Yesu, owali niyamala ohufwa, nae yi Paulo yali 
niyomiisaanga ati aliwo mulamu. 

20Mani olwohuba mbwe ese haba sindali ninyala ohumanya bulai bweene 
engeri yinyala ndateeberesa bulai ebiindu bidiira hu biteebo bino, ese ndeecha 
ndamuteeba naaba n'adaha ohuchia mu Yerusalemu mani anyale 
ohuwoseserwa ebweene eyo emisaango kino. 

21Nae Paulo niyali n'amalire ohusaba ati ahole nasiliinda sa, n'aliindiriire 
eheengao y'omutuki muhunuufu oyo, ese ndeecha ndalagira endi ahoyeere 
ohuba n'adiirwa sa ohwoola lundahanyale ohumuyira eyiri Kaisaari.” 

22Agiripa yaboolera Fesito ati, “Ese ndaha omweene mbuliirise omusaacha oyo 
byaalomaloma omweene.” Fesito yamukobolamo ati, “Muchuli bweene, onaba 
omuwuliirisa.” 

23Mani sakira nibwahya muchuli, Agiripa neende Bbanisi bahola omuholo 
omuhoongo muno, mani bamala beengira mu nyuumba y'olwichuule 
lw'abaandu alala neende omuhuluundu w'Abasikaari, neende abaandu 
bahunuufu bomu siko omwo. 

24Fesito yachaaka ohulomaloma n'aboola ati, “Omutuki Agiripa alala neende 
abaandu boosi abali ano naafwe, muboneho omusaacha wuno yi Bayudaaya 
boosi baandeekanyiirisiraho, kata ni ndi mu Yerusalemu neende haandi ni ndi 
mu ano, nibehuuma bati haba s'ahoyeere ohubaao omulamu n'atafwiire. 

25Nae ese ndafumbula endi haba siyali naali naaholereho esiindu syoosi 
esimuhoyera ohwiitwa; nae koti omweene yatusa obuloli eyiri omutuki 
muhunuufu, ndaheengao ohumutuma yaali. 

26Nae ese omweene mbulaho esiindu syomiifu si nyala ndandiikira omwaami 
waange esimudiiraho. 

27Olwohuba esiindu sino simbonehera ohuba esitaalimo amahuluundu koosi, 
endi ni mba ninduma omuboye yeesi, ohutanyala ohuboolaho ebidiira hu 
musaango kwae.” 

Ebiholwa 26 

Paulo yeteteya mu moni w'Agiripa 

1Agiripa yaboolera Paulo ati, “Mbao onyoolere ehabi y'ohwelomalomaho 
omweene.” Paulo yakolola omuhono kwae aakulu, yachaaka ohutusa embosa 
yae ati: 

2“Ese ndi ohwebukula omweene ohuba omuundu oli neende ehabi muno ohuba 
mbwe ndi mu moni wao, Omutuki muhunuufu Agiripa, ndi ohwekaya enyaanga 
yino emisaango kyoosi ech'Abayudaaya, 

3olwohuba ewe oli neende obumanyirifu buungi muno obudiira hu miduunga 
alala neende obuhukabuhania obw'Abayudaaya; mani sakira ndi 
ohuhwekweeda wuutekerese neende ohwesimiirisa muno. 

4“Engeri y'obulamu bwaange ohutulira elalira mu budoto bwaange, koti 
lundamenyaanga sa mu syaalo syaange sino, haandi ni ndi mu Yerusalemu, 
bumanyihaane neende Abayudaaya boosi. 

5 Bamanyire bati, hulw'embaka ndeeyi muno, nikali mbwe banyala ohuba 
nibadaha ohusisiira, mbwe ohweema hu mukaanda kw'ediini yeefwe mujiing'u 
muno ese ndamenya koti Omufarisaayo. 

6Nae bulaanu, mbano nyemere ano ni ndi ohuyaaswa hulw'esuubi mu sisuubise 
syaholwa neende Nasaae eyiri baseefwe, 

7kata enono cheefwe ehumi neende chibiri choosi chisuubira ohunyoola, koti 
lubeenamiraanga Nasaae neende omwooyo mulala, esiro neende esideete. 
Nihaandi ni hu suubi lyeene lino, lisitaakirweho neende Abayudaaya beene 
bano, mutuki waange! 

8Lwasiina sibaasibwa neende omuundu yeesi hweeng'we mbwe sisinyaliha 
Nasaae ohusyuusa abafu? 

9  “Ese mweene ndali nindamanya sa bulai bweene endi hoyerwa ohuholaanga 
esinyaliha syoosi, ninyiingania eliita lya Yesu owa Nasareeti. 

10Ndasihola muno mu Yerusalemu; haba sisyali siti ndanyala ohwikalira 
abaluungifu ba Nasaae abaangi mu jeela, ninyoolere obunyala ohutula eyiri 
Abalaamisi bahuluundu, nae kata abaandi nibeetwaanga, ndakwiiraanga 
esiholwa esyo. 

11Haandi ndoola ndanyalaanga neende omweene ohubasaandyaanga butoli-
toli mu Sinagoogi choosi, haandi niteemaho muno ohubona endi mbahola boola 

ohufwoola Nasaae; mani nindalichiingi nimbadiirire egiili libira sa, 
ndabasandyaanga muno kata neende nibalichiingi mu biko biteende by'eyale. 

Paulo akaniaaya koti lu yakaluhanisibwa 
(Biho 9:1-19; 22:6-16) 

12“Endyo nilwo lu ndali ni ndi hu lukeendo niinjia Damasiko ni ndi neende 
obunyala neende esilagiro sy'abalaamisi bahuluundu. 

13Esideete ng'alang'ala, mutuki waange, ndabona obulafu butula Muukulu ni 
ndi hu ngira eyo, obuhiraho neende elyuuba, nibwaaduha nibumbodoohaane 
neende abo boosi abali nibakeenda naange. 

14Fweesi nihwali nihumalire ohukwa hu buloba, ndeecha ndanyala ohuwulira 
ekono niliimboolera mu lulimi Luibburania liti, ‘Saulo, Saulo, lwasiina oli 
ohusaandya otyo? Sisihunyaala nooba n'otachia hu mayingo.’ 

15Naange ndaboola endi, ‘Niiwe naanu, Omwaami?’ Nae Omwaami yaboola ati, 
‘Niise Yesu yooli ohusaandyaanga. 

16Kata katyo, ewe siingira weeme hu makulu kao; olwohuba ese huboneheere 
hulw'esifune sino siti, ohuhudoola ochie wuhalaabanire, haandi otuse obuloli 
bw'ebiindu bi wamala ohuumbonamo, neende ebyomu bi njia 
ohuhuboneheraangamo, 

17nihukaya ohutula hu baandu bao, haandi neende ohutula hu baandu 
Bateende, abo ba ndi ohuhutumamo. 

18Wahabaliimbusa emoni chaabwe, hu banyale ohukaluuhana ohutula mu 
siirima ohuchia mu bulafu, haandi ohutula mu maani ka Sitaani, ohuchia eyiri 
Nasaae, hu banyale ohunyoola ohuleherwamo hw'ebyonoono byaabwe, 
neende obweyaango bwaabwe mu baandu ba Nasaae yadoola.’ 

Paulo akaniaaya ebidiira hu mulimo kwae 

19“Ohweema hu esyo, Agiripa Mutuki waange, haba sindeecha ndanyala 
ohuhaya ohwiisa oluyaali muhuboneherwa ohwo Muukulu daawe, 

20 nae ndachaakira hu huyaalira abo abali nibamenya mu Damasiko, mani 
ndalondyaho abali mu Yerusalemu, haandi ndalondyaho esyaalo syoosi esya 
Yudea, haandi neende eyiri abaandu Bateende bosi, endi bahoyere beeyolobye 
mani bamale bakaluuhane eyiri Nasaae, mani bamale banyale ohuhola 
ebiholwa bichiana neende ohweyolobya hwaabwe. 

21Mani ohweema hu sifune sino, Abayudaaya bangwaaho nindali ni ndi mu 
Nyuumba ya Nasaae, nibadaha ohunjita. 

22Ohwoola enyaanga yino, ese mbereenge sa ni ndi ohunyoolaanga sa 
obuhoonyi butula eyiri Nasaae yeeng'ene, mani sakira nyalire ohweema ano ni 
ndi ohwelomalomaho eyiri abaandu badiidi neende abakali sidubaanie, 

nitaboolaho esiindu siindi ohutusaho ebyo bi banabbi alala neende Musa 
baboola bati bicha ohuholehana: 

23 biti Kristo mweene achia ohusaandiswa, haandi biti, mu huba otaangira 
ohusyuuha ohutula mu bafu, alinyala ohuyaala obulafu eyiri abaandu bano, 
neende eyiri abaandu Bateende sidubaanie.” 

24Mani koti lu Paulo yali naali ohutusaanga obuloli bwae, Fesito yeecha 
yaalomalomera mu kono ly'aakulu ati, “Ewe Paulo, ngandi oli omulalu; 
obweekese bwao bubitiirifu obwo, mbao buli ohuhulalusa.” 

25Nae Paulo yaboola ati, “Ese haba siindi mulalu daawe, ewe Fesito ow'oluyaali 
luhiramo, nae ndi sa ohulomalomaanga ohwadyeeri bukwalaafu. 

26Olwohuba kata omutuki muhunuufu yesi amanyire ebiindu bino bulai 
bweene mani sakira ndi ohulomalomaanga ni ndi omulehuule mu moni wae; 
olwohuba ese ndi neende obwomiifu bumala endi abulao kata esiindu silala hu 
bino esinyala ohuba nisimudoondobaaneho ohumanya, olwohuba sino haba 
sisiholeerwe mu bweekisi daawe. 

27Agiripa mutuki waange muhunuufu, haba s'ofukiirira mu banabbi? Ese 
manyire endi ewe ofukiirira.” 

28Mani Agiripa bulaanu yeecha yaboolera Paulo ati, “Mu bweyaango obudiidi 
buti, oli ohubaasa oti omalire ohungaluuhania ohuba Omukristo!” 

29Mani Paulo yeemao yaboola ati, “Kata nisiba esiimbikiti, kata esileeyi, 
ndahasidahiise Nasaae endi, kata haba sooba ewe weeng'ene, nae kata abo 
boosi abali ohutekeeresa bi ndi ohuboola ludaalo nyaanga yino, endi boosi 
bahoyere ohukaluuhana baaba koti lu ese fwaana, ohutusaho nibataaliho 
eminyororo chino.” 

30Bulaanu, omutuki muhunuufu oyo yeemao yaasiingira yeema, mani haandi 
neende gafana alala neende Bbamisi haandi neende abo boosi abali nibehaale 
nabo; 

31mani nibaba nibamalire ohuwaao, bachaaka ohuboolanira buli otula neende 
owaasye bati, “Hane omusaacha wuno abulaho esiindu syoosi syaholaanga 
esinyala syamuhoyera ohufwa kata sa neende ohwikalirwa mu jeela.” 

32Agiripa yaboolera Fesito ati, “Omusaacha wuno aba yamala ohulehuulibwa 
hale aba n'atajulira eyiri Kaisaari.” 

Ebiholwa 27 

Paulo asyaabala naachia Rooma 

1Mani syabiswa siti efwe huhoyere ohusyaabala ohuchia mu Yitali, baata Paulo 
alala neende ababoye baasye mu mahono k'omuhongo w'abasikaari emia ndala 
ow'omukaanda kwa Agusitani olaangwa Juliasi. 

2Nihwamala ohwiingira mu meeri eya Adiramitiomi, eyali niyiri aambi 
ohuchaaka ohusyaabala niyichia hu bikobero biri hu lwaasi lwa Asia, hweemao 
hwakwiisira mu nyaanja, nihuli alala neende Arisitariko, Omumakedonia 
ohutula Tesalonika. 

3Hu ludaalo lwaloondaho hwakobera Sidoni; Juliasi yaliinda Paulo neende esisa 
siingi muno, mani yamulehuula ati anyale ohuchia eyiri abeecha bae haandi 
anyale ohuliindirwa eyo. 

4Mani hwakwiisira mu nyaanja nihutula ao, hwasyaabala nihwehiingire 
olukoongo lwa Saipurasi, olwohuba omuyaka kwa buyaanja kwali kuwucha 
nikutuchoomere. 

5Nihwali nihumalire ohusyaabala nihuhalakaanie enyaanja eyihededya eyale 
neende esyaalo sya Silisia neende esya Pafilia, hwanyala ohwoola Mira mu 
Lisia. 

6Ebweene eyo, niyo yi muhoongo w'Abasikaari emia ndala wula yeecha 
yanyoola emeeri y'Alekisaandiria niyiri ohusyaabala niyichia Yitale, mani 
naamala natwiingisa eyeene eyo. 

7Hwasyaabala kaala-kaala hulw'embaka y'endaalo chiyera hooho, mani 
hwamala hwoola aambi neende Sinido nihunyahaane muno, mani koti 
buyaanja kwahaya ohutufukiirira ohwemeeda mu moni neende olukeendo 
lweefwe, bulaanu hwasyaabala haandi nihwekisire emukoongo wolukoongo 
lwa Kireete endulo wa Salimone. 

8Nihuhededisiria hu ndulo w'enyaanja nihunyaahana muno, hweemao 
hwanyala ohwoola abuundu alaangwa mbwe, Esikobero Silai, esyali sisibiraane 
aambi neende esiko sya Lasea. 

9Mani koti embaka endeeyi muno lu yali niyinyasiihe, haandi olukeendo lwosi 
lwali niluli olw'amasira, olwohuba obwiire bw'esisiibo bwosi bwali nibumalire 
ohubita, Paulo yabakerakira, 

10n'aboola ati, “Bahuluundu baange, mbano ndi ohubona endi olukeendo luno 
luchia ohubaamo ohunyaaliha alala neende ohufwiirwa ohuhoongo muno, 
eyitaali emigugu choong'ene alala neende emeeri, nae eyiri neende obulamu 
bweefwe bwosi.” 

11Nae omuhoongo w'abasikaari wula, yafwaayo muno ohuloonda aka 
kaputeeni w'emeeri neende ak'abeene meeri, ohuhira ka Paulo yali n'aboolere. 

12Olwohuba esikobero esyo haba sisyali nisiri esilai ohweyikamamo obunyifu 
bw'etoocho, abaandu bahira obuungi bakeraka bati b'amaye kadoong'a nibali 
mu nyaanja bweene, nibabaasa bati ehabi niyibadiira kata banyala basyaabala 
boola hu Foenikisi, esikobero sya Kireete, esitingaalire emukulu butula lyuuba 
neende emukulu muumbo, mani banyala ohweyikama ebweene eyo obunyifu 
bw'etoocho. 

Omuyaaka kw'amaani mu nyaanja 

13Mani omuyaka kwa buyaanja kutulira emwaalo nikwachaaka ohuwuucha 
kaala-kaala, mani bosi nibabaasa bati Awuundi mbao bamalire ohunyoola 
esifune syali syaabwe, baasiingisa enaanga mani bachaaka ohusyabalira hu 
ndulwo wa Kireete, aambi neende eloba. 

14Nae abweene ao, omuyaka kw'amaani, okulaangwa mbwe emukulu 
w'ebukwe, kwasyuuha nikutulira hu lukoongo; 

15emeeri yadiirwa, mani byayihaya ohuchooma mu muyaka okwo, 
hwakulehera mani hwafuutwa nihuyirwa. 

16Nae nihwaba koti abeeruhira mu siiniha sy'esisiinga siindi sidiidi silaangwa 
Kauda, hwanyala ohunyaahana muno hwawonia elyaato; 

17nihwamala ohuliniinia hu meeri, hwaliboya neende emikoye nihubodoohania 
emeeri; nae bulaanu, nihwali nihutya huti hunyala ohuchia hweengira mu 
lugulu lw'omusenye eyale neende olwaasi lwa Libbya hweesa etaanga mani 
hwaleha emeeri niyiyirwa neende omuyaka. 

18Mani koti lu hwali nihubbirwe muno neende omuyaka hu ludaalo 
lwaloondaho, bachaaka ohusukuna emigugu chiindi mu lusiba; 

19haandi hu ludaalo lwohudatu, bahalaka neende amahono kaabwe abeene, 
ebituundu by'emeeri biindi nibabisukuna ebusiba. 

20Nae bulaanu kata elyuuba kata eng'ining'ini nibitanyala ohubonehanaho 
hulw'embaka y'endaalo enyiingi, haandi nae omuyaka nakwo kulumiriire 
ohuwuucha muno, esuubi lyeefwe elyali ely'ohuwona lyoola lyatutulamo 
lyoosi. 

21Koti lu bali nibamalire embaka endeeyi muno nibatalichaanga, Paulo 
yetusayo mu baasye mani yamala yaboola ati, “Basaacha basyaange, muba 
mutekeereseho akaange, haba simuba musyabaale ohutula mu Kireete mwoola 
ohunyoola ohunyaaliha huno alala neende ohufwiirwa hwakiire ano huti. 

22Ese bulaanu ndi ohubekweeda endi mugume emyooyo; olwohuba haba 
siyichia ohubaao ohukosa obulamu mweeng'we daawe, ohutusaho emeeri 
yoong'ene. 

23Olwohuba esiro syeene sino, malaika wa Nasaae yandeyambaaniaho, haandi 
oyo yi nyinamiraanga, yeechere yeema aambi naange, 

24yaboola ati, ‘Otatya haba daawe ewe Paulo; ohoyere ohwoola waachia weema 
mu moni wa Kaisaari; mani mbao, Nasaae amalire ohuhuberesa abo boosi abali 
ohusyaabala naawe.’ 

25Mani sakira eng'we mugume sa emyooyo, basyaange, olwohuba ese ndi 
neende efukiirira mu Nasaae endi bicha sa ohuba koti sa lu mboleerwe. 

26Nae kata katyo, huhoyeere ohuyirwa paka hweduuya hu sisiinga syoosi-
syoosi.” 

27Bulaanu, esiro sy'ehumi neende bine nisyoola, nihwali huhuli ohubengaanga 
nihuhalakania enyaanja ya Aduria, aambi esiro akati, abeerusi b'emeeri 
bachaaka ohubaasirisa bati Awuundi huli aambi ohwoola hu lukoongo. 

28Mani sakira bachaaka ohudiimbula ekina liriho obusito mu maachi 
nibatekeeresa ekono lilihola, mani baabala bakaana emiita amahumi kane 
ohwiiha aasi hu lweero. 

29Mani nibachaaka ohutya bati hunyala hwoola ohwehuya hu nyanda, 
balehuula enaanga chine enaamba ohutula hu numa, nibamala bachaaka 
ohwekongooya Nasaae obwiire butere buhye. 

30Koti lu beerusi b'emeeri bali nibachaaka ohuheenga amakesi k'ohwiiruha 
ohutula mu meeri, haandi nibamalire ohwiisa elyaato nilyoolere hu maachi 
k'enyaanja, nibali ohwekaadya koti abali huhwisaanga enaanga chiri mu moni 
w'emeeri, 

31Paulo yaboolera omuhoongo w'abasikaari alala neende abasikaari beene ati, 
“Abasaacha bano nibatadoong'a nibali mu meeri muno, haba simuchia 
huwonisibwa daawe.” 

32Abasikaari abo baheenga emikoye kyali nikidiirire elyaato elyo, mani kaleha 
elyaato lyawaao. 

33Bulaanu koti lu bwiire bwali nibuli aambi ohuhya, Paulo yayiika boosi 
ohubukulaho neende ohulyaaho ebyohulya n'aboola ati, “Nyaanga yino ni 
oludaalo lw'ehumi-na-hane lu mumalire nimuli mu hukanaakana haandi 
nimutaalyaaho ebyohulya, haandi n'abulao esiindu syoosi simuliireho. 

34Mani sakira ese ndi ohubasaba mulyeeho ebyohulya; bicha ohubabaaho 
amaani, koti lu kata olwooya lulala lutacha ohukotaho ohutula hu mutwe 
kw'omuundu kata mulala hweeng'we.” 

35Paulo niyali amalire ohuboola sa atyo, omweene yabukula omugaati, 
niyamala ohweebasa Nasaae mu moni w'abaandu boosi, yaakudonyadonya, 
yachaaka ohukulya. 

36Bulaanu boosi balaluhamo esuubi mani baalya ebyohulya abeene. 

37(Efwe fweesi hwali abaandu emia chibiri neende amahumi kataanu-na-
kabiri, neende basaasaba mu meeri eyo.) 

38Nibali nibamalire ohulya ebibayera, bachaaka ohwanguya emeeri, 
nibasukuna engaano yoosi mu nyaanja. 

Ohwabuhanamo hw'emeeri 

39Bulaanu nibwali nibuhyeere, haba sibeecha bamanyirisa olukoongo daawe, 
nae baabona eloba lyasondoohera mu nyaanja niliriho esikobero, yibachaaka 
ohutekeha bati nikali mbwe sinyaliha, banyale ohukobosera emeeri abweene 
ao. 

40Bahalaka enaanga choosi mani baachileha chaakwa mu nyaanja, haandi esiha 
syeene esyo badeembula emikoye kyali nikyaboya emyooho kiboyaanga 
emeeri; mani nibamala ohusiingisa olwaande lw'etaanga luli mu moni, emeeri 
yachaaka ohwiiruha niyichia hu sikobero esyo. 

41Nae emeeri yatwooma olugulu lw'omusenye, yaabuhanamo, engasi yaanda 
mani byayihaya ohukaluuhana, haandi enyuma yosi yeecha yaabuhanamo 
niyahubbwa neende efwiinda ch'amaani. 

42Endekeha y'abasikaari, yali ohwiita ababoye boosi, yitabayo oyo yeesi onyala 
yaanyala ohusoga nawawo, yeyiba; 

43nae omuhoongo w'abasikaari, koti luyali n'adaha ohuwonia Paulo, 
yabakayira ohwooseresa endekeha yaabwe eyo. Yecha yaalagira abo boosi 
abali nibanyala ohusoga ohwesukuna mu maachi mani banyale ohweyuna 
ohwoola hu lukoongo, 

44nae abadoong'ao boosi bediraanga hu mbaao neende ebituundu by'embaao 
ch'emeeri. Mani byaaba mbwe buli muundu yeesi yaanyala ohwoola hu 
lukoongo yawona. 

Ebiholwa 28 

Hu Melita 

1Nihwali nihumalire ohuwona, hwamanya huti, esisiinga esyo syali silaangwa 
mbwe Melita. 

2Abeebulanwa bohu bweene ohwo batweekesa esisa sihutabonaaho, olwohuba 
banyala ohutwadusira omuliro kw'ohwoota haandi batubukaanira fweesi bulai 
muno, olwohuba efula yali niyichaakire ohukwa mani emboo yali enyiingi 
muno. 

3Paulo yali nanyalire ohuteenya oluhanya lw'eehwi n'amalire ohuchita mu 
muliro, endemo yachituliramo hulw'obubafu hw'omuliro, niyimala 
niyimweeboya hu muhono kwae. 

4Abeebulanwa abo nibabona endemo eyo niyideembera hu muhono kwae, 
bachaaka ohuboolanira ebeene-beene bati, “Abulao ohukana-kana, omuundu 
wuno n'omwiiti w'abaandu niye. Kata yahaba n'awonere enyaanja, 
mubwadyeeri bweene, omusaango mbano kusumuhayiireho mani haba s'achia 
hudoong'ao omulamu daawe.” 

5Nae omweene kata katyo, yasisimulira mu muliro okwo mani yahaya 
ohumuholaho endemo eyo syoosi. 

6Nabo baba ao nibaliindiriire bati Awuundi achia ohufwiimba oba ohukwa sa 
n'afwiira abweene ao; nae nibaba nibamalire ohuliinda hulw'embaka ndeeyi 
muno, nae nibahayire ohubonaho esidinyu syoosi nisimukwiireho, 
bakaluuhania ebibaaso byaabwe baboola bati, yali naali nasaae. 

7Bulaanu aambi ao, yaliwo amaloba kali esiindu ak'omuhuluundu w'esisiinga 
esyo, olaangwa ati Pabbulo oweecha yatubukaanira haandi yamala 
yatusangaasanga n'atuliisa hulw'endaalo chidatu enaamba. 

8Syaba mbwe laatang'ene Pabbulo wuno yali n'alwaala omuyaka haandi 
nanyalala; Paulo yamukeniya yaamulaamira eyiri Nasaae, mani namwisaho 
amahono kae, naanyala ohumuwonia. 

9Sino nisyali nisimalire ohweholehana, abaandu badoong'ereyo boosi abali 
nibamenya hu sisiinga ohwo, abali nibali neende obulwaae bukabuhaane bosi 
beemao bachaaka ohwichaanga nibaonisibwa. 

10Batuberesa ebiyaanwa biingi muno; mani nihwali nihusyaabala nihuwaao, 
baata mu meeri ebiindu bi hwali nihudaha byoosi. 

Ohutula hu Melita ohuchia Rooma 

11Luunyuma lw'ohumala emyoosi kidatu emilaamba, hwaheengao 
ohusyaabalira mu meeri yali niyeyikaame endaalo ch'etoocho hu sisiinga esyo, 
emeeri yali ey'Alekisaandaria, niyiri neende obwandiike buboola mbwe 
“Banasaae Banabahwaana.” 

12Nihwoola mu Sirakuuse, hwamala ao endaalo chidatu enaamba. 

13Haandi ohutula abweene ao, hwehuyuunga hweemao hwoola mu Regiamu; 
mani luunyuma lw'ohumala oludaalo lulala lwoong'ene, buyaanja kutulira 
emwaalo kwachaaka ohuwuucha, mani hu ludaalo lwohubiri hwanyala 
ohwoola Puteoli. 

14Nihwoola eyo hwabukaana abafukiiriri basyeefwe abaangi muno, batulaanga 
ohubakeniya humenye nabo, hwamala endaalo chitaanu-na-chibiri enaamba. 
Hutyo nilwo luhwoolera Rooma. 

15Abasyeefwe bali nibali eyo, nibawulira akatudiiraho, batukoonya ohwoolera 
elalira mu Muhung'aano kwa Apiusi neende Enyuumba Chikonwamo Chidatu 
ohubonana sa naafwe. Mu hubabona sa, Paulo yebasa muno Nasaae, mani 
yomiiswa muno omwooyo. 

Mu Rooma 

16Nihwoola mu Rooma, Paulo yafukiirirwa ohumenya yeeng'ene, neende 
omusikaari mulala yeeng'ene owali naamulindaanga. 

17Luunyuma lw'endaalo chidatu, Paulo yalaanga yabuusa abeemeresi 
b'abaandu babuli ludaalo Abayudaaya; nibaba nibamalire ohwebuusa, 
yachaaka ohubaboolera ati, “Basyaange, kata andahaba nindali nitaholaho 
esiindu syoosi, oba emiduunga cha baseefwe, kata katyo ndoola ndaleetwa koti 
omuboye ohutula mu Yerusalemu mu mahono k'Abarooma. 

18Nibamala ohunjaasa, babona bati syahabeere esilai ni mba nindalehuulwa, 
olwohuba yabulao esifune syoosi esihoyera ohutungwa neende ohufwa mu 
musaango kwaange. 

19 Nae Abayudaaya nibakaana, byaanjika ohunoonia Kaisaari, ndahaba mbwe 
sindali neende omusaango kwoosi kuunyala ohusitaaka haandi hu syaalo 
syeefwe sino. 

20Esifune syeene sino, sakira ese ndahire ohubabona mani male nomanome 
naang'we, koti lu siri siti, ohweema hu suubi lya Yisiraeli elikera nimboyeerwe 
neende olunyororo luno.” 

21Nabo bamuboolera bati, “Efwe husisiiri ohunyoolaho ebbarwa yoosi ohutula 
mu Yudea eyihudiiraho, haandi abulao mulala hu basyeefwe bechaanga eno 
owahutahooho omusaango oba yahulomalomaho esiindu sibi syoosi. 

22Nae kata katyo, efwe hudaha ohuwulira ohutula hu ewe omweene, ebibaaso 
byao koti lu biri; olwohuba ohweema hu mukaanda kw'ediini kuno, humanyire 
huti buli abuundu woosi kuli ohulomwalomwaangaho bubi.” 

23Nibaba nibamalire ohumutekehera oludaalo lwae, bakobola yaali, abuundu yi 
yali niyamenya nibali abaangi muno. Yachwichwiisa esifune syae bulai yibali 
ohutulira elalira echuli, ohwoolera elalira engoloobe, niyomiisaanga ebidiira 
hu bwaami bwa Nasaae haandi n'ateemaho ohubaserera bafukiirire akadiira 
hu Yesu ohutulira elalira mu kali mu malako ka Musa ohwoolera elalira hu kali 
mu banabbi. 

24Abaandi banyala ohwikuswa bulai neende ebyo bi yali n'ababoleere, nae 
abaandi nibahayuha sa. 

25Mani sakira, koti lu bachaaka obutawuliirisania mu beene, beemao basalaana, 
luunyuma lu Paulo yaboola esiindu silala ati: “Mwooyo Mwoolerefu yali 
owadyeeri niyaboolera balaata yeeng'we n'abitira mu Yisaaya omunabbi ati: 

26 ‘Chia eyiri abaandu bano mani oboole oti, Muchia mubwadyeeri bweene 
ohuwulira sa, nae haba simulimanya daawe, haandi mubwadyeeri bweene 
muchia ohutingaalaanga sa, nae haba simwiingisa daawe, 

27Olwohuba omwooyo kw'abaandu bano, kwamala ohuwumumala, haandi 
amatwi kaabwe kasidoyera muno ohuwulira, haandi emoni chaabwe, bamala 
ohuchiliimbya; hu beemeo bahaye ohwiingisa neende emoni chaabwe, haandi 
ohuwulira neende amatwi kaabwe, mani banyale ohungaluuhanira mbaonie.’ 

28Mulehe mani simanyihane yi muli siti ohuwonisibwa huno ohwa Nasaae, 
hwayirwa eyiri abaandu Bateende; bachia ohutekeeresa.” 

29Niyali n'amalire ohuboola emboosi chino, Abayudaaya boosi basiingira 
bawaao, nibanyoolereere abasyaabwe muno. 

30Mani yaanyala ohumenya emyaaka kibiri emilaamba niyeliisa omweene 
yeeng'ene haandi nabukaaniraanga abo boosi abachichaanga yaali, 

31n'abayaaliraanga obwaami bwa Nasaae haandi yeekesaanga ebidiira hu 
Omwaami Yesu Kristo mu bwahaahu, n'abulao kata omukayira. 

Abarooma 

Abarooma 1 

1Niise Paulo, omuhalaabani wa Kristo Yesu, owalaangwa ohuba omutume, 
haandi owaawulwa ohuyaala Emboosi Ndai ya Nasaae. 

2Emboosi Ndai eyo niyo yi Nasaae yasuubisa ohutula hale n'abitira mu banabbi 
neende mu byandiiko byoolerefu. 

3Emboosi Ndai yino yidiira hu Mwaana wae, oyo koti omuundu, otula hu 
lwiibulo lwa Daudi. 

4Nae olw'obunyala bwae, obutula mu bwoolerefu bu yali nabwo mu Mwooyo, 
neende mu husyuuha hwae ohutula mu bafu, yeyekesa koti lwali Omwaana wa 
Nasaae. Niye Yesu Kristo, Omwaami weefwe, 

5ohubitira mu Kristo, Nasaae yamberesa embabaasi neende obutume, mu liita 
lyae huyirire ebyaalo byoosi obuwulisi butula muhufukiirira. 

6Mwese muli mu abo, abalaangwa ohuba Yesu Kristo. 

7Eng'we mweesi abaheerwa ba Nasaae abali Rooma, haandi abalaangwa ohuba 
aboolerefu bae: Lehe Nasaae Seefwe, neende Omwaami Yesu Kristo bababerese 
embabaasi neende omuleembe. 

Esaala y'ohweebasa. 

8Ndaangira ohweebasa Nasaae waange nimbitira mu Yesu Kristo hulweeng'we 
mweesi, ohufukiirira hweeng'we hulomalomwaho mu syaalo syoosi. 

9Olwohuba Nasaae yi halaabanira neende omwooyo kwaange kwoosi, 
ninjekesa abaandu Emboosi Ndai ch'Omwaana wae, niye obona koti lu 
mbeechulisa buli siha 

10mu saala chaange nimusaba endi n'aba n'asiima, ngeende bulai ehabi lino 
nyale ohwoola yi muli. 

11Olwohuba ndekoomba muno ohubabona, hu nyale ohukabanaho naang'we 
ebiyaanwa bya mwooyo ohubagumia. 

12Amahuluundu mbwe, hugumisanie hulw'ohufukiirira hwa buli muundu, 
ohweeng'we neende ohwaange. 

13 Basyaange, ndaha mumanye muti ndahatekeha amahabi maangi muno 
ohwiicha yi muli, nae buli lu ndeemaho siriwo esiindu singayiraanga ohwiicha. 
Ndaha nyooleho abafukiiriri mweeng'we, koti lu ndanyoola mu Abateende 
baandi. 

14Olwohuba ndi neende omulimo muhoongo muno okw'ohuhalaabanira 
abaandu boosi, Abagiriki neende abakafiiri, abakesi basoma alala neende 
abasiru batasomaho. 

15Sakira ndi neende obwekoombi ohuyaala Emboosi Ndai eyiri eng'we mwesi 
abali mu Rooma. 

Amaani k'Emboosi Ndai. 

16  Ese haba sindiirwaangaho esoni kata nabudiidi hulw'Emboosi Ndai; 
olwohuba Emboosi Ndai yino, niyo amaani ka Nasaae akawonia abo boosi 
abafukiirira. Abayudaaya nibo abataangira, mani Abagiriki bosi nibaloondaho. 

17 Olwohuba ohubitira mu Emboosi Ndai, obuluungifu bwa Nasaae 
bwaambwiihulirwa ohubitira muhufukiirira hwoong'ene. Koti lu byandiiko 
byoolerefu biboola biti, “Omuundu muluungifu yahabecheenge omulamu 
hulw'ohufukiirira.” 

Ohubaaho omusaango hw'abaandu boosi 

18Etima lya Nasaae lyamala lyeyekesa ohutula Muukulu hu abo boosi 
abatamwiisamo oluyaali neende abahola-mbi boosi, abakera obwadyeeri bwa 
Nasaae ni buhaya ohumanyihana hulw'ebiholwa byaabwe bibi. 

19Olwohuba abaandu boosi bamanyire obwadyeeri budiira hu Nasaae, 
olwohuba Nasaae mweene niye oweekesera elalira obwadyeeri buno. 

20Ohutulira elalira lu syaalo syaloongerwa, efwaani yae yitaaboneha, 
amahuluundu mbwe, obunyala bwae butaakama neende obunasaae bwae, 
bibonehera bulai bweene haandi bimanyihanira mu ebyo bi yaloonga. Mani 
sakira abaandu abo haba sibaliho neende esiindu syoosi sibahediisa ohuhaya 
ohumumanya! 

21 Abaandu bamanya Nasaae, nae bahaya ohumwiisamo oluyaali lu muhoyera, 
haandi haba sibamweebasa daawe. Ohumalaho, beesiruwasa, mani embaasa 
yaabwe yibulamo obuhoonyi yeechula esiirima. 

22Buli lu bemeeda ohwelaanga abakesi, nilwo lu bemeeda ohweekesa koti lu 
bataamanyire esiindu syoosi daawe; 

23 mu siha bw'ohwiinamira Nasaae otafwa, beenamira ebifwaanani biholwa 
byaafwaana koti abaandu bafwa, oba amayoni, oba ebisolo, oba ebisolo 
byambaaka. 

24Nasaae sakira yesi yabaleha bachiiririra neende ohuhola ebiindu bibi bi 
myooyo kyaabwe kyekoomba, mani baaholana ebiindu bidiisa esoni. 

25Baleha obwadyeeri budiira hu Nasaae mani bomiirira hu bubacha; beenamira 
haandi baahalaabanira ebiindu bi Nasaae yaloonga mu bweyaango 

bw'ohwiinamira Omuloongi mweene, ohoyere ohufumisibwa endaalo choosi! 
Amiina. 

26Sakira Nasaae yabaleha bemeeda ohutukwa neende obwekoombi bw'esoni 
budoondobanu. Abahasi baabwe badoondobania mani nibahaya ebyo bi mibiri 
kyaabwe kyaloongerwa, nibakyehoonyerwaanga ebyo bi kitaloongerwa. 

27Mu ngeri nasilala, abasaacha bosi baleha ohuholegana neende abahasi koti lu 
Nasaae yatekeha, mani bachaaka ohwekoombana abeene-na-beene. Abasaacha 
baholana ebiindu by'esoni, mani esitulamo beleetera abeene ohusaandisibwa 
huchaanakana neende ebihole byaabwe bibi. 

28Olwohuba abaandu abo bahaya ohuta ebibaaso byaabwe hu makesi kadyeeri 
kadiira hu Nasaae, Nasaae yabaleha ohwemeeda mu bibaaso byaabwe 
bidoondobanu, mani nibahola ebiindu bibatahoyera. 

29Mani beechula omufuto kwa buli ngeri, obubi, omutoolyo, neende ebiindu 
bitahoyera ohuholwa; beechula ehiinda, obwiiti, ohulwaana, obubacha, neende 
ohubaasira abaandi obubi. Bamoonya, 

30haandi balomalomanaho ebiindu bibi; sibadaha Nasaae, banyekani, 
beepaaha, haandi beeniinia; bakoonyeresa engeri nyiingi ch'ohwonooneramo; 
sibawulira abeebusi baabwe; 

31babulamo ebibaaso bilai; sibooseresa bi basuubisa, haandi haba sibakwiira 
sisa, oba ohusaasira abasyaabwe. 

32Bamanyire bati amalako ka Nasaae kaboola kati, abaandu bali mu bulamu 
bw'engeri yino, bahoyera ohufwa. Nae, esihiramo obubi, sibaakama ohuhola 
ebiindu byeene bino, nae basiima kata abaandu baandi abahola ebiindu biri 
nasilala koti ebyo. 

Abarooma 2 

Nasaae aheengera abaandu boosi omusaango 

1  Mani wasyaange, ewe oheengera abaasyo omusaango, kata obe wiina, obula 
esy'ohwediisa daawe. Olwohuba n'oheengera abaasyo omusaango, nae ohola 
ebiindu nasilala koti bi bahola, oba omweene oli ohweheengera omusaango. 

2Efwe humanyire huti, Nasaae wadyeeri naaheengera omusaango abaandu 
bahola ebiindu bifwaana biti. 

3Nae ewe wasyaange, oheengera abaasyo omusaango ohubahira, nae ewe wesi 
ohola ebiindu nasilala ebyo, obaasa oti ochia ohwebalula eheenga y'omusaango 
ya Nasaae? 

4Kose awuundi oli ohulekeeresa esisa syae siingi, neende ohudiira kaala, alala 
neende ohwesimiirisa hwae. Mubwadyeeri, omanyire oti Nasaae w'esisa, 
olwohuba ateemaho ohubona ati weyolobya. 

5Nae ewe oli neende omwooyo mwoomeranu haandi okutawulira, mani sakira 
omweene oli ohweleetera ohusaandisibwa huhirao hu ludaalo lu tima lya 
Nasaae neende eheenga yae nuungifu yicha ohweyekeseraho. 

6 Olwohuba Nasaae achia ohuberesa buli muundu omukabo ohweema hu buli 
siindu si yahola. 

7Abaandu baandi bomiirira ohuhola ebiindu bilai, haandi bakoonya oluyaali 
neende efuma, neende obulamu butaakama; abo Nasaae yahababerese 
obulamu butaakama. 

8Nae abaandu baandi beemani haandi bahaya obwadyeeri, mani baloondakana 
neende obutaali obwadyeeri; abo Nasaae achia ohubanyoolerera haandi 
abaalabire. 

9Abonooni boosi bachia ohusaandisibwa haandi bachuunisibwe, ohuchaaka 
neende Abayudaaya ohwoolera elalira hu Abagiriki bosi. 

10Nae abo boosi abahola ebilai, Nasaae achia ohubaberesa oluyaali, efuma, 
neende omuleembe, ohuchaaka neende Abayudaaya, ohwoolera elalira hu 
Abagiriki bosi. 

11 Olwohuba Nasaae saakwiiraanga omuundu yeesi n'aheenga omusaango. 

12Abateende haba sibali neende amalako ka Musa; bonoona baakota ataali 
ohuloondakana neende amalako ka Musa. Nae Abayudaaya bali neende 
amalako ka Musa; bonoona, baaheengerwa omusaango neende amalako ka 
Musa. 

13Olwohuba ohuba omuluungifu alala neende Nasaae haba sisitula hu baandu 
ohuwulira amalako ka Musa nae bitula hu baandu ohuhola bi malako ka Musa 
kadaha. 

14Abateende haba sibali neende amalako ka Musa; nae buli siha si bahola bi 
malako ka Musa kadaha ohweema hu hudaha hw'emyooyo kyaabwe kyeene, 
baba beeholere amalako kaabwe abeene akabatuka, kata neende nibabula 
amalako ka Musa. 

15Ebiima byaabwe, byeekesa biti, bi malako ka Musa kadaha, byandiikwa mu 
myooyo kyaabwe. Ebibaaso by'emyooyo kyaabwe, byeekesa biti, sino 
syadyeeri, olwohuba ebibaaso byaabwe, ebiha biindi bibawabira, haandi ebiha 
biindi bibakwiira. 

16Nae ohweema hu Mboosi Ndai yi njaala, nilwo lu sino sichia ohuba hu ludaalo 
lu Nasaae ohubitira mu Yesu Kristo achia ohuheengera omusaango eby'engiso 
by'ebibaaso by'abaandu boosi. 

Abayudaaya neende Amalako. 

17Nae bulaanu niwelaanga Omuyudaaya; oweesika amalako haandi 
oweefumisira mu Nasaae; 

18omanyire bulai bweene bi Nasaae adaha, olwohuba weekeswa amalako, 
n'obaasa esiindu sihira obulai. 

19Weyira koti niiwe omweemeresi w'abawofu, ohosera abo abali mu siirima, 

20omweekesa w'abaandu bataali neende amakesi, haandi omweekesa 
w'abaandu bataamanyire. Omanyire bulai oti mu malako onyoolamo amakesi 
koosi neende obwadyeeri. 

21Nae omweekesa w'abaandi, lwasiina haba siweyekesaho omweene? Oyaala 
oti, “Oteebanga” nae ewe omweene wiiba. 

22Oboola oti, “Otayiranaanga” nae ewe omweene oyirana. Wekaana 
ebiloongaloongwe, nae ewe wiiba mu masabo. 

23Wefumisira mu malako ka Nasaae, nae omala oluyaali mu Nasaae n'ohalaka 
amalako kae. 

24 Ebyandiiko byoolerefu biboola biti, “Eng'we Abayudaaya niing'we abakera 
Abateende nibalomaloma bubi hu Nasaae.” 

25Nimuloondakana neende amalako ka Musa, ao ohuhebwa hweeng'we huba 
hulimo amahuluundu; nae nimutaloondakana neende amalako ka Musa, 
byahahiriire elalira mwadoong'a nimutaheberwe. 

26Omuteende otahebwa n'aliinda amalako ka Musa, mubaasa muti, Nasaae 
haba saachia humuyira koti owahebwa? 

27Mani sakira eng'we Abayudaaya, Abateende bachia ohubaheengera 
omusaango kubahire, olwohuba muhalaka amalako ka Musa, kata mwahaba 
nimuli nako mu bwandiike, haandi mwahebwa; nae Abateende baloondakana 
neende amalako ka Musa, kata bahaba nibatahebwa neende ohuhebwa 
hw'omubiri. 

28Nae bulaanu, Omuyudaaya mweene, owaheberwa elalira, niye oli atye? Oyo 
haba siniye Omuyudaaya w'ohumukulu, owahebwa neende ohuhebwa 
hw'omubiri hwoong'ene. 

29 Ohumalaho oyo Omuyudaaya mweene, niye omuundu Muyudaaya 
ow'omukati, haandi owahebwa neende ohuhebwa hwadyeeri, niye oyo yi 
mwooyo kwae kwahebwa, mani kuno mulimo kwa Mwooyo wa Nasaae, ataali 

okw'amalako kaandiikwa. Omuundu ofwaana ati, anyoola efuma ohutula eyiri 
Nasaae ataali ohutula hu baandu. 

Abarooma 3 

1Siluwo esiindu syoosi si Bayudaaya bahirira Abateende? Oba mahuluundu 
siina akali mu huhebwa? 

2Ohuhira ohwo ahira muno mu buli ngeri choosi! Muhuchaaka hweene, Nasaae 
yadiisa Abayudaaya emboosi yae. 

3Nae lwasiina abaandi hu abo haba sibeesikwa daawe? Obuteesikwa bwaabwe 
bumalao obweesikwa bwa Nasaae? 

4 Haba daawe, esyo haba sisinyalihana kata nabudiidi! Nasaae ahoyere ohuba 
owadyeeri kata neende buli muundu yaahaba omubacha. Koti lu byandiiko 
byoolerefu biboola biti, “Ohoyere weyekese ohuba omuluungifu mu 
nomanoma yao; ohoyere ohuhira omusaango kwao n'oyaaswa.” 

5Nae ohuhola bubi hweefwe nihuba nihweekesera elalira bweene obwadyeeri 
bwa Nasaae, hunyala hwaboola huti Nasaae ahola bubi n'atusaandya? (Sino 
nisyo esiteebo sihoyeerwe ohuteebwa koti omuundu.) 

6Haba sisinyalihana kata nabudiidi! Nasaae nataali owadyeeri, yahanyala atye 
ohuheengera esyaalo omusaango? 

7Nae obubacha bwaange nibwemeeda ohweekesa koti lu Nasaae ali 
ow'obwadyeeri, mani yaabereswa oluyaali, lwasiina mba nisiheengerwa 
omusaango ohuuhira koti omuhola-mbi? 

8Lwasiina sihuboola huti, “Lehe hwonoone, hu silai sinyale ohutulamo”? 
Mubwadyeeri bweene abaandu baandi bamala ohuunyeka nibaafunaana bati 
ndaboola esiindu sino! Bahaheengerwe omusaango ohubahira koti lu 
bahoyera. 

Abulao omuundu muluungifu. 

9Mani efwe Abayudaaya huliho neende engeri yoosi yi huhiriramo Abateende 
obulai? Haba daawe, kata nabudiidi! Malire ohweekesa endi Abayudaaya 
neende Abateende boosi nasilala bali mu bunyala bw'esyonoono. 

10 Koti lu ebyandiiko byoolerefu biboola biti: “Abulao omuundu muluungifu 
kata mulala, 

11abulao omuundu mukesi oba owiinamira Nasaae. 

12Boosi batula hu Nasaae; boosi badoondobana; boosi alala abulao ohola 
esiluungifu, kata mulala yeeng'ene. 

13  Emboosi chaabwe cheechula obubacha bw'ohufwa; enimi chaabwe 
chihulukusa obubacha bubi, eminwa kyaabwe kitulamo ohutiisa-tiisa hubi 
ohuli koti obusiba bw'enjuha; 

14  enomanoma yaabwe yeechula ebichubo bilulu byoong'ene. 

15 Baangu muno ohunyaala neende ohwiita; 

16buli yi bachiira balehayo ohunyaasa neende ohusihirisa. 

17Haba sibamanyireho engira yileeta omuleembe, 

18  kata sibadeeba hu hwiisa oluyaali mu Nasaae.” 

19Bulaanu humanyire huti ebyo byoosi ebiri mu malako ka Musa bidiira hu abo 
abatukwa neende amalako ako, hu muundu abuleo owewosaho mani yaakayira 
Nasaae ohuheengera esyaalo syoosi omusaango. 

20 Olwohuba abulao omuundu yeesi oli omuluungifu mu moni wa Nasaae 
hulw'ohwooseresa bi malako ka Musa kadaha; bi malako kahola nibyo 
ohubonesa abaandu koti abahola-mbi. 

Engeri yi huholelwa abaluungifu neende Nasaae 

21Nae bulaanu engeri yi Nasaae aholeramo abaandu ohuba abaluungifu alala 
nae yamala ohumanyihana. Engeri yino haba siyiloondakana neende amalako 
ka Musa daawe, kata syahaba siti amalako ka Musa neende abanabbi byatusa 
obuloli buyidiiraho. 

22 Olwohuba Nasaae ahola abaandu ohuba abaluungifu ohubitira mu fukiirira 
yaabwe mu Yesu Kristo. Nasaae aholaanga sino eyiri abo boosi abafukiirira mu 
Kristo, olwohuba yibulao engabuhana yoosi: 

23olwohuba abaandu boosi bamala ohwonoona, mani bali eyale muno neende 
oluyaali lwa Nasaae. 

24Nae ohubitira mu siyaanwa sy'embabaasi cha Nasaae sihwabereswa buhaya, 
abaandu boosi baholwa abaluungifu neende Nasaae ohubitira mu Kristo Yesu, 
obanunula mu byonoono byaabwe. 

25Kristo Yesu niye yi Nasaae yataao ohuba esiyaanwa simalao esyonoono 
ohubitira mu hufwa hwae, eyiri abo boosi abamufukiiriramo. Nasaae yahola 
atyo ohweekesa obuluungifu bwae, olwohuba hale, mu hwesimiirisa hwae koti 
Nasaae, haba siyadeebaanga hu byonoono byaabwe. 

26Nae mu biha bya bulaanu, yehaliirisa ebyonoono byaabwe, mani hwaanyale 
ohweekesa obuluungifu bwae. Mu ngeri yino Nasaae yeyekesa omweene koti 
lwali omuluungifu haandi koti lwahola buli muundu yeesi ofukiirira mu Kristo 
yaaba omuluungifu. 

27Mani bulaanu siindu siina esinyala syaakera hwefumia? Sibulao daawe! 
Haandi siina syeene esikera byaaba bityo? Mani siriho mu hwooseresa 
hweefwe hw'amalako ka Musa? Haba daawe, nae olwohuba mbwe huli neende 
efukiirira. 

28Mani humaliirisa nihuboola huti, omuundu aholwa yaaba omuluungifu 
neende Nasaae ohubitira muhufukiirira hwoong'ene, nae ataali mu hwooseresa 
bi malako ka Musa kadaha. 

29Kose huboole huti Nasaae wuno ali Nasaae w'Abayudaaya boong'ene? Haba 
saali Nasaae w'Abateende bosi? Ngandi ali Nasaae waabwe. 

30 Nasaae ali mulala yeeng'ene, mani achia ohuhola Abayudaaya ohuba 
abaluungifu alala nae ohweema hu fukiirira yaabwe, haandi achia ohuhola 
Abateende ohuba abaluungifu ohubitira mu fukiirira yaabwe. 

31Nae sino syeekesa siti hulehane neende amalako ka Musa hulw'efukiirira 
yino? Haba daawe! Ohumalaho efwe hwomiise amalako koosi. 

Abarooma 4 

Esyohuboneraho sya Abburahamu. 

1Bulaanu hunaboole siina hu Abburahamu kuuka yeefwe mu mubiri? Obulamu 
bwae bwali butye mu moni wa Nasaae? 

2Abburahamu aba niyali omuluungifu mu moni wa Nasaae ohweema hu biindu 
bi yahola, yahanyalire ohuba neende ohwefumia omweene, nae haba saanyala 
ohwefumia mu moni wa Nasaae. 

3 Ebyandiiko byoolerefu biboola biti, “Abburahamu yafukiirira mu Nasaae, 
mani ohweema hu fukiirira yae, Nasaae yaamubala ohuba omuluungifu.” 

4Omuundu ohalaabanira omusaara, omusaara kwae okwo haba sikuyirwaanga 
koti esiyaanwa; nae kuba ku muundu ahalaabaniire. 

5Nae omuundu oteesika ebiholwa byae, mani yaafukiirira Nasaae oyo ohola 
mbi, ohuba abaluungifu, ohufukiirira hwae hubalwa koti ohuluungifu ataali 
ebiholwa byae. 

6Sino nisyo si Daudi yesi yeekesa n'alomaloma hu habi y'omuundu yi Nasaae 
abala ohuba omuluungifu, ataali ohweema hu biindu bi muundu ahola: 

7  “Bali neende ehabi abo ba bibi byaabwe byaleherwamo, ba bibi byaabwe 
bimalwao! 

8Ali neende ehabi omuundu oyo yi Omwaami abala ati abulaho ebyonoono 
daawe!” 

9Bulaanu ehabi yino yi Daudi yalomalomaho y'abaandu bahebwa boong'ene? 
Haba kata! Ehabi eyo y'abaandu batahebwa bosi. Olwohuba huboolere huti 
ebyandiiko byoolerefu biboola biti, “Abburahamu yafukiirira mu Nasaae, mani 
ohweema hu fukiirira yae, Nasaae yaamubala ohuba omuundu muluungifu.” 

10Nae sino simubalirwa sitye? Sino syeehola Abburahamu n'asisiiri ohuhebwa, 
kose n'amalire ohuhebwa? Sino syehola n'asisiiri ohuhebwa, ataali n'amalire 
ohuhebwa. 

11 Abburahamu yahebwa luunyuma, mani ohuhebwa hwae hwaaba ahalolero 
heekesa efukiirira yi yali nayo n'asisiiri ohuhebwa, sakira Nasaae yamubala 
ohuba omuundu muluungifu. Esyo nisyo esikera Abburahamu yaaba kuuka 
womu mwooyo waabo abafukiirira Nasaae, ba Nasaae abala ohuba abaluungifu 
kata bahaba nibatahebwa. 

12Abburahamu yesi niye laatang'ene baandu bahebwa bosi, esyeekesa siti, 
ohumeeda hu huhebwa, abo bosi abali neende efukiirira yiri koti yi 
Abburahamu yali nayo n'asisiiri ohuhebwa. 

Esisuubise sya Nasaae sinyolehana ohubitira mu fukiirira 

13  Nasaae niyasuubisa Abburahamu neende abeechuhulu bae ati, esyaalo 
sichia ohuba esyae, haba siyahola atyo olwohuba Abburahamu yooseresa 
amalako ka Musa, nae olwohuba Abburahamu yafukiirira mani Nasaae 
yamubala ohuba omuundu muluungifu. 

14 Nae nikali mbwe abo abooseresa amalako ka Musa boong'ene nibo abachia 
ohunyoola esyo si Nasaae yasuubisa, esyo siba syeekesa siti, omuundu oli 
neende efukiirira abula obuhoonyi, haandi esisuubise sya Nasaae syosi sibula 
obuhoonyi. 

15Elako lileeta etima lya Nasaae; nae yi lako litaali, ao abulao ohuhalaka 
amalako. 

16  Mani sakira esisuubise esyo syeema hu fukiirira, hu sisuubise sinyale 
ohwomiisibwa hu mbabaasi koti esiyaanwa sya Nasaae syebihaya eyiri 
abeechuhulu ba Abburahamu boosi, ataali eyiri abooseresa amalako ka Musa 
boong'ene, nae eyiri abo abafukiirira koti lu Abburahamu hale yafukiirira. 
Olwohuba Abburahamu niye laata yeefwe womu mwooyo weefwe fweesi; 

17 koti lu byandiiko byoolerefu biboola biti, “Ndahuhola laatang'ene baandu 
boosi.” Mani esisuubise esyo silai mu moni wa Nasaae yi Abburahamu 
yafukiiriramo; Nasaae oyo osyuuhisa abafu baaba abalamu, haandi yi hulagira 
hwae hutaao esiindu sitaaliwo mani syabaao. 

18 Abburahamu yafukiirira haandi yaasuubira, kata neende niyitaaliwo esifune 
sy'ohusuubira, mani sakira yeehola “laatang'ene abaandu boosi.” Koti lu 

byandiiko byoolerefu biboola biti, “Abeechuhulu bao bachia ohuba abaangi 
muno koti eng'ining'ini.” 

19 Abburahamu yaba aambi ow'emyaaka emia ndala (100) eky'obuhuluundu; 
nae efukiirira yae haba siyawaamo amaani niyabaasa hu mubiri kwae okwali 
koti okwamala ohufwa, oba niyabona ati Saara yali n'atanyala ohunyoola 
omwaana ohweema hu myaaka kyae. 

20Abburahamu haba siyaakama ohufukiirira, haandi haba siyakanakanaho hu 
sisuubise sya Nasaae daawe; efukiirira yae yamwiichusa amaani mani 
yaafumia Nasaae. 

21Abburahamu yali yamaliirira ati bi Nasaae yasuubisa achia ohubyooseresa. 

22Mani sakira, hulw'efukiirira ya Abburahamu, esyo nisyo esyakera “Nasaae 
yaabala Abburahamu ohuba omuundu muluungifu”. 

23Emboosi chiboola chiti, “yamubala ohuba omuundu muluungifu” haba 
sichaandiikwa hulwa Abburahamu yeeng'ene. 

24Chaandiikwa hulweefwe fwesi abachia ohubalwa ohuba abaandu baluungifu, 
efwe abafukiirira mu oyo owasyuuhisa Yesu Omwaami weefwe ohutula mu 
bafu. 

25 Ebyonoono byeefwe nibyo ebyakera Yesu yaayaanwayo afwe, mani 
yasyuuhiswa hwaanyale ohutuhola abaluungifu neende Nasaae. 

Abarooma 5 

Ohuba omuluungifu neende Nasaae. 

1Bulaanu koti lu hwamala ohuholwa abaluungifu neende Nasaae 
hulw'ohufukiirira, hwanyoola omuleembe neende Nasaae ohubitira mu 
Omwaami weefwe Yesu Kristo. 

2Ohubitira mu fukiirira, Omwaami weefwe Yesu Kristo yatuleeta hwaaba mu 
mbabaasi cha Nasaae sino si hulimo bulaanu. 

3Haba sinisyo esyo syoong'ene, nae haandi lehe fweesi husaangaalira ebidinyu 
byeefwe, olwohuba humanyire huti ebidinyu bitulamo ohwesimiirisa, 

4ohwesimiirisa hukera Nasaae yaatusiima, haandi Nasaae ohutusiima 
hutulamo esuubi. 

5Ohusuubira nahwo haba si hutudiisa esoni, olwohuba obuheeri bwa Nasaae 
bwachuhwa mu mwooyo kyeefwe ohubitira mu Mwooyo Mwoolerefu yi 
hwabeereswa. 

6Olwohuba nihwali nihubula obuhoonyi bwoosi, Kristo yafwiira abahola-mbi 
mu biha bi Nasaae yatekeha. 



2249 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Lwasiina yahola atyo? Sidinyu muno omuundu ohufwiira omuundu 
muluungifu. Awuundi sinyaliha omuundu ohweyaanayo ohufwiira omuundu 
mulai. 

8Nae Nasaae yamala ohutweekesa obuheeri bwae, olwohuba nihwali nihusisiiri 
abahola-mbi, Kristo yatufwiira! 

9Koti ohufwa hwae hwatuleetera obuluungifu neende Nasaae, bulaanu 
yatuwonisira elalira etima lya Nasaae. 

10Hale hwalichiingi abasuku ba Nasaae, nae Nasaae yatuhola hwaaba abeecha 
bae ohubitira mu hufwa hw'Omwaana wae. Koti lu huli abeecha ba Nasaae, 
bulaanu obulamu bwa Kristo bucha ohutuwonisira elalira. 

11Nae esyo sinisyo syoong'ene daawe; huli abasangaafu hulw'ebyo bi Nasaae 
yatuholera ohubitira mu Omwaami weefwe Yesu Kristo, oyo owatuhola 
hwaaba abeecha ba Nasaae. 

Adamu neende Kristo. 

12 Esyonoono syeecha mu syaalo nisibitira mu omuundu mulala, haandi 
esyonoono syae syaleeta ohufwa. Esyatulamo, ohufwa hwasalaana hwoola hu 
buli muundu, olwohuba abaandu boosi bonoona. 

13Esyonoono syali mu syaalo amalako nikasisiiri ohubaao; nae yi lako litali, 
abulao omuundu ofunaanwa hulw'ohwonoona. 

14Nae ohutula mu ndaalo cha Adamu ohwoola mu ndaalo cha Musa, ohufwa 
hwali nihutuka abaandu boosi, kata neende abo abatahola esyonoono koti lu 
Adamu yahola n'ahaya ohuwulira amalako ka Nasaae. Adamu yali efwaani 
y'oyo owali owohwiichia. 

15Nae bano boombi haba sibali nasilala daawe, olwohuba esiyaanwa sya 
Nasaae syebihaya haba sisifwaanana neende esyonoono sya Adamu. Nikali 
mbwe abaandu baangi bafwa ohweema hu syonoono sya Adamu omuundu 
mulala oyo, nae embabaasi cha Nasaae neende esiyaanwa syae syebihaya eyiri 
abaandu baangi muno si banyoola ohubitira mu mbabaasi ch'omuundu mulala 
Yesu Kristo siba sichia ohuhirira elalira. 

16Haandi yiluwo engabuhana akatikaati w'esiyaanwa sya Nasaae neende 
esyonoono sy'omuundu mulala. Luunyuma lw'esyonoono silala, weechao 
ohuheenga omusaango, “Omusaango kubahira”; nae luunyuma lw'ebyonoono 
biingi muno, yiichao esiyaanwa si hwali nihutahoyera siti, “Babula 
omusaango!” 

17Syadyeeri siti, ohubitira mu syonoono sy'omuundu mulala, ohufwa 
hwachaaka ohutuka abaandu. Nae esitula mu siholwa sy'omuundu mulala Yesu 
Kristo sihirira elalira! Mani abo boosi abanyoola embabaasi cha Nasaae nyiingi 

muno, mani baaholwa ohuba abaluungifu neende Nasaae, bachia ohutuka mu 
bulamu ohubitira mu muundu mulala Yesu Kristo. 

18Mani sakira, koti lu syonoono silala syadiisa abaandu boosi omusaango, mu 
ngeri nasilala eyo, esiholwa siluungifu silehuula abaandu boosi, mani 
syaababeresa obulamu. 

19Haandi koti lu obutawulira bw'omuundu mulala bwaleetera abaandu baangi 
muno ohuba abahola-mbi, mu ngeri nasilala niyo yi huwulira hw'omuundu 
mulala huchia ohukera abaandu baangi muno babe abaluungifu neende 
Nasaae. 

20Elako nilyeecha, lyameeda abaandu ohwonoona; nae koti lu syonoono 
syemeeda, nilwo lwosi lu mbabaasi cha Nasaae chosi chemeeda ohuhirira 
elalira. 

21Mani sakira, koti esyonoono syatuka omuundu ohubitira mu hufwa, nilwo 
nasilala lu mbabaasi cha Nasaae chituka ohubitira mu buluungifu, nichituyira 
mu bulamu butaakama ohubitira mu Yesu Kristo Omwaami weefwe. 

Abarooma 6 

Ohufwa eyiri esyonoono nae ohuba omulamu mu Kristo. 

1Bulaanu hunaboole hutye? Huchiiririre ohumenya mu syonoono, hu mbabaasi 
cha Nasaae chinyale ohwemeeda? 

2Haba daawe, kata nabudiidi! Hwamala ohufwa eyiri esyonoono, mani hunyala 
hutye ohuchiiririra ohusimenyamo? 

3Mubwadyeeri bweene mumanyire muti, nihwabatiisibwa mu Kristo Yesu, 
hwabatiisibwa alala nae mu hufwa hwae. 

4 Sakira mani mu hubatiisibwa hweefwe, hwasiihwa neende Kristo, mani 
hwaakabana hu hufwa hwae hu hunyale ohusyuuha koti lu Kristo yasyuuha 
ohutula mu bafu hulw'amaani ka Laatang'ene maangi, mani ao fwesi hu 
hunyale ohumenya mu bulamu buyaaha. 

5Mani koti lu hweeyambaania alala neende Kristo mu hufwa hwae koti lu 
yafwa, nilwo lwosi lu huchia ohweyambaania nae nihusyuuhisibwa mu bulamu 
koti lu yasyuuha. 

6Humanyire huti, obulamu bweefwe buhale bwamala ohwiitirwa alala neende 
Kristo hu musalabba kwae, hu maani kakera omubiri nikuhola esyonoono 
kanyale ohusihiriswa, haandi hu huhaye ohukobola ohuba abawaambe 
b'esyonoono. 

7Olwohuba abaandu nibafwa, baba baboloolwe ohutula mu bunyala 
bw'esyonoono. 

8Mani koti lu hwafwa alala neende Kristo, hufukiirira huti fwesi huchia ohuba 
abalamu alala nae. 

9Olwohuba humanyire huti koti lu Kristo yasyuuhiswa ohutula mu bafu, haandi 
saachia hukobolamo ohufwa ehabi liindi daawe, ohufwa haba sihuchia 
ohunyala ohumutuka haandi. 

10Mani sakira, koti lu yamala ohufwa, esyonoono simubulaho obunyala; haandi 
bulaanu obulamu bwaali nabwo buli alala neende Nasaae. 

11Mu ngeri nasilala, mwesi muhoyere ohwebaasaho koti abamala ohufwa hu 
bidiirana neende esyonoono, nae abalamu mu bulala neende Nasaae ohubitira 
mu Kristo Yesu. 

12Mutakanya esyonoono haandi syaatuka emibiri kyeeng'we kifwa, mwoola 
ohuhola obwekoombi bwakyo bubi. 

13Haandi mutakanyaanga ohuberesa esituundu syoosi sy'emibiri kyeeng'we 
eyiri esyonoono syasyehoonyera ohuhola ebichiiririrwa byasyo bibi. 
Ohutusaho, mweyaaneengeyo eyiri Nasaae, koti abo abamala ohutusibwa mu 
hufwa baaleetwa mu bulamu, haandi mweyaaneengeyo mweesi eyiri Nasaae, 
abehoonyere hulw'ebichiiririrwa biluungifu. 

14Esyonoono sisihoyere ohubatuka haandi, olwohuba simuli mu bunyala 
bw'amalako, nae muli mu bunyala bw'embabaasi cha Nasaae. 

Abawaambe b'obuluungifu 

15Bulaanu hunaahole hutye? Hwonoone olwohuba sihuli mu bunyala 
bw'amalako, nae huli mu bunyala bw'embabaasi cha Nasaae? Haba daawe! 

16Mubwadyeeri mumanyire muti, nimweyaanayo abeene ohuba abawaambe 
bawulira omuundu, muba muli abawaambe b'omuundu yi muwulira oba 
abawaambe b'esyonoono sileeta ohufwa, oba obuwulisi obukera mwaaba 
abaluungifu neende Nasaae. 

17Nae hweebase Nasaae! Olwohuba eng'we hale abali abawaambe 
b'esyonoono, mwawulira obwadyeeri buli mu njekesa yi mwanyoola, neende 
emyooyo kyeeng'we kyoosi. 

18Mwaboololwa ohutula mu syonoono, mani mweehola abawaambe 
b'obuluungifu. 

19(Ndehoonyera enomanoma ya buli ludaalo, hulw'obukata bweeng'we koti 
abaandu lu bamanyiramo.) Hale mwali nimweyaanayo abeene elalira ohuba 
abahalaabani b'obucheke neende mu hwonoona, hulw'ebichiiririrwa bibi. Mu 
ngeri nasilala, bulaanu muhoyeerwe ohweyaanayo abeene elalira ohuba 
abahalaabani b'obuluungifu hulw'ebichiiririrwa byoolerefu. 

20Nimwali nimuli abawaambe b'esyonoono, mwali nimwalehuulwa ohutula mu 
buluungifu. 

21Mani ngaanga siina yi mwanyoola hulw'ohuholaanga ebiindu bibadiisa esoni 
esiha sino? Ebitula mu biindu ebyo hufwa hwoong'ene. 

22Nae bulaanu, mwaboololwa ohutula mu syonoono, mani muli abawaambe ba 
Nasaae! Engaanga yeeng'we niyo obulamu bw'ohweyaanirayo elalira eyiri 
Nasaae, mani esitulamo nisyo obulamu butaakama. 

23Olwohuba omusaara kw'esibi nikwo ohufwa; nae esiyaanwa sya Nasaae 
syebihaya nisyo obulamu butaakama alala neende Kristo Yesu Omwaami 
weefwe. 

Abarooma 7 

Esyohuboneraho situla muhudeehisania 

1Basyaange manyire bulai bweene endi muchia ohumanya si njia 
ohulomalomaho, olwohuba eng'we mweesi mumanyire amalako ka Musa. 
Elako lituka abaandu nibasisiiri abalamu. 

2Esyohuboneraho; omuhasi wadeeha, elako limuboya ohumenya neende 
wamwe n'asisiiri omulamu; nae wamwe n'amala yaafwa, ao omuhasi oyo elako 
haba siliba nilisiimuboya ohumenya neende wamwe. 

3Mani sakira omuhasi w'engeri eyo naaba neende omusaacha wuundi wamwe 
n'asisiiri omulamu, aba achia ohulaangwa omucheke; nae omusaacha naafwa, 
aba omuhasi mulehuule mani saaba n'ahola obucheke, niwiichuhana 
yadeehera omusaacha wuundi. 

4Basyaange, mwesi muli mutyo. Ebidiirana neende amalako, mwesi muli abafu, 
olwohuba muli esituundu sy'omubiri kwa Kristo; mani bulaanu muli abaandu 
b'oyo, owasyuuhiswa ohutula mu bafu, hu munyale ohuba ab'obuhoonyi mu 
huhalaabanira Nasaae. 

5Olwohuba nihwali nihusiitukwa neende obunyala bw'omubiri kweefwe, 
obwekoombi bubi obwasiingiswa neende amalako, nibwo obwali nibuhola mu 
mibiri kyeefwe, mani buli siindu si hwaholaanga syali nisituyira mu hufwa. 

6Bulaanu efwe huli abalehuule ohutula hu malako, olwohuba hwafwa eyiri esyo 
esyali nisyatuhola ababoye. Haba sihusihalaabanira nihuloondakana neende 
engeri hale, ey'elako lyandiikwa, nae huhalaabana mu ngeri njaaha 
ey'Omwooyo. 

Amalako neende esyonoono. 

7  Bulaanu hunaboole huti, elako lyeene nilyo esyonoono? Haba daawe! Nae 
elako nilyo elyakera ndaamanya esyonoono. Elako liba nilitaboola liti, 

“Otekoombaanga esiindu sy'omuundu wuundi,” haba sindahamanyire 
obwekoombi buno. 

8Nae esyonoono syehoonyera elako elyo ohunyoola ehabi y'ohunjakulusamo 
obwekoombi bubi bwa buli ngeri. Elako liba niliteecha, esyonoono syahabeere 
esiindu syafwa. 

9Ese syesi ndali ni ndi omulamu amalako nikabulao; nae elako nilyeecha, 
esyonoono syalamuha, 

10mani ndaafwa. Mani ao, elako elyali ely'ohuleeta obulamu, nae nilyeecha, 
lyandeetera ohufwa. 

11 Esyonoono syanyoola ehabi mani syehoonyera elako, syaambachirisa 
syaanjita. 

12Mani sakira, elako koti elako, elyeene lyoolerefu, haandi esilagiro syosi 
syoolerefu, siluungifu, haandi silai. 

13Nae sino syeekesa siti, esyali esilai nisyo esyandeetera ohufwa? Haba daawe! 
Nae esyonoono nisyo esyaahola sityo nisyehoonyera esiindu silai, mani 
esyonoono syandeetera ohufwa, hu bubi bw'esyonoono bunyale 
ohumanyihana alafu. Mani sakira ohweema hu malako, esyonoono syeyekesera 
elalira ohuba esyonoono muno. 

Ohulwaanakana huli mu bulamu bw'omuundu 

14Efwe humanyire huti amalako kaliwo hulw'obulamu bw'omwooyo; nae ese si 
ndi ow'obulamu bw'omwooyo, owakuswa ohuba omuhalaabani w'esyoono. 

15 Haba siimanyire esiindu si ndi ohuhola; olwohuba haba siihola esiindu si 
ndahekoombere ohuhola, ohumalaho hola sitaadahire ohuhola. 

16Mani koti esiindu si ndi ohuhola nisyo sitahadahire ohuhola, sino syeekesa 
siti, fukiirira endi elako luungifu nilyo. 

17Mani haba si neese mweene oli ohuholaanga esiindu sino; ohumalaho 
esyonoono syaamenyamo nisyo esiri ohuholaanga. 

18Ese manyire mu ese, koti omuundu, mbulamo esilai daawe, olwohuba 
ohwekoomba ohuhola esilai huundimo, nae ese haba siinyala ohusihola. 

19Haba siihola esilai si ndahadahire ohuhola; ohutusaho, hola esyonoono 
sitaadahire ohuhola. 

20Mani nihola esiindu sitahadahire ohuhola, sino syeekesa siti, haba siniise 
mweene oli ohusihola, nae esyonoono syaamenyamo nisyo esiri 
ohusiholaanga. 

21Mani liindeholeere elako mbwe nindaha ohuhola esilai, esyonoono si ndi 
aambi muno. 

22Mu bulamu bwaange bweene, sangaalira amalako ka Nasaae. 

23Nae mbona endi mu mubiri kwaange, elako liindi eliyiingania elako lya 
Nasaae, nilyo li makesi kaange kadaha. Sino sikera ndaaba omuboye w'elako 
ly'esyonoono eliholera mu mubiri kwaange. 

24Ndi omuundu mwelalihirifu! Wiina mweene ochia ohuununula yaanduse mu 
mubiri kuno okuli ohuunjira mu hufwa? 

25Nasaae yeebasibwe, owununula ohubitira mu Omwaami weefwe Yesu Kristo! 
Mani nilwo lu ndi: hulwaange omweene, ese nyala ohuhalaabanira amalako ka 
Nasaae mu bibaaso byaange, nae obulamu bw'omubiri kwaange buhalaabanira 
elako ly'esyonoono. 

Abarooma 8 

Obulamu bw'abo abali neende Mwooyo wa Nasaae. 

1Mani bulaanu abaandu bali mu Kristo Yesu babulaho omusaango. 

2Olwohuba elako lya Mwooyo, elituleetera obulamu efwe abali mu Kristo Yesu, 
lyamboolola ohutula mu lako ly'esyonoono neende ohufwa. 

3Bi lako litanyala ohuhola hulw'obukata bw'omubiri, Nasaae nae yabihola. 
Yaheengera esyonoono siri mu mubiri kwaange omusaango kwaasihira, 
n'atuma Omwaana wae mudeerwa, oweecha neende efwaani y'omuundu 
muhola-mbi, hwaanyale ohusihirisa esyonoono. 

4Nasaae yahola sino, hu buluungifu bu lako li daha, bunyale ohwoosereswa 
elalira mweefwe, abamenya ohuloondakana neende Mwooyo, ataali 
ohuloondakana neende obulamu bw'omubiri. 

5Abo abamenya koti emibiri kyaabwe kidaha, bamalira ebibaaso byaabwe hu 
biindu by'omubiri. Nae abo abamenya koti lu Mwooyo adaha, bamalira 
ebibaaso byaabwe hu biindu bi Mwooyo adaha. 

6Ohutukwa neende omubiri huleeta ohufwa; nae ohutukwa neende Mwooyo 
huleeta obulamu neende omuleembe. 

7Sakira abaandu batukwa neende obwekoombi bw'omubiri beehola abasuku 
ba Nasaae; olwohuba haba sibawulira amalako ka Nasaae, haandi 
mubwadyeeri bweene haba sibakawulira. 

8Abaandu bahola ebiindu bi mibiri kyaabwe kidaha, haba sibanyala 
ohusangaasa Nasaae. 

9Nae eng'we, obulamu bweeng'we haba sibuloondakana neende bi mibiri 
kyeeng'we kidaha; nae obulamu bweeng'we buli koti lu Mwooyo adaha nibiri 

biti, Mwooyo wa Nasaae abalimo. Omuundu otaali neende Mwooyo wa Kristo 
mu bulamu bwae, oyo haba saaba ali owa Kristo. 

10Nae Kristo naali mu bulamu bwao, ao Mwooyo aba ali obulamu bweeng'we; 
olwohuba mwamala ohuholwa ohuba abaluungifu neende Nasaae, kata 
syahaba siti, emibiri kyeeng'we kichia ohufwa hulw'esyonoono. 

11 Oba Mwooyo wa Nasaae, owasyuuhisa Yesu ohutula mu bafu ali mweeng'we, 
Nasaae oyo owasyuuhisa Yesu ohutula mu bafu, achia ohuberesa emibiri 
kyeeng'we chifwa obulamu ohweema hu Mwooyo obalimo. 

12Sakira basyaange huli neende ekobi, elitaali ohuhola koti emibiri cheefwe 
chidaha huhole. 

13Olwohuba nimumenya ohuloondakana neende bi mibiri kyeeng'we kidaha, 
muchia ohufwa; nae nimumenya koti lu Mwooyo adaha, ao muchia ohwiita 
ebihole byeeng'we bibi, mani mube abalamu. 

14Abo abeemererwa neende Mwooyo wa Nasaae, baana ba Nasaae. 

15 Olwohuba Mwooyo yi Nasaae yababeresa, saabahola ohuba ababoye mani 
yaakera mwaaba neende obuti, ohutusaho Mwooyo oyo, abahola abaana ba 
Nasaae, haandi amaani ka Mwooyo oyo, kakera mwalaanga Nasaae muti, 
“Abba! Laata!” 

16Mwooyo wa Nasaae yeyambaania hu myooyo kyeefwe, ohweekesa ati huli 
abaana ba Nasaae. 

17Mani koti lu huli abaana ba Nasaae, huchia ohunyoola ehabi chiyabiihira 
abaandu bae, mani fwesi huchia ohunyoola alala neende Kristo, esyo si Nasaae 
yamubiihira. Olwohuba efwe nihukabana hu husaanda hwa Kristo, ao fwesi 
huchia ohukabana hu luyaali lwae. 

Oluyaali lu huchia ohunyoola 

18Mbona endi, ohusaanda hweefwe hw'esiha sino, haba sihunyala 
ohukeraanisibwa daawe neende oluyaali lu huchia ohweekeswa. 

19Ebiloonge byoosi biri neende amaofu ohubona koti lu Nasaae achia 
ohubwiihulira abaana bae. 

20 Olwohuba ebiloonge byaheengerwa omusaango ohufwiirwa esichiiririrwa 
syaabyo, ataali ohwedahisa hwaabyo byeene, nae olwohuba Nasaae yadaha 
sibe sityo. Kata katyo, esuubi liriwo 

21liti, oludaalo luchia ohwoola ebiloonge byeene biboololwe ohutula mu 
buboye bw'ohubola, mani bikabane hu luyaali lw'obuboolole bw'abaana ba 
Nasaae. 

22Olwohuba humanyire huti, ohwoolera elalira hu biha bino, ebiloonge byoosi 
byekanyiirisa neende obuchuuni, koti obuchuuni bw'omuhasi olumwa n'adaha 
ohwiibula. 

23 Nae haba si biloonge byoong'ene ebiri ohwekanyiirisa; kata efwe abali 
neende Mwooyo koti ebiyaanwa bitaangira bya Nasaae, hweekanyiirisa mu 
myooyo kyeefwe abeene, nihuliindiriire Nasaae atuhole abaana bae haandi, 
mani anunule obulamu bweefwe bwoosi. 

24Olwohuba esuubi nilyo elyakera hwawonisibwa; nae nihubona bi husuubira, 
bulaanu elyo haba siriba esuubi lyeene. Olwohuba wiina mweene hweefwe 
osuubiraanga esiindu sy'abona? 

25Nae nihusuubira esiindu si hutabona, ao huba huchia ohusiliinda 
nihwesimiirise. 

26Mu ngeri nasilala eyo, Mwooyo yesi yeecha ohutuhoonya mu bukata 
bweefwe. Olwohuba haba sihumanyire engeri yi huhoyere ohusabiramo; 
Mwooyo mweene atusabira eyiri Nasaae mu hweekanyiirisa hutanyala 
ohutuumbulwa mu mboosi. 

27Nae Nasaae obona mu myooyo kyeefwe, amanyire ebibaaso bya Mwooyo koti 
lu biri; olwohuba Mwooyo asabira abaandu bae eyiri Nasaae ohuloondekana 
neende ohudaha hwae. 

28Humanyire huti mu biindu byoosi bi Nasaae ahola, achiiririsaanga esilai 
sy'abaandu bamuheera, abo ba yalaanga ohweema hu sichiiririrwa syae. 

29Abo ba Nasaae yaadoola, bosi yabaawula beehole koti Omwaana wae, ao hu 
Mwaana wae anyale ohuba omwiikula-nda w'abaana ba Nasaae baangi. 

30Mani sakira abo ba Nasaae yaawula, bosi yabalaanga; haandi abo ba yalaanga, 
yabahola ohuba abaluungifu nae, mani yaakabana nabo oluyaali lwae. 

Ohudaha hwa Nasaae ohubitira mu Kristo Yesu. 

31Hunaboole siina hu biindu bino byoosi? Nasaae naali hu lwaande lweefwe, 
wiina mweene onyala ohutuyiingania? 

32Haba saanyala ohuba Nasaae, kata otakayira hu Mwaana wae mudeerwa, nae 
owamuwaayo hulweefwe fweesi! Yatuberesa Omwaana wae, mani haba saaba 
achia ohutuberesa ebiindu byoosi bihaya byeene? 

33Wiina ochia ohuta omusaango hu baandu ba Nasaae yadoola? Nasaae 
mweene aboola ati babula omusaango? 

34Nae wiina mweene ochia ohubataaho omusaango? Saanyala ohuba Kristo 
Yesu owafwa, oba owasyuuhiswa mu bulamu buyaaha, bulaanu owihaale hu 
muhono muluungi kwa Nasaae, n'atusabira eyiri Nasaae! 

35Mani wiina onyala ohutwawuhania neende obuheeri bwa Kristo? Husaanda 
nihwo, oba budinyu nibwo, oba hwiitwa nihwo, oba njala niyo, oba bumanani 
nibwo, oba masira niko, oba hufwa nihwo? 

36 Koti lu byandiiko byoolerefu biboola, “Hulwao, buli siha huli mu bidinyu 
by'ohufwa; huyirwa koti amakoondi kachia ohusiinjwa.” 

37Nae mu biindu bino byoosi hwamala ohuyiingira ohubitira mu oyo 
owatudaha! 

38Olwohuba manyire obwadyeeri bweene endi sibulao esiindu syoosi esinyala 
ohutwawuhania ohutula hu obuheeri bwa Kristo: Kata hwahaba ohufwa oba 
obulamu, kata bahaba bamalaika oba abatuki baandi bomu kulu oba amaani 
komu kulu, kata ebiindu by'esiha sino oba eby'esiha siicha, 

39kata syahaba esyaalo sy'aakulu, oba esya aasi, sibulao esiindu syoosi mu 
biloonge, esichia ohunyala ohutwawuhania syaatutusa hu obuheeri bwa 
Nasaae bu hwanyoola ohubitira mu Kristo Yesu Omwaami weefwe. 

Abarooma 9 

Nasaae neende abaandu bae 

1Ese ndi ohulomaloma obwadyeeri bweene; ndi omuundu wa Kristo haandi 
simbacha daawe. Ebibaaso byaange, nibitukwa neende Mwooyo Mwoolerefu, 
byosi byomiisa biti simbacha. 

2Mboola endi, ndi omwelalihirifu muno, haandi obuchuuni bwaange bwomu 
mwooyo sibwaakama daawe, 

3hulw'abaandu baange, ab'olwiibulo lwaange lweene, haandi ab'amabaanga 
kaange keene. Hulwaabwe, ndahekoombere endi ese mweene mba 
ndabwaabwa neende Nasaae mani ndaawuha hu Kristo. 

4 Bano nibo abaandu ba Nasaae beene; ba yahola ohuba abaana bae mani 
yaabeekesa oluyaali lwae. Yahola nabo endagaano mani yaababeresa amalako. 
Bali neende engeri yadyeeri y'ohwiinamira Nasaae. Banyoola ebisuubiso bya 
Nasaae. 

5Beechuhulu batula hu bakuuka yaabwe Bayudaaya bamanyihana; haandi 
Kristo koti omuundu mwiibulanwa waabwe. Lehe Nasaae otuka byoosi 
afumisibwe endaalo choosi. Amiina. 

6Si ndi huboola endi ebiindu bi Nasaae yasuubisa haba sibyoolerera; olwohuba 
Abaisiraeli boosi haba sibali abaandu ba Nasaae. 

7 Kata sisiri mbwe abeechuhulu ba Abburahamu boosi baana ba Nasaae. Nasaae 
yaboolera Abburahamu ati, “Ochia ohunyoola abeechuhulu ba ndahusuubisa 
ohubitira mu Yisaka.” 

8Sino syeekesa siti abaana beebulwa mu ngeri ya buli ludaalo, haba si baana ba 
Nasaae; ohumalaho, abaana beebulwa ohweema hu sisuubise sya Nasaae nibo 
abalaangwa koti abeechuhulu badyeeri. 

9 Olwohuba Nasaae yahola esisuubise n'aboola emboosi chino: “Mu biha 
bihoyeerwe, njia ohukobola, mani Saara achia ohwiibula omwaana musyaani.” 

10Haandi sino sinisyo syoong'ene daawe. Olwohuba abaana ba Rebbeka babiri 
bali neende saabwe mulala, Yisaka kuuka yeefwe. 

11 Kata nibaba nibasisiiri ohwiibulwa, haandi nibasisiiri ohuholaho esiindu silai 
oba esibi, ohweekesa huti esichiiririrwa nisyo ohudoola hwa Nasaae, ohuteema 
hu bihole, nae ohweema hu hulaanga hwae. 

12Nasaae yaboolera Rebbeka ati, “Omwaana muhuluundu achia 
ohuhalaabanira omwaana muyere.” 

13 Koti lu byandiiko byoolerefu biboola biti, “Ndaheera Yakobbo nae 
ndaasyuula Esau.” 

14Mani hunaboole huti Nasaae akwiira abaandu baandi? Haba daawe! 

15 “Njia ohukwiira esisa omuundu yeesi yi ndaha; haandi njia ohusaasira 
omuundu yeesi yi ndaha.” 

16Mani sakira, buli siindu syeema hu sisa sya Nasaae syoong'ene ataali 
ohweema hu hudaha hw'omuundu oba bi muundu ahola. 

17 Olwohuba ebyandiiko byoolerefu biboolera omutuki wa Misiri biti, 
“Ndahuhola omutuki, hu nyale ohuhwehoonyera ohweekesa obunyala 
bwaange neende ohusalaania efuma yaange hu syaalo syoosi.” 

18Mani sakira, Nasaae akwiira esisa buli muundu yaaba n'adaha, haandi 
yoomya emitwe cha buli baandu baaba n'adaha. 

Etima lya Nasaae neende esisa syae. 

19Owuundi hweeng'we achia ohuteeba ati, “Nibiri bityo, Nasaae aheengera atye 
omuundu omusaango? Wiina mweene onyala ohuyiingania si Nasaae adaha?” 

20 Nae wasyaange, niiwe wiina omuundu sa onyala ohukaluha mu Nasaae? 
Endamu yosi yinyala ohuteeba omuundu wayiloonga yiti, “Lwasiina wanoonga 
oti?” 

21Omuundu oloonga endamu ngaandi ali neende obunyala bw'ohwehoonyera 
eloba koti lu mweene adaha. Haandi anyala ohuloonga endamu chibiri ohutula 
mu loba nasilala, anyala ohuloonga endamu ndala eyohwehoonyerwa hu 
miholo mihuluundu nae eyiindi eyohwehoonyera mu ngeri ya buli ludaalo. 

22Nasaae yesi yahola esiindu nasilala atyo. Yadaha ohweekesa etima lyae, 
haandi neende ohukera obunyala bwae bumanyihane. Sakira yesimiirisira 
muno abo abamudiisa etima, abali abohusihiriswa. 

23Haandi Nasaae yadaha ohweekesa oluyaali lwae lubitiirifu, lu yatuberesa 
efwe abaandu ba yakwiira esisa, abaandu ba yali yatekeha ohwakaanira 
oluyaali lwae. 

24Olwohuba neefwe abaandu ba Nasaae yalaanga, ataali ohutula mu baandu 
Bayudaaya boong'ene, nae ohutula mu Abateende bosi. 

25 Sino nisyo sy'aboola mu sitabo sya Hosea: “Abatali abaandu baange njia 
ohubalaanga ‘Abaandu baange.’ Esyaalo si ndali nitaheera Njia ohusilaanga 
‘Esiheerwa syaange.’ 

26  Haandi abuundu bweene yi baboolerwa bati, ‘Eng'we haba simuli abaandu 
baange,’ ao niwo yi bachia ohulaangirwa abaana ba Nasaae mulamu.” 

27  Haandi Yisaaya alomaloma hu Yisiraeli ati: “Kata neende abaandu Baisiraeli 
bahaba abaangi koti omusenye kwohu nyaanja, nae abadiidi boong'ene nibo 
abacha ohuwonisibwa; 

28olwohuba Omwaami achia ohuheengera esyaalo omusaango bwaangu 
muno.” 

29 Biri koti lu Yisaaya yaboola hale ati, “Omwaami w'Obunyala aba 
naatatuleheraho abeechuhulu baandi, huba hweehola koti Sodomu, 
hwahabeere koti Gomora.” 

Paulo asabira Abaisiraeli. 

30Sakira huboola huti Abateende, abatali nibateemaho abeene ohuba 
abaluungifu neende Nasaae, baholwa baaba abaluungifu ohubitira mu fukiirira; 

31nae abaandu ba Nasaae, abali nibakoonyaanga elako libahola ohuba 
abaluungifu neende Nasaae, haba sibalinyoola. 

32Nae siina syeene esyakera baahaya ohulinyoola? Olwohuba bi bahola haba 
sibyeema hu fukiirira, nae byeema hu bihole byaabwe bilai byoong'ene. Mani 
beegumula hu “Kina ly'ohweegumulaho” 

33 li byandiiko byoolerefu bilomalomaho biti: “Bone, mbao nda mu Siyooni 
ekina elicha ohukera abaandu beegumule, olwaanda luchia ohukera bakwe. 
Nae oyo yeesi omufukiiriramo, haba saachia hudiirwa esoni.” 

Abarooma 10 

1Basyaange, ndekoomba neende omwooyo kwaange kwoosi endi, abaandu 
baange bosi banyale ohuwonisibwa! Ngambasabira eyiri Nasaae! 

2Nyomiisa endi beweerayo elalira ohudaha Nasaae; nae ohweyaanayo 
hwaabwe haba sihweema hu humanya hwadyeeri. 

3Basisiiri ohumanya engeri yi Nasaae aholeramo abaandu ohuba abaluungifu 
nae, ohutusaho bateemaho ohutaao engeri yaabwe abeene; mani sibewaayo 
abeene eyiri engeri yi Nasaae aholeramo abaandu ohuba abaluungifu. 

4Olwohuba Kristo yaakamia Amalako, hu buli muundu yeesi ofukiirira anyale 
ohuholwa ohuba omuluungifu neende Nasaae. 

Obuwonia bw'abaandu boosi 

5  Musa yaandiika hu bidiira ohuholwa ohuba abaluungifu neende Nasaae 
ohubitira mu hwooseresa amalako ati: “Oyo yeesi owoseresa ebilagiro bya 
amalako, achia ohuba omulamu.” 

6 Nae bi byandiiko byoolerefu biboola hu bidiira hu huholebwa ohuba 
abaluungifu neende Nasaae ohubitira mu fukiirira nibyo bino: “Oteteeba mu 
mwooyo kwao oti, Wiina mweene oliniina Muukulu?” (Amahuluundu mbwe, 
ohwiisa Kristo aasi) 

7oba oteteeba oti, “Wiina mweene oliiha aasi mu syaalo sy'aasi?” 
(Amahuluundu mbwe, ohuniinia aakulu Kristo ohutula mu bafu). 

8Sino nisyo si byandiiko byoolerefu biboola: “Emboosi ya Nasaae yiri aambi 
naawe, yiri hu munwa kwao, neende mu mwooyo kwao” eyo niyo, emboosi 
y'efukiirira yi huli ohuyaala. 

9Notuumbula neende omunwa kwao oti Yesu niye Omwaami haandi 
wafukiirira neende omwooyo kwao, oti Nasaae yamusyuuhisa ohutula mu bafu, 
ochia ohuwonisibwa. 

10Olwohuba efukiirira yeefwe niyo eyikera hwaaba abaluungifu neende 
Nasaae; ohutuumbula hweefwe nihwo ohukera hwawonisibwa. 

11 Ebyandiiko byoolerefu biboola biti, “Oyo yeesi omufukiiriramo, haba saachia 
hudiiswa esoni.” 

12Sino sidiira hu buli muundu yeesi, olwohuba abulao engabuhana akati 
w'Abayudaaya neende Abateende; Nasaae mulala niye Omwaami w'abaandu 
boosi haandi aberesa buli muundu omulaanga ehabi. 

13 Koti lu byandiiko byoolerefu biboola biti: “Buli muundu yeesi olaanga eliita 
ly'Omwaami achia ohuwonisibwa.” 

14Nae banalaange batye omuundu yibatafukiiriramo? Haandi banaafukiirire 
batye mu muundu yi batawuliraangaho? Haandi banaawulire batye ataali 
omuundu oyaala? 

15 Haandi abaandu banayaale batye nibataayirirwe? Koti lu byandiiko 
byoolerefu biboola biti, “Ohwiicha hw'abaandu baleeta emboosi ndai nga 
hulai!” 

16 Nae abaandu boosi haba sibafukiirira Emboosi Ndai. Omunabbi Yisaaya 
mweene yesi yaboola ati, “Omwaami, wiina owafukiirira emboosi yeefwe?” 

17Sakira, efukiirira yitula hu huwulira emboosi, haandi emboosi yitula hu 
huyaala Kristo. 

18  Nae ndeeba endi: Syadyeeri siti haba sibawulira emboosi? Ngandi bawulira 
olwohuba koti ebyandiiko byoolerefu biboola biti: “Ekono lyaabwe 
lyawuliirihana ohwoola mu syaalo syoosi; emboosi chaabwe choola yi syaalo 
syaakama.” 

19  Haandi ndeeba endi: Mani abaandu ba Yisiraeli haba sibamanya? Musa 
mweene niye owataangira ohukobolamo ati: “Njia ohwehoonyera esyaalo syali 
sitahoyera ohuwaambia abaandu baange ebihali-hali; haandi nindehoonyera 
esyaalo sy'abaandu basiru njia ohudiisa abaandu baange etima.” 

20  Haandi omunabbi Yisaaya kata ali neende obwomiifu n'aboola ati, “Abaandu 
bali nibatangoonya, nibo abanjakaana; ndabonehera abaandu bali nibateeba.” 

21  Nae ebidiira hu Yisiraeli Yisaaya yaboola ati, “Ndasiingisa amahono kaange 
aakulu oludaalo lwoosi ohwakaanira abaandu batawulira haandi abajeemu.” 

Abarooma 11 

Esisa sya Nasaae eyiri Abaisiraeli. 

1  Bulaanu ndeeba endi: Nasaae yahaya abaandu bae beene? Mubwadyeeri 
bweene haba daawe! Ese mweene ndi Omuisiraeli, omwichuhulu 
w'Abburahamu, mulala hu b'enono ya Bbenjamini. 

2Nasaae haba siyahaya abaandu bae, ba yadoola ohutula muhuchaaka. 
Mumanyire bi byandiiko byoolerefu biboola mu situundu si Elija 
yekweederamo Nasaae hulw'Abaisiraeli ati: 

3 “Omwaami, beetere abanabbi bao, haandi bagemule alutaari chao; Niise 
syeeng'ene odoong'ere, haandi bangiiya ohunjiita syesi.” 

4 Nasaae yamukobolamo atye? Yamukobolamo ati, “Ndamala ohwebiihira 
abaandu boola aambi elifu chitaanu-na-chibiri (7,000) abatenamiraho nasaae 
otaali owadyeeri, olaangwa, Bbaali.” 

5Sakira ohwoola bulaanu buti mu engeri nasilala eyo: basiidoong'ereo abaandu 
badiidi mu baandu ba Nasaae yedooleramo hulw'embabaasi chae. 

6Ohudoola hwae hweema hu sisa syae, ataali ohweema hu biindu bilai bi 
muundu ahola, olwohuba biba byeema hu bilai bi muundu ahola, embabaasi 
chae echo haba sichahabeere echadyeeri. 

7Bulaanu siina syeene? Abaandu Baisiraeli haba sibanyoola esiindu si baaba 
nibakoonya. Kwali omukaanda mudiidi sa, ku Nasaae yadoola okwanyala 
ohusinyoola; abaandi nabo beehola abadiimbe eyiri omulaanga kwa Nasaae. 

8 Koti lu byandiiko byoolerefu biboola biti, “Nasaae yasiruwasa emyooyo 
kyaabwe neende ebibaaso byaabwe; ohwoolera elalira hu ludaalo luno lweene, 
haba sibanyala hubona oba ohuwulira.” 

9Haandi Daudi yaboola ati, “Ebidyaalo byaabwe bihoya byeehola emiteego 
kibateka, kyaabadiira; bahoya baakwa, bahoya basaandisibwa! 

10Emoni chaabwe chihoya chawofula, baahaya ohubona; haandi bahoye 
bewunamire mu bidinyu byaabwe ebiha byoosi.” 

11Sakira ndeeba endi: Abayudaaya nibeegumula baakwa basihirira elalira? 
Haba daawe! Hulw'ohwonoona hwaabwe, obuwonia bwiichire eyiri 
Abateende, ohukera Abayudaaya badiirire Abateende ebihali-hali. 

12Ebyonoono by'Abayudaaya byaleetera esyaalo syoosi esisa siingi haandi 
ohukwa hwaabwe, hwaleetera Abateende esisa siingi. Mani bulaanu esisa syae 
syahaake yeena obuungi Abayudaaya boosi nibahabalirwemo! 

Obuwonia bw'Abateende. 

13Bulaanu nomanoma neende eng'we Abateende: nisisiiri omutume 
w'Abateende, njia ohweekinisira mu mulimo kwaange. 

14Awuundi nyala ohukera abaandu b'enono yaange ohuba neende ebihali-hali, 
hu nyale ohuwoniahoomo abaandi. 

15Olwohuba nibasukunwa erwaanyi, abaandu baandi boosi bakaluuhanisibwa 
baahaya ohuba abasuku ba Nasaae beehola abeecha bae. Syahabe sitye 
nibafukiriirwe? Bwahabe obulamu eyiri abafwa! 

16Bulaanu esituundu sy'omugaati sitaangira nisibeereswa Nasaae, esyo 
syeekesa siti omugaati kwoosi kwae kwosi; haandi emisi ky'omusaala 
nikibeereswa Nasaae, amasaga kae kosi. 

17Amasaga kaandi ak'omuseituuni kwataakwa nikahalakwaho, esaga 
ly'omuseituuni kwomu siino lyamala lyeyambaaniaho. Eng'we Abateende muli 
koti omuseituuni kwomu siino okwo, mani bulaanu mukabana hu bulamu 
bw'omwooyo buungi bw'Abayudaaya. 

18Mani sakira, simuhoyere ohulekeeresa abo abahalakwaho koti amasaga. 
Munyala mutye ohwewulira? Muli esaga; haba sineeng'we abasiira emisi, nae 
emisi nikyo ekibasiira. 

19Nae eng'we muchia ohuboola muti, “Eee, nae amasaga kaandi kahalakwaho 
hu katwiikulire obweyaango.” 

20Esyo syadyeeri. Kahalakwaho olwohuba sikali nikafukiirira, nae eng'we 
mudoong'a mu bweyaango obwo olwohuba mufukiirira. Nae esyo sitakera 
mwefumia; ohutusaho, mube abatiiririrwa. 

21Nasaae otasaasira Abayudaaya, abali koti amasaga keene; mubaasa muti 
neeng'we baachia ohusaasira sa? 

22Ano hubona koti lu Nasaae ali ow'esisa, haandi koti lu ali omwaalaba. 
Mwaalaba eyiri abo abakwa, nae w'esisa eyiri eng'we nimwemeeda ohuba mu 
sisa syae. Nae nimuhaya, mwesi muchia ohuhalakwaho. 

23Nae Abayudaaya nibalehana neende obutafukiirira bwaabwe, bachia 
ohukaluswa mu bweyaango bu balimo hale; olwohuba Nasaae ali neende 
obunyala bw'ohubakalusa. 

24Eng'we Abateende muli koti esaga ly'omuseituuni kwomu siino elyahalakwa 
mani lyoongwa hu museituuni mutaake, koti lu sitabechaanga. Abayudaaya 
nabo bali koti omuseituuni kwataakwa kuno; mani sichia ohwanguyira Nasaae 
muno, ohwambaania amasaga kahalakwaho kano hu musaala kwaako kweene. 

Esisa sya Nasaae eyiri abaandu boosi. 

25Basyaange, buliwo obwadyeeri bw'esyaama bu ndaha mumanye, hu muhaye 
ohubaasa muti muli abakesi. Obwadyeeri obwo buli buti, esyeejo sy'abaandu 
Baisiraeli haba sisichia hubaao endaalo choosi, nae sichia ohubaao ohwoola lu 
baandu Abateende boosi bachia ohwiicha eyiri Nasaae. 

26 Haandi yino niyo engeri yi Yisiraeli yoosi yichia ohunyooleramo obuwonia. 
Koti lu byandiiko byoolerefu biboola biti, “Omuwonia achia ohutula mu Siyooni 
haandi atuse ebyonoono byoosi mu beechuhulu ba Yakobbo.” 

27  “Njia ohuhola endagaano yino nabo niimalao ebyonoono byaabwe.” 

28Olwohuba Abayudaaya bahaya Emboosi Ndai, beehola abasuku ba Nasaae 
hulw'obulai bwa Abateende eng'we. Nae ohweema hu hudoola hwa Nasaae, 
beecha bae, hulw'obulai bwa bakuuka yaabwe. 

29Olwohuba Nasaae haba saakaluuhania ebibaaso byae bidiira hu muundu yi 
yadoola, haandi yaaberesa ehabi. 

30Nae eng'we Abateende, mwali mwahaya hale ohuwulira Nasaae; nae bulaanu, 
mwanyoola esisa sya Nasaae olwohuba Abayudaaya bahaya ohuwulira Nasaae. 

31Mu ngeri nasilala eyo, ohweema hu sisa sya Nasaae si mwanyoola, 
Abayudaaya bulaanu sibawulira Nasaae, hu bulaanu bosi banyale ohunyoola 
esisa sya Nasaae. 

32Olwohuba Nasaae yahola abaandu boosi ohuba ababoye b'obutawulira, 
hwaanyale ohukwiira boosi esisa. 

Ohufumia Nasaae. 

33  Obuyiinda bwa Nasaae nga buungi muno! Amakesi kae neende ohumanya 
hwae nga bibitiirifu! Wiina mweene onyala ohutotola eheengao yae? Wiina 
mweene onyala ohumanya engira chae? 

34 Koti lu byandiiko byoolerefu biboola, “Wiina omanyire ebibaaso 
by'Omwaami? Wiina onyala ohumukerakira?” 

35  “Wiina owali niyamubaaho esiindu syoosi, hwaanyale ohuba n'ahoyere 
ohusituunga?” 

36  Olwohuba ebiindu byoosi byaloongwa nae, haandi ebiindu byoosi bibaao 
ohumubitiramo haandi biriwo hulwae. Nasaae anyoole oluyaali endaalo 
choosi! Amiina. 

Abarooma 12 

Obulamu bw'ohuhalaabanira Nasaae. 

1Basyaange, ohweema hu sisa siingi si Nasaae yatudiirira, mbekweeda 
nimboola endi: Muweeyo emibiri kyeeng'we eyiri Nasaae kibe koti esiyaanwa 
silamu, esyoolerefu, haandi esisangaasa Nasaae. Ohwo nihwo ohwiinamira 
Nasaae hwomu mwooyo hu muhoyere ohumuberesa. 

2Ebiima byeeng'we muleheenge ohubifwaanania neende eby'abaandu bohu 
syaalo, ohutusaho mukaluuhane munyoole ebibaaso biyaaha. Ao muchia 
ohunyala ohumanya ebyo bi Nasaae adaha ebilai, ebimusangaasa haandi 
ebyoolerefu by'elalira. 

3Nae ohweema hu mbabaasi chi Nasaae yaamberesa koti esiyaanwa, mboolera 
buli muundu hweeng'we endi: Otabaasaangaho oti oli aakulu ohuhira koti lu 
oli. Ohutusaho, ba omuyenjeefu mu bibaaso byao, haandi buli muundu 
hweeng'we yeyire ohuloondakana neende efukiirira yi Nasaae yamuberesa. 

4 Huli neende ebituundu bikabuhaane hu mubiri mulala, haandi buli situundu 
siri neende omulimo kwaasyo. 

5Mu ngeri nasilala, kata hwahaba nihuli abaangi, huli omubiri mulala mu Kristo, 
haandi fweesi hwambaanisibwa alala koti ebituundu bikabuhaane by'omubiri 
mulala. 

6 Mani sakira huhoyere ohwehoonyera ebiyaanwa bitaali nasilala ohweema hu 
mbabaasi chi Nasaae yatuberesa. Esiyaanwa syeefwe nisiri esy'ohulomaloma 
emboosi ya Nasaae, lehe husyehoonyere ohweema hu fukiirira yi huli nayo; 

7nisiri esy'ohuhalaabana, leha huhalaabane; nisiri esy'ohweekesa leha 
hweekese, 

8nisiri esy'ohugumia abaandu baandi, leha hubagumie. Oyo yeesi okaba leha 
akabe neende omwooyo mulala; oyo yeesi oli neende obunyala leha ahole 
neende amaani; oyo yeesi okwiira abaandu esisa leha ahole atyo neende 
esangaalo. 

9Obuheeri bweeng'we buhoyere ohubechaanga obw'obwadyeeri bweene. 
Muhaye esibi, nae mwomiirire hu silai. 

10Heeraneenge neende emyooyo misangaafu koti abeebulanwa mu Kristo, 
haandi becheenge abeetekefu ohwiisaniamo oluyaali. 

11Muhole emirimo neende amaani, haandi mutaba abakata. Muhalaabanire 
Omwaami neende emyooyo kyeeng'we kyoosi. 

12Lehe esuubi lyeeng'we libabeerese esangaalo, mube abaandu beesimiirisa 
mu bidinyu byeeng'we, haandi mwekongooyeenge buli siha. 

13Kabaneenge ebiindu byeeng'we neende Abakristo bamanani basyeeng'we, 
haandi bukaanireenge abakeni mu madaala keeng'we. 

14  Musabe Nasaae abereseenge ehabi abo ababalwaania. Mubwadyeeri 
bweene, mumusabe aberese abaandu abo ehabi ataali ohubaberesa ebibwaabo. 

15Musangaalireenge alala neende abo abali mu sangaalo, haandi mulireenge 
neende abo abali ohulira. 

16 Muchuunirweenge buli muundu ataali ohukwiira abaandi. 
Mutehudumbasaanga, ohutusaho mufukiirireenge emirimo kyoosi kata 
kyahaba eky'aasi. 

17Omuundu yeesi n'abaholera esibi, mutamutungaanga nimumuholera esibi 
mwesi. Muteemeho koti lu munyala ohuhola esiindu si buli muundu abona ati 
silai. 

18Muteemeho koti lu sinyalihana, ohubona muti, muli neende omuleembe 
neende buli muundu. 

19 Basyaange, omuundu yeesi n'abaholera esibi, mutetuungaanga 
nimumuholera esibi mwesi, ohutusaho leheenge etima lya Nasaae lyeene 
limutuunga. Olwohuba ebyandiiko byoolerefu biboola biti, “Omwaami aboola 
ati, njia ohuholera esibi oyo owuholera esibi, njia ohwetuunga.” 

20 Ohutusaho, koti lu byandiiko byoolerefu biboola biti: “Enjala niyiluma 
abasuku beeng'we, mubabereseenge esyohulya; obuluwo nibubaluma, 
mubabereseenge esyohung'wa; olwohuba nimuhola mutyo, ao muba muchia 
ohukera esoni nyiingi chibadiire.” 

21Mutakanyaanga esibi ohubatuka; ohutusaho, muyiingireenge esibi nimuhola 
ebilai. 

Abarooma 13 

Ebidahibwa ohuholera abatuki 

1Buli omuundu ahoyere ohuwulira abatuki b'esyaalo, olwohuba bubulao 
obunyala bw'obutuki bwoosi obutatula eyiri Nasaae, haandi abatuki baliwo 
boosi Nasaae niye owabataao. 

2Buli muundu oyiingania obutuki buliwo, aba ali ohuyiingania esiindu si Nasaae 
yataao; haandi buli muundu ohola atyo, achia ohweleetera omusaango 
omweene. 

3Olwohuba abaandu bahola ebiindu bilai, haba sibatya batuki, ohumalaho 
abahola-mbi nibo ababatya. Odaha ohuba omuundu otatya abatuki? Mani hola 
ebilai, mani bachia ohuhufumia, 

4olwohuba abatuki abo, bahalaabani ba Nasaae, hulw'obulai bweeng'we. Nae 
nimwonoona mubatye, olwohuba bali neende obunyala bw'ohusaandya 
abonooni. Abatuki abo bahalaabani ba Nasaae, mani booseresa ohusaandya 
hwa Nasaae eyiri abahola-mbi. 

5Hulw'esifune sino, buli muundu ahoyere ohuwulira abatuki ataali ohutya 
ohusaandisibwa hwa Nasaae, nae koti ebibaaso by'omwooyo kwae 
bimweekesa. 

6  Esyo syosi nisyo esikera nimutooya emisolo olwohuba abatuki bahalaabanira 
Nasaae, nibaba nibooseresa emirimo kyaabwe. 

7Mani mutuunge bi muhoyere ohubatuunga; mubatuunge emisolo kyeeng'we 
abeene neende emisolo ki bata hu biindu byeeng'we, haandi mubaticheenge 
neende ohubeesamo boosi oluyaali. 

Ebidahibwa ohuholera abaandu basyeeng'we 

8Mutabechaanga neende ekobi eyiri omuundu yeesi, ekobi li muhoyere ohuba 
nalyo nilyo ely'ohuheeranaanga. Omuundu yeesi owuheera owaasye, oyo aba 
yooseresa amalako. 

9 Amalako kaboola kati, “Otahola obucheke; oteetaanga; otebaanga; 
otekoombaanga ebiindu by'omuundu wuundi.” Amalako kano koosi, neende 

akaandi kadoong'ereo, kabuusibwa mu lako lala liti, “Heeraanga owaasyo koti 
lu weeheera omweene.” 

10Omuundu yeesi owuheera owaasye, siyahamuhola esibi. Sakira ohuheerana 
nihwo ohwooseresa amalako koosi. 

11Muhoyere ohuhola sino, olwohuba mumanyire muti ebiha byeeng'we 
by'ohusimuha byoolere. Olwohuba ebiha bi huhoyeere ohuwonisiribwamo, 
bisuudire aambi ohuhira koti lu hwachaaka ohufukiirira. 

12Esiro siri aambi ohuwa, haandi obwiire buli aambi ohuhya. Sakira lehe hulehe 
ohuhola ebiindu byomu siirima, mani hubukule ebilwaaniro by'obulafu. 

13Lehe hube neende ebiima bilai, ebihoyera abaandu bamenya mu bulafu 
bw'esideete, ataali ohusangaasa emibiri, oba ohumeera, ataali obucheke oba 
obuyirani, ataali ohulwaana oba ebihali-hali. 

14Ohumalaho, mwefwaale Omwaami Yesu Kristo, mani mutaberesaangaho 
emibiri kyeeng'we obweyaango bw'ohwonoona bi kyekoomba. 

Abarooma 14 

Mutaheengeraanga abaandi emisaango. 

1  Mwakaanireenge abasyeeng'we bakata mu fukiirira, haandi 
mutayiinganaanga nabo ebidiira hu mbaasa yaabwe. 

2Abaandu baandi, efukiirira yaabwe yibakanya ohulya buli siindu, nae abaandu 
b'efukiirira ngata bafukiirirwa ohulya elyaani lyoong'ene. 

3Omuundu olya buli siindu syoosi s'ahoyere ohulekeeresa omuundu otahola 
atyo; haandi omuundu olya elyaani lyoong'ene yesi haba s'ahoyere 
ohuheengera omusaango omuundu olya buli siindu olwohuba Nasaae yamala 
ohumufukiirira. 

4Ewe niiwe naanu oheengera omuhalaabani w'omuundu wuundi omusaango? 
Omwaami wae mweene niye onyala ohuheengao nikali mbwe bi muundu oyo 
ahola bilai, oba sibihoyera. Haandi achia ohuhola ebilai, olwohuba Omwaami 
ali neende obunyala bukera naahola ebilai. 

5Abaandu baandi babaasa bati oludaalo luundi luhira endaalo chiindi obulai, 
nae abaandi babaasa bati endaalo choosi chakanaakana. Buli muundu hweefwe 
ahoyere ohwomiisa ebibaaso byae byeene. 

6Abaandu babaasa bati oludaalo luundi luhira endaalo chiindi, bahola batyo 
hulw'ohuberesa Omwaami oluyaali; abaandu balya buli siindu, bahola batyo 
hulw'ohuberesa Omwaami oluyaali, olwohuba beebasa Nasaae 
hulw'ebyoohulya ebyo. Abaandu bahaya ohulya ebyohulya biindi, bosi bahola 
batyo hulw'ohuberesa Omwaami oluyaali, haandi beebasa Nasaae. 

7Abulao omuundu yeesi hweefwe oliwo hulwae yeeng'ene, haandi abulao 
omuundu yeesi ofwa hulwae yeeng'ene. 

8Nihuli abalamu, huliwo hulw'Omwaami, haandi nihufwa, hufwa 
hulw'Omwaami. Sakira oba huli abalamu oba hufwa, fweesi huli ab'Omwaami. 

9Olwohuba Kristo yafwa haandi yaasyuuha hwaanyale ohuba Omwaami 
w'abaandu balamu, neende abafwa. 

10 Bulaanu eng'we abalya elyaani lyoong'ene, lwasiina muheengera 
abasyeeng'we omusaango? Haandi eng'we abalya buli siindu, lwasiina 
mulekeresa abafukiiriri baandi? Olwohuba efwe fweesi huchia ohweema mu 
moni wa Nasaae atuheengere omusaango. 

11 Olwohuba ebyandiiko byoolerefu biboola biti, “Omwaami aboola ati, koti lu 
ndi Nasaae mulamu, buli muundu achia ohusigama mu moni waange, haandi 
buli muundu achia ohutuumbula ati niise Nasaae.” 

12Sakira buli muundu yeesi hweefwe, achia ohwewosaho eyiri Nasaae ebidiira 
hu bulamu bwae. 

Otakeraanga abaasyo bakwa 

13Mani sakira lehe hwaakame ohuheengeraanga abasyeefwe omusaango. 
Ohutusaho, huhoyere ohutaholaanga esiindu syoosi esinyala ohukera 
abasyeefwe beegumula oba bakwa mu syonoono. 

14Nindeyaambaniisye alala neende Omwaami Yesu, sino sikera nimanya elalira 
obwadyeeri endi, sibulao esyohulya koti esyohulya esyeene esiriho omusiro; 
nae omuundu n'abaasa ati, biluwo ebyohulya bibi, ao mani nisyeehola esibi 
yaali. 

15Niwelalihirisa abaasyo hulw'ebyoohulya by'olya, ao haba sooba n'osihola 
ohweema hu huheerana. Otakeraanga ebyohulya by'olya binyaasa omuundu yi 
Kristo yafwiira! 

16Otakeraanga esiindu sy'obukula ohuba esilai syanyoola eliita bi. 

17Olwohuba obwaami bwa Nasaae haba sibuli sa hu byohulya oba 
eby'ohung'wa, nae buli hu buluungifu, omuleembe, neende esangaalo li 
Mwooyo Mwoolerefu aberesa. 

18Mani n'ohalaabanira Kristo mu ngeri yino, osangaasa Nasaae haandi abaandu 
baandi bosi bahusiima. 

19Sakira buli siha huhoyere ohuchiiririraanga neende ebiindu bileeta 
omuleembe, haandi ebituhoonya efwe abeene ohugumisania. 

20Mutanyaasa omulimo kwa Nasaae hulw'ebiindu bidiira hubyoohulya. 
Ebyohulya byoosi binyala ohuliibwa, nae sisihoyera ohulya esiindu si nyala 
syaakera omuundu wuundi yaakwa mu syonoono. 

21Esiindu sihoyera ohuholwa nisyo, ohulehana neende ohulya enyama, 
ohung'wa amalwa oba ohuhola esiindu syoosi esinyala syaakera abafukiiriri 
baandi baakwa. 

22Mani ewe diira efukiirira yao eyo koti lu mweene womiisa mu moni wa 
Nasaae. Bali neende ehabi abo abateheengera mu mwooyo omusaango 
nibahola esiindu si bamanyire bati sihoyera. 

23Nae nibali neende ohukana-kana ebidiira hu biindu bi balya, Nasaae achia 
ohubaheengera omusaango nibalya ebiindu ebyo, olwohuba esiholwa syaabwe 
haba sisiba nisyeema hu fukiirira. Haandi esiindu syoosi esiteema hu suubira 
syonoono nisyo. 

Abarooma 15 

Ohusangaasa abaandi 

1Efwe ab'amaani mu fukiirira huhoyere ohuhoonya abakata ohukiinga 
emigugu kyaabwe. Haba sihuhoyere ohwesangaasa abeene. 

2Ohutusaho, huhoyere ohusangaasa abafukiiriri baandi hulw'obulai bwaabwe 
abeene, hu hunyale ohuboombaha mu fukiirira. 

3 Olwohuba Kristo haba siyesangaasaho omweene. Ohutusaho, koti byandiiko 
byoolerefu biboola biti, “Amanyeko ka hunyekwa, kakwa hweese.” 

4Buli siindu syoosi esyandiikwa mu byandiiko byoolerefu, syandiikwa 
ohutweekesa, hu hunyale ohunyoola esuubi ohubitira mu hweesimiirisa 
neende ohuguma emyooyo koti lu byandiiko byoolerefu bituberesa. 

5Mani lehe Nasaae, yi hweesimiirisa neende ohulemya emyooyo bitulaho, 
ababerese amaani munyale ohuba neende ebibaaso nasilala nimuloondakana 
neende esyohuboneraho sya Kristo Yesu, 

6haandi hweeng'we mweesi alala munyale ohufumia neende ekono lala Nasaae 
haandi Laatang'ene Omwaami weefwe, Yesu Kristo. 

Emboosi Ndai eyiri Abateende. 

7Sakira mwaakananireenge abeene-na-beene, koti lu Kristo yabaakaanira 
hulw'oluyaali lwa Nasaae. 

8Olwohuba mbaboolera endi, obulamu bwa Kristo bw'ohuhalaabana eyiri 
Abayudaaya, bwali obw'ohweekesa buti Nasaae mweesikwa niye, hwaanyale 
ohwooseresa abweene ebisuubise bi yasuubisa bakuuka yaabwe. 

9 Haandi yahola atyo, hu Abateende banyale ohuberesa Nasaae oluyaali 
hulw'esisa syae. Koti lu byandiiko byoolerefu biboola biti, “Sakira njia 
ohuhufumia mu Bateende; njia ohuhweembera niihufumia.” 

10 Haandi biboola biti, “Eng'we Abateende musaangaale neende abaandu ba 
Nasaae!” 

11 Haandi biboola biti, “Eng'we Abateende mweesi mufumie Omwaami; 
abaandu boosi mumufumie!” 

12 Haandi omunabbi Yisaaya yesi aboola ati, “Omwichuhulu wa Yese achia 
ohwiicha; achia ohwiicha ohutuka Abateende, mani achia ohuba esuubi 
lyaabwe.” 

13Lehe Nasaae yi suubi litulamo, abechuse neende esangaalo lyoosi neende 
omuleembe ohubitira mu humufukiiriramo hweeng'we, hu suubi lyeeng'we 
linyale ohwemeeda ohuhula hulw'amaani ka Mwooyo Mwoolerefu. 

Esyakera Paulo niyandiika neende obwomiifu bwoosi 

14Basyaange: ese syesi manyire bulai bweene endi, mwechulamo ebiima bilai, 
muli neende amakesi kamala koosi, haandi endi munyala ohukerakanira 
abeene-na-beene. 

15Nae mu bbarwa yino, nyandiikire neende obwomiifu bwoosi ebidiira hu 
biindu biindi bi mbechuliise. Mbeere neende obwomiifu ohweema hu mbabaasi 
chi Nasaae yaamberesa 

16ey'ohuba omuhalaabani wa Kristo Yesu ohuholera Abateende. Halaabana 
koti omulaamisi ninjaala Emboosi Ndai eyitula eyiri Nasaae hu Abateende 
banyale ohuba esiyaanwa sifukiirirwa eyiri Nasaae, esimubeereswa neende 
Mwooyo Mwoolerefu. 

17Mani alala neende Kristo Yesu, nyala ohuba neende esichiiririrwa 
sy'ohwefumia mu mulimo kwaange eyiri Nasaae. 

18Njia ohuba omwomiifu, mani nomanome hu bi Kristo yahola ohuumbitiramo 
byoong'ene ohukera Abateende bawulire Nasaae. Yahola sino ohubitira mu 
mboosi neende ebihole, 

19ohubitira mu maani k'eby'amayia neende ebiwuukisa, haandi neende 
ohubitira mu maani ka Mwooyo wa Nasaae. Mani sakira mu hukeenda hwaange 
hwoosi ohutula elalira Yerusalemu ohwoola Yilirikomu, ndayaalira elalira mu 
bwiichufu Emboosi Ndai yidiira hu Kristo. 

20Esiindu si ndekoombaanga buli ludaalo syali ohuyaala Emboosi Ndai mu 
bituundu bitawuliraho ebidiira hu Kristo, hu haye ohwoombaha hu musiingi ku 
muundu wuundi yachaakisa. 



2271 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

21 Koti lu ebyandiiko byoolerefu biboola biti, “Abo abali nibataboolerwaho 
ebimudiiraho, bachia ohubona, haandi abo abatawuliraho bachia ohumanya.” 

Endekeha ya Paulo ohukeniya Rooma. 

22  Ohuyaala Emboosi Ndai mu bituundu bitawuliraho hu Kristo nisyo 
esyaangayira amahabi maangi ohwiicha yi muli. 

23Nae bulamu koti lu malire omulimo kwaange mu bituundu ebyo, haandi koti 
lu mbeere nindekoombaanga emyaaka miingi ohwiicha ohubabona, 

24bulaanu buti suubira ohwiicha ohubabona. Ndaha ohubabona ni ndi hu 
lukeendo lwaange lw'ohuchia mu Sipeini. Nimalire ohusangaalira alala 
naang'we, ndaha muhoonye engeri y'ohwoola Sipeini. 

25 Nae bulaanu buti ndi ohuchia Yerusalemu ohuhalaabanira abaandu ba 
Nasaae bali eyo. 

26Olwohuba abafukiiriri bali mu Makedonia, neende ab'e Akaya, baheengereo 
abeene ohuhoonya abamanani bali mu baandu ba Nasaae abali mu Yerusalemu. 

27Abeene baheengao ohuhola batyo; nae mubwadyeeri bweene, bali neende 
omulimo kw'ohubahoonya. Olwohuba Abayudaaya bakabana ehabi chaabwe 
chomu mwooyo neende Abateende, Abateende bosi bahoyere ohwehoonyera 
ehabi chaabwe echoby'omubiri ohuhoonya Abayudaaya. 

28Mani niimba niimalire omulimo kuno, haandi niimalire ohubayirira eseende 
choosi chi ndababuusira, ao niwo yi njia ohubakeniyira nindiirire olukeendo 
lwaange luchia Sipeini. 

29Niinjicha yi muli, manyire endi, njia ohwiicha neende ehabi cha Kristo mu 
bwiichufu. 

30Basyaange mbekweeda hulw'Omwaami weefwe Yesu Kristo neende 
hulw'obuheeri bwa Mwooyo Mwoolerefu: mundeyambaanieho mu huusabira 
neende amaani koosi eyiri Nasaae. 

31Muusabire muti, abaandu babula efukiirira abali mu Yudea bahaye 
ohuuholaho esibi, haandi muti abaandu ba Nasaae bali mu Yerusalemu, banyale 
ohufukiirira ohuhalaabana hwaange. 

32Mani sakira, nihuli ohudaha hwa Nasaae, njia ohwiicha yi muli ninjichuule 
esangaalo, mani olukeendo mbuluuheho ni ndi alala naang'we. 

33Lehe Nasaae yi muleembe kwoosi kutulaho abe naang'we mweesi. Amiina. 

Abarooma 16 

Amaheeso eyiri sya mulala-mulala 

1Mbadahisa Fiibbi mboocho yeefwe, ohalaabanira mu bafukiiriri bamenya 
Kekerea. 

2Mumwaakaanire mu liita ly'Omwaami, koti abaandu ba Nasaae bahoyere, 
haandi mumuberese obuhoonyi bwoosi bw'adaha ohutula yi muli; olwohuba 
omweene yesi yahahoonya abaandu baangi muno syesi ni ndi mulala hu nibo. 

3  Nduma amaheeso kaange eyiri Purisiila neende Akwiila, abahalaabani 
basyaange mu Kristo Yesu; 

4abayaanayo obulamu bwaabwe hulwaange. Mbasiima muno haandi haba 
siniise syeeng'ene obeebasa, nae omukaanda kw'abafukiiriri Bateende kwoosi 
kubeebasa. 

5Haandi nduma amaheeso kaange eyiri omukaanda kw'abafukiiriri 
okwebuusiraanga mu nyuumba yaabwe. Nduma amaheeso kaange eyiri 
omwiicha waange Epaineto, oyo niye owataangira mu situundu sya Asia 
ohufukiirira mu Kristo. 

6Nduma amaheeso eyiri Maria, owabahaalabanira muno. 

7Haandi nduma amaheeso eyiri Andironiko neende Yunia; Abayudaaya 
basyaange abali mu jeela naange; bamanyihaane muno eyiri abatume, haandi 
beehola abafukiiriri ese nisisiiri. 

8Nduma amaheeso kaange eyiri Amupiliato, omwiicha waange muno mu 
Omwaami. 

9Haandi heesa Wuribbano, omuhalaabani wasyeefwe mu mulimo kwa Kristo, 
neende Sitaaki, omwiicha waange mukoosi. 

10Amaheeso eyiri Apele, yi buwulisi bwae mu Kristo bumanyihaane bulai. 
Amaheeso eyiri abo ab'edaala lya Arisitobbulo. 

11Amaheeso eyiri Herodioni, Omuyudaaya wasyaange, haandi eyiri abafukiiriri 
bomu daala lya Narikiso. 

12Amaheeso kaange eyiri Turufena neende Turufoosa, abahalaabana mu 
mulimo kw'Omwaami, haandi eyiri Perisi, omwiicha waange muno, 
owahalaabanira muno Omwaami. 

13 Nduma amaheeso eyiri Rufusi, omuhalaabani omanyihaane mu mulimo 
kw'Omwaami, haandi eyiri ng'ina, ebiha byoosi owaanjira koti omwaana wae. 

14Amaheeso kaange eyiri Asikuriito, Filegooni, Herume, Patiroobba, Herima, 
neende abafukiiriri baandi boosi ba bali nabo. 

15Amaheeso eyiri, Filoloogo neende Julia, eyiri Nereyo neende 
mboochoong'ene, eyiri Olipa neende eyiri aboolerefu boosi ba bali nabo. 

16Heesanie mu ngeri yeekesa ohuheerana hw'abeebulanwa. Abafukiiriri ba 
Kristo boosi babatumira amaheeso kaabwe. 

Amakerako kamaliiriha 

17Basyaange mbekweeda endi: mweliindeenge abo abaleeta ohukabuhana 
neende abanyaasa efukiirira y'abaandu, haandi abacha nibalwaania enjekesa yi 
mwanyoola. Mutabesudyaangaho! 

18Olwohuba abaandu bahola ebiindu bifwaana bityo, haba sibahalaabanira 
Kristo Omwaami weefwe, nae bahalaabanira enda chaabwe abeene. 
Beehoonyera emboosi ndai neende ohwefumia, mani baabachirisa abaandu 
bataaliho omusaango. 

19Buli muundu yamala ohuwulira obuwulisi bweeng'we eyiri Emboosi Ndai, 
mani hulwasino ndi omusangaafu muno hulweeng'we. 

20Nasaae otuberesa omuleembe achia ohunyooba bwaangu muno Sitaani mu 
makulu keeng'we. Embabaasi ch'Omwaami weefwe Yesu chibe naang'we. 

21  Timoteo, omuhalaabani wasyaange abatumira amaheeso; haandi Lusio, 
Yasooni, neende Sosipateeri. 

22Ese Taasio, owahoonya Paulo ohwandiika ebbarwa yino, mbaheesa mu liita 
ly'Omwaami weefwe. 

23  Gaayo owaniinda, omweene daala li bafukiiriri bebuusiraangamo yesi 
abaheesa; Erasito, omubiihi w'esiko, neende owasyeefwe Kwaruto babaheesa. 
Ehabi ch'Omwaami weefwe Yesu Kristo chibe naang'we. Amiina. 

24Leha embabaasi ch'Omwaami weefwe Yesu Kristo chibe naang'we mweesi. 
Amiina. 

Esaala yimaliirihayo y'ohufumia Nasaae 

25Lehe hufumie Nasaae! Onyala ohukera mwomiirira mu fukiirira yeeng'we, 
ohweema hu Mboosi Ndai yi ndabayaalira eyidiira hu Yesu Kristo neende 
ohweema hu humanyihana hw'esyaama sy'obwadyeeri esyali syakiswa 
emyaaka miingi ekyabitao. 

26Nae bulaanu, obwadyeeri obwo bwamala ohumanyihana alafu ohubitira mu 
byandiiko by'abanabbi; neende ohulagira hwa Nasaae otaakama, esyaama esyo 
syamanyihana eyiri ebyaalo byoosi, hu baandu banyale ohufukiirira haandi 
ohuwulira. 

27Lehe Nasaae mulala, yeeng'ene omanyire ebiindu byoosi, abereswe oluyaali 
ohubitira mu Yesu Kristo endaalo choosi! Amiina. 

1 Abakoriito 

1 Abakoriito 1 

1Ohutula eyiri Paulo, owalaangwa sa neende obuheeri bwa Nasaae ohuba 
omutume wa Kristo Yesu, haandi ohutula eyiri Sositenesi mwaanaama. 

2  Eyiri omukaanda kw'abafukiiriri okuli Koriiti, eyiri abo abalabisirwa mu 
Kristo Yesu, abalaangwa ohuba abaluungifu, alala neende abo boosi abali buli 
abuundu woosi nibalangaanga eliita ly'Omwaami weefwe Yesu Kristo, haandi 
sidubaanie oli Omwaami waabwe haandi oweefwe fwesi: 

3Embabaasi cha Nasaae seefwe, neende omuleembe kw'Omwaami Yesu Kristo 
bibe naang'we. 

Ehabi chiri mu Kristo 

4Ndeebasa muno Nasaae waange buli siha hulweeng'we hulw'embabaasi cha 
Nasaae chi ndabereserwa mu Kristo Yesu, 

5mbwe mu buli ngira yoosi, mwaholwa abayiinda mu mweene oyo mu 
nomanoma yoosi, haandi neende amakesi koosi 

6kata sa neende koti lu buloli budiira hu Kristo bwomiisibwa mweeng'we 

7ohubona mbwe abulao esyo si mutaali nasyo esidiira hu siyaanwa sya 
mwooyo, koti lu muli ohuliindiriraanga ohuboneswa hw'Omwaami weefwe 
Yesu Kristo; 

8oyo ochia ohubalera ohwoolera elalira hu njakamo, nimubulaho 
simudondobaane mu ndaalo eyo ech'Omwaami weefwe Yesu Kristo. 

9Nasaae n'omweesikwa, oyo owabalaanga ohwiingira mu bulala neende 
Omwaana wae, Yesu Kristo Omwaami weefwe. 

Ohukabuhanamo mu mukaanda kw'Abafukiiriri 

10Ese ndi ohubalirira, basyaange, mu liita ly'Omwaami weefwe Yesu Kristo, 
endi eng'we mweesi munyale ohufukiirisania, haandi endi mweeng'we muhoya 
mwahaya ohubahoomo ohukabuhana-kabuhanamo, nae endi munyale 
ohweyambaania alala mu bibaaso bifwaanana, haandi neende mu 
huwuliirisania. 

11Olwohuba syamala ohumboolerwa neende abaandu ba Kuloe mbwe eyo 
yiriyo obusoolo mweeng'we, eng'we abaheerwa. 

12 Si ndi ohuboola nisyo sino mbwe, buli muundu mweeng'we ali hulwae. Aliwo 
oboola ati “Ese ndi owa Paulo,” owuundi ati, “Ese ndi owa Apolo,” owuundi ati, 
“Ese ndi owa Keefa,” haandi yaabaao oboola ati, “Ese ndi owa Kristo.” 

13Mani Kristo wuno yakabuhanahoomo? Yali Paulo owabaambwa 
hulweeng'we? Oba mani eng'we mwabatiisibwaho mu liita lya Paulo? 

14 Ese naange ndeebasa Nasaae waange, olwohuba ese sindabatiisaho 
omuundu yeesi ohutusaho Kirispo neende Gaayo; 

15awuundi owuundi yaheweereyo sa ohuboola ati ese ngaandi ndabatiisibwa 
mu liita lyao. 

16 (Mubwadyeeri bweene, ese ndabatiisaho sa edaala lya Sitefaano. Ohuhira ao, 
siimanyire nindabatiisaho omuundu wuundi yeesi.) 

17Olwohuba Kristo haba siyanduma ohubatiisaanga, nae ohuyaalaanga 
emboosi ndai, haandi ataali neende amakesi kalyooyeresa daawe, awuundi 
amaani k'omusalabba kwa Kristo kahachalaasirwe. 

Kristo Amaani haandi Amakesi ka Nasaae 

18Olwohuba emboosi yidiira hu musalabba, y'obusiru niyo eyiri abo abali 
ohukotaanga, nae eyiri abo abali ohuwonisibwaanga, niyo amaani ka Nasaae. 

19 Olwohuba syamala ohwandiikwa siti, “Ese njia ohusihirisa amakesi 
k'abakesi, haandi ebikesi-kesi by'abakesi-kesi ese njia ohubyetooya.” 

20  Omusaacha mukesi ali yeena? Omwandiiki mweene ali yeena? Omuyiingani 
mumanyirifu weendaalo chino ali yeena? Haba si Nasaae niye owahola obusiru 
buno ohuba amakesi k'esyaalo? 

21Olwohuba Nasaae mu makesi kae yakayira abaandu ohumumanya ohubitira 
mu makesi kaabwe. Nae, syasaangaasa Nasaae ohubona mbwe ohubitira mu 
busiru bw'ebiindu bi huyaala bino, nga lu baandi babaasa, abo abafukiirira 
banyala baonisibwa. 

22Olwohuba Abayudaaya nabo baheera muno ohukoonyeresa ebilolero, nae 
Abagiriki nabo baheera muno ohukoonyeresa amakesi, 

23nae efwe huyaala Kristo owabaambwa, oli esigiingi syegumulwaho eyiri 
Abayudaaya haandi esy'obusiru eyiri abaandu bateende, 

24nae eyiri abo abali ohulaangwa, Abayudaaya neende Abagiriki sidubaanie, 
Kristo niye amaani ka Nasaae haandi niye amakesi ka Nasaae. 

25Olwohuba obusiru bwa Nasaae buhirira amakesi k'abaandu eyale muno, 
haandi obukata bwa Nasaae buhirira amaani k'abaandu eyale muno. 

26Eng'we mubaaseho hu hulaangwa hweeng'we, baana beefwe; abaangi 
hweeng'we haba simwali abakesi ohweema hu hola y'esyaalo, abaangi 
hweeng'we haandi simwali ab'amaani muno, haandi abaangi hweeng'we haba 
simwaliho abeebulwa ohutulana neende oluyaali luhoongo muno; 

27nae Nasaae yadoola esyo esyali nisiri esisiru mu syaalo, ohudiisa esoni 
abakesi, Nasaae yadoola esyo esiri esikata mu syaalo, ohudiisa esoni ab'amaani, 

28Nasaae yadoola esyo esiri esy'aasi haandi esirekereswa mu syaalo, kata 
neende ebiindi byali nibitaali ebiindu, ohuchalaasira elalira ebiindu byali nibiri 
ebiindu byeene, 

29hu bulaanu abuleo omuundu mulya-busuma sa owunyala ohweniinia mu 
moni wa Nasaae. 

30Oyo niye enjaako y'obulamu ohubitira mu Yesu Kristo, oyo yi Nasaae mweene 
yahola ohuba amakesi keefwe, obuluungifu bweefwe, haandi kata niye 
ohwooswa neende ohununulwa hweefwe; 

31 mani hu bibe koti lu byandiikwa biti, “Mulehe oyo yeesi owehuduumbasa, 
yehuduumbasire mu Omwaami.” 

1 Abakoriito 2 

Ohuyaala hulomaloma hu Kristo Wabaambwa 

1Ese koti lu ndeecha yi muli, eng'we baana beefwe, haba sindeecha 
nimbayaalira obuloli bw'esyaama bwa Nasaae mu mboosi ch'esilyoolyo sa oba 
ech'olukesi-kesi daawe. 

2Olwohuba nindali nindamenya naang'we ndateemaho neende amaani maangi 
muno obutafwaana koti owamanyaho esiindu siindi syoosi ohutusaho Yesu 
Kristo yeeng'ene, haandi oyo owabaambwa hu musalabba. 

3 Ndabamenyamo nimbonehana koti oli omukata muno haandi omuti muno 
haandi oteengereha sa; 

4mani enomanoma yaange alala neende amayaalo kaange haba sibyalichiingi 
mu mboosi hoongo muno ech'olukesi-kesi daawe, nae kalichiingi mu biholwa 
bya Mwooyo neende amaani byoong'ene, 

5hu bulaanu efukiirira yeeng'we yinyale ohutediira hu makesi k'abaandu sa nae 
yeeme mu maani ka Nasaae yeeng'ene. 

Amakesi ka Nasaae 

6Nae kata katyo, nihuba nihuli mu baandu baangafu, huteemaho muno 
ohubataamo amakesi kosi, kata nibiba mbwe haba sikaba makesi akaba 
ak'oluse luno koti lu fwaana, oba koti ak'abeemeresi b'oluse luno kali, abacha 
sa ohuwaao. 

7Nae efwe hubataamo esyaama haandi amakesi keekisa aka Nasaae, ka Nasaae 
mweene yataao kata endaalo choosi nichitabaao hulw'oluyaali lweefwe. 

8Abulao kata mulala hu beemeresi b'oluse luno owamanyaho esiindu sino kata 
nabudiidi; olwohuba nikali mbwe bali nibamanya batyo, haba sibahabaambire 
Omwaami w'oluyaali. 

9 Nae koti sa lu syandiikwa siti, “Esyo si moni yoosi yitaabonaho, kata neende 
ohutwi hwoosi ohuwuliraho, kata sa neende omwooyo kw'omuundu yeesi 
ohumanyirisaho, nisyo esiindu si Nasaae yatekehera abo abamuheera,” 

10Nae efwe Nasaae mweene yamala ohutubwiihulirao ohubitira mu Mwooyo. 
Olwohuba Mwooyo oyo ahosaanga buli siindu, kata ohwoolera elalira mu 
lwaalo wa Nasaae bweene. 

11Olwohuba siri mbwe ni muundu siina oyo onyala ohumanya ebibaaso 
by'omuundu ohutusaho omwooyo kw'omuundu oyo okuba nikumulimo? 
Sakira kata katyo siri mbwe abulao omuundu yeesi onyala ohumanya ebibaaso 
bya Nasaae ohutusaho Mwooyo wa Nasaae. 

12Bulaanu, efwe haba sihwaberesebwa mwooyo w'esyaalo sino, nae Mwooyo 
oyo otula mu Nasaae, hu hweemeo hunyale ohumanya ebiyaanwa bi Nasaae 
aba niyanyala ohutuberesa. 

13Mani fwesi hukaba omweene oyo nihwehoonyera emboosi chiteekeswaanga 
neende amakesi k'abaandu sa nae echeekeswaanga neende Mwooyo, 
natuumbulaanga obwadyeeri bw'omwooyo eyiri abo ababa nibali neende 
Mwooyo oyo. 

14Omuundu otaalimo Mwooyo haba saanyala ohunyoola ebiyaanwa bya 
Mwooyo wa Nasaae daawe, olwohuba ebyo biba sibiri neende amahuluundu 
yaali, haandi saaba naanyala ohubimanya olwohuba ebyeene ebyo 
bimanyirisibwaanga sa neende omwooyo kwoong'ene. 

15Omuundu olimo Mwooyo, aba neende amakesi kakabuhania ebiindu byoosi, 
nae omweene haba saanyala hukerakirwa neende omuundu wuundi yeesi. 

16 “Olwohuba ni naanu mweene owanyala ohumanya ebibaaso by'Omwaami 
hwaanyale ohumukerakira?” Nae efwe huli neende ebibaaso bya Kristo. 

1 Abakoriito 3 

Abahalaabani ba Nasaae 

1Nae ese, baana beefwe, haba sindahanyalire ohubalomalomera koti 
olomalomera abo abali neende mwooyo daawe, nae koti eyiri abaandu abali 
neende omubiri kwoong'ene, haandi koti abali abaana badoto mu Kristo. 

2 Ese ndabang'wesaanga sa amabeere, nae haba sindabaliisanga ebyohulya 
byoomeranu daawe; olwohuba eng'we mwali nimutaaba abanyala ohubilya; 
haandi kata katyo kata bulaanu buti mutaaba abanyala ohulya ebyo, 

3olwohuba eng'we musisiiri sa abaandu b'omubiri kwoong'ene. Olwohuba 
nikali mbwe eng'we musisiirimo ebihali-hali neende ohuyinduulana, haba 
simuba nimusisiiri abaandu bali neende omubiri kwoong'ene, haandi 
nimweebisa sa koti abaandu ba buli ludaalo? 

4 Olwohuba nikali mbwe omuundu wuundi aboola sa ati, “Ese ndi owa Paulo,” 
nae owuundi ati, “Ese ndi owa Apolo,” ao haba simuba nimuli sa koti abaandu 
ba buli ludaalo? 

5Bulaanu, Apolo wuno niye siina syeene? Paulo nae ni siina syeene? Bano boosi 
bahalaabani sa bamwabitiramo mwanyala ohufukiirira koti lu Omwaami 
mweene yali n'abatekeheere buli mulala. 

6 Ese ndataaka, Apolo nae yaachuhiirira, nae Nasaae mweene niye owahusa. 

7Mani sakira, kata oyo oba niyataaka oba oyo yeesi oba niyachuhiirisaho 
amaachi haba saaba naali esiindu syoosi esihuluundu, ohutusaho Nasaae oyo 
ohusaanga yeeng'ene. 

8Oyo oba n'ataakaanga, neende oyo oba n'achuhiiriraanga amaachi, boosi 
baakanirira, haandi buli otula achia ohunyoola omusaara kwae okuchiana 
neende obuhalaabani bwae koti lu bwaaka. 

9Olwohuba, efwe fweesi huli sa abahalaabani baholera alala neende Nasaae; 
eng'we naang'we muli endalo chae, haandi Ebyoombahe bya Nasaae. 

10Ohweema hu mbabaasi cha Nasaae chi ndaberesebwa, ni ndi koti 
omwoombahi muhuluundu mumanyirifu, ndanyala ohutaao omusiingi, nae 
omuundu wuundi ali ohwoombahaanga hu bweene ohwo. Mulehe buli muundu 
yeesi yehaliirise koti lwaaba naali ohwoombahaanga hu bweene ohwo. 

11Olwohuba abulao omusiingi kuundi ku muundu wuundi anyala yataao, 
ohutusaho okwo okwamala ohuteebwao, okuli Yesu Kristo. 

12Mani bulaanu, omuundu yeesi naaba naali ohwoombaha hu musiingi okwo 
neende efeesa, ebichuma, amakina malai muno, embaao, obunyaasi, amasaanyi 

13buli mulimo kw'omuundu yeesi, kuchia ohweyekesa okweene; olwohuba 
Oludaalo olwo luchia ohukubakala alafu, olwohuba kuchia ohweyekesera mu 
muliro, haandi omuliro okwo kuchia ohupiima engeri ya buli mulimo ku buli 
muundu aba niyahola koti lu kufwaana. 

14Nikali mbwe esyoombahe si muundu yeesi aba niyoombaha hu musiingi 
okwo si nyala ohuwonamo, aba achia ohunyoola esisiimo. 

15Nae esyoombahe sy'omuundu yeesi nisiya sa omuliro, omuundu chana oyo 
aba achia ohutulaho sa atyo. Omweene aba achia ohuwonisibwa, nae kata katyo 
koti oyo owabiinwe sa mu muliro. 

16  Eng'we haba simumanyire muti muli Enyuumba ya Nasaae daawe, haandi 
muti Mwooyo wa Nasaae yesi yabamenyamo? 

17Omuundu yeesi n'anyaasa Enyuumba ya Nasaae, Nasaae mweene aba achia 
ohumusihirisa yesi. Olwohuba Enyuumba ya Nasaae yiba niyiri enjolerefu, 
nihaandi Enyuumba ya Nasaae eyo niyo ewe mweene. 

18Mulehe omuundu yeesi alehe ohweebacha omweene. Oyo yeesi mweeng'we 
obaasa ati ali omukesi muno mu luse luno, mulehe yeehole omusiru hu yeemeo 
anyale ohuba omukesi. 

19 Olwohuba amakesi k'esyaalo sino n'obusiru bweene eyiri Nasaae. Olwohuba 
syandiikwa siti, “Nasaae adiiriraanga abakesikesi mu bukodyo bwaabwe 
abeene,” 

20 haandi siti, “Omwaami amanyire ati ebibaaso by'omuundu mukesikesi, bisiru 
bihaya.” 

21Sakira mulehe omuundu yeesi atachaakaho ohweniinia hulw'abaandu sa. 
Olwohuba ebiindu byoosi nebyeeng'we, 

22ayahaba naali Paulo oba Apolo oba Keefa oba esyaalo sino oba obulamu oba 
ohufwa oba esiha sino oba esiha siicha, byoosi nebyeeng'we sa; 

23nae haandi eng'we mweesi muli abaandu ba Kristo; nae Kristo mweene wa 
Nasaae. 

1 Abakoriito 4 

Abatume ba Kristo 

1Yino niyo engeri yi muundu yeesi ahoyere ohubaasiramo: Huli abahalaabani 
ba Kristo, haandi ababiihi b'ebyaama bya Nasaae. 

2Nae haandi kali mbwe syeenyeha siti, buli mubiihi yeesi ahoyere 
ohunyoolehana naali owesikiha. 

3Nae ese hulwaange, n'esiindu esidiidi muno ohubona mbwe ndi ohuhalakirwa 
omusaango naang'we, oba neende esiina sy'abaandu sa. Kata omweene haba 
siinyala ohwehalakira omusaango. 

4Ese haba siimanyire esiindu syoosi esinjooma haba daawe, nae kata katyo 
sisyeekesa mbwe ohweema hu esyo, haba siinyala ohuba omulehuule daawe. 
Omwaami mweene niye oli neende obunyala bw'ohuhalakira omusaango. 

5Sakira mutateemaho ohwetuliirisa ohuheengera omuundu omusaango esiha 
nisisisiiri ohwoola, Omwaami natoola ohwiicha, oyo ochia ohuleeta mu bulafu 
ebiindu byakiswa mu siirima, haandi ochia ohutuumbula ebibaaso biri mu 

myooyo ky'abaandu byoosi. Ao niwo yi buli muundu yeesi achia ohunyoolera 
si ahoyera ohunyoola ohutula eyiri Nasaae. 

6Ese mbao ningaasire ebiindu bino byoosi eyiri ese omweene neende eyiri 
Apolo hulw'obulai bweeng'we, baana beefwe, hu mweemeo munyale ohweeka 
nimutuboneraho efwe mutanyala ohuchalaaliha mwaabita ebyo ebyandiikwa 
byoong'ene, hu bulaanu abuleo mweeng'we omuundu yeesi onyala 
ohufwiimbikitana niyechuule ohukwiira mulala yeeng'ene ohuhiraho 
owuundi. 

7Olwohuba ni naanu mweene oli neende obunyala bw'ohubona esiindu syoosi 
esikeni mweeng'we? Siina syeene si muli nasyo si mutaberesebwa? Nikali mani 
mbwe mwabereswa, lwasiina muli ohweniinia koti lu sitaali esiyaanwa 
syebihaya yi muli? 

8Mbao hane mwamala ohwiikuta! Mbao hane mwamala ohweehola abayiinda! 
Kata efwe nihusisiiri, nae eng'we mbao mwamala ohweehola abatuki! Mani 
muhoya mwaaba nimuli neende ohutuka, hu fwesi hwanyala ohukabanira alala 
naang'we obutuki obwo! 

9Olwohuba ese ndi ohubaasa endi, Nasaae yamala ohutuhola efwe abatume 
hwafwaana koti abamaliirihayo mu baandu boosi, haandi koti abaandu bamala 
ohuheengerwa omusaango kw'ohufwa; olwohuba hwamala ohweehola 
esyohuboneraho eyiri esyaalo, eyiri malaika neende eyiri abaandu. 

10Efwe huli koti abasiru hulwa Kristo, nae eng'we mweehola abakesi mu Kristo. 
Efwe huli koti abakata, nae eng'we muli ab'amaani. Eng'we mwanyoola 
oluyaali, nae efwe hwalekeereswa. 

11Ohwoola bulaanu buti, efwe huwoonga enjala haandi hulumwa obuluwo, 
hwefwaala sa ebicheere, hutoochwa, haandi hwaahaywa ohuba neende 
amadaala, 

12 haandi hudidiihana neende emirimo, nihwehoonyera amahono keefwe 
keene kano. Nihubwaabwa, efwe husabira ehabi; nihusaandisibwa, efwe 
hweesimiirisa sa; 

13nihunyekwa, efwe hweduuduyia sa mu makaluso keefwe; humalire 
ohweehola, nihaandi mbao bulaanu huli, koti ebikoha hu syaalo, ebiindu bihira 
ohusyuulibwa. 

14Ese haba si ndi ohwandiika bino endyo mbwe hu nyale ohubadiisa esoni, nae 
ohubeekesa koti ndaheekesa abaana baange baheerwa muno. 

15Olwohuba amwahaba mbwe muli neende abakeraki abatabaliha mu Kristo, 
haba simuli neende balaata yeeng'we abaangi daawe. Olwohuba ese ndeehola 
hale seeng'we mu Kristo Yesu ohubitira mu mboosi ndai. 

16 Mani ese ndi ohubekweeda endi mubonere hweese. 

17Mani sakira ese ndatuma Timoteo, omuheerwa waange muno haandi 
omwaana waange mweesikwa muno mu Omwaami, ohubeechulisa koti 
obulamu bwaange bufwaana mu Kristo, koti mbasomesaanga buli yi njiira mu 
buli mukaanda kw'abafukiiriri. 

18Abaandu baandi hweeng'we beeholere ab'esuunga, oti fwaana ese haba 
simbeere ninjia ohwiicha yi muli daawe. 

19Nae mbao ndi ohwiicha eyo bwaangu, Omwaami naakanya, mani hu haye 
ohubonera enomanoma neende amaani k'abaandu b'esuunga abo. 

20Olwohuba obwaami bwa Nasaae haba sibuboneheraanga mu hulomaloma sa 
nae mu maani. 

21Siina syeene si mudaha? Mudaha njiche yi muli neende olubbariki, kose 
neende obuheeri mu mwooyo kw'obuloonga sa? 

1 Abakoriito 5 

Esifwaabi mu bafukiiriri 

1  Mubwadyeeri bweene biri ohweeboola mbwe aliwo esifwaabi mweeng'we, 
haandi esyeengeri kata eyitanyala ohunyoolehanaho neende mu bakafiiri 
beene; mbwe bi musaacha akona sa omuhasi wa laatang'ene. 

2Nihaandi mubulaho kata esoni! Eng'we haba simwahahoyeere ohuba nimulira 
bulira hulw'esifwaabi sino? Mulehe oyo owahola sino yeerusibwe ohutula 
mweeng'we. 

3Olwohuba andahaba mbwe si ndi alala naang'we mu mubiri, nae ndi alala 
naang'we mu mwooyo, haandi sa koti lu ndahaholere ni nduwo, malire 
ohutuumbula eheengao yaange 

4mu liita ly'Omwaami Yesu eyiri omusaacha oyo owahola esiindu sifwaana 
sityo. Mani nimunaba nimuhung'aanire alala, omwooyo kwaange kwosi nikuli 
alala naang'we, nikuli neende amaani k'Omwaami weefwe Yesu, 

5muhoyere mwebwaabe omusaacha oyo achie eyiri Sitaani anyale 
ohusihiriswa omubiri kwae hu mwooyo kwae kunyale ohuwonisibwa hu 
ludaalo lw'Omwaami Yesu. 

6 Ohweniinia hweeng'we ohwo, haba sinohulayi daawe. Eng'we haba 
simumanyire muti, otumera tudiidi sa tunyala twabbaaha esiniho siingi? 

7 Mweetusemo emera hale, hu mweemeo munyale ohuba esiniho siyaaha, koti 
lu muli abataali ababbaahe. Olwohuba Kristo, ekoondi lyeefwe lya Paasaka, 
lyamala ohuyaanwa. 

8 Mani mulehe efwe hweliire esidyaalo, nihutaali neende emera hale, emera 
y'ehiinda neende obubi, nae neende omugaati kutabbaahirwe okw'obuluungifu 
neende obwadyeeri. 

9Ese ndabaandiikira hale mu bbarwa yaange endi mutaholeraanga alala 
neende abaandu b'esifwaabi daawe; 

10nae nimboola endyo sindaliho hu baandu b'omufuto bomu syaalo muno, oba 
ab'okuliira neende abanyaka, oba ab'emisaambwa, hulwohuba nibyahabeere 
bityo biba byahabadahiise ohutulira elalira mu syaalo muno. 

11Nae kata katyo, ese ndabaandiikira hale endyo obutaholeganaangaho neende 
oyo yeesi owelaanga ohuba mulala hweefwe, nikali mbwe anyoolehaane ohuba 
neende omufuto oba okuliira, oba naaba naali ow'emisaambwa, oba 
omuchalaasi, omumeesi, oba omunyaka kata obutalichaangaho neende 
omuundu ofwaana atyo daawe. 

12 Olwohuba si mulimo kwaange ohuheengera omusaango abo abali erwaanyi. 
Mani simubaasa muti naabo ababa nibali mu Kristo nibo booba ohoyere 
ohuheengera omusaango? 

13Nasaae niye oheengeraanga abo abali erwaanyi omusaango. “Mwiirusire 
elalira ow'esifwaabi oyo abatulemo.” 

1 Abakoriito 6 

Emisaango akati w'abafukiiriri 

1Omuundu mulala hweeng'we naaba naali neende ohwekanyiirisa hwoosi hu 
waasye, yenyiira atye hu yoola yaacha enamalako mu moni w'abaandu bataali 
abaluungifu, mu bweyaango bw'ohuchia eyiri abaluungifu ba Nasaae eng'we? 

2Eng'we haba simumanyire muti abaluungifu nibo abacha ohuheengera 
esyaalo omusaango? Mani nikali mbwe esyaalo sichia ohuheengerwa 
omusaango naang'we, mani mwahaba nimutanyala ohuyaaswa otusaango 
tudiidi-diidi tutyo? 

3Eng'we simumanyire muti, niifwe abacha ohuheengera kata neende 
bamalaika omusaango? Mani hwaaka yeena ohuhola hutyo, ebiindu bidiira sa 
hu bulamu buno! 

4Nimuba neende emisaango kifwaana kityo, lwasiina muchia nimukita mu 
moni waabo abalekeereswa batyo neende omukaanda kw'abafukiiriri? 

5Esoni hachibadiire! Mani mubwadyeeri bweene siriho mbwe mweeng'we 
mubulahoomo omuundu oliho neende amakesi kanyala ohukaya abafukiiriri 
basyeeng'we, 

6hu bulaanu omuundu yeteeho ohuchia enamalako ohusitaaka owaasye eyiri 
abakafiiri? 

7Mberi, ohwoola ohuba neende emisaango ky'ohuhalaka amalako syeekesa 
ohuhirwa hweeng'we. Lwasiina mani simunyala mwesimiirisira ohuholwa 
bubi? Lwasiina haba simunyala ohubachirwa? 

8Nae koti eng'we mwesi abeene mukosa haandi mubachira, haandi muhola 
mutyo Abaheerwa basyeeng'we. 

9Eng'we haba simumanyireho muti abo abataali abaluungifu haba sibachia 
ohwiingira mu bwaami bwa Nasaae? Muteebachaanga; kata ab'esifwaabi, oba 
ab'emisaambwa, oba abayirani, oba abakonana mu ngeri yitafukiirirwa, 

10kata abeebi, kata ab'okuliira, kata abameesi, kata abachalaasi, kata abanyaka 
haba sibachia ohwiingira mu bwaami bwa Nasaae daawe. 

11Abaandi mweeng'we mwabechaanga mutyo hale. Nae kali mbwe eng'we 
mwamala ohwooswa, mwaalabisibwa, mwoola ohuholwa abahoyera mu liita 
ly'Omwaami Yesu Kristo haandi neende mu Mwooyo wa Nasaae weefwe. 

Mwehoonyereenge emibiri kyeeng'we mu ngeri yiberesa Nasaae oluyaali 

12  “Ese hoyera ohuhola ebiindu byoosi,” nae ebiindu byoosi haba sibiri neende 
obuhoonyi daawe. “Ese hoyera ebiindu byoosi,” nae haba sinyala ohuwaambwa 
neende esiindu syoosi. 

13“Ebyaahulya byateebwao hulw'enda haandi enda hulw'ebyohulya.” Nae 
Nasaae achia ohubisihirisa byoombi syasilala. Omubiri haba sikwaholerwa 
esifwaabi, nae hulw'Omwaami, haandi Omwaami hulw'omubiri. 

14Haandi Nasaae niye owasyuuhisa Omwaami, haandi lwosi achia 
ohutusyuuhisa neende amaani kae. 

15Eng'we haba simumanyire muti, emibiri kyeeng'we n'ebituundu bya Kristo? 
Bulaanu haandi ndahabukula ebituundu bya Kristo mani ndamala ndaabihola 
byaaba eby'omuhasi mucheke? Haba kata nabudiidi! 

16 Eng'we haba simumanyire muti oyo yeesi oweyambaania omweene hu 
muhasi mucheke aba yeehola omubiri mulala nae? Olwohuba, koti sa lu 
syandiikwa siti, “Boombi abo bachia ohweehola omubiri mulala.” 

17Nae oyo owaambanisibwa hu Omwaami, aba mulala nae mu mwooyo. 

18Mwebwaabe esifwaabi. Buli syonoono siindi syoosi, si muundu ahola siri sa 
erwaanyi w'omubiri; nae omusaacha wesifwaabi aba yonoona eyiri omubiri 
kwae omweene. 

19 Ewe haba soomanyire oti omubiri kwao okwo n'enyuumba ya Mwooyo 
Mwoolerefu ohulimo, ku wanyoola ohutula eyiri Nasaae? Ewe haba sooli 
weeng'ene hu bwao; 

20wamala ohukulwa neende obukusi buhoongo. Mani sakira ohoyere 
ohuberesa Nasaae oluyaali mu mubiri kwao. 

1 Abakoriito 7 

Ebiteebo bidiira hu hudeehisania 

1Bulaanu ebidiira hu biindu bi mwanyandiikira. Silai omusaacha obutadeehya. 

2Nae ohweema hu siteemo sy'obuyirani, buli musaacha ahoyere ohuba neende 
omuhasi wae haandi buli muhasi yesi ohoyere ohuba neende omusaacha wae. 

3Omusaacha ahoyere ohwooseresaanga omulimo kwae kw'esisaacha eyiri 
omuhasi wae haandi nilwo nasilala lu muhasi yesi ahoyere ohwooseresaanga 
omulimo kwae kw'esihasi eyiri omusaacha wae. 

4Olwohuba omuhasi haba saali neende obunyala hu mubiri kwae omweene, 
nae omusaacha wae niye okutuka; haandi nilwo nasilala, lu musaacha yesi 
ataali neende obunyala hu mubiri kwae omweene, nae omuhasi wae niye 
okutuka. 

5Abadeehisania, muteemanaanga abeene-na-beene daawe, ohutusaho 
awuundi abeene nimufukiirisaanie hulw'esiha sidiidi sa, hu munyale abeene 
ohunyoola esiha sy'ohulaama; nae nimumalire, mukobolaneengeho haandi, 
ataali ao, Sitaani anyala ohubateema hulw'ohutaba neende amaani 
k'ohweliinda abeene. 

6Mboola endyo ninjoomere ohubeekesa sa, ataali ohubaberesa elako. 

7Ndahekoombere ohubona endi abaandu boosi bali sa koti lu ndi. Nae buli 
muundu ali neende esiyaanwa syae sikabuhaane ohutula eyiri Nasaae, 
owuundi aba neende esy'engeri ndala, nae owuundi yaaba neende esy'engeri 
yiindi. 

8Eyiri abasisiiri ohudeehisania, neende abahasi bafwiirwe, mboola endi, 
syahabeere esilai badoong'e boong'ene koti sa lu ndi. 

9Nae nibatanyala ohweliinda abeene, bahoyere ohudeeha. Olwohuba silai 
muno ohudeeha ohuhira ohunyaahana neende obwekoombi bw'omubiri. 

10  Eyiri abadeehisania, haba siniise obaberesa elako, nae niye Omwaami 
mweene obaberesa, mbwe omuhasi haba s'ahoyeere ohuloba omusaacha wae, 

11(nae niwiichuhira yaaloba wamwe, lehe adoong'e yeeng'ene ataali ao, lehe 
akobole eyiri wamwe oyo) haandi omusaacha ateerusaanga omuhasi wae. 

12Eyiri badoong'ereyo, ese ataali Omwaami mboola endi, nabaao owaasyeefwe 
yeesi oli neende omuhasi, otaali omufukiiriri, mani omuhasi yaafukiirira 
ohumenya nae, owaasyeefwe oyo ateerusaanga omuhasi otaali omufukiiri oyo. 

13Omuhasi yeesi owadeehera omusaacha otaali omufukiiriri, nae omusaacha 
oyo yafukiirira ohumenya nae, omuhasi w'engeri eyo ataboyaanga ebyae aloba 
omusaacha otaali omufukiiriri oyo. 

14Olwohuba omusaacha otaali omufukiiriri aba alabiswa ohubitira mu muhasi 
wae oyo, haandi omuhasi otaali omufukiiriri alabiswa ohubitira mu musaacha 
wae mufukiiriri. Ataali ao, abaana beeng'we sibachia ohuba aboolerefu, nae 
koti lu siri abaana abo aboolerefu nibo. 

15Nae omuundu otaali omufukiiri niyoola yekoomba ohukabuhana, lehe sibe 
koti lwaadaha; mu ngeri yino, owaasyeefwe mufukiiriri chana, omusaacha oba 
omuhasi, aba ali omulehuule. Olwohuba Nasaae yatulaanga hube neende 
omuleembe. 

16Muhasiiwe, omanyiire siina awuundi niiwe owahaonie omusaacha wao? 
Musaacha-ewe, omanyiire siina awuundi niiwe owahaonie omuhasi wao? 

Mumenye koti lu Nasaae yabalaanga 

17Mani siri mbwe, muleheenge buli muundu anyala ohuba mu bulamu bu 
Omwaami aba niyamutekehera, haandi bu Nasaae aba yamulaangiramo. Lino 
nilyo elako lyaange li ndaha libe mu mikaanda ky'abafukiiriri boosi. 

18Aliwo omuundu yeesi hweeng'we esiha si yalaangirwamo owali niyamala 
ohuhebwa? Mulehe omuundu koti oyo atanyaahana ohwemalaho embala 
ch'ohuhebwa daawe. Mani aliwo omuundu yeesi hweeng'we esiha si 
yalaangirwamo owali n'asisiiri ohuhebwa? Mulehe omuundu koti oyo 
atanyaahana ohuhebwa daawe. 

19Olwohuba ohuhebwa haba sihuliho neende amahuluundu koosi, oba kata 
ohutahebwa, nae esiri neende amahuluundu muno ni ohwooseresaanga 
amalako ka Nasaae. 

20Buli muundu yeesi ahoyere adoong'enge mu bulamu bu yalimo n'alaangwa. 

21Wali nooli omuwaambe esiha si walaangirwamo? Otafwaayo daawe. Nae 
nooba noonyala, lwaana obe omulehuule, wekoonyere omweene ehabi eyo. 

22Olwohuba oyo yeesi oba niyalaangwa mu Omwaami naali omuwaambe, 
bulaanu ali omulehuule ow'Omwaami. Nasilala bityo, oyo yeesi owali 
omulehuule naalaangwa, bulaanu muwaambe wa Kristo. 

23Eng'we mwamala ohukulwa hu bukusi; mani muteecha haandi mwaakanya 
ohweehola abawaambwa sa neende abaandu. 

24Mani sakira, eng'we basyaange, abyahaba mbwe ni mu bulamu siina buli 
muundu hweeng'we aba niyali n'alaangwa, adoong'e sa mu bweene obwo naali 
neende Nasaae. 

Ebiteebo bidiira hu baandu bataadeehisania neende abahasi bafwiirwe 

25Bulaanu ohudiira hu baandu bataadeehisania, ese haba si ndi neende elako 
litula eyiri Omwaami daawe, nae ese nyala ohutusa esibaaso syaange 
omweene, ni ndi koti oyo owanyalirwa neende esisa sy'Omwaami ohuba 
omuundu owesikiha. 

26Ese ndi ohubaasa endi ohweema hu bidinyu biriwo endaalo chino, silai nisyo 
omuundu ohudoong'a sa koti lu ali. 

27Oli neende omuhasi yi wadeehya yeesi? Mani otamweetusaho daawe. Ewe 
haba sooliho neende omuhasi yeesi yi wadeehya? Mani otakoonyaho yoonyala 
ohudeehya daawe. 

28Nae niwiichuhana waadeehya, ao haba sooba wonoonereho kata, haandi kata 
omuhaana otaadeeha yeesi niyoola yaadeeha, yesi haba saaba niyonoonereho 
daawe. Kata katyo abo boosi abadeehisania, paka bachia ohunyoolaanga 
ebidinyu by'ohusyaalo huno, nae ndahadahire ohubawonia mweesi ebidinyu 
ebyo. 

29Ese esiindu si ndi ohweekesa nisyo sino basyaange, esiha syateebwao 
simalire ohuduuduya muno; ohutula enyaanga yino ohuchia mu moni, mulehe 
abo boosi abali neende abahasi babadeehya bachaake ohumenyaanga koti abo 
abatadeehya hooho, 

30nae abo abali ohuliraanga, bamenye koti abo abataali ohuliraanga daawe, nae 
abo abali ohusangalaanga, bamenye koti abo abatasangaalaho, nae abo abali 
ohukulaanga, bamenye koti abo ababulaho kata neende esiindu syoosi, 

31nae abo abali ohuholeganaanga neende esyaalo, bamenye koti abo abataaliho 
neende ohuholegana hwosi neende esyaalo daawe. Olwohuba emera y'esyaalo 
sino eyiriwo yino, yicha niyiwaao. 

32Ese ndaha eng'we mumenye nimutaali neende ebibelalihirisa byoosi. 
Omusaacha otaadeehya, yelalihirira ebiindu bidiira hu Omwaami byoong'ene, 
koti nga lu anyala ohusaangaasa Omwaami; 

33nae omusaacha wadeehya yelalihirira sa ebiindu by'ohusyaalo huno, koti lu 
anaasangaase omuhasi wae, 

34mani ebibaaso byae byaadoong'a sa nibyakabuhanamo. Nae omuhasi 
otaadeeha oba omuhaana otaamanyireho eby'abasaacha, abaao niyelalihirira 
sa hu biindu bidiira hu Omwaami byoong'ene, koti lu yahadoong'a naali 
omwoolerefu mu mubiri neende mu mwooyo. Nae omuhasi wadeeha, abaao 

niyelalihirira hu biindu bidiira hu syaalo huno byoong'ene, koti lu 
yahasangaasa wamwe. 

35Ese ndi ohuboolaanga bino byoosi hulw'obulai bweeng'we, nitadahaho kata 
nabudiidi ohubadwiihaho ebidinyu byoosi daawe, nae ohunyala ohuniinia 
ehola ndai haandi neende ohunyala ohuwonia obuheeri bweeng'we 
bw'Omwaami buhaye ohukabuhanisibwamo. 

36Omuundu yeesi naaba n'amanyire ati haba saali ohweyiraanga bulai mu moni 
w'omuhasi yi baba nibafukiirisaanie ohudeehisania nae, obwekoombi bwae 
nibuba nibuli obuungi muno, koti sa lu sihoyere ohuba, mumulehe omweene 
ahole sa koti lwaaba n'adaha: mubalehe badeehisanie, haba sisiba siri 
esyonoono daawe. 

37Nae oyo oba n'amaliirire sa mu mwooyo kwae, nataaliho ohuyiikwa hwoosi 
daawe, ohutusaho sa koti lu mweene aba nanyalire ohuhira obwekoombi bwae 
amaani, haandi omweene amaliriire ohuba atyo mu mwooyo kwae, 
ohumuliinda sa naali atyo koti oyo yafukiirisaanie nae ohudeehya, aba aholere 
bulai sa. 

38Mani sakira oyo yeesi owoola ohudeehya yaaba niyapaatana nae, aba 
anabeechaanga naaholere esiindu silai muno; nae oyo onyala ohweliinda 
yaahaya ohudeehyaho aba anabeechaanga nanyalire ohuhola esihiramo obulai. 

39Omuhasi yeesi owadeeha, aba aasi w'obunyala bw'omusaacha oba 
niyamudeehya ohwoola lu musaacha oyo afwiira. Omusaacha wae oyo niyoola 
yaafwa, omuhasi oyo aba ali omulehuule ohudeehera omusaacha wuundi yaaba 
n'adahire, nae nibadeehisanisirya mu Omwaami byoong'ene. 

40Nae ohweema hu hubaasa hwaange, omuhasi koti oyo atyo, aba achia ohuba 
omusaangaafu ohuhirao nikali mbwe aheengao ohudoong'a koti lu aba naali. 
Nimboola endyo mbaasa endi syesi ndi neende Mwooyo wa Nasaae. 

1 Abakoriito 8 

Esiteebo sidiira hu byohulya biyaaniirwe emisaambwa 

1Bulaanu ebidiira hu byohulya biyaaniirwe emisaambwa: efwe humanyire huti, 
“efwe fweesi huli neende obumanyirifu.” “Obumanyirifu” buhuduumbasaanga, 
nae obuheeri bwombahaanga. 

2Omuundu yeesi n'achaaka ohubaasirisa sa ati amanyire esiindu syoosi, haba 
saaba naamanyire koti lu aba n'ahoyeere ohumanya. 

3Nae omuundu yeesi owaheera Nasaae, yamanyihana nae. 

4Mani sakira, ohuloondehana neende ohulya ebyohulya biba nibiyaaniirwe 
emisaambwa, efwe humanyire huti, “omusaambwa haba sikuli neende 
ohubaao hw'elalira daawe,” haandi huti, “Nasaae ali mulala yeeng'ene.” 

5Olwohuba kata naaba naanyala ohuba naaliwo abo abanyala ohuba 
nibalaangwa mbwe banasaae Muukulu oba hu syaalo huno, koti mubwadyeeri 
bweene baliwo “banasaae” abaangi haandi neende “abaami” abaangi 

6kata katyo, eyiri efwe, Nasaae ali mulala yeeng'ene, oli Seefwe, owahola 
ebiindu byoosi, haandi oyo yi hubeerao abalamu, haandi Omwaami mulala 
yeeng'ene, Yesu Kristo, yi biindu byoosi byabitiramo hu byaloongwa, yi 
hubitiramo hu hwaaba abalamu. 

7Kata katyo, abaandu boosi haba sibali neende obumanyirifu buno daawe. Nae 
abaandi, ohubitira muhunaliirira ohuba neende ebiloongaloongwe, 
balichaanga ebyohulya bi babaasirisa bati bimalire ohuyaaniirwa 
omusaambwa; mani ebibaaso byaabwe, koti lu biri ebikata, binyaaswa. 

8Nae kata katyo ebyohulya haba sinibyo ebirituyira eyiri Nasaae daawe. Efwe 
haba sihuba nihuli bubi muno mu moni wa Nasaae nikali mbwe haba sihulya 
esiindu syoosi, haandi kata sihunyala ohuhirao obulai nihulya. 

9Ohutusaho mbwe muhoyere ohwehaliirisa, hu bulehuule bweeng'we buno 
buhaye ohunyala ohweehola esiindu syegumulwaho neende abo abali abakata 
mu fukiirira. 

10Olwohuba mani omuundu yeesi niyeecha yaahubona ewe omuundu oliho 
neende obumanyirifu, nooli ohuliira mu nyuumba y'emisaambwa, mani haba 
saaba achia ohunyoola amaani, kata neende ebibaaso byae nibiba nibiri 
ebikata, ohulichaanga ebyohulya biba nibiyaaniirwe ebiloongaloongwe? 

11Mani sakira ohutulana neende obumanyirifu bwao buno, omuundu mukata 
wuno aba achia ohusihiriswa, omwaana waasyeeng'we oyo yi Kristo aba 
niyanyala ohufwiira. 

12Esyeekesa mbwe, ohuholeraanga abasyeeng'we ebibi, haandi neende 
ohuchuunianga ebibaaso byaabwe bikata bityo, muba muli ohwonoonaanga 
mu moni wa Kristo. 

13Mani sakira, nikali mbwe ebyohulya nibyo ebiba nibikera owasyaange 
ohukwa, ese siimba njia ohulyaaho enyama, takera owasyaange yaakwa. 

1 Abakoriito 9 

Bi Omutume ahoyera ohunyoola, neende bi ahoyere ohuhola 

1Ese haba si ndi owedeembe? Haba si ndi omutume? Sindabonaho Yesu 
Omwaami weefwe? Eng'we haba simuli ebyaamo by'omulimo ku holera 
Omwaami? 

2Nitaali omutume eyiri abaandu baandi, nae eyiri eng'we ndi omutume; 
olwohuba niing'we esilolero syomiisa obutume bwaange mu Omwaami. 

3Huno nihwo ohwekaya hwaange eyiri abo abahadahire ohunyiingania. 

4Haba sihuli neende obunyala bw'ohubereswa ebyohulya neende ebyohung'wa 
byeefwe? 

5Haba sihuli neende obunyala bw'ohukeendaanga neende omuhasi, koti lu 
batume baandi neende bamwanaang'ina Omwaami neende Keefa baholaanga? 

6Oba Bbarinabba neende ese fweeng'ene niifwe abahoyere ohuholaanga 
emirimo hu hunyale ohunyoola esyohulya? 

7Muundu siina ohalaabana koti omusikaari haandi mani yetunga omweene? 
Muundu siina otaaka endaalo y'emisabbiibbu mani yaahaya ohulyaaho 
ebyaamo byamwo? Wiina mweene owaaya ebyaayo mani yaahaya 
ohung'waaho amabeere kabyo? 

8Mubaasa muti ndi ohuboolaanga bino nindehoonyera obunyala bwaange koti 
omuundu sa? Amalako ka Musa kosi haba sikaboola katyo? 

9 Olwohuba syandiikwa mu malako ka Musa siti, “Otaboyaanga omunwa 
kw'endaawu niyiri ohuhunyeenya engaano.” Mubaasa muti, Nasaae adeeba hu 
ndaawu choong'ene? 

10Haba saalomalomera elalira hweefwe? 

11 Nikali mbwe efwe hwabataakamo eby'omwooyo bilai, mani sihuhoyere 
ohubakesamo ebituhoonya mu bulamu bw'omubiri? 

12Abaandu baandi nibali neende obunyala bw'ohunyoola omukabo 
mweeng'we, efwe naafwe sihuba nihuhira hoo? Kata katyo, efwe haba 
hutehoonyeraho obunyala buno, nae hwagumira buli siindu syoosi hu huhaye 
ohwiikalira y'Emboosi Ndai ya Kristo engira. 

13 Eng'we haba simumanyireho muti abo abaandiikwa ohuhalaabana mu 
Nyuumba ya Nasaae bahoyere ohunyoola ebyohulya byaabwe ohutula mu 
Nyuumba ya Nasaae eyo, haandi muti abo abahalaabanira hu alutaari bosi 
ohukabana hu biyaanwa bitusirwe? 

14 Mu ngeri nasilala eyo, Omwaami yalagira ati, abo abayaala Emboosi Ndai, 
bahoyere ohunyoola obuhoonyi mu bulamu bwaabwe ohutula mu huyaala 
emboosi ndai eyo. 

15Ese haba sindehoonyeraangaho obunyala buno kata, haandi haba si ndi 
ohwandiikaanga bino hu nyemeo nyoole obuhoonyi buli butyo. Ese maya 
ndaafwa ohuhira omuundu yeesi ohundusaho esyo si ndesuungiramo. 

16Olwohuba, kata ninjaala Emboosi Ndai, esyo syoong'ene haba sisimberesa 
ohwesuunga. Olwohuba hoyerwa-buhoyerwa ohuyaala. Mani chinjakaanire 
nitayaala Emboosi Ndai! 

17Olwohuba ni mba niihola omulimo kuno hulw'ohudaha hwaange omweene, 
mba hoyera omukabo; nae koti lu taali ohukuhola hulw'ohudaha hwaange 
omweene, nguhola olwohuba Nasaae yaakumberesa ohukuhola. 

18Mani omukabo kwaange nikwo okuli yeena? Nikwo kuno sa: Ohuyaalira 
abaandu Emboosi Ndai ebihaya, nitehoonyera obunyala bwaange bw'ohuyaala 
Emboosi Ndai. 

19Kata nitaali omuwaambe eyiri abaandu boosi, omweene ndeehola 
omuwaambe w'abaandu boosi, ndeete abaandu abaangi eyiri Kristo. 

20Eyiri Abayudaaya, ndeeyira koti Omuyudaaya, hu nyale ohuleeta 
Abayudaaya. Eyiri abatukwa neende amalako ka Musa, ndeeyira koti otukwa 
neende amalako ka Musa kata omweene nitaali ohutukwa neende amalako ka 
Musa hu nyale ohuleeta abatukwa neende amalako ka Musa. 

21Nae eyiri abali erwaanyi w'amalako ka Musa, ndeeyira koti oli erwaanyi 
w'amalako ka Musa, sino si syeekesa siti ndali mbula amalako ka Nasaae, nae 
siti ndali ndukwa neende amalako ka Kristo. 

22Eyiri abakata, ndeeyira koti omukata, hu nyale ohuleeta abakata. Ndeehola 
buli siindu eyiri abaandu boosi, hu nyale mu ngeri yoosi ohuwoniaho abaandi. 

23Bino byoosi mbihola hulw'Emboosi Ndai, hu nyale ohukabana hu habi chiayo. 

24Simumanyire muti mu mbiro abeeruhi boosi bakeranaanga, nae mulala 
yeeng'ene niye onyoolaanga esiyaanwa? Mani yiruha nochoomere ohunyoola 
esiyaanwa. 

25Buli mwiiruhi w'embiro yefwiirisa mu biindu biingi. Bahola batyo, hu banyale 
ohunyoola esisiimo sinyaasiha lwaangu, nae efwe hulwaanilira omukabo 
kutahanyaasiha. 

26Mani ese haba sinjiruha sa nimbula esichiririrwa, si ndi koti omulwaani 
otuupa ebikoonde byae mu miyaka sa; 

27nae njuunia muno omubiri kwaange haandi ndaakutukira elalira, bitaba 
mbwe niimala ohuyaalira abaandu baandi Emboosi Ndai, ese omweene mbe 
owohwiikalirwa erwaanyi w'omukabo kwayo. 

1 Abakoriito 10 

Ohukeraka hudiira hu misaambwa 

1  Basyaange ndaha mumanye muti, bakuuka yeefwe boosi bali aasi w'esireesi, 
haandi boosi baambuha enyaanja. 

2Boosi babatiisibwa mu sireesi neende mu nyaanja baaba abaloondi ba Musa. 

3 Mani boosi baalya hu syaahulya silala esyo esitula Muukulu 

4 haandi baang'wa hu syohung'wa silala esyo esitula Muukulu. Olwohuba 
bang'wa hu maachi katulaanga mu lwaanda lwo Muukulu lwabaloondaanga, 
nihaandi olwaanda olwo lwali Kristo. 

5 Nae kata katyo, boosi haba sibasangaasa Nasaae; olwohuba abaangi bafwiira 
mu siparara. 

6  Bulaanu ebiindu bino byaholehana ohutulabula, hu huhaye ohwekoomba 
esyonoono koti lu bahola. 

7 Mutaba abalaama emisaambwa koti lu baandi hu abo bali; koti lu syandiikwa 
siti, “Abaandu beehala aasi ohulya, neende ohung'wa, mani baasiingira 
ohuhina.” 

8 Huteyingisaangaho kata nabudiidi mu byobudaamba koti lu baandi hu abo 
bahola, mani abaandu elifu amahumi kabiri-na-chidatu (23,000) baafwa hu 
ludaalo lulala. 

9 Hutatemaangaho Omwaami koti lu baandi hu abo bahola, mani enjuha mbi 
muno chiabeeta. 

10 Mutemulugunyaanga, koti lu baandi hu abo bahola mani baasihiriswa 
neende Omusuku. 

11Bulaanu, ebiindu bino byoosi byabeeholehaho koti esyohulabula eyiri 
abadoong'ereo, haandi byandiikwa ohutusomesa, efwe abaliwo bulaanu hu 
njakamo y'esyaalo. 

12Mani sakira mulehe oyo yeesi obaasa ati muluungifu omweene, yeliinde 
ahaye ohukwa. 

13Abulao esiteemo syaboolaho esitoolaanga hu buli muundu. Nasaae 
n'omweesikwa niye, mani haba saachia ohuleha ebiteemo bibahira amaani 
bibooleho. Nae buli siteemo sinechaanga, achia ohubaberesaanga engeri 
neende obeekuliraanga engira yohusihira, hu munyale ohusyesimiirisa. 

14Mani sakira, basyaange baheerwa, mutenamiraanga ebiloongaloongwe. 

15Nomanoma koti oboolera abaandu bali neende amakesi; abeene 
mweheengereo si mboola sino. 

16 Esikoombe sy'ehabi sihwehoonyera hu meesa y'Omwaami haandi 
sihwebasiraho Nasaae, nisyo obulala bweefwe mu Mabaanga ka Kristo. 
Omugaati ku humekulamekulamo, nikwo obulala bweefwe mu mubiri kwa 
Kristo. 

17Olwohuba omugaati kuli mulala, kata hwahaba abaangi hutye, hukabana 
fweesi hu mugaati mulala. 

18 Mubonereho hu baandu Abaisiraeli; abo abalya hu siyaanwa haba sibaba 
nibakabana hu alutaari? 

19Bulaanu siina syeene si mboola? Mboola endi aliwo ebyohulya biyaanirwa 
ebiloongaloongwe, oba endi emisaambwa kiriwo? 

20 Haba daawe. Mboola endi, ebyohulya bi bakafiiri bayaana, babiyaanira 
emisaambwa, nae haba sibabiyaanira Nasaae. Haba siindaha mube silala 
neende emisaambwa. 

21Simunyala ohung'wa hu sikoombe sy'Omwaami haandi mwaang'wa hu 
sikoombe sy'emisaambwa. Simunyala ohuba silala neende emeesa 
y'Omwaami, haandi mwaaba silala neende emeesa y'emisaambwa. 

22 Hunyala ohunyoolesa Omwaami? Hunyala ohumuhira amaani? 

23  “Ebiindu byoosi bifukiirirwa.” Nae kata katyo, ebiindu byoosi haba 
sibyoombaha. 

24Lehe omuundu yeesi ateekonyera ebilai byae yeeng'ene, nae akoonye ebilai 
by'abaasye. 

25Mulye buli siindu sikusibwa mu siito ataali ohukana-kana hutulana mu 
hweelalihira hw'emyooyo kyeeng'we. 

26 Olwohuba, “esyaalo syoosi sy'Omwaami nisyo, neende buli siindu sisirimo.” 

27Niwiichuhana mulala hu bakafiiri yabalaanga ohulya nae mani mwafukiirira 
ohuchia, mulicheenge buli si bababeresa nimutateeberesa mu myooyo 
kyeeng'we, emyooyo kyeeng'we kihaye ohwelalihirira. 

28(Nae omuundu yeesi n'ababoolera ati, “Enyama yino yayaanirwa 
emisaambwa,” mani ohweema hu mbaasa y'omuundu obaboolere neende 
hulw'obulayi bw'omwooyo 

29mboola obulai bw'omwooyo kwae, ataali okweeng'we, mutalichaanga 
enyama eyo.) Olwohuba, lwasiina omuundu wuundi niye oba niyaheengerao 
mu humanya hwaange? 

30Ni mba nindeebasa Nasaae hulw'esyo siimba niindya, lwasiina heengerwa 
omusaango hulw'esiindu si ndya nindeebasa? 

31Sakira, syosi-syoosi syooba noohola, mu hulya oba mu hung'wa, siholeenge 
hulw'oluyaali lwa Nasaae. 

32Otanyolesaanga Abayudaaya oba Abagiriki oba abafukiiriri ba Nasaae, 

33koti sa lu ndeemaho ohusaangaasa buli muundu mu buli siindu si hola, 
niteedahisira ebilai byaange omweene byoong'ene, nae ebilai by'abaangi, hu 
banyale ohuwonisibwa. 

1 Abakoriito 11 

1  Muumbonereho, koti lu ese mbonera hu Kristo. 

Ohufuuniha omutwe nooli mu hwiinamira Nasaae 

2Mbasiima muno olwohuba munjichulisaanga mu buli siindu, haandi mwadiira 
mwomiisa enjekesa yoosi koti lu ndabadiisa. 

3Nae ndaha mumanye muti Kristo niye omutwe kwa buli musaacha, nae 
omusaacha niye omutwe kw'omuhasi wae, haandi Nasaae niye omutwe kwa 
Kristo. 

4Mani omusaacha yeesi oba nalaama Nasaae oba n'ayaala emboosi ya Nasaae 
niyefwaalire ekofia yosi hu mutwe kwae aba ayaambia Kristo esoni. 

5Nae omuhasi yeesi nalaama Nasaae oba n'ayaala emboosi ya Nasaae 
nateeboyere esitaambaya hu mutwe kwae, aba ayaambia omusaacha wae 
esoni, haandi aba ali sa koti owebekere efwiiri hu mutwe kwae. 

6Olwohuba omuhasi nateeboya esitaambaya hu mutwe, mani ahoyere 
ohweebekaho efwiiri; nae nisiba nisy'esoni omuhasi ohweehendeesaho oba 
ohweebekaho efwiiri, lehe yeeboye esitaambaya hu mutwe. 

7 Olwohuba omusaacha saahoyere ohweefuuniha esiindu hu mutwe, olwohuba 
niye esifwaanani haandi oluyaali lwa Nasaae; nae omuhasi niye oluyaali 
lw'omusaacha. 

8 (Olwohuba omusaacha siyaholwa ohutula mu muhasi, nae omuhasi niye 
owatula mu musaacha. 

9Haandi kata omusaacha haba siyaloongerwa omuhasi, nae omuhasi niye 
owaloongerwa omusaacha.) 

10Esyo nisyo esikera omuhasi yahoyeera ohuba neende esitaambaya hu mutwe 
kwae, hulwa bamalaika. 

11(Kata biri bityo, nae mu Omwaami, omuhasi sabaao ataali omusaacha, oba 
omusaacha yabaao ataali omuhasi; 

12olwohuba koti lu muhasi yaholwa ohutula mu musaacha, nilwo lu siri 
bulaanu, omusaacha yeebulwa neende omuhasi. Nae ebiindu byoosi bitula ewa 
Nasaae.) 

13Mweheengereo abeene; mani sihoyera omuhasi ohulaama Nasaae 
nateeboyere esitaambaya hu mutwe? 

14Obulamu bwa buli ludaalo, haba sibubeekesa buti omusaacha ohuba neende 
efwiiri leeyi bimudiisa esoni? 

15Nae omuhasi naaba neende efwiiri leeyi, si sibeekesa siti eyo niyo esuunga 
yae? Olwohuba efwiiri lyae lyamubereswa libe ely'ohwebwiiha. 

16Nae omuundu yeesi naaba nasiyiingana, amanye ati efwe hubula oba 
abafukiiriri ba Nasaae boosi babula engeri yiindi yoosi yohwiinamiramo 
Nasaae. 

Esy'engoloobe sy'Omwaami 
(Mat 26:26-29; Mrk 14:22-25; Luk 22:14-20) 

17Nae mu njekesa yiloondaho yino, haba simbasiima, olwohuba buli lu 
mwebuusa alala, bi muhola haba si bilai ohutusaho bibi bihaya. 

18Esitaangirira elalira, buli lu mwebuusa alala koti abafukiiriri, mbulira endi 
aliwo ohwekabulamo abeene-na-beene; haandi syesi haba sisifukiirira elalira, 

19olwohuba ohukabuhana-kabuhanamo huhoyere ohubaao, hu abo abali 
abadyeeri mweeng'we banyale ohumanyihana. 

20Nimwesangaasira alala koti abafukiiriri, Esy'engoloobe sy'Omwaami haba 
sinisyo si mulichaanga. 

21Olwohuba mu hulya huno, omuundu mulala yemeeda ohulya sa ebyohulya 
byae, nae owuundi alumwa enjala haandi owuundi nae ameera. 

22Esyo siina syeene! Haba simuli neende enyuumba cheeng'we chi munyala 
ohuliiramo haandi neende ohung'weramo? Oba muli ohulekeresaanga 
abafukiiriri ba Nasaae, haandi mudiisa esoni abo abataali nabyo? 
Mbalomalomeho endye? Mbasiime mu siholwa sino syosi? Daawe, haba siinjia 
ohubasiima. 

23Olwohuba Omwaami niye owamberesa esyo si ndabadiisa, mbwe Omwaami 
Yesu mu siro si yaliirwamo olukwe, yabukula omugaati, 

24mani niyali n'amalire ohweebasa Nasaae, yaakudonyadonya, mani yaboola 
ati, “Kuno nikwo omubiri kwaange hulweeng'we. Muholeenge sino 
ohunjichulisa.” 

25 Mu ngeri nasilala eyo, nibamalire esy'engoloobe, yabukula esikoombe syosi 
n'aboola ati, “Esikoombe sino nisyo endagaano njaaha mu Mabaanga kaange. 
Buli lu munasing'wechaanga, musing'wecheenge, ohunjichulisa.” 

26Olwohuba buli lu munaalicheenge hu omugaati kuno, haandi buli lu 
munang'wecheenge hu sikoombe sino, munalaangiriraanga ohufwa 
hw'Omwaami ohwoola lwaalikobolera. 

27Mani sakira, oyo yeesi, onalicheenge omugaati kuno, oba onang'wecheenge 
esikoombe sy'Omwaami sino mu ngeri yitaahoyere, omusaango 
kunaamuhireenge hulw'ohunyaasa omubiri neende amabaanga k'Omwaami. 

28Lehe buli muundu hweeng'we yelingaleenge omweene mberi, hwaamala alya 
hu omugaati kuno haandi ang'wa hu sikoombe sino. 

29Olwohuba omuundu yeesi olya haandi yaang'wa nataamanyire omubiri 
kw'Omwaami, aba yeheengeera omweene omusaango. 

30Esyo nisyo esikera abaangi mweeng'we muli abadehere haandi mulwaala, 
haandi abaandi bafwa. 

31Nae nihweheengera abeene omusaango mubwadyeeri, haba 
sihwahaheengeerwe omusaango. 

32Nae Omwaami n'atuheengera omusaango, aba atusaandya n'atukolola 
huhuhaye ohuheengerwa omusaango kutuhire alala neende esyaalo. 

33Mani sakira basyaange, nimwiicha ohwebuusa alala ohulya, muliindaneenge. 

34Omuundu yeesi naalumwa enjala, leheenge alya engo wae, ataali ao, 
munebuusaanga alala ohuheengerwa omusaango. Ebidiira hu biindu 
bidoong'ereyo, njia ohubakerakira niinjichire. 

1 Abakoriito 12 

Ebiyaanwa bitula eyiri Mwooyo Mwoolerefu 

1Bulaanu ebidiira hu biyaanwa bya Mwooyo, basyaange, haba siindaha mube 
abataboolerwa. 

2Mumanyire muti nimwali nimusisiiri abakafiiri, mwahyaamisibwa mwachia 
eyiri ebiloongaloongwe byawumumala, kata nimuba nimwakoswa sa. 

3Mani sakira ndaha mumanye muti, abulao omuundu yeesi oba naalomaloma 
nahoonyerwa neende Mwooyo wa Nasaae onyala ohuboola ati, “Yesu 
abwaabwe,” haandi abulao onyala ohuboola ati, “Yesu niye Omwaami” 
ohutusaho nahoonyerwe neende Mwooyo Mwoolerefu. 

4  Bulaanu aliwo engeri enyiingi ech'ebiyaanwa, nae Mwooyo ali mulala 
obikaba; 

5haandi aliwo engeri enyiingi ech'obuhalaabani, nae Omwaami ali mulala 
obukaba; 

6haandi aliwo engeri enyiingi ech'obunyala buhola emirimo, nae ni Nasaae 
mulala oyo ota buli butula mu buli muundu. 

7Buli muundu abereswaanga obunyala bwa Mwooyo ohumuholeramo 
hulw'obulai bw'abaandu boosi. 

8Owuundi abereswa neende Mwooyo obunyala bw'ohukeraka eby'amakesi, 
nae owuundi obunyala bw'ohukeraka ebimanyibwa koti Mwooyo mweene oyo 
aba naadaha, 

9owuundi nae efukiirira neende Mwooyo mweene oyo, owuundi nae abereswa 
ebiyaanwa by'ohuwonianga neende Mwooyo mweene oyo, 

10owuundi nae obunyala bw'ohuholaanga eby'amayia, nae owuundi obuyaali 
bw'emboosi ya Nasaae, nae owuundi obunyala bw'ohwawuhania emyooyo 
kikabuhaane, nae owuundi obunyala bw'ohulomalomaanga enimi chitaali 
nasilala, nae owuundi obunyala bw'ohutuumbulaanga amahuluundu k'enimi. 

11Bino byoosi binyalirwaanga neende Mwooyo mulala mweene oyo, okabira 
buli muundu omweene koti lu aba n'adaha. 

Omubiri mulala kuliho ebituundu biingi 

12  Koti sa lu mubiri kuli mulala nae kuli neende ebituundu biingi, nae koti 
ebituundu by'omubiri okwo, kata koti lu biri ebiingi, biri omubiri mulala, nilwo 
koti lu biri kata neende Kristo. 

13Olwohuba ohweema hu Mwooyo mulala, efwe fweesi hwabatiisibwa mu 
mubiri mulala, Abayudaaya, oba Abagiriki, abawaambe neende abalehuule 
haandi boosi banyalirwa ohung'wa hu Mwooyo mulala oyo. 

14Olwohuba omubiri haba sikuli neende esituundu silala syoong'ene, nae kuli 
neende ebituundu biingi. 

15Nikali mbwe ohukulu hunyala hwaboola huti, “Olwohuba ese haba siindi 
muhono, mani haba siindi hu mubiri,” esyo haba sisinyala hukuhola 
obutabaaho kata esituundu sy'omubiri okwo. 

16Nae nikali mbwe ohutwi hwahanyalire ohuboola huti, “Olwohuba ese haba si 
ndi emoni, mani haba si ndi hu mubiri,” esyo haba sisinyala ohuhuhola 
obutabaaho kata esituundu sy'ohumubiri okwo. 

17Nikali mbwe omubiri kwoosi kwahabeere nikuli emoni ndala, ohuwulira 
nahwo hwabeere huli yeena? Nikali mbwe omubiri kwoosi kwahabeere nikuli 
ohutwi hulala, obunyala bw'ohuwunyiirisa bwahabeere nibuli yeena? 

18Nae koti lu siri, Nasaae yata ebituundu mu mubiri, buli situla, koti omweene 
yadoola. 

19Nikali mbwe ebyo byoosi byali nibiri esituundu silala, omubiri nakwo mani 
kwahabeere nikuli yeena? 

20Koti lu siri, aliwo ebituundu ebiingi, nae kuli omubiri mulala. 

21Emoni haba siyinyala ohuboolera omuhono yiti, “Sibulao siwahahoonya,” oba 
haandi omutwe ohuboolera ebiikala by'amakulu kuti, “Sibulao siwahahoonya.” 

22Nae oluundi siri mbwe, ebituundu by'omubiri ebibonehana koti ebitaali 
neende obuhoonyi, nibyo ebitahebwaabwa, 

23haandi ebituundu by'omubiri ebyo bi hubaasa huti biri neende oluyaali 
ludiidi, nibyo bihutaamo luyaali luhuluundu luhiramo, nae ebituundu by'efwe 
ebitahoyera nibyo bihudiira neende obutiiririrwa buhoongo muno, 

24bi bituundu byeefwe bitahoyera muno bi tadaha. Nae nasaae yambaania bulai 
bweene omubiri, n'aberesaanga oluyaali luhiramo, ebituundu bihira 
ohulekeereswa, 

25hu bulaanu atabaao obutawuliirisania mu mubiri, nae mbwe buli situundu 
sinyale ohuba neende ohuchuunirwa hwaakanirira eyiri esyaasye. 

26Nikali mbwe esituundu silala sichunisibwa, byoosi bichuunisibwa alala; 
nikali mbwe esituundu silala siberesebwa oluyaali, ebyaasye byoosi 
bisaangaalira alala nasyo. 

27Bulaanu muli omubiri kwa Kristo, buli muundu yeeng'ene ali esituundu 
syakwo. 

28 Mani Nasaae yamala ohudoola mu bafukiiriri ba Kristo, n'ataangira neende 
abatume, naloondyaho abanabbi, naloondyaho abeekesa, abawonia, abatuki, 
abalomalomi b'enimi ch'engeri chikabuhaane. 

29Boosi batume nibo? Boosi banaabi nibo? Boosi beekesa nibo? Mani boosi 
baholaanga amayia? 

30Mani boosi bali neende ebiyaanwa by'ohuwoniaanga? Mani boosi 
balomalomaanga mu nimi ngeni? Mani boosi batuumbulaanga amahuluundu? 

31Nae mubwadyeeri bweene, mwekoombeenge ohuba neende ebiyaanwa 
by'aakulu. Haandi njia ohubeekesa haandi engira yihiramo obulai. 

1 Abakoriito 13 

Obuheeri 

1Niimba ninomanomaanga mu nimi ch'abaandu kata neende echa bamalaika, 
nae haba si ndi neende obuheeri, ese mba ndi sa koti edebe lihubba oluyoka 
oba endeke yichaangalya. 

2 Haandi niimba neende amaani k'ohutusaanga obunabbi, haandi neende 
ak'ohufumbulaanga eby'omuungiso byoosi haandi neende obumanyirifu 
bwoosi, haandi niimba neende efukiirira yoosi, eyinyala yaakera 
ndaanyalaanga ohwiyaka engulu, nae mbula obuheeri, mba ndi ebihaya. 

3Niingaba ebiindu byoosi bi mba nabyo, haandi kata nindaayo omubiri 
kwaange kusaambwe, nae haba si ndi neende obuheeri, sibulao si nyoola. 

4Obuheeri bwesimiirisaanga haandi bw'esisa nibwo; obuheeri haba 
sibw'esihali-hali oba ohweewulira; 

5haba sibudyaabuhaanga haandi sibweetima. Obuheeri haba sibwiimanaanga; 
haba sibuchuunianga oba ohusinyiha lwaangu; haandi obuheeri haba 
sibubiihaanga amabi mu mwooyo; 

6haba sibusaangaaliraanga esibi, nae busaangaaliraanga mu silai. 

7Obuheeri bwesimiirisaanga ebiindu byoosi, bufukiiriraanga ebiindu byoosi, 
busuubiraanga ebiindu byoosi, buyiingiraanga ebiindu byoosi. 

8Obuheeri haba sibwaakamaanga; amayaalo, kachia ohuwa; enimi, chichia 
ohwaakama; obumanyirifu, bucha ohuwa. 

9Olwohuba obumanyirifu bweefwe haba sibuluungifu bweene, haandi 
amayaalo keefwe koosi haba simaluungifu keene; 

10nae ebiluungifu byeene nibichia ohwiicha, ebitaali ebiluungifu bichia 
ohuwaao. 

11Nindali nisisiiri omuyere, ndalomalomaanga koti omwaana muyere, 
ndabaasaanga koti omwaana muyere, ndakerakaanga koti omwaana muyere; 
nae ni ndeehola omusaacha, ndaleha ebiindu by'oluyere. 

12Olwohuba bulaanu, huli ohubonera mu monero amabuulyeesi, nae esiha esyo 
huchia ohubonana emoni-hu-moni. Bulaanu manyireho ebituundu; esiha esyo 
njia ohumanya mu bwiichufu, kata neende koti lu ndamala ohumanyihana mu 
bwiichufu. 

13Sakira efukiirira, esuubi, obuheeri bidoong'a bidatu bityo; nae esihiramo 
obuhunuufu mu bino byoosi nisyo obuheeri. 

1 Abakoriito 14 

Ebiindu bidiira hu biyaanwa bitula eyiri Mwooyo 

1Mweedinye muno ohubona muti muli neende obuheeri, haandi 
mwekoombere elalira ebiyaanwa bya mwooyo, ohuhirira elalira esiyaanwa 
sy'ohuyaalanga emboosi ya Nasaae. 

2Olwohuba oyo olomaloma mu nimi, haba saalomalomera abaandu nae Nasaae; 
olwohuba abulao omuundu oba naamuwulira, nae aba atuumbula sa 
eby'omuungiso byomu Mwooyo. 

3Nae ebuleka yiindi, oyo oyaala emboosi ya Nasaae, aba alomalomera abaandu 
hu banyale ohuhula, ohwoombahwa, neende ohulemesebwa emyooyo. 

4Oyo olomaloma mu lulimi luundi aba yehoonya omweene, nae oyo oyaala 
emboosi ya Nasaae aba ahoonya omukaanda kw'abafukiiriri kwoosi. 

5Bulaanu ese ndaha eng'we mulomalome mu nimi, nae ndahadahire ohuhirao 
muyaaleenge emboosi ya Nasaae. Oyo oyaala emboosi ya Nasaae muhunuufu 
muno ohuhira oyo olomaloma mu nimi, ohutusaho omuundu wuundi naaba 
n'aliwo onyala ohutuumbula amahuluundu k'enimi chana, hu bafukiiriri 
banyale ohuhoonywa. 

6Bulaanu, basyaange, niinjicha yi muli ninomanoma mu nimi, mba njia 
ohubahoonya endye, ohutusaho niimba nimbaleetera ohubwiihulirwa oba 
obumanyirifu oba amayaalo, oba ameeko? 

7Kata ebihubba bitaalimo obulamu, koti elere oba endoongo, nibitatusa 
amakono kawuliirihana, omuundu yahamanya atye esiba nisiri ohuubbwa? 

8Nae ehoombi niyitusa ekono litawuliirihana bulai, naanu mweene oba achia 
ohweetekehera ebiita? 

9Sakira kata mwesi; nimuba nimulomaloma enimi echitaamanyihaane, 
omuundu aba achia ohumanya atye esiba nisiboolerwe? Olwohuba muba 
muchia ohuba sa koti abalomalomera emiyaka. 

10Ataali ohukana-kana aliwo enimi enyiingi mu syaalo, nae abulao olutaalimo 
amahuluundu; 

11nae niimba nitaamanyire amahuluundu ak'olulimi lwoosi, mba njia ohuba 
omukeni eyiri omulomalomi, haandi omulomalomi oyo aba achia ohuba 
omukeni yi ndi. 

12Sakira kata mwesi; koti lu muli neende amaofu ohubona ebihole bya Mwooyo, 
mulwaanirire ohwemeeda mu hwoombaha abafukiiriri. 

13Sakira, oyo olomaloma mu lulimi lukeni, ahoyere ohulaama Nasaae yaamuba 
amaani k'ohutuumbula amahuluundu kabyo. 

14Olwohuba ninaama mu lulimi lukeni olwo, omwooyo kwaange nikwo okuba 
nikulaama, nae ebibaaso byaange haba sibiba biri neende obuhoonyi bwoosi. 

15Siina syeene si mba hole? Njia ohulaama neende omwooyo, haandi njia 
ohulaama neende ebibaaso byosi; njia ohweemba neende omwooyo, haandi 
njia ohweemba neende ebibaaso byosi. 

16Ataali ao, nooba niweebasa Nasaae neende omwooyo, omuundu oba naali mu 
bweyaango bw'omuundu werwanyi, aba achia ohuboola ati, “Amiina” hu esaala 
y'ohweebasa hwao naaba nataamanyire byooba n'oboolaanga? 

17Olwohuba onyala ohuba niweebasire Nasaae bulai muno, nae omuundu 
wuundi oyo haba saaba nahoonyiibwe. 

18Ese ndeebasa Nasaae endi nomanomaanga mu nimi ohuhira eng'we mweesi; 

19kata katyo, mu bafukiiriri, sihirira ohulomaloma kata emboosi chitaanu 
choong'ene mu bibaaso, hu nyale ohukolola abaandi, ohuhira emboosi elifu 
ehumi mu lulimi lutaamanyihaane. 

20Basyaange, mutaba abayere mu hubaasa hweeng'we; mube abadoto mu bibi, 
nae mu hubaasa, mube abaangafu. 

21 Syandiikwa mu malako ka Musa siti, “Omwaami aboola ati, nindehoonyera 
abaandu b'enimi ngeni, haandi nindehoonyera eminwa ky'abakeni, njia 
ohulomalomera abaandu bano, nae haandi kata katyo, sibachia 
ohundekeeresa.” 

22Sakira, enimi nicho ahalolero eyitaali abafukiirira nae eyiri abatafukiirira, nae 
ohuyaala emboosi ya Nasaae sihuli hutyo eyiri abatafukiirira, nae eyiri 
abafukiirira. 

23Mani, nikali mbwe abafukiiriri boosi nibebuusa mani boosi balomalomaanga 
mu nimi, nae abaandu b'erwaanyi oba abataali abafukiiriri beengira, haba 
sibaba bachia ohuboola bati muli abalalu? 

24Nae boosi nibaba nibayaala, nae omuundu otaali omufukiiriri oba omuundu 
w'erwaanyi yeengira, aba achia ohweekeswa omusaango kwae neende 
abaandu abo boosi, aba achia ohuhubbirisibwa neende abaandu abo boosi, 

25eby'omuungiso byomu mwooyo kwae biba bicha ohukisulwa; mani bikere, 
akwiire aasi obweeni bwae, nalaama Nasaae haandi n'aboola ati hane Nasaae 
abalimo. 

Ohweebisa huhoyera hu bafukiiriri nibali mu mihung'aano kyaabwe 

26Mani siina syeene siindi ohuboolaanga, basyaange? Nimuba nimwebuusire, 
omuundu wuundi abecheenge neende olweembo, owuundi neende esomo, 
owuundi ohubwiihulirwao, owuundi olulimi, oba ohweekesa amahuluundu. 
Muleheenge buli siindu siholwa hulw'ohwoombaha abafukiiriri. 

27Nikali mbwe owuundi alomaloma mu lulimi lukeni, muleheenge abaao 
abaandu babiri, oba abatabita badatu, haandi buli muundu amaleenge 

huyekulira owaasye; haandi muleheenge abaao omuundu wuundi otuumbula 
amahuluundu k'olulimi olwo. 

28Nae naaba n'abulao omuundu oba naanyala ohutuumbula amahuluundu 
keene ako, muleheenge boosi bawuleera sa nibali mu bafukiiriri, mani 
beelomalomeraanga buli otula omweene, neende Nasaae wae. 

29Leheenge abayaali babiri kata badatu balomalomaanga, mani abaandi 
badoong'a nibakeraania buli siba nisiboolerwe. 

30Nikali mbwe ohubwiihulirwa hwoola hu muundu wuundi oba niyehaale 
aambi ao, muleheenge oba nataangiire awuleera mberi. 

31Olwohuba mweesi munyala ohuyalaanga sya mulala-mulala, hu baandu boosi 
banyale ohweeka mani boosi bagumisibwa; 

32mani emyooyo ky'abayaali chihoyere ohutukwaanga neende abayaali beene. 

33Olwohuba Nasaae haba si Nasaae ow'ohutabuhana, ataali ni Nasaae 
w'omuleembe. Koti lu siri mu mikaanda ky'abafukiiriri kyoosi, 

34abahasi bahoyere ohuwuleeraanga nibali mu mihung'aano ky'abafukiiriri. 
Olwohuba haba sibafukiirirwa ohulomalomaanga, nae bahoyere ohuba 
abawulisi, koti sa lu malako ka Musa kaboola. 

35Nikali mbwe aliwo esiindu syoosi sibadaha ohumanya, muleheenge bachia 
bateebera bawamwaabwe engo. Olwohuba sy'esoni omuhasi 
ohulomalomaanga mu muhung'aano kw'abafukiiriri. 

36Siina syeene? Mani emboosi ya Nasaae yachaakira mweeng'we, oba ning'we 
mweng'ene bayoolaho? 

37Nikali mbwe omuundu yeesi abaasa ati ali omuyaali, oba yeechula Mwooyo, 
ahoyere ohwomiisa ati, si ndi ohubaandiikira sino n'elako ly'Omwaami. 

38Nikali mbwe omuundu yeesi haba saamanyire sino, mani haba yesi 
saamanyihaane daawe. 

39Mani, basyaange, mwahekoombere bulai bweene ohuyaala, nihaandi 
mutakayiraanga ohulomalomaanga mu nimi ngeni; 

40nae buli siindu sihoyere ohuholwaanga neende esiroonyo haandi mu 
ndekeha ndai. 

1 Abakoriito 15 

Ohusyuuha hwa Kristo 

1Bulaanu njia ohubeechulisa basyaange, engeri siina yi mbayaalirangamo 
emboosi ndai, yi mwanyoola, yi mweemeremo, 

2eyibawonia, nikali mbwe muyidiira mwayomiisa ohutusaho nikali mbwe 
ohufukiirira hweeng'we hubulamo esifune. 

3  Olwohuba ndabaleetera koti esihuluundu sihiramo byoosi, esyo si syesi 
ndanyoola, esiri mbwe, Kristo yafwiira ebyonoono byeefwe ohweema koti lu 
byandiiko byoolerefu biboola, 

4biti yasiihwa, biti yasyuhisibwa hu ludaalo lwohudatu ohweema koti lu 
byandiiko byoolerefu biboola, 

5 haandi biti yabonehera Keefa, neende ehumi-na-babiri bala. 

6Haandi yaabonehera abafukiiriri babita emia chitaanu ehabi lala, abahira 
obuungi hu bo basisiiri abalamu, kata neende abaandi nibamala ohufwa. 

7Haandi yabonehera Yakobbo, neende abatume boosi. 

8 Olumaliiriha lweene, koti eyiri oyo oteebulwa koti abaandi beebulwaanga, 
syesi yambonehera. 

9 Olwohuba ese niise ohiramo obudiidi oluyaali, otahoyera kata ohulaangwa 
omutume, olwohuba ndasaandyaanga abafukiiriri ba Nasaae. 

10Nae hulw'embabaasi cha Nasaae, mbano ndi koti lu ndi, haandi embabaasi 
chae echo eyiri ese haba sichali echeebihaya. Ebuleka yiindi, ndahalaabana 
muno ohuhira abo boosi, kata neende nitaali ese omweene, nae embabaasi cha 
Nasaae chi ndi nacho. 

11Kata neende nindali ese oba abeene abo, huyaala hutyo, haandi mwesi 
mufukiirira mutyo. 

Ohusyuuha hweefwe 

12Bulaanu nikali mbwe Kristo ayaalwa koti oyo owasyuuhisibwa ohutula mu 
bafu, omuundu wuundi nae anyala atye ohuboola ati, abulao ohusyuuha 
hw'abafu? 

13Nae nikali mbwe abulao ohusyuuha hw'abafu, mani kali mbwe Kristo haba 
siyasyuuhisibwa; 

14nae nikali mbwe Kristo haba siyasyuhisibwa, mani kali mbwe ohuyaala 
hweefwe hw'ebihaya, haandi efukiirira yeng'we yosi y'ebihaya. 

15Huba hunyoolehana nihutahihirira Nasaae bulai, olwohuba hweekesaanga 
huti Nasaae niye owasyuuhisa Kristo, yaatasyuusa nikali mbwe bwadyeeri 
mbwe abafu haba sibasyuuhisibwa. 

16Olwohuba nikali mbwe abafu haba sibasyuuhisibwa, mani kali mbwe Kristo 
haba siyasyuhisibwa. 

17Nikali mbwe Kristo haba siyasyuhisibwa, efukiirira yeeng'we yiba yibula 
obuhoonyi, mani musisiiri mu bibi byeeng'we. 

18Mani abo bosi abamala ohufwa nibali mu Kristo baba basihirira sa. 

19Nikali mbwe ni hulw'obulamu buno bwoong'ene nilwo lu hwasuubiriraho 
Kristo, mani mu baandu boosi niifwe abo abahoyere ohusaasirwa muno. 

20Nae mubwadyeeri bweene, Kristo yasyuuhisibwa ohutula mu bafu, ohuba 
ebyaamo bitaangira eby'abo abamala ohufwa. 

21Olwohuba koti lu hubitira mu muundu ohufwa hweecha, haandi ohubitira mu 
muundu ohusyuuha ohw'abafu, hwosi hwamala ohwiicha. 

22Olwohuba koti mu Adamu abaandu boosi bafwa, mani lwosi mu Kristo, 
abaandu boosi balamusibwa. 

23Nae buli muundu ohweema hu hutekeherwa hwae: Kristo ebyaamo 
bitaangira, mani hulw'ohwiichira hwae, baloondeho aba Kristo. 

24Mani enjakamo huyaheeche, niyahabe n'adiisa obwaami eyiri Nasaae 
Omuloongi n'amalire ohusihirisa buli butuki haandi neende buli bunyala 
neende amaani. 

25 Olwohuba ahoyere ohutuka ohwoola lwaalimala ohuta abasuku bae boosi 
aasi w'amakulu kae. 

26Omusuku olimaliirihayo ohusihiriswa niye efwa. 

27 “Olwohuba Nasaae yamala ohuta ebiindu byoosi aasi w'obunyala bwae mu 
makulu kae.” Nae nikaboolwa kati, “Ebiindu byoosi bicha ohuteebwa aasi 
w'obunyala bwae,” siba siboneha alafu mbwe omweene aba saali silala hu 
biindu biba nibichia oteebwa aasi wae. 

28Ebiindu byoosi nibimalire ohuteebwa aasi w'obunyala bwae, ao niwo yi 
mwaana mweene yesi achia ohuteebwa aasi w'obunyala bwae oyo oba niyata 
ebiindu byoosi aasi wae, hu bulaanu Nasaae anyale ohutukira elalira buli 
siindu. 

29Ataali ao, abaandu baba nibeekesaanga siina nibabatiisibwa hulw'abafwa? 
Nikali mbwe abafwa haba sibasyuuhiswaho kata, lwasiina abaandu 
babatiisibwaanga hulwaabwe? 

30Lwasiina ese mweene ndi mu luumbe buli siha? 

31Ese nyiingana, basyaange, neende esuunga yaange mweeng'we, yi ndi nayo 
mu Kristo Yesu Omwaami weefwe, fwa sa buli ludaalo! 

32 Siina syeene si mba ninyoola, mu hulomaloma hwa buli ludaalo, ndalwaana 
neende esolo njalaba muno mu Buwefeeso? Nikali mbwe abafu haba 

sibasyuuhiswa, “Mulehe hweliire, haandi hweeng'weere, olwohuba muchuli 
huchia ohufwa.” 

33Mutabachwaanga: “Emikaanda mibi kinyaasanga ebiima bilai.” 

34Mukobolemo amakesi, mani muhaye ohwonoona haandi. Olwohuba abaandi 
mweeng'we haba sibamanyireho Nasaae. Mboola sino ohubayaambia esoni. 

Ohusyuuha hw'omubiri 

35Nae omuundu wuundi anyala ohuteeba ati, “Abafu basyuhisibwaanga batye? 
Basyuhisibwaanga neende omubiri kwa ngeri siina?” 

36Omusiru ewe! Esiindu syotaaka, haba sisimeraanga ohwoola lu sifwa. 

37Haandi esiindu syotaaka haba sinikwo omubiri kumeraanga, nae n'olumwo 
lwoong'ene, awuundi olwengaano oba olw'emere yiindi. 

38Nae Nasaae yaaluba omubiri koti lu omweene yeenya, haandi hu buli ngeri 
y'olumwo, omubiri kwalwo kweene. 

39Olwohuba enyama choosi haba sichifwaanana, nae yiriwo ndala ey'abaandu, 
eyiindi ey'ebisolo, eyiindi ey'amayoni, nae eyiindi ey'eng'eeni. 

40Aliwo emibiri kyo Muukulu, haandi aliwo emibiri kyohu syaalo; nae oluyaali 
lw'emibiri kyo Muukulu lukabuhaane neende olw'emibiri kyohu syaalo. 

41Aliwo oluyaali lw'elyuuba, haandi neende oluyaali luundi olw'omwoosi, 
haandi oluyaali luundi olw'eng'ining'ini; olwohuba buli ng'ining'ini 
yikabuhaane neende eyaasye mu luyaali. 

42Mani syosi siri sityo neende ohusyuuha hw'abafu. Esitaakwa sisihirira, nae 
esyo esisyuuhisibwa haba sisinyaasiha. 

43Sitaakwa nisilekeereeswe, nae sisyuuhisirwa mu luyaali. Sitaakirwa mu 
budehere, nae sisyuuhisirwa mu maani. 

44Sitaakwa nisiri omubiri kuboneha, nae sisyuuhisibwa nisiri omubiri kwa 
mwooyo. Nikali mbwe kuliwo omubiri kubonehana, mani haandi kuliwo 
omubiri kwa omwooyo. 

45 Mani sakira syandiikwa siti, “Adamu omuundu wataangira yeehola esiindu 
silamu”; Adamu wamaliirihayo, yeehola mwooyo okaba obulamu. 

46Nae haba esy'omwooyo sinisyo esitaangira, nae esibonehana nisyo 
esitaangira, mani hu sy'omwooyo syaaloondaho. 

47Omuundu wataangira yatula mu loba, omuundu otula mu lufu; omuundu 
wohubiri nae atula Muukulu. 

48Koti lu muundu w'olufu yali, nilwo lu abo abatula mu lufu bali; haandi koti 
muundu wo muukulu ali, nilwo lu abo abomu Kulu bali. 

49Koti sa lu hwanyoola esifwaanani sy'omuundu w'olufu, huchia haandi 
ohunyoola esifwaanani sy'omuundu wo Muukulu. 

50Mbaboolera sino, basyaange: enyama neende amabaanga haba sibinyala 
ohunyoola obwaami bwa Nasaae, kata ebiindu bisihirira byosi sibinyala 
ohunyoola ebitasihirira. 

51  Eee, mutekeerese mbaboolere esyaama. Fweesi haba sihuchia ohufwa, nae 
fweesi huchia ohukaluuhanisibwa, 

52mu siha sidiidi muno, koti mu hukwiisa emoni, hu huubbwa hw'eturumbete 
humaliirihayo. Olwohuba eturumbete yichia ohuubba, mani abafu bachia 
ohusyuuhisibwa, bahae ohufwaaho haandi, mani hu fweesi hukaluuhanisibwe. 

53Olwohuba obulamu bweefwe bwaakama buno, buhoyere ohwefwaala 
obutaakama, haandi emibiri kyeefwe kifwa kino, kihoyere ohwefwaala 
obutafwa. 

54 Ohunyaasiha nihumala hwafwaala ohutanyaasiha, haandi mani ohuwaao 
hwaamala hwefwaala ohutawaao, ao niwo aliba ohwoolerera ohw'enomanoma 
yaandiikwa yiti: “Ohufwa humirirwe mu huyiingira.” 

55  “Aaa ewe ohufwa, ohuyiingira hwao huli yeena? Aaa ewe ohufwa, obuluungu 
bwao buli yeena?” 

56Obuchuuni bw'ohufwa buli mu syonoono, haandi amaani k'esyonoono kali 
mu malako ka Musa. 

57Nae Nasaae atyo muno, oyo otuberesaanga obuyiingiri ohubitira mu 
Omwaami weefwe Yesu Kristo. 

58Mani sakira, basyaange baheerwa, mube abomiifu, abatadeengaanisibwa, 
buli siha nimuhayiire hu mulimo kw'Omwaami, nimumanyire muti mu 
Omwaami oyo, obuhalaabani bweeng'we haba sibwebihaya daawe. 

1 Abakoriito 16 

Ebiyaanwa by'abafukiiriri basyeeng'we 

1  Bulaanu ebidiira hubisoloserwa aboolerefu: koti lu ndaboolera abafukiiriri 
bali mu Galatia, nilwo lu mwesi muhoyere ohuhola. 

2Hu ludaalo lutaangira mu juma, buli mulala hweeng'we ahoyere 
ohukabulaanga esiindu endulo, mani asibiiha, koti lu mweene aba nanyaliirwe, 
hu bulaanu yihaye ohubaao ohusolosa niimba nimalire ohwiicha eyo. 

3Mani nindahoole, ndahatume abo bamusiima neende ebbarwa ohukiinga 
ebiyaanwa byeeng'we babiyire Yerusalemu. 

4Nisiicha syabonehana ohuba esy'amakesi endi syesi njiireho, baba bachia 
ohuchia naange. 

Endekeha cha Paulo 

5  Njia ohubakeniya nimalire ohuhalakania Makedonia, olwohuba suubira 
ohuhalakania mu Makedonia, 

6mani awuundi njihaleho naang'we oba awuundi male hooyo etoocho yoosi, hu 
munyale ohuuhoonya nyanguyeho mu lukeendo lwaange, yoosi yi mba njia 
ohuchichaanga. 

7Olwohuba siindaha ohubabonaho sa mabita; Suubira ohubaaho naang'we 
hulw'esiha sileeyi hooho, Omwaami naakanya. 

8 Nae njia ohwiihala mu Efeso ohwoola hu Pentekosti, 

9olwohuba omulyaango mutabaafu kumalire ohunjikulirwao ohuhola omulimo 
kw'amaani, haandi baliyo abaanyiingania abaangi. 

10  Timoteo niyeecha, mubonaanga muti mumuliinda bulai, olwohuba ali 
ohuhola omulimo kw'Omwaami koti lu ndi ohuhola. 

11Mani mumanyaanga omuundu yeesi atamulekeeresaho daawe. 
Mumwanguyaangaho hu lukeendo lwae mu muleembe, hwaanyale ohukobola 
eno yi ndi; olwohuba mwesuubire ohwiicha neende abafukiiriri baasye. 

12Nae ohuloondana neende omusyaani weefwe Apolo, ndahamwekweeda 
amahabi maangi muno endi abakeniiyeho neende abasyeefwe baandi, nae 
omweene haba saaliho omwaangu ohwiicha eyo bulaanu kata budiidi. Achia 
ohwiicha naanaabe n'anyoolere obweyaango. 

Emboosi chimaliirihayo 

13Mube meeso, mweeme mwomiire mu fukiirira yeeng'we, mube abagumu, 
mube ab'amaani. 

14Mulehe ebyo byoosi bi muba nimuhola biholerweenge mu buheeri. 

15  Bulaanu, basyaange, mumanyire muti edaala lya Sitefaana nilyo elyataangira 
ohukaluuhanira Omwaami mu Akaya, mani lyeyanaayo muno ohuhalaabanira 
aboolerefu; 

16Mbekweeda endi mwiiseenge oluyaali mu baandu bafwaana batyo, haandi 
buli muhalaabani neende omuhalaabani waasyeng'we. 

17Sangaaliire ohwiicha hwa Sitefaana neende Fotunaato neende Akaiko, 
olwohuba bachia ohwiichusa ohutabaao hweeng'we; 

18olwohuba bajoong'olosa omwooyo kwaange haandi neende okweeng'we. 
Mwiichulisaanga abaandu bafwaana batyo. 



2307 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

19  Abafukiiriri bali mu Asia babatumira amaheeso. Akwiila neende Purisiila, 
alala neende abafukiiriri bali mu daala lyaabwe, babatumira amaheeso komu 
mwooyo bweene mu Omwaami. 

20Abasyeefwe bali eno boosi babatumira amaheeso. Heesanie neende 
ohukwiichana mu birifu hwoolerefu. 

21Ese, Paulo, nyandiika ohuheesa huno neende omuhono kwaange kweene. 

22Nikali mbwe abaao omuundu yeesi otaheera Omwaami, aba ahoyere 
ohubwaabwa. Omwaami weefwe yicha! 

23Embabaasi ch'Omwaami Yesu chibe naang'we. 

24Obuheeri bwaange bube naang'we mweesi mu Kristo Yesu. Amiina. 

  



2308 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

2 Abakoriito 

2 Abakoriito 1 

1  Ohutula eyiri Paulo, omutume wa Kristo Yesu ohweema hu hudaha hwa 
Nasaae, haandi ohutula eyiri Timoteo omwaana weefwe. Ohuchiira abafukiiriri 
ba Nasaae abali mu Koriiti, haandi ohuchiira abaandu ba Nasaae boosi abali mu 
Akaya mwoosi. 

2Embabaasi chibe yi muli neende omuleembe kutula eyiri Nasaae Seefwe, 
neende Omwaami Yesu Kristo. 

Paulo yeebasa Nasaae 

3Abereswe oluyaali Nasaae haandi laatang'ene Omwaami weefwe Yesu Kristo, 
Nasaae w'esisa siingi haandi Nasaae omulemisi w'emyooyo kyoosi, 

4oyo otulemyaanga emyooyo mu husaanda hweefwe hwoosi, hu fwesi hunyale 
ohulemya emyooyo abo ababa nibali mu husaanda hwoosi, neende ohulemya 
omwooyo fwesi ohutulemyaanga emyooyo neende Nasaae. 

5Olwohuba koti lu fwesi hukabanira elalira mu bwiichufu mu husaanda huungi 
hwa Kristo, nilwo fwesi muhubitira mu Kristo oyo hukabanira elalira mu 
bwiichufu mu hulemya omwooyo ohwo. 

6Nihuba nihuchuunisibwa, ni hulw'ohulemesebwa emyooyo hweeng'we 
neende ohuwonisibwa; nae nihuba nihulemesebwa emyooyo, ni 
hulw'ohulemesebwa emyooyo hweeng'we, hu munyoola nimuba nimunyala 
ohwesimiirisa nimugumire ohusaanda hu fwesi husaanda ohwo. 

7Esuubi lyeefwe mweeng'we lyomiifu; olwohuba humanyire huti koti lu mwesi 
muli ohukabana mu husaanda hweefwe huungi, muchia mwesi ohukabana hu 
hulemesebwa omwooyo hweefwe. 

8  Olwohuba efwe haba sihudaha mube nimutaamanyire, basyeefwe, 
ohuchunisibwa hu hwanyoola nihuli mu Asia; olwohuba hwanyooberwa elalira 
ohubita esikero ohwoola lu hwebwaabira elalira obulamu. 

9Hulwasiina, nae hwali nihumalire ohumanya huti hwali nihumalire 
ohuheengerwa omusaango kw'ohufwa; nae esyo syali esituhola hwahaya 
ohweesikana abeene-na-beene, nae ohweesika Nasaae oyo osyusaanga abafu; 

10yatununula ohututusa mubuchuuni bwiita sa obwo, mani achia ohutununula 
haandi; hu mweene oyo, nihwo hu huteere esuubi lyeefwe huti achia 
ohutununula ehabi liindi. 

11Eng'we mwesi muhoyere ohutuhoonya neende ohusabaanga esaala, hu 
baandi baangi banyale ohwoola ohutwebasira hulw'esisa si huba 
nihwabeereswa ohweema hu masaayo maangi. 

Engaluuhana yiri mu ndekeha cha Paulo 

12Olwohuba ohwefumia hweefwe, nihwo huno mbwe, ohubaasa hweefwe 
huhwebisiiremo mu syaalo muno, neende ohumeedaho eng'we mwesi, alala 
neende obwoolerefu neende obwadyeeri bw'ediini, nihuteehoonyera amakesi 
k'esyaalo, nae ohweema hu mbabaasi cha Nasaae. 

13Olwohuba efwe sihubandiikira esiindu siindi ohutusaho ebyo bi munyala 
ohusoma haandi mwamanya; mbaasa endi muchia ohumanyira elalira mu 
bwiichufu, 

14koti lu mwali mwamanyaho bidiidi, hu munyale ohutwesiimiramo koti lu 
hunyala fwesi ohubesiimiramo, hu ludaalo lw'Omwaami Yesu. 

15Olwohuba ndali nisuubira sino, ndadaha ohutaangira ohwiicha yi muli, hu 
munyale ohunyoola esangaalo ly'amahabi kabiri; 

16 Ndadaha ohubakeniya ni ndi hu lukeendo lwaange luchia Makedonia, haandi 
ohubakobolera nindula Makedonia hu nyale ohukera muhoonye ninjia hu 
lukeendo lwaange lw'ohuchia mu Buyudaaya. 

17Mani ndali nindondoobaane muhudaha ohuhola endyo? Mani ese holaanga 
endekeha chaange koti omuundu womu syaalo sa, nindetekeehe ohuboola endi 
Eee haandi endi haba esiha silala esyo? 

18Mu bwomiifu bweene koti lu Nasaae ali omweesikwa, emboosi yeefwe yi 
hubaboleere haba siyibeere niyiri Eee haandi haba. 

19 Olwohuba Omwaana wa Nasaae, Yesu Kristo, yi hwabayalaangamo, Silifaano, 
Timoteo neende ese, haba siyali “Eee” haandi “haba”; nae mu mweene oyo buli 
siha ni “Eee”. 

20Olwohuba ebisuubise bya Nasaae binyolaanga “Eee” yabyo mu mweene oyo. 
Mani sakira huboolaanga huti Amiina nihubitira mu mweene oyo, 
hulw'oluyaali lwa Nasaae. 

21Nae ni Nasaae niye otechaanga efwe naang'we mu Kristo, haandi yamala 
omweene ohututuma; 

22yamala ohututaaho esilolero syae neende ohutuberesa Mwooyo wae mu 
myooyo kyeefwe ohuba esyomiisa. 

23Nae ndi ohulaanga Nasaae yeeche abe omuloli waange mbwe ndali nindaha 
ohubaleha sa nisyo esyakera ndahaya ohwiicha eyomu Koriiti. 

24Ataali mbwe hwadaha ohubadwiiha sa ohuhema efukiirira yeeng'we; 
olwohuba huholeraanga alala naang'we hulw'esangaalo lyeeng'we, olwohuba 
mwomiira mu fukiirira yeeng'we. 

2 Abakoriito 2 

1Olwohuba ese ndaheengao ohutabatekehera olukeendo luundi olunyala 
ohubachuunia. 

2Olwohuba niwiichuhana ndabachuunia, ni naanu mweene oba anaasangaasa, 
nimutaba eng'we ba mba ninjuuniisye? 

3Mani ndandiika koti lu ndaandiika endyo, hu bulaanu ni mba niinjicha eyo, 
tanyala ohuchuunisibwa neende abo abahahoyeere ohusangaasa, olwohuba 
ndali nimbeesika mweesi, endi esangaalo lyaange lyahahoyeere lyaaba 
esangaalo lyeeng'we mweesi. 

4Olwohuba ndabandiikira ninyemere hu huchuunisibwa neende 
ohwekanyiirisa hw'omwooyo haandi neende amasika amaangi, nitachiiririra 
ohubachuunia nae ohukera mumanye nga lu ndabaheera neende obuheeri 
bubitiirifu. 

Ohuleherwamo hw'omwonooni 

5Nae omuundu yeesi n'aba n'achuuniise owaasye, haba saaba niyaholeere ese 
syeeng'ene, nae mu siha siindi eyiri eng'we mweesi. (Mboola sino nitadaha 
ohuboomesera muno obulamu.) 

6Olwohuba omuundu ofwaana atyo, esibonereso sy'abaandu bahira obuungi 
siba simala sa; 

7sakira eng'we muhoyere mwakaluuhana mwamulehera, haandi 
mwamulemya omwooyo, awuundi aba achia ohuyiingirwa neende 
ohwelalihirira hubitiirifu. 

8Sakira mbekweeda mumwichuliseenge ohumuheera hweeng'we. 

9Olwohuba sino nisyo esyakera niyaandiika, hu nyale ohubahema mani 
nyemeo nyale ohumanya nimuli abawulisi mu buli siindu syoosi. 

10Omuundu yeesi yo lehera, syesi mba ndamulehera. Esyo si mba nimalire 
ohulehera, ni mba nindeheere omuundu yeesi esiindu syoosi, siba syeemere 
hweeng'we mu moni wa Kristo, 

11ohunyala ohukayira Sitaani ohunyoola obweyaango ohutufubulira; 
olwohuba efwe humanyire ebibaaso byae koti lu biri. 

Esiindu si Paulo yadaha muno naali mu Turoasi 

12  Nindeecha mu Turoasi ohuyaala emboosi ndai ya Kristo, omulyaango 
kwaanjikuhira sa mu Omwaami; 

13nae ebibaaso byaange haba sibyakwalaala olwohuba haba sindakaana Tito 
mwaanaama naaliyo. Sakira ndeecha ndaabatulaho mani ndaamala ndaachia 
Makedonia. 

Ohuyiingira ohubitira mu Kristo 

14Nae Nasaae yebasibwe muno, oyo obitiraanga mu Kristo atwimiriraanga mu 
huyiingira, haandi ohubitiraanga mw'efwe, asalaanianga esing'aari 
sy'ohumumanya buli abuundu. 

15Olwohuba efwe niifwe esing'aari sya Kristo eyiri Nasaae mwaabo abali 
ohuwonisibwaanga, haandi mwaabo abali ohusihiriranga, 

16eyiri owuundi ni esing'aari sy'ohutula mu hufwa ohuchia mu hufwa, nae eyiri 
owuundi ni esing'aari situla mu bulamu ohuchia mu bulamu. Ni naanu mweene 
oyera bino byoosi? 

17Olwohuba efwe haba sihuyera, koti sa abaandu baangi bali, abaonianga 
emboosi ya Nasaae; nae koti abaandu b'obwadyeeri, koti abatumwa neende 
Nasaae, mu moni wa Nasaae hulomalomera mu Kristo. 

2 Abakoriito 3 

Abahalaabani b'Endagaano Njaaha 

1Mani huchaakire ohwefumia abeene haandi? Oba mani hweenya, koti lu 
baandi bahola, ebbarwa chitusiima yi muli, oba ohutula yi muli? 

2Ngandi eng'we abeene muli ebbarwa cheefwe chitusiima, echaandiikwa mu 
myooyo kyeeng'we, huchimanyihane, haandi chisomwe neende abaandu boosi; 

3 nihaandi mweekesa muti muli ebbarwa yitula eyiri Kristo eyaleetwa naafwe, 
niyitaandiikwa neende obuwiino, nae neende Mwooyo wa Nasaae mulamu, 
ataali hu makina ak'amakina nae hu makina ak'emyooyo ky'abaandu. 

4Obwo nibwo obwomiifu bu huli nabwo mu Nasaae ohubitira mu Kristo. 

5Ataali mbwe efwe abeene huli abanyala hulweefwe ohuboola huti hunyala 
ohuhola esiindu syoosi; obunyala bweefwe butula eyiri Nasaae, 

6 owatuhola hwaaba abanyala ohuba abahalaabani ab'Endagaano Njaaha, 
eyitaali mu bwandiike nae eyiri Mwooyo; olwohuba obwandiike bwiita, nae 
Mwooyo akaba obulamu. 

7  Bulaanu nikali mbwe esileeta ohufwa, syasaatwa mu nukuta hu kina, syeecha 
neende oluyaali olwakera Abaisiraeli sibanyalaanga hulingaala hu bweeni bwa 
Musa bumesa-mesana, syafwiiriraanga sa, 

8esileeta Mwooyo haba sisichia huba neende oluyaali luhiraho olwo? 



2312 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

9Olwohuba nikali mbwe aliwo oluyaali mu sileeta ohuheengerwa omusaango 
ohubahira, esileeta obuluungifu siba sihoyere ohuba esihira muno esyo 
oluyaali. 

10Mubwadyeeri bweene, mu ngeri yino, esyo esyaliho neende oluyaali 
luhoongo lwakiire ao, lwiichire lwahaya ohubaaho neende oluyaali kata 
budiidi, hulw'oluyaali luba niluluhira eyale. 

11Olwohuba nikali mbwe esyo esyabbuuruha syeecha neende oluyaali lwakiire 
ao, mani esyo esitaliwao siba sihoyere ohuba neende oluyaali luhirira elalira 
olwo. 

12Mani koti lu huli neende esuubi lifwaana lityo, sakira huli abasimbiifu muno, 

13 ataali koti Musa, oyo owatechaanga esitaambaya hu bweeni bwae hu 
Baisiraeli bahaye ohubona enjakamo y'oluyaali lufwiiririra. 

14Nae ebibaaso byaabwe byahadaangwa; olwohuba kata ohwoolera elalira 
bulaanu buti, nibasoma Endagaano Ehale, esitaambaya syeene sira sidoong'a 
sa nisitafunuulwe, olwohuba ni ohubitira mu Kristo yeeng'ene yi sinyala 
ohutusibwayo. 

15Eee, ohwoola buti, amalako ka Musa nikasomwa, ebibaaso byaabwe 
bifunihwaangaho; 

16 nae omuundu yeesi nakaluhaana eyiri Omwaami, ebibaaso byae 
bibwiihulwaangaho. 

17Bulaanu Omwaami oyo niye Mwooyo, mani eyo yoosi yi Mwooyo 
w'Omwaami aba, yibaayo obulehuule. 

18Mani efwe fweesi nihuli neende obweeni butaabwiihirwe, hubona oluyaali 
lw'Omwaami, mani hwakaluuhanisibwa mu hufwaana hwae ohutula hu digiri 
ndala ey'oluyaali ohuchia hu yiindi; olwohuba sino siicha nisitula eyiri 
Omwaami oyo oli Mwooyo. 

2 Abakoriito 4 

Obuyiinda bwa mwooyo obuli mu syoongo ch'eloba 

1Mani sakira, nga lu huli neende obuhalaabani buno ohweema hu sisa sya 
Nasaae, haba sihuwaamo omwooyo daawe. 

2Hwamala ohwebwaaba ebiindu by'esoni byoosi, neende engira ch'ebyaama 
choosi; hukaana ohuhola eby'obubacha byoosi oba ohuteemaho 
ohukaluuhania emboosi ya Nasaae, nae ohubitira mu nomanoma njahaahu 
y'obwadyeeri, huchia ohwesiimira mu bibaaso bya buli muundu mu moni wa 
Nasaae. 

3Haandi kata neende emboosi ndai yeefwe niyiba niyebwiihaho esitaambaya, 
yiba yebwiihaho eyiri abo boong'ene abachia ohusihirira. 

4Mu mbaasa yaabwe nasaae w'esyaalo sino yamala ohuwofusa ebibaaso 
by'abatafukiirira, hwaabakayiire ohunyala ohubona obulafu bw'emboosi ndai 
ey'oluyaali lwa Kristo, oli efwaani ya Nasaae. 

5Olwohuba esyo sihuyaala haba sinisyo efwe abeene, nae ni Yesu Kristo koti 
Omwaami, neende efwe beene koti abahalaabani bawaambe beeng'we hulwa 
Yesu. 

6 Olwohuba ni Nasaae mweene niye owaboola ati, “Lehe obulafu bwaaduhe mu 
siirima,” oyo owaaduha mu myooyo kyeefwe ohuberesa obulafu bw'ohumanya 
oluyaali lwa Nasaae mu bweeni bwa Kristo. 

7Nae efwe huli neende obunyali buno mu bibiihiro by'eloba, ohweekesa mbwe 
amaani k'aakulu ka Nasaae nae haba sikeefwe daawe. 

8Efwe huchuunisibwa mu buli ngeri yoosi, nae haba sihunyoobolwanga daawe; 
hudoondobaniswa, nae haba sihukatayala; 

9husaandisibwa, nae haba sihulehwa; huhubbwa aasi, nae haba sihusihirisirwa 
elalira; 

10buli siha nihukiingire mu mibiri kyeefwe ohufwa hwa Yesu, hu bulamu bwa 
Yesu bunyale ohubonehanira mu mibiri kyeefwe. 

11Olwohuba kata neende nihuba nihuli abalamu, buli siha huteebwa mu hufwa 
hulwa Yesu, hu bulaanu obulamu bwa Yesu bunyale ohubonehera mu mibiri 
keefwe kifwa kyino. 

12Sakira ohufwa huli hu mulimo mweefwe, nae obulamu buli mweeng'we. 

13  Koti lu huli neende mwooyo w'efukiirira, koti y'oyo owandiika ati, 
“Ndafukiirira, mani nilwo lu ndalomaloma,” fwesi hutyo hufukiirira, mani nilwo 
lu hulomaloma, 

14nihumanyire huti oyo owasyuuhisa Omwaami Yesu, achia ohutusyuusa fwesi 
alala neende Yesu mani atuleete alala naang'we mu moni wae. 

15Olwohuba bino byoosi biri bityo hulweeng'we, hu bulaanu koti lu mbabaasi 
chisuda nichoola hu baandu baangi, chihoyere ohuhola abaandu bemeeda 
ohweebasaanga mu hulaama hwaabwe, hulw'oluyaali lwa Nasaae. 

Ohubaao omulamu hulw'efukiirira 

16Mani sakira efwe haba sihuwaamo omwooyo daawe. Kata neende obulamu 
bweefwe bw'ohumukulu abwahaba nibuli ohuweerera, obulamu bweefwe 
bw'omuukati, buli ohukaluuhanisibwaanga obuyaaha buli ludaalo. 

17Olwohuba obuchuuni budiidi obw'esiha sidiidi sino, buli ohututekehera 
obusito buungi obw'oluyaali lutaakama olutahakeraanisibwaho hu siindu 
syoosi, 

18olwohuba efwe haba sihuliingaalanga ebibonehana, nae huliingalaanga 
ebiindu bitabonehana; olwohuba ebiindu bibonehana biwaao, nae ebiindu 
bitabonehana by'endaalo choosi. 

2 Abakoriito 5 

1Olwohuba efwe humanyire huti, nikali mbwe esikaali syohu syaalo 
sihumenyeremo sino nisyahakaangululwe, huli neende enyuumba yene eyitula 
eyiri Nasaae, enyuumba yitoombahwa neende amahono, nae eyiri aakulu 
Muukulu. 

2Abweene ano hubiinduha sa, nihwekoomba ohwefwaala obumenyo bweefwe 
bwo muukulu, 

3hu nihuba nihubwefwaalire, hu huhaye ohunyoolehana nihuli syeekenye. 

4Olwohuba nihuba nihusisiiri mu sikaali sino, hwayuuya nihuli neende si 
hudaha huhole; ataali mbwe hunyala hwafwaalulwa, nae mbwe hwahahoyere 
ohufwaalwa ebihiraho ao, hu bulaanu esyo esiba nisiri esiwaao, sinyale 
ohumiribwa neende obulamu. 

5Oyo owatutekehera esiindu syeene sino niye Nasaae, oyo owatuberesa 
Mwooyo oyo ohuba esyomiisa. 

6Mani sakira efwe hwamenya nihwomiirira elalira; humanyire huti kata nihuba 
nihuli ango mu mubiri, huli eyale ohutula eyiri Omwaami, 

7olwohuba efwe hukeenda neende efukiirira nae haba sihukeenda 
nihwewuunjire ebibonehana. 

8Huli neende ohwomiira hulai, mani haandi syahabeere esilai nihwahabeere 
nihuli eyale ohutula hu mubiri nae hwaaba ango neende Omwaami. 

9Mani sakira kata nihuba nihuli ango oba eyale, esichiiririrwa syeefwe siba 
ohumusangaasa. 

10 Olwohuba fweesi huhoyere ohuchia mu moni w'esisaala sy'ohuheengeraho 
emisaango esya Kristo, hu bulaanu buli muundu anyale ohunyoola ebilai oba 
ebyonoono, ohweema hw'esyo syaaba niyahola naali mu mubiri. 

Obwiicha neende Nasaae ohubitira mu Kristo 

11Mani sakira, nihuba nihumanyire ohutya Omwaami, hu serera abaandu; nae 
esyo abeene si huli simanyihaane neende Nasaae, haandi suubira endi syosi 
syamanyihana mu bibaaso byeeng'we. 

12Haba sihuli ohwesiimira hweeng'we haandi, nae huli ohubabechaanga 
esifune syohweninisirya hweefwe, hu mweemeo munyale ohukobola mwaabo 
abali ohwewuliraanga abeene ohweema hu fwaani y'omuundu nae haba 
sihweema hu mwooyo kwae. 

13Olwohuba nikali mbwe huli abalalu, mani ni hulwa Nasaae; nae nikali mbwe 
huli mu bibaaso byeefwe bilai, ni hulweeng'we. 

14Olwohuba obuheeri bwa Kristo nibwo obututuka, olwohuba efwe hwamala 
ohumanya huti, omuundu mulala yafwiira abaandu boosi; mani abaandu boosi 
hane bafwa hale. 

15Mani yafwiira abaandu boosi, hu bulaanu abo boosi ababa nibali abalamu 
batahoyere obutabaao haandi hulwaabwe abeene, nae hulwae oyo ohweema 
hulw'obulai bwaabwe, yafwa mani yaasyuhiswa. 

16Mani ohutula enyaanga yino ohuchia mu moni, abulao omuundu yeesi yi 
hwewuunja koti abaandu; kata neende hale hwewunjaanga Kristo koti 
omuundu, haba sihusiimwewunja hutyo haandi. 

17Mani sakira omuundu yeesi naaba naali mu Kristo, aba ali esiloonge siyaaha; 
esihale siba syamala ohuwaao, boneho, esiyaaha simalire ohwiicha. 

18Bino byoosi bitula eyiri Nasaae, ohubitira mu Kristo owatusasaania nae 
omweene mani yatuberesa obuhalaabani bw'ohusasaania; 

19esyo nisyo mbwe, mu Kristo Nasaae yali naali ohusasaanianga esyaalo 
neende omweene, natababaliraho ebyonoono byaabwe, haandi n'atudiisa 
emboosi eyohusasaania. 

20Mani sakira efwe huli bawamwaanda ba Kristo, Nasaae niyoobba omulaanga 
n'abisira mweefwe. Hubekweeda hulwa Kristo, mwesasaanie neende Nasaae. 

21Olwohuba hulweefwe, yamuhola yaaba esyonoono otaholaho esyonoono 
syoosi, hu bulaanu ohubitira mu mweene oyo, hunyale ohweehola obuluungifu 
bwa Nasaae. 

2 Abakoriito 6 

1Mani nihuli ohuholera alala nae, huli ohubekweeda obutanyoola sa embabaasi 
cha Nasaae bihaya. 

2 Olwohuba omweene aboola ati, “Esiha syali nisihoyera nisyoola, 
ndabatekeeresaanga, haandi neende ohubahoonya hu ludaalo lw'obuwonia.” 
Boneho, bulaanu nisyo esiha sihoyera; boneho, nyaanga yino nilwo oludaalo 
lw'obuwonia. 

3Haba sihuli ohuta esiindu sikayira mu ngira y'omuundu yeesi, hu bulaanu 
abulao esisobyo si nyala ohunyoolehana mu buhalaabani bweefwe, 

4nae koti abahalaabani ba Nasaae, hwesiima mu buli ngira, ohubitira mu 
hweesimiirisa hw'amaani, mu huchuunisibwa, mu bidinyu biingi, mu masira, 

5 ohuhuywa, ohuboywaanga, esiisi, emirimo midinyu, ohuliindirira, enjala; 

6ohubitira mu siroonyo, obumanyirifu, ohweliinda, esisa, Mwooyo Mwoolerefu, 
obuheeri bwadyeeri, 

7enomanoma yadyeeri, haandi neende amaani ka Nasaae; neende bilwaaniso 
by'obuluungifu bw'omuhono muluungi neende omuhono mukaada; 

8mu hutiiswa neende mu hubachwa, mu liita ebi neende mu liita lai. Hubukulwa 
koti abohwetaaho, nihaandi nilwo lu huli; 

9koti abataamanyihaane, nihaandi hwamanyihana muno; koti abafwa, nae 
boneho, huliwo abalamu; koti abasaandisibwa, nihaandi haba sihwiitwa; 

10koti abelalihirifu, nae abasangaafu esiha syoosi; koti abamanani, nae 
nihuhola abaangi ohuyiindiyala; koti abataali neende esiindu syoosi, nihaandi 
huli neende buli siindu syoosi. 

11Omunwa kweefwe kwaasamiriire yi muli, eng'we Abakoriiti; omwooyo 
kweefwe kwahaaha. 

12Haba simukayirwa naafwe daawe, nae mukayirwa neende obwekoombi 
bweeng'we abeene. 

13Mu hukobolamo, ninomanoma koti olomaloma neende abaana baange, 
mboola endi yikule emyooyo kyeeng'we mwesi. 

Ohulabula hu bidiira hu maani k'obukafiiri 

14Muteengisaniaanga neende abakafiiri. Olwohuba bulala siina obuliwo akati 
w'obuluungifu neende omufuto? Oba sangirani siina obuliwo akati w'obulafu 
neende esiirima? 

15Huwuliirisania siina ohuliwo akati wa Kristo neende Sitaani? Oba siindu siina 
esiriwo esifwaanania omufukiriri neende otali omufukiriri? 

16 Huwuliirisania siina ohuliwo akati w'enyuumba ya Nasaae neende 
enyuumba y'ebiloongaloongwe? Olwohuba efwe huli enyuumba ya Nasaae 
mulamu; lu Nasaae yaboola ati, “Njia ohubamenyamo haandi ohubakeendamo, 
mani njia ohuba Nasaae waabwe, nabo bachia ohuba abaandu baange. 

17  Mani sakira mubatulemo, mukabuhane nabo, Omwaami aboolere, haandi 
mutadiiraangaho hu siindu sitafukiirirwa neende ediini; ao niwo yinjiira 
ohubabukaanira. 

18  Njia ohuba laata yeeng'we, nae eng'we muchia ohuba abahaana baange 
neende abasyaani baange Omwaami w'Obunyala bwosi aboolere.” 

2 Abakoriito 7 

1Koti lu huli neende ebisuubise bino, abaheerwa, mulehe hweeyoseho buli 
syonoono sy'omubiri neende esy'omwooyo, mani huhole obwoolereere mu 
hutya Nasaae. 

Esangaalo lya Paulo 

2Mutwikulire emyooyo kyeeng'we; haba sihwakoseraho omuundu yeesi, haba 
sihwanyaasaho omuundu yeesi, haba sihwabayiraho hu muundu yeesi. 

3Haba si ndi ohuboola bino ohubafunaana, olwohuba ese malire ohuboola hale 
endi eng'we muli mu myooyo kyeefwe, oba hufwiira alala, oba humenya alala. 

4Ndi neende obwomiifu bubitiirifu mweeng'we; mbesuungiramo muno; 
ndalemesebwa omwooyo muno. Alala neende ohuchuunisibwa hweefwe ohwo, 
ndi neende esangaalo ebibitiirifu. 

5  Olwohuba kata neende nihweecha mu Makedonia, emibiri kyeefwe haba 
sikyawuluuhaho daawe, nae kyachuunisibwaanga buli luwaande, 
ohulwaanakana erwaanyi, nae obuti mukati. 

6Nae Nasaae, oyo olemyaanga emyooyo ky'abaandu beelalihiriire, yatulemya 
emyooyo neende ohwiicha hwa Tito, 

7nae haandi haba sihwiicha hwae hwoong'ene, nae neende ohulemesebwa 
omwooyo humwali nimumulemeese, koti lu yatuboolera hu hwekoomba 
hweeng'we, ohulira hweeng'we, ohufwiira humufwiira, ohwoola lu ndemeeda 
ohusangaala haandi ohubitiirira. 

8Mani kata ni mba nindabeelalihirisa neende ebbarwa yaange, haba siindi 
hwesiinduha haba daawe, (kata neende nindesiinduha) olwohuba ndi ohubona 
endi ebbarwa eyo yabanyoolesa muno, kata neende niyahola yityo hulw'esiha 
esidiidi muno. 

9Nae koti lu siri, ese naange sangaala sa, ataali mbwe mwanyoolera, nae 
olwohuba mwanyoolesebwa ohwoola muhweeyolobya; olwohuba mwawulira 
ohunyoolera hw'omwooyo, mani haba sisiriwo simwafwiirwa ohutula 
hweefwe daawe. 

10Olwohuba ohunyoolera hutula hu Nasaae hwiibulaanga ohweyolobya 
hwoosa omuundu hu buwonia, mani haba sihuleetaanga ohwesiinduha hwoosi 
daawe, nae ohunyoolera hw'esyaalo hwiibulaanga ohufwa. 

11Olwohuba muboneho obwadyeeri bweene bu hunyoolera hutula hu Nasaae 
hwibuule mweeng'we, maofu siina akadaha mwetereese abeene, hwesiisinia 
siina, luwungu siina, maofu siina, hufwiira siina, ohuboneresebwa siina! Hu buli 

mboosi yoosi, mwanyala ohwewosaho neende ohwekesera elalira koti 
lumutaaliho esyonoono mu siindu syoosi. 

12Mani kata neende nindabaandiikira, haba sibyali nibyeemere hw'oyo owali 
niiholere esyonoono, kata haba sihweema hw'oyo owanyaaliha ohutula hu 
syonoono esyo, nae byali huhutufwiira hweeng'we hweemeo hubonehane yi 
muli mu moni wa Nasaae. 

13Mani sakira efwe hulemesebwe emyooyo. Nae haandi n'otulire hu 
hulemesebwa emyooyo hweefwe, hwasangaala haandi muno hu sangaalo lya 
Tito, olwohuba ebibaaso byae byaamalire ohunyalirwa ohuwuluusibwa 
naang'we mweesi. 

14Olwohuba kata neende nindamweekesa ohubewuliiriramo hwaange, haba 
sibyaswaasa daawe; nae koti sa buli siindu sihwalomaloma hweeng'we syali 
esyadyeeri, nilwo luhwesiima hweefwe mu moni wa Tito hwosi 
hwamanyisibwa ohuba nihwali ohwadyeeri. 

15Sakira obuheeri bwae busyemeeda sa ohwiingiya yi muli, niyechulisa koti 
eng'we mweesi mwali abeetekefu ohuwulira amakerako kae neende 
niyeechulisa obutiiririrwa neende ohutengereha humwamubukaanira nahwo. 

16Ese sangaala olwohuba ndi neende obwomiifu bweene mweeng'we. 

2 Abakoriito 8 

Obuwaani bw'esikristo 

1  Hudaha mumanye, basyeefwe, ebidiira hu mbabaasi cha Nasaae cheekeswa 
mu mikaanda ky'abafukiiriri ekiri mu Makedonia, 

2olwohuba nibali mu huteemwa hululu muno, esangaalo lyaabwe bitiirifu 
neende obumanani bwaabwe bubitiirifu byabonehera mu huwaana hwaabwe. 

3Olwohuba bayaana ohweema hu funi yaabwe koti yalichingi, koti lu ese nyala 
ohuboola, haandi ohubita efuni yaabwe koti yalichingi, ohweema hu hudaha 
hwaabwe abeene, 

4nibatwekweedera elalira ohufukiirirwa ohubaaho neende sibahola esidiira hu 
buhoonyi buchiira aboolerefu 

5mani sino, ohuhira koti lu hwali nihubaasa, nae muhutaangira bewaayo 
abeene eyiri Omwaami mani hubewaayo eyiri efwe, mu hudaha hwa Nasaae. 

6Abweene ao hwekweeda Tito huti koti luyali n'amalire ohuchaaka ohuhola, 
ahoyere lwosi ohumaliirisa omulimo mulai kuno. 

7Bulaanu koti lu muli ohuholaanga nimubitiirisa esikero, mu fukiirira, mu 
hulomaloma, mu bumanyirifu, mu bweesikwa bwoosi, haandi neende mu 

hutuheera hweeng'we mubone muti muhola mwabitiirisa neende mu mulimo 
mulai kuno kwosi. 

8Mboola sino ataali koti esilagiro, nae ohwomiisa obuluungifu bw'abaandu 
baandi endi ohuheera hweeng'we hwosi n'ohwobwadyeeri. 

9Olwohuba mumanyire embabaasi ch'Omwaami weefwe Yesu Kristo, mbwe 
kata niyali omuyiinda, yehola omumanani hulweeng'we, hu anyale ohubahola 
abayiinda ohubitira mu bumanani bwae. 

10Mani mu siindu sino, ndi ohukeraka endi, silai muno hulweeng'we 
ohumaliirisa esyo simwachaaka ohuhola neende ohubaasa ohuhola omwaaka 
omulaamba kubitire, 

11hu bulaanu obweetekefu bweeng'we muhudaha ohusihola, hwahanyala 
hwachiana neende ohusimaliirisa neende ebyo bi muba nimuli nabyo. 

12Olwohuba obweetekefu ohuhola nibuba nibuliwo, hufukiirirwa ohweema hu 
biindu bi buli muundu aba ali nabyo, ataali ohweema hubyataali nabyo. 

13Haba si ndi huboola endi sakira mani abaandu baandi baanguyisirwe nae 
abaandi basidoyeerwe sa. 

14Nae mboola endi, muhwaakaniaakania, obuungi bw'ebiindu bi muli nabyo 
esiha sino, bihoyere ohuba nibinyala ohubahoonya bi baba nibadaha, hu 
bulaanu obuungi bw'ebiindu byaabwe byosi binyale ohuhoonya obudahano 
bweeng'we luunyuma, hwabeeo ohwakanilisa hulai. 

15 Koti lu syandiikwa siti, “Oyo owakesa ebiingi haba siyaliho neende ebiindi 
biyadoong'ia, haandi oyo owakesa ebidiidi haba siyali neende si yekoomba.” 

Tito neende abaandu ba yali nabo 

16Nae Nasaae yebasibwe oyo otechaanga obuliindi bweenyehana mu myooyo 
kyeeng'we hulwa Tito. 

17Olwohuba haba siyafukiirira omulaanga kweefwe koong'ene, nae olwohuba 
omweene yesi yali omuundu muluungifu, mbao yeecha yi muli muhudaha hwae 
sa. 

18Alala nae mbao huchia ohubatumira omwaana weefwe mumanyirifu muno 
mu mikaanda ch'abafukiiriri miingi choosi hulw'ohuyaala emboosi ndai hwae; 

19nae haandi haba sineebyo byoong'ene, nae yaloboolwe neende emikaanda 
ch'abafukiiriri miingi ohukeenda naafwe mu mulimo kw'oluyaali kuno ku huli 
ohuhola, hulw'oluyaali lw'Omwaami haandi neende ohweekesa obulai 
bw'emyooyo kyeefwe. 

20Huli ohudaha huti omuundu yeesi atatufunaana hulw'omulimo 
kw'ohweyaanayo kuno ku huli ohwooseresaanga, 

21 olwohuba efwe huchiiririra ohuhola esiindu esy'oluyaali ataali mu moni 
w'Omwaami yeeng'ene, nae mu moni w'abaandu mwosi. 

22Mani mbao huli ohubatumira abasyeefwe beecha alala nabo, ba hwamala 
ohuteemaho muno haandi nihwamala ohubanyoola ohuba abaandu beesikwa 
ohuhiraho abaandi boosi, hulw'ohubeesika hwae huungi muno. 

23Nae Tito, omuhalaabani wasyaange, yi hubahalaabanira nae; nae abasyeefwe 
abo nibo bawamwaanda b'abafukiiriri, oluyaali lwa Kristo. 

24Mani mweekese obuheeri bweeng'we eyiri abafukiiriri neende 
ohubesuungiramo hweefwe yi bali. 

2 Abakoriito 9 

Ohuhoonya Abakristo basyeeng'we 

1Sisihoyeere ohubaandiikira ebidiira hu huhoonya aboolerefu, 

2olwohuba manyire obweetekefu bweeng'we, bumbesuungiramo eyiri 
abaandu ba Makedonia, nimboola endi Akaya syali esyetekefu ohutula 
omwaaka kuweere; haandi ohumaliirira hweeng'we hubasangaasire muno. 

3Nae bulaanu ndi ohubatumira abasyeefwe bano hu hubesuungiramo hweefwe 
huhaye ohuba ohw'ebihaya, hu munyale ohuba abeetekefu, koti lu ndaboola 
endi muchia ohuba nimuli abeetekefu. 

4Ataali ao, niinjicha neende Abamakedonia baandi, mani hwanyoola nimutaali 
abeetekefu, huba huchia ohudiirwa esoni mani huhaywe esy'ohulomaloma 
olwohuba hubeesika muno. 

5Sakira mbaasire endi silai muno ohutuma abasyeefwe bano bataangire 
ohwiicha yi muli, mutekehe nibusisiiri esiyaanwa sino simwalaka, hu sinyale 
ohuba esiyaanwa sitekehe esitula muhudaha hweeng'we ataali ohuyiikwa. 

6Sino nisyo esiindu si ndi ohuboola, oyo otaaka bidiidi, yahakese bidiidi. Nae 
oyo otaaka ebiingi, yahakese mu buungi. 

7Buli muundu ahoyere ohuhola koti lu aba n'aheengereo mu mwooyo kwae, 
ataali ohwekanyiirisa, oba ohuyiikwa, olwohuba Nasaae adaha omuundu 
owaana neende esangaalo. 

8Haandi Nasaae ali neende obunyala bw'ohubaberesa ehabi choosi mu buungi, 
hu munyale buli siha ohuba neende ebiindu byoosi bi mudaha haandi hu 
munyale ohuwaana mu buungi hulwabuli mulimo mulai. 

9 Koti lu syandiikwa siti, “Akaba abamanani mu buungi; obuluungifu bwae 
buyiindira endaalo choosi.” 

10  Oyo oberesa omuwaanyi emwo, neende ebiindu byohulya, achia 
ohubaberesa haandi ameede efuni yeeng'we haandi ameede ekesa 
ly'obuluungifu bweeng'we. 

11Muchia ohuholwa abayiinda mu buli ngeri hulw'obuwaani bulai bweeng'we, 
obuchia ohukera hweebase Nasaae. 

12Olwohuba omulimo kuno sikuhoonya aboolerefu boong'ene nae kukera 
hweebasa Nasaae muno. 

13Nimuhola muti, muchia ohuberesa Nasaae oluyaali olw'obuwulisi bweeng'we 
muhufukiirira emboosi ndai ya Kristo, haandi hulw'obuwaani bweeng'we 
bulai, bumubaberesa neende bumuberesa abaandu baandi boosi; 

14bachia ohubekoomba mani babalaamire eyiri Nasaae, hulw'embabaasi 
nyiingi cha Nasaae echibalimo. 

15Lehe hweebase Nasaae hulw'esiyaanwa syae sibitiirifu! 

2 Abakoriito 10 

Paulo asiira obuhalaabani bwae 

1Ese Paulo, omweene mbekweeda, neende obukwalaafu neende obuloonga 
bwa Kristo Ese oli omuloonga ni ndi naang'we, nae omusimbiifu yi muli ni ndi 
eyale! 

2Mbasa endi ni mba niinjicha, mutakera ndaaba omwaalaba neende 
ohwehahasa koti lundesiima ninyiinga abaandu baandi abatubaasirisaanga 
ohuba nihweebisira mu ngira ch'esyaalo. 

3Olwohuba kata neende nihuba nihwamenya mu syaalo muno, haba sihuli 
ohulwaana ebiita by'esyaalo, 

4olwohuba ebilwaaniro by'ebiita byeefwe, haba siby'esyaalo nae biri neende 
amaani k'omwooyo akanyala ohusihirisa obwaami buungi obw'amaani. 

5Husihirisa amayiingani neende buli sy'ohwewulira situkayira syoosi 
ohumanya Nasaae, haandi huwaamba buli bibaaso byaatya Kristo, 

6nihuli abeetekefu ohusaandya buli butawulira, obuwulisi bweeng'we 
nibwolereere. 

7Mwewunje esyo esiri mu moni weeng'we. Omuundu yeesi naaba omwomiifu 
ati ali owa Kristo, lehe yeyichulise omweene ati koti lwali owa Kristo, nilwo 
fwesi lu huli. 

8Olwohuba kata ni mba nindesiima hooho muno hulw'obunyala bweefwe, bu 
Omwaami yatuba hulwohuboombaha nae ataali hulw'ohubasihirisa, haba 
simba njia ohudiirwa esoni. 

9Siindaha ohufwaana koti oli ohubatisaanga neende amabbarwa. 

10Olwohuba bali ohuboolaanga bati, “Ebbarwa chae nendinyu muno haandi 
nyomeranu, nae omubiri kwae nakwo mukata, haandi neende enomanoma yae 
haba siindayi.” 

11Lehe abaandu bafwaana batyo bamanye bati, bi huboola mu bbarwa 
nihutaaliwo, nibyo bi huhola nihuliwo abeene. 

12Ataali ohuboola mbwe huli ohukoonya engaasi, oba oti huli ohwekeraanianga 
hu baandu baandi abesiima abeene. Nae nibaba nibali ohwekeraanga abeene 
hu basyaabwe, haandi nibeekeraania abeene-na-beene, nga mbao mani basiru 
sa. 

13Nae haba sihuchia ohwefumia ohubitiirisa esikero, nae huchia ohwaakama 
hu sikero si Nasaae yatuba, esyakera hwanyala kata ohuboolaho. 

14Olwohuba sihuli ohweyeneeresaanga muno, koti abatanyala ohuboolaho; 
niifwe abataangira ohwiicha abeene yi muli neende emboosi ndai ya Kristo. 

15Haba sihwesiimira hu mirimo ky'abaandu baandu ohubita esikero; nae 
esuubi lyeefwe liri mbwe koti lu fukiirira yeeng'we yemeeda ohuhula, 
obweyaango bweefwe ohubaholamo emirimo buhoyere ohubaambaliya, 

16hu hunyale ohuyaala emboosi ndai ohwoola mu byaalo biri eyale naang'we, 
ataali ohwesiimira hu mirimo kyamala ohuholwa mu bweyaango bw'omuundu 
wuundi. 

17 “Lehe oyo owesiima, yesiime hulw'Omwaami.” 

18Olwohuba haba si muundu owesiimaanga omweene ofukiirirwaanga, nae 
omuundu oyo yi Omwaami asiima. 

2 Abakoriito 11 

Paulo neende abatume bobubacha 

1Ndahadahire mwandesimiirisaho mu busiru bwaange budiidi buno! 
Mundesimiirise! 

2Mbawulirira esihali-hali sya Nasaae, olwohuba niise owabamanyisa eyiri 
Kristo ohubataayo nimuli koti abagole bachweenufu eyiri omusaacha wae 
yeeng'ene. 

3 Nae ndi neende obuti endi koti lu ndemo yabachirisa Efa neende obukodyo 
bwae, ebibaaso by'eng'we bichia ohukosebwa ohutula hu hutya Kristo 
hwadyeeri, haandi ohuchweenufu. 

4Olwohuba omuundu wuundi niyeecha mani yabayaalira Yesu wuundi ataali 
oyo yi hwayaalira, oba nimunyoola mwooyo okabuhaane neende oyo yi 

mwanyoola, oba nimufukiirira emboosi ndai yikabuhaane neende eyo yi 
mwafukiirira, mbulira endi munyala mwayikwiiraho amaofu maangi muno. 

5Ese mbaasa endi haba sindiho kata budiidi owa aasi muno niwungeraania 
neende abatume baandi bano. 

6Kata neende nitaali omumanyirifu muno mu hulomaloma bulai, haba siindi 
endyo mu makesi; olwohuba mu buli ngeri yoosi, huteemereho ohubeekesera 
alafu hutyo mu buli siindu syoosi. 

7Hane ndonoona muhweyisa aasi hu munyale ohuniinisibwa, koti lu 
ndayalaanga emboosi ndai ya Nasaae nimutaanduunga esiindu syoosi? 

8Hane ndanyakanga abafukiiriri baandi koti lu ndabatusaangaho obuhoonyi 
ohubahoonya? 

9 Haandi koti lu ndalichiingi ni ndi naang'we, haandi nimbula ebiindu 
bindehoonyera, nitasidoyeraanga omuundu yeesi, koti lu biindu bi 
ndehoonyeraanga byatulaanga sa mu basyaange batula mu Makedonia. Nilwo 
lu ndahaya haandi nilwo lu njia ohuhaya ohubadwiiha omugugu mu ngeri 
choosi. 

10Koti lu bwadyeeri bwa Kristo buundimo, ohwefumia hwaange huno haba 
sihuchia ohukayirwa mu syaalo sya Akaya syoosi. 

11Haandi lwasiina? Olwohuba mbwe haba sindabaheera kose? Nasaae 
amanyire ati ndabaheera! 

12Mani esyo siindi ohuhola, njia ohwemeeda ohusihola, hu nyale ohuchalaasa 
enomanoma y'abaandu bahadahire ohuboola bati, mu buhalaabani bwaabwe 
bw'ohweefumia obwo, bahalaabanira mu luyaali lwaakana neende lu fwesi 
huhalaabaniramo. 

13Olwohuba abaandu bafwaana batyo batume bobubacha nibo, abahalaabani 
babacha, abali ohweehola ohufwaana koti abatume ba Kristo sa. 

14Ataali ohukana-kana, Sitaani yesi yeholaanga afwaana koti malaika 
w'obulafu. 

15Mani haba sisikeni eyiri abahalaabani bae bosi ohweehola bafwaana koti 
abahalaabani b'obuluungifu. Enjakamo yaabwe yicha ohufwaanana neende 
ebihole byaabwe. 

Ohusaanda hwa Paulo koti omutume 

16Ndi ohuloondamo endi, lehe omuundu yeesi atabaasaangaho ati ese ndi 
omusiru; nae kata nimuhola mutyo, mani munjire koti omuundu musiru, hu 
syesi nyale ohwefumiaho budiidi. 

17(Siina syeene siindi ohuboola? Haba simboola neende obunyala 
bw'Omwaami nae mboola koti omusiru, mu hwesiima hwaange hwomiifu 
huno; 

18koti lu baandi bali ohwefumianga hu biindu byomu syaalo, mani syesi njia 
ohwefumia.) 

19Olwohuba musangaalira muno ohwesimiirisira abasiru, kata neende abeene 
nimuli abakesi! 

20Olwohuba eng'we mwesimiirisira omuundu obahola mwaaba koti 
abahalaabani bawaambe bae, oba obalya, oba obehoonyera bihaya, oba 
obalekeeresa, oba obapaama mu bweeni. 

21Esoni chindiira ohuboola endi, efwe hane hwali abakata muno abatahoyera 
ohuholerwa batyo! Nae esiindu syoosi si muundu yeesi achia ohuteemaho 
ohwesiimiraho.Nomanoma koti omusiru syesi njia ohwenyiira ohwesiimira hu 
syeene esyo. 

22Bayudaaya nibo, kose? Syesi nilwo lundi. Baisiraeli nibo, kose? Syesi nilwo 
lundi. Beechuhulu ba Abburahamu, kose? Syesi nilwo lundi. 

23 Bahalaabani ba Kristo, kose? Ese naange mbahira eyale. Nomanoma koti 
omulalu, kose haandi ni ndi neende emirimo mibitiirifu, neende ohuboyebwa 
hubitiirifu, neende ohuhuywa embariki hutabaliha, haandi neende amahabi ka 
butoli-toli akohuwona ohufwa. 

24 Amahabi kataanu amalaamba ndamala ohuhuyibwaangaho embariki 
amahumi kadatu neende chitaanu-na-chine buli habi. 

25 Amahabi kadatu amalaamba ndamala ohuhuywaho neende embariki 
ch'ewaaya; Ehabi lala ndahubbwaho amakina. Amahabi kadatu amalaamba 
ndachuhwaho mu nyaanja neende emeeri; ndabeengaho hu nyaanja esiro silala 
neende esideete silala; 

26 hu ngeendo nyiingi, ndalichiingi mu masira k'ohufwiira mu myaalo, amasira 
k'ohukwa mu banyaka, amasira k'abaandu baange beene, amasira 
k'Abateende, amasira mu biko bihuluundu, amasira mu bichiimi, amasira mu 
nyaanja, amasira k'abaasyange bataali ab'obwadyeeri; 

27mu hutubuha oluuya neende obulamu bwoomu, ohubita mu biro biingi muno 
ebitakonehamo endoolo, mu njala neende mu buluwo, amahabi maangi 
nitalichaangaho, mu mboo neende alwaanyi. 

28Haandi n'otatereho ebiindu biindi, buli ludaalo omusiigo kuundiho 
okw'ohudaha ohumanya koti abafukiiriri boosi bamenyere. 

29Naanu mweene ojoong'a, ndaahaya syesi ohujoong'eraho? Naanu mweene 
oyiirwa mu syonoono ese ndaahaya ohwewunamira? 

30Nikali mbwe hoyeere ohwefumia, ndahabeere nindesiimira hu biindu 
byeekesa obukata bwaange. 

31Nasaae haandi Laatang'ene Omwaami Yesu, oyo ow'oluyaali endaalo choosi, 
amanyire ati ese haba siindi hubacha. 

32 Ni ndi mu Damasiko, gafana owali aasi w'omutuki olaangwa mbwe Areta 
yaliinda esiko sya Damasiko anyale ohundiira, 

33nae ndeehirisirwa mu simweero nimbisirwa mu dirisa ly'ohusida 
sy'erwaanyi, mani ndaona amahono kae. 

2 Abakoriito 12 

Ohuboneherwa neende ohubwiihulirwa hwa Paulo 

1Hoyeere ohwefumia; kata katyo abulao engaanga yinyoolamo. Nae njia 
ohulomaloma hu huboneherwa neende ohubwiihulirwa hw'Omwaami. 

2Manyire omufukiiri wuundi yi myaaka ehumi neende chine chibitire, 
owayiribwa muukulu lyohudatu, haba siimanyire oba yayirwa neende omubiri 
kwae, oba daawe, Nasaae niye omanyire. 

3Haandi manyire endi omuundu wuno yayiribwa abuundu w'ohwehoyeramo, 
simanyire oba yayiribwa neende omubiri kwae, oba haba, Nasaae niye 
omanyire 

4mani yawulira ebiindu bi tahalomwalomwa, bi muundu atahanyala 
ohutuumbula. 

5Hulw'omuundu wuno, njia ohwefumia, nae hulwaange omweene haba siinjia 
hweefumia, ohutusaho njia ohwefumia mu biindu byeekesa obukata bwaange. 

6Kata nindahadahire ohwefumia, sindahabeere omusiru, olwohuba mba njia 
ohulomaloma obwadyeeri. Nae hasyekaane, hu bulaanu omuundu yeesi ahaye 
ohubaasa ati hira biyaambonamo oba bi yawulira nimboola. 

7Nae ohuungayira ohweniinia hulw'ohubwiihulirwa huungi hu ndanyoola, 
ndafumitwa ewa mu mubiri, wamwaanda wa Sitaani ohunjuunia, yanjakamie 
ohweniinia muno. 

8Ndekweeda Omwaami amahabi kadatu endi esiindu sino sihoyere siinduleho; 

9nae yamboolera ati, “embabaasi chaange chihumala, olwohuba amaani kaange 
kabonehera elalira mu bukata bwao.” Njia ohwemeeda ohweniinia mu bukata 
bwaange, hu maani ka Kristo kanyale ohumbaaho. 

10Mani hulwa Kristo, bulaanu sangaalira obukata, ohunyekwa, obudinyu, 
ohusaandisibwa, neende ebidinyu bikabuhaane; olwohuba ni mba omukata ao 
niwo yimbeera owa amaani. 

Ohwelalihirira hwa Paulo eyiri Abakoriiti 

11Mbao ndeehola koti omuundu musiru! Haandi ning'we abakera ndaaba 
endyo. Olwohuba niing'we abali bahoyere ohusiima. Olwohuba ndali ninjaaka 
sa neende abatume baandi, andahaba nitahoyera. 

12Obulolero bw'omutume wadyeeri bwaholerwa neende ohwesimiirisa huungi 
mweeng'we, nibibonehera mu bulolero, mu by'amayia neende emirimo 
ky'amaani. 

13Siina syeene simutanyoola sibafukiiriri baandi banyoola, ohutusaho mbwe 
ese omweene haba sindadaha ohubadwiiha omugugu kwoosi? Mani 
mundeheremo hulw'esisobyo sino! 

14Mbano ndi omwetekefu ohwiicha yi muli ehabi lyohudatu. Mani haba siinjia 
huba omugugu yi muli, olwohuba singoonya ebiindu bi muli nabyo ohutusaho 
eng'we abeene; olwohuba abaana haba sibahoyere ohuhalaabanira abeebusi 
nae abeebusi nibo abahalaabanira abaana baabwe. 

15Njia ohusangaala nindehoonyera buli siindu syoosi siindi nasyo, kata 
omweene ohweyaanayo ohuwonia emyooyo kyeeng'we. Mani nimbaheera 
muno, niise oba hoyera ohutaheerwa mu ngeri nasilala eyo? 

16Mumanyire muti ese haba sindali omusiigo yi muli, nae muboola muti ndali 
omubalabalanu, ndaabateka mani ndaabadiira. 

17Mwaabo ba ndabatumira aliwo yeesi yi ndehoonyera ohubatusaho esiindu? 

18Ndekweeda Tito ohwiicha yi muli, mani ndamutuma neende omufukiiriri 
waasye. Mani Tito yabatusahooho esiindu syoosi? Siyahola koti lu ese ndahola? 
Haba sihweyira sa mu ngeri nasilala? 

19Mubereenge nimusibaasa ebiha ebyo byoosi muti efwe huli ohudebaanga hu 
bulamu bweefwe abeene mu moni weeng'we? Mu moni wa Nasaae, hubeere 
nihulomaloma ebiindu bino mu liita lya Kristo haandi byoosi 
hulw'ohwoombaha eng'we abaheerwa. 

20Olwohuba ndi ohutya endi nyala ohwiicha mani ndabakaana nimutaali koti 
lu ndaha haandi mwanjakaana koti lu mutadaha; haandi awuundi wabaao 
ohusoolana, ebihali-hali, etima, omutoolyo, obulekeeresani, ohumoonyana, 
ohwehuduumbasa, neende ohuchokaana. 

21Haandi ndi ohutya endi niinjicha haandi Nasaae waange achia ohundiisa 
esoni mu moni weeng'we, haandi nyala ndaalira hulw'abaandu baangi abahola 
ebyonoono mani bahaya ohweyolobya eby'obucheke, obuyirani, neende 
obwekoombi bu bahola. 

2 Abakoriito 13 

Ohulabula humaliirihayo neende ohuseebula 

1  Lino bulaanu nilyo ehabi lyohudatu niinjicha yi muli. Omusaango kwoosi 
kuhoyere ohwomiiswa nikuli neende esifune sy'abaloli babiri oba badatu. 

2Nindali naang'we ehabi lyohubiri, ndalabula abo abahola ebyonoono hale alala 
neende abaandi boosi, haandi bulaanu mbalabula nitaali naang'we, mani 
niinjicha haandi awuleo omuundu yeesi yindehera. 

3Mbao mudaha ohubona esyomiisa siti Kristo yanomanomeraangamo. Kristo 
oyo haba simukata n'aholera alala naang'we ohumalaho yekesa amaani kae 
mweeng'we. 

4Olwohuba mu bukata yabaambwa, nae aliwo omulamu hulw'amaani ka 
Nasaae. Olwohuba efwe fwesi huli abakata mu Kristo, nae mu huholera alala 
nae yi huchia ohuba abalamu nae hulw'amaani ka Nasaae. 

5Buli muundu yelingaale mu mwooyo, abone nikali n'asyomiirire hu fukiirira 
yeeng'we. Mwelingaale abeene. Haba simubona muti Yesu Kristo ali 
mweeng'we? Ohutusaho nga bibahayiire elalira ohwelingaala! 

6Suubira endi muchia ohubona muti haba sibituhaire. 

7Nae husaba Nasaae huti mutaholaho obubi ataali ohudaha ohweyekesa huti 
hwahola bulai, ohutusaho mbwe eng'we muhole esihoyera, kata neende 
nihubonehana koti abahaywa. 

8Olwohuba sihunyala ohuhola esiindu syoosi esiyiingania obwadyeeri 
ohutusaho huhola ohulwaanirira obwadyeeri. 

9Efwe husangaala nihuba abakata nae eng'we nimuba ab'amaani. 
Sihubalaamira eyiri Nasaae nihwo ohuhula-hulana hweeng'we. 

10Nyandiika bino nisisiiri ohwiicha yi muli, mani ni mba niinjichire, hu bulaanu 
niinjicha, haye ohuba omwaalaba nindehoonyera obunyala bu Omwaami 
yamberesa obwohwombaha obutaali obwohulikula. 

11Mani basyaange esimaliirihayo, nisyo ohubaseebula. Tereese obulamu 
bweeng'we, diire amaliro kaange, fukiirisanie abeene-na-beene, menye neende 
omuleembe, mani Nasaae w'obuheeri neende omuleembe achia ohuba 
naang'we. 

12Heesanie abeene-na-beene nimukwiichana mu birifu nimweekesa 
ohuheerana hweeng'we. 

13Aboolerefu boosi babaheesa. 

14Embabaasi ch'Omwaami Yesu Kristo, neende obuheeri bwa Nasaae neende 
obulala bwa Mwooyo Mwoolerefu, bibe naang'we mweesi. 

Abagalatia 

Abagalatia 1 

1Ohutula eyiri Omutume Paulo otalaangwa neende abaandu, oba obunyala 
bw'abaandu, nae owalaangwa neende Yesu Kristo mweene neende Nasaae 
Seefwe, owamusyuuhisa ohutula mu bafu. 

2Ese alala neende abasyaange boosi ba ndi nabo. Hwandiikira eng'we 
abafukiiriri ba Kristo abali mu Galatia: 

3Nasaae Seefwe, alala neende Omwaami weefwe Yesu Kristo bababerese 
embabaasi, haandi bababerese omuleembe. 

4Kristo mweene yeyaanayo hulw'ebibi byeefwe, hwaanyale ohutununula mu 
syaalo sya bulaanu sibi sino koti lu Nasaae weefwe haandi Seefwe adaha. 

5Nasaae oyo ohoyere ohubereswa oluyaali endaalo neende endaalo choosi. 
Amiina. 

Emboosi Ndai yiri ndala yoong'ene. 

6Ese mbauka muno! Mu biha bidiidi bino, mumalire ohutula hw'oyo 
owabalaanga hulw'embabaasi cha Kristo mani mwaachaaka ohuwulira 
Emboosi Ndai yiindi. 

7Mubwadyeeri bweene abulao “Emboosi Ndai” yiindi, ohumalaho aliwo 
abaandu baandi abali ohubanyaasa-nyaasa nibateemaho ohuhyaamya 
Emboosi Ndai ya Kristo. 

8Kata nihuba nihuli efwe, oba malaika ohutula Muukulu, n'abayaalira Emboosi 
Ndai eyikabuhaane neende eyo yi hwabayaalira, lehe abwaabwe. 

9Ndi ohuboola haandi koti lu hwaboola hale endi: Niwiichuhana omuundu 
yeesi yabayaalira Emboosi Ndai yikabuhaane neende eyo yi mwafukiirira hale, 
ahoyere ohubwaabwa. 

10Mani bulaanu mubaasa muti ndi ohuteemaho ohusiimwa neende abaandu, 
kose Nasaae? Haba daawe. Mubaasa muti ndi ohuteemaho ohusangaasa 
abaandu? Ni mba nisichiiririra ohusangasaanga abaandu sa, ao siimba 
niihoyera ohuba omuhalaabani wa Kristo. 

Koti lu Paulo yehola Omutume 

11Basyaange, ndaha mumanye muti, Emboosi Ndai yi njaala haba si yitula hu 
muundu sa. 

12Olwohuba haba sindayinyoola ohutula hu muundu yeesi, oba omuundu 
yayiinjekesa bweekesa. Nae Yesu Kristo mweene niye owayimbwiihulira. 

13 Mwawulira ebidiira hu bulamu bwaange koti lu ndalichiingi, ninoondekana 
neende ediini y'Esiyudaaya, haandi mwawulira koti lu ndalwaaniaanga muno 
ataali ohukwiira esisa emikaanda ky'abafukiiriri, haandi koti lu ndateemaho lu 
nyala ohukisihirisa. 

14 Ndali hirira elalira Abayudaaya basyaange bandahula nabo mu hudiira 
emiduunga kya bakuuka yeefwe eky'ediini y'Esiyudaaya. 

15 Nae Nasaae mu mbabaasi chae yaandoola nisisiiri ohwiibulwa, mani 
yanaanga ohumuhalaabanira. 

16Mani niyaheengao ohumbwihulirao Omwaana wae hu nyale ohuyaala 
Emboosi Ndai yi mudiiraho, eyiri Abateende, haba sindachiaaho eyiri omuundu 
yeesi ohumweteebaho, 

17oba haba sindachiaaho Yerusalemu ohubona abo abandaangirira ohuba 
Abatume. Nae ohutusaho ndachia bwaangu mu Buwaraabbu mani ndakobola 
Damasiko. 

18  Nae emyaaka kidatu nikyabitao, ndachia Yerusalemu ohubona Keefa, mani 
ndaamenya nae embaka y'ejuma chibiri. 

19Nae sindabonanaho neende omutume wuundi ohutusaho, Yakobbo 
mwaanang'ina Omwaami weefwe. 

20Bi ndi ohwandiika bino byadyeeri. Nasaae yesi amanyire ati haba si ndi 
ohubacha. 

21Nindamala endyo, ndaachia mu bituundu bya Siria neende Silisia. 

22Esiha esyo, abaandu bafukiiriri mu Kristo ab'e Yudea bali nibasisiiri 
ohuumanya. 

23Bali nibawuliraanga buwulira bati: “Oyo owatulwanisaanga bulaanu niye oli 
ohuyalaanga efukiirira yi yali naateemaho ohusihirisa!” 

24Mani baakinia Nasaae hulwaange. 

Abagalatia 2 

Paulo neende abatume baandi 

1  Mani emyaaka ehumi neende kine nikyabitao, ndakobola Yerusalemu neende 
Bbarinabba, alala neende Tito. 

2Ndachia olwohuba ndabwiihulirwa neende Nasaae endi hoyeere ohuchia. 
Mani nindali ni njihaale neende abeemeresi nihuli fweeng'ene, ndabeekesa 
Emboosi Ndai yi ndayaaliraanga Abateende. Sindadaha omulimo kwaange kwa 
hale oba okwa bulaanu kube okw'ebihaya. 

3Tito yi ndali nae, ayahaba niyali Omugiriki, haba si yayiikwa ohuhebwa. 

4Kata katyo, abaandu baandi bali nibadaha mbwe ahebwe. Abaandu bano 
beebachirisa baaba koti abafukiiriri basyeefwe, mani beyiingisa mu mukaanda 
kweefwe nihutaamanyire ohutuhema bamanye ebidiira hu deembe li shuli 
nalyo mu Kristo Yesu nibadaha ohutukobosa mu buwaambe, 

5Nae haba sihwafukiiriraho echaabwe kata nabudiidi hwaadaha ohubaliindira 
obwadyeeri bw'Emboosi Ndai. 

6 Nae abo abali koti abeemeresi, ese esyo haba sisindiiraho olwohuba Nasaae 
abulaho abaandu b'akwiiraanga. Abeemeresi abo sibulao esiindu siyaaha 
sibameedaho. 

7Nae babona bati Nasaae yandiisa omulimo kw'ohuyaalira Abateende Emboosi 
Ndai, koti lu Petero yabereswa omulimo kw'ohuyaala Emboosi Ndai eyiri 
Abayudaaya. 

8Hulw'obunyala bwa Nasaae, ndeehola Omutume w'Abateende, koti sa lu 
Petero yeehola Omutume w'Abayudaaya. 

9Nae Yakobbo, Petero neende Yowaana, abali koti abeemeresi baamanya 
omulimo kukabuhaane ku Nasaae yali yambereese, mani baatuheesa mu 
mahono, ese alala neende Bbarinabba, ohweekesa bati hwali esiindu silala 
nabo, abo abahalaabana mu Bayudaaya neende efwe abahalaabana mu 
Bateende. 

10Ohutusaho batusaba ohwiichulisaanga abaandu baabwe bamanani, esiindu si 
ndali nindekoomba ohuhola muno neende omwooyo mulala. 

Paulo yoolobya Petero nibali mu Atiokia 

11Petero niyeecha mu Atiokia, ndamukololosa mu lwichuule, olwohuba yali 
omuhyamu mweene. 

12Abaandu baandi abatula eyiri Yakobbo nibali nibasisiiri ohwiicha, Petero 
yaba naaliraanga alala neende Abateende. Nae abaandu bano niboola sa bati, 
Petero yekabula yahaya ohulya neende Abateende, olwohuba yali atiire abo 
abali nibasiiri ohuhebwa. 

13Mani Abayudaaya ba yali nabo bamweyambaaniaho, beebachirisa koti abati, 
koti lu Petero yahola, Bbarinabba yesi yahola nasilala atyo. 

14Mani nindabona endi mubwadyeeri bweene haba sibali nibaloondakana 
neende Emboosi Ndai, ndaboolera Petero mu lwichuule endi, “Ewe oli 
Omuyudaaya, nae obeere niweyira mu saambo ch'Abateende echitaali 
ech'Abayudaaya. Mani onyala otye ohuyiika Abateende ohweyira koti 
Abayudaaya?” 

Abayudaaya neende Abateende baonisibwa hulw'efukiirira 

15Efwe huli Abayudaaya beene mu hwiibulwa, sihuli Abateende bahola-mbi, 
koti lu balaangwa. 

16 Nae humanyire huti omuundu aba omuluungifu mu moni wa Nasaae 
ohweema hu fukiirira mu Yesu Kristo, ataali ohwooseresa bi Malako ka Musa 
kadaha. Fwesi hwafukiirira mu Kristo Yesu, hu hweemeo hube abaluungifu mu 
moni wa Nasaae ohubitira muhufukiirira hweefwe mu Kristo, nae ataali 
ohwooseresa bi Malako ka Musa kadaha. Olwohuba abulao omuundu onyala 
ohuba omuluungifu mu moni wa Nasaae hulw'ohwooseresa bi Malako ka Musa 
kadaha. 

17Nae bulaanu koti luhuteemaho ohuba abaluungifu mu moni wa Nasaae 
ohweema hu bulala bw'efwe neende Kristo, mani hwenyoola huti fwesi huli sa 
abahola-mbi koti Abateende lu bali, mani sino siba syeekesa siti Kristo 
ahalaabanira abahola-mbi? Sisiri sityo kata nabudiidi! 

18Mani ni mba ninjaaka ohusiira ehola y'Amalako ka Musa yindasakuula, ao 
mba ndeeyekesa omweene koti omuundu muhalaki w'amalako. 

19Nae ebidiirana neende amalako, ese ndafwa-ndetwa neende amalako keene, 
hu nyale ohumenya ohubao omulamu hulwa Nasaae. Ndabaambwa hu 
musalabba alala neende Kristo. 

20Mani obulamu bu ndi nabwo, haba sibwaange-hu-bwaange, ohutusaho Kristo 
niye omulamu mweese. Mani obulamu bu ndi nabwo bulaanu, ndi nabwo 
hulw'ohufukiirira mu Omwaana wa Nasaae, owandaha mani yeyaanayo 
obulamu bwae hulwaange. 

21Siindi hwekaana embabaasi cha Nasaae, nae abaandu nibaba abaluungifu mu 
moni wa Nasaae hulw'ohwooseresa ebyo bi Malako ka Musa kadaha, esyo 
syeekesa siti Kristo aba niyafwiira bihaya byeene sa. 

Abagalatia 3 

Amalako ka Musa, kose efukiirira 

1Eng'we Abagalatia basiru! Wiina mweene owabaloka? Mweekeswa bulai 
bweene mani mwabona koti Yesu Kristo yafwiira hu musalabba. 

2Ndaha mumboolereho sino syoong'ene: Mwanyoola Mwooyo wa Nasaae 
hulw'ohwooseresa bi Malako ka Musa kadaha, oba hulw'ohuwulira Emboosi 
Ndai mani mwayifukiirira? 

3Munyala mutye ohusiruwala mutyo? Eng'we abachaakira mu maani ka 
Mwooyo Mwoolerefu, munyala mutye ohumaliirisira mu maani k'eng'we 
beene? 

4Ebidinyu bi mwabitamo ebyo byoosi byali byabuhaya? Mubwadyeeri bweene 
sibyali ebyabuhaya! 

5Nasaae obakaba Mwooyo wae, haandi ohola eby'amayia mweeng'we ahola 
ebyo olwohuba mwoseresa ebyo bi Malako ka Musa kadaha, oba olwohuba 
eng'we mwawulira mani mwafukiirira Emboosi Ndai? 

6  Ebyakwa hu Abburahamu kuuka yeefwe; koti ebyandiiko byoolerefu biboola 
biti, “Abburahamu yafukiirira mu Nasaae, mani ohweema hu fukiirira yae 
Nasaae yamufukiirira koti omuluungifu mu moni wae.” 

7 Mani mubone muti abo abali neende efukiirira nibo abeechuhulu ba 
Abburahamu. 

8 Mani ebyandiiko byoolerefu, byabona mu moni biti Nasaae achia ohuhola 
Abateende babe abaluungifu mu moni wae ohubitira mu fukiirira. Mani sakira 
ebyandiiko byoolerefu byeekesa Abburahamu hale Emboosi Ndai yiboola yiti, 
“Ohubitira mu ewe, Nasaae achia ohuberesa ehabi abaandu boosi.” 

9Mani sakira, abo boosi abali neende efukiirira babeereswa ehabi koti lu 
Abburahamu owali neende efukiirira yabeereswa ehabi. 

10  Abo abeesika ohwooseresa bi malako ka Musa kadaha, babwaabwe. 
Olwohuba ebyandiiko byoolerefu biboola biti, “Oyo yeesi otoseresaanga buli 
siindu syandiikibwa mu sitabo sy'Amalako ka Musa, Nasaae yamubwaaba!” 

11 Bulaanu simanyihaane siti, abulao omuundu yeesi onyala ohuba 
omuluungifu mu moni wa Nasaae hulw'ohwooseresa ebyo bi Malako ka Musa 
kadaha; olwohuba ebyandiiko byoolerefu biboola biti, “Omuundu wahaone 
niye oyo yeeng'ene ochia ohuba omuluungifu mu moni wa Nasaae ohweema hu 
fukiirira.” 

12 Nae Amalako ka Musa haba sikeemehwa hu fukiirira. Ohutusaho koti lu 
byandiiko byoolerefu biboola biti, “Oyo yeesi owoseresa bi Malako ka Musa 
kadaha niye ochia ohuwona ohweema hu Malako keene ako.” 

13 Kristo ohweehola esibwaabo hulw'efwe, yatununula ohututusa mu sibwaabo 
si Malako ka Musa kaleeta. Olwohuba ebyandiiko byoolerefu biboola biti, “Oyo 
yeesi owaanihibwa hu musaala Nasaae aba yamubwaaba.” 

14Kristo yetaaho esibwaabo esyo hu habi yi Nasaae yalaka Abburahamu yinyale 
ohubeereswa Abateende hulwa Kristo Yesu, haandi hulw'ohufukiirira hunyale 
ohunyoola Mwooyo Mwoolerefu yi Nasaae yasuubisa. 

Amalako neende esisuubise. 

15Basyaange, njia ohwehoonyera esyohuboneraho sya buli ludaalo: abaandu 
babiri nibahola Endagaano, mani bayaandiika, abulao omuundu onyala 
ohuyihalaka oba yayimeedaho esiindu syoosi. 

16Bulaanu, Nasaae yahola ebisuubise byae eyiri Abburahamu neende 
omwichuhulu wae. Ebyandiiko byoolerefu haba sibiboola biti “Abeechuhulu 
bae” nibyeekesa abaandu baandi, nae biboola biti “Omwichuhulu wae” 
nibyeekesa omuundu mulala yeeng'ene, oyo niye Kristo. 

17 Si mboola nisyo sino endi, Nasaae yahola Endagaano neende Abburahamu 
mani yasuubisa ohuyoseresa. Amalako ka Musa, akeecha emyaaka emia chine 
neende amahumi kadatu nikibitireo, haba sikanyala humalao Endagaano 
yomiisibwa neende Nasaae koti esisuubise eyiri Abburahamu. 

18 Olwohuba nikali mbwe esiyaanwa esyo syeema hu Malako ka Musa, mani 
sisiba nisisyeema hu sisuubise syae. Nae Nasaae yasiba Abburahamu ohweema 
hu sisuubise syae. 

19Nae esifune sy'Amalako ka Musa syali siina? Amalako kemeedaho hu huhola 
ebibi hunyale ohumanyihana, haandi kali ak'ohubao ohwoola hu hwiicha 
hw'omwichuhulu wa Abburahamu owasuubisibwa. Amalako ka Musa kaleetwa 
neende bamalaika, omuundu naahola koti wamwaanda. 

20Nae wamwaanda saadahibwa nisidiira hu muundu mulala yeeng'ene; haandi 
Nasaae ali mulala yeeng'ene. 

Esifune sy'Amalako ka Musa. 

21Nae sino syeekesa siti Amalako ka Musa kayiingania ebisuubise bya Nasaae? 
Haba sisinyalihana daawe! Nae mani Amalako ka Musa kaba niko akaleetera 
abaandu obulamu, ao buli muundu yahabeere omuluungifu mu moni wa 
Nasaae olwohukooseresa. 

22Nae ebyandiiko byoolerefu biboola biti, Esyaalo syoosi siri mu maani k'Esibi, 
mani sakira esiyaanwa esyasuubiswa, syeema hu fukiirira mu Yesu Kristo mani 
sibeereswa abo abafukiirira. 

23Nae endaalo ch'efukiirira nichali nichitoola, Amalako ka Musa katuliindaanga 
nihuli koti ababoye, ohwoola lu fukiirira yahamanyihane. 

24Mani sakira Amalako ka Musa katuliinda ohwoola lu Kristo yeechera, hu 
hunyale ohuba abaluungifu mu moni wa Nasaae ohubitira mu fukiirira. 

25Nae bulaanu, ohufukiirira koti lu hwamala ohwiicha, haba sihusisiiri mu 
butuki bw'Amalako ka Musa. 

26Olwohuba ohubitira mu fukiirira, eng'we mweesi muli abaana ba Nasaae mu 
Yesu Kristo. 

27Olwohuba eng'we mweesi mwabatiisibwa mu Kristo, mani bulaanu 
mwefwaala Kristo. 

28Abulao engabuhana akatikaati w'Abayudaaya Abateende, akatikaati 
w'abawaambe neende abalehuule, akatikaati w'abasaacha neende abahasi; 
mweesi muli nasilala mu Kristo Yesu. 

29 Koti lu muli abaandu ba Kristo, muli abeechuhulu ba Abburahamu, mani 
muchia ohunyoola si yasuubisabwa. 

Abagalatia 4 

1Ndi ohweekesa endi, omwaana oyo naaba n'asisiiri omuyere, haba saaba 
naahira omuwaambe, kata neende naaba naali niye omweene busiha; 

2nae aba n'asisiiri aasi w'abaliindi neende abahoonyi ohwoola hu ludaalo luba 
nilwateebwao neende laatang'ene. 

3Nilwo lu siri neende efwe fwesi; nihwali nihusisiiri abayere, hwali abawaambe 
neende emyooyo kyomu syaalo muno. 

4Nae esiha nisyali nisimalire ohwoola, Nasaae yatuma Omwaana wae, 
owebulwa neende omuhasi, owebulwa naali aasi w'amalako ka Musa, 

5 ohununula abo abali aasi w'amalako ka Musa, hu hunyale ohunyoola 
ohudoolwa hube koti abaana ba Nasaae. 

6Mani olwohuba muli abaana bae, Nasaae yatuma Mwooyo w'Omwaana wae 
yeengire mu myooyo kyeefwe Olira ati “Laata! Laata!” 

7Mani ohubitira mu Nasaae, eng'we haba simusisiiri abawaambe, nae muli 
abaana, mani nimuba nimuli abaana, mani muli abomusiha. 

Esiindu si Paulo adahisa Abagalatia 

8Hale nimwali ni mutaamanya Nasaae, mwali nimuli mu buwaambe bw'ebiindu 
bitaali nasaae daawe; 

9nae bulaanu koti lu mumalire ohumanya Nasaae, oba awuundi Nasaae 
ohubamanya, munyala mutye haandi ohukobola enyuma haandi eyiri emyooyo 
mikata, emisabirisi eky'omusyaalo muno, nimudaha ohuba abawaambe baakyo 
ehabi liindi? 

10Muhusaanga endaalo chiindi, neende emyoosi kiindi, neende ebiha biindi, 
neende emyaaka kiindi! 

11Ese ndi omuti olwohuba ndi koti owabanyahaniraho endyo olwebihaya 
byeene. 

12Basyaange, mbekweeda mube koti lu undi, olwohuba ese syesi ndamala 
ohweehola ohuba koti lu muli. Simwaholaho esibi syoosi daawe; 

13mumanyire ebilai byeene muti ohulwaala hw'omubiri kwaange nihwo 
ohwakera ndaanyala ohubayaalira Emboosi Ndai olwataangira; 

14nae haandi kata neende obulamu bwaange bweecha bwaaba koti esiteemo yi 
muli, haba simwaambisamo emoni kata ohuundekeresa daawe, nae 
mwanjakaanira koti abakaanira malaika wa Nasaae, haandi koti 
lumubukaanira Kristo Yesu. 

15Siina syeene haandi esyeecha syatula mu bwiichufu bu mwali nabwo obwo? 
Olwohuba ese nyala ohubatusira obuloli endi, siba nisyali nisinyaliha, 
mwahanyalire kata ohweyiyamo emoni cheeng'we mwachiimberesa. 

16Haandi hane ndeeholere ohuba omusuku weeng'we hulw'ohubaboolera 
obwadyeeri? 

17Abaandu baandi abo bali sa ohubeniinisiryaho hulw'ebihaya byeene; bali sa 
ohudaha babeekalire erwaanyi, hu munyale ohubekoomba muno. 

18Olwohuba siba esichiiririrwa silai nikali mbwe onyala wekoombebwa muno, 
nae haba sikali mbwe nimba ni ndi alala naang'we lwoong'ene. 

19Eng'we baana baange basisiiri abayere, mbachuunirwa koti omuhasi olumwa 
lwachuunisibwa ohwoola lumwaheehole koti lu Kristo mweene lu ali. 

20Ndahekoombere muno ohuba aambi naang'we, mani ndaanyala 
ohukaluhaniaho enomanoma yaange olwohuba mbelalihiire muno. 

Esyohuboneraho sya Hagari neende Saara. 

21Eng'we abekoomba ohuba aasi w'amalako ka Musa mumboolereho, haba 
simuli huwuliraanga bulai bi Malako kadaha? 

22 Olwohuba syandiikwa siti, Abburahamu yali neende abaana basyaani babiri, 
mulala yi yeebula neende omuhasi muwaambe, neende owuundi yi yeebula 
neende omuhasi mulehuule. 

23Nae kali mbwe omusyaani w'omuhasi muwaambe yebulwa ohweema hu 
bwekoombi bw'omubiri, nae omusyaani w'omuhasi mulehuule yebulwa 
ohweema hu sisuubise. 

24Bulaanu huno n'ohukeraania mbwe: abahasi bano bali koti Endagaano 
chibiri. Ndala yohu lugulu lwa Sinai, ni yibulira abaana obuwaambe; niye 
Hagari. 

25Bulaanu, Hagari ali Olugulu lwa Sinai mu Buwaraabbu; mani akeraanisibwa 
neende Yerusalemu syaleero, olwohuba ali mu buwaambe alala neende abaana 
bae. 

26Nae Yerusalemu siri Muukuulu silehuule, haandi niye oli ng'ineefwe. 

27 Olwohuba syandiikwa siti, “Weehoye, ewe omuhasi mukuumba; Tuunduhe 
mani mwehuume, eng'we abatalumwaangaho ohwiibula; olwohuba abaana 
b'omuhasi walobwa bachia ohuba abaangi muno ohuhira abaana b'omuhasi oli 
neende omusaacha.” 

28Nae efwe, basyaange, koti sa Yisaka, huli abaana b'esisuubise. 

29 Nae koti sa lu siha syeene sira, koti omusyaani webulwa ohweema hu 
bwekoombi bw'omubiri yaboneresaanga omwaana wali niyeebulwa ohweema 
hu Mwooyo wa Nasaae, mani nilwo lu siri kata neende bulaanu buti. 

30 Nae ebyandiiko byoolerefu biboola bitye? Biboola biti, “Yirusa omuhasi 
muwaambe oyo neende omwaana wae mweene; olwohuba omusyaani 
w'omuhasi muwaambe oyo, haba saachia husihira alala neende omusyaani 
w'omuhasi mulehuule.” 

31Mani sakira basyaange, efwe haba sihuli abaana b'omuhasi muwaambe, nae 
huli abaana b'omuhasi mulehuule. 

Abagalatia 5 

Mwehoonyere obulehuule bweeng'we bulai 

1Obuboolole nabwo, Kristo yatuboolola; mani mumenye nimuli abalehuule, 
haandi mutoola ohweyingisaho ehabi liindi mu bulamu bw'obuwaambe. 

2Bulaanu ese Paulo, ndi ohubaboolera endi, nimuchia mwaahebwa, Kristo aba 
achia ohuba otaali neende obuhoonyi bwoosi yi muli. 

3Ndi ohuboolera buli muundu yeesi ochia yaahebwa endi, mani ahoyere 
ohwooseresa bi Malako ka Musa kadaha byoosi. 

4Muba mumalire ohwehalaka hu Kristo, eng'we ababa bachia ohuholwa 
abahoyera neende amalako ka Musa; muba mumalire ohweekabulira elalira 
ohutula hu mbabaasi cha Nasaae. 

5Nae efwe, esuubi lyeefwe liri liti Nasaae achia ohutuhola abaluungifu ohubitira 
mu Mwooyo wae haandi ohweema hu fukiirira yeefwe. 

6Olwohuba mu Kristo Yesu, oba ohuhebwa oba obutahebwa, haba sisiri neende 
obuhoonyi bwoosi, nae efukiirira niyo eyihola niyibitira mu buheeri. 

7Mwali nimuli ohukeenda bulai muno; nae wiina mweene owabakayira 
ohufukiirira obwadyeeri? 

8Ohuserera huno haba sihutula eyiri oyo obalaangaanga. 

9 Amamera madiidi muno kanyala ohubbaaha esiniho siingi syoosi. 



2337 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

10Ndi neende obweesike mu Omwaami endi eng'we haba simuchia hubukula 
embaasa yiindi ohutusaho eyaange yino; nae oyo oli ohubanyasaanga achia 
ohukiinga omusaango kwae omweene, kata neende naaba naali wiina mweene. 

11Nae basyaange, nikali mbwe ese mweene siyalaanga sa ohuhebwa, ni 
lwasiina mba nisiboneresebwaanga? Syeekesa mbwe mu mboosi eyo, esichihi 
sino esyegumusa omusalabba syamala ohutusibwayo. 

12Ndi ohusaba endi abaandu bali ohubadengaanianga abo bahoya baachia 
beelada abeene mani! 

13Olwohuba eng'we basyaange, mwalaangirwa obulehuule; ohutusaho mbwe 
mutachia haandi mwachaaka ohwehoonyera obulehuule obwo koti ehabi 
y'ohuhola bi obwekoombi bw'omubiri bubayiika muhole, nae ohubitira mu 
buheeri, muhoyere mwehole abahalaabani b'abasyeeng'we. 

14 Olwohuba amalako ka Musa koosi kabuusibwa koosereswa mu mboosi ndala 
mbwe, “Heraanga owaasyo, koti weheera omwene.” 

15Nae nikali mbwe mulumana haandi nimuliichana abeene-na-beene, 
mweliinde mani mutoola ohumalanao abeene-na-beene. 

Mwooyo wa Nasaae neende obuundu bw'omuundu. 

16Nae ndi ohuboola endi, keendereenge mu Mwooyo, hu muhaye 
ohuloondaanga obwekoombi bw'omubiri. 

17 Olwohuba obwekoombi bw'omubiri, buyiinganianga Mwooyo, nae 
ebidahibwa by'Omwooyo, byosi biyiinganianga eby'omubiri; olwohuba 
ebiindu bino byoosi, haba sibinyala ohuchiana, hubihukayire ohuholaanga 
byooba niwahadahireenge ohuhola. 

18Nae nooba niwiimiriirwe neende Mwooyo, haba soonyala waatukwa neende 
Amalako ka Musa. 

19Bulaanu, ebihole by'omubiri biri alafu biti: obucheke, esifwaabi, 
obwekoombi, 

20ohwiinamira emisaambwa, obulakusi, obusuku, ohuyiriimbana, ehali-hali, 
etima, obwimani, ohwekabulanamo, ohweeholamo emikaanda, 

21ehiinda, obutemo, obumeesi, ebiyumo neende ebiindi ebifwaana bityo. 
Mbalabula, koti lundabalabulaho hale endi, abo abahola ebiindu bifwaana 
bityo, haba sibacha ohwiingira mu Obwaami bwa Nasaae. 

22Nae esyaamo sya Mwooyo, ni ebiindu koti, obuheeri, esangaalo, omuleembe, 
ohwesimiirisa, esisa, obulai, obweesikwa, 

23obuwulisi, alala neende ohweliinda omweene. Abulao amalako koosi 
akachooma ebiindu bino byoosi. 

24Abaandu ba Kristo Yesu baba nibamala ohwiitira elalira obwekoombi neende 
ebiwonya by'emibiri kyaabwe. 

25Mwooyo yamala ohutukabula omukabo okwa obulamu; mani sakira niye oba 
n'ahoyeere ohuba n'atuka obulamu obweefwe. 

26Hutabechaangaho neende ohweniinia kata sa ohutangana abasyeefwe, kata 
sa ohudiiriraanga abasyeefwe ehali-hali. 

Abagalatia 6 

Honyeenge abasyeeng'we ohukinga emikuku kyaabwe. 

1Basyaange, omuundu yeesi niyeecha yayingirwa neende esibi syoosi, eng'we 
ababa nimuli abaluungifu, muhoyere ohumukololaanga mu mwooyo 
muloonga. Mweebonereho abeene, awuundi mwesi munyala mwoola 
ohuteemwa. 

2Honyeenge abasyeeng'we ohukiingaanga emikuku kyaabwe, hu munyale 
ohwooseresaanga amalako ka Kristo. 

3Olwohuba omuundu yeesi naaba niyebaasa ati alimo echamu, nae hane 
muhaya mweene, aba ali ohwebacha omweene. 

4Nae mulehe buli muundu alingaale abone koti lu biima byae biri. Nibiri esibi, 
ao anyala ohweniinia omweene olw'ebyo bi yahola omweene, ataali 
ohwekeraania neende omulimo kw'omuundu wuundi. 

5Olwohuba buli muundu achia ohukiingaanga omugugu kwae omweene. 

6Lehe oyo yeesi oba niyeekeswaho emboosi ya Nasaae yoosi, akabane ebiindu 
bilai byoosi neende oyo oba niyeekesaanga emboosi eyo. 

7Mutabachibwa daawe; Nasaae haba saakachulwaanga, olwohuba buli siindu si 
muundu ataaka, nisyo sy'achia ohukesa. 

8Olwohuba oyo yeesi oba nataakiraanga omubiri kwae omweene, aba achia 
ohukesa ebibi bitula mu mubiri; nae oyo otaakira Mwooyo achia ohukesa 
obulamu butaakama. 

9Mani mulehe hutajoong'a ohuholaanga ebilai, olwohuba esiha sihoyere syeene 
nisyahoole huchia ohukesa, nihutawaamo omwooyo. 

10Mani sakira koti lu husisiiri neende ehabi eyo, lehe huholereenge abaandu 
boosi ebilai, haandi ohuhirira elalira abo ababa nibali mu nyuumba y'abaandu 
bali neende efukiirira mu Kristo. 

Ohulabula humaliirihayo neende amaheeso. 

11Muboneho sa mani obuhoongo bw'enukuta chiindi ohubaandiikira neende 
omuhono kwaange kweene. 

12Ni abo abadaha ohwewulirira mu mubiri abachia ohubayiikaanga 
muhebebwe, mbwe hu banyale ohutasaandisibwa hulw'omusalabba kwa 
Kristo. 

13Olwohuba kata abo abahebwaanga, abeene sibanyalaanga hwooseresa 
amalako ka Musa koosi nae badaha eng'we muhebwe hu banyale ohwewulirira 
sa mu mibiri kyeeng'we. 

14Nae ese haba sinyalaho kata nabudiidi ohwefumia hulw'esiindu syoosi 
ohutusaho ohwefumisirya mu musalabba kw'Omwaami weefwe Yesu Kristo, 
okwanyala ohubaamba esyaalo syoosi yi ndi haandi syeesi omweene 
ohubaambwa eyiri esyaalo. 

15Olwohuba kata haba sihuhebwa hwoong'ene ohulimo amahuluundu oba 
ohutahebwa hwoong'ene ohulimo amahuluundu, nae esihuluundu sihira ni 
ohuloongwa buyaaha. 

16Omuleembe neende embabaasi bibe hu abo boosi abakeendera mu lako lino, 
neende eyiri Yisiraeli yoosi eya Nasaae. 

17Mani ohweema hu ako koosi, lehe omuundu yeesi yaakame ohusaandyaanga; 
olwohuba ngiingire hu mubiri kwaange embala cha Yesu. 

18Embabaasi ch'Omwaami weefwe Yesu Kristo chibe mu myooyo kyeeng'we, 
basyaange. Amiina. 

Abaefeso 

Abaefeso 1 

1  Ohutula eyiri Paulo, omutume wa Kristo Yesu, ohweema hu hudaha hwa 
Nasaae. Yichiire aboolerefu bali mu Efeso, abeesikwa mu bulamu bwaabwe 
nibuli alala neende Kristo Yesu: 

2Embabaasi neende omuleembe bitula eyiri Nasaae Seefwe neende Omwaami 
Yesu Kristo bibe naang'we. 

Ehabi cha Mwooyo echiri mu Kristo 

3Hweebase muno Nasaae haandi Laatang'ene Omwaami weefwe Yesu Kristo! 
Olwohuba ohubitira mu bulala bweefwe neende Kristo, yatuberesa ehabi, 
natuberesa ehabi cha buli ngeri echa Mwooyo chiri mu syaalo syo Muukulu. 

4Kata neende esyaalo nisyali nisitaloongwa, Nasaae yali niyamala ohutudoola 
hube abaandu bae ohubitira mu huba bulala neende Kristo, hu hunyale ohuba 
aboolerefu haandi abataaliho obubi bwoosi mu moni wae. Ohweema hu 
buheeri bwae 

5Yatutekehera ohuba mu buheeri, ohuba abaana bae ohubitira mu Yesu Kristo, 
ohweema hu sichiiririrwa sy'ohudaha hwae, 

6afumisibwe hulw'embabaasi chae ch'oluyaali, chi yatuberesera mu muheerwa 
wae. 

7 Mu mweene oyo nimwo mu huli neende ohununulibwa ohubitira mu 
mabaanga kae, ohuleherwa ohw'ebyonoono byeefwe, ohweema hu buungi 
bw'embabaasi chae 

8chi yatusiindihira mu buungi muno. 

9Olwohuba yatubwiihulirao hwaamanya ohubitira mu makesi koosi, neende 
ohubaasa hwoosi, esyaama sy'ohudaha hwae, ohweema hu sichiiririrwa syae 
si yatuteera mu Kristo 

10koti endekeha y'esiha nisyahoole, ohumuwambaanisiramo ebiindu byoosi, 
ebiindu biri Muukulu neende ebiindu biri mu syaalo. 

11Ebiindu byoosi biholwaanga ohweema hu ndekeha neende eheengao ya 
Nasaae; haandi Nasaae yatudoola ohuba abaandu bae beene mu bulala neende 
Kristo ohweema hu sichiriirirwa syae, ohweema hu ndekeha yae. 

12Lehe efwe abachaaka ohweesika humenye mu bulamu bufumia haandi 
obuberesa Nasaae oluyaali. 

13Mu mweene oyo, eng'we mwesi, abamala ohuwulira emboosi y'obwadyeeri, 
Emboosi Ndai y'Obuwonia bweeng'we, haandi mani mwamala 

mwamufukiiriramo, mwamala ohufuundihirwa neende esisuubise sya 
Mwooyo Mwoolerefu, 

14oli esyomiisira elalira esuubi ly'ohunyoola obusiha bweefwe, ohwoola lu 
hulinyalira ohubunyoolera elalira, hulwohufumia oluyaali lwae. 

Esaala ya Paulo 

15Mani ohweema hu sifune sino, olwohuba ndamala ohuwulira ebidiira hu 
fukiirira yeeng'we mu Omwaami Yesu neende hu buheeri bweeng'we eyiri 
baandu boolerefu boosi, 

16haba sindeheraangaho ohubeebasira Nasaae, nimbeechulisaanga mu 
hulaama hwaange hwoosi, 

17endi Nasaae w'Omwaami weefwe Yesu Kristo, Seefwe w'oluyaali, anyale 
ohubaberesa omwooyo w'amakesi, neende owohwiikulirwao mu humumanya 
hwae, 

18emoni ch'emyooyo kyeeng'we nichimalire ohwaamuuha, hu munyale 
ohumanya esuubi lihoyere lyeene li yabalaangira, neende engaanga yeene koti 
lu yiri ey'obusiha bw'oluyaali obuli mu boolerefu, 

19haandi neende koti lu buhunuufu bubitiirifu buli, obw'obunyala bwae buli 
mweefwe abafukiirira, ohweema hu huhola hw'obunyala bwae bukali muno 

20 bu yooseresera mu Kristo niyamusyuuhisa yaamutusa mu bafu, haandi 
yaamuhola yaanyala ohwiihala hu muhono kwae muluungi Muukulu, 

21obuli aakulu muno ohuhira obutuki bwoosi neende obunyala bwoosi, neende 
amaani koosi, neende obuhunuufu bwoosi, haandi neende aakulu ohuhira buli 
liita lyoosi elikulihwaanga, ataali mu ndaalo chino choong'ene, nae neende mu 
ndaalo chiichayo; 

22  haandi yamala ohuta ebiindu byoosi aasi w'amakulu kae, haandi yamala 
ohumuhola ohuba omutwe kw'ebiindu byoosi, hulw'omukaanda 
kw'abafukiiriri boosi, 

23okuli omubiri kwae, obwiichufu bwae owiichusira elalira byoosi mu byoosi. 

Abaefeso 2 

Ohutula mu hufwa, ohuchia mu bulamu 

1  Hale mwali mwafwa mu mwooyo ohweema hu buhyaamu bweeng'we neende 
ebyonoono byeeng'we 

2bi mwakeenderaangamo, nimuloondakana neende ehola y'esyaalo sino, 
nimuloondakirira ow'obunyala w'amaani k'emboo, mwooyo oli bulaanu 
ohuholeraanga mu baana bahayuha. 

3Mu beene bano, nimwo mweefwe fweesi hwali hwamenya mu obwekoombi 
bw'emibiri kyeefwe, nihuloondakana neende obwekoombi bw'emibiri neende 
ebibaaso, mani ohweema hu byeene ebyo, mu bwiibulanwa hwali abaana 
b'egiili, koti sa abaandu baandi badoong'ereyo. 

4Nae Nasaae, oli neende esisa sibitiirifu ohutulana hu buheeri buhunuufu bu 
yatuheereramo, 

5kata neende nihwali nihwamala ohufwa, ohubitira mu bwonooni bweefwe, 
yatuhola hwaaba abalamu ohubitira mu Kristo (esyeekesa mbwe 
mwaonisibwa hulw'embabaasi sa). 

6Haandi yatusyuuhisa alala nae, mani yaatwiihasa alala nae mu bweyaango 
bwo Muukulu ohubitira mu Kristo Yesu, 

7ati hwaanyale mu ndaalo chiichayo ohweekesa obubitiirifu bw'embabaasi 
butanyala ohukerwa mu hutukwiira esisa ohubitira mu Kristo Yesu. 

8Olwohuba ohubitira mu mbabaasi, mwaonisirwa ohubitira muhufukiirira; 
haandi sino haba sisyali esiholwa syeeng'we abeene, nae syali esiyaanwa sya 
Nasaae 

9esiteemere hu biholwa oti hu muundu yeesi anyale ohwefumia. 

10Olwohuba efwe fweesi huli omulimo kw'amahono kae keene, abaloongwa 
buyaaha ohubitira mu Kristo Yesu huholeenge emirimo milai, ki Nasaae 
yatekeha hale, ati efwe hukikeendereengemo. 

Ohuba bulala mu Kristo 

11Mani sakira muhoyere ohwiichulisa muti, eng'we hale abali Bateende mu 
mubiri, nimulaangwa mbwe ohutahebwa neende abali nibelaanga bati 
ohuhebwa, huholerwaanga sa mu mubiri, haandi nihuholwa sa neende 
amahono 

12mwiichulise muti, esiha syeene esyo mwali nimwakabulwa ohutula hu Kristo, 
nimwakaluuhanisibwa ohutula hu bulala bwa Yisiraeli, haandi nimuli 
Abateende ohweema hu ndagaano y'esisuubise, nimutaaliho neende esuubi 
lyoosi haandi nimutaaliho neende Nasaae mu syaalo muno. 

13Nae bulaanu mu Kristo Yesu, eng'we hale abaandu bali eyale muno, 
mwasudisibwa aambi ohubitira mu mabaanga ka Kristo. 

14Olwohuba oyo niye omuleembe kweefwe, oyo owatuhola fweesi hwaaba 
esiindu silala, haandi yamala ohulikulira elalira esida sy'obusuku syali 
nisitukabuhaanie. 

15 Yamalirao elalira amalako k'Esiyudaaya neende ebilagiro byako n'abitira mu 
mubiri kwae, hu yeemeo anyale ohweholeramo omweene abaandu bayaaha 
abali silala nae, hu mu ngeri nasilala eyo anyale ohutaao omuleembe, 

16 haandi hwaanyale ohutusasaania neende Nasaae nihuli omubiri mulala 
ohubitira mu musalabba, abweene ao niyaakamisira elalira obusuku bwaliwo 
obwo. 

17 Mani yaabayaalira omuleembe eng'we hale abali nimuli eyaale muno haandi 
yayaala omuleembe eyiri abo hale abali nibali aambi; 

18olwohuba ohubitira mu mweene oyo nilwo lu huba fweesi alala huba huchia 
ohunyoola obunyala bw'ohusuda aambi neende Seefwe nihuli mu Mwooyo 
mulala. 

19Mani sakira, eng'we haba simusisiiri abateende oba bawalukeenda, nae muli 
abeebulanwa alala neende aboolerefu, haandi muli abaandu bomu Nyuumba 
ya Nasaae, 

20eyoombahwa hu musiingi kw'abatume neende abanabbi, Kristo Yesu 
mweene naali ekina lyomu soonda, 

21yi syoombahe syoosi syeyambaaniaho alala, haandi syemeeda ohuhulaanga 
nisyeehola Enyuumba ya Nasaae njoolerefu ohubitira mu Omwaami; 

22yi mwesi mwoombahirwamo ohuba obumenyo bwa Nasaae ohubitira mu 
Mwooyo. 

Abaefeso 3 

Omulimo ku Paulo yahola mu Bateende 

1Mani hulw'esifune sino, ese Paulo, omuboye wa Kristo Yesu hulweeng'we 
abateende 

2nimbaasa endi mwamala ohuwulira hu buliindi bw'embabaasi cha Nasaae, chi 
ndaberesebwa hulweeng'we, 

3koti lu syaama syambuulirwa ohubitira muhuboneherwa, koti lu nyandiikire 
mu bwiimbikiti. 

4 Nimusoma sino, muchia ohumanya esibaaso syaange, esidiira hu syaama sino 
esya Kristo. 

5Esitabuulirwa abaandu boosi, mu njibulo chiindi echabita koti lu bulaanu 
simalire ohubwiihulirwa omutume wae mwoolerefu wuno, neende abanabbi 
ohubitira mu Mwooyo. 

6Esyaama siri mbwe, koti lu Bateende bosi bali abasiha, abaandu b'ohumubiri 
mulala, haandi abakabani bohu sisuubise ohubitira mu Kristo Yesu, haandi 
ohubitira mu Mboosi Ndai. 

7Emboosi Ndai yino, ese ndaholwa ohuba omuhalaabani wayo, ohweema hu 
siyaanwa sy'embabaasi cha Nasaae, si ndabereswa ohubitira mu buhalaabani 
bw'amaani kae. 

8Ese naange, kata neende lu ndi omudiidi ohira mu boolerefu boosi, 
ndabereswa embabaasi chino, hu nyale ohuchia ohuyaalira Abateende 
engaanga yitanyoolehanaanga eyiri mu Kristo, 

9haandi neende ohuchia ohuhola abaandu boosi banyale ohubona endekeha 
koti lu yiri ey'esyaama syali syakisibwa mu Nasaae waloonga ebiindu byoosi, 
hulw'endaalo nyiingi. 

10Ohubitira mu mukaanda kw'abafukiiriri, amakesi maangi kakabuhaane aka 
Nasaae, kanyale bulaanu ohwekeswa kaamanyihana eyiri obunyala neende 
amaani Muukulu. 

11Sino syeema hu ndekeha yitaakama ya Nasaae yi yoseresera mu Kristo Yesu 
Omwaami weefwe, 

12yi hulimo neende obusimbiifu neende obweesikwa ohusuda eyiri Nasaae 
ohubitira mu fukiirira mu Kristo. 

13Sakira ndi ohubasaba endi mutawaamo omwooyo ohubona koti lu ndi 
ohubanyaahanira, esyahabeere esy'oluyaali yi muli. 

Obuheeri bwa Kristo 

14Hulw'esifune sino, sakira hubba aasi amahuumbo kaange mu moni wa 
Seefwe, 

15otulaho eliita lya buli lwaanyi oluli Muukulu oba hu syaalo, 

16hu mbwe, ohweema hu buungi bw'oluyaali lwae, anyale ohubaberesa 
obunyala bw'ohwomiiswa neende amaani mahoongo ohubitira mu Mwooyo 
wae, obuli muukati w'emyooyo kyeeng'we bweene. 

17Haandi mbwe, Kristo anyale ohumenya mu myooyo kyeeng'we ohubitira mu 
fukiirira; mbwe eng'we, nimuba nimumalire ohuwaanda neende ohwomiiswa 
mu buheeri, 

18munyale ohunyoola amaani k'ohufukiirisania neende aboolerefu boosi 
ohumanya obubaambali neende obulambiifu neende obuleeyi neende 
obwoloberefu, 

19haandi neende ohumanya obuheeri bwa Kristo ohufumaalira amakesi koosi, 
hu munyale ohwiichuswa neende obwiichufu bwa Nasaae. 

20Bulaanu eyiri oyo yi hubitira mu maani kali ohutuholeramo, anyala 
ohutuholera ebiindu bibitiirifu muno ohuhirira elalira neende ohumusaba oba 
ohubaasaho, 

21oyo abereswe oluyaali mu mikaanda ky'abafukiiriri haandi neende mu Kristo 
Yesu eyiri enjibulo choosi, ebiha neende ebiha. Amiina. 

Abaefeso 4 

Obulala bw'omubiri 

1Mani sakira ese omuboye hulw'Omwaami, mbekweeda ohumenya obulamu 
buchaana neende ohulaangwa hu mwalaangwa, 

2 obw'ohweyisa aasi koti lu bihoyera, neende obuloonga, neende obwesimiirisi, 
neende ohwesimiirisiraanga abasyeeng'we mu buheeri, 

3abali neende amaofu k'ohuliinda obulala bwa Mwooyo muhukeendera mu 
muleembe. 

4Kuliwo omubiri mulala neende Mwooyo mulala, koti lu mwalaangwa ohuba 
neende esuubi lala elichaana neende ohulaangwa hweeng'we. 

5Omwaami mulala, efukiirira ndala, ohubatiisibwa hulala. 

6Nasaae mulala haandi Seefwe fweesi, oli aakulu wa byoosi haandi obitira mu 
byoosi, haandi oli mu byoosi. 

7Nae embabaasi chabereswa buli mulala hweefwe ohukeraania neende 
esikero, sy'esiyaanwa sya Kristo syaaba nasyo. 

8 Mani sakira silomalomwaanga siti, “Ni yaniina aakulu yali niyemiriire obuungi 
bw'abawaambe, haandi yaberesaanga abaandu ebiyaanwa.” 

9(Mu huboola ati, “Yaniina,” siba syeekesa siina syeene, ataali mbwe yeeha aasi 
w'esyaalo bweene? 

10Mani oyo oweeha niye omweene oyo haandi owaniina aakulu muno ohubita 
neende ekulu, hwaanyale ohwiichusa ebiindu byoosi.) 

11Niye yi biyaanwa byae byali biti abaandu baandi banyale ohuba abatume, 
abaandi abanabbi, abaandi abayaali, abaandi abaayi neende abeekesa, 

12ohuberesaanga abaandu ba Nasaae ebiindu bihoyera omulimo 
kw'obuhalaabani, hu banyalirwe ohwoombaha omubiri kwa Kristo, 

13ohwoola lu fweesi hunyoola obulala bw'efukiirira neende obw'ohumanya 
Omwaana wa Nasaae, ohwoola hu bwaangafu bweene, ohwoola hu sikero 
sy'emera ya Kristo mu bwiichufu; 

14hu bulaanu efwe huhaye ohudoong'a nihusisiiri abayere, nihusuubwa era 
neende eno haandi nihuyuuywa neende buli miyaka ch'enjekesa chikabuhaane, 
ohutula hu baandu babachirisi, ohweema hu bukodyo bw'engano chaabwe. 

15Ohumalaho ohulomalomaanga obwadyeeri mu buheeri, hunyale ohuhulira 
mu buli ngira yoosi, mu mweene oyo oli omutwe, mu Kristo, 

16 yi mubiri kwoosi, kweyambaaniaho haandi kweediiraho alala, mu buli 
nyiingo, yikwabereswa, buli situundu nisihola bulai, sikera omubiri kuhula, 
haandi kweyoombaha mu buheeri. 

Obulamu buyaaha mu Kristo 

17Bulaanu sino syomiisa haandi ndaasitusira obuloli mu Omwaami endi, 
eng'we simuhoyere haandi ohuchiiririra nimumenya koti Abateende 
bamenyaanga, mu buhyaamu bw'ebibaaso byaabwe; 

18ohumanya hwaabwe hwamaliyisibwa, bakabuhana neende obulamu bwa 
Nasaae olwobutamanya bubalimo, obweema hu bwaangalafu bw'emyooyo 
kyaabwe; 

19bamala ohweehola ebitahoyera haandi baamala ohwewerayo elalira mu 
obwekoombi, batolyoohera ohuhola buli ngeri y'ebihole by'omufuto. 

20Mani sino nisyo simweeka ohutula hu Kristo! 

21nimbaasa endi, mwamala ohuwulira akamudiiraho, haandi endi 
mweekeserwa mu mweene oyo, koti lu bwadyeeri buli Yesu. 

22 Mwefwaalulemo obulamu bweeng'we buhale, obuchiana neende ebiima 
by'obulamu bweeng'we buhale, obwamala ohubiiyira mu bwekoombi 
budoondobanu, 

23mani mukaluuhanisibwe mube abayaaha mu myooyo ky'ebibaaso 
byeeng'we, 

24 mani mwefwaale obulamu buyaaha, obwaloongwa obufwanana neende 
Nasaae, mu buluungifu bwadyeeri neende obwoolerefu. 

25  Mani sakira, muhwetusaho obwebachirisi, lehe buli muundu yeesi 
alomalomeenge obwadyeeri neende owaasye, olwohuba fweesi huli esiindu 
silala mu Kristo. 

26 Beecheenge neende etima nae mutonoonaanga; mutalehaanga elyuuba likwa 
nimusisiiri neende etima, 

27hu muhayeenge ohuberesa Sitaani obweyaango bwosi. 

28Lehe omwiibi yeesi ahaye ohuchiiririra ohwiiba, nae leha ahole emirimo, 
naahola omulimo kw'obwadyeeri neende amahono kae omweene, hu yeemeo 
anyale ohukabaho abo abali neende obumanani. 

29Mumanyaanga emboosi mbi chitulaho mu minwa kyeeng'we, ohutusaho 
echiri endai, echiusa, echihoonya, haandi echoombaha abachiwulira. 

30Haandi mutanyoolesaanga Mwooyo Mwoolerefu wa Nasaae, yi 
mwaliindirwamo ohwoola hu ludaalo lw'ohununulirwaho. 

31Mulehe obululu bwoosi neende obwaalaba neende etima neende 
ohwekanyiirisa, neende obumoonyi, bituswe mweeng'we, alala neende ehiinda 
yoosi, 

32 mani buli muundu akwireenge sa owaasye esisa, neende omwooyo 
mudotoo-doto, buli muundu naleheraangamo owaasye, koti lu Nasaae 
ohubitira mu Kristo yabaleheramo. 

Abaefeso 5 

Ohumenyaanga mu bulafu 

1Mani sakira mubecheenge ababonera hu Nasaae, koti abaana baheerwa. 

2 Mani mukeendereenge mu buheeri, koti Kristo yatuheera yeyaanayo 
omweene hulweefwe, esiyaanwa syesing'aari, haandi esiyaanwa sya Nasaae. 

3Nae obudaamba neende ebiindu by'omufuto byoosi, oba obwekoombi 
sibihoyere kata ohutumbulwaanga mweeng'we, koti ebihoyera ohuba mu 
baandu boolerefu. 

4Mutakanyaanga esiindu syesibboli syoosi sibabaamo, oba embaha y'obusiru, 
kata sa ohuyemula, ebitahoyera; nae mu bweyaango bweebyo, abeecheengeo 
ohweebasaanga sa Nasaae. 

5Mwehalirise sino, mbwe abulao omudaamba yeesi oba omuundu w'omufuto, 
oba omuundu mwekoombi (esyeekesa ow'emisaambwa), oli neende obusiha 
mu bwaami bwa Kristo neende obwa Nasaae. 

6Mutalehaanga omuundu yeesi ababachirisa neende emboosi chitaalimo 
amahuluundu, olwohuba ni hulw'ebiindu bifwaana biti obwaalaba bwa Nasaae 
bweehera hu baana b'obutawulira. 

7Mani sakira mutaholeganaangaho nabo, 

8olwohuba mwesi hale mwalichiingi esiirima syeene, nae bulaanu muli obulafu 
mu Omwaami; mani keendeenge koti abaana b'obulafu, 

9(olwohuba esyaamo situla mu bulafu, sinyoolehanira mu biindu byoosi ebilai, 
haandi ebiluungifu haandi ebyadyeeri), 

10mani muteemeho ohweeka ohuholaanga ebisaangaasa Omwaami. 

11Muteyingisaanga mu huhola ebiindu bitaalimo obuhoonyi eby'esiirima, nae 
mu bweyaango bw'ohuhola mutyo, eng'we mubituumbuleenge sa. 

12Olwohuba by'esoni nibyo kata ohulomaloma hu biindu bi baandu abo bahola 
mu bweekisi; 

13nae esiindu syoosi nisikisulwa neende obulafu, siicha syabonehana, 
olwohuba esiindu syoosi esibonehana nisyo obulafu. 

14Mani sakira siboolwaanga siti, “Simuha, Ewe nandoolo, mani osiingire otule 
mu bafu, mani Kristo achia ohuhuberesa obulafu.” 

15Mani tingaala bulai obone koti lwokeenda, otaba koti otaali omusiru nae koti 
oli omukesi, 

16 mani wehoonyereenge bulai muno ebiha byoosi, olwohuba endaalo chino 
mbi. 

17Mani sakira, mutabeechaanga abasiru, nae manyeenge si Omwaami aba 
n'adaha. 

18Haandi mutameraanga amalwa, olwohuba kachia ohubanyaasa, nae 
mwiichusweenge neende Mwooyo, 

19 nimukerakirana neende abasyeeng'we mu sabburi neende enyembo 
ch'ediini neende enyembo cha Nasaae, nimweemba haandi nimuchiluungira 
Omwaami neende omwooyo mulala, 

20buli siha syoosi, neende hulwabuli siindu syoosi, nimweebasaanga Nasaae 
Seefwe mu liita ly'Omwaami weefwe, Yesu Kristo. 

Abahasi neende Abasaacha 

21Buli muundu aticheenge owaasye ohweema hu hwiisa oluyaali mu Kristo. 

22  Abahasi, yiseenge oluyaali mu abasaacha beeng'we koti lumwaheesa 
oluyaali mu Omwaami. 

23Olwohuba omusaacha niye omutwe kw'omuhasi koti lu Kristo ali omutwe 
kw'abafukiiriri, abali omubiri kwae, nae omweene ali Omuwonia waabwe. 

24Koti lu bafukiiriri batya Kristo, nilwo lu bahasi bosi baba batye mu buli ngeri 
yoosi, abasaacha baabwe. 

25 Abasaacha, hereenge abahasi beeng'we, koti lu Kristo yaheera abafukiiriri 
mani yeyaanayo omweene hulwaabwe, 

26hwaanyale ohubalabya n'amalire ohuboosa neende ohwoosa hw'amaachi, 
alala neende emboosi, 

27hwaanyale ohwediisa omweene abafukiiriri abo, neende obulai, nibabulaho 
ekoondo lyoosi, kata sa ohweekoda hwoosi, oba esiindu syoosi esifwaanaho 
sityo, hu banyale ohuba aboolerefu haandi ababulaho obubi bwoosi. 

28Kata katyo, abasaacha bahoyere ohuheeraanga abahasi baabwe koti lu 
baheera emibiri kyaabwe. Omusaacha yeesi oheera omuhasi wae aba yeheera 
omweene. 

29Olwohuba abulao omuundu yeesi osyuulangaho omubiri kwae kweene, nae 
akuliinda haandi yakuliisa, koti lu Kristo aholaanga abafukiiriri, 

30olwohuba huli ebituundu by'omubiri kwae. 

31 “Hulw'esifune sino, omusaacha achia ohulehaanga laatang'ene neende 
ng'ina, yeyambaanie neende omuhasi wae, mani boombi babe omubiri mulala.” 

32Esyaama sino sihuluundu muno, haandi ndi ohuboolaanga endi, sidiira hu 
Kristo neende abafukiiriri; 

33nae kata katyo, lehe buli mulala hweeng'we aheereenge omuhasi wae koti lu 
yedaha omweene, haandi lehe omuhasi aboneenge ati yeesa mu wamwe 
oluyaali. 

Abaefeso 6 

Abaana neende abeebusi 

1  Abaana, ticheenge abeebusi beeng'we mu Omwaami, olwohuba sino nisyo 
esiindu sihoyera. 

2 “Yisaanga oluyaali mu lataao neende maakoo” (lino nilyo elako litaangira 
eliriho esisuubise), 

3“hu binyale ohuhubeera bulai haandi hu onyale ohuyiindira nooli omulamu hu 
syaalo huno.” 

4  Balaata, mutachunianga abaana beeng'we boola ohudiirwa etima, nae 
mubahuseenge baba neende ebiima bilai neende ameeko k'Omwaami. 

Abawaambe neende abaami baabwe 

5  Abawaambe, muwulireenge abaami beeng'we bohu syaalo huno, nimutya 
haandi nimuteengereha, neende omwooyo mulala, koti mwahaholera Kristo; 

6ataali olwohuba mbwe ahubona, koti odaha ohusaangaasa sa abaandu, nae 
koti omuhalaabani owa Kristo, oli ohuholaanga bi Nasaae adaha neende 
omwooyo mulala. 

7Nooli ohuhalaabanaanga neende ohudaha koti lu wahaholeraanga Omwaami, 
haandi si koti oholeraanga abaandu, 

8n'omanyire oti hulwabuli siindu silai syoosi si muundu ahola, achia ohunyoola 
engaanga yichaaniraho ohutula eyiri Omwaami, kata naaba naali omuwaambe 
oba omulehuule. 

9 Abaami, mwesi mubaholereenge mutyo, haandi mweliindeenge muhaya 
ohubeehanahanaanga, nimumanyire muti, oyo oli Omukali waabwe haandi 
niye Omukali weeng'we, ali Muukulu, haandi muti oyo abula neende ohuboona. 

Ebilwaaniso bya Nasaae byoosi 

10Nimaliirisa, becheenge abomiifu mu Omwaami neende mu maani k'obukali 
bwae. 

11Mwefwaale ebilwaaniso bya Nasaae byoosi, hu munyale ohweema tiiri 
nimweliindire obukodyo bwa Sitaani. 

12Olwohuba sihuli hulwaana neende emibiri neende amabaanga sa, nae huli 
ohulwaania obutuki, ohulwaania amaani, ohulwaania abatuki bohu syaalo bali 
mu siirima siriho endaalo chino, ohulwaania omukaanda muhoongo 
kw'emisaambwa ech'obuhyaamu buli Muukulu. 

13Mani sakira bukule ebilwaaniso bya Nasaae byoosi, hu munyale 
ohuyinduulana mu ndaalo mbi, mani nimuba nimumalire ohuhola ebyo byoosi, 
mudoong'e nimweemere. 

14 Mani mwemeenge nimumalire ohweboya olusibiro mu sibuno neende 
obwadyeeri, haandi nimumalire ohwefwaala ebbaati ly'ohusirifu 
elyobuluungifu, 

15 haandi neende nimumalire ohufubiha mu makulu keeng'we ebyehoonyerwa 
by'Emboosi Ndai y'endaalo choosi. 

16Nimumalireho bino byoosi, bukule engabo y'efukiirira, yi munyala 
ohusimisira obuyiingo bumesa-mesana obw'omusuku Sitaani. 

17 Haandi nimumalire ohubukula ekofia y'obuwonia, neende olugaanga lwa 
Mwooyo, oluli emboosi ya Nasaae. 

18Musabeenge ebiha byoosi mu Mwooyo, neende ohusabiraanga 
abasyeeng'we. Nimumaliirisa mutyo, mubecheenge meeso neende 
ohwesimiirisa hwoosi, nimusabiraanga aboolerefu boosi, 

19haandi hulwaange syesi, muti nyale ohulomalomaanga nitatya ninjaala 
esyaama sy'Emboosi Ndai, 

20si ndeeholera wamwaanda oli mu minyororo; hu nyale ohuyiyaala nitatya, 
koti lu hoyeere ohuyilomaloma. 

Amaheeso kamaliirihayo 

21   Bulaanu hu mwesi mweemeo mumanye koti lu ndi, neende si ndi ohuhola, 
Tikiku omusyaani weefwe muheerwa, haandi omuhalaabani mweesikwa, mu 
Omwaami, mbao achia ohubaboolera buli siindu. 

22Mutumire yi muli hulw'esifune syeene sino, endi hu munyale ohumanya koti 
lu huli, haandi endi anyale ohuboomiisa emyooyo kyeeng'we. 

23Omuleembe kube hu basyeefwe, neende obuheeri alala neende efukiirira, 
eyitula eyiri Nasaae Seefwe, haandi neende eyiri Omwaami Yesu Kristo. 

24Leha embabaasi cha Nasaae chibe neende abo boosi abaheera Omwaami 
weefwe Yesu Kristo neende obuheeri butafwa. 

Abafilipi 

Abafilipi 1 

1  Ohutula eyiri Paulo neende Timoteo, abahalaabani ba Kristo Yesu, Niyichiira 
aboolerefu ba Nasaae abali mu bulala neende Kristo Yesu, alala neende 
abeemeresi b'emikaanda ky'abafukiiriri alala neende abahoonyi baabwe. 

2Lehe Nasaae Seefwe, alala neende Omwaami Yesu Kristo, bababe embabaasi 
neende omuleembe. 

Paulo asabira abasomi bae 

3Buli luumbabaasaho, ndeebasa Nasaae hulweeng'we; 

4haandi buli siha siimbasabira, mbasabiraanga neende esangaalo, 

5olwohuba mwahoonya ohuhalaabanira Emboosi Ndai, ohuchaakira elalira hu 
ludaalo lwataangira ohwoola bulaanu. 

6Sakira manyire neende omwomiifu endi, Nasaae wachaakisa omulimo mulai 
mweeng'we, achia ohwemeeda nakwo ohwoola lwaalikumaliirisira hu ludaalo 
lwa Kristo Yesu. 

7Buli siha muli mu mwooyo kwaange! Mani sakira silai mbabaaseho endyo. 
Olwohuba eng'we mweesi mwakabanira alala naange mu mbabaasi chi Nasaae 
yaamberesa, ni ndi mu jeela bulaanu, haandi neende nindali omulehuule 
ohulwaanirira Emboosi Ndai neende ohuyoomiisira elalira. 

8Nasaae niye omuloli waange omanyire ati ndi ohuboola obwadyeeri endi, 
ohubaasa humbabaasaho, hubaasa hwa Yesu Kristo hweene. 

9Ese saba endi, ohuheerana hweeng'we hwemeede ohuhula-hulana, alala 
neende ohumanya buli siindu neende ohutegeera bulai, 

10hu munyale ohumanya ohukabuhania esiindu siba nisihiramo obulai mu 
byoosi. Ao muchia ohumenya nimubulaho ekoondo lyoosi, neende 
ohufunaanwa hwoosi hu ludaalo lwa Kristo. 

11Obulamu bweeng'we boosi bucha ohwaama ebyaamo by'ebiima bilai bi 
Krisito mweene aleeta mani byaaberesa Nasaae oluyaali neende efuma. 

Obulamu nihwo ohudoong'a mu Kristo 

12Basyaange, ese ndaha mumanye muti, esiindu syandeholehaho, syahoonya 
muno ohusalaania Emboosi Ndai. 

13 Esyatulamo syali siti, abaliindi b'edooho boosi, alala neende abaandu baandi 
boosi banyala ohumanya bati ndi mu jeela hulw'ohuhalaabanira Kristo; 

14haandi ohumenya hwaange mu jeela hwaberesa abasyaange bahira obuungi 
abafukiirira Omwaami amaani kohwemeeda ohuyaala Emboosi ya Nasaae 
neende ekono ly'aakulu ataali ohutya hwoosi. 

15Mubwadyeeri bweene abaandu baandi bali ohuyalaanga Kristo ohweema hu 
hali-hali neende obusoolo nae abaandi beekesa neende embaasa ndai. 

16Abaandi bano bahola batyo mu buheeri, olwohuba bamanyire bati bandeeta 
ano ohuyira omusaango kwaange eyiri Emboosi Ndai. 

17Nae abaandi bala bayaala Kristo ohweema hu siwonya ataali obwadyeeri, 
haandi abeene badaha ohweniinia aakulu sa; babaasa bati banyala 
ohundeetera ebidinyu nisisiiri mu jeela. 

18Nae mbula emboosi yiindi yoosi ohutusaho sangaala sa, olwohuba mu ngeri 
yoosi baba beekesa sa Kristo, kata ebichiiririrwa byaabwe byahaba nibiri 
ebihyaamu oba ebikololofu. Haandi ese njia ohwemeeda ohusangaala, 

19olwohuba manyire endi, ohweema hu husaba hweeng'we, neende obuhoonyi 
butula eyiri Mwooyo Mwoolerefu wa Kristo, bachia ohumboolola ohutula mu 
jeela. 

20Esiindu sihira ohwekoomba neende ohusuubira muno nisyo siti, haba siinjia 
huhaywa ohwooseresa omulimo kwaange, nae endi ebiha byoosi kata bulaanu 
buti, njia ohuba neende esinani siingi esiteeta oluyaali lwa Kristo mu mubiri 
kwaange, kata andahabao omulamu oba niifwa. 

21Nae eyiri ese, ohuba omulamu olwo nilwo oluyaali lwa Kristo, haandi ohufwa 
nihwo ohunyoola amagoba. 

22Nae nindemeeda ohuba omulamu mu mubiri, ao mba njia ohwemeeda 
ohuhola omulimo mulai kuundi; bulaanu ese ngoterwe esiindu sihoyere 
ohudoola. 

23Ebibaaso bibiri bino biingabuhaaniemo akatikaati; ndaha muno ohuleha 
obulamu buno njie mbe neende Kristo, esyo nisyo esihiramo obulai; 

24Nae hulw'obulai bweeng'we, silai ndoong'e ni ndi omulamu. 

25Manyire sino bulai bweene mani sakira nyomiisa endi njia ohudoong'a ni ndi 
omulamu. Njia ohuba naang'we mweesi ohubameedamo obuloli endi 
mudoong'e nimuhula-hulana neende esangaalo mu fukiirira. 

26Mani sakira, ninjia ohuba naang'we haandi muchia ohuba neende esangaalo 
liingi mu bulala bweeng'we mu Kristo. 

27Esihirira elalira nisyo mbwe, ebiima byeeng'we bihoyere bibe koti Emboosi 
Ndai ya Kristo yidaha, kata ni mba niinjichire ohubabona, oba nimbulira-

buwulira ebibadiiraho. Mube abomiifu muno neende esichiiririrwa silala, 
haandi mulwaanire alala neende embaasa ndala eyitula mu Mboosi Ndai. 

28Mutatichaanga abasuku beeng'we, nae buli siha mubecheenge neende 
esinani, olwohuba esyo nisyo esichia ohubeekesa siti bachia ohuhirwa, nae 
eng'we ning'we abachia ohuhira, olwohuba Nasaae niye ochia ohukera muhire. 

29Olwohuba Nasaae yamala ohubaberesa ehabi ati, ataali ohufukiirira mu 
Kristo hwoong'ene, nae neende ohumusaandira hwosi. 

30 Olwohuba ohulwaana hu muli nahwo bulaanu, nihwo nasilala neende 
humwaambona ninwaana mu biha byabita, haandi humuwulira muti sisiiri 
ninahwo. 

Abafilipi 2 

Obuloonga neende obuhunuufu bwa Kristo 

1Obulamu bweeng'we mu Kristo bubameedamo amaani, haandi obuheeri bwae 
bubagumia emyooyo. Muli silala neende Mwooyo. Mwooyo yabaambaania 
alala, mani muli neende ohudiirira abasyeeng'we esisa alala neende 
ohubaleheramo. 

2Bulaanu mbekweeda muusangaasire elalira nimuba neende ebibaaso 
bifwaana, neende ohuheerana hufwaanana, mani mubecheenge silala mu 
myooyo kyeeng'we neende mu bibaaso byeeng'we. 

3Mutaholaanga esiindu syoosi nimulwaanira oluyaali, oba nimudaha 
ohwelyooyia hutaalimo obuhoonyi, nae mubecheenge abaloonga mu moni 
w'abaasyeng'we, nimubayira koti abali neende oluyaali ohubahira. 

4Haandi buli muundu hweeng'we abaseenge hu siiindu si waasye aba n'adaha 
ataali ohubasaanga sa hu si mweene aba n'adaha. 

5Ebibaaso byeeng'we bihoyere ohubechaanga koti bi Kristo yali nabyo, 

6kata neende niyali naali silala neende Nasaae, haba siyatemaho 
ohwehoonyera amaani ako ohudoong'a niyaakana neende Nasaae. 

7Ohutusaho, omweene yemalaho ebiindu byoosi, mani yehola koti 
omuhalaabani muwaambe. Yebulwa koti omuundu mani yeecha yafwaana koti 
omuundu. 

8Yali omuloonga, mani yakeendera mu buwulisi ohwoolera elalira mu hufwa, 
ohufwa hwae hu musalabba. 

9Mani sakira Nasaae yamuniinia aakulu muno, haandi yaamuberesa eliita 
ly'oluyaali lihira ameeta koosi. 

10 Mani sakira ohweema hu luyaali lw'eliita lya Yesu, ebiloonge byoosi ebiri 
Muukulu neende hu syaalo, neende aasi w'esyaalo, bichia ohusigama aasi 
biberese eliita lya Yesu oluyaali 

11haandi enimi choosi chichia ohutuumbula chiti, Yesu Kristo niye Omwaami, 
nichiberesa Nasaae Laatang'ene oluyaali. 

Ohuba obulafu mu syaalo 

12Sakira, basyaange baheerwa, koti lu mwambuliraanga, buli siha ni ndi 
naang'we, mani bulaanu muhoyere ohuumbulira ohuhirao, koti lu taali aambi 
naang'we. Mwemeede ohuhalaabanira obuwonia bweeng'we mu hutya neende 
mu luteengo. 

13Olwohuba Nasaae niye oli ohubaholeramo ebiha byoosi naakera 
nimufukiirira haandi nimunyala ohuhola by'adaha. 

14Holeenge buli siindu syoosi ataali ohwekanyiirisa oba ohuyiingana, 

15hu munyale ohuba nimutaaliho esiindu syoosi sibabafunaana, nae mube 
abaluungifu koti abaana ba Nasaae ababulaho esyonoono, abamenya mu syaalo 
sy'abaandu badoondobanu haandi abonooni. Mani muhoyere ohubaaduhamo, 
koti eng'ining'ini chihosa mu syaalo, 

16nimwomiriire hu Mboosi y'obulamu. Nimuhola mutyo mba njia ohuba 
neende esifune esy'ohubehoyeramo hu ludaalo lwa Kristo, olwohuba sichia 
ohweekesa siti amaani kaange koosi alala neende omulimo kwaange, haba 
sibyali eby'ebihaya. 

17Kata amabaanga kaange kahaba nikachuhibwa aasi hu siyaanwa 
sy'ohweyaanayo sy'efukiirira yeng'we eyiri Nasaae. Nisiba sityo, ndi 
omusangaafu ohukabana esangaalo lyaange naang'we mweesi. 

18Mu ngeri nasilala, mwesi muhoyere ohukabana esangaalo lyeeng'we alala 
naange. 

Timoteo neende Epafirodito 

19Nihuli ohudaha hw'Omwaami, suubira endi njia ohubatumira bwaangu 
Timoteo, hu nyale ohugumisibwa neende emboosi echibadiiraho. 

20Yibulao omuundu wuundi ohutusaho oyo yeeng'ene obachuunirwa koti ese. 

21Abadoong'ereo boosi bafwa hu biindu byaabwe byoong'ene, ataali ohubaasa 
hu bidiira hu Kristo Yesu. 

22Haandi mwesi mumanyiire elalira koti lu Timoteo yekesera elalira ati anyala 
omulimo okwo bulai, haandi koti omwaana neende laatang'ene, 
hwahalaabanira alala ohweekesa Emboosi Ndai. 

23Suubira ohumutuma yi muli ndaafwa ndamanya koti lu njia ohuba. 

24Haandi suubira mu Omwaami endi ese mweene njia ohwiicha eyo bwaangu. 

25Haandi mbaasire endi sihoyera ohubatumira omwaana weeng'we 
Epafurodiito yesi owamala ohuhalaabana tuma yi muli omwaana weefwe wuno 
Epafirodito owamala ohuhalaabana naahola koti wamwaanda weeng'we 
ohuhoonyera. 

26Yekoomba muno ohubabona mweesi, haandi yachunisibwa muno mu 
mwooyo ohuwulira ati mwamanya n'alwaala. 

27Mubwadyeeri bweene yali omulwaaye muno yoola aambi ohufwa. Nae 
Nasaae yeecha yaamukwiira esisa, haandi syesi yangwiira esisa, hu nyale 
ohutaba neende esibeera siingi muno. 

28Sakira ndi omwetekefu ohumutuma yi muli, hu nyale ohusangaala 
nimubweene haandi, hu sibeera syaange siwe. 

29Sakira mumwakaanire neende esangaalo liingi koti abakaanira omwaana 
weeng'we mweene mu Omwaami. Haandi mwiseenge oluyaali mu baandu 
bafwaana batyo, 

30olwohuba yeyanayo obulamu bwae yawona ohufwa hulw'ohuhalaabanira 
Kristo, hwaanyale ohuumberesa obuhoonyi bu eng'we mutanyala 
ohuumberesa. 

Abafilipi 3 

Obuluungifu bwadyeeri 

1Nimaliirisa basyaange, mwehoyere mu Omwaami. Ohubandiikira ebiindu 
bifwaanana neende koti bi ndabaandiikiraho hale, haba sibinjuuna, nae 
hoyeere hole endyo hulw'obulai bweeng'we. 

2Mweliinde embwa, mweliinde abonooni, mweliinde abo abeheenga-heenga 
emibiri. 

3Olwohuba efwe niifwe ohuhebwa hwadyeeri, abeenamira Nasaae mu 
mwooyo, haandi abeninisirya mu Kristo Yesu, haandi abateesikaho emiholo 
kidiirana hu mubiri kata nabudiidi. 

4Kata neende ese mweene andahaba ni ndi neende esifune sy'ohweesika 
omubiri kwosi. Omuundu wuundi yeesi n'aliwo obaasa ati, niye oli neende 
esifune esy'ohweesikaho omubiri kwosi, ese niise oli neende esihiraho esyo 
muno, 

5 ese owahebwa hu ludaalo lwa chitaanu-na-chidatu, omuundu otula hu baandu 
Baisiraeli, ow'enono ya Bbenjamini, Omuibburania webulwa neende 
Abaibburania; ohweema hu bi malako ka Musa kadaha, Omufarisaayo 
omweene, 

6 ohweema hu huchuunirwa ediini omwiiti w'abafukiiriri, ohweema hu 
buluungifu bweema hu malako ka Musa, otaaliho neende esyonoono syoosi. 

7Nae kata katyo, engaanga yoosi yi ndali nindanyoola, ndeecha ndayibala koti 
ohufwiirwa huhaya hulwa Kristo. 

8Mubwadyeeri bweene mbala buli siindu syoosi koti ohufwiirwa huhaya 
hulw'obulai bubitiirifu obuli mu humanya Kristo Yesu Omwaami waange. 
Hulw'omweene oyo, ndabitira mu buchuuni bw'ohufwiirwa ebiindu byoosi, 
mani ndabibala ohuba koti obunyaka buhaya, hu nyemeo nyale ohuyindiyala 
mu Kristo 

9mani njakaanibwe nimulimo, nitanyoolere obuluungifu obwaange omweene, 
obweema hu malako ka Musa, nae obwo obubitira mu fukiirira mu Kristo, 
obuluungifu butula eyiri Nasaae, haandi obweema hu fukiirira; 

10hu nyale ohumumanya neende ohumanya amaani kohusyuuha hwae haandi 
hu nyale ohukabana hu husaandisibwa hwae, fwaanane nae mu hufwa hwae, 

11endi nibinyaliha, syesi nyale ohunyoola ohusyuuha ohutula mu bafu. 

Ohwiiruha niwechoomere esisuubirwa 

12Sisiri mbwe ndamala ohunyoola esisuubirwa sino, oba oti ndamala ohuba 
otaalihooho esyonoono syoosi; nae ndi ohwedinya ninjiiririra nyale 
ohusinyoola omweene, olwohuba Kristo yamala ohuhola ohuba owae mweene. 

13Basyaange, haba si ndi ohusiyira endi omweene niise owenyalira 
ohusinyoola; nae esiindu silala syoong'ene si ndi ohuholaanga siri mbwe, ndi 
ohwiibiriranga ebyo byoosi ebiri enyuma waange, neende ohwedinyaanga 
ohuchia mu moni endi njole eyiri esyo esiri emutwe waange, 

14Ndi ohwedinyirisaanga ninjia mu moni eyiri esisuubirwa hu nyale ohunyoola 
esisiimo siri Muukulu esya Nasaae esibitira mu Kristo Yesu. 

15Lehe efwe abali abahuluundu hube neende embaasa yino; nae nikali aliwo mu 
siindu syoosi syooba nobaasiramo buundi, Nasaae mweene niye ochia 
ohuhubwiihulirao syosi esiba nisiri esihoyera hu siindu esyo syosi. 

16Ohutusaho, lehe efwe hwomiirire hu bwadyeeri bu hwamala ohunyoola. 

17  Basyaange, mweyaambaanie hu hundekeraaniaho, mani mubalihe bulai abo 
abali ohumenya koti eng'we muli, koti lu muli neende esyohuboneraho 
mweefwe. 

18Olwohuba abaandu baangi muno, ba buli siha ndi ohubalomalomaangaho yi 
muli, haandi baandi bulaanu ohubalomalomaho yi muli neende amasika 
maangi, bamenya nibali koti abasuku b'omusalabba kwa Kristo. 

19Ohumaliiriha hwaabwe huchia ohuba ohusihirira, nasaae waabwe ni 
olusooso, nae haandi beeniinisirya sa mu soni chaabwe, neende ebibaaso 
byaabwe nibyaandira hu biindu by'ohusyaalo. 

20Nae efwe, obwiihalo bweefwe fweesi, buli Muukulu, mani ebweene eyo niyo 
yihulilindira Omuwonia, Omwaami Yesu Kristo, 

21ochia ohukaluuhania emibiri kyeefwe kyitaalimo echamu, kibe koti omubiri 
kwae kw'oluyaali, niyehoonyera amaani akamunyaliraanga endaalo chino, 
ohutechaanga ebiindu byoosi aasi wae omweene. 

Abafilipi 4 

Amakerako 

1Mani sakira, basyaange, bandaha haandi bandeekoomba, eng'we esangaalo 
lyaange haandi ekofia y'obwaami yaange, mweeme mwomiire mutyo mu 
Omwaami, baheerwa baange. 

2Ndi ohwekweeda Yudia haandi ndi ohwekweeda Sitike banyale 
ohufukiirisania sa mu Omwaami. 

3Haandi ndi ohubasaba eng'we mwesi, abahalaabani basyaange, muhoonye 
abahasi bano, olwohuba bahalaabana boombi nibahoonyana naange mu 
huyaala Emboosi Ndai alala neende Kelemeeti neende abahalaabani baange 
badoong'ereyo, ba meeta kaabwe kali mu sitabo sy'obulamu. 

4Sangaalireenge mu Omwaami ebiha byoosi; haandi mboola endi 
Sangaaleenge. 

5Lehe abaandu boosi bamanyeenge ohwesimiirisa hweeng'we. Omwaami ali 
aambi. 

6Mutelalihiriraanga esiindu syoosi-syoosi nae musabeenge sa esaala 
nimutuumbulira Nasaae buli siindu syoosi neende emyooyo kichuule 
ohweebasa. 

7Mani omuleembe kwa Nasaae, okuhira ohumanya hw'abaandu hwoosi, 
kunyale ohuliinda emyooyo kyeeng'we alala neende ebibaaso byeeng'we mu 
Kristo Yesu. 

8Mani nimaliirisa, basyaange, esiindu syoosi esyadyeeri, esiindu syoosi 
esy'oluyaali, esiindu syoosi esihoyera, esiindu syoosi esichweenufu, esiindu 
syoosi esidahibwa, esiindu syoosi esy'esisa, nikali mbwe aliwo obuluungifu 
bweene, nikali mbwe aliwo esiindu syoosi esihoyera ohukinisibwa, muhoyere 
ohubaasaanga hu biindu bifwaana koti bino. 

9Esiindu syoosi simwanjekeraho, haandi si mwanyoola ohutula hweese, haandi 
si mwambuliriraho, haandi si mwambonamo, musiholeenge; mani Nasaae 
w'omuleembe anyale ohubechaanga naang'we. 

Ohweebasa esiyaanwa sya Nasaae 

10Sangaaliraanga mu Omwaami muno olwohuba luunyuma lw'ohuhiinda 
muno, mwaanyalire ohukobolamo ohuundaha hu mwali nimuundahamo; 
mubwadyeeri bweene mwali nimuundaha, nae haba simwali nimunyalaanga 
ohunyoola ehabi y'ohwekeseramo ohudaha hweeng'we ohwo. 

11Sikali mbwe ndi ohwekanyiirisa ohudahibwa; olwohuba ndaamalire 
ohweeka endi, obulamu bwoosi buumba nimbaamo, buunjera sa. 

12Manyire ohubaao kata ni mba ni ndi mu bumanani, haandi manyire ohubaao 
kata ni mba ni ndi mu bunyali; mu bulamu bwoosi, haandi kata neende mu 
mbeera choosi, ndamala ohumanya esyaama siri mu huba neende ebiindu 
biingi neende ohuba mu njala, ohweyika mu bibitiirifu neende ohuwoonga mu 
buheeri. 

13Ese nyala ohubaao mu bulamu bwoosi ohweema hu bunyala bu Kristo 
yamberesa. 

14Kata katyo, syabeere esiindu sy'esisa, eng'we ohuuhoonya mu madinyu 
kaange kano. 

15Eng'we Abafilipi, mumanyire bulai bweene muti muhuchaaka hw'Emboosi 
Ndai, koti lu ndatula mu Makedonia, abulao abafukiiriri abadahaho ohuhoonya 
mu hukabaanga neende ohunyoolaanga, ohutusaho eng'we mweng'ene. 

16   Olwohuba kata neende nindali mu Tesalonika mweecha mwaandumiraanga 
obuhoonyi obungi. 

17Siindi huboola endi ese ndekoomba sa ohunyoolaanga ebiyaanwa; nae 
ndekoomba ohubonaho ebihole biba nibimeeda huhusiimwa hweeng'we. 

18 Ese ndamala ohunyoola omusaara kwaange mu bwiichufu, kata neende 
ohuhirao; ndi omwichufu, nimalire ohunyoola ohutula eyiri Epafirodito 
ebiyaanwa bimwandumira, ebyali koti esing'aari silai sy'esiyaanwa, esiyaanwa 
sifukiirirwa haandi esisangaasa esya Nasaae. 

19Mani Nasaae waange achia ohubaberesa buli si mudaha ohweema hu buungi 
bw'oluyaali lwae oluli mu Kristo Yesu. 

20Oluyaali lube eyiri Nasaae weefwe, haandi Seefwe endaalo choosi. Amiina. 

Amaheeso kamaliirihayo 

21Heesa buli mwoolerefu mu Kristo Yesu. Abasyeefwe bali naange babaheesa. 

22Aboolerefu boosi babaheesa, ohuhirira elalira abo abali mu nyuumba ya 
Kaisaari. 

23Embabaasi ch'Omwaami Yesu Kristo chibe naang'we mweesi. 

Abakolosaayi 

Abakolosaayi 1 

1Ohutula eyiri Paulo, ohweema hu hudaha hwa Nasaae, oli omutume wa Kristo 
Yesu, neende ohutula eyiri Timoteo omwaana weefwe. 

2Ohuchiira aboolerefu haandi abeesikwa basyeefwe mu Kristo abamenya mu 
Kolosaayi: Embabaasi cha Nasaae Seefwe neende omuleembe kwae bibe 
naang'we. 

Esaala y'ohweebasa 

3Efwe hwamenya nihweebasaanga muno Nasaae laatang'ene Omwaami 
weefwe Yesu Kristo, buli lu hubasabiraanga, 

4olwohuba hwamala ohuwulira ebidiira hu fukiirira yeeng'we mu Kristo Yesu 
haandi neende ohudaha hweeng'we koti lu mwaheera aboolerefu boosi, 

5ohweema hu sisuubise syababiihirwa Muukulu. Mwamala ohuwulira hu 
syeene sino mu mboosi y'obwadyeeri, Emboosi Ndai 

6eyabeechera, koti mubwadyeeri bweene yeecha mu syaalo syoosi mu yiri 
ohwamaanga ebyaamo haandi niyihula yityo mweeng'we, ohutulira elalira hu 
ludaalo lu mwawuliirira haandi mwamala mwamanyira elalira embabaasi cha 
Nasaae koti lu chiri mubwadyeeri, 

7 koti lu mwacheeka ohutula hu Epafura omuhalaabani waasyefwe muheerwa. 
Muhalaabani mweesikwa muno mu Kristo hulweefwe 

8haandi niye owatuboolera hu buheeri bweeng'we mu Mwooyo. 

9Mani, ohutulira elalira hu ludaalo lu hwawulirira hu buheeri obwo, 
hutaalehaho ohubasabiraanga, nihwekoomba huti, mwesi mwiichusibwe 
neende ohumanya naadaha mu makesi k'omwooyo neende ohumanyaanga, 

10ohumenyaanga obulamu buhoyere ohuba mu Omwaami, obumusangaasira 
elalira, nibwaama ebyaamo mu buli mulimo mulai, haandi nibwemeeda 
ohumanyaanga Nasaae. 

11Muhoyere ohwomiisibwaanga neende amaani koosi, akeema hu buhunuufu 
bwae bw'oluyaali, mu hwomiira hwoosi neende ohwesimiirisaanga neende 
esangaalo, 

12nimweebasaanga Seefwe, owanyala ohutuhola abahoyera ohukabana hu 
mukabo kw'aboolerefu mu bulafu. 

13Yanyala ohututusa mu bunyala bw'esiirima, haandi yatukiinga yaatuleeta mu 
Bwaami bw'Omwaana wae mukoosi, 

14 yi hunyooleramo ohununulwa, neende ohuleherwamo ebyonoono. 

Obulamu bwa Kristo neende omulimo ku yahola 

15Kristo niye esifwaanani sya Nasaae otanyala ohubonehana, haandi niye 
omwiikula-nda w'ebiindu byoosi ebyaloongwa; 

16olwohuba ohubitira mu mweene oyo nimwo mu Nasaae yaloongera ebiindu 
byoosi ebiri Muukulu neende hu syaalo, ebibonehana neende ebyo 
ebitabonehana, kata obutuki bwoosi, oba obuhoongo bwoosi, endekeha choosi, 
oba obunyala bwoosi, ebiindu byoosi byaloongwa ohubitira mu mweene oyo, 
haandi hulw'omweene oyo. 

17Kristo yaliwo ebiindu byoosi nibitaabaao, haandi ni mu mweene oyo nimwo 
mu biindu byoosi binyala ohwomiisibwa alala. 

18 Niye omutwe kw'abafukiiriri, omubiri kwae; niye enjaako, omwiikula-nda 
w'abasyuuha ohutula mu bafu, hu bulaanu anyale ohuba omutaangirisi mu buli 
siindu. 

19Olwohuba ni mu mweene oyo, nimwo mu Nasaae yeesi yasiima ohumenya, 

20 haandi ohubitira mu mweene oyo hu Nasaae anyale ohusasaania 
niyekalusaho ebiindu byoosi, kata ebiba nibiri hu syaalo, oba Muukulu, 
niyehoonyera amabaanga k'omusalabba kwae ohutaao omuleembe. 

21Haandi eng'we, abali hale nimwakabuhana haandi nimwasyuulana mu 
bibaaso, nimuholaanga ebihole bibi, 

22bulaanu anyale ohuba n'amalire ohubasaasanisiria mu mubiri kwae 
kw'enyama ohubitira mu hufwa hwae, hwaanyale ohubayira mu moni wa 
Nasaae nimuli aboolerefu, haandi abataaliho neende esyonoono syoosi, haandi 
abatanyala ohulekeereswa, 

23nikali mbwe muchia ohuchiiririra nimuli neende efukiirira, ohuba ab'amaani 
haandi abomiifu, nimutakaluuhana ohutula hu suubi ly'Emboosi Ndai yi 
mwawulira, eyamala ohuyaalirwa buli siloonge syoosi esiri aasi w'Ekulu, 
haandi eyeene eyo yi ese Paulo mweene ndeehola ohuba omuhalaabani wayo. 

Omulimo ku Paulo yahola naali koti omuhalaabani w'Abakiristo. 

24Bulaanu ndi ohusangaalira mu husaandisibwa hwaange hulweeng'we, nae 
mu mubiri kwaange, ndi ohumaliirisaanga ebyo ebitoolerera mu 
huchuunisibwa hwa Kristo hulw'omubiri kwae, okulaangwa mbwe abafukiiriri, 

25okweene okwo ku syesi ndeecha ndeehola ohuba omuhalaabani wakwo 
ohweema hu mulaanga kutula Muukulu okwambereswa hulweeng'we, 
ohukera Emboosi ya Nasaae yimanyihane mu bwiichufu, 

26esyaama syakisibwa hu mbaka ndeeyi, haandi hu njibulo nyiingi muno, nae 
bulaanu esyabwihuliirwe aboolerefu bae. 

27Eyiri abeene abo Nasaae yaheengao ohukera bamanye obuhunuufu yi 
bwaaka obuli mu Abateende engaanga y'oluyaali lw'esyaama sino, esiri nisyo 
Kristo oli mweeng'we, esuubi ly'oluyaali luhoongo muno. 

28Oyo niye yi efwe huyaala, nihulabula buli muundu haandi nihweekesa buli 
muundu neende amakesi koosi, hu hunyale ohuyira buli muundu naali 
omwaangafu mu Kristo. 

29Mani ni hulw'esifune syeene sino, sakira ndidiihana, nindeemaho ohuhola 
neende amaani kosi, esiindu syoosi si anyala ohuba ni yandeeremo ohuhola. 

Abakolosaayi 2 

1Olwohuba ese ndaha eng'we mumanye obukali bw'ohubalwaanira hwaange, 
neende abo abali mu Laodesia, haandi neende abo boosi abasisiiri ohubonaho 
obweeni bwaange, 

2hu bulaanu emyooyo kyaabwe kinyale ohwomiisibwa koti lu bediira alala mu 
huheerana, ohunyala ohunyoola engaanga yoosi eyohumanya hweene neende 
ohumanya esyaama sya Nasaae esya Kristo, 

3owakiswamo obuyiinda bwoosi obw'amakesi neende ohumanya. 

4Mboola sino omweene hu bulaanu abuleo omuundu yeesi onyala ohwiicha 
yababachirisa neende enomanoma ch'obukodyo. 

5Olwohuba kata neende ni mba nitaali ao mu mubiri, nae ndi naang'we mu 
mwooyo, nisangaala ohubona endekeha ndai yeeng'we, neende obwomiifu 
bw'efukiirira yeeng'we mu Kristo. 

Obulamu bwiichufu mu Kristo 

6Koti lu mwamala ohunyoola Omwaami Kristo Yesu, mumumenyemo, 

7nimumwiingiisemo emisi ky'eng'we, haandi nimumuhuliiremo, haandi 
nimweyombaahe mu fukiirira, koti sa lu mweekeswa, ni mwichuule 
ohweebasaanga. 

8Muboneenge muti, omuundu yeesi ateecha yaabakaadiirisa niyehoonyera 
amayiingi neende obubacha buhaya, ebitula mu miduunga ky'abaandu, 
ohweema hu myooyo kyafwa eky'ohusyaalo huno, ataali ohweema hu Kristo. 

9Olwohuba ni mu mweene oyo nimwo mu bwanasaae bwiichufu bwadyeeri 
bwamenya, 

10haandi mwanyala ohwaangalira mu mweene oyo, haandi oli omutwe 
kw'obutuki bwoosi neende obunyala bwoosi. 

11Mu mweene oyo, mwamala ohuhebwa neende ohuhebwa hutaholebwa 
neende amahono, nimwefwaalula omubiri kw'enyama mu huhebwa hwa 
Kristo; 

12 haandi mwasiihwa alala nae mu hubatiisibwa, mu mwesi haandi 
mwasyuuhiswa nae mu fukiirira, muhudaha hwa Nasaae, owamusyuuhisa 
ohutula mu bafu. 

13 Mani eng'we abali mwafwiira mu bwonooni neende obutahebwa enyama 
yeeng'we, Nasaae yabalamusira alala nae, n'amalire ohutulehera ebyonoono 
byeefwe, 

14 haandi n'amalire ohubwiiha hu sigiingi syali syatuhiinga neende bi malako 
kadaha; yasudya ebyeene bino endulo, n'abihoma hu musalabba. 

15Yang'uula emiduunga neende amaani k'esiirima obunyala bwabyo, 
yabyaaniha alafu yeekesa esihoyera ohubihola byoosi, omweene 
naabiseenakira. 

16  Mani sakira lehe omuundu yeesi alehe ohubaheengera omusaango 
hulw'ebidiira hu byohulya neende ebyohung'wa oba neende ohweema hu 
sidyaalo syoosi, oba hu mwoosi mudoto oba Sabbaato. 

17Bino byoosi n'esiiniha sy'ebiindu bicha ohwiicha sa; nae amahuluundu keene 
ka Kristo. 

18Lehe omuundu yeesi alehe ohubakwiisa, niyeemere hu hudaha 
ohwesangaasa omweene, neende ohwiinamira bamalaika, n'aheengereo 
ohuchiira huhuboneherwaanga, neende ohweniinia abula esifune, ohweema 
hu bibaaso bitaalimo ohwesimiirisa, 

19 ataali ohwediira yeyomiisa hu Mutwe, okuliisa haandi okwambaania alala 
omubiri kwoosi, nikwehoonyera enyiingo chakwo, neende efwoonero chakwo, 
kuhula neende ehula yidahibwa neende Nasaae. 

Ohufwa neende ohumenya neende Kristo 

20Mu Kristo mwafwa eyiri emyooyo kyafwa kiri mu syaalo muno, lwasiina 
haandi osiimenyere koti omuundu w'esyaalo sino? Lwasiina oloonda amalako 
kaboola mbwe, 

21“Otadiiraanga hu sino,” “Otahombaangaho hu sino,” “Otegeeng'aangaho hu 
sino”? 

22(N'olomaloma hu biindu biwa-buwa nibyeehoonyerwa), ohweema hu 
mbaasa neende enjekesa ch'abaandu sa? 

23Mubwadyeeri bweene, ebiindu koti bino, bifwaana koti eby'amakesi, mu 
humeeda omwooyo kw'ohuheera Nasaae, neende ohwefumia omweene, 

haandi neende ohunyaala omubiri, nae bibulamo obuhoonyi, mu hutuka 
obwekoombi bw'omubiri. 

Abakolosaayi 3 

1  Mani nimwasyuuhiswa alala neende Kristo, mwekoombeenge ebiindu ebiri 
aakulu muukulu, yi Kristo yaali, niyehaale hu muhono muluungi kwa Nasaae. 

2Mutecheenge ebibaaso byeeng'we hu biindu biri aakulu, ataali hu biindu biri 
hu syaalo. 

3Olwohuba mwamala ohufwa, mani obulamu bweeng'we bwamala ohukiswa 
alala neende Kristo mu Nasaae. 

4Mani Kristo obulamu bweefwe naliicha, ao niwo yi mwesi mwaheechere alala 
nae mu luyaali. 

Obulamu buhale neende obuyaaha 

5Mani sakira mwiitire alala esiindu syoosi esibalimo esy'esyaalo sino koti: 
obucheke, omufuto, obwekoombi, ohwekoomba ohwoonoona, neende 
obucheke bw'ediini, obuli koti ohwiinamiraanga emisaambwa. 

6Olwohuba ohweema hu biindu bino byoosi, etima lya Nasaae lichia ohwiicha. 

7Hale wesi wakeenderaanga mu biindu byeene bino, koti wali niwabimenyamo. 

8Nae bulaanu mubyemaleho byoosi: etima, obwaalaba, ehali-hali, obumoonyi, 
neende enomanoma yi yemula ohutula mu minwa kyeeng'we. 

9 Mutabachanaanga abeene-na-beene, olwohuba mwamala ohwefwaalula 
obulamu buhale alala neende ebihole byabwo 

10 haandi mwamala ohwefwaala obulamu buyaaha, obuli ohweyobululaanga 
mu humanya ebichiana neende efwaani y'omuloongi wabwo. 

11Mani ano haba saanyala hubaao Omugiriki neende Omuyudaaya, omuhebe 
neende otaali omuhebe, omutaanu, omwiiti w'abaandu, omuwaambe, 
omuundu mulehuule, nae Kristo niye ebiindu byoosi, haandi oli mu biindu 
byoosi. 

12  Mani mwefwaale, koti abadoole ba Nasaae, aboolerefu, haandi abaheerwa, 
esasaakisi, esisa, ohweyisa aasi, obuloonga, neende ohwesimiirisa, 

13 muhonyeenge abasyeeng'we, omuundu wuundi naali neende esiindu 
siyekanyiirisa owaasye, nimulehaniraangamo; koti lu Omwaami yamala 
ohubalehera, mani eng'we mwesi muhoyere ohuleheraangamo abasyeeng'we. 

14Mani ohumeeda hu bino byoosi, mwefwaaleenge obuheeri, nibwo obuboya 
alala buli siindu neende esiroonyo sihoyeere. 

15Mani mulehe omuleembe kwa Kristo kutukeenge emyooyo kyeeng'we, 
esihuluundu syeene si mwalaangirwa ohuba mu mubiri mulala. Mani 
mweebasaanga. 

16 Lehe Emboosi ya Kristo yimenyeenge endaalo choosi mweeng'we mu 
buungi, yekeseenge haandi nimwoolobana abeene-na-beene neende amakesi 
koosi, haandi mweembeenge esabbuli neende enyembo neende enyembo 
ch'emyooyo alala neende ohweebasaanga muno Nasaae, mu myooyo 
kyeeng'we. 

17Nabuli siindu si muhola, mu mboosi oba mu biholwa, musiholeenge mu liita 
ly'Omwaami Yesu, nimumweebasiraangamo Nasaae Seefwe. 

Ohuholera alala hw'abaandu mu bulamu buyaaha 

18  Abahasi, yiseenge oluyaali mu basaacha beeng'we, olwohuba esyo nisyo 
esihoyera abali mu Omwaami. 

19 Abasaacha, heereenge abahasi beeng'we, haandi mutabayiraanga neende 
obwaalaba. 

20 Abaana, wulireenge abeebusi beeng'we mu buli siindu syoosi, olwohuba esyo 
nisyo esisangaasa Omwaami. 

21 Abeebusi, mutataanganaanga abaana beeng'we, olwohuba banyala 
beeyendehereera emyooyo. 

22 Abawaambe, wulirenge mu buli siindu syoosi, abaami beeng'we bohu syaalo 
huno, ataali nibababona sa, koti abasangaasa sa abaandu, nae neende omwooyo 
mulala, mutya Omwaami. 

23Mutecheenge omwooyo hu buli siindu si muhola, musiholeenge koti 
abahalaabanira Omwaami ataali omuundu sa, 

24nimumanyire muti Omwaami niye ochia ohubakaba omukabo kweeng'we 
koti omusaara; Olwohuba muli ohuhalaabanira Omwaami Kristo. 

25 Olwohuba omuhola-mbi yeesi achia ohutuungwa hulw'ebibi byaaba 
niyaholaanga, mani abulao ohukwiira hwoosi. 

Abakolosaayi 4 

1  Abaami, yireenge abawaambe beeng'we koti lu sidahibwa haandi bulai, 
nimumanyire muti, eng'we mwesi muli neende Omwaami oli Muukulu. 

Amakerako 

2Muchiiririre neende obwomiifu mu hulaama, ni mweetekeheramo neende 
ohweebasaanga; 

3haandi mutulaamirenge fwesi, hunyale ohuyalaanga ebyaama bya Kristo, 
esifune syakera ese ndaaba ni ndi mu jeela, 

4muti nyale ohulomaloma bulai koti lu hoyeere. 

5  Mweebisireenge mu ngira y'amakesi eyiri abataali mu mukaanda kweefwe, 
nimuhola ebihoyera ohuholwa esiha syoosi. 

6Lehe enomanoma cheeng'we chibecheenge echesiroonyo buli siha, 
echiluungirwemo omuunyu, hu munyale ohumanya koti lu muhoyere 
ohukobolaanga mu buli muundu. 

Amaheeso kamaliiriha 

7   Tikiku, achia ohubaboolera ebidiira hu mirimo kyaange; musyaani weefwe 
mukoosi muno haandi omuhalaabani mweesikwa haandi omuhalaabani 
wasyaange mu Omwaami. 

8Mutumire yeeche yi muli hulw'esifune syeene sino, endi munyale ohumanya 
koti lu huli haandi endi hunyale ohubakobosamo omwooyo, 

9 haandi mbao Onesimo yesi ali ohwiicha nae, omusaacha mweesikwa haandi 
omuheerwa haandi atula hu mukaanda kweeng'we okwo. Boombi bachia 
ohubakaniayira bulai bweene ako koosi akeholeheenge eno. 

10  Arisitaruko, omuboye wasyaange abaheesa, haandi neende Mariko 
mwaanang'ina Bbarinabba (yi munyoolere amakerako kamudiiraho, niyoola yi 
muli, mumubukaanire bulai), 

11neende Yosua olaangwa Yusito yesi abaheesa. Bano nibo abasaacha bahebwa 
boong'ene mu bahalaabani basyaange abahalaabanira Obwaami bwa Nasaae, 
haandi babeere nibaangumia muno omwooyo. 

12 Epafura, mulala hweeng'we abahalaabani ba Kristo Yesu, yesi abaheesa, koti 
lu yanala ebiha byoosi naabechulisira elalira mu hulaama Nasaae hwae, ati 
munyale ohweebisa koti abahuluundu haandi nimuli neende esuubi liichufu 
mu biindu bi Nasaae adaha. 

13Olwohuba syesi mukwiira endi yabahalaabanira neende esinani siingi, 
neende abo abamenya mu Laodesia neende mu Hierapooli. 

14 Luka omusirihi muheerwa alala neende Deema bosi babaheesa. 

15Yira amaheeso keefwe eyiri abasyeefwe bali mu Laodesia, neende Nimufa, 
alala neende abafukiiriri bomu nyuumba yae. 

16Mani n'omala ohusoma ebbarwa yino, teemaho muno koti lu onyala yinyale 
haandi ohusomwa mu nyuumba ya amalaamo eyiri mu Laodesia yosi. Haandi 
nasilala otyo, muhoyere musomere ebbarwa eyo woosi-woosi yi bafukiiriri bali 
mu Laodesia bweene omwo, baba nibachia ohuhutumira. 

17 Haandi muboolere Arikipo “Ewe ohoyere obone oti omaliirisa ohuhola 
omulimo okwo ku watumwa mu buhalaabani bw'Omwaami weefwe buno.” 

18Neende omuhono okwaange ese omweene, mbano nyandiika endi: Amaheeso 
ohutula eyiri Paulo. Nae muteebiriraanga eminyororo kyaange kino! 
Embabaasi cha Nasaae chibe naang'we. 

1 Abatesalonika 

1 Abatesalonika 1 

1 Ebbarwa yitula eyiri Paulo, Silifaano, neende Timoteo, eyichiira Abafukiiriri 
Batesolonika, ba Nasaae Seefwe haandi neende ba Omwaami Yesu Kristo 
adoola. Embabaasi neende emuleembe bibe naang'we. 

Obulamu neende efukiirira y'Abatesalonika. 

2Hweebasaanga Nasaae ebiha byoosi, hulweeng'we, haandi buli ludaalo 
hubatuumbulaanga mu husaba hweefwe. 

3Hwiichulisaanga mu moni wa Nasaae weefwe haandi Seefwe koti muta 
efukiirira yeeng'we mu biholwa, haandi koti obuheeri bweeng'we bukera 
nimuhalaabana neende amaani, haandi koti esuubi lyeeng'we mu Omwaami 
weefwe Yesu Kristo liri elyomiifu. 

4Baasyaange, humanyire huti, Nasaae yabaheera haandi yabadoola mube 
abaandu bae beene. 

5Olwohuba Emboosi Ndai yi hwabaleetera, si yali ohulomaloma emboosi sa 
choong'ene, nae yeechera mu maani neende mu Mwooyo Mwoolerefu, neende 
mu ohwomiisira elalira obwadyeeri bwayo. Mumanyire koti obulamu bweefwe 
bwali nihwali eyo naang'we, mani hweeyira hutyo hulw'obulai bweeng'we 
bweene. 

6 Mwabonera hweefwe neende hu Omwaami; mani kata nimwasaanda muno 
mutyo, mwaakaanira sa emboosi eyo neende esangaalo litula eyiri Mwooyo 
Mwoolerefu. 

7Mani sakira mweehola esyohuboneraho eyiri Abakristo boosi abali mu 
Makedonia neende mu Akaya. 

8Olwohuba emboosi chidiira hu Omwaami echachaakira mweeng'we haba 
sichoola mu Makedonia neende Akaya mwoong'ene nae emboosi chidiira hu 
fukiirira yeeng'we mu Nasaae yakera chasalaanira buli abuundu woosi. Mani 
sakira hubula esy'ohulomaloma siindi. 

9Olwohuba abaandu b'eyo boosi balomalomaanga sa koti lu mwatwaakaanira 
nihwabakeniya, haandi koti lu mwalehana neende ohwiinamiraanga 
emisaambwa, mani mwaakobola eyiri Nasaae, ohuhalaabanira Nasaae 
wadyeeri, haandi omulamu. 

10Haandi koti lu muli ohuliindiriraanga Omwaana wae akobole naatula 
Muukulu, oyo niye Yesu, yi Nasaae yasyuuhisa ohutula mu bafu, haandi niye 
ochia ohutuwonia etima lya Nasaae liri ohwiicha. 

1 Abatesalonika 2 

Omulimo kwa Paulo mu Tesalonika. 

1Baasyaange, abeene mumanyire koti ohubakeniya hweefwe haba sihwali 
ohw'ebihaya daawe. 

2  Mumanyire koti lu hwasaandisibwa haandi koti lu hwanyekwa nihwali mu 
Filipi nihusisiiri ohwiicha mu Tesalonika. Kata katyo, Nasaae weefwe 
yatuberesa esinani sy'ohubayaalira Emboosi Ndai yitula yaali, kata neende 
ohuyiinganisibwa nihwali ohubitiirifu. 

3Omulaanga kweefwe yi muli haba sikweema hu bukodyo, oba hu 
esichiiririrwa sibi daawe, haandi kata sihwateemaho ohubachirisaho omuundu 
yeesi. 

4Ohutusaho, buli siha hwalomalomaanga koti lu Nasaae yadahaanga huhole, 
olwohuba yatweekesaanga sa, haandi atudiisaanga sa Emboosi Ndai. Haba 
sihwateemaangaho ohusaangaasaanga sa abaandu, nae hwaholaanga 
ebisangaasa Nasaae yeeng'ene, oyo omanyire ebichiiririrwa by'emyooyo 
kyeefwe. 

5Olwohuba mumanyire bulai bweene muti haba sihweecha yi muli neende 
emboosi chibwiiha hu kuliira kweefwe daawe, nae Nasaae mweene niye oli 
omuloli weefwe hu biindu bi nomanoma bino. 

6Haba Sihwateemaangaho ohudahaanga omuundu yeesi atufumienge, kata 
eng'we oba abaandu baandi, 

7kata neende nihwali nihuhoyera ohunyoolaangaho bi hwali nihuhoyera koti 
abatume ba Kristo baandi. Nae hwabechaanga abaloonga sa nihuli naang'we 
koti omuhasi oliinda abaana bae bulai muno. 

8Ohweema hu buheeri bu hwabaheereramo, hwaba neende esangaalo 
ly'ohubeechulisa, ataali neende Emboosi Ndai yitula eyiri Nasaae yoong'ene, 
nae kata obulamu bweefwe bweene, olwohuba muli abaandu b'engaanga ya 
aakulu muno yi huli. 

9Baasyeefwe, mubwadyeeri bweene mwiichulisa koti lu hwahalaabanaanga 
haandi koti lu hwadidihanaanga! Hwahalaabanaanga esiro neende esideete hu 
huhaye ohuba omugugu musito yi muli nihwali nihubayaaliraanga Emboosi 
Ndai yitula eyiri Nasaae. 

10Eng'we niing'we abaloli beefwe koti lu Nasaae yesi ali omuloli weefwe, 
ebiima byeefwe yi muli eng'we abafukiirira Kristo koti lu byali ebilai, 
ebikololofu haandi ebitaaliho obuhyaamu bwoosi. 

11Mumanyire muti hwayiraanga buli muundu yeesi hweeng'we koti lu 
mwiibusi yahayiraanga abaana bae. 

12Mani hubasaba nihubataamo esinani, hubagumia emyooyo haandi 
hubekweeda huti, obulamu bweeng'we bu saangaaseenge Nasaae wabalaanga 
ohwiingira mu Bwaami bwae neende mu luyaali lwae. 

13Haandi huli neende esifune siindi esikera nihweebasa Nasaae buli siha. 
Nihwabaleetera emboosi ya Nasaae, mwayiwulira haandi mwaayakaanira, 
ataali koti emboosi y'omuundu sa, nae koti emboosi ya Nasaae mweene, koti lu 
yiri mubwadyeeri. Olwohuba Nasaae ali ohuholera mweeng'we abafukiirira. 

14 Olwohuba baasyaange, ebiindu byakwa hu bakristo bomu Yudea, nibyo 
nasilala neende ebyabakwaaho mwesi, abaandu bafukiirira mu Kristo Yesu. 
Olwohuba mwesi mwasaandisibwa neende abaandu beeng'we beene koti lu 
Bayudaaya basaandisibwaanga neende abaandu baabwe beene. 

15 Abayudaaya bano nibo abeeta Omwaami Yesu neende abanabbi baabwe 
beene, haandi batusaandyaanga fwesi. Haba sibasaangaasaho Nasaae daawe! 
Basuku ba buli muundu! 

16Kata bateemaho ohutukaira hutayaalira Abateende emboosi yileeta 
Obuwonia. Nae bulaanu etima lya Nasaae libeheereho! 

Paulo yekoomba ohubakeniya haandi 

17Nae baasyaange, nihwakabuhanaho naang'we budiidi, ataali mu bibaaso 
byeefwe, nae mu mubiri, hwabafwiirwa muno mani hwaaba neende amaofu 
maangi muno ak'ohubabonaho haandi! 

18Haandi hwali nihwekoomba muno ohukobolaho yi muli. Mubwadyeeri 
bweene, ese Paulo ndateemaho amahabi maangi ohukobola yi muli nae Sitaani 
yatwiikalira engira. 

19Nae niing'we esuubi lyeefwe, esangaalo lyeefwe, neende esifune syeefwe 
sy'ohwesuungiramo obuyiingiri bweefwe mu moni w'Omwaami weefwe Yesu 
n'akobola. 

20Mubwadyeeri bweene, niing'we ohwesuunga hweefwe neende esangaalo 
lyeefwe! 

1 Abatesalonika 3 

1  Mani muhumaliirisa, sihwanyala ohwemeeda ohwesimiirisa, sakira 
hwaheengao ohwemeeda ohumenya fweeng'ene mu Ateeni. 

2Nae hwabatumira Timoteo, owaasyeefwe yi huhalaabaniraanga Nasaae alala 
nae ohuyaala Emboosi Ndai yidiira hu Kristo. Humutuma yi muli ohubomiisa 
alala neende ohubahoonya mu fukiirira yeeng'we, 

3hu bulaanu omuundu yeesi hweeng'we ahaye ohukobola enyuma 
hulw'ohusaandisibwa huno. Eng'we mumanyire muti ohusaanda huno nihwo 
engeri ndala yi Nasaae yatutekehera ohubitamo. 

4Olwohuba nihwali nihusisiiri naang'we, hwababoolera ebiha nibisisiiri huti 
huchia ohusaandaanga; haandi lu mumanyire bulai bweene muti sino nisyo 
esiholehaane sa. 

5Mani sakira siinyalire ohwesimiirisa haandi, sakira ndumire Timoteo 
ohwiicha ohumanya ebidiira hu fukiirira yeeng'we. Ndali nindatya endi 
awuundi Sitaani omuteemi yamala ohubateema, mani omulimo kweefwe okwo 
bulaanu nikwafwa sa ebihaya. 

6  Nae Timoteo yamala ohukobola n'atula yi muli niyeecha yi huli, haandi 
yatuleetera emboosi ndai yidiira hu fukiirira yeeng'we neende obuheeri 
bweeng'we. Yatuboolera koti lu mutwiichulisaanga buli ludaalo haandi koti lu 
mwekoombaanga muno ohutubona koti lu fwesi hwekoombaanga ohubabona. 

7Mani sakira baasyaange, mu bidinyu byeefwe byoosi neende mu 
husaandisibwa, hwanyoola amaani nihwawulira ebidiira hu fukiirira yeeng'we. 

8Olwohuba bulaanu hunaba abalamu nimudoong'a nimwomiriire mu 
Omwaami. 

9Bulaanu hunyala ohweebasa Nasaae weefwe hulweeng'we. Humweebasa 
hulw'esangaalo li huli nalyo mu moni wae hulweeng'we. 

10Esideete neende esiro, humusabaanga neende emyooyo kyeefwe kyoosi huti, 
atufukiirire abeene mani hubaberese ebidahibwa mu fukiirira yeeng'we. 

11Bulaanu lehe Nasaae weefwe, haandi Seefwe mweene, neende Omwaami 
weefwe Yesu batutekehere engira y'ohwiicha yi muli! 

12Lehe Omwaami ahole ohuheerana hweeng'we abeene, alala neende ohuheera 
abaandu boosi, hwemeede ohuhula mani hweehole ohuhoongo muno koti 
ohuheera hu hwabaheereramo fwesi. 

13Mu ngira yino nilwo lwaachia ohubameederamo amaani, mani mube 
ababulaho esibi syoosi, haandi aboolerefu mu moni wa Nasaae weefwe haandi 
Seefwe, hu ludaalo lu Omwaami weefwe Yesu yahakobolereho alala neende 
aboolerefu bae boosi. 

1 Abatesalonika 4 

Obulamu busangaasa Nasaae 

1Muhumaliirisa, basyeefwe, mwamala ohutuboneraho engeri y'obulamu bu 
muhoyere ohuba nabwo hu musaangaase Nasaae. Buno nibwo obulamu bu 

mulimo. Mani bulaanu hubasaba haandi hubekweeda mu liita ly'Omwaami 
Yesu huti, mwemeede sa ohuholaanga mutyo. 

2Olwohuba mumanyire enjekesa yi hwababeresa ohubitira mu maani 
k'Omwaami Yesu. 

3Nasaae abadahisa mube aboolerefu, haandi mubulireho elalira esyonoono 
esy'obucheke syoosi. 

4Buli musaacha yeesi hweeng'we ahoyere ohumanyaanga engeri yaahoyere 
ohumenyeramo neende omuhasi wae mu bwoolerefu neende mu luyaali, 

5ataali obwekoombi bw'ohuhola eby'esoni, koti abaandu bataali neende 
efukiirira, abataamanyire Nasaae. 

6Mani hu sifune sino ataba hoo omuundu yeesi oholera owaasye esibi, oba 
oweehoonyera ehabi yae ohuchiira mu waasye. Olwohuba hwamala 
ohubaboolera hutyo hale nihubeekesa koti lu muhoyere ohweliinda, huti 
Omwaami achia ohusaandya abaandu bahola ebiindu bifwaana bityo. 

7Olwohuba Nasaae siyatulaanga ohumenya mu bulamu bw'obucheke, nae 
ohumenya mu bulamu bwoolerefu. 

8Mani sakira omuundu ohaya enjekesa yino haba saaba n'ahayire emboosi 
ch'omuundu nae aba ahayire emboosi cha Nasaae mweene owababeresa 
Mwooyo Mwoolerefu wae. 

9Sisihoyera mbaandiikire ebidiira hu huheerana neende Abakristo 
baasyeeng'we hu muhoyere ohuba nahwo. Olwohuba eng'we abeene Nasaae 
yamala ohubeekesa koti lu muhoyere ohuheeranaanga. 

10Haandi mubwadyeeri bweene, eng'we mweekesa koti lu mwaheera 
Abakristo bali mu Makedonia boosi. Nae basyeefwe, hubekweeda huti 
mwemeede sa ohuholaanga mutyo. 

11Mube neende esichiiririrwa esy'ohumenyaanga obulamu bulai, nimudeeba 
hu mirimo kyeeng'we kyoong'ene koti lu hwabeekesa ohutula hale. 

12Ao nilwo lu muba muchia ohuba neende obulamu buhoyera mani 
mwiiswemo oluyaali neende abo abasisiiri erwaanyi w'efukiirira, haandi hu 
munyale ohutaba neende esiindu syoosi si mwekoomba. 

Ohwiicha hw'Omwaami 

13Baasyeefwe, hudaha mumanye obwadyeeri budiira hu bafu, mani muhaye 
ohwewunamiraanga koti abaandu babula esuubi. 

14Olwohuba koti lu hufukiirira huti Yesu yafwa haandi yaasyuuha, nilwo sa lu 
hufukiirira huti, Nasaae achia ohukobosera alala Yesu neende abo abafwa 
nibamufukiiriramo. 

15 Huli ohubeekesa enjekesa ya Nasaae yeene huti: efwe abacha ohuba 
nihusisiiriwo abalamu ohwoola hu ludaalo lu Omwaami achia ohukoboleraho, 
haba sihwahataangiriremo abo abamala ohufwa. 

16Lichia ohubao ekono lyuubba omulaanga, ekono lya malaika muhuluundu, 
ekono ly'eturumbete ya Nasaae, mani Omwaami mweene yeehe aasi naatula 
Muukulu. Mani abafwa nibafukiirira mu Kristo nibo abacha ohutaangira 
ohusyuuha, 

17hu bulaanu efwe bahabe nihusisiiriwo abalamu esiha esyo, batubuusire alala 
nabo, ohuchia ohubukaanira Omwaami mu maleesi. Mani huchia 
ohubechaanga neende Omwaami endaalo choosi. 

18Sakira, mulemesanieenge emyooyo neende emboosi chino. 

1 Abatesalonika 5 

Mweetekehere ohwiicha hw'Omwaami 

1Baasyeefwe, sisihoyere ohubaandiikira ebidiira hu biha oba obwiire bu biindu 
bino bicha ohukwiirao. 

2 Olwohuba abeene mumanyire bulai muti Oludaalo lw'Omwaami luchia 
ohwiichia koti omwiibi mu siro. 

3Abaandu nibaboola bati, omuleembe kuliwo, haandi bati buli siindu syoosi 
siyenjeefu, mani abweene ao niwo yi bachia ohusihirisirwa! Luchia ohwiichia 
bwaangu koti ohulumwa hw'omuhasi odaha ohwiibula hwiichaanga, mani 
abulao omuundu yeesi ochia ohweebalula daawe. 

4Nae eng'we baasyaange, haba simusisiiri mu siirima, mani Oludaalo 
siluhoyere ohubakwaaho sa koti omwiibi. 

5Eng'we mweesi muli abaana b'obulafu, haandi abaana b'esideete. Sihuli 
ab'esiirima oba ab'esiro daawe. 

6Mani sakira sihuhoyere ohukona endoolo koti baandu baandi, nae huhoyere 
ohubechaanga meeso, haandi mwaaywe. 

7Olwohuba abaandu bakona endoolo, bakonaanga esiro, haandi abameesi, 
bameeraanga esiro. 

8 Nae efwe huli ab'esideete, mani sakira huhoyere ohubechaanga abaaaywe. 
Huhoyere ohwefwaalaanga efukiirira neende obuheeri hu koti ebbaati libwiiha 
hu sirifu, neende esuubi lyeefwe ly'obuwonia koti lu ekofia nyaangalafu muno 
yohumutwe. 

9Nasaae siyatutekehera etima daawe, nae yatutekehera ohunyoola obuwonia 
ohubitira mu Omwaami weefwe Yesu Kristo, 

10owatufwiira hu bulaanu humenye alala nae, kata nihuba abalamu oba abafu 
hu ludaalo lu yaheechereho. 

11Mani sakira, mulemyeenge abasyeeng'we emyooyo haandi muhoonyaneenge 
koti lu muli ohuholaanga sa bulaanu. 

Enjekesa neende amaheeso bimaliiriha 

12Baasyaange hubekweeda huti mubeereseenge oluyaali luhoyera abo 
ababahalaabaniramo, ababakololosa haandi baabeekesa ebidiira hu bulamu 
bw'efukiirira mu Kristo. 

13Mubeeseengemo oluyaali lw'amaani, haandi mubaheereenge hulw'omulimo 
ku bahola. Mumenyeenge nimuli mu muleembe abeene-na-beene. 

14Baasyeefwe, hubekweeda huti mukerakireenge abaandu batadaha ohuhola 
emirimo, mugumieenge abati, muhoonyeenge abakata, haandi 
mwesimiirisireenge buli muundu. 

15Ataba hoo omuundu yeesi mweeng'we owutuunga esibi hu sibi, nae ebiha 
byoosi muboneenge muti echoomo lyeeng'we nilyo ohuholaniraanga ebilai, 
neende ohuholeraanga abaandu boosi ebilai. 

16Saangaaleenge ebiha byoosi, 

17mulameenge buli siha, 

18haandi mweebaseenge Nasaae mu bulamu bwoosi. Sino nisyo si Nasaae 
abadahaho mu bulamu bweeng'we buli mu bulala neende Kristo Yesu. 

19Muteekaliraanga Mwooyo Mwoolerefu haandi 

20mutalekeeresaanga emboosi cha Nasaae. 

21Piimeenge buli siindu mberi: lindeenge esilai 

22haandi mweebwabeenge esibi sya buli ngeri yoosi. 

23Lehe Nasaae otuberesaanga omuleembe abahole mube aboolerefu mu ngeri 
yoosi haandi aliinde obulamu bweeng'we bwoosi, omwooyo, obulamu, neende 
omubiri nibitaaliho esibi syoosi, ohwoola hu ludaalo lw'ohwiichiraho 
hw'Omwaami weefwe, Yesu Kristo. 

24Oyo owabalaanga achia ohusihola, olwohuba mweesikwa niye. 

25Baasyeefwe, mutulaamireho fwesi. 

26Heese Abakristo boosi neende ohukwiichana mu birifu hwoolerefu. 

27Mbekweeda neende obunyala bw'Omwaami endi, musome ebbarwa yino 
eyiri Abakristo boosi. 

28Embabaasi ch'Omwaami weefwe Yesu Kristo chibe naang'we. 

2 Abatesalonika 

2 Abatesalonika 1 

1  Ebbarwa yitula eyiri Paulo, Silifaano neende Timoteo, niyichiira abafukiiriri 
bali mu Tesalonika, abaandu ba Nasaae weefwe, neende Omwaami Yesu Kristo. 

2Lehe Nasaae Seefwe neende Omwaami Yesu Kristo bababerese embabaasi 
neende omuleembe. 

Ohuheenga hw'emisaango Kristo n'akoboole 

3Baasyeefwe, huhoyere ohweebasa Nasaae hulweeng'we buli siha. Silai efwe 
ohweebasa hutyo olwohuba efukiirira yeeng'we yemeeda niyihula muno, 
haandi obuheeri bu buli muundu ali ninabwo eyiri owaasye bwosi 
bwemeedere. 

4Sakira efwe fwesi huli ohubehoyeramo eyiri emikaanda ky'abafukiiriri ba 
Nasaae kiindi. Hwemeeda ohubehoyeramo mu ngeri yi mwemeederamo 
ohugumira mu fukiirira kata neende mwahaba nimusaandisibwa neende mu 
huchuunisibwa hu mulimo. 

5Sino nisyo esyeekesa siti, ohuheenga hw'emisaango hwa Nasaae hwadyeeri, 
haandi situliramo eng'we ohubalibwa mu bahoyera Obwaami bwa Nasaae, bu 
muli ohusaandira. 

6Olwohuba Nasaae asibona ati sihoyera ohusaandya abo ababasaandya, 

7haandi ohutuberesa alala naang'we obuwuluuhiro abali ohusaandisibwa, 
Omwaami Yesu niyahabonehane n'atula Muukulu alala neende malaika bae 
b'amaani mu muliro kwaaduha. 

8Sino sichia ohuba esyohwetuunga eyiri abo abataamanyire Nasaae, neende 
abo abatawulira Emboosi Ndai y'Omwaami Yesu. 

9 Bachia ohunyoola ohusaandisibwa hw'ohumalirwao elalira nibatusibwa mu 
moni w'Omwaami neende mu luyaali lwae lw'amaani, 

10naakobola hu ludaalo olwo abereswe oluyaali mu boolerefu bae, haandi 
yesibwemo oluyaali mwaabo boosi abafukiirira olwohuba obuloli mweeng'we 
bwafukiirirwamo. 

11Sakira hubasabira buli siha, huti Nasaae weefwe ahoyere anyale ohubahola 
mube abahoyera obulamu bumwalaangwamo. Haandi neende amaani kae 
omweene yoserese abweene buli sichiiririrwa silai siri mu myooyo kyeeng'we 
neende buli mulimo kumuhola ohweema hu fukiirira. 

12Mu ngira yino, nimwo mu liita ly'Omwaami weefwe Yesu lichia 
ohuberesebwa oluyaali mweeng'we, haandi eng'we mwesi muchia ohunyoola 

oluyaali mu Omwaami Yesu, ohweema hu mbabaasi cha Nasaae weefwe 
neende Omwaami Yesu Kristo. 

2 Abatesalonika 2 

Omuundu otatya Nasaae 

1  Bulaanu basyaange, ebidiira hu hukobola hw'Omwaami weefwe Yesu Kristo 
neende ohwebuusa alala hweefwe ohumubukaanira, hubekweeda, 

2mutaanguyaanga ohuba neende ohukana-kana mu bibaaso byeeng'we, oba 
ohuba neende ohwesiinduha hulw'emboosi, oba ebibaaso, oba ebbarwa 
biboola biti bitula eyiri efwe, nibyomiisa biti Oludaalo lw'Omwaami lwoolere. 

3Lehe omuundu yeesi atababacha mu ngeri yoosi. Olwohuba oludaalo olwo 
haba silwahoole ohwoola lu huyiingana humaliirihayo hwahabeeo mani 
omuundu otatya Nasaae yi batekehera nyaanja y'omuliro yahabonehane. 

4 Omuundu wuno achia ohuyiingania haandi yeniinie ohuhiraho buli syoosi 
esilaangwa nasaae oba esiinamirwa. Haandi achia ohweniinia aakulu mani 
yeyihaase mu Nyuumba ya Nasaae, mani yelaangirire ati niye Nasaae. 

5Simwiichulisa muti ndababoolera bino byoosi nindali nisisiiri naang'we? 

6Haandi bulaanu mumanyire esiindu siri ohumukayira ohwiicha hwaanyale 
ohubonehana esiha syae syeene nisyoolere. 

7Olwohuba amaani k'esyaama akakera abaandu baahaya ohutya Nasaae 
kamala ohuchaaka omulimo; nae omuundu okakayira ohumwoolaho achia 
ohuhola atyo ohwoola lu yahatuswe hu ngira. 

8 Mani ao niwo lu muundu otatya Nasaae achia ohubonehanira, yi Omwaami 
Yesu achia ohwiita neende omuuya kw'omuuhanwa wae mani amusihirise 
neende ohubonehana hw'oluyaali lwae naakobola. 

9  Omuundu otatya Nasaae oyo, achia ohwiicha neende amaani ka Sitaani, mani 
ahole obulolero neende ebiwuukisa by'obubacha, 

10neende ebyonoono biingi ebibachirisa ab'ohusihirira, olwohuba bahaya 
ohuheera obwadyeeri bwahabawoniisye. 

11Mani hulw'emboosi yino, Nasaae achia ohubatumira obubacha buungi, mani 
hubafukiirire ebitahoyera, 

12mani abaheengere omusaango kuhire abo abatafukiirira obwadyeeri nae 
baasaangaalira ebyonoono byoong'ene. 

Mwalobolwa ohuwonisibwa 

13Abaheerwa b'Omwaami, huhoyera ohweebasa Nasaae hulweeng'we buli 
siha, olwohuba Nasaae yabadoola muhuchaaka ati munyoole ohuwonisibwa 

neende amaani ka Mwooyo Mwoolerefu akabalabya hulw'efukiirira yaadyeeri 
yeeng'we yi muli nayo. 

14Nasaae yabalaanga mu fukiirira yino n'abitira mu Mboosi Ndai yi 
hwabeekesa, ati munyoole hu luyaali lw'Omwaami weefwe Yesu Kristo. 

15Sakira basyaange, mweeme bulai haandi mwomiirire hu bwadyeeri 
buhwabeekesa, mu nomanoma neende mu bbarwa yeefwe. 

16Lehe Omwaami weefwe Yesu Kristo omweene-no-mweene, alala neende 
Nasaae Seefwe, owatuheera haandi mu mbabaasi chae yatuberesa obwomiifu 
butaakama neende esuubi lai, 

17alemye emyooyo kyeeng'we mani ababerese amaani k'ohuhola neende 
ohulomaloma buli siindu silai syoosi. 

2 Abatesalonika 3 

Mutusabire 

1Esimaliirihayo, basyeefwe, mutusabire muti Emboosi ya Nasaae yinyale 
ohusalaana bwaangu haandi yinyoole oluyaali koti lu yali mweeng'we. 

2Haandi mutusabire muti Nasaae atuwonie abasuku neende abonooni, 
olwohuba sisiri mbwe buli muundu yeesi ali neende efukiirira. 

3Nae Omwaami mweesikwa; achia ohubaberesa amaani, haandi abakaye 
ohutula hu musuku Sitaani. 

4Haandi huli abeesikwa mweeng'we mu Omwaami huti muli ohuhola buli 
siindu sihubalagira haandi muchia ohwemeeda ohuhola mutyo. 

5Lehe Omwaami yeemirire emyooyo kyeeng'we mube neende obuheeri bwa 
Nasaae haandi neende obwesimiirisi bwa Kristo. 

Ohuhoyera ohuhola emirimo 

6Baasyeefwe, mu liita ly'Omwaami weefwe Yesu Kristo, hubalagira huti, 
mweyaabe omufukiiriri mukata yeesi otaloondakana neende enjekesa yi 
hwababeresa. 

7Olwohuba eng'we abeene mumanyire bulai muti muhoyere ohutuboneraho 
engeri yi hwabeekesa. Sihwali bakata nihuli mweeng'we 

8haandi sihwalyaaho esyohulya sy'omuundu yeesi nihutatuungire. Nae 
hwahalaabana haandi hwaholaanga neende amaani esiro neende esideete, 
huhaye ohusidoyera omuundu yeesi mweeng'we. 

9Hwahola sino nihutachiiririra huti haba sihudaha obuhoonyi bweeng'we; nae 
nihuchiiririra huti hube esyohuboneraho yi muli. 

10Olwohuba nihwali nihuli naang'we hwababeresa elako huti: omuundu yeesi 
otahola omulimo haba saahoyere hulya. 

11Huboola sino olwohuba huwulira mbwe aliwo abaandi mweeng'we abakata 
abatadaha ohuhola omulimo kwosi ohumalaho ohwiingiriraanga sa emirimo 
ky'abaandi. 

12Mu liita ly'Omwaami Yesu Kristo hubalagira haandi husaba abaandu b'engeri 
eyo batereese ebiima byaabwe, haandi bachaake ohuhola emirimo hu banyale 
ohunyoola ebiindu bihoonya obulamu bwaabwe bweene. 

13Nae eyiri eng'we basyeefwe, mutajoong'a ohuholaanga amalai. 

14Omuundu yeesi oli eyo otawulira bi hubaandiikira mu bbarwa yino 
mumwehaliirisenge bulai, haandi, mutaholeranga alala nae, hu soni chimudiire. 

15Nae mutababukulanga koti omusuku, ohumalaho mumweekese koti 
omwaana weeng'we. 

Emboosi chimaliirihayo 

16Lehe Omwaami mweene, okabanga omuleembe ababerese omuleembe 
endaalo choosi haandi mu ngira yoosi. Omwaami abe neende buli muundu 
yeesi mweeng'we. 

17Ese Paulo nyandiika amaheeso kano neende omuhono kwaange kweene, 
haandi aho niho ahalolero handechaanga mu bbarwa chaange choosi. Yino niyo 
engeri yi nyandiki. 

18Leha embabaasi ch'Omwaami weefwe Yesu Kristo chibe naang'we mweesi. 

1 Timoteo 

1 Timoteo 1 

1Ebbarwa ohutula eyiri Paulo omutume wa Kristo Yesu ohweema hu hulagira 
hwa Nasaae Omuwonia weefwe, neende Kristo Yesu esuubi lyeefwe. 

2  Ohuchiira Timoteo, omwaana waange w'elalira mu fukiirira. Lehe embabaasi 
neende esisa, alala neende omuleembe kutula eyiri Nasaae Seefwe neende 
Kristo Yesu Omwaami weefwe bibe naang'we. 

Ohulabula hudiira hu njekesa ch'obubacha 

3Ndaha odoong'e mu Efeso koti lundahwekweeda nindali ninjia mu Makedonia, 
onyale ohukayira abaandu baandi bateekesa enjekesa yiindi. 

4Baboolere balehere ao ohweboya hu ngano chitaamanyihaane neende 
ohubala enjibulo chitaakama echileeta sa ohuyingana nae sichirimo ameeko ka 
Nasaae akali mu fukiirira. 

5Esichiiririrwa sy'ohweekesa hweefwe nisyo obuheeri butulira elalira mu 
mwooyo mulai, neende embaasa ndai, neende efukiirira y'obwadyeeri. 

6Abaandu baandi bamala ohwawuha ohutula hu njekesa yadyeeri, mani bachia 
badoondobana beyiingisa mu huyiingana hubulamo obuhoonyi. 

7Beehola ohuba abeekesa b'Amalako ka Musa, nae haba sibamanyire kata bi 
baboola, haandi nibataamanyire ebiindu bi balomalomaho neende obwomiifu 
batyo. 

8Humanyire huti amalako ka Musa malai omuundu yeesi n'akehoonyera koti lu 
kahoyeere. 

9Haandi humanyire huti amalako haba sikateebwao hulw'abaandu baluungifu 
nae kateebwao hulw'abahalaki b'Amalako neende abajeemu, abatatya Nasaae 
neende abahola-mbi, abataali aboolerefu neende abatadeeba hu Nasaae, abeeti 
ba basaabwe neende abeeti ba bang'inaabwe, abeeti b'abaandu. 

10Kateebwao hulw'abaandu bacheke, abayirana neende abasaacha oba abahasi 
baasyaabwe, abakosao abaandu, ababacha, abatusa obuloli bw'obubacha, 
neende abahola esiindu syoosi esikabuhaane neende enjekesa yadyeeri. 

11Enjekesa yadyeeri niyo eyo eyichiana neende Emboosi Ndai y'oluyaali 
yindaberesebwa eya Nasaae ofumisibwa. 

Ohweebasa Nasaae hulw'esisa syae 

12Ndeebasa Kristo Yesu Omwaami weefwe owamberesa amaani k'ohuhola 
omulimo kuno, olwohuba yambukula koti omuundu mweesikwa mani 
yandoola ohumuhalaabanira, 

13 kata nindamufwoolaanga hale haandi nindamusaandyanga, haandi 
nimunyeka. Nae Nasaae yeecha yangwiira esisa olwohuba ndaholaanga endyo 
nitaali neende efukiirira haandi nitaamanyire esy'ohuhola. 

14Mani Omwaami weefwe yanjuhira embabaasi nyiingi muno alala neende 
efukiirira neende obuheeri ebiri ebyeefwe mu Kristo Yesu. 

15Enomanoma yino yadyeeri haandi yihoyera ohwakaanirwa neende 
ohufukiirira hwoosi yiti, Kristo Yesu yeecha mu syaalo muno ohuwonia 
abahola-mbi. Naange niise ohiriramo elalira mu bahola-mbi; 

16nae hulw'esifune sino, Nasaae yangwiira esisa hu Yesu Kristo anyale 
ohweekesa ohwesimiirisa hwae hwiichufu ohuba esy'ohweekeraho eyiri abo 
abachia ohumufwiiramo banyoole obulamu butaakama. 

17Eyiri Omutuki w'endaalo choosi, otafwa, otabonehana, Nasaae mulala 
yeeng'ene, afumisibwe haandi abereswe oluyaali endaalo choosi. Amiina. 

18Timoteo, mwaana waange, huberesa esilagiro sino, esichiana neende 
obunabbi bwahulomwalomwaho hale, mani bihuhoonye onyale ohulwaana 
neende obumaliirifu bwoosi. 

19Mani yomiirira hu fukiirira yao, haandi obe neende ebibaaso bilai. Abaandu 
baandi baleha ebibaaso bilai mani beetera elalira efukiirira lyaabwe. 

20Mwaabo nimwo omuli Hamenesi neende Alekisaanda, ba ndamala ohudiisa 
Sitaani hu banyale ohweeka obutafwoolaanga Nasaae. 

1 Timoteo 2 

Ohwiinamira Nasaae mu mukaanda kw'abafukiiriri 

1Sakira esitaangira, mbekweeda endi, musabireenge, mukongooyereenge, 
haandi mwebasireenge abaandu boosi eyiri Nasaae. 

2Musabireenge abatuki neende abo boosi abali mu bweyaango bw'obutuki, hu 
hunyale ohumenya mu bulamu buyenjeefu haandi obw'omuleembe, nihutya 
Nasaae, haandi nihweeyira bilai mu ngeri choosi. 

3Sino silai, haandi sifukiirirwa mu moni wa Nasaae Omuwonia weefwe, 

4odaha abaandu boosi baonisibwe haandi boole hu humanya obwadyeeri. 

5Olwohuba aliwo Nasaae mulala haandi aliwo omuundu mulala osasaania 
Nasaae neende abaandu. Wuno niye Kristo Yesu, oli omuundu mweene, 

6owewaayo ohuwonia abaandu boosi. Sino nisyo esilolero syeecha mu biha 
bihoyere. 

7 Sino nisyo esyakera ndadoolebwa ohuba omuyaali haandi omutume (Ndi 
ohuboola obwadyeeri, haba simbacha), omweekesa w'Abateende mu fukiirira 
neende mubwadyeeri. 

8Sakira ndekoomba endi mu buli bweyaango abasaacha bahoyere ohulaama, 
nibasingiise aakulu amahono kaabwe moolerefu ataali etima oba obusoolo. 

9 Haandi ndekoomba abahasi bosi befwaaleenge engubo chihoyerwa haandi 
babe abaloonga. Batesukaanga efwiiri, oba ohwesyaaya esaabbu oba amakina 
k'ebbeyi oba engubo ch'obukusi bw'aakulu muno. 

10Nae babe neende ebihole bilai bihoyera abahasi batya Nasaae. 

11Lehe omuhasi atekeereseenge bi beekesa nawuleerere naloongoyaale. 

12Sifukiirira omuhasi yeesi ohweekesa oba ohuba neende obunyala bwoosi hu 
musaacha. Ahoyere ohuwuleera. 

13 Olwohuba Adamu niye owataangira ohuloongwa, hubaloondiaho Efa. 

14 Haandi Adamu siniye owabachiriswa, nae omuhasi niye owabachiriswa, 
mani yehola omuhalaki w'amalako. 

15Kata katyo, omuhasi achia ohuwonisibwa ohubitira muhwiibula abaana, 
niyomiirira mu fukiirira, neende mu buheeri, neende mu bwoolerefu alala 
neende ohweliinda bulai. 

1 Timoteo 3 

Abeemeresi b'abafukiiriri 

1Enomanoma yino yadyeeri: Omuundu yeesi n'adaha ohuba omweemeresi 
w'abafukiiriri, aba adaha omulimo kw'oluyaali. 

2 Omweemeresi ahoyere ohuba omuundu otaaliho esyonoono syoosi; ahoyere 
ohuba omusaacha w'omuhasi mulala, otaali ow'etima, omwegenderesa, 
ow'oluyaali, osangaalira abakeni, haandi ahoyere ohuba omweekesa mulai. 

3Ahoyera ohuba otaali omumeesi, haandi otaali omwaalaba, nae ahoyere ohuba 
omuloonga, otaali omusoolani, haandi otaali omwekoombi w'eseende. 

4Ahoyere ohuba omuundu onyala ohuliinda edaala lyae bulai, oweekesa abaana 
bae ohuba abaloonga haandi ababeresa abaandu oluyaali mu ngira choosi. 

5Olwohuba omuundu otaamanyire ohuliinda edaala lyae, anyala atye ohuliinda 
abafukiiriri ba Nasaae? 

6Omweemeresi s'ahoyere ohuba omuundu wahachaaka sa ohuba omufukiiri, 
olwohuba anyala ohwehuduumbasa niyefumia mani yahengerwa omusaango 
nasilala koti okwahengerwa Sitaani. 



2383 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

7Ahoyere ohuba omuundu yi baandu bataali abafukiiriri bosi beesamo oluyaali, 
ataali ao anyala ohubaaho sibamufunaania mani yaakwa mu muteego kwa 
Sitaani. 

Abahalaabani b'abafukiiriri 

8Abahalaabani b'abafukiiriri bosi bahoyere ohuba abaandu b'ebiima bilai 
haandi abalomaloma obwadyeeri, abataali abang'wi muno, haandi abataali 
neende esiwonya sy'eseende. 

9Bahoyere ohwomiirira hu fukiirira yadyeeri yibekeswa nibali neende 
ebibaaso bilai. 

10Haandi bahoyere ohuteemebwaho mberi; mani nibamalire ohweyekesa bati 
babulaho esifune syoosi, lehe bafukiirirwe ohuba abahalaabani b'abafukiiriri. 

11Abahasi baabwe bosi bahoyere ohuba abaandu b'ebiima bilai, abataali 
abamoonyi, nae abaloonga haandi ab'esikwa mu biindu byoosi. 

12Omuhalaabani w'abafukiiriri ahoyere ohuba omusaacha w'omuhasi mulala 
yeeng'ene haandi nga anyala ohuliinda bulai abaana bae neende ohuliinda 
bulai edaala lyae lyoosi. 

13Olwohuba oyo onyala ohuhola bulai omulimo kw'ohuhalaabanira abafukiiriri 
yeefunira eliita lai mu baandu haandi aba neende obwomiifu buungi mu 
fukiirira yiri mu Kristo Yesu. 

Esyaama sihuluundu 

14Ese omweene suubira ohwiicha eyo bwaangu, nae niwiichuhana ndahiinda, 

15mbaandiikira ebbarwa yino nimbeekesa engeri yimuhoyere ohwebisiramo 
nimuli mu Nyuumba ya Nasaae, abo nibo abafukiiriri ba Nasaae mulamu, 
omusiiro haandi yi bwadyeeri bwoosi bweemaho. 

16Ataali ohukana-kana hwoosi, esyaama sy'ediini yeefwe sihuluundu muno 
esiboola siti: Nasaae yeyekesa koti omuundu mweene, yomiisibwa neende 
Mwooyo Mwoolerefu, haandi malaika bamubona, yayaalibwa mu byaalo, 
yafukiirirwamo mu syaalo, yayiribwa Muukulu neende oluyaali. 

1 Timoteo 4 

Abeekesa bobubacha 

1Bulaanu, Mwooyo aboola bulai bweene ati, mu ndaalo chiicha, abaandu baandi 
balitula hu fukiirira nibaloonda emyooyo mibachirisi neende enjekesa 
ch'emisaambwa. 

2Balihola batyo nibabitira mu hwekaadirisa hw'ababacha ba bibaaso byaabwe 
byalala. 



2384 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

3Bakaira ohudeehisania mani beyambaania hu huhaya ebyohulya bi Nasaae 
yaloonga ati biliibweenge neende ohweebasa Nasaae neende abo abafukiirira 
haandi abamanyire obwadyeeri. 

4Olwohuba buli siindu syaloongwa neende Nasaae silai, mani sibulao esiindu 
syoosi esihoyere ohukaanibwa nisiriibwa neende ohweebasa Nasaae; 

5olwohuba ao siba silabisibwe neende Emboosi ya Nasaae neende ohusaba 
esaala. 

Omuhalaabani mulai wa Kristo Yesu 

6Nooberesa abafukiiriri bao amakerako kano, oba ochia ohuba omuhalaabani 
mulai wa Kristo Yesu, owahusibwa neende emboosi ch'efukiirira haandi 
ech'enjekesa yadyeeri yiwaloonda. 

7Otediisaho hu ngano echibulamo amakesi haandi echitaalimo ohutya Nasaae. 
Wenase ohumenya mu hutya Nasaae; 

8olwohuba kata neende ohunasa omubiri nihuli neende engaanga, ohutya 
Nasaae huli neende engaanga mu ngeri choosi, koti hulimo esisuubise sidiira 
hu bulamu buliwo bulaanu neende hu bulamu bucha ohubaao mu moni. 

9Enomanoma yino yadyeeri niyo haandi yihoyera ohufukiirirwa hwoosi yiti: 

10eno huhalaabana haandi hunyaahana, olwohuba huli neende esuubi lyeefwe 
hu Nasaae mulamu, Omuwonia w'abaandu boosi, ohuhirira elalira abo 
abafukiirira. 

11Lagiraanga haandi yekesaanga ebiindu bino. 

12Otalehaho omuundu yeesi yalekeeresa oburaaga bwao, nae beresa 
abafukiiriri esyohuboneraho mu nomanoma neende mu biholwa, mu buheeri, 
muhufukiirira neende mu buluungifu. 

13Mani ohwoolera elalira lu ese mweene ndahanyale ohwiicha eyo, malira 
ebiha byao alala neende amaani kao koosi hu husomaanga ebyaandiika 
byoolerefu alafu mu lwichuule, alala neende ohuyalaanga neende 
ohusomesaanga. 

14Nae kata katyo, ewe otalehaanga ohwehoonyera esiyaanwa sy'ebyomwooyo 
si hulimo esyo, haandi esyo si ewe mweene wakabwa bukabwa nga lu banabbi 
bali nibali ohulomalomaanga sa batyo, haandi neende nga lu abahuluundu bosi 
bahwiisaho amahono akaabwe batyo. 

15Holaanga ebiindu bino byoosi, mani haandi weweerengeyo sa ewe omweene 
elalira hu byeene ebyo bityo, hu wesi omweene weemeo onyaleenge 
ohukeraanga ehulaahulana eyo ohubonehanaanga neende abaandi boosi. 

16Welindeenge ewe omweene, haandi oliindeenge bulai enjekesa eyao eyo. 
Weedinye sa ohuhuloonga akeene kano ohubeera n'ohola otyo, oba ochia 
ohweonia ewe omweene alala neende abo boosi abahutekeeresa. 

1 Timoteo 5 

Byoohoyere ohuholera Abafukiiriri 

1Otalabiraanga omusaacha muhuluundu, nae muyireenge koti lataao 
ohwiibula. Bukulaanga abasyaani baraaga koti bamwaanamaao. 

2Bukulaanga abahasi bakofu koti ba maao, haandi abahaana basiimbuha koti 
bamboochoo, neende omwooyo mulala kwoong'ene. 

3Yisaanga oluyaali mu bahasi bafwiire abadoong'a boong'ene. 

4Nae omuhasi mufwiirwe naaba naali neende abaana kata abeechuhulu, 
bahoyere bataangireenge mberi ohwooseresanga ebidahibwa by'ediini eyiri 
amadaala kaabwe hu mu huhola batyo banyaleenge ohutungaanga abeebusi 
baabwe neende bakuuka yaabwe. Olwohuba sino nisyo esihoyera mu moni wa 
Nasaae. 

5Omuhasi mufwiirwe owadoong'a yeeng'ene, nataaliho neende omuundu yeesi 
onyala ohumuliinda, aba ali koti owamala ohuta esuubi lyae lyoosi mu Nasaae 
mani ahoyere ohuchiiririra ohusabaanga neende ohwekwedaanga Nasaae 
esiro neende esideete. 

6Nae omuhasi mufwiirwe owesukuna sa mu buli simusangaasa, ali koti 
owamala ohufwa hale, kata neende naaba n'aliwo omulamu. 

7Lagiraanga otyo hu baandu bahaye ohuba neende sibatanyala ohwooseresa 
hu biindu bino byoosi. 

8Omuundu yeesi n'ataliinda abeeho bae, haandi ohuhirira elalira ab'edaala lyae 
lyeene, aba amalire ohwebwaaba efukiirira yino haandi aba ali omubi ohiraho 
neende omuundu otaali omufukiiriri. 

9Otandikaanga omuhasi yeesi omufwiirwe otoosa emyaaka ch'obuhuluundu 
amahumi kasaasaba, haandi niyali niyadeehera omusaacha mulala yeeng'ene. 

10Haandi omuhasi oyo ahoyere ohuba nasiimibwa ohuba neende ebiholwa 
bilai, haandi koti owaliindaho abaana, omuliindi w'abaandu, owosaho amakulu 
k'aboolerefu ba Nasaae, owajanjabiaho abaandu, haandi owetusayo 
ohuholaanga ebilai mu buli ngira. 

11Hayira elalira ohwandiika abahasi bafwiirwe bayere boosi. Olwohuba 
obwekoombi bwaabwe nibukera boola ohudaha ohudeeha, baba bachia 
ohwebwaaba Kristo, 

12mani bakwe mu musaango kw'ohuhaya ohwooseresa esisuubise syaabwe 
syataangira. 

13Haandi baba bachia ohweeka ohudyaala, nibayiikaana mu buli mulyaango, 
haandi nibameeda ohwo obumoonyi neende obumemekalu bukera 
nibakaniaaya bibatahoyeere ohukaniaaya. 

14Mani naange ndahadahire abahasi bafwiirwe abo abasisiiri abayere 
bahahoyereenge banyala ohudeeha haandi, boole ohwibulaanga haandi 
abaana, hu banyale haandi ohuliindaanga amadaala akaabwe keene bulai hu 
beemeo banyaleenge ohwiimira elalira abasuku beefwe abo ehabi kata 
nabudiidi eyohuchaaka ohutulomalomaangaho emboosi ch'esifuto haba 
daawe. 

15Olwohuba abahasi bafwiirwe baandi bamalire ohutula hu Nasaae mani 
bachaaka ohuloonda Sitaani. 

16Mani n'aliwo omuhasi mufukiiriri yeesi, oli neende abeeho bahasi bafwiirwe, 
ahoyere abe niye obahoonya. Lehe omukaanda kw'abafukiiriri kuhaye 
ohusidoyerwa neende omusiigo okwo, hukunyale ohuhoonya abahasi 
bafwiirwe bataaliho neende omuundu obahoonya. 

17Lehe abahuluundu beemirira abaandu bulai, babeeresebweenge oluyaali 
amahabi kabiri, ohuhirira elalira abo abahalaabana mu mulimo kw'ohuyaala 
Emboosi Ndai, neende ohweekesa amakesi. 

18 Olwohuba ebyandiiko byoolerefu biboola biti, “Otaboyaanga omunwa 
kw'endaawu niyiri ohuhunyeenya engaano,” haandi biti, “Omuhalaabani 
ahoyere ohubeereswaanga omusaara kwae.” 

19 Otafukiiriraanga ohuwosesa omusaango kudiira hu muundu muhuluundu 
yeesi okutaaliho abaloli babiri oba badatu. 

20Nae abaandu basiihayiire mu huholaanga ebyonoono, boolobyeenge mu 
lwichuule lw'abaandu, hu baandu badoong'ereyo banyale ohutya. 

21Mu moni wa Nasaae, neende mu wa Kristo Yesu, neende mu wa bamalaika 
badoole, hwekweeda olondeenge amakerako kano ataali ohutya oba ohukwiira 
omuundu yeesi mu buli siindu syoosi sy'ohola. 

22Otabbibbirihanaangaho ohwiisa amahono hu baandu, oba ohweyambaania 
mu byonoono by'omuundu wuundi. Welindeenge nooli omunywerefu. 

23Otang'wechaanga haandi amaachi koong'ene, nae wehonyereengeho efiini 
ndiidi yosi, ohuhoonya enda yao ohunyuhuula bilai ebyohulya, neende 
hulw'amachuuni kao ka butoli-toli. 

24Ebyonoono by'abaandu baandi bibonehanira abweene, bichoomesera elalira 
hu huheengerwa emisaango, nae ebyonoono by'abaandu baandi bibonehana 
luunyuma. 

25Ebiholwa bilai byosi bibonehanira abweene; nae kata nibitanyala ohuba 
bityo, haba sibinyala ohudoong'a nibyakiswa sa olubeerera daawe. 

1 Timoteo 6 

1Abawaambe boosi, babukule abaami baabwe koti abahoyere ohwiiswamo 
oluyaali lwoosi, hu liita lya Nasaae neende enjekesa yeefwe yino bihaye 
ohuchalaasibwa. 

2Abawaambe abali neende abaami baabwe abafukiiriri, batahaya ohuba 
abalekeeresi nibeema hu huba abafukiiriri bosi. Mu bweyaango bw'ohuba 
batyo, nibo abahoyere ohuba nibahalaabana bulai ohuhira boosi. Olwohuba 
abaandu bafuna engaanga mu buhalaabani bwaabwe nibo abaandu abafukiiriri 
haandi nibo abaheerwa. 

Enjekesa y'obubacha neende obuyiinda bwadyeeri 

Ohoyere ohweekesa haandi neende ohwomiisa ebihoyerwa ohuholwa bino. 

3Omuundu yeesi niyeekesa ebiindu bikabuhaane neende bino, haandi yaahaya 
ohufukiirisania neende emboosi huluundu ch'Omwaami Yesu Kristo, neende 
enjekesa yichaana neende ediini yeefwe yino, 

4aba ali owabiiruuha neende esuunga haandi abulao syamanyireho daawe. 
Naali neende obwekoombi bubi bw'ohuyiingana neende ohusoolanira ebidiira 
sa hu mboosi, ebileeta ehali-hali, ohuhayaana, amanyeko, ehiinda mbi, 

5neende amayiingani k'olutata akatula mu baandu b'ebibaaso byafwa 
ebitadoong'amo obwadyeeri bwoosi daawe. Babaasa sa bati, obunadiini niyo 
engira y'ohunyoola efuni. 

6Kata katyo, aliwo efuni embitiirifu eyiri mu bunadiini, nae eyiri oyo onyala 
ohwikuta ebyo byaaba naali nabyo. 

7Olwohuba efwe haba sihwaleeta esiindu syoosi mu syaalo muno, haandi 
sihunyala ohutusa esiindu syoosi mu syaalo muno. 

8Mani nihuba nihuli neende ebyohulya neende ebyefwaalo, huhoyere 
ohwikuswa neende ebyeene bino. 

9Nae abo abekoomba ohuba abayiinda, bakwiichaanga sa mu huteemwa, mu 
muteego, mu biindu biingi muno ebitaalimo amakesi neende obwekoombi 
bunyala obudimbula abaandu mu hunyaasiha neende mu husihirira. 

10Olwohuba ohwekoomba eseende nihwo omusi kw'ebibi byoosi. Olwohuba 
ohubitira mu obwekoombi bubi buno, nimwo mu baandi boolera ohudaaliima 

baatula hu fukiirira yino, mani baafumita emyooyo kyaabwe neende amafumo 
maangi ak'ohwelalihirira. 

Amakerako kadiira hu ewe omweene 

11Nae ewe omweene, omuundu wa Nasaae, lehana neende ebiindu bino byoosi. 
Weluungihe obuluungifu, obunadiini, efukiirira, obuheeri, obwesimiirifu, 
obuloonga. 

12Lwaana ohulwaana hulai ohw'efukiira. Wediire hu bulamu butaakama 
buwalaangirwa niwamala ohutuumbula efukiirira yao endai mu lwichuule 
lw'abaloli baangi. 

13 Mu moni wa Nasaae oberesaanga ebiindu byoosi obulamu, neende mu wa 
Kristo Yesu, owatuumbula efukiirira yae ndai mu moni wa Pontio Pilato. 

14Hwekweeda ohuliinda esilagiro sino sitakwaaho obubi bwoosi, haandi 
obutalekeeresebwa daawe, ohwoolera elalira hu hwiicha hw'Omwaami 
weefwe Yesu Kristo. 

15Ohwiicha hwae huno huchia ohwosereswa mu siha sihoyere, neende 
ow'oluyaali haandi Ow'aakulu bweene, Omutuki w'abatuki boosi haandi 
Omwaami ow'abaami boosi. 

16Oyo yeeng'ene oli neende obutaakama haandi owamenya mu bulafu 
butanyala ohusudibwaho, Oyo yi muundu yeesi ataabonaho; otanyala 
ohubonwa daawe. Oluyaali lwoosi lube nae, neende obutuki butaakama. 
Amiina. 

17Nae eyiri abayiinda abali mu syaalo muno, beekweede batesuunga, kata sa 
batata esuubi lyaabwe hu buyiinda butaali obwomiifu obwo, nae balite hu 
Nasaae otubbiibiraanga mu buungi buli siindu sihwesangaasiramo. 

18Bahoyere ohuholaanga ebilai sa, babecheenge abayiinda mu biholwa bilai, 
babecheenge abakabi, haandi abeetekefu ohuhoonya abaandu baandi. 

19Nibahola batyo, nilwo lu baba bachia ohuba nibali ohweyoombahiraanga 
omusiingi mulai okw'obulamu bwiicha. Hu baba bachia ohunyala ohunyoola 
obulamu buli obulamu bw'alalira. 

20Timoteo ewe, liinda esyo siwabiihiswa. Lehana neende embaha chitaali 
ech'obunadiini, neende amayiingani k'obusiru ka baandu baandi babacha bati 
niko amakesi ka mwahakotwa mwalaanga mbwe “Amakesi.” 

21Olwohuba ohubitira mu huboola mbwe bali neende amakesi ako, abaandu 
baandi bamala ohufwiirwa efukiirira yeene ndai. Embabaasi cha Nasaae chibe 
naang'we mweesi. 

2 Timoteo 

2 Timoteo 1 

1Ebbarwa yitula eyiri Paulo, omutume wa Kristo Yesu ohweema hu hudaha 
hwa Nasaae, owatumwa ohuyaala obulamu bwasuubiswa bu huli nabwo alala 
neende Kristo Yesu. 

2  Eyiri Timoteo, omwaana waange muheerwa: Lehe Nasaae Seefwe, neende 
Omwaami weefwe Yesu Kristo bahubeerese ehabi, embabaasi neende 
omuleembe. 

Ohwebaasa neende ohugumya 

3Ndeebasa Nasaae yihalaabaniranga neende omwooyo mulala, koti lu bakuuka 
yaange bahola. Mweebasaanga buli lu hwiichulisa mu hulaama hwaange esiro 
neende esideete. 

4Ninjichulisa amasika kao, ndekoombaanga muno ohuhubonaho haandi, hu 
mwooyo kwaange kunyale ohwiichula esangaalo. 

5 Njichulisa efukiirira yao nyomiifu, efukiirira yiri koti yi nguhwaao Loisi 
neende Yunisi maakoo bali nayo. Haandi nyomiisa endi wesi oli nayo. 

6Mani hulw'esifune sino, sakira hwiichulisa onyale ohuta mu hola esiyaanwa si 
Nasaae yahuberesa nindahwiisaho amahono. 

7Olwohuba Nasaae haba siyatuberesa mwooyo w'obuti, nae yatuberesa 
mwooyo w'amaani, ow'ohuheera, neende ow'ohweetuka. 

8Sakira otadirwaanga esoni ohutusiraanga Omwaami weefwe, haandi kata 
ohutusira ese omuhalaabani wae, omuboye hulwa Kristo. Ohutusaho, ba silala 
naange mu husaandira Emboosi Ndai, koti lu Nasaae ahuberesa amaani 
kahunyalisa. 

9Nasaae niye owatuwonia haandi yatulaanga hube abaandu bae, ataali 
ohweema hu siindu syoosi si hwahola, nae hulw'endekeha yae, neende 
embabaasi chae cheene. Yatuberesa embabaasi chino ohubitira mu Kristo Yesu, 
esyaalo nisisisiiri ohuloongwa. 

10Nae bulaanu situbwihuliirwe ohubitira mu hwiicha hw'Omuwonia weefwe, 
Kristo Yesu. Kristo Yesu yamalawo amaani k'ohufwa, mani yaleeta obulamu 
haandi ohubitira mu Mboosi Ndai, yatuleetera obulamu butaakama. 

11  Nasaae yaanduma ohuyaala Emboosi Ndai yino koti Omutume haandi 
Omweekesa. 

12Sino nisyo esifune sikera ndasaanda endi. Nae kata katyo, siinjia hutya, 
olwohuba manyire oyo yindasuubiriramo haandi nyomiisa endi, achia 
ohuniinda bulai ohwoola lu Ludaalo olwo luchia ohwoolera. 

13Yomiirira hu mboosi chadyeeri chindahweekesa, koti esyohuboneraho 
syohoyere ohuloonda, haandi doong'a mu fukiirira neende mu buheeri bi 
hunyoola mu bulala neende Kristo Yesu. 

14Liinda ebiindu bilai bibahudiisa, niwehoonyera Mwooyo Mwoolerefu oli 
mweefwe. 

15Omanyire oti buli muundu yeesi oli mu situundu sya Asia kata Figeelo neende 
Hamogene baangabuhanaho. 

16Lehe Omwaami akwiire esisa enyuumba ya Onesiforo, olwohuba yasangaasa 
amahabi maangi muno haandi esoni sichamudiira kata nindali mu jeela. 

17Haandi niyoola sa ati mu Rooma, yangoonya ohwoola lu yanjakaana. 

18Lehe Omwaami amubeerese ehabi y'ohukwiirwa esisa sy'Omwaami hu 
Ludaalo olwo! Olwohuba omanyire bulai esiindu si yaholera ni ndi mu Efeso. 

2 Timoteo 2 

Omulwaani mweesikwa wa Kristo Yesu 

1Nae ewe, mwaana waange, ba neende amaani ka hwanyoola ohubitira mu 
mbabaasi cha Kristo Yesu. 

2Bukula emboosi chi wawulira ninjekesa mu lwichuule lw'abaandu, mani 
ochidiise abaandu beesikwa, abacha ohunyala ohweekesa abaandu baandi 
bosi. 

3Nyoola omukabo kwao mu husaanda koti omulwaani wa Kristo Yesu 
mweesikwa. 

4Abulao omulwaani weyingisaanga mu bihole by'abaandu babuli ludaalo 
olwohuba adaha ohusangaasa omuhoongo wae omuberesa amalako kamutuka. 

5Mu ngeri nasilala eyo omwiiruhi okerana embiro saanyala hunyoola esirabo 
yesi n'ataloonda amalako k'ohwiiruha. 

6Omulimi oholere omulimo kw'amaani ahoyera ohunyoola omukabo 
kutaangira okw'ekesa. 

7Baasa hu biindu biindi ohuboolaanga, olwohuba Omwaami achia 
ohuhuhoonya omanye amahuluundu kabyo byoosi. 

8Yichulisa Yesu Kristo yi Nasaae yasyuhisa ohutula mu bafu, owali 
omwichuhulu wa Daudi. Yino niyo Emboosi Ndai yi njaala. 

9Olwohuba njaala Emboosi Ndai sakira bulaanu saanda haandi ndaboywa mu 
minyororo koti omuundu muhola-mbi muhoongo. Nae Emboosi ya Nasaae 
haba siyaboyebwa mu minyororo. 

10Mani sakira ngumira ebiindu byoosi hulw'obulai bw'abadoole ba Nasaae hu 
bosi banyale ohunyoola obuwonia buli Kristo Yesu alala neende oluyaali 
lutaakama. 

11Yino nomanoma yadyeeri eyiboola yiti: Nihwafwa alala nae, fwesi huchia 
ohuba abalamu alala nae. 

12  Nihuchiiririra ohuguma ohusaanda fwesi huchia ohutuka alala nae. 
Nihumwekaana, yesi achia ohutwekaana. 

13Nihutaba abeesikwa, adoong'a naali omweesikwa sa olwohuba saanyala 
ohwekaana omweene. 

Omuhalaabani osiimwa 

14Yichulisanga abaandu bao esiindu sino, haandi balabulire elalira mu moni wa 
Nasaae, oti sibahoyere ohuyiinganira ebidiira hu mboosi sa. Olwohuba abulao 
obuhoonyi bwoosi bu banyoola ohutusaho binyaasa sa ababiwulira. 

15Teemaho koti lu onyala ohusangaasa Nasaae, koti omuhalaabani yi soni 
chitadiira hulw'omulimo kwae, haandi koti omweekesa weekesa bulai Emboosi 
ya Nasaae yadyeeri. 

16Lehana neende embaha ch'obusiru chitahoonya, olwohuba chiirusira elalira 
abaandu ohutula hu Nasaae. 

17Enjekesa yifwana yityo yiri koti ehwaaku eyichiiririra ohulya enyama. 
Hamenesi neende Fileeto nibo abasaacha bali ohweekesa enjekesa yino. 

18Bano bamala ohuleha engira y'obwadyeeri, nae bulaanu bali 
ohudoondobania efukiirira y'abafukiiriri baandi nibaboola bati, ohusyuuha 
hw'abaandu hwamala ohubaao. 

19 Nae omusiingi kw'amaani ku Nasaae yataawo haba sikunyala 
hudengaanisibwa; haandi chino nicho emboosi chi bakwandiikaho: “Omwaami 
amanyire abaandu bae” haandi “Abaandu boosi abelaanga ohuba ab'Omwaami 
bahoyere ohwakamira elalira ohwonoona.” 

20Mu nyuumba hoongo mulimo amabbakuli neende ebiindu by'embya 
chikabuhaane; ebiindi byaholwa mu feesa, esaabbu, nae ebiindi by'embaao 
neende eloba; ebiindi byehoonyerwaanga hu miholo mihoongo, nae ebiindi 
nabyo byehoonyerwa buli ludaalo. 

21Omuundu yeesi niyenyirisa yetusaho ebiindu bibi ebyo, achia 
ohwehoonyerwa bilai, olwohuba aba yaawulibwa mani ali neende obuhoonyi 
eyiri Omwaami wae, naali omwetekefu ohwehoonyerwa hu mulimo mulai 
kwoong'ene. 

22Lehana neende obwekoombi bw'esiraaga, mani olwaanilire obuluungifu, 
efukiirira, obuheeri, neende omuleembe, alala neende abo abalaama Omwaami 
neende omwooyo mulai. 

23Nae lehana neende ohuyingana hw'obusiru embaasa yitaalimo obuhoonyi; 
olwohuba omanyire oti ebiindu ebyo bileeta sa obusoolo. 

24Omuhalaabani w'Omwaami haba s'ahoyere ohuba omuundu musoolani. Nae 
ahoyere ohuba ow'esisa eyiri abaandu boosi, Haandi ahoyere ohuba omuundu 
onyala ohweekesa bulai naali neende ohwesimiirisa, 

25haandi okolola abamuyiingania neende obuloonga. Olwohuba si nyala ohuba 
siti Nasaae achia ohubaba ehabi y'ohwefunaka mani bamale bafukiirire 
obwadyeeri. 

26Mani ao niwo abacha ohukoboleramo ebibaaso, mani baone omuteego kwa 
Sitaani okuba nikwabadiira, haandi okuba kwakera nibahola bi Sitaani adaha. 

2 Timoteo 3 

Endaalo chimaliiriha 

1Manya sino oti, ebidinyu bicha ohubaao mu ndaalo chimaliiriha. 

2Abaandu bachia ohuba abeemani, ab'okuliira, ab'esuunga, haandi abewulira; 
abanyekani, abatawulira abeebusi baabwe, abaalaba, abatasiima siindu, haandi 
abataali neende ediini; 

3bachia ohubula esisa, abatalehera, abamoonyi, abaalaba, haandi abalulu; 
bachia ohuhaya esiindu silai; 

4bachia ohuba abekaani, abafwaayo esiindu, abechula esuunga; bachia ohuba 
abaheera esangaalo ly'ohusyaalo ohuhira Nasaae; 

5bachia ohweboya hu biindu byoohumukulu by'efukiirira mu Nasaae, nibahaya 
ohumanya amaani kalimo keene. Weliinde abaandu bali batyo. 

6Abaandi hu beene abo, bachia nibeengira mu mayuumba k'abaandu mani 
nibafumaalira abahasi bakata, abasidoyerwa neende ebyonoono haandi 
abafukwa neende obwekoombi bw'engeri chikabuhaane. 

7Abo nibo abahasi bateemaho ohweeka, nae haba sibanyala humanya 
obwadyeeri. 

8 Koti lu Yanesi neende Yambure bayiingania Musa, nilwo nasilala lu bano bosi 
bayiingania obwadyeeri abaandu ba bibaaso byaabwe bitahola haandi ba 
efukiirira yahaya. 

9Nae sibachia huchia eyale, olwohuba buli muundu achia ohumanya obusiru 
bwaabwe, koti lu babona obusiru bwa Yanesi neende Yambure. 

Enjekesa yimaliiriha 

10Nae ewe wamala ohumanya enjekesa yaange, ebiima byaange, neende 
esichiiririrwa syaange mu bulamu. Wamala ohwehaliirisa efukiirira yaange, 
ohwesimiirisa hwaange, obuheeri bwaange neende ohuguma hwaange, 

11 ohusaandisibwa hwaange, neende ohusaanda hwaange. Omanyire ebyo 
byoosi ebyandeeholehanaho ni ndi mu Atiokia, Yikoniamu, neende Lisitira, 
ohusaandisibwa hw'amaani hundagumira! Nae Omwaami yaamonia mw'ebyo 
byoosi. 

12Mubwadyeeri bweene, buli muundu yeesi odaha ohuba neende obulamu 
bwoolerefu alala neende Kristo Yesu, bachia ohumusaandya; 

13haandi abaandu babi neende abahubbahubbania bachia ohwemeeda mu 
huhola ebibiyiire elalira, nibabacha abaandi haandi nibebacha abeene. 

14Nae ewe, wemeede ohwomiirira hu bwadyeeri bu bahweekesa, haandi 
bw'ofukiiriramo. Olwohuba omanyire abaandu bahweekesa obwadyeeri obwo, 

15haandi wichulisa oti ohutula mubuyere bwao, wali niwamanya ebyandiiko 
byoolerefu, ebinyala ohuhuberesa amakesi kanyala ohuhwoosa hu buwonia 
ohubitira muhufukiirira Kristo Yesu. 

16Olwohuba ebyandiiko byoolerefu byoosi, Nasaae yabiberesa amaani, mani 
bihoonya muno mu hweekesa obwadyeeri, ohwoolobya ebidoondobanu, 
ohukolola ebitaali ebyadyeeri, neende ohweekesa ohumenya obulamu 
buhoyera, 

17hu bulaanu, omuhalaabani wa Nasaae anyale ohuba omumaliirifu, oli neende 
buli siindu sihoyera ohuhola buli mulimo mulai okwa buli ngeri. 

2 Timoteo 4 

1Mu moni wa Nasaae neende mu moni wa Kristo Yesu, ochia ohuheengera 
omusaango abalamu neende abafu, haandi olwohuba achia ohwiicha koti 
Omutuki, hwekweeda neende esinani siingi endi: 

2yalaanga Emboosi ya Nasaae, yomiiraanga ohuyiyaala (kata neende esiha 
nisihoyera oba nisitahoyera), yekesa bamanye, boolobye, bagumie emyooyo, 
haandi yekesa neende ohwesimiirisa. 

3Olwohuba esiha sichia ohwoola, abaandu bahaye ohuwulira enjekesa 
yadyeeri, nae bachia ohuloonda obwekoombi bwaabwe abeene, haandi bachia 
ohwebuusiraho abeekesa ba beene badaha, abacha ohubaboolera ebiindu bi 
matwi kaabwe kadaha ohuwulira. 

4Bachia ohutula hu hutekeeresaanga obwadyeeri, mani bamalire ebibaaso 
byaabwe hu ngano chibulamo obuhoonyi. 

5Nae ewe, ebiha byoosi ohoyere ohweetuka omweene; gumira ohusaanda, hola 
omulimo kw'omuyaali w'Emboosi Ndai, haandi yoseresa obufunibwa bwao 
koti omuhalaabani wa Nasaae. 

6Nae hulwaange, esiha mbano syahanjolera esy'ohweyaanayo; esiha sinjoleere 
esy'ohutula mu bulamu buno. 

7Nwaanire ohulwaana hulai, malire embiro chaange, haandi niindire efukiirira. 

8Mani bulaanu esirabo sy'obuluungifu siniindire, si Omwaami, omuheengi 
w'emisaango w'obwadyeeri, achia ohundiisa hu Ludaalo olwo haandi haba si 
ese syeng'ene, nae achia ohudiisa abo boosi abaliindiriire neende obuheeri 
ohwiicha hwae. 

Emboosi chaange hu bwaange 

9Teemaho koti lu onyala ohwiicha yiindi bwaangu. 

10 Olwohuba Deema, amalire ohuwambana obwiicha neende esyaalo, kata 
amalire ohuundeha achiire Tesalonika. Kireseni achiire Galatia. Nae Tito yacha 
Dalamatia. 

11 Luka yeeng'ene niye odoong'ere naange. Bukula Mariko mani wiiche nae; 
olwohuba anyala ohuhoonya ohuhalaabana. 

12 Ndatuma Tikiku ohuchia mu Efeso. 

13 Niwiicha, ndeetere ekooti lyaange li ndalehera Karipo mu Turoasi; leeta 
neende ebitabo byosi, ohuhirira elalira eby'amaseero. 

14  Alekisaanda omwiitaanyi w'emigasa, yaahola obubi muno; Omwaami 
mweene niye ochia ohumukaba omukabo kuchaana neende ebihole bi yahola. 

15Wesi mweliinde, olwohuba ayiingania muno emboosi yeefwe. 

16Abulao omuundu yeesi owahoonya lundataangira ohwewosaho. Boosi 
baanjiruha baandeha. Saba Nasaae ahaye ohubabaliraho esyonoono esyo! 

17Nae Omwaami yaba naange, mani yamberesa amaani sakira ndanyala 
ohutuumbula emboosi choosi Abateende baawulira. Haandi yamonia yaandusa 
mu meeno k'edalang'i. 

18Omwaami achia ohuhoonya mu bidinyu byoosi, mani yaamonie hu nyoole 
Obwaami bwo Muukulu. Oluyaali lube nae endaalo choosi. Amiina. 

Amaheeso kamaliiriha 

19  Heesa Purisiila neende Akwiila, neende edaala lya Onesiforo. 

20 Erasito yadoong'a Koriito. Nae Ndaleha Turofiimu Mileto olwohuba yali 
n'alwaala. 

21Teemaho koti lu onyala ohwiicha endaalo ch'etoocho nichisiiri ohwoola. 
Yubbulu, Padeni, Lino neende Kilaudia babaheesa, haandi abafukiiriri boosi-
boosi babaheesa. 

22Omwaami abe neende omwooyo kwao. Embabaasi cha Nasaae chibe 
naang'we mweesi. 

Tito 

Tito 1 

1Ebbarwa yitula eyiri Paulo, omuhalaabani wa Nasaae haandi omutume wa 
Yesu Kristo. Ndadoolwa haandi ndatumwa ohuhoonya efukiirira y'abaandu ba 
Nasaae yadoola, neende ohubeemerera banyale ohumanya obwadyeeri 
bweekeswa mu diini yeefwe, 

2eyeemere hu suubi ly'obulamu butaakama. Nasaae otabacha yatusuubisa hale 
esyaalo nisitaaloongwa obulamu butaakama buno. 

3Nae endaalo chihoyera nichoola, yatweekesa emboosi yino. Yandiisa emboosi 
yino, haandi njaala koti lu Nasaae Omuwonia weefwe yaanduma. 

4 Nyandiikira Tito omwaana waange wumbulira mu fukiirira yituwambaania. 
Lehe Nasaae Seefwe, neende Omuwonia weefwe Yesu Kristo ahuberese 
embabaasi neende omuleembe. 

Omulimo kwa Tito mu Kireete 

5Ndahuleha mu Kireete endi onyale ohukolola ebiindu byali nibisiidaha 
ohukololwa, haandi oteeo abeemirisi b'Abakristo mu buli siko. 

6 Yichulisa oti, omwiimirisi yoodoola, ahoyere ohuba otaaliho esiindu syoosi si 
bamwekanyiirisaho, haandi ahoyere ohuba naali omusaacha w'omuhasi 
mulala. Haandi abaana bae bosi hahoyeere ohuba Abakristo, haandi sibahoyere 
ohuba abaalaba, oba abatawulira amalako. 

7Koti lwaali omuhalaabani wa Nasaae, omwiimirisi w'Abakristo ahoyere ohuba 
nataaliho esiindu simwekanyiirisaho. Haba s'ahoyere ohuba omuundu 
w'esuunga, oba onyoolera bwaangu, oba omumeesi, omwaalaba, oba 
ow'omutoolyo. 

8Ahoyere ohuba owaakaanira abakeni bulai, haandi owaheera ohuhola ebiindu 
bilai. Ahoyere ohuba omuundu weetuka omweene, omuluungifu, omwoolerefu, 
haandi ow'ebiima bilai. 

9Ahoyere ohuba omuundu womiirira hu mboosi yadyeeri koti lu yeekeswa, 
hwaanyale ohweekesa abaandu baandi enjekesa yadyeeri alala neende 
ohwakamya abo abateemaho ohuyiingania enjekesa eyo. 

10Olwohuba aliwo abayiingani baangi, ohuhirira elalira Abayudaaya beehola 
Abakristo mu Kristo, abajeemu haandi ababachirisa abaandu neende emboosi 
chibulamo obuhoonyi. 

11Enjekesa yaabwe yihoyere ohwakamisibwa, olwohuba babita mu madaala 
k'abaandu nibeekesa ebitahoyera ohweekeswa nibachiiririra ohweyiindiyasa 
abeene. 

12Mulala hu Bakireete beene, omunabbi waabwe yaboola ati, “Abaandu ba 
Kireete babacha muno, manani mabi, b'omutoolyo nibo haandi bakata beene.” 

13Sakira omuundu wuno yaboola obwadyeeri bweene. Mani sakira 
mubaakamisire elalira n'amaani, hu banyale ohuba neende efukiirira yadyeeri. 

14Mani haandi bahaye ohuhayira hu ngano hale ch'Abayudaaya, neende 
amalako k'abaandu balekeereswa. 

15Eyiri abaandu baluungifu, buli siindu syoosi siluungifu, nae eyiri abaandu 
b'omufuto, haandi abataali neende efukiirira, abulao esiindu siluungifu; 
ebibaaso byaabwe neende ohumanya hwaabwe byamala ohunyaasiha. 

16Beeyira koti abamanyire Nasaae, nae ebihole byaabwe, byeekesa biti haba 
sibamudaha. Basyuulana, haandi sibadaha ohuwulira amalako. 

Tito 2 

Enjekesa yadyeeri 

1Nae ewe, ohoyere ohweekesa ebifukiirisania neende enjekesa yadyeeri. 

2Yekesa abasaacha bahuluundu bahaye ohubechaanga abameesi, nae 
babecheengemo amakesi, babecheenge ab'efukiirira ndai, ab'obuheeri bulai, 
haandi abeesimiirisi. 

3Mu ngeri nasilala eyo, yekesa abahasi bahuluundu beebiseenge koti abahasi 
bali neende obulamu bwoolerefu buhoyera. Bahae ohubechaanga abamoonyi 
oba abawaambe b'obumeesi. Bahoyere ohweekesaanga ebihole bilai, 

4hu banyale ohweekesa abahasi baraaga ohuheeraanga abasaacha baabwe 
neende abaana baabwe, 

5ohuba abeliinda, abataaliho esibi, haandi ohubechaanga abahasi bomu daala 
abalai, haandi abawulira abasaacha baabwe, hwaabuleo omuundu yeesi ochia 
ohulomalomaanga bubi hu Mboosi yitula eyiri Nasaae. 

6Mu ngeri nasilala eyo yekesa abaraaga beegeendereseenge haandi beetuka 
abeene. 

7Nae mu biindu byoosi ewe omweene ohoyere ohubechaanga esyohuboneraho 
sy'ebiima bilai. Bechaanga owadyeeri haandi omumaliirifu mu njekesa yao. 

8Wehoonyereenge emboosi ndai chitayiinganisibwa, hu basuku bao banyale 
ohudiirwa esoni nibahaywa ohuba neende esiindu sibi syoosi 
sibahatulomalomaho. 

9Abawaambe bahoyere ohuwuliraanga abaami baabwe, haandi 
ohubasaangaasaanga mu buli siindu. Sibahoyere ohukalusanianga neende 
abaami baabwe, 

10oba ohubeebaangaho. Nae bahoyere ohweekesanga bati balai haandi 
beesikwa mu buli siindu, mani mu buli siindu si bahola, abaandu banyale 
ohusiima enjekesa yidiira hu Nasaae Omuwonia weefwe. 

11Olwohuba Nasaae yamala ohweekesa abaandu boosi embabaasi chae 
ech'ohubaonia. 

12Embabaasi echo chitweekesa ohwebwaaba obulamu butatya Nasaae, neende 
obwekoombi bw'obulamu bwomu syaalo, mani hu hunyale ohweetuka abeene, 
ohuba abaluungifu, haandi abatya Nasaae mu syaalo muno, 

13nihuliindiriire Oludaalo lwoolerefu lu husuubira, lu luyaali luhoongo lwa 
Nasaae weefwe neende Omuwonia Yesu Kristo lwahabonehereho. 

14 Kristo yeyaanayo hulweefwe mani yaatununula mu bibi byoosi, haandi 
neende ohutulabya hube abaandu bae aboolerefu beene, haandi abadaha 
huhola ebiindu bilai. 

15Beekese ebiindu bino byoosi, haandi wehoonyere obunyala bwao bwoosi 
noobagumia emyooyo haandi niwoolobya abahutekeeresa. Leha omuundu 
yeesi atahulekeeresaho. 

Tito 3 

Ebiima by'Abakristo 

1Yichulisa abaandu bao oti bahoyere ohuberesaanga abeemirisi neende 
ab'obunyala oluyaali, babecheenge abawulisi, haandi abeetekefu ohuhola bulai 
omulimo kwoosi neende obweesikwa. 

2Bakerakire batalomalomaanga bubi hu muundu yeesi, bahaye 
ohusoolanaanga, nae babecheenge abaloonga, haandi beekeseenge eyiri 
abaandu boosi bati b'ebiima bilai nibo. 

3Olwohuba efwe fwesi abeene hale hwalichiingi abasiru, abajeemu, abakota. 
Hwalichiingi nihuli abawaambe b'obulamu bw'obwekoombi bweefwe bubi, 
neende ohwesaangaasa hwa buli ngeri. Hwalichiingi abeetima haandi 
ab'ehiinda. Abaandu bali nibatuhaya, haandi fwesi nihwahayana abeene-na-
beene. 

4Nae obulai neende esisa sy'obuheeri bwa Nasaae Omuwonia weefwe 
nibyabonehana, 

5yeemao yaatuwonia. Haba siyatuwonia olwohuba hwali nihuholere esiindu 
silai mu buluungifu bweefwe, nae yatuwonia ohweema hu sisa syae syeene. 
Yatuwonia yaatwooka hweebulwa ehabi lyohubiri, mani hweehola abayaaha 
mu Mwooyo Mwoolerefu. 

6Nasaae yatuchuhaho Mwooyo Mwoolerefu wae mu buungi ohubitira mu Yesu 
Kristo Omuwonia weefwe. 

7Sino syeeholeha hu hunyale ohulabiswa hulw'embabaasi chae, hu hunyale 
ohuba abasiha b'obulamu butaakama bu husuubiramo. 

8Emboosi chino chadyeeri. Ndaha womiise ebiindu bino, hu abo abali Abakristo 
mu Nasaae banyale ohumaliirira ohuhola ebihole bilai. Ebiholwa bino bilai 
muno haandi bihoonya buli muundu. 

9Nae oteeyingisaanga mu mayiingani k'obusiru, ohuhweesana hw'obuungi 
bw'enjibulo, obusoolo, neende emyeero kidiira hu huhalaka amalako. 
Olwohuba ebiindu bino byoosi bibulamo obuhoonyi haandi by'ebihaya sa. 

10Teemaangaho ohukerakira omuundu wugoongania naakabuhania abaandu 
ehabi lala oba amahabi kabiri koong'ene sa, noomala otyo, lehaniraanga nae 
elalira. 

11Manyaanga oti omuundu koti oyo yamala ohulema haandi ebihole byae bibi 
byeekesa biti yamala ohweheengera omusaango. 

Engeraka yimaliirihayo. 

12  Niihutumira Ariteema oba Tikiku, yanguyaangaho ohwiicha yi ndi mu 
Nikopooli, olwohuba heengereo ohuba eyomu ndaalo ch'etoocho. 

13 Teemaho koti lwoonyala ohuhoonya Seena omunamalako neende Apolo 
beetekehe ohuchaaka olukeendo lwaabwe. Haandi teemaho obone oti bali 
neende buli siindu si bahoyera hu lukeendo olwo. 

14Haandi yoomisira abaandu beefwe oti bahoyere ohweeka ohuholaanga 
ebiindu bilai, hu banyale ohuba abeetekefu ohuhoonyaanga mu bidinyu 
bikwaao bwaangu, bahayeenge ohubechaanga sa ao nibabula obuhoonyi 
bwoosi. 

15Abaandu ba ndi nabo boosi bahuheesere. Wesi heesa abaandu batuheera bali 
eyo, haandi ab'efukiirira ndala naafwe. Nasaae ababerese embabaasi mweesi. 

Filimooni 

Filimooni 1 

1Ese Paulo, owaboywa hulwa Kristo Yesu, neende Timoteo omwaana weefwe. 
Hwandiikira ewe Filimooni omuhalaabani waasyeefwe muheerwa 

2 neende Afia mboocho yeefwe, neende Arikipo omusikaari waasyeefwe, alala 
neende Abakristo abebuusiraanga mu nyuumba yao. 

3Nasaae Seefwe, neende Omwaami weefwe Yesu Kristo ababerese embabaasi 
neende omuleembe. 

Obuheeri neende efukiirira bya Filimooni 

4Wasyaange Filimooni, buli ludaalo niihwiichulisa mu saala chaange, 
ndeebasaanga Nasaae waange, 

5olwohuba mbuliranga ebidiira hu buheeri bwao eyiri abaandu ba Nasaae 
boosi neende efukiirira yooli nayo mu Omwaami Yesu. 

6Saba Nasaae endi ohuholera alala hwao neende Abakristo baandi, 
huhuhoonye ohwemeeda ohumanya ebilai byoosi bi hunyoola mu bulala 
neende Kristo. 

7Mwaanaama w'omwooyo, obuheeri bwao bundeteere esangaalo liingi muno, 
haandi bunyomiisire muno omwooyo! Olwohuba wasaangaasa emyooyo 
ky'abaandu ba Nasaae boosi. 

Ohusabira Onesimo obuhoonyi 

8Hulw'esifune sino, ohoyere ohuba omumaliirifu. Koti mwaanaamaao mu 
Kristo, hulagira sa ohole esiindu sy'ohoyere ohuhola. 

9Nae olwohuba ndahuheera, mbweene endi husabe sa. Ese Paulo, wamwaanda 
wa Kristo Yesu, nae bulaanu oli omuboye wae 

10 hwekweeda hulw'omwaana waange Onesimo, yi ndeehola laatang'ene mu 
Kristo ni ndi mu jeela. 

11(Hale haba siyaba neende obuhoonyi yooli, nae bulaanu, wobuhoonyi 
bw'amaani yooli neende yi ndi.) 

12Bulaanu ndi ohumutuma akobole yooli, haandi yeecha neende omwooyo 
kwaange. 

13Ndahadahire adoong'e naange ano, anyale ohuuhoonya mu bweyaango 
bwao, ni ndi mu jeela hulw'Emboosi Ndai. 

14Nae haba siindahire ohuhola endyo ewe nootaafukiriire; ohutusaho ndahire 
ewe omweene ohole otyo ohutula muhudaha hwao omweene, ataali ohuyiikwa. 

15Awuundi sino nisyo esyakera Onesimo yaahukabuhaho hulw'esiha sidiidi, 
hwaanyale ohuhukoboserwa elalira. 

16Olwohuba haba saali ohukobola koti omuwaambe sa, nae ohirira eyale 
omuwaambe; ali mwaanaamaao w'omwooyo mu Kristo. Ali neende obuhoonyi 
buungi muno hw'ese! Haandi achia ohuba neende obuhoonyi buungi yooli 
ohuhirao koti bulaanu ali omuwaambe haandi mwaanaamaao mu Omwaami. 

17Sakira nikali mbwe wuumbaasaho oti ndi omuhalaabani waasyo, 
mubukaanire koti lu wahaanjakaaniire. 

18Naabaao esiindu syoosi si yahukosera, oba nikali mbwe omubaanjaho esiindu 
syoosi, sibalire hu ese. 

19Ese Paulo, nyandiika ebiindu bino neende omuhono kwaange kweene. Ese 
Paulo njia ohuhutuunga. Kata andahaba niimanyire endi obulamu bwao bwosi 
buliwo hulwaange. 

20Sakira wasyaange, hulw'Omwaami, ngwiire sa esisa. Koti mwaanaama mu 
Kristo saangaaseho noojama! 

21Ndi omumaliirifu endi ochia ohuhola bi husabire, haandi ochia ohuhola 
ebihiraho bi husabire. 

22Ohumeeda hweebyo, ndekehereho ow'ohweeyalisa, olwohuba suubira endi, 
Nasaae achia ohukobolamo ohusaba hweeng'we mweesi mani yaangaluse yi 
muli. 

Amaheeso kamaliirihayo 

23  Epafura omuboye waasyaange mu Kristo Yesu, ahuheesa. 

24 Haandi Mariko neende Arisitariko, neende Dema, alala neende Luka 
abahalaabani baasyaange, bosi bahuheesa. 

25Lehe embabaasi ch'Omwaami weefwe Yesu Kristo chibe naang'we. 

Abaibburania 

Abaibburania 1 

Nasaae alomaloma n'abitira mu Mwaana wae 

1Hale, Nasaae yalomalomanga neende bakuuka yeefwe amahabi maangi haandi 
mu ngeri chikabuhaane n'abitira mu banabbi. 

2Nae mu ndaalo chimaliirihayo chino, Nasaae alomaloome naafwe n'abitira mu 
Mwaana wae. Omwaana wae oyo niye yi Nasaae yadoola ohuba omusiha 
w'ebiindu byoosi, haandi Nasaae yabitira mu Mwaana wae oyo ohuloonga 
ebiindu byoosi. 

3Omwaana oyo, niye obulafu bweekesa oluyaali lwa Nasaae, haandi niye 
efwaani ya Nasaae yeene, haandi niye oliinda ebiloonge byoosi neende emboosi 
yae y'amaani. N'amalire ohunyalira ebyonoono by'abaandu boosi 
ohuleherwamo, yeehala Muukulu hu muhono muluungi kwa Nasaae, Omweene 
bunyala bwoosi. 

Oluyaali luungi lw'Omwaana wa Nasaae 

4Omwaana wa Nasaae yabeereswa oluyaali luhira olwa bamalaika, koti sa eliita 
li Nasaae yamuberesa lihira akaabwe oluyaali. 

5  Olwohuba, abulao malaika yeesi yi Nasaae yabooleraho ati, “Niiwe Omwaana 
waange, enyaanga yino hwibuule” Oba haandi ati, “Njia ohuba Laatang'ene, 
haandi yesi abe Omwaana waange” 

6  Nae ohumeeda hweebyo, Nasaae niyali aambi ohutuma Omwaana wae 
mwikulaanda mu syaalo, yaboola ati, “Lehe bamalaika ba Nasaae boosi 
bamwiinamire.” 

7  Nae bino nibyo bi Nasaae yaboola ebidiira hu bamalaika ati, “Nasaae yahola 
bamalaika bae baaba emiyaka, haandi yaahola abahalaabani bae enjeserye 
ch'omuliro.” 

8 Nae ebidiira hu Mwaana, Nasaae yaboola ati, “Obwaami bwao, Ewe Nasaae, 
bw'endaalo choosi, otuka abaandu neende obwadyeeri. 

9Waheera obuluungifu nae wasyuula obuhyamu. Mani sakira Nasaae, Nasaae 
wao ahuloboole haandi yaahuba esangaalo ly'oluyaali luungi muno ohuhira lu 
yaberesa abaasyo.” 

10 Nasaae haandi yaboola ati, “Ewe, Omwaami, muhuchaaka niiwe owaloonga 
esyaalo, haandi wahola ekulu neende amahono kao keene. 

11Ebiindu ebyo byoosi bichia ohusihirira, nae ewe ochia ohudoong'ao; byoosi 
bichia ohukofula koti engubo. 



2403 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

12Ochia ohubifuumba koti omukeeka, haandi bikaluuhanisibwe koti engubo. 
Nae ewe ochia ohudoong'a koti lu oli, haandi emyaaka chao haba sichicha 
hwaakama.” 

13  Nae malaika siina yi Nasaae yabooleraho ati, “Yihala hu muhono kwaange 
muluungi ohwoola luundihola abasuku bao babe esiteeni sy'ohutaaho amakulu 
kao.” 

14Bamalaika abo, haba sinibo emyooyo kihalaabanira Nasaae, chi Nasaae 
yatuma ohuhoonya abo abachia ohunyoola obuwonia? 

Abaibburania 2 

Obuwonia buhunuufu 

1Mani sakira huhoyere ohwomiirira muno mubwadyeeri bu hwamala 
ohuwulira, hu awuleo esiindu syoosi esinyala ohutukosa. 

2Nikali mbwe emboosi yi bakuuka yeefwe banyoola ohutula hu bamalaika yali 
eyadyeeri, haandi abo abatayiloonda oba bayifukiirira, banyoola 
ohusaandisibwa hubahoyera. 

3Bulaanu huba huchia ohweewonia hutye, nihulekeeresa obuwonia buhunuufu 
buno? Omwaami mweene niye owataangira ohulaangirira obuwonia buno, 
haandi abo abamuwulira batwomiisira bati bwadyeeri nibwo. 

4Haandi Nasaae yesi yeecha yameeda ohwomiisa emboosi eyo naahola 
obulolero neende ebiwuukisa alala neende eby'amayia bitaali nasilala, haandi 
naakaba ebiyaanwa koti lu adaha ebiyaanwa bya Mwooyo Mwoolerefu. 

Oyo otwiimirira mu buwonia 

5Nasaae haba siyataao bamalaika ohuba abatuki b'esyaalo sichia ohwiicha, 
esyaalo si huli ohulomalomaho. 

6 Ohutusaho koti lu syaboolwa abuundu wandi mu byandiiko byoolerefu siti, 
“Omuundu niye siina esikera ewe Nasaae wamubaasaho muno? Omuundu-
namuundu niye naanu yodeebaho muno? 

7Wamuhola ohuba aasi wa bamalaika ebiha ebidiidi muno; wamufwaasa ekofia 
y'oluyaali neende efuma, 

8haandi wamuhola atuke ebiindu byoosi.” Siboola siti, Nasaae yamuhola 
“ohutuka ebiindu byoosi”; sino syekesera elalira siti yamuberesa ebiindu 
byoosi. 

9Nae hubona Yesu, owaholwa yabaaho aasi wa bamalaika hulw'esiha sidiidi, 
hwaanyale ohufwiira buli muundu hulw'embabaasi cha Nasaae. Bulaanu 
humubona nafwaasirwe ekofia y'oluyaali neende efuma hulw'ohufwa hwae. 

10Syali sihoyera Nasaae, owaloonga haandi oliinda buli siindu, ohuberesa Yesu 
obunyala bw'ohuyira abaandu mu buwonia ohubitira mu husaanda hwae, 
hwaanyale ohukera abaana baangi bakabaneho hu luyaali lwae. 

11Alabya abaandu ohutula mu bibi byaabwe, mani oyo olabya neende abo 
abalabiswa, boosi bali neende Laata yaabwe mulala. Sakira Yesu saali neende 
esoni ohubalaanga abeebulanwa bae. 

12 Aboolera Nasaae ati, “Njia ohuboolera abaandu baange ebiindu bi wahola; 
njia ohuhufumia yi beebusiire alala.” 

13  Haandi aboola ati, “Njia ohuta esuubi lyaange mu Nasaae.” Haandi aboola 
ehabi liindi ati, “Mbano ndi ano neende abaana ba Nasaae yamberesa.” 

14Koti abo ba Yesu alaanga abaana, bali abaandu b'omubiri neende 
ab'amabaanga, Yesu yesi yeehola yafwaana nabo mani yaakabana hu 
bw'omuundu bwaabwe. Yahola atyo hwaanyale ohusihirisa Sitaani, oli neende 
obunyala hu hufwa. 

15Yahola atyo, hwaanyale ohuboolola abo abali abahalaabani bawaambe mu 
bulamu bwaabwe bwoosi olwohuba bali batya ohufwa. 

16 Sibonehera elalira siti, haba sahoonya bamalaika. Otusaho ahoonya 
abeechuhulu ba Abburahamu. 

17Sino syeekesa siti yali ahoyere ohweehola afwaanane neende 
bamwaanang'ina neende bambochoong'ene mu buli ngeri, hwaanyale ohuba 
Omulaamisi Muhuluundu waabwe mweesikwa, haandi ow'esisa mu 
huhalaabana hwae eyiri Nasaae, hu bibi by'abaandu binyale ohuleherwa. 

18Mani bulaanu anyala ohuhoonya abo abateemwa, olwohuba yesi omweene 
yateemwa haandi yasaanda. 

Abaibburania 3 

Yesu ahira Musa oluyaali 

1Bakristo basyaange, mwesi mwalaangwa neende Nasaae! Mubaaseho hu Yesu, 
yi Nasaae yatuma ohuba Omulaamisi Muhuluundu w'efukiirira yi hutuumbula. 

2 Yali omweesikwa eyiri Nasaae, owamudoola ohuhola omulimo kuno, koti lu 
Musa yesi yali omweesikwa mu mulimo kwae mu Nyuumba ya Nasaae. 

3Koti omwombahi w'enyuumba anyoola oluyaali ohuhira enyuumba yeene, mu 
ngeri nasilala, Yesu ali neende oluyaali luungi muno ohuhira Musa. 

4Buli nyuumba yoombahwa neende omuundu-nae Nasaae niye omwombahi 
wa buli siindu. 

5Nae Musa yali omweesikwa mu Nyuumba ya Nasaae yoosi koti omuhalaabani, 
mani yalomaloma hu biindu bi Nasaae yali achia ohuhola mu ndaalo 
chiloondaho. 

6Nae Kristo mweesikwa koti Omwaana wa Nasaae oliinda Enyuumba ya 
Nasaae. Huli enyuumba yae nihudoong'a buli ludaalo nihuli abagumu, haandi 
nihuli abomiifu mu siindu si husuubiramo. 

Obuwuluuhiro bw'abaandu ba Nasaae 

7  Mani sakira, koti lu Mwooyo Mwoolerefu aboola ati, “Olwaleero, nimuwulira 
ekono lya Nasaae, 

8mutoomia emyooyo kyeeng'we koti lu bakuuka yeeng'we bahola, bajeemera 
Nasaae, koti lu bali hu ludaalo olwo mu siparara, koti lu bamuteema. 

9Eyo niyo yi bakuuka yeeng'we yi bateemera, kata nibaba nibamalire ohubona 
ebiindu bi ndahola mu mbaka y'emyaaka amahumi kane. 

10Mani sakira ndeecha ndanyoolera nabo mani ndaboola endi, ‘Buli siha 
bahyaamu mu myooyo kyaabwe haandi bahaya ohuwulira amalako kaange’. 

11Sakira etima lyandiira mani ndeechuba nimboola endi: ‘Haba sibacha 
ohwiingira mu buwuluuhiro bwaange.’ ” 

12Mani basyaange mweliinde awuleo omuundu yeesi mweeng'we oba neende 
omwooyo mubi okutafukiirira, ahaye ohutula hu Nasaae mulamu. 

13Ohutusaho, muhoyere ohugumya abasyeeng'we emyooyo buli ludaalo, 
olwohubera emboosi “Olwaleero” mu byandiiko byoolerefu yitudiiraho, hu 
abuleo omuundu yeesi hweeng'we onyala ohubachiriswa neende esyonoono, 
mani yooma omutwe. 

14Olwohuba fweesi hukabanira alala neende Kristo nihwomiisa obweesikwa 
bweefwe buhwachaaka nabo hwoola hu njakamo. 

15 Sino nisyo si byandiiko byoolerefu biboola biti, “Olwaleero, nimuwulira 
ekono lya Nasaae, mutoomia emyooyo kyeeng'we koti lu bakuuka yeeng'we 
bahola, koti lu bajeemera Nasaae.” 

16  Nae baandu siina abawulira ekono lya Nasaae mani baamala bamujeemera? 
Abo nibo abaandu boosi ba Musa yeemerera n'abatusa mu Misiri. 

17Nae baandu siina ba Nasaae yanyoolerera hulw'embaka y'emyaaka amahumi 
kane? Nibo abaandu bahola ebyonoono, mani baakwa baamala bafwiira mu 
siparara. 

18Nae Nasaae niyeechuba n'aboola ati, “Haba sibahengire mu buwuluuhiro 
bwaange,” yali alomaloma hu baandu siina beene? Yali alomaloma hu abo abali 
nibamujeemera. 

19Bulaanu hubona huti, haba sibanyala ohwiingira mu buwuluuhiro bwae, 
olwohuba haba sibali neende efukiirira. 

Abaibburania 4 

1Bulaanu, Nasaae yatuberesa esisuubise hu hunyale ohunyoola obuwuluuhiro 
buyalomalomaho. Mani lehe hweliinde awuleo omuundu yeesi mweeng'we 
otahoyera ohunyoola obuwuluuhiro bu yatusuubisa obwo. 

2Olwohuba fwesi hwawulira Emboosi Ndai koti lu bosi bawulira. Bawulira 
emboosi, nae haba siyabahoonya, olwohuba nibayiwulira haba sibayaakanira 
neende efukiirira. 

3 Sakira efwe abafukiiririra, lehe hunyoole obuwuluuhiro bu Nasaae yasuubisa. 
Siri sa koti lu yaboola ati, “Etima lyandiira mani ndeechuba nimboola endi: 
‘Haba sibacha ohwiingira kata nabudiidi mu buwuluuhiro bwaange!’ ” 

4 Olwohuba abuundu wandi mu byandiiko byoolerefu, sino nisyo si biboola 
ebidiira hu ludaalo lwa hataanu-na-habiri: “Nasaae yawuluuha hu mirimo chae 
hu ludaalo lwa hataanu-na-habiri.” 

5 Esiindu syeene sino haandi silomalomwaho siti: “Haba sibahengireho kata 
nabudiidi mu buwuluuhiro bwaange.” 

6Abo abataangira ohunyoola Emboosi Ndai haba sibanyala ohunyoola 
obuwuluuhiro obwo, olwohuba haba sibafukiirira. Mani aliwo abaandu baandi 
endaalo chino abachia ohufukiirirwa ohubunyoola. 

7 Haandi Nasaae yataao oludaalo luundi lulaangwa luti, “Lwaleero.” Daudi hale 
yalomalomaho mu byandiiko byoolerefu n'aboola ati, “Olwaleero, nimuwulira 
ekono lya Nasaae, mutoomia emyooyo kyeeng'we.” 

8  Yosua aba niyaberesa abaandu obuwuluuhiro, Nasaae haba siyahaboleere 
haandi ebidiira hu ludaalo luundi. 

9Nae koti lu siri, abaandu ba Nasaae basiidoong'ereyo neende obuwuluuhiro 
obuli koti ohuwuluuha hwa Nasaae hu ludaalo lwa chitaanu-na-chibiri. 

10 Olwohuba buli muundu yi Nasaae aberesa ohuwuluuha, awuluuha emirimo 
chae, koti lu Nasaae yawuluuha echae. 

11Mani sakira, lehe huteemeho koti lu hunyala ohunyoola obuwuluuhiro obwo. 
Sisihoyera omuundu yeesi hweefwe ohulekeeresa ekono lya Nasaae, koti lu 
bakuuka yeefwe bahola, mani hwaahaya ohunyoola obuwuluuhiro obwo. 

12Olwohuba Emboosi ya Nasaae, namu haandi yihola, njoki ohuhira olugaanga 
lwooki enyaande chaalwo choombi. Yiheenga ohwoolera elalira yi mwooyo 
neende obulamu bibukaananira yi nyiingo neende obuchunjuuni 

bibukaananira. Yikabuhania obwekoombi neende ebibaaso byomu mwooyo 
ky'abaaandu. 

13Sibulao esiindu syoosi esinyala ohukiswa Nasaae; ebiindu biloonge byoosi 
biri alafu, haandi biikule mu moni wae. Efwe fweesi huchia ohwelomalomaho 
mu moni wae. 

Yesu omulaamisi muhuluundu 

14Lehe bulaanu hwomiirire hu fukiirira yihutumbula. Olwohuba huli neende 
Omulaamisi Muhuluundu Ohiramo owamala ohwiingira ohwoola mu moni wa 
Nasaae bweene, oyo niye Yesu, Omwaana wa Nasaae. 

15Omulaamisi Muhuluundu yi huli nae, siniye oyo otatuchuunirwa 
hulw'obukata bweefwe. Ohutusaho, huli neende Omulaamisi Muhuluundu 
owateemebwa mu ngeri choosi koti chihuteemebwamo, nae haba siyaholaho 
esyonoono syoosi. 

16Mani lehe hube abomiifu husude aambi neende obwiihalo bwa Nasaae 
bw'oluyaali, eyiri embabaasi. Eyo niyo yi huchia ohuchia ohukwiirwa esisa, 
haandi hunyoole ehabi y'ohutuhoonya, buli lu huba nihudaha obuhoonyi. 

Abaibburania 5 

1Buli mulaamisi muhuluundu adoolebwaanga ohutula mu baandu baasye, mani 
atumibwa ohuhalaabanira Nasaae hulwaabwe, ohukabula ebirabo alala neende 
ebiyaanwayo by'ebyonoono. 

2Koti lu mweene oyo aba naali omukata mu ngira nyiingi, anyala ohuba 
omuloonga eyiri abo ababa nibataamanyire esy'ohuhola mani abahola 
ebyonoono ebiingi. 

3 Haandi koti lu mweene ali omukata, omweene yesi ahoyere ohuwaayo 
ebiyaanwa, ataali hulw'ebyonoono by'abaandu byoong'ene, nae neende 
hulw'ebyonoono byae byeene. 

4 Abulao omuundu wedoolera omweene oluyaali lw'ohuba omulaamisi 
muhuluundu. Nae hulaanga hwa Nasaae nihwo ohukera omuundu naaholebwa 
ohuba omulaamisi muhuluundu koti lu Arooni yali. 

5  Mu ngeri nasilala eyo, Kristo mweene haba siyetaaho oluyaali lw'ohuba 
omulaamisi muhuluundu. Ohutusaho, Nasaae yamuboolera ati, “Oli Omwaana 
waange; enyaanga yino hwibuule.” 

6  Omweene oyo haandi abuundu wandi yaboola ati, “Ochia ohuba omulaamisi 
endaalo choosi, mu ngeri y'obulaamisi bwa Melikisedeki.” 

7  Yesu mu bulamu bwae naali hu syaalo, yalaamanga Nasaae, haandi 
niyekweeda niyehuuma mu kono hoongo, haandi n'alira amasika maangi, 

Nasaae wali n'achia ohumuwonia ohufwa. Olwohuba yali omuloonga haandi 
omufukiiriri muhuluundu, Nasaae yamuwuliraanga. 

8Kata neende niyali Omwaana wa Nasaae, yeekera mu husaanda hwae ohuba 
omuwulisi. 

9Mani niyaholwa ohuba omuluungifu, yeecha yaaba otulaho obuwonia 
butaakama eyiri abo boosi abamufukiiriramo. 

10Haandi Nasaae yamulaangirira ohuba niye omulaamisi muhuluundu, mu 
ngeri y'obulaamisi bwa Melikisedeki. 

Ohulabula hudiira hu huleha efukiirira 

11Huli neende ebiindu biingi bi huhoyere ohulomaloma ebidiira hu siindu sino, 
nae bidinyu muno ohubibanyonyola koti lu muli abakata mu humanyirisa. 

12 Ebiha bibeereo ebimala ohukera mwaaba nimwamala hale ohweehola 
abeekesa nae kata katyo, eng'we musiidaha abeeo omuundu wuundu obeekesa 
amasomo kataangira keene ak'emboosi ya Nasaae. Ataali ohuba nimulya 
ebyohulya byoomeranu, eng'we musisiiri sa nimuhoyera ohung'wa amabeere. 

Ohusuubisa hwadyeeri 

13Buli muundu yeesi oba nasiihoyera ohung'wa sa amabeere koong'ene aba 
asisiiri omudoto, otaaliho neende obumanyirifu bwoosi mu siindu sidiira hu 
humanya esiindu sihoyera, oba esiindu sitahoyera. 

14Eby'ohulya byoomeranu, hu lwaande luundi, bihoyera abaandu bahuluundu, 
ohubitira mu hweholeraanga abeene, boola baanyala ohumanya ohukabuhania 
akatikaati w'esiindu silai, neende esiindu sibi. 

Abaibburania 6 

1Lehe hwemeede neende enjekesa nyaangafu, hulehane neende enjekesa 
yataangira yidiira hu Kristo. Haba sihuhoyere ohuchaaka ohwombaha 
omusiingi kuundi, okw'ohukaluuhana ohutula hu mirimo chibulamo 
obuhoonyi, neende ohufukiirira mu Nasaae. 

2Omusiingi kuundi okw'ohweekesa ebidiira hu embatiisa kikabuhaane, neende 
ohwiisaho amahono, ebidiira hu husyuuha hw'abafu neende ohuheengerwa 
omusaango hutaakama. 

3Lehe huchie mu moni! Mani sino nisyo sihucha ohuhola, Nasaae naakanya. 

4Olwohuba binyaliha bitye, abaandu baba nibalehana neende efukiirira, 
ohukoboswa enyuma baanyala ohweyolobya? Olwohuba hale bali nibali mu 
bulafu bwa Nasaae; bahoombaho hu siyaanwa syo Muukulu, haandi banyoola 
omukabo kwaabwe okwa Mwooyo Mwoolerefu. 

5Bali nibamanya bati emboosi ya Nasaae ndai niyo, haandi bamala ohumanya 
amaani k'endaalo chiicha. 

6Mani beecha baalehana neende efukiirira yaabwe! Haba sisinyaliha 
ohubakobosa enyuma baanyala ohweyolobya ehabi liindi, olwohuba baba bali 
ohubaamba Omwaana wa Nasaae ehabi liindi, haandi ohumuyemula mu moni 
w'abaandu baangi. 

7Nasaae aberesa ehabi eloba ling'wa amaachi k'efula yilikwaaho buli siha, 
haandi elibaaho ebimera biri neende obuhoonyi eyiri abaandu baliba 
nilyalimirwa. 

8 Nae niliba nilimeraho sa amawa neende esiino, liba libula obuhoonyi; liba liri 
mu masira ka Nasaae ohubwaaba, mani lyasihiriswa neende omuliro. 

9Nae basyaange, kata nihuba nihulomaloma huti, haba sihubeekanakanamo. 
Humanyire huti, mwanyoola ehabi chihiramo obulai, ech'obuwonia 
bweeng'we. 

10Nasaae haba siyehubbira. Haba saacha hwiibirira omulimo kumwahola, oba 
obuheeri bu mwamala ohweekesa mu buhoonyi bumwatusa nimuhoonya 
abaandu bae, haandi bu musyemeeda ohuhoonya Abakristo basyeeng'we. 

11Ohudaha hweefwe huhiramo huli huti, buli mulala hweeng'we ahoya yaliinda 
amaofu k'ohuhola esiindu silai kae ohwoolera elalira hu njakamo, hu biindu bi 
muli ohusuubira binyale byoolerere abweene. 

12Haba sihudaha eng'we mweehole abakata, nae mube koti abaandu bafukiirira 
haandi abomiifu mu myooyo, hu munyale ohunyoola esiindu si Nasaae 
yasuubisa. 

Ohusuubisa hwa Nasaae hweesikibwa 

13Nasaae niyahola esisuubise neende Abburahamu, yeeyama 
ohwooseresaanga esyo si yaba n'alakaanire. Mani koti lu yawumayo oyo yeesi 
owali n'amuhira oluyaali, yehoonyera eliita lyae omweene niyali n'ahola 
esyeyamo syae sino. 

14 Yasuubisa n'aboola ati, “Njia ohuhuberesa ehabi, haandi hubeerese 
abeechuhulu baangi muno.” 

15Abburahamu yali omwesimiirifu, mani sakira yanyala ohunyoola esiindu si 
Nasaae yali yamusuubisa. 

16Abaandu nibahola obweyamo, bachwichwisiraanga eliita ly'omuundu 
obahiraho oluyaali, mani obweyamo obwobunyala ohumalao amayiingani 
koosi. 

17Bulaanu Nasaae yadaha ohweekesa abo abachia ohunyoola si yasuubisa, 
esilai sihirao ati haba saacha hukaluuhania esichiiririrwa syae; mani sakira 
yameeda obweyamo bwae obwo huhulakana ohwo. 

18Mani aliwo ebiindu bino bibiri, ebitanyala ohukaluuhana, haandi bi Nasaae 
atahanyala hubachaho. Mani sakira efwe abamala ohunyoola obwiiruhiro yaali, 
hugumisibwa muno ohwomiirira n'amaani hu sisuubise siri mu moni. 

19 Esuubi lino nilyo eliri koti enaanga y'obulamu bweefwe. Haba siyikanwa-
kanwa, haandi nyomiifu, haandi yicha niyibita mu pasya yihiinga yomu 
nyuumba ya Nasaae, yengirira elalira mu sabo ly'omuukati bweene. 

20 Yesu yatutaangirira ohutuchiira mukati bweene omwo, mani yaamala 
yeehola omulaamisi muhuluundu w'endaalo choosi, koti Melikisedeki. 

Abaibburania 7 

Omulaamisi Melikisedeki 

1  Melikisedeki wuno, yali omutuki wa Salemu, haandi omulaamisi wa Nasaae 
w'Aakulu Muno. Koti lu Abburahamu yali n'atula mu biita bi yeeteramo abatuki 
bane, Melikisedeki yabukaanana nae mani yamuberesa ehabi. 

2Mani Abburahamu yeecha yaamuberesa esituundu silala hu buli bituundu 
ehumi ebyabuli siindu si yali ayaayire mu hulwaana eye elyo. (Amahuluundu 
kataangira ak'eliita Melikisedeki niko, “Omutuki w'Obuluungifu”; haandi koti 
luyali omutuki wa Salemu, amahuluundu k'eliita lyae haandi niko, “Omutuki 
w'Omuleembe.”) 

3Ebimulomalomwaho, haba sibituumbula ebidiira hu laatang'ene oba ng'ina, 
oba hu bakuukaang'ene boosi; oba ebidiira hu hwiibulwa hwae oba hu hufwa 
hwae. Melikisedeki afwaana koti Omwaana wa Nasaae; mani adoong'a naali 
omulaamisi endaalo choosi. 

4Boneho koti lu yanyoola oluyaali! Abburahamu kuuka yeefwe mumanyirifu, 
yesi yamuberesa esituundu silala hu bituundu ehumi sya buli siindu si yali 
n'ayaayire mu biita. 

5 Olwohuba amalako kafukiirira abeechuhulu ba Leefi abali abalaamisi 
ohusolosa esituundu silala hu bituundu ehumi esya buli siindu ohutula eyiri 
abaandu ba Yisiraeli. Sino syeekesa siti, esituundu esyo sisoloswa ohutula hu 
baandu baabwe beene, kata neende bahaba nibali abeechuhulu ba 
Abburahamu. 

6Melikisedeki wuno haba siyali ow'olwiibulo lw'enono ya Leefi, nae yasolosa 
esituundu silala sy'ebituundu ehumi ohutula hu Abburahamu, haandi 
yaamuberesa ehabi koti omuundu naali neende esisuubise sya Nasaae. 

7Ataali ohukana-kana hwoosi, omuundu oberesa ehabi w'oluyaali ohuhira 
omuundu yaaberesa ehabi chae. 

8Nae ebidiira hu balaamisi, esituundu silala hu bituundu ehumi sisoloswaanga 
neende abaandu bafwa; nae ebidiira hu Melikisedeki, esituundu silala hu 
bituundu ehumi, syasoloswa neende omuundu mulamu, koti lu byandiiko 
byoolerefu biboola. 

9Haandi hunyala ohuboola huti Abburahamu yatuunga esituundu silala hu 
bituundu ehumi, ohweekesa ati Leefi (yi beechuhulu baasolosa esituundu silala 
hu bituundu ehumi) yesi yasituunga ohubitira mu mahono ka Abburahamu. 

10Olwohuba Leefi yali n'asisiiri ohwiibulwa, nae yali n'asisiiri mu Abburahamu 
kuukaang'ene lu Melikisedeki yabukaanana neende Abburahamu. 

11Ohweema hu mulimo kwa Abaleefi kw'obulaamisi, nimwo omwatula 
amalako akaberesebwa abaandu ba Yisiraeli. Bulaanu, emirimo ch'Abaleefi 
chiba nichali emilai, lwasiina haandi abalaamisi baandi abafwaana koti 
Melikisedeki badahibwa, ataali bafwaana koti Arooni? 

12Olwohuba niyibaao ohukaluuhana mu malako k'abalaamisi, ao wosi yiba 
yiruwo engaluuhana mu malako ka Musa mwosi. 

13Haandi Omwaami weefwe, yi biindu bino bilomalomaho, yali ow'enono 
yiindi, haandi abula omuundu wuundi yeesi ow'enono yae owali ahalaabaneho 
koti omulaamisi. 

14Olwohuba simanyihaane bulai bweene siti, Omwaami weefwe yali ow'enono 
ya Yuda, haandi Musa haba siyatuumbulaho hu nono yino n'alomaloma hu 
balaamisi. 

Omulaamisi wuundi oli koti Melikisedeki 

15Emboosi yino yemeeda ohubonehera elalira alafu; olwohuba omulaamisi 
wuundi yabonehana oli koti Melikisedeki. 

16Haba siyaholebwa omulaamisi ohweema hu malako k'abaandu; nae yeehola 
omulaamisi, ohweema hu maani k'omuundu oli neende obulamu butaakama. 

17 Olwohuba ebyandiiko byoolerefu biboola biti, “Ochia ohuba omulaamisi 
endaalo choosi, oli koti Melikisedeki.” 

18Sakira elako hale lisudisibwa endulo, olwohuba lyali ekata haandi elibulamo 
obuhoonyi. 

19Olwohuba amalako ka Musa kali nikatanyala ohuhola esiindu syoosi ohuba 
esyoolerefu. Nae bulaanu, esuubi lihira obulai lileeterweo li hubitiramo hwoola 
aambi neende Nasaae. 

20Nae sino haba sisyaholehana ataali esyeyamo sya Nasaae. Hale esyeyamo siti 
haba sisyabechaangao abaandu nibehaswaanga ohuba abalaamisi. 

21 Nae Yesu yeehaswa ohuba omulaamisi ohweema hu syeyamo koti lu Nasaae 
yamuboolera ati, “Omwaami yeyamire esyeyamo mani haba saachia 
hukaluuhania ebibaaso byae: ‘Oli omulaamisi endaalo choosi.’” 

22Mani sakira ohwechuba ohwo hwahola Yesu yaaba esyomiiso syomiisa 
endagaano ndai yihira ehale. 

23Haandi aliwo engabuhana yiindi: abalaamisi baandi abo bali abaangi, 
olwohuba bali nibafwa, mani sibanyala ohwemeeda neende omulimo kwaabwe 
okwo. 

24Nae koti Yesu ali omulamu endaalo choosi, omulimo kwae koti omulaamisi, 
sikunyala hudiiswa omuundu wuundi koti omusiha. 

25Sakira Yesu anyala ohuwonisira elalira baandu bachia eyiri Nasaae 
nibamubitiramo, olwohuba aliwo omulamu endaalo choosi ohubalaamira eyiri 
Nasaae endaalo choosi. 

26Yesu niye Omulaamisi Muhuluundu onyala ohutuhoonya mu buli siindu si 
hudaha. Olwohuba mwoolerefu niye, haandi abulaho esisobyo syoosi, oba 
esyonoono syoosi; mwoolerefu haandi yaawulibwa ohutula hu bahola-mbi, 
mani yakiingwa yaaninisibwa aakulu ohubita ekulu. 

27 Haba saali koti abalaamisi bahuluundu baandi; haba saadahibwa ohuwaana 
ebiyaanwa buli ludaalo hulw'ebyonoono byae omweene, neende ohuwaana 
ebiyaanwa hulw'ebyonoono by'abaandu baandi bosi. Yawaanira elalira 
esiyaanwa silala syoong'ene, koti lu mweene yeweerayo koti esiyaanwa. 

28Amalako ka Musa kahola omuundu otaali omwoolerefu ohuba omulaamisi 
muhuluundu; nae esisuubise sya Nasaae si yahola niyeeyama, esyeechao 
luunyuma lw'Amalako, sihola Omwaana wa Nasaae mweene, owaholwa ohuba 
omwoolerefu w'elalira endaalo choosi. 

Abaibburania 8 

Yesu Omulaamisi muhuluundu weefwe 

1  Sino nisyo esiindu sihuluundu mu biindu bi hulomaloma; huli neende 
Omulaamisi Muhuluundu, owihaale Muukulu hu muhono muluungi kw'esisaala 
sy'obutuki sya Nasaae w'Oluyaali Lwa aakulu. 

2Ahalaabana koti Omulaamisi Muhuluundu, Abuundu Ahiramo Obwoolerefu, 
mu yeema lyadyeeri li Omwaami yoombaha ataali li muundu yoombaha. 

3Buli Mulaamisi Muhuluundu, adoolebwa ohuwaanira Nasaae esiyaanwa 
sy'esolo neende ebiyaanwa biindi, sakira Omulaamisi Muhuluundu wuno yesi, 
ahoyera ohuba neende esiyaanwa syohuyaana. 

4Aba naali owohu syaalo huno, haba siyahabeere omulaamisi olwohuba aliwo 
abaandu baandi, abayaana esiyaanwa ohuchaanakana neende amalako 
k'Esiyudaaya. 

5 Abalaamisi bahuluundu bano, omulimo ku bahola, kufwaanaho sa haandi 
siiniha sa esy'ebiindu biholebwa Muukulu. Siri sa koti lu byali hu Musa. Niyali 
naali aambi ohwombaha Eyeema Lyoolerefu lya Nasaae, Nasaae yamuboolera 
ati, “Bona oti ohola buli siindu ohweema hu ngeri yibahukereramo nooli hu 
lugulu.” 

6Nae koti lu biri, Yesu yamala ohubeeresebwa omulimo kw'omulaamisi 
muhuluundu muno, ohuhira okw'abalaamisi abo, koti endagaano yi yatekeha 
akatikaati wa Nasaae neende abaandu yosi yihira ehale, olwohuba lyeema hu 
bisuubise by'ebiindi bihiramo 

7Endagaano yitaangira yiba niyitaalimo esyonoono syoosi, endagaano yohubiri 
haba siyahadahiibwe. 

8  Nae Nasaae yanyoola esyonoono hu ndagaano yataangira, sakira yaboola ati, 
“Omwaami aboola ati endaalo chiri ohwiicha, chiinjia ohuholeramo endagaano 
njaaha neende Abaisiraeli alala neende abaandu b'enono ya Yuda. 

9Endagaano eyo haba siyichia ohuba koti yi ndahola neende bakuuka yaabwe; 
hu ludaalo lu ndabadiirira hu muhono nimbeemerera ohubatusa mu syaalo sy'e 
Misiri. Olwohuba haba sibali neende obweesikwa hu ndagaano yi ndahola 
nabo, sakira haba sindabadeebaho. 

10Mani yino niyo endagaano yiinjia ohuhola neende Abaandu Baisiraeli 
Omwaami aboola ati, mu ndaalo chiicha: njia ohuta amalako kaange mu bibaaso 
byaabwe, haandi njia ohukaandiika mu myooyo kyaabwe, mani njia ohuba 
Nasaae waabwe, haandi nabo ohuba abaandu baange. 

11Haandi abulao omuundu yeesi ochia ohweekesa owaasye oba ochia 
ohuboolera owaasye ati, ‘Manya Omwaami,’ olwohuba boosi bachia 
ohuumanya, ohutulira elalira hu muundu ohiramo obudiidi, ohwoolera elalira 
hu muundu ohiramo obuhoongo. 

12Njia ohulehera ebyonoono byaabwe haandi siinja hwiichulisa ebyonoono 
byaabwe luundi.” 

13Nasaae ohulomaloma hu ndagaano njaaha, yakofusa endagaano yataangira; 
nae buli siindu sikofula mani syawaamo obuhoonyi siba siri aambi ohusihirira. 

Abaibburania 9 

Ohwiinamira hwohu syaalo neende ohwo Muukulu 

1Endagaano yataangira yali neende amalako k'ohwiinamiramo Nasaae neende 
abuundu wombahwa neende abaandu aw'ohwiinamiramo. 

2 Boombaha Eyeema lifwaana liti: Esiseenge sy'erwaanyi, esilaangwa Abuundu 
Woolerefu, mwalimo esiteeni sy'ohutaaho etaara, neende emeesa yiriho 
omugaati kuyanirwa Nasaae. 

3 Enyuma w'epasya yohubiri, yaliyo Eyeema li balaanga, Abuundu Ahiramo 
Obwoolerefu. 

4Mu yeema omwo mwalimo alutaari y'esaabbu, yibanioheseraho obubbaani, 
neende Esanduuku ly'Endagaano elyabwiihwa neende esaabbu enyaande 
choosi. Mu Sanduuku omwo mwalimo enjaagi y'esaabbu, omwalimo mana, 
endabuhi ya Arooni yali yasebuhaho amasaafu, neende makina kabiri 
akandiikwaho amalako ka Nasaae. 

5 Aakulu w'Esanduuku, hwaliho Abakerubbi beekesa oluyaali lwa Nasaae, 
nibabambuule embaya chaabwe, abuundu yi bibi bireherwamo. Nae bulaanu, 
sino si nisyo esiha sy'ohutotola buli siindu mu bwiichufu. 

6  Yino niyo engeri yi biindu bino byatekeherwamo. Abalaamisi beengiraanga 
mu Yeema ly'erwaanyi buli ludaalo ohuhola omulimo kwaabwe. 

7 Nae Omulaamisi Muhuluundu yeeng'ene niye owengiraanga mu yeema 
ly'omuukati, haandi yaholaanga atyo ehabi lala hu buli mwaaka. Omulaamisi 
Muhuluundu wuno haba siyengirangamo n'atakiingire amabaanga k'acha 
ohuyaanira Nasaae hulw'ebyonoono byae omweene neende ebyonoono bi 
baandu bahola nibakoterwe bati bali nibahola ebyonoono. 

8Mu biindu bino byoosi, Mwooyo Mwoolerefu yeekesa ati, engira yoola 
Abuundu Ahiramo Obwoolerefu, yali niyisisiiri ohumanyihana, eyeema 
litaangira nilisyemereo. 

9Sino syali esifwaanani sa, esyeekesa ebiindu biholehana bulaanu. Ohweema 
hu ndekeha yino, ebiyaanwa neende ebisolo biyaanirwa Nasaae, haba sibinyala 
huhola omwooyo kw'omuundu wiinamira Nasaae kwaaba omwoolerefu 
elalira. 

10Ebyo byalichiingi sa ebiindu koti ebyohulya, eby'ohung'wa, neende 
emiduunga miingi chikabuhaane ech'ohulabiswa. Bino byoosi byali sa amalako 
k'ohumukulu, akahola ohwoola hu biha bi Nasaae achia ohuteerao ehola 
njaaha. 

11Nae Kristo yeecha koti Omulaamisi Muhuluundu w'ebiindu bilai biriwo 
ebilamu. Sakira eyeema lyahalaabaniramo, ly'oluyaali luungi muno haandi 

lyoolerefu ohuhirao. Eyeema lino haba silyaholwa neende amahono k'abaandu, 
esyeekesa siti, haba siriri ely'ohusyaalo huno. 

12Kristo niyabita mu yeema, mani yeengira ehabi lala lyoong'ene Abuundu 
Ahiramo Obwoolerefu. Kristo haba siyengira Abuundu Ahiramo Obwoolerefu 
neende amabaanga k'embusi neende ak'esurusi ohuwaanira Nasaae. Nae 
yabukula amabaanga kae keene, mani yeengira nako mani yatunyoolera 
obuwonia butaakama. 

13 Olwohuba amabaanga k'embusi neende ak'esurusi neende ekohe ly'emoosi 
saambe ebiyaanywa hu baandu bataali abalabiswa, mani bino bibalabya 
humukulu hwoong'ene. 

14Sino nisiri esyadyeeri, mani amabaanga ka Kristo otaaliho esyonoono syoosi 
kachia ohulabya ebibaaso by'emyooyo nikabitusa mu biholwa bifu bihale, hu 
banyale ohuhalaabanira Nasaae mulamu. 

15Hulw'esifune sino, Yesu niye oleeta endekeha y'Endagaano Njaaha, mani abo 
ba Nasaae yalaanga banyale ohunyoola ehabi yi Nasaae yasuubisa. Sino 
sinyalihana olwohuba yamala ohubaao ohufwa hununula abaandu ohutula hu 
bibi bi bahola, nibasisiiri mu Ndagaano lyataangira. 

16Yi silaamo syandiike yi siri, ahoyere ohubaao esiindu syomiisa siti omuundu 
wasyandiika yamala ohufwa. 

17Olwohuba esilaamo syandiike esyo sibulamo obuhoonyi, omuundu wasihola 
n'asisiiri omulamu; haandi haba sibasiholeraho, omuundu oyo n'asisiiri 
ohufwa. 

18Esyo nisyo esikera Endagano yataangira yosi kata siyanyala ohwomiiswa 
amabaanga nikasisiiri ohwiidiha. 

19 Nae Musa niyamala ohuboolera abaandu ebilagiro byoosi koti lu biri mu 
malako, yabukula amabaanga k'esurusi neende ak'embusi, mani yakasasaania 
neende amaachi, mani yamala yakawaanya hu baandu boosi niyehoonyera 
olusaala lulaangwa luti yisopu oluboyerweho obwooya bw'amakoondi bwa 
ranjaayi, mani yabwinihamo, mani yaamala yakawaanya hu sitabo sy'amalako, 
neende hu baandu boosi. 

20Mani Musa n'aboola ati, “Kano niko amabaanga akomiisa endagaano yi 
Nasaae yabalagira ohwooseresa.” 

21 Haandi mu ngeri nasilala eyo, Musa yawaanya amabaanga hu Yeema neende 
hu biindu byoosi ebyehoonyerwa mu hwiinamira Nasaae. 

22 Olwohuba mu malako ka Musa, aambi buli siindu silabisibwa neende 
amabaanga, haandi sisireherwamo amabaanga nikasisiiri ohwiidiswa. 

Ohwewaayo hwa Kristo humalao ebyonoono 

23Ebiindu bino ebiri koti efwaani y'ebiindu byo Muukulu, byali bihoerwa 
ohulabya abaandu mu ngeri eyo. Nae ebiindu byo Muukulu bidaha esiyaanwa 
silai sihiraho ebyo muno. 

24Olwohuba Kristo haba siyengira Abuundu Ahiramo Obwoolerefu yi baandu 
bahola sa, esyali koti esifwaanani sy'obwiihalo bwadyeeri bweene. Kristo 
yeengira Muukulu bweene, yaali bulaanu mu moni wa Nasaae hulweefwe. 

25Omulaamisi Muhuluundu w'Esiyudaaya yengiraanga buli mwaaka Abuundu 
Ahiramo Obwoolerefu neende amabaanga k'ebisolo. Nae Kristo haba siyengira 
Muukulu ohweyaanayo omweene amahabi maangi. 

26Olwohuba Kristo yahabeere n'ahoyera ohusaanda amahabi maangi ohutulira 
elalira mu huloongwa hw'esyaalo. Nae bulaanu, yabonehana ehabi lala 
lyoong'ene mu ndaalo chaakamayo chino, ohumalao ebyonoono ohweema hu 
siyaanwa silala sy'obulamu bwae syeene. 

27Koti lu siri, buli muundu yeesi wohufwa ehabi lala, haandi n'amalire ohufwa, 
Nasaae amuheengere omusaango. 

28 Mu ngeri nasilala eyo, Kristo yesi yawaanwayo ehabi lala ly'ong'ene koti 
esiyaanwa simalao ebyonoono by'abaandu baangi. Haandi achia ohubonehana 
ehabi lyohubiri. Haba siyaheeche ohulwaania esyonoono haandi, nae yaheecha 
ohuwonia sa abo abamuliindiriire. 

Abaibburania 10 

1Amalako k'Esiyudaaya kali sa koti esiiniha sy'efwaanani sy'ebiindu bilai bichia 
ohwiicha, nae haba sikali efwaani yadyeeri yeene y'ebiindu by'elalira bino. 
Sakira ebiyaanwa bibeeresebwa buli siha, haba sibinyala ohulabisira elalira 
abaandu basuda eyiri Nasaae. 

2Ebiyaanwa ebyo biba nibinyala ohulabisira elalira abaandu beenamira 
Nasaae, ebiyaanwa ebyo haba sibyahayaanirweyo buli siha, olwohuba 
ababiyaanayo bahabeere nibalabiswa elalira ehabi lala nibataaliho neende 
esyonoono mu myooyo kyaabwe. 

3Nae koti lu siri, ebiyaanwa ebyo bibeechulisa sa ebyonoono byaabwe buli 
mwaaka. 

4Olwohuba amabaanga k'esurusi neende amabaanga k'embusi haba sikanyala 
ohumalao ebyonoono. 

5  Mani ohweema hu sifune esyo, Kristo niyali aambi ohwiicha mu syaalo, 
yaboolera Nasaae ati, “Ewe haba siweenya ebiyaanwa neende ebiindu bituswa, 
nae wandekehera omubiri. 

6Ebiyaanwa by'esolo chisaambwa hu alutaari, oba ebiyaanwa bimalao 
ebyonoono haba siwabisangaalira. 

7Sakira ndaboola endi, ‘Nasaae, mbano ndi ano, ohuhola sy'odaha, koti sa lu 
syanyandiikwaho mu sitabo sy'Amalako.’” 

8Yataangira ohuboola ati, “Haba siwadaha haandi haba siwasangaalira 
ebiyaanwa neende ebiindu bituswa, oba neende ebisolo bisaambwa hu 
alutaari, neende ebiyaanwa bimalao ebyonoono.” Yaboola sino kata neende 
syahaba siti ebiyaanwa bino byatuswa ohuloondakana neende bi malako ka 
Musa kadaha. 

9Mani yeecha yaboola ati, “Nasaae, mbano ndi ano ohuhola sy'odaha.” Sakira 
Nasaae yamalawo ebiyaanwa bihale byoosi, mani yatao esiyaanwa sya Kristo 
abuundu waabyo. 

10Olwohuba Yesu Kristo yamala ohuhola esiindu si Nasaae yadaha ahole, sakira 
efwe fweesi bulaanu hwamala ohulabiswa ohutula mu byonoono, 
hulw'esiyaanwa siyaanayo esy'omubiri kwae kweene, ehabi lala lyoong'ene. 

11  Buli mulaamisi w'Esiyudaaya yeesi, buli ludaalo n'ayaana ebiyaanwa 
nasilala ebyo amahabi maangi; nae ebiyaanwa bino haba sibinyala ohumalao 
ebyonoono daawe. 

12 Nae Kristo yawaayo esiyaanwa silala syoong'ene, hulw'ebyonoono ehabi lala 
lyoong'ene, mani yeehala hu muhono muluungi kwa Nasaae. 

13Ohutula olwo, bulaanu yalindirira ohwoola lu Nasaae yahahole abasuku bae 
ohuba koti esiteeni syawuluusiraho amakulu kae. 

14Olwohuwaayo esiyaanwa sia alala esyo, yamala ohulabisira elalira abo 
bayoosaho ebyonoono. 

15Haandi Mwooyo Mwoolerefu yesi atuberesa obuloli bwae. Ohutaangira 
aboola ati, 

16  “Yino niyo endagaano yiinjia ohuhola nabo Omwaami aboola: mu ndaalo 
chiichayo, njia ohuta amalako kaange mu myooyo kyaabwe mani kandiike mu 
bibaaso byaabwe.” 

17  Haandi ameeda n'aboola ati, “Haba siinja hwiichulisira elalira ebyonoono 
byaabwe, neende ebiholwa byaabwe bibi.” 

18Mani ebyonoono bino nibimalire ohuleherwamo, esiyaanwa sy'ohumalao 
ebyonoono haba sisiba nisidahibwa. 

Lehe husude aambi neende Nasaae 

19Sakira basyaange, ohubitira mu hufwa hwa Yesu, bulaanu hunyala ohwiingira 
Abuundu Ahiramo Obwoolerefu ataali ohutya. 

20Yatwikulirawo engira njaaha, engira enamu, eyibita mu pasya, esyeekesa siti, 
ohubitira mu mubiri kwae kweene. 

21Bulaanu huli neende Omulaamisi Muhuluundu oliinda Enyuumba ya Nasaae. 

22 Mani lehe husude aambi neende Nasaae neende omyoyo kutaalimo 
esyonoono, okwichuule efukiirira, nihuli neende emyooyo kilabiiswe 
ohutulamo ebibaaso bibi, neende emibiri chooseebwe neende amaachi malafu. 

23Lehe hwomiirire hu suubi li huli nalyo, olwohuba Nasaae otusuubisa 
mweesikwa niye. 

24Lehe hubaaseho hu basyeefwe, huhoonyane abeene-na-beene nihweekesa 
ohuheerana haandi nihuhola ebiindu bilai. 

25Hutaleha ebiima by'ohwebuusa alala, koti lu baandu baandi bahola. 
Ohutusaho, lehe hwemeede ohugumisania emyooyo, koti lu hubona huti, 
Oludaalo lw'Omwaami lusudire aambi. 

26Nihumalire ohumanya obwadyeeri, nae abeene hwaheengao ohwemeeda 
ohwonoona, mani humanye huti, abulao esiyaanwa siindi esichia ohumalao 
ebyonoono. 

27 Ohutusaho esidoong'ere nihwo ohuliindirira nihutiire ohuheengerwa 
omusaango haandi nihutiire omuliro mwaalaba kuchia ohusihirisa abo 
abayiingania Nasaae. 

28 Olwohuba buli muundu otawulira amalako ka Musa yeetwa ataali 
ohusaasirwa n'amalire ohuheengerwa omusaango ohumuhira ohweema hu 
sifune sy'abaloli babiri oba abahira babiri, abomiisa bati yahola esyonoono. 

29 Bulaanu mubaasa muti omuundu olekeeresa Omwaana wa Nasaae, mani 
yaayira amabaanga k'endagaano ya Nasaae akamwoosaho esyonoono koti 
esiindu sibulamo obuhoonyi, haandi onyoolesa Mwooyo w'embabaasi, haba 
saachia hunyoola husaandisibwa huungi muno hwahoyerwa? 

30 Olwohuba humanyire omuundu waboola ati, “Ohwetuunga hwaange nihwo, 
mani njia ohwetuunga”; haandi owaboola ati, “Omwaami achia ohuheengera 
omusaango abaandu bae.” 

31Siindu syohutya muno omuundu ohudiisibwa mu maani ka Nasaae mulamu. 

32Mwiichulise koti lu byali mu ndaalo chabita. Mu ndaalo echo, obulafu bwa 
Nasaae nibumalire ohubahosaho, mwasaanda ebiindu biingi muno, nae haba 
simwayingirwa mu hulwaana hweeng'we. 

33Endaalo chiindi mwanyekwaanga mu moni w'abaandu, haandi 
baabasaandiya. Haandi endaalo chiindi mwali abeetekefu ohweyambaania hu 
baandu basaandisibwa batyo. 



2419 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

34Mwakwiira abaandu bali mu jeela esisa, haandi nibabang'uula ebiindu 
byeeng'we mwesimiirisira ebidinyu ebyo neende esangaalo, olwohuba mwali 
mwamanya muti, mwali nimusisiiri neende esiindu silai sihirao, esiyiindira 
emyaaka choosi. 

35Sakira mutalehana neende obugumu bweeng'we, olwohuba bucha 
ohubaleetera omusaara muhoongo muno. 

36Muhoyere ohwesimiirisira ebidinyu, hu munyale ohuhola si Nasaae adaha, 
mani munyoole si Nasaae yasuubisa. 

37  Olwohuba koti lu byandiiko byoolerefu biboola biti, “Hulw'esiha sidiidi 
muno, mani oyo oli ohwiicha achia ohwiicha, haba saacha huhiinda daawe; 

38nae omuluungifu waange niye ochia ohubaao omulamu hulw'efukiirira, nae 
naatya mani yakobola enyuma, omwooyo kwaange haba sikuba kuchia 
ohumusangaalira daawe.” 

39Nae efwe haba sihuli abaandu batya mani hwakobola enyuma mani 
husihiriswe daawe, nae huli hu abo abali neende efukiirira haandi abaliinda 
bulai obulamu bwaabwe. 

Abaibburania 11 

Efukiirira 

1Bulaanu, ohuba neende efukiirira nihwo ohwekesera elalira huti, huchia 
ohunyoola ebiindu bi husuubira, ohwomiisira elalira huti huchia ohunyoola 
ebiindu bi hutabona. 

2Ohufukiirira hw'abaandu ba hale nihwo okwakera Nasaae yabasiima. 

3 Efukiirira niyo eyikera hwamanya huti Nasaae niye owaloonga ekulu neende 
esyaalo niyehoonyera emboosi yae, sakira ebiindu biboneha byaloongwa 
ohutula mu biindu bitaboneha. 

4  Efukiirira niyo eyakera Abbeli yayaanira Nasaae esiyaanwa silai muno 
ohuhira esya Kaini. Efukiirira ya Abbeli niyo eyakera Nasaae yamusiima koti 
omuundu muluungifu, olwohuba Nasaae mweene yasiima ebiyaanwa byae. 
Haandi efukiirira niyo eyikera Abbeli yaaba n'asilomaloma, kata neende 
ayahaba niyamala ohufwa. 

5 Efukiirira niyo eyakera Enoka yaahaya ohufwa. Ohutusaho yayiribwa 
Muukulu eyiri Nasaae, haandi abulao omuundu yeesi owanyala ohumunyoola 
olwohuba Nasaae yali amalire ohumuyira. Ebyandiiko byoolerefu biboola biti, 
Enoka n'asisiiri ohuyirwa Muukulu, yali amalire ohusangaasa Nasaae. 

6Abulao omuundu yeesi onyala ohusangaasa Nasaae ataali efukiirira. 
Olwohuba omuundu wiicha eyiri Nasaae ahoyere ohuba n'afukiirira ati Nasaae 
aliwo, haandi achia ohuberesa buli muundu omukoonya omutuungo. 

7 Efukiirira niyo eyakera Nowa yaawulira ohulabula hwa Nasaae ohudiira hu 
biindu byali nibichia ohukwaao. Efukiirira yakera Nowa yaawulira Nasaae 
mani yoombaha elyaato li yawoneramo alala neende abaandu bomu daala lyae. 
Esyatulamo, esyaalo syaheengerwa omusaango, nae Nowa yanyoola 
obuluungifu ohutula eyiri Nasaae obutula mu fukiirira. 

8  Efukiirira niyo eyakera Abburahamu yaawulira Nasaae niyali n'amulaanga 
ohutula mu syaalo syae, ohuchia mu syaalo si yali nasubiise ohumuberesa. 
Abburahamu yaleha esyaalo syae syeene n'atamanyireho yi yali n'achia. 

9 Efukiirira yae niyo eyakera yaamenya koti omuteende mu syaalo si Nasaae 
yali yamusuubisa. Yamenyaanga mu yeema koti Yisaka neende Yakobbo 
baholaanga, bosi abanyoola esisuubise nasilala ohutula eyiri Nasaae. 

10Olwohuba Abburahamu yali n'aliindiriire esiko si Nasaae yatekeha, haandi 
yoombaha; esiko syoombahwa hu misiingi chiyiindira. 

11 Efukiirira niyo eyakera Abburahamu yehola laatang'ene baandu kata neende 
niyali nabitiriire mu myaka, haandi Saara yesi yali n'abitire emyaaka 
ch'ohwiibula. 

12 Kata neende Abburahamu yali naali koti omuundu wamala ohufwa, nae 
ohutula mu muundu mulala wuno, abaana abaangi beebulwa abali koti 
eng'ining'ini cho Muukulu, oba koti omusenye kwohu nyaanja. 

13  Abaandu bano boosi bafwiira mu fukiirira. Haba sibanyoola ebiindu bi 
Nasaae yali yasuubisa, nae bali nibabibonera eyale muno mani babyakaanira, 
mani bomiisira elalira bati, bali Abateende sa haandi abeyikami sa hu syaalo. 

14Abaandu balomaloma ebiindu by'engeri yino, beekesera elalira koti bali 
ohukoonya esyaalo syeene. 

15Haba sibabasaanga hu syaalo sibali nibaleha; baba nibahola batyo, 
bahanyoolere obweyaango bw'ohukobolayo. 

16Ohutusaho, bali nibekoomba esyaalo silai sihirao; esyo nisyo esyaalo syo 
Muukulu. 

17  Efukiirira niyo eyakera Abburahamu, Nasaae niyali namuteema, yawaayo 
Yisaka omwaana wae, koti esiyaanwa. Abburahamu niye yi Nasaae yahola nae 
esisuubise, nae yafukiirira kata ohuwaayo omwaana wae koti esiyaanwa. 

18 Nasaae yali kata n'amuboolere ati, “Ochia ohunyoola abeechuhulu ba 
ndahulaka ohubitira mu Yisaka.” 

19Abburahamu yamanya ati, Nasaae anyala ohusyuuhisa abaandu ohutula mu 
hufwa, sakira ohulomaloma hw'engeri yino huli koti, Abburahamu yaakaanira 
Yisaka ohutula mu bafu. 

20 Efukiirira niyo eyakera Yisaka yasuubisa Yakobbo neende Esau ehabi mu 
bulamu bwaabwe bw'omuumoni. 

21 Efukiirira niyo eyakera Yakobbo yaaberesa abaana ba Yosefu ehabi n'asisiiri 
ohufwa. Yaguunama hu mudiiro kwae mani yeenamira Nasaae. 

22 Efukiirira niyo eyakera Yosefu naali aambi ohufwa yaalomaloma hu hutula 
hwa Abaisiraeli mu syaalo sy'e Misiri, mani yaaleha amakerako kadiira hu 
biindu bi bahoyere ohuhola hu mubiri kwae n'afwiire. 

23  Efukiirira niyo eyakera abeebusi ba Musa, baamukisa embaka y'emyoosi 
kidatu n'amalire ohwiibulwa, olwohuba abeebusi bae bali babweene bati 
omwaana wuno yali aboneha bulai, mani haba sibatya ohuhaya ohuwulira 
amalako k'omutuki. 

24 Efukiirira niyo eyakera Musa niyali naahulire, yakaana ohulaangwa 
omwaana w'omuhaana wa omutuki wa Misiri. 

25Musa yasiima ohusaandira alala neende abaandu ba Nasaae, ohuhira 
ohwesangaasira mu syonoono hulw'embaka ndiidi. 

26Musa yamanya ati, ohusaanda naanyekwa hulwa Kristo hwali huhirira elalira 
eyale obuyiinda bw'Emisiri, olwohuba yali n'amanyire omutuungo kwaachia 
ohunyoola mu moni. 

27Efukiirira niyo eyakera yaatula mu Misiri, n'atatiireho etima lya omutuki wa 
Misiri. Yesimiirisa koti oli ohubona Nasaae otabonehana, mani yaahaya 
ohukobola enyuma. 

28 Efukiirira niyo eyakera Musa yataao esidyaalo sya Paasaka, haandi yaalagira 
ati, amabaanga kabahibwe hu njiki, hu malaika w'ohufwa ahaye ohwiita abaana 
ba Abaisiraeli baamberi. 

29  Efukiirira niyo eyakera Abaisiraeli baambuha Enyaanja Njahanyu koti abali 
ohukeenda hu loba lyoomu. Nae Abamisiri nibateemaho ohuhola batyo, 
basihama baafwa. 

30 Efukiirira niyo eyakera ebida bya Yeriko byaakwa aasi Abaisiraeli nibamala 
ohukeenda nibabyebodoohania ohumala endaalo chitaanu-na-chibiri. 

31 Efukiirira niyo eyakera Rahabbu omucheke wekusa omweene, yaahaya 
ohwiitwa neende abo abali nibahaya ohuwulira Nasaae, olwohuba yakaanira 
bulai Abaisiraeli bahemeresi. 

32 Bulaanu ndemeede haandi ohuboola siina? Obweyaango haba sibuunganya 
ohulomaloma hu Gidioni, Bbaraki, Samusoni, Yefuta, Daudi, Samueli neende hu 
banabbi. 

33 Olw'ohufukiirira bano balwaana bayiingira obutuki butaali nasilala. Bahola 
esiindu sihoyera mani banyoola si Nasaae yabasuubisa. Kata beekala eminwa 
ch'edalang'i. 

34 Basimia omuliro kwaaduha neende amaani, baona ohwiitwa neende 
engaanga. Bali abakata, nae beehola ab'amaani. Beehola ab'amaani mu biita 
mani bayiingira amaye k'Abateende. 

35 Efukiirira niyo eyakera abahasi baabeereswa abeeho baabwe nibasyuuhire 
ohutula mu hufwa. Abaandi basaandisibwa nae baahaya kata ohutula mu 
muleembe, nae baafwa obuchuuni, hu banyala ohusyuuha mu bulamu bulai 
buhirao. 

36 Abaandi baandi banyekwa, baahuwa, haandi abaandi baabowa neende 
eminyororo baasukunibwa mu jeela. 

37 Bahubbwa neende amakina, baatwamo akatikaati ebituundu bibiri neende 
emisumeeno, beetwa neende engaanga. Bakeendaanga nibefwaalire amaseero 
k'amakoondi neende embusi, nibataaliho neende esiindu syoosi, 
nibasaandisibwa, nibayirwa bubi. 

38Esyaalo haba sisyali nisibahoyera elalira! Bayikaanaanga mu siparara neende 
mu ngulu, bamenyaanga mu ng'ungu neende mu meena kali mu loba. 

39Bano boosi Nasaae yabasiima hulw'efukiirira yaabwe! Kata boosi bahaba 
nibatanyoola esiindu si Nasaae yabasuubisa, 

40olwohuba Nasaae yali niyatutekehera esiindu silai esihirao. Esichiiririrwa 
syae syali mbwe bosi beeholere aboolerefu elalira alala naafwe. 

Abaibburania 12 

Nasaae Seefwe 

1Olwohuba efwe koti lu huli neende esidiiyiha sihoongo sy'abaloli 
sitwebodohaanie, lehe hweetuseho buli siindu syoosi esitwehiingamo, neende 
esyonoono syatwomeraho muno, mani hwiiruhe neende esinani embiro chituli 
mu moni. 

2Lehe huhayisire emoni cheefwe hu Yesu, yi fukiirira yeefwe yeemaho ohutula 
elalira hu huchaaka ohwoolera elalira hu njakamo! Yesu haba siyatyaho 
omusalabba! Nae ohweema hu sangaalo lyali nilimuliindire mu moni, haba 
siyabaasa hu soni ch'ohufwiira hu musalabba chi yali achia ohunyoola, nae 
bulaanu yehaale hu muhono muluungi kw'esisaala sy'obutuki sya Nasaae. 

3Baaseho hu bidinyu biyabitamo; koti lu yesimiirisira ebidinyu byakiire ao, 
ohutula mu mahono k'abahola-mbi! Mani mutakanya omwooyo kweeng'we 
kwawaamo amaani mani mwaakwa. 

4Olwohuba mu hulwaana hweeng'we neende esyonoono, musisiiri ohwoola hu 
hwiidisa amabaanga keeng'we. 

5 Eng'we mwiibiriire emboosi chigumia chi Nasaae yalomaloma naang'we koti 
abaana bae ati, “Mwaana waange, otalekeeresaanga Omwaami n'ahukolola, 
haandi otawechaangamo omwooyo Omwaami n'ahusaandya. 

6Olwohuba Omwaami akolola buli muundu y'adaha, haandi asaandya buli 
muundu yayira koti omwaana.” 

7Mwesimiirireenge ohusaanda hu munyoola koti esibonereso situla eyiri Laata 
yeng'we. Aliwo omwaana yeesi yi laatang'ene ataboneresaangaho n'adaha 
ohumukolola? 

8Nimutanyoola ohusaandisibwa koti abaana bae boosi bali, sino syeekesa siti 
haba simuli baana bae badyeeri, nae muli abaana b'erwaanyi. 

9Haandi buli muundu hweefwe, ali neende laatang'ene omukolola, haandi hu 
beesamo oluyaali. Mani bulaanu efwe sihuhoyere ohuba abaloonga muno eyiri 
seefwe w'omwooyo mani hwanyoola obulamu? 

10Baseefwe abo bateemaho ohutukolola hulw'esiha sidiidi koti lu babona bati 
silai yi bali ohutukolola. Nae Nasaae atukolola natusaandya hulw'obulai 
bweefwe, hwaanyale ohutukabaho hu bwoolerefu bwae. 

11Nihunyoola ohusaandisibwa nibatukolola, esiha esyo, ohusaandisibwa ohwo 
hutubonehera koti esiindu sibi, esituleetera obuchuuni sa. Nae luunyuma 
abomiisibwa neende esibonereso sifwaana sityo, banyoola omusaara 
kw'esangaalo lw'obulamu buluungifu. 

Amakerako neende ohulabula 

12  Siingise aakulu amahono keeng'we kajoong'ere ako, haandi yomiise 
amahuumbo keeng'we kateengereha ako! 

13 Keendereenge buli siha hu ngira ngololofu, hu hukulu hulema huhaye 
ohulemera elalira, nae huwone. 

14Teemeho koti lu munyala ohubona muti, muli neende omuleembe neende 
buli muundu yeesi, nimukeendera mu bulamu bwoolerefu, olwohuba abulao 
omuundu yeesi ochia ohubona Omwaami naabula obwoolerefu. 

15 Mweliinde awuleo omuundu yeesi okobola enyuma mani yaafwirwa 
embabaasi cha Nasaae. Haandi lehe omuundu yeesi ateehola koti omusaala 

mululu okwemeeda ohuhula mani kwanyaasa echaasye neende obusiba 
bwakwo. 

16 Mweliinde omuundu yeesi ateehola omucheke haandi otatya Nasaae koti 
hale Esau owakusa ehabi yae y'obusiha koti omwaana muhuluundu 
hulw'esideru sy'ebyohulya silala. 

17 Mumanyire koti luunyuma yateemaho ohukoonya ehabi cha laatang'ene nae 
baahaya ohumuba olwohuba haba siyanyala ohunyoola engeri yoosi 
eyohukaluuhaniamo ebibaaso bya laatang'ene, kata neende ayahaba 
niyateemaho ohwekweeda neende amasika kae. 

18  Musisiiri ohwoola huhudiira hu biindu bi munyala ohudiiraho koti 
Abaisiraeli bali, koti hu lugulu lwa Sinai, olwali neende omuliro kuwuuma; 
musisiiri ohwoolaho hu siirima neende enang'oong'o, neende omuyaka 
kududuma, 

19ekono ly'eturumbete, oba ekono ly'omuundu. Abaandu nibawulira ekono 
elyo, beekongooya bati batawuliraho emboosi yiindi, 

20 olwohuba sibanyala ohwesimiirisira esilagiro sy'aboola siti, “Kata esisolo 
syoosi nisyegeeng'a hu lugulu olwo, sihoyeerwe ohuhubbwa amakina 
syaafwa.” 

21 Ebiindu bi babona byali nibitiisa muno mani byaakera Musa yaboola ati, “Ndi 
ohutengereha haandi obuti bundiirire!” 

22Ohutusaho, mwiichire hu lugulu lwa Siyooni, neende mu siko sya Nasaae 
mulamu, Yerusalemu sya Muukulu, si bamalaika basyo bali elifu neende elifu. 

23Mwiichire eyiri omukaanda kw'abafukiirira Kristo, abaana ba Nasaae 
b'amberi, ba baandiika ameeta kaabwe Muukulu. Mwiichire eyiri Nasaae, 
oheengera abaandu boosi emisaango, neende eyiri emyooyo ky'abaandu balai 
abaholwa aboolerefu. 

24 Mwiichire eyiri Yesu, owatekeha Endagaano Njaaha, neende eyiri amabaanga 
keediswa akasuubisa ebiindu bilai muno ohuhiraho amabaanga ka Abbeli. 

25  Sakira mweliinde, haandi mutahaya ohuwulira emboosi ch'omuundu oli 
ohulomaloma. Nisiri siti, abo abahaya ohuwulira omuundu olomaloma 
n'abeekesa ebidiira hu hweliinda hwomu syaalo muno haba sibaona, bulaanu 
naafwe hunaone hutye nihuubbira omukoongo omuundu olomaloma n'atula 
Muukulu n'adaha ati hweliinde. 

26 Mu biha ebyo, ekono lyadengaania esyaalo, nae ebiha bya bulaanu yasuubisa 
ati, “Haandi njia ohudengaania ataali esyaalo syoong'ene nae Ekulu lyosi!” 

27Emboosi chino, “Haandi ehabi liindi,” cheekesa bulai chiti, bachia 
ohudengaania haandi ohusindikisa buli siindu siloonge, nae ebiindu bitanyala 
ohudengaanisibwa byoong'ene nibyo ebichia ohudoong'a. 

28Mani sakira, olwohuba muchia ohunyoola obwaami butanyala 
ohudengaanisibwa, lehe hweebase Nasaae mani humwiinamire mu ngeri 
yimusangaasa, nihuli neende obuloonga neende ohutya; 

29 olwohuba Nasaae weefwe, ali omuliro kusihirisa. 

Abaibburania 13 

Engeri y'ohusangaasarimo Nasaae 

1Muchiiririre ohuheerana koti Abakristo. 

2 Mutebiriraanga ohwakaanira abakeni mu madaala keeng'we. Olwohuba aliwo 
abaandu baandi abahola batyo, mani baakaanira bamalaika nibataamanyire. 

3Yichulisenge abaandu bali mu jeela, koti mwahaba nimuli alala nabo mu jeela. 
Yichulisenge abamanani koti mwahaba nimusaandira alala nabo. 

4Abaandu boosi bahoyere ohwiisa oluyaali mu bulamu bw'ohudeehisania. 
Abaandu badeehisania baheeraneenge ataali ohutula erwaanyi 
w'ohudeehisania hwaabwe. Olwohuba Nasaae achia ohuheengera abacheke 
neende abayirani omusaango. 

5 Mweliinde mutaba neende obwekoombi bw'eseende, haandi ebiindu bi muli 
nabyo bibamaleenge. Olwohuba Nasaae yaboola ati, “Siinjia hubaleha; siinjia 
hubajwaang'a.” 

6 Hulw'esyo hube abomiifu mani huboole huti, “Omwaami niye omuhoonyi 
waange, haba siinjia hutya. Omuundu anyala ohuholaho siindu siina?” 

7Yichulise abeemeresi beeng'we ababeekesa emboosi ya Nasaae. Baaseho koti 
obulamu bwaabwe bwali, mani muloondakane neende efukiirira yaabwe. 

8Yesu Kristo haba saakaluuhana, niye nasilala oyo, ekulo, nyaanga yino, neende 
endaalo choosi. 

9Mutakanya enjekesa ngeni chikabuhaane chitaali echaadyeeri chabakosa 
ohutula hu ngira yadyeeri. Silayi emyooyo kyeefwe ohunyoola amaani katula 
mu mbabaasi cha Nasaae ataali ohutula mu hwooseresa amalako kadiira 
hubyoohulya akatahoonya kata abo abakaliinda. 

10Huli neende alutaari yi balaamisi ba Nasaae bomu yeema lya ly'Esiyudaaya 
batafukiirirwa ohuyiryaaho. 

11 Omulaamisi Muhuluundu w'Esiyudaaya ayira amabaanga k'ebisolo Abuundu 
Ahiramo Obwoolerefu, mani yakayaana koti esiyaanwa sy'ebyonoono; nae 
ebisolo byeene bisaambirwa erwaanyi w'eyeema. 

12Sakira Yesu yesi yafwiira erwaanyi w'esiko, hwaanyale ohulabya abaandu 
ohutula hu bibi byaabwe neende amabaanga kae keene. 

13Mani sakira lehe hutule huchie yaali erwaanyi Abuundu yi baandu bamenya, 
hudiirirwe alala nae esoni. 

14Olwohuba hu syaalo huno hubulaho esiko siyiindira; ohutusaho hukoonya 
esiko sichia ohwiicha. 

15Sakira lehe buli siha huwaanire Nasaae esiyaanwa syeefwe sy'ohumufumia 
ohubitira mu Yesu Kristo, esiri koti esiyaanwa situla mu minwa chi 
mutuumbula koti Omwaami. 

16Muteebirira ohuholaanga esilai neende ohuhonyanaanga, olwohuba bino 
nibyo ebiyaanwa bisangaasa Nasaae. 

17Muwulireenge abeemeresi beeng'we haandi mubeseengemo oluyaali. 
Olwohuba nibo abaliinda obulamu bw'emyooyo kyeeng'we nibatawuluuha, 
olwohuba bahoyere ohutusa obuloli eyiri Nasaae obudiira hu buhalaabani 
bwaabwe. 

18Mutulaamireenge eyiri Nasaae buli siha. Olwohuba humanyire huti, huli 
neende ebibaaso bilai, haandi hudaha ohuhola ebiindu bilai ebiha byoosi. 

19Haandi ndemeeda ohubekweeda muno endi, munaamire eyiri Nasaae anyale 
ohuungalusa bwaangu yi muli. 

Ohusaba humaliirihayo 

20Mani lehe Nasaae w'omuleembe, owasyuuhisa Omwaami weefwe Yesu 
ohutula mu bafu, Yesu Omwaayi Muhuluundu w'amakoondi ohubitira mu 
Muukulu kae akomiisa endagaano yitaakama, 

21ababerese buli si mudaha, hu munyale ohuhola ebiindu by'adaha. Nasaae oyo 
atuholeremo ebimusangaasa, n'abitira mu Yesu Kristo. Nasaae oyo ohoyere 
ohubeereswa oluyaali endaalo choosi. Amiina. 

Emboosi chimaliirihayo 

22Basyaange mbekweeda mutekeerese neende ohwesimiirisa emboosi chino 
echibagumia emyooyo. Olwohuba ebbarwa yi mbaandikiire yino haba sindeeyi 
muno. 

23Mbeekesa mumanye muti, owasyeefwe Timoteo yamala ohulehuulwa 
ohutula mu jeela. Nae niyeecha bwaangu njia ohwiicha nae ohubabona. 

24Mutuheesere abeemeresi beeng'we neende abaandu ba Nasaae boosi. 
Abafukiiriri basyeefwe bali mu Yitalia bosi baabatumira amaheeso. 

25Lehe embabaasi cha Nasaae chibe naang'we mweesi. Amiina. 

Yakobbo 

Yakobbo 1 

1  Ese Yakobbo, omuhalaabani wa Nasaae neende ow'Omwaami Yesu Kristo: 
Mbaheesa eng'we enono ehumi-na-chibiri ech'abaandu basalaanira mu syaalo 
syoosi. 

Efukiirira neende amakesi 

2Basyaange, ebidinyu bya buli ngeri nibibakwaaho, mweeyireenge muti muli 
ab'ehabi. 

3Olwohuba mumanyire muti efukiirira yeeng'we niyiteemebwa mani 
mwaahaya ohukwa, ao munyoola amaani k'ohwesimiirisa. 

4Muboneenge muti muli neende ohwesimiirisa mu bulamu bweeng'we bwoosi, 
hu munyale ohweehola abaandu baluungifu haandi abeechufu, nimutaaliho 
esiindu syoosi si mwekoomba. 

5Nae n'aliwo omuundu yeesi mweeng'we otaali neende amakesi, leha asabe 
Nasaae, ochia ohumuberesa amakesi; olwohuba Nasaae niye oberesaanga 
abaandu boosi ebiindu mu buungi. 

6Nae oyo oba n'asaba, lehe asabe neende efukiirira, n'atakanaakana. Omuundu 
yeesi okanaakana ali koti efwiinda yomu nyaanja, yi muyaka kuhubba kwaayira 
eno neende era. 

7Omuundu ofwaana atyo, otanyala ohuheengao esy'ohuhola, 

8haba saacha ohunyoola esiindu syoosi ohutula eyiri Omwaami. 

Obumanani neende obuyiinda 

9Abakristo bamanani bahoyere ohwehoyanga Nasaae n'abaniinia aakulu, 

10 haandi Abakristo bayiinda, bahoyere ohwehoyanga Nasaae n'abeesa aasi. 
Olwohuba abayiinda bachia ohumalwao koti esimuli syomu siino. 

11Olwohuba elyuuba nilitula neende obumemu bwalyo busimamula syooma; 
ebimuli byaahwo bikwa, mani obulai bwasyo bwaawa. Mu ngeri nasilala eyo 
nilwo lu bayiinda bachia ohusihiriswa nibasisiiri mu bunyahani bwaabwe. 

Ohuhema neende ohuteema 

12Ali neende ehabi omuundu womiirira mu fukiirira ebiteemo nibimwoolaho, 
olwohuba naaba n'amalire ohuyiingira amateemo, achia ohunyoola ekofia 
y'obutuki y'obulamu yi Nasaae yamala ohusuubisa abamuheera. 

13Omuundu n'anyoola ebiteemo bifwaana bityo, ataboolaanga ati, “Amateemo 
kano katula eyiri Nasaae,” olwohuba Nasaae haba saanyala ohuteemwa neende 
esibi syoosi, haandi Nasaae mweene sateemaangaho omuundu yeesi. 



2429 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

14Nae omuundu yeesi anyoola ohuteemwa ebibaaso byae biba nibihweesa 
omwooyo kwae nibikuyira mu sibi. 

15Mani obwekoombi bubi obwo buhula, mani bweebula esibi. Haandi 
esyonoono nisihulire siibula ohufwa. 

16Basyaange baheerwa, mutabachwaanga! 

17Buli siyaanwa silai haandi esiichufu, situla Muukulu; situla eyiri Nasaae 
Seefwe, owaloonga obulafu bwomu kulu, otakaluuhana-kaluuhana oba yaleeta 
esiirima n'akaluuhana. 

18Ohweema hu hudaha hwae omweene, yatwiibula haandi n'abitira mu mboosi 
yadyeeri, hu hunyale ohuba ebyaamo bitaangira mu biloonge byae byoosi. 

Ohuwulira neende ohuhola 

19Basyaange, mudiire emboosi chino bulai! Buli muundu ahoyere ohuba 
omwaangu mu huwulira, nae otaanguya ohulomaloma haandi otanyoolera 
bwaangu. 

20Olwohuba etima ly'omuundu sirimuhoonya ohwooseresa obuluungifu bu 
Nasaae adaha. 

21Sakira, mwetuseho buli saambo mbi yoosi, neende ebiholwa bibi. 
Mweyaaneyo eyiri Nasaae haandi mufukiirire emboosi yi yataaka mu myooyo 
kyeeng'we, eyinyala ohubawonia. 

22Mutebachanga abeene nimutekeeresa emboosi; nae muyitechenge mu 
huhola. 

23Olwohuba omuundu owulira emboosi, mani yaahaya ohuyita mu huhola, 
afwaana koti omuundu weebona mu monero mani yaamanya koti lu afwaana. 

24Nae n'amalire ohweebona koti lu afwaana, atulao yawaao, mani bwaangu-
bwaangu niyeebirira koti lu afwaana. 

25Nae niwehaliirisa bulai mu malako kawonia abaandu, mani wemeeda 
ohukabaasaho, ataali ohutekeeresaanga hwoong'ene mani waakebiirira, nae 
waakata mu hola, Nasaae achia ohuhuberesa ehabi mu by'ohola. 

26Omuundu yeesi n'abaasa ati w'efukiirira, nae saanyala ohutuka olulimi lwae, 
efukiirira yae yiba yibulamo obuhoonyi, haandi omweene aba yebachirisa. 

27Efukiirira yi Nasaae Seefwe ayira koti eyadyeeri eyiwumamo ohwebachirisa, 
niyo yino: ohuliindaanga abaana bafwiire, neende abahasi bafwiirwe mu 
bidinyu byaabwe, neende ohweliindanga esyaalo sitahunyaasa. 

Yakobbo 2 

Ohulabula hudiira hu hwesuunga 

1Basyaange baheerwa, mu bulamu bweeng'we koti abafukiiririra mu 
Omwaami weefwe Yesu Kristo, Omwaami w'oluyaali, haba simuhoyere 
ohwesuunga mu baandu nimweema hu huboneha hwohumukulu hweeng'we. 

2Niwiichuhana omuundu muyiinda wefwaalire engila y'esaabbu neende 
engubo nyirifu yeechia yi mwebusiire, mani omuundu wuundi omumanani 
wefwaalire ebicheere yesi yeecha, 

3mani mwaberesa omuundu muyiinda oluyaali, nimumuboolera muti, “Yihala 
hu sisaala silai muno sino,” nae mwaboolera omumanani muti, “Yema ala, oba 
muti, yihala aasi hu loba mu makulu kaange ano,” 

4ao muba muteereo ohwesuunga akatikaati weeng'we mani mweehola koti 
abaheengi b'emisaango bali neende embaasa mbi. 

5Basyaange mutekeerese! Mubaasa muti Nasaae haba siyadoola abamanani 
bohu syaalo ohuba abayiinda mu fukiirira haandi ohunyoola Obwaami bu 
yasuubisa abaandu bamuheera? 

6Nae eng'we mulekeresa abamanani. Abaandu bayiinda haba sinibo 
ababafwiinyiriranga nibabahwehweesa nibabayira mu biina? 

7Haba sinibo abalomalomaanga bubi hu liita ly'oluyaali li mwanyoola? 

8 Nimwooseresa bulai amalako k'obutuki akali mu byandiikwa byoolerefu 
kaboola kati, “Heraanga owaasyo koti lu weeheera omweene,” ao muba muhola 
esiindu silai. 

9Nae nimukabuhaniamo abaandu ohweema hu huboneha hwaabwe 
hwohumukulu, ao muba muhola esyonoono, haandi ao babayira koti abahalaki 
b'Amalako ohweema hu Lako liruwo. 

10Olwohuba omuundu yeesi ohalaka kata elako lala, aba koti ohalaake amalako 
koosi. 

11 Olwohuba omuundu waboola ati, “Otayiranaanga,” niye yesi owaboola ati, 
“Otetaanga.” Kata n'otayiranaanga, nae weeta omuundu, ao oba omalire 
ohweehola omuhalaki w'amalako. 

12Mani lomalome haandi holeenge ebiindu koti abaandu bachia ohuheengerwa 
omusaango ohweema hu lako lileeta omuleembe. 

13Olwohuba Nasaae haba saachia hukwiira esisa omuundu otakwiira owaasye 
esisa n'amuheengera omusaango. 

Efukiirira neende ebiholwa 

14Basyaange, silai siina si muundu ali nasyo n'aboola ati, “Ndi neende 
efukiirira”, nae ebiholwa byae haba sibyekesaho bityo? Efukiirira yae eyo 
yoong'ene yinyala ohumuwonia? 

15Koti esyohuboneraho, niwiichuhira yabaao owasyeeng'we musaacha oba 
omuhasi, otaaliho neende esy'ohwefwaala oba ebyohulya bimala, 

16bimuhoonya siina mulala hweeng'we n'amuboolera ati, “Nasaae ahuberese 
ehabi! Ba bilai, haandi olye bilai,” n'atamubereese syaaba n'adaha mu bulamu 
bwae? 

17Nilwo lu siri neende efukiirira: niyiba yoong'ene ataali ebiholwa biyisiira, 
efukiirira eyo yiba efu. 

18Nae owuundi hweeng'we niyeecha yaboola ati, “Ewe oli neende efukiirira, 
nae ese ndi neende ebiholwa.” Mba ndakobolamo endi, “Njekeseho koti lu 
onyala ohuba neende efukiirira ataali ebiholwa. Nae ese njia ohuhweekesa 
efukiirira yaange ohweema hu biholwa byaange.” 

19Mufukiirira muti Nasaae aliwo mulala yeeng'ene? Esyo silai! Kata 
emisaambwa kyosi kifukiirira kityo, haandi chitengereha neende obuti. 

20Omusiru ewe! Odaha bahweekese bati efukiirira yibulamo ebiholwa yibula 
obuhoonyi? 

21 Abburahamu kuuka yeefwe yeehola omuluungifu mu moni wa Nasaae atye? 
Byali ohweema hu biholwa byae, koti lu yayaanira Nasaae Yisaka omwaana 
wae hu alutaari. 

22Ao onyala ohubona oti, efukiirira yae neende ebiholwa byae biholera alala; 
haandi efukiirira yae yomiiswa neende ebiholwa byae. 

23 Haandi ebyandiiko byoolerefu byoolerera abweene ebiboola biti, 
“Abburahamu yafukiirira mu Nasaae haandi ohweema hu fukiirira yae, Nasaae 
yamubala ohuba omuundu muluungifu.” Haandi Nasaae yalanga Abburahamu 
ati omwiicha wae. 

24Sakira omuundu aholwa ohuba omuluungifu neende Nasaae ohweema hu 
biindu bi ahola ataali ohweema hu fukiirira yoong'ene. 

25 Nilwo lu byali neende Rahabbu omuhasi mucheke wekusa. Nasaae yamuhola 
ohuba omuluungifu nae ohweema hu biholwa byae, koti lu yaakaanira 
Abaisiraeli bahemeresi mani yaabahoonya ohwiiruha nibabitira hu ngira 
yiindi. 

26Mani koti lu mubiri kubulamo omwooyo kuli omufu, nilwo lwosi lu fukiirira 
yibulamo ebiholwa yosi yiri efu. 

Yakobbo 3 

Ohutuka olulimi 

1Basyaange, abaangi mweeng'we muteholanga ohuba abeekesa. Olwohuba 
mumanyire muti efwe abeekesa bachia ohutuheengera omusaango neende 
obwaalaba ohuhiraho abaandu baandi. 

2Efwe fweesi ebiha bihira obuungi hudoondobana nihuhola ebibi. Nae 
omuundu yeesi owutadondobana mu nomanoma yae, oyo aba omuluungifu 
elalira, onyala ohutuka obulamu bwae bwoosi. 

3Nihuta olusaala luundi mu munwa kw'efaraasi, lukera chaatuwulira mani 
hwanyala ohuchiyira chaachia yi hudaha yoosi. 

4Oba bonereho hu meeri chosi. Kata achahaba ehoongo chityo, nichiiruswa 
neende omuyaka kw'amaani, chitukwa neende engasi ndiidi, mani chaachia 
buli abuundu woosi yi otuka adaha. 

5Olulimi lwosi luli lutyo. Kata neende niluli ahatuundu hadiidi muno 
ah'omubiri, nae lunyala ohwefumia hulw'ebiindu bihoongo bi lulomaloma. 
Baaseho koti lu muliro mudiidi kunyala ohusaamba esichaha sihoongo. 

6Olulimi lwosi luli koti omuliro. Lweechula ebibi ebiingi. Olulimi situundu 
sy'omubiri kweefwe nae lunyaasa omubiri kwoosi. Haandi olweene olwo nilwo 
oluwaambia omuliro hu mubiri kwoosi nilukutusa mu nyaanja y'omuliro. 

7Omuundu anyala ohutuka ebiloonge byoosi, ebisolo biteende neende 
amayoni, ebisolo byambaaka neende eng'eeni mani yaabihola byaloongoyala. 

8Nae abulao omuundu yeesi onyala ohutuka olulimi. Olulimi lubi haandi 
silutukiha, mani lweechula obusiba bwiita. 

9 Hwehoonyera olulimi lweefwe ohufumia Omwaami haandi Seefwe, haandi 
hwehoonyera olulimi lweefwe lweene olwo ohubwaaba omuundu waloongwa 
mu fwaani ya Nasaae. 

10Mu munwa mulala omwo nimwo omutula ohufumia Nasaae neende 
ohubwaaba abaandu. Basyaange, sino haba sisihoyera ohuba sityo, 

11Mubaasa muti mu sulo ndala, munyala ohutulamo amaachi malai neende 
amaachi malulu? 

12Basyaange, mubaasa muti omutuli kunyala ohwaamaho emiseituuni, oba 
omusabbiibbu kwaamaho emituli? Kata esulo y'amaachi k'omuunyu haba 
siyinyala husoohamo amaachi malai. 

Amakesi katula aakulu 

13Wiina mweeng'we omukesi haandi omanyire ebiindu? Lehe yeekeserenge 
amakesi kae neende ohumanya hwae mu bulamu bwae buluungifu, neende mu 
biholwa byae biholerwa mu buloonga neende mu makesi. 



2433 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

14Nae mu myooyo kyeeng'we nimuba nimweechulamo ehali-hali bi neende 
obwiimani, mani muleheenge ohweniinia neende ohweebacha nimuyiingania 
obwadyeeri. 

15Obukesi buno haba sibufwaanana neende obwo obwiiha ohutula Muukulu 
daawe, nae bw'esyaalo nibwo, obutaali obunadiini, obw'omusaambwa. 

16Olwohuba aali ehalihaali neende obwiimani, ao wosi aliwo ohutabuha 
neende ebibi by'engeri choosi. 

17Nae amakesi katula Muukulu kataangira ohuba amoolerefu; haandi kaleeta 
omuleembe, haandi kalimo obuloonga, neende ohudeeba hu baandu baandi; 
keechulamo esisa mani keebula ebiholwa bilai. Haba sikalimo mwooyo mubi, 
oba obwebachirisi. 

18Haandi abo abaleeta omuleembe banyoolamo obwadyeeri bwataakwa mu 
mireembe kino. 

Yakobbo 4 

Ohwaamba esyaalo obwiicha 

1Siina syeene esileetaanga ohulwaana neende obusoolo mweeng'we? Ebiindu 
bino haba sibitula mu hwekoombaanga hweeng'we hubi 
ohubalwaanirangamo? 

2Mudaha ebiindu nae haba simubinyoola. Sakira muchaaka ohwiitana; haandi 
mwekoomba ebiindu bi mutanyala hunyoola. Sakira musoolana haandi 
mwalwaana. Simunyoola ebiindu bi mudaha olwohuba haba simusabaanga 
Nasaae ohubibaberesa. 

3Haandi nimusaba, haba simunyoola, olwohuba muli neende esichiiririrwa sibi. 
Musaba ohunyoola ebiindu bimwehoonyera ohwesangaasa abeene. 

4Eng'we abatesikiha! Mukoterwe muti, nimuwaamba esyaalo obwiicha, muba 
abasuku ba Nasaae? Omuundu odaha ohwaamba esyaalo obwiicha, oyo aba 
adaha ohuba omusuku wa Nasaae? 

5Oba mubaasa muti, ebyandiiko byoolerefu bibulamo amahuluundu kaboola 
kati, “Omwooyo ku Nasaae yatutaamo kweechulamo ehiinda?” 

6 Nae embabaasi chi Nasaae atweekesa, chihiramo amaani. Koti lu byandiiko 
byoolerefu biboola, “Nasaae ayiingania ab'esuunga, nae abaloonga ababeresa 
embabaasi.” 

7Mani mube abawulisi eyiri Nasaae. Lwaanie Sitaani mani achia ohubatulaho 
niyeeruha embiro. 

8Sude aambi neende Nasaae, mani yesi achia ohusuda aambi naang'we. Eng'we 
abahola-mbi, mwesaabe amahono keeng'we. Nae eng'we abakanaakana, 
mulabye emyooyo kyeeng'we! 

9Mweyendeherere neende esibeera mani mulire; ohucheha hweeng'we 
hweehole ohulira, haandi esangaalo lyeeng'we lyeehole ohwewunamira! 

10Mube abaloonga mu moni w'Omwaami, mani achia ohubaniinia aakulu. 

Ohulabula hudiira hu huheengera owaasyo omusaango 

11Basyaange, mutalomalomaanga obubi hu basyeeng'we. Oyo yeesi olomaloma 
obubi hu waasye, oba oheengera owaasye omusaango, aba alomaloome bubi 
hu malako ka Musa, haandi aba alekeeresa amalako. Nae n'olekeeresa amalako, 
ao sooba oli omuundu owulira amalako, nae oba omuundu olekeeresa amalako. 

12Olwohuba omuundu wataao amalako niye omuheengi w'emisaango, ali 
mulala yeeng'ene. Oyo niye onyala ohuwonia oba yaasihirisa. Nae bulaanu, ewe 
niiwe naanu oheengera owaasyo omusaango? 

Ohulabula hudiira hu hweniinia 

13  Nae bulaanu tekeerese eng'we ababoolanga muti, “Enyaanga yino oba 
muchuli huchia ohuchia mu siko nabulebe, mani humaleyo omwaaka mulala 
nihuchurusa hunyoole engaanga”. 

14Mukoterweho koti lu bulamu bweeng'we bunaabe muchuli! Muli koti 
enang'oong'o eliboneha ohumala esiha sidiidi, nilikotao. Nae simumanyireho 
ebidiira hu muchuli. 

15Mwahaboolere muti, “Omwaami n'afukiirira, huchia ohuba abalamu, mani 
huhole sino oba sira.” 

16Nae bulaanu eng'we mweniinia haandi mwefumia. Ohwefumia hw'engeri 
eyo, hubi nihwo. 

17Sakira omuundu yeesi omanyire esiindu silai sy'ahooyerwe ohuhola, mani 
yaahaya ohusihola, aba yonoonere. 

Yakobbo 5 

Ohulabula hudiira hu bayiinda 

1Mani bulaanu eng'we mutekeerese! Mwelalihirire haandi mulire 
hulw'ebidinyu bicha ohuboolaho. 

2 Obuyiinda bweeng'we bwamala ohubola haandi embuungi chamala ohulya 
ebyefwaalo byeeng'we. 

3Esaabbu yeeng'we alala neende efeesa byamala ohuubba emberebeende, 
haandi emberebeende chino chichia ohuba esyohuboneraho syeekesa ebibi 



2435 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

byeeng'we; mani chichia ohulya emibiri kyeeng'we koti lu muliro kuhola. 
Mwehung'anisiiryeho obuyiinda mu ndaalo chimaliirihayo chino. 

4 Mutekeerese, omusaara kumwahaya ohutuunga abahalaabani 
babahalaabanira mu ndalo cheeng'we, nguno kulira; haandi amaliro k'abaandu 
babakesera koolere mu matwi k'Omwaami w'Obunyala bwoosi. 

5Obulamu bweeng'we hu syaalo bwali obwohwehoya neende ohwesangaasa 
abeene. Muhomeere ohwiitwa hu ludaalo lw'ohusiinjwa. 

6Mwaheengera abaandu bataaliho esibi emisaango mani mwabeeta, kata 
bahaba nibatabayiinganianga. 

Ohwesimiirisa neende ohusaba 

7Sakira basyaange, mwesimiiriseenge ohwoola lu Omwaami yahakobolere. 
Bone koti lu balimi beesimiirisaanga nibaliindirira endalo chaabwe 
ohubaamira ebyaamo by'obuhoonyi. Beesimiirisaanga ohwoola lu 
bahanyoolere efula yitaangira neende eyimaliiriha. 

8Mwesi mani mwesimiiriseenge. Mubechenge abomiifu olwohuba oludaalo 
lw'ohukobola hw'Omwaami luli aambi. 

9Basyaange, mutekanyiirisaanga abasyeeng'we, mani Nasaae haba saachia 
hubaheengera omusaango. Omuheengi w'emisaango nguyo ali aambi 
yetekeehe ohwiingira. 

10Basyaange yichulisenge abanabbi balomaloma mu liita ly'Omwaami. 
Mubabukuleenge ohuba koti esyohuboneraho esy'abaandu beesimiirisa mu 
biha by'ohusaanda. 

11 Hubalaanga huti b'ehabi olwohuba beesimiirisa. Mwawulira koti lu Yobbu 
yesimiirisa, haandi mumanyire esiindu si Omwaami yamuberesa 
muhumaliiriha. Olwohuba Omwaami yeechula esisa neende ohusaasira. 

12  Basyaange, esihirira elalira, mutechubaanga nimuhola esisuubise. 
Mutechubiraanga Ekulu oba esyaalo, oba esiindu siindi syoosi. Boolenge sa 
muti “Eee” nimudaha ohufukiirira, oba muti “Haba” nimudaha ohukaana, hu 
muhaye ohubaaho omusaango mu moni wa Nasaae. 

13Aluwo omuundu yeesi hweeng'we oli mu sidinyu? Leha asabe Nasaae. 
Awuundi hweeng'we, aluwo oli mu sangaalo? Leha yeembe enyembo chifumia 
Nasaae. 

14 Aluwo omuundu hweeng'we olwaala? Ahoyere ohulaanga abeemeresi 
b'abafukiiriri, bamusabireenge mani bamubaheenge amafuta mu liita 
ly'Omwaami. 

15Mani ohusaba ohwo ohwichuule efukiirira huchia ohuwoniaanga omulwaae; 
Omwaami achia ohumukoboseraanga obulamu, haandi ebyonoono byaaba 
niyahola bichia ohumuleherwaangamo. 

16Sakira, tumbuleenge ebyonoono byeeng'we eyiri abasyeeng'we, haandi 
musabireenge abasyeeng'we, hu munyale ohuwonisibwa. Esaala y'omuundu 
muluungifu yiri neende amaani maangi haandi yihola muno. 

17 Elija yali omuundu koti efwe. Yasaba niyomiisa ati efula yihaye ohukwa, mani 
efula yaahaya ohudoonya hu loba ohumala embaka y'emyaaka kidatu neende 
esituundu. 

18 Haandi yasaba, mani ekulu lyakaluuhana efula, eloba lyaama ebyaamo 
byaalyo. 

19Basyaange, omuundu yeesi hweeng'we n'atula hu bwadyeeri, mani omuundu 
wuundi yamukobosa haandi, 

20 mwiichulise bino: omuundu yeesi okobosa omuundu mubi ohutula mu ngira 
chae ehyaamu, achia ohuwonia omwooyo kw'omuundu mubi oyo ohutula mu 
hufwa mani yaleeta ohuleherwamo ebyonoono biingi. 

1 Petero 

1 Petero 1 

1Ese Petero omutume wa Yesu Kristo. Nyandiikira eng'we abalobole ba Nasaae 
bulaanu abali mu Poto Galatia, Kapadokia, Asia, neende Bbitinia, yi mweruha 
mwasasaanira. 

2Mwadoolwa neende esichiiririrwa si Nasaae Seefwe mweene yamanyira 
elalira ati, Mwooyo Mwoolerefu abahole mube aboolerefu, hu munyale 
ohuwulira Yesu Kristo mani aboose neende amabaanga kae. Lehe embabaasi 
neende omuleembe bibe ebyeeng'we mu bwiichufu. 

Esuubi elamu 

3Lehe hweebase Nasaae haandi Laatang'ene Omwaami weefwe, Yesu Kristo. 
Ohweema hu sisa syae sibitiirifu, yakera hwebulwa mu bulamu buyaaha, 
niyasyuuhisa Yesu Kristo ohutula mu bafu. Mani yaatuberesa esuubi lamu mu 
myooyo kyeefwe, 

4ely'ohunyoola ebilai bitaakama, bi Nasaae yabiihira abaandu bae. Yababiihira 
Muukulu, yi bitanyala hubola, oba ohunyaasiha oba ohufwiiririra. 

5Hulw'ohufukiirira hweeng'we Nasaae abaliinda neende obunyala bwae, 
haandi achia ohubawonia hu ludaalo lw'enjakamo, lu yatekeha 
ohubaonisiryaho. 

6Sangaale hulw'emboosi yino, kata neende mu siha sino mumalire ohunyoola 
ohusaandisibwaho neende ohwelalihiriraho ebiha bidiidi hulw'ebiteemo biingi 
ebyabakwaaho. 

7Ohusaandisibwa huno hweecha neende esichiiririrwa esy'ohuteema efukiirira 
yeeng'we. Kata esaabbu yinyaasiha yosi yiteemwa neende omuliro. Sakira 
efukiirira yeeng'we eyiri neende engaanga nyiingi ohuhira esaabbu, yosi 
yihoyere ohuteemwa, huyinyale ohubonehana niyiri enyomiifu yadyeeri. Ao 
mani niwo yi Nasaae achia ohubafumia neende ohubaberesa oluyaali neende 
esitiibwa hu Ludaalo lu Yesu Kristo yaheyekesereho alafu. 

8Yesu oyo mwamuheera kata neende nimusisiiri ohumubonaho; 
mumufukiirira, kata neende amwahaba nimutaamubona bulaanu. Mani ndi 
neende esangaalo liingi litaboolehana, 

9olwohuba bulaanu munyoola ohuwonisibwa hw'obulamu bweeng'we ohutula 
mu humufukiiriramo. 

10Ohuwonisibwa huno nihwo hu banabbi balomalomaho nibeekesa embabaasi 
chi Nasaae yali achia ohubaberesa, nibamalire ohukoonyeresa neende 
ohuteeberesa bulai muno. 

11Bakoonyeresa muno nibadaha ohumanya liina bweene lu Ludaalo luno 
lwahoolereho, haandi koti lu lwaheechere. Olwohuba Mwooyo wa Kristo 
obalimo yali yeekesa ohusaanda hu Kristo yali achia ohugumira, neende 
oluyaali lwahatulemo. 

12Nasaae yeekesa abanabbi bano ati haba sibehalaabanira abeene, nae 
bahalaabanira eng'we nibalomaloma hu bwadyeeri bu muwulira bulaanu. 
Bawamwaanda b'Emboosi Ndai abalomaloma neende obunyala bwa Mwooyo 
Mwoolerefu owatumwa ohutula Muukulu, nibo ababeekesa obwadyeeri buno. 
Buno nibwo obwadyeeri bu bamalaika bosi badaha ohumanya amahuluundu 
kaabwo. 

Abakristo balaangwa ohuba neende obulamu bwoolerefu 

13Sakira lehe ebibaaso byeeng'we bibe ebyeetekefu ohuhola. Mube mwaaywe, 
haandi mute esuubi lyeeng'we lyoosi hu mbabaasi chi muchia ohunyoola hu 
ludaalo lu Yesu Kristo achia ohweyekesera elalira. 

14Koti abaana bawulira Nasaae, mutafukiirira obwekoombi buhale bu mwali 
nimuli nabwo nimusisiiri ohumanya Nasaae otuka obulamu bweeng'we. 

15Ohutusaho, mube aboolerefu mu buli siindu syoosi si muhola, koti lu Nasaae 
yabalaanga mube aboolerefu. 

16 Olwohuba ebyandiiko byoolerefu biboola biti, “Muhoyere ohuba aboolerefu, 
olwohuba syesi ndi omwoolerefu.” 

17Ngandi mulangaanga Nasaae muti Seefwe nimulaama, haandi niye oheengera 
omusaango buli baandu boosi mu ngeri nasilala. Sakira, mwehoonyere 
obulamu bweeng'we bwomu syaalo muno koti abakeni nimuberesa Nasaae 
oluyaali. 

18Olwohuba mumanyire esyatuungwa ohubanunula ohutula mu bulamu 
butaalimo obuhoonyi bu mwanyoola ohutula hu bakuuka yeeng'we. Haandi 
esiindu sibabakula esyo, haba sinisyo esiindu sinyaasiha sa koti esaabbu oba 
efeesa, 

19nae niko amabaanga ka Kristo akabanunula, niye oli koti ekoondi yeere 
elitaaliho obubi bwoosi, oba embala yoosi. 

20Nasaae yamudoola esyaalo nisisisiiri ohuloongwa, haandi yeekeseebwe mu 
ndaalo chimaliiriha chino hulw'obulai bweeng'we. 

21Ohubitira mu Kristo, mufukiirira Nasaae wamusyuuhisa ohutula mu bafu, 
mani yaamuberesa oluyaali, haandi okera efukiirira yeeng'we neende esuubi 
lyeeng'we byaaba nibyomiirira hu Nasaae. 

22Nae koti bulaanu muli abanyirifu booswa hulw'ohuwulira obwadyeeri, 
haandi eng'we muli neende obuheeri bulamu eyiri abafukiiriri basyeeng'we, 
mani muheeranire elalira neende emyooyo kyeeng'we kyoosi. 

23Olwohuba bulaanu mweebulwa ehabi lyohubiri, ataali ohweema hu lumwo 
lufwa, nae ohweema hu lumwo lutafwa, ohweema hu Mboosi ya Nasaae 
mulamu, haandi oyiindira endaalo choosi. 

24 Olwohuba ebyandiiko byoolerefu biboola biti, “Abaandu boosi bali koti 
obunyaasi, haandi oluyaali lwaabwe luli koti esimuli syomu siino. Obunyaasi 
buniaala, ebimuli bibuluunguha. 

25Nae Emboosi y'Omwaami, yidoong'awo sa endaalo choosi.” Emboosi yino 
niyo Emboosi Ndai eyabayaalirwa. 

1 Petero 2 

Ekina lamu neende esyaalo syoolerefu 

1Sakira mwemalemo ehiinda yoosi, ohuchuunia abasyeeng'we, obubacha 
bwoosi, oba, ehiinda yoosi, neende obumoonyi bwoosi. 

2Mube koti abaana bayere baheebulwa sa, abawulira obuluwo bw'amabeere 
moolerefu k'omwooyo, mani nimukang'wa muchia ohuhula munyoole 
obuwonia. 

3 Olwohuba ebyandiiko byoolerefu biboola biti, “Mumalire ohuhoombaho hu 
sisa sy'Omwaami.” 

4Mwiiche eyiri Omwaami, ekina elamu li baandu bahaya bati libulamo 
obuhoonyi, nae Nasaae yaalidoola koti eliri neende obuhoonyi yali. 

5Olwohuba mwesi muli amakina malamu akoombahirwa Enyuumba ya Nasaae 
y'omwooyo, yi muchia ohuhalaabanira koti abalaamisi boolerefu, nimuwaana 
ebiyaanwa by'omwooyo bi Nasaae yakaanira ohubitira mu Yesu Kristo. 

6 Olwohuba ebyandiiko byoolerefu biboola biti, “Bone, mbao bulaanu ndaao 
ekina lisiira enyuumba mu Siyooni, ekina lyalobolwa haandi ely'engaanga 
y'aakulu; haandi omuundu yeesi omufukiirira haba saachia hudiirwa esoni.” 

7  Ekina lino ly'engaanga y'akulu muno eyiri eng'we abafukiiririra; nae eyiri abo 
abatafukiirira liri: “Ekina li boombahi bahaya bati liwuma obuhoonyi nilyo 
elyeeholere ekina huluundu lisiira enyuumba.” 

8  Haandi biti, “Lino nilyo ekina likera abaandu nibateremuha, ekina likera 
nibakwa”. Bateremuha olwohuba haba sibafukiirira emboosi yira koti lu 
syatekehwa siti b'ohuhola batyo. 

9  Nae eng'we muli abaandu badoolebwa, abalaamisi, enyuumba njolerefu, 
abaandu ba Nasaae beene, hu munyale ohufumia emirimo kya Nasaae 

kiwukisa, ba Nasaae yalaanga ohutula mu siirima ohwiingira mu bulafu bwae 
bulai butalomwalomwaho. 

10 Mu biha byaahale, haba simwali abaandu badoolebwa, nae bulaanu muli 
abaandu ba Nasaae; mu biha byaahale haba simwaakaanira esisa sya Nasaae 
nae bulaanu mwanyoola esisa sya Nasaae. 

Abawaambe ba Nasaae 

11Eng'we basyaange, mbahubbira omulaanga bawalukeenda haandi abeyikami 
mu syaalo muno endi, mweyolobye obwekoombi bubi bw'omubiri obulwaania 
obulamu bweeng'we buli ludaalo. 

12Ebiima byeeng'we eyiri abakafiiri bihoyere ohuba ebilai, kata neende 
nibateemaho ohubayaasa bati muli abahola-mbi, bachia ohubona ebiholwa 
byeeng'we bilai, mani bafumie Nasaae hu Ludaalo lw'ohwiicha hwae. 

13Hulw'obulai bw'Omwaami, wulirenge abeemeresi boosi abohu syaalo: kata 
abe omutuki muhunuufu otuka abaandu baandi boosi, 

14kata neende gafana, bayatuma ohusaandya abahola-mbi neende ohweebasa 
abaholi b'ebiindu bilai. 

15Olwohuba Nasaae adaha ati, ebiholwa byeeng'we bilai bibwiihe hu 
nomanoma mbi ey'abaandu basiru. 

16Obulamu bweeng'we buhoyere ohuba koti obw'abaandu bali neende 
omuleembe, nae mutehoonyera obulehuule bweeng'we ohubwiiha hu esibi 
syoosi, ohutusaho obulamu bweeng'we bube koti obw'abahalaabani ba Nasaae. 

17Yiseenge oluyaali mu baandu boosi: heereenge abafukiiriri basyeeng'we, 
ticheenge Nasaae, haandi yiseenge oluyaali mu batuki omutuki muhunuufu. 

Esyohuboneraho syohusaanda hwa Kristo 

18Eng'we abahalaabani, wulireenge abaami beeng'we haandi yekeseenge 
oluyaali lwiichufu eyitaali abo ababaholera ebilai haandi babaasaho boong'ene, 
nae kata eyiri abaalaba bosi. 

19Olwohuba aliwo obuhoonyi eyiri omuundu wesimiirisira obuchuuni 
bw'ohusaanda olwohuba akalusa ebibaaso byae eyiri Nasaae. 

20Nae ngaanga siina yi munyoola nimweesimiirisira ohuhuywa hubahoyera 
nimuholere esibi? Ohutusaho nimweesimiirisira ohusaanda kata nimumalire 
ohuhola ebiindu bilai, ao nilwo lu Nasaae aba achia ohubaberesa ehabi. 

21Nasaae yabalaangira sino, olwohuba Kristo yesi yabasaandira mani 
yaabalehera esyohuboneraho, ati munyale ohuloonda mu makulu kae. 

22 Ebyandiiko byoolerefu biboola biti, “Haba siyaholaho esyonoono syoosi, 
haandi abulao obubacha bwatulaho muhanwa mwae.” 

23 Nibamunyeka, siyakalusamo yesi naanyeka; niyasaandisibwa, haba siyatiisa-
tiisaho omuundu yeesi, ohutusaho yata esuubi lyae mu Nasaae, oheenga 
emisaango mu buluungifu. 

24 Omweene yakiinga ebyonoono byeefwe mu mubiri kwae hu musalabba, hu 
hunyale ohuba abafwa eyiri esyonoono, nae hube abalamu eyiri obuluungifu. 
Ohweema hu bikoonjo byae mwanyoola ohuwonisibwa. 

25Olwohuba mwali nimuli koti amakoondi kakota, nae bulaanu mwakaluha 
eyiri Omwaayi haandi Omuliindi w'obulamu bweeng'we. 

1 Petero 3 

Abahasi neende abasaacha 

1  Mu ngeri nasilala, eng'we abahasi badeeha muwulireenge abasaacha 
beeng'we, hu mani nibalimo mwaabo abatafukiirira emboosi ya Nasaae, ebiima 
bilai by'abahasi baabwe binyale ohubahola babe abafukiiriri. 

2Olwohuba bachia ohubona ebiima byaabwe koti lu biri ebinyirifu haandi 
ebiisamo oluyaali. 

3 Obulai bweeng'we buhaye ohuba obweema hu biindu byoohumukulu koti, 
engeri yi mwesuukiramo efwiiri, oba emigasa ky'engaanga y'aakulu 
kimwesyaaya, oba engubo ch'engaanga y'aakulu chi mwefwaala. 

4Ohutusaho obulai bweeng'we buhoyere ohutulanga mubwadyeeri buli mu 
myooyo kyeeng'we, obulai butasasiha bw'omwooyo muloonga, haandi 
omuyenjeefu, okuli neende engaanga y'aakulu muno mu moni wa Nasaae. 

5Olwohuba yino niyo engira yi bahasi boolerefu, abeesikaanga Nasaae mu 
ndaalo chabita baholaanga hu bulamu bwaabwe bwaaba obulai, haandi 
bawuliraanga abasaacha baabwe. 

6 Olwo nilwo koti lu Saara yawulira Abburahamu mani yamulaanga ati 
omwaami. Haandi muli abaana bae nimuhola ebiluungifu nimutaali neende 
ohutya esiindu syoosi. 

7  Mu ngeri nasilala eyo yosi, abasaacha muyireenge abahasi beeng'we bulai, 
nimumanyire muti mu huloongwa hwaabwe bakata nibo. Haandi koti abaandu 
bachia ohunyoola alala naang'we esiyaanwa sya Nasaae sy'obulamu. Holeenge 
mutyo hu ahaye ohubaao esiindu syoosi esyehiinga mu hulaama hweeng'we. 

Ohusaandisibwa hulw'ohuhola esiindu silai 

8Muhumaliirisa, eng'we mweesi, becheenge neende omwooyo mulala, 
kwiireenge abasyeeng'we esisa, haandi heeraneenge koti abeenda ndala. 
Deebeenge hu basyeeng'we, haandi becheenge abaloonga eyiri abasyeeng'we. 

9Mutatuungaanga esibi neende esibi, oba ohubwaaba neende ohubwaaba; 
ohutusaho, tuungeenge neende ehabi choong'ene olwohuba ehabi nicho chi 
Nasaae yasuubisa ohubaberesa niyali n'abalaanga. 

10 Olwohuba koti lu byandiiko byoolerefu biboola, “Omuundu wekoomba 
ohunyoola obulamu haandi ohubona omuleembe, alehe ohulomaloma ebibi 
neende olulimi lwae haandi alehe obubacha. 

11Ahoyere ohulehana neende ebibi mani ahole ebilai; ahoyere ohukoonya 
omuleembe neende omwooyo kwae kwoosi. 

12Olwohuba Omwaami aliindanga abaluungifu haandi atekeeresa ohulaama 
hwaabwe. Nae ayiinganianga abo abahola ebibi.” 

13Nae wiina ochia ohutaaho esibi nimweetekeehe ohuhola ebilai? 

14 Kata neende nimusaandisibwa hulw'ohuhola esilai, muchia ohunyoola ehabi. 
Mutatya omuundu yeesi oba mwelalihirira. 

15Nae mu myooyo kyeeng'we, mwiseenge oluyaali mu Kristo koti Omwaami. 
Esiha syoosi becheenge abeetekefu ohukobola mu muundu obalaanga 
ohulomaloma hu suubi limuli nalyo. 

16Nae muholeenge mutyo neende obuloonga nimubeesamo oluyaali, haandi 
lindeenge ebibaaso by'emyooyo kyeeng'we bulai. Haandi abaandu 
nibalomaloma bubi hu saambo ndai chi muli nachio mu Kristo, lehe banyoole 
esoni hu biindu bi balomaloma. 

17Olwohuba silai ohusaanda hulw'ohuhola esiindu silai nihuba huli ohudaha 
hwa Nasaae, ohuhira ohusaanda hulw'ohuhola esiindu sibi. 

18Olwohuba Kristo yafwa hulw'ebibi ehabi lala lyoong'ene, omuundu mulai 
yafwiira ababi, hwaanyale ohubaleeta eyiri Nasaae. Yeetwa mu mubiri, nae 
abweene ao yaabereswa obulamu mu mwooyo. 

19Nae mu bulamu bw'omwooyo obwo, yacha mani yayaala alafu eyiri emyooyo 
kyaboywa. 

20 Kino kyali emyooyo ky'abaandu bali bahaya ohuwulira Nasaae niyateemaho 
ohubaliinda niyesimiriise mu ndaalo chi Nowa yoombahiramo elyaato. 
Abaandu badiidi boong'ene nibo abali mu lyaato; bali bataanu-na-badatu 
boong'ene abawonia mu maachi. 

21Haandi amaachi ako kali ahalolero aheekesa ohubatiisibwa ohubawoniaanga 
bulaanu. Haba sihuli ohwoosa hw'erwaanyi hw'ehwe lyohumubiri, nae nihwo 
esisuubise si huhola eyiri Nasaae mu mwooyo mulai. Huno huhuwonia 
ohubitira mu husyuuha hwa Kristo Yesu, 

22owamala ohuchia Muukulu, haandi bulaanu ali hu muhono muluungi kwa 
Nasaae, haandi bulaanu atuka bamalaika boosi neende abaandu boosi neende 
obutuki bwoosi. 

1 Petero 4 

Obulamu bwakaluhanisibwa buyaaha 

1Koti lu Kristo yasaanda mu mubiri, fwesi huhoyere ohweyaanayo neende 
obwomiifu neende engeri y'embaasa yi yali nayo, olwohuba omuundu osaanda 
mu mubiri, oyo aba yamala ohukabuhanira elalira neende esyonoono. 

2Mani sakira, ohutula bulaanu neende ohwemeeda mu moni, ohudaha hwa 
Nasaae nihwo ohutuka obulamu bwae bwomu syaalo muno bwoosi, ataali hu 
bwekoombi bw'omubiri. 

3Mwamala ohwehoonyera ebiha biingi nimuhola bi bakafiiri baheera 
ohuholaanga. Obulamu bweeng'we bwali bwaweera mubucheke, ohwekoomba 
hubi, obumeesi, obwekoombi bw'okuliira, obumeesi bw'omubidyaalo, neende 
ohwiinamira emisaambwa hubi. 

4Abakafiiri abo bawuka muno nimuteyambaania nabo mu huhola obwekoombi 
bubi buhiramo obwo, sakira babanyeka. 

5Nae bachia ohwelomalomaho eyiri omuundu wetekeehe ohuheengera 
omusaango abaandu balamu neende abafwa. 

6Sino nisyo esyakera bayaalira Emboosi Ndai eyiri abaandu bamala ohufwa 
bosi, kata neende nibahaheengerwa omusaango mu mubiri koti abaandu boosi, 
nae balamu mu mwooyo koti Nasaae. 

Abaliindi balai b'ebiyaanwa bya Nasaae 

7Enjakamo y'ebiindu byoosi yisudire aambi. Sakira mube mwaaywe, abeetuka 
abeene, mani munyale ohusaba. 

8 Nae esihira byoosi, muheeraneenge neende obuheeri bwadyeeri, olwohuba 
obuheeri bubwiiha hu bibi biingi. 

9Yakaanire abasyeeng'we mu madaala keeng'we ataali ohwekanyiirisa. 

10Buli muundu hweefwe koti omuliindi mulai w'ebiyaanwa bya Nasaae 
ahoyere ohwehoonyera ebiyaanwa byoosi bi Nasaae yamuberesa n'ahoonya 
abaasye, niyehoonyera ebiyaanwa bikabuhaane neende obwadyeeri. 

11Omuundu yeesi oweekesa Emboosi ya Nasaae, ahoyere ohuyeekesa koti 
Emboosi ya Nasaae yeene; omuundu yeesi ohola emirimo ahole neende amaani 
ka Nasaae yamuberesa, mani hu mu buli siindu syoosi Nasaae anyoole efuma 
ohubitira mu Yesu Kristo, yi luyaali neende amaani bibe ebyae endaalo choosi. 
Amiina. 

Ohusaandisibwa koti Omukristo 

12Basyaange baheerwa, mutesinduhaanga hulw'ohuteemwa mubuchuuni bu 
musaandisirwamo, koti esiindu sikeni esiri ohubeeholehaho. 

13Ohutusaho sangaale muti muli ohukabanaho neende Kristo mu husaanda 
hwae, hu munyale ohwichula esangaalo mu myooyo kyeeng'we luunyuma 
lw'oluyaali lwae ohweyekesa. 

14Nimuli neende ehabi nibabanyeka hulw'ohwehoonyera eliita lya Kristo; 
amahuluundu kali mbwe Omwooyo kuli neende oluyaali, Omwooyo kwa 
Nasaae kuli mweeng'we. 

15Nae abuleo omuundu yeesi mweeng'we osaanda koti omwiiti, oba omwiibi, 
oba omuundu ohola esibi sihoongo, oba yeyingiise mu mirimo ky'abaandi. 

16Nae omuundu yeesi hweeng'we n'asaanda olwohuba ali Omukristo, 
atadiirwa esoni, nae yeebase Nasaae ati ali Omukristo. 

17Olwohuba endaalo choolere ech'ohuheengeramo omusaango, nae haandi 
chichia ohuchaaka neende abaandu ba Nasaae beene. Nae nibichaakira 
hweefwe, byahabe bitye eyiri abo abatafukiirira Emboosi Ndai yitula eyiri 
Nasaae? 

18 Olwohuba ebyandiiko byoolerefu biboola biti, “Nisiri esidinyu eyiri 
abaluungifu ohunyoola obuwonia bulaanu syahabe sitye eyiri abo abatatya 
Nasaae neende abahola-mbi?” 

19Sakira abasaanda olwohuba Nasaae niye obadahisa basaande, bahoyere 
ohwemeeda ohweyaanayo eyiri Omuloongi waabwe omweesikwa, neende 
ohwemeeda ohuhola ebiindu bilai. 

1 Petero 5 

Ebyaayo bya Nasaae 

1Bulaanu koti ese syeesi ndi omwaayi muhuluundu w'omukaanda 
kw'abafukiiriri, haandi koti omuundu owabona ohusaanda hu Kristo yali 
nahwo, haandi koti omuundu yeesi ochia ohukabana hu luyaali luchia 
ohuboneha, hubbira omulaanga eyiri abeemeresi b'emikaanda ch'abafukiiriri 
abali mweeng'we. 

2 Mube abaayi b'ebyaayo bi Nasaae yababeresa, haandi mubiliinde neende 
ohudaha koti lu Nasaae adaha muhole ataali ohuyiikwa. Hole emirimo 
kyeeng'we ataali ohwekoomba eseende, nae ohweema hu hudaha 
ohuhalaabanira abasyeeng'we mubwadyeeri. 

3Mutatukaanga abaandu babata mu buliindi bweeng'we neende esirifu, nae 
mubecheenge esyohuboneraho eyiri ebyaayo. 

4Mani Omwaayi muhuluundu niyahabonehe muchia ohunyoola ekofia 
y'obutuki y'oluyaali eyitafwiirira. 

5 Mu ngeri nasilala eng'we abasisiiri abaraaga, muhoyere ohuwulira 
abahuluundu beeng'we neende obuloonga. Haandi mweesi-mweesi koti 
engubo yeeng'we muhoyere ohwefwaala obuloonga bw'ohuhalaabanira 
abasyeeng'we; olwohuba ebyandiiko byoolerefu biboola biti, “Nasaae 
alwaaniaanga abeniinia, nae aberesaanga abaloonga embabaasi chae.” 

6  Sakira mube abaloonga mu mahono ka Nasaae w'obunyala hwaanyale 
ohubasiingisa yabaniinia aakulu mu siha syae sihoyere. 

7Yireenge ohwelalihirira hweeng'we hwoosi eyiri Nasaae olwohuba 
abadeebaho. 

8Mweliinde, mube meeso! Olwohuba omusuku weeng'we Sitaani 
ang'aalalaanga nabuluula koti edalang'i n'akoonya oyo yanalya. 

9Mumuyiinganie nimuli abomiifu mu fukiirira, olwohuba abafukiiriri 
basyeeng'we baandi abali mu syaalo syoosi bosi bali ohubitira mu husaanda 
nasilala ohwo. 

10Nae nimumalire ohusaandaho budiidi, Nasaae ow'embabaasi choosi, 
owabalaanga ati mukabaneho hu luyaali lw'endaalo choosi mu Kristo, niye 
ochia ohubaberesa amaani mube abomiifu mu fukiirira. 

11Obunyala bwoosi bube obwae, endaalo choosi. Amiina. 

Amaheeso kamaliiriha 

12  Mbaandiikira ebbarwa nyimbikiti yino, neende obuhoonyi bwa Silifaano, yi 
njira koti mwaanaama mweesikwa. Ndaha ohubameedamo amaani neende 
ohuboomiisira endi buno n'embabaasi cha Nasaae cheene. Haandi mbalagira 
endi mubwoomiiriremo. 

13 Omukaanda kw'abafukiiriri basyeeng'we bali mu Bbabbilooni, ba Nasaae 
yesi yadoola, babaheesa. Neende Mariko omwaana waange yesi abaheesa. 

14Muheesanie nimukwiichana mu birifu neende obuheeri koti Abakristo. Lehe 
omuleembe kube naang'we mweesi, abaandu ba Kristo. 

2 Petero 

2 Petero 1 

1Ese Simooni Petero omuhalaabani haandi omutume wa Yesu Kristo, 
mbaandiikira eng'we abanyoola efukiirira y'engaanga muno koti lu efwe 
hwanyoola mu bwoolerefu bwa Nasaae weefwe, neende Omuwonia weefwe 
Yesu Kristo. 

2Lehe embabaasi neende omuleembe bibe ebyeeng'we mu bwiichufu ohubitira 
mu humanya Nasaae neende Omwaami weefwe Yesu Kristo. 

Ohulaanga neende ohudoolwa hw'Abakristo. 

3Obunyala bwa Nasaae nibwo obwatuberesa buli siindu syoosi si hwekoomba 
esiri mu bulamu bw'ohwiisa oluyaali mu Nasaae. Olwohuba humanyire oyo 
owatulaanga ohukabana hu luyaali neende mu bulai bwae. 

4Mu ngeri yino, yatuberesa ebiyaanwa bihoongo haandi eby'engaanga y'aakulu 
muno bi yatusuubisa. Mani nihuba nihunyoolere ebiyaanwa bino, huchia 
ohuwonisibwa ohusihirira huli mu syaalo, ohuleetwa neende ohwekoomba 
hubi, hu munyale ohukabana hu bwanasaae bwae. 

5Sakira mute omwooyo hu fukiirira yeeng'we; mumeedeho ebiima bilai, hu 
biima bilai byeeng'we, mumeedeho ohumanya; 

6hu humanya mumeedeho ohweetuka abeene; hu hweetuka abeene 
mumeedeho ohwesimiirisa; hu hweesimiirisa, mumeedeho ohwiisa oluyaali 
mu Nasaae; 

7hu hwiisa oluyaali mu Nasaae, mumeedeho ohuheerana koti abebulanwa; 
haandi hu hudahana koti abebulanwa, mumeedeho ohuheera abaandu boosi. 

8Ebyo byoosi nimuba nabyo mani byemeede obuungi, byahabahole ohuba 
ab'obuhoonyi, haandi abahola ebiholwa bilai mu humanya Omwaami weefwe 
Yesu Kristo. 

9Nae omuundu obula nabyo, ali koti obona amabuulyeesi, haandi yeebirira ati 
yamala ohulabiswa ohutula mu byonoono byae bya hale. 

10Sakira basyaange, teemeho koti lu munyala ohwomiirirwa hu hulaangwa 
neende ohudoolwa hweeng'we. Nimuhola mutyo, haba simuchia ohukwa kata 
nabudiidi daawe. 

11Ao mani muchia ohwiingiswa neende oluyaali mu Bwaami butaakama 
obw'Omwaami haandi Omuwonia weefwe Yesu Kristo. 

12Sakira njia ohubeechulisaanga ebiindu bino buli ludaalo, kata amwahaba 
nimwabimanya, haandi nimwomiirire hu bwadyeeri bu mwanyoola. 

13Haandi mbaasa endi nisisiiri omulamu, silai ohubahubbirisa nimbeechulisa, 

14olwohuba manyire endi ndi aambi ohutula mu mubiri kuno, koti lu Omwaami 
weefwe Yesu Kristo yamala ohunjekesa. 

15Njia ohuteemaho koti lu nyala ohubona endi kata nimalire ohutula mu syaalo 
muno, muchia ohudoong'a nimwiichulisa ebiindu bino. 

Ababona hu luyaali lwa Kristo 

16Efwe ababeekesa obunyala bw'Omwaami Yesu Kristo neende ohwiichia 
hwae, haba sihweema hu ngano chi hwataao sa, nae oluyaali lwae hwalubonera 
elalira neende emoni cheefwe. 

17 Hwaliwo koti lu Nasaae Seefwe n'amuberesa oluyaali neende ohukinisibwa 
muno, ekono nilyatula eyiri Nasaae Seefwe niliboola liti, “Wuno niye Omwaana 
waange muheerwa, yindehoyeramo.” 

18Efwe abeene hwawulira ekono lino nililomaloma ohutula Muukulu nihuli 
neende Yesu hu lugulu lwoolerefu. 

19Sakira huli neende obwomiifu bw'emboosi chi banabbi bayaala. Muhoyere 
ohuchitaaho ebibaaso byeeng'we, olwohuba chiri koti obulafu buhosa mu 
siirima ohwoola hu bwiire buhya, mani obulafu bw'esulwe buhosa mu myooyo 
kyeeng'we. 

20Nae ohuhira bino byoosi, manye muti abulao omuundu yeesi onyala 
ohunyonyola omweene hu bwae emboosi ch'obunabbi buli mu byandiiko 
byoolerefu. 

21Olwohuba abulao omunabbi owali aholere omulimo kw'obunabbi 
niyedahiire omwene, nae abanabbi balomalomaanga ebitula eyiri Nasaae, 
Mwooyo Mwoolerefu n'abeeheremo. 

2 Petero 2 

Abeekesa bobubacha 

1Abanabbi bobubacha bosi balichiingi mu baandu ba Nasaae, mani mweeng'we 
muchia ohubechaangamo abeekesa bobubacha. Abeekesa bobubacha bachia 
ohuleeta enjekesa ch'obubacha mbi echinyaasa, haandi bachia ohwekaana 
Omwaami wabanunula, mani beleeteere ohufwa bwaangu. 

2Abaandu baangi bachia ohuloonda engira chaabwe chidiisa esoni haandi 
ohweema hu biholwa byaabwe abaandu baandi bachia ohulomaloma bubi hu 
ngira yadyeeri. 

3Mu kuliira kwaabwe, abeekesa bobubacha bano bachia ohubanyoolamo 
engaanga muno ohweema hu ngano chi beene beeholera. Omusaango kwaabwe 

kwamala ohuheengwa hale muno, haandi ohusihiriswa hwaabwe haba 
sihukona daawe. 

4Kata Nasaae hale haba siyakwiira esisa bamalaika bahola ebyonoono nae 
yabasukuna mu nyaanja y'omuliro yi baboyerwa mu siirima nibaliindire 
oludaalo lw'ohuheengerwaho omusaango. 

5 Haandi Nasaae haba siyakwiira esisa esyaalo sihale, nae yaleeta amaachi 
k'ofwomboole hu syaalo eyiri abonooni; nae yaawonia Nowa, owayalaanga 
obuluungifu neende abaandu baandi bataanu-na-babiri boong'ene. 

6 Olwohuba Nasaae yaheengera omusaango ebiko bya Sodomu neende Gomora, 
n'abisihirisa neende omuliro, mani yaabahola esyohuboneraho esichia 
ohuholehanaanga eyiri abonooni boosi. 

7 Nasaae yawonia Looti omuundu mulai, owachuunirwa muno ehola mbi 
y'abaandu batadeeba hu malako. 

8Omuundu mulai oyo yali yabamenyamo, mani buli ludaalo 
yachuunisibwaanga mu mwooyo n'abona haandi n'awulira ebiholwa byaabwe 
bibi ebyo. 

9Mani sakira, Omwaami yamanya engeri yohuwonia abalai beesa oluyaali mu 
Nasaae, ohutula mu mateemo kaabwe, neende ohuleha abonooni mu 
husaandisibwa hwaabwe ohwoola hu ludaalo lw'ohuheengeraho omusaango, 

10neende abo abomiirira mu biima byaabwe bibolu neende obwekoombi 
bw'omubiri mani baalekeeresa amaani ka Nasaae. Abeekesa bobubacha bano, 
babulaho neende esiindu sibatya, haandi sibadiirwa esoni ohunyeka abaandu 
b'oluyaali. 

11Kata bamalaika bali neende amaani kahirao, haba sibabaabiraangaho 
omusaango mu moni w'Omwaami nibabanyeka. 

12Nae abeekesa bobubacha bano balomaloma bubi hu biindu bibakoteerwe 
elalira. Bafwaana koti esolo ndeende echitaali neende ebibaaso echidiirwa 
mani cheetwa; bachia ohusihiriswa koti esolo ndeende. 

13Bachia ohubatuunga neende ohusaandisibwa huli koti hu basaandisiramo 
abaandu baandi. Esaangaalo lyaabwe liri mu hung'wa esideete ng'alang'ala 
nibasaangaasa emibiri kyaabwe. Sy'esoni muno haandi sibi nibeehala mu 
sidyaalo alala naang'we, olwo nibasaangaalira mu ngira chaabwe mbi! 

14Nae neende emoni chaabwe bewuunja buli siindu neende obucheke mani 
beekoomba buli muundu yi babona. Obwekoombi bwaabwe bw'ohuhola 
ebyonoono haba sibuyenjeera. Bakwiisa abaandu bakata mu muteego haandi 
baheera ohuhola ebiindu by'okuliira. Bali koti abaandu ba Nasaae yamala 
ohubwaaba! 

15 Baleha engira nuungifu, mani baakota nibadiirire engira yi Bbalamu, 
omwaana wa Bbeyori yaloonda, owali niyaheera eseende chanyoola 
hulw'ohuhola ebyonoono, 

16mani yoolobisibwa hulw'esyonoono syae. Nae esuhiri yitalomaloma 
yamulomalomera mu kono ly'omunabbi niyimwoolobya hulw'ebiholwa byae 
by'elalu. 

17Abaandu bano bali koti esulo chahama, haandi koti amaleesi k'omuyaka 
kuwuucha; Nasaae yababiihira obweyaango bwaabwe mu siirima sya titititi. 

18Beehoonyera emboosi ch'obusiru haandi echohwefumia, beehoonyera 
obwekoombi bw'emibiri kyaabwe ohuteka abaandu bahachaakira ohweetusa 
hu baandu bali mu ngira mbi echileeta ohusihiriswa. 

19Babasuubisa obulehuule, nae abeene badoong'a nibali ababoye mu biima bibi 
bibatuka mu buboye, olwohuba omuundu aba omuboye w'esiindu 
simuyiingire. 

20Abo abeeruha ohutula mu hunyaasiha hw'esyaalo nibamalire ohumanya 
Omwaami weefwe haandi Omuwonia Yesu Kristo, mani baakobola mu 
hunyaasiha hw'esyaalo haandi baayiingirwa, obulamu bwaabwe obwo buba 
obubi ohuhiraho obwataangira. 

21Syahabeere esilai muno yi bali baaba nibatamanya engira y'obuluungifu, 
ohuhira ohumanya engira eyo, nae haandi baleha amalako moolerefu ka 
bababeresa. 

22 Esiindu syabeeholehaho syeekesa siti engaado chino chadyeeri, “Embwa 
yikobola yahoomba ebiindu bi yisalire” neende “Embiichi yookerwe yikobola 
yefuufula haandi mu madosi.” 

2 Petero 3 

Esisuubise sy'ohukobola hw'Omwaami 

1Basyaange baheerwa, yino bulaanu niyo ebbarwa yaange yohubiri yi 
mbaandiikira. Mu bbarwa choombi chino, ndeemereho ohubadinya mube 
neende embaasa yitaalimo ohweebachirisa nimbeechulisa ebiindu bino. 

2Ndaha mwiichulise emboosi chi banabbi boolerefu balomalomaho hale, 
neende elako litula eyiri Omwaami haandi Omuwonia bi batume beeng'we 
bababeresa. 

3 Esitaangira, muhoyere mumanye muti, mu ndaalo chimaliirihayo chino, 
abaandu bachia ohubaao, ba obulamu bwaabwe butukwa neende ohwekoomba 
hwaabwe hubi. Abaandu abo bachia ohubacheha 

4haandi bachia ohubateeba bati, “Haba siyabasuubisa ati achia ohwiicha? Nae 
bulaanu ali yeena? Bakuuka yeefwe boosi bamala ohufwa hale, nae buli siindu 
sisisiiri sa koti lu syali ohutula hu huloongwa hw'esyaalo!” 

5 Baheengao sa ohuhola koti abataamanyire bati, hale Nasaae yalomaloma, 
mani ekulu neende esyaalo byaloongwa. Esyaalo syaaloongwa ohutula mu 
maachi mani nisiba akati w'amaachi. 

6 Nae haandi amaachi k'ofwomboole niko akasihirisa esyaalo sihale. 

7Emboosi ya Nasaae yeene eyo, niyo eyikera ekulu neende esyaalo byabaao 
bulaanu, mani niyibiliinda ohwoola lu byahasihiriswe neende omuliro. 
Byaliindwa ohwoola hu ludaalo lu baandu bateesa oluyaali mu Nasaae 
bahaheengerweho omusaango, mani basihiriswe. 

8  Nae basyaange mutebiiriraanga esiindu silala sino! Eyiri Nasaae yibulayo 
engabuhana akatikaati w'oludaalo lulala neende emyaaka elifu ndala; eyiri 
Nasaae ebiindu bino byaakana. 

9Omwaami sahindaanga ohuhola esiindu si yamala ohusuubisa koti abaandu 
baandi babaasa. Ohutusaho abeesimiirisira, olwohuba haba saadaha omuundu 
yeesi asihiriiswe, nae adaha buli muundu anyale ohweyolobya ebyonoono 
byae. 

10  Nae Oludaalo lw'Omwaami luchia ohwiicha koti omwiibi. Hu Ludaalo olwo, 
ekulu lichia ohukotao neende ohududuma huungi; ebiindu biri aakulu muukulu 
bicha ohuya bisihiriswe, haandi esyaalo neende ebiindu birimo byoosi bicha 
ohusihiriswa. 

11Mani koti lu biindu bino byoosi bicha ohusihiriswa mu ngira yino, muhoyeere 
ohuba abaandu bafwaana batye? Obulamu bweeng'we buhoyere ohuba 
obwoolerefu haandi obutya Nasaae, 

12nimusiliindiriire Oludaalo lwa Nasaae, haandi muteemeho ohuhola lwiiche 
bwaangu. Oludaalo olwo, ekulu lichia ohusaambwa mani lisihiriswe, haandi 
ebiindu biri muukulu byoosi bicha ohusaanguluha hulw'obubafu. 

13Nae huliinda esiindu si Nasaae yasuubisa. Yasuubisa Ekulu yaaha, neende 
esyaalo siyaaha, yi buluungifu bucha ohumenya koti obuli mu daala lyabwo. 

14Sakira basyaange, nimusiliindire Oludaalo olwo, teemeho koti lu munyala 
ohuba abaluungifu bataaliho esyonoono syoosi mu moni wa Nasaae, nae abali 
mu muleembe nae. 

15Mumanye muti ohwesimiirisa hw'Omwaami weefwe hweekesa huti 
bababeresa obweyaango bwohuwonisibwa, koti lu wasyeefwe Paulo yaheera 
ohubaandiikira niyehoonyera amakesi ka Nasaae yamuberesa. 

16Sino nisyo sy'aboola mu bbarwa chae choosi n'alomaloma hu siindu esyo. 
Biriwo ebiindu biindi mu bbarwa chae ebidinyu byohumanya, bi baandu 
bataamanyire haandi abataali abomiifu mu fukiirira beekesa bubi, koti lu 
bahola mu bituundu biindi by'ebyandiiko byoolerefu. Mu ngeri eyo abeene 
beleetera ohusihirira. 

17Nae eng'we, basyaange, mwamala ohumanya sino. Bulaanu mweliinde 
mutakoswa neende enjekesa ch'obubacha ech'abaandu bahola-mbi mani 
mwaakwa ohutula mu bwiihalo bweeng'we bulai. 

18Nae mwemeeda ohuhula nimuli neende embabaasi, neende ohumanya 
Omwaami haandi Omuwonia weefwe Yesu Kristo. Oluyaali lube olwae bulaanu 
neende endaalo choosi. Amiina. 

1 Yowaana 

1 Yowaana 1 

Emboosi y'obulamu 

1  Hubaandiikira ebidiira hu Mboosi y'obulamu, eyaliwo ohutulira elalira hu 
njaako. Yi hwamala ohuwulira, haandi yi hwamala ohwehaliirisa haandi yi 
mihono cheefwe chamala ohudiiraho. 

2 Obulamu buno nibweehola bwaaboneha, hwabubona; sakira 
hubulomalomaho haandi hwababoolera ebidiira hu bulamu butaakama obwali 
nibuli ali Seefwe haandi hwaabubona. 

3Esyo si hwamala ohubona haandi hwawulira, nisyo syosi si hubayaalira, hu 
munyale ohutweyambaaniaho ohuba silala naafwe, mu bulala bu huli nabwo 
neende Seefwe alala neende Omwaana wae Yesu Kristo. 

4Hwandiika sino hu sangaalo lyeefwe linyale ohuba eliichufu. 

Nasaae niye obulafu 

5Bulaanu, emboosi yi hwamala ohuwulira ohutula hu Mwaana wa Nasaae, niyo 
yino; Nasaae niye obulafu, haandi abulamo esiirima kata nabudiidi. 

6Sakira, nihubaboolera huti huli mu bulala nae, nihaandi esiha syeene esyo huli 
mu siirima, ao huba hubacha mu mboosi cheefwe neende mu biholwa byeefwe. 

7Nae nihumenya mu bulafu, koti lu mweene ali mu bulafu, ao huba nihuli mu 
bulala neende abasyeefwe, haandi amabaanga ka Yesu Omwaana wa Nasaae 
katulabya ohutula mu buli syonoono. 

8Nae nihuboola huti efwe hubulaho esyonoono syoosi, ao huba hweebacha 
abeene, haandi haba sihulimo obwadyeeri daawe. 

9Nae nihweyama ebyonoono by'efwe eyiri Nasaae, achia ohwooseresa 
siyatusuubisa olwohuba mweesikwa haandi muluungifu. Achia ohutulehera 
ebyonoono byeefwe byoosi mani atulabye ohutula mu bibi byeefwe byoosi. 

10Nae nihuboola huti husisiiri ohuholaho esyonoono syoosi, ao huba huhola 
Nasaae ohuba omubacha, haandi emboosi yae haba siyiba yiri mu bulamu 
bweefwe. 

1 Yowaana 2 

Kristo Omuhoonyi weefwe 

1Baana baange, mbaandiikira sino hu muhaye ohwonoona, nae omuundu 
wuundi naahola esyonoono, huli neende Yesu Kristo muluungifu owutusabira 
eyiri Seefwe. 

2Omweene oyo niye esiyaanwa sikera hwaaleherwamo ebyonoono byeefwe, 
nae ataali ebyonoono byeefwe byoong'ene, nae ebyonoono bya buli muundu 
yeesi. 

3Esiindu sikera hwomiisa huti humumanyire nisyo ohuwulira amalako kae. 

4Omuundu yeesi n'aboola ati, “Mumanyire” nae haba saawulira amalako kae, 
omuundu oyo aba ali omubacha haandi abulamo obwadyeeri. 

5Nae omuundu owulira emboosi chae, oyo niye oba omuundu yi buheeri bwae 
eyiri Nasaae buba obwiichufu elalira. Sino nisyo esikera hwomiisa huti huli 
mubulala neende Nasaae. 

6Omuundu oboola ati, ali mu bulala neende Nasaae ahoyere ohumenya koti lu 
Yesu Kristo yamenya. 

Esilagiro siyaaha 

7  Basyaange baheerwa, esilagiro si mbaandiikira sino, haba sisiyaaha; nae 
sihale nisyo, simwamala ohuba nasyo ohutula mu njaako. Esilagiro sihale sino, 
niyo emboosi yi mwamala ohuwulira. 

8Nae esilagiro si ndi ohubaandikiira sino siyaaha, haandi obwadyeeri bwasyo 
bubonehera mu Kristo haandi neende mweeng'we mwesi. Olwohuba esiirima 
syamala ohutulao, haandi obulafu bwadyeeri bulaanu nibwo obuli ohwaaduha. 

9Omuundu oboola ati ali mu bulafu, nae yasyuula abaasye, aba asisiiri mu 
siirima ohwoola buti. 

10Omuundu oheera owaasye, niye oba ali mu bulafu haandi abulamo esiindu 
sikera yaahola esyonoono. 

11Nae omuundu ohayihana neende abaasye, oyo aba ali mu siirima haandi 
asikeenderamo nataamanyire yachoomere olwohuba esiirima siba 
simuwofuuse. 

12Baana baange, mbadiikira olwohuba mwamala ohuleherwa ebyonoono 
byeeng'we hulw'eliita lya Kristo. 

13Mbaandiikira eng'we balaata, olwohuba mumanyire oyo owaliwo ohutula mu 
njaako. Mbaandiikira eng'we abaraaga basiimbuha, olwohuba mwamala 
ohuyiingira omuundu omusuku Sitaani. 

14Mbaandiikira eng'we abaana olwohuba mumanyire Seefwe. Mbaandiikira 
balaata, olwohuba mumanyire owaliwo ohutula mu njaako. Haandi 
mbaandiikira eng'we abaraaga basiimbuha, olwohuba muli neende amaani, 
haandi emboosi ya Nasaae yiri mweeng'we, haandi mwamala ohuyiingira 
omusuku Sitaani. 

15Mutaheraanga esyaalo, oba esiindu syomu syaalo syoosi. Omuundu yeesi 
oheera esyaalo, obuheeri bwae eyiri Seefwe buba bumubulamo. 

16Olwohuba esiindu syoosi esyomusyaalo koti obwekoombi bw'omubiri hubi, 
neende obwekoombi bw'emoni, neende ohwefumia ohweema hu siindu si 
muundu ali nasyo oba si yahola, ebyo haba sibya Seefwe; nae by'esyaalo sa. 

17Esyaalo neende ebiindu byoosi ebisirimo bi baandu beekoomba by'ohuwaao; 
nae abo abahola bi Nasaae adaha, bachia ohuyiindira endaalo choosi. 

Omusuku wa Kristo 

18Baana baange, chino nicho endaalo chimaliirihayo! Mwawulira muti 
Omusuku wa Kristo achia ohwiicha; nae ohwoola bulaanu, abasuku ba Kristo 
abaangi bamala ohubonehana, mani esyo esikera hwaamanya huti enjakamo 
yiri aambi. 

19Mubwadyeeri, abaandu bano, haba sibali bala hu bomu mukaanda kwaabwe, 
sakira batuleha. Baba nibali ab'omumukaanda kweefwe, bahadoong'ere 
naafwe. Nae bawaao hubabonehanire elalira bati abulao kata mulala hu abo 
mubwadyeeri bweene owali ow'omukaanda kweefwe. 

20Nae eng'we Kristo yamala ohubachuhaho Mwooyo Mwoolerefu, mani eng'we 
mweesi mumanyire obwadyeeri. 

21Sakira mbaandiikira ataali mbwe mukoterwe obwadyeeri; nae olwohuba 
mumanyire obwadyeeri, haandi mumanyire muti abulao obubacha butula 
mubwadyeeri. 

22Mani muundu siina omubacha? Omubacha niye omuundu oboola ati, Yesu 
haba siniye Kristo. Haandi omuundu oyo musuku wa Kristo olwohuba yekaana 
Nasaae Seefwe neende Omwaana wae. 

23Olwohuba omuundu yekaana Omwaana wa Nasaae, oyo aba yekaana 
Simwaana yesi; haandi omuundu ofukiirira Omwaana wa Nasaae, oyo aba 
afukiirira Simwaana yesi. 

24Mani sakira yomiise bulai haandi liinde bulai mu myooyo kyeeng'we emboosi 
yi mwawulira ohutula hale. Bi mwaulira ohutula mu njaako nibidoong'a mu 
myooyo kyeeng'we, ao muba muchia ohumenya endaalo choosi mu bulala 
neende Omwaana wa Nasaae neende Simwaana mu bulamu bweeng'we. 

25Haandi sino nisyo si Kristo mweene yabasuubisa ohubaberesa obulamu 
butaakama. 

26Mbaandiikira bino ebidiira hu abo abateemaho ohubabachirisa. 

27Nae ebidiira hweeng'we, Kristo yamala ohubachuhaho Mwooyo wae. Nae 
Mwooyo wae naali mweeng'we, ao haandi simuba nimusidaha omuundu yeesi 
abeekese. Olwohuba Mwooyo mweene oyo, aba abeekesa ebidiira hu buli 

siindu syoosi. Haandi buli siindu si yekesa siba esyadyeeri ataali obubacha. 
Bulaanu mudoong'e mu bulala neende Kristo. 

28Eee, baana baange, doong'e sa mu bulala nae, hu bulaanu mube neende 
obwomiifu buungi naabonehana, hu muhaye ohumweekisa hulw'esoni, hu 
Ludaalo luyahakobolereho. 

29Mumanyire muti, Kristo muluungifu niye; sakira mumanyire muti omuundu 
yeesi ohola ebiluungifu aba ali omwaana wa Nasaae. 

1 Yowaana 3 

Abaana ba Nasaae 

1  Bone koti lu Seefwe yatuheera muno, sakira batulaanga abaana ba Nasaae; 
haandi mubwadyeeri bweene huli hutyo. Esikera esyaalo nisitukotwa nisyo 
olwohuba haba sisyamanya Nasaae. 

2Basyaange baheerwa, bulaanu huli abaana ba Nasaae, nae sihwahabe sisisiiri 
ohumanyihana, nae humanyire huti, Kristo niyahabonehe huchia ohuba koti 
lwaali, olwohuba hwahamubone koti lwaali. 

3Omuundu yeesi oli neende esuubi lino mu Kristo ahoyere ohulabya obulamu 
bwae koti lu Kristo yalabya. 

4Omuundu yeesi ohola esyonoono, oyo aba ahalaka amalako ka Nasaae; haandi 
oba mu syonoono yeekesa ati, yahaya ohuwulira amalako. 

5 Mumanyire muti Kristo yabonehana hwaanyale ohumalao ebyonoono 
byeefwe, haandi Kristo abulaho neende esyonoono. 

6Mani sakira buli muundu yeesi oli mu bulala neende Kristo, siyemeeda 
ohwonoona; nae omuundu wemeeda ohwonoona, oyo aba asisiiri ohumubona 
haandi asiimukoterwe. 

7Baana baange, omuundu yeesi alehe ohubabacha! Omuundu yeesi ohola 
ebiluungifu aba omuluungifu koti lu Kristo ali omuluungifu. 

8Nae omuundu wemeeda ohwonoona aba omuundu wa Sitaani olwohuba 
Sitaani yachaaka neende ebyonoono byae ohutula hale. Omwaana wa Nasaae 
yeecha hulw'esifune sino, ohusihirisa omulimo ku Sitaani yali amalire ohuhola. 

9Abaana ba Nasaae haba sibahemeeda ohwonoona, olwohuba obulamu bwa 
Nasaae bweene bubalimo; haandi olwohuba Nasaae niye saabwe, haba 
sibanyala bemeeda ohuholaanga ebyonoono. 

10Sino nisyo esikera hwaanyala ohukabuhania bulai akatikaati w'abaana ba 
Nasaae neende aba Sitaani. Omuundu yeesi otahola ebiluungifu, oba otaheera 
owaasye, oyo haba saaba ali omwaana wa Nasaae. 

Heeraneenge 

11  Yino niyo enjekesa yimwaulira ohutula hale mbwe, muheeraneenge. 

12 Haba simuhoyere ohuba koti Kaini; yali omuundu w'omusuku Sitaani, mani 
yeeta Abbeli mwaanang'ina mweene. Lwasiina Kaini yeeta mwaanang'ina? 
Olwohuba ebiholwa byae byali ebibi, nae ebiindu bi mwaanang'ina yahola byali 
ebilai. 

13Sakira basyaange, mutesiinduhaanga abaandu bomu syaalo nibatabadaha. 

14 Humanyire huti, hwamala ohuleha ohufwa, mani hwechia mu bulamu; 
olwohuba hwaheera abasyeefwe. Omuundu otaheera abaasye, oyo asisiiri mu 
hufwa. 

15Omuundu otaheera mwaanang'ina, oyo mwiiti niye, haandi mumanyire muti 
abeeti haba sibalimo obulamu butaakama. 

16Sino nisyo esikera hwaamanya koti lu buheeri buli: Kristo yayaanayo 
obulamu bwae hulweefwe. Mani fwesi huhoyere ohuyaanaangayo obulamu 
bweefwe hulw'abaasyeefwe! 

17Omuundu muyiinda naabona owaasye naali mu ngisa, mani yaahaya 
ohumudeebaho, anyala ohuboola atye ati, ali neende ohuheera Nasaae mu 
mwooyo kwae? 

18Baana baange, obuheeri bweefwe haba sibuhoyere ohuba obwohumunwa sa 
hwoong'ene nae buhoyere ohuba obw'obwadyeeri, ohubonehera mu biholwa. 

Ohuba abomiifu mu moni wa Nasaae 

19Sino nisyo esikera hwaamanya huti huli abaandu b'obwadyeeri; haandi koti 
emyooyo kyeefwe kichia ohuba neende omuleembe mu moni wa Nasaae. 

20Buli lu bibaaso by'emyooyo kyeefwe bitweekesa esyonoono syoosi, 
olwohuba humanyire huti Nasaae muhoongo muno ahira emyooyo kyeefwe, 
haandi amanyire buli siindu. 

21Sakira basyaange, ebibaaso by'emyooyo kyeefwe nibitatweekesa esyonoono 
syoosi, ao huba neende obwomiifu ohweema mu moni wa Nasaae. 

22Haandi hunyoola buli siindu si hudaha syoosi ohutula yaali, olwohuba 
huwulira amalako kae haandi hwaahola ebiindu bimusangaasa. 

23 Sino nisyo esiindu sibatulagira ohuhola, mbwe huhoyere ohufukiirira mu 
liita ly'Omwaana wae Yesu Kristo haandi huheeraneenge, koti lu Kristo 
yatulagira ohuhola. 

24Omuundu yeesi owulira amalako ka Nasaae, amenya mu Nasaae haandi 
Nasaae amumenyamo. Haandi sino nisyo esikera hwaamanya huti Nasaae 
yatumenyamo, Mwooyo yi yatuberesa. 

1 Yowaana 4 

Mwooyo w'obwadyeeri neende mwooyo w'obubacha 

1Basyaange baheerwa, mutafukiirisanianga neende buli muundu oboola ati ali 
neende Mwooyo wa Nasaae; mubateemeho hu mumanye neende obwadyeeri 
muti batula eyiri Nasaae. Olwohuba banabbi bobubacha baangi muno bamala 
ohusalaanira mu syaalo syoosi. 

2Yino niyo engeri yi muchia ohunyaliramo omuundu oli neende Mwooyo wa 
Nasaae. Omuundu yeesi oboola ati Yesu Kristo yehola omuundu, oyo atula eyiri 
Nasaae. 

3Nae omuundu yeesi okaana ati Yesu Kristo haba siyehola omuundu, haba saali 
neende Mwooyo otula eyiri Nasaae. Mwooyo yaali nae aba atula eyiri Omusuku 
wa Kristo, yi muwulira muti achia ohwiicha, mani bulaanu yamala ohwiicha 
ano mu syaalo. 

4Baana baange, eng'we muli abaana ba Nasaae, haandi mwamala ohuyiingira 
abanabbi bobubacha olwohuba Mwooyo obalimo w'amaani muno ohuhira 
mwooyo womu syaalo. 

5Abanabbi bobubacha abo balomaloma hu biindu by'ohusyaalo, mani sakira 
esyaalo sibadaha haandi syaabatekeeresa. 

6Nae efwe huli aba Nasaae. Haandi omuundu yeesi omanyire Nasaae 
atutekeeresa. Nae omuundu yeesi otaali owa Nasaae haba saatuwulira. Yino 
niyo engira yi hunyala ohukabuhanisiramo Mwooyo w'obwadyeeri neende 
mwooyo w'obubacha. 

Nasaae buheeri nibwo 

7Basyaange baheerwa, lehe huheerane abeene-na-beene, olwohuba obuheeri 
butula eyiri Nasaae. Omuundu yeesi oli neende obuheeri aba ali omwaana wa 
Nasaae haandi omanyire Nasaae. 

8Omuundu otaali neende obuheeri, oyo akoterwe Nasaae, olwohuba Nasaae 
buheeri nibwo. 

9Yino niyo engeri yi Nasaae yatweekeseramo obuheeri bwae: Yatuma 
Omwaana wae mudeerwa yeeng'ene mu syaalo hu hunyale ohunyoola obulamu 
ohumubitiramo. 

10Buno nibwo obuheeri. Haba si neefwe abataangira ohuheera Nasaae, 
ohutusaho Nasaae niye owataangira ohutuheera, hu yaatutumira Omwaana 
wae ohuba esiyaanwa simalao ebyonoono byeefwe. 

11Basyaange baheerwa, nisiri siti Nasaae yatuheera atyo, mani fwesi huhoyere 
ohuheerana. 

12 Abulao omuundu yeesi owamala ohubonaho Nasaae, nae nihuheerana, ao 
Nasaae aba ali mweefwe, haandi obuheeri bwae buli mweefwe bucha 
ohwolerera elalira. 

13Sino nisyo esyomiisa bulai siti huli mu Nasaae, haandi yeesi ali mweefwe, 
olwohuba yatuberesa Mwooyo wae mweene. 

14Haandi efwe abeene hwabona, mani bulaanu huboolera abaandu baandi huti, 
Seefwe yatuma Omwaana wae ohuba omuwonia w'esyaalo. 

15Omuundu oboola ati Yesu ni Omwaana wa Nasaae, Nasaae amulimo haandi 
yeesi ali mu Nasaae. 

16Haandi efwe abeene hwamanya haandi hwaafukiirira obuheeri bu Nasaae 
yatuheereramo. Nasaae buheeri nibwo, mani omuundu oli mu buheeri ali mu 
Nasaae, haandi Nasaae yeesi amulimo. 

17Mu ngeri yino, obuheeri bwatwolereramo elalira. Mani huchia ohuba neende 
obwomiifu hu Ludaalo lw'ohuheengeraho emisaango. Olwohuba obulamu 
bweefwe bwohu syaalo huno bufwaana koti obwa Kristo. 

18Mu buheeri mubulamo ohutya; nae obuheeri bwiichufu bumalaangao obuti 
bwoosi. Olwohuba ohutya hudiirana neende ohusaandisibwa, haandi omuundu 
otya haba saaba ali neende obuheeri bweene mu mwooyo kwae. 

19Lehe hube neende obuheeri olwohuba Nasaae niye owataangira ohutuheera. 

20Omuundu n'aboola ati, “Ndaheera Nasaae” nae esiha syeene asihayaane 
neende owaasye, oyo aba omubacha, olwohuba saanyala ohuheera Nasaae 
yasisiiri ohubonaho, nasiihayirwe ohuheera owaasye yaabona. 

21Sakira sino nisyo esilagiro si Kristo yatuberesa. Yaboola ati, omuundu oheera 
Nasaae, ahoyere ohuheera owaasye yeesi. 

1 Yowaana 5 

Ohuyiingira esyaalo hweefwe 

1Omuundu yeesi ofukiirira ati Yesu niye Kristo, oyo aba ali omwaana wa 
Nasaae. Haandi omuundu oheera omwiibusi ahoyere ohuheera omwaana yeesi. 

2Sino nisyo esyeekesa siti hwaheera abaana ba Nasaae. Nihuheera Nasaae 
haandi hwaawulira ebilagiro byae. 

3 Kano niko amahuluundu k'ohuheera Nasaae, ohuwulira amalako kae. Haandi 
amalako kae haba simadinyu, 

4olwohuba buli mwaana wa Nasaae yeesi ayiingiraanga amaani k'esyaalo. Yino 
niyo engeri yihuyiingiriramo amaani kohu syaalo, huyiingira neende efukiirira 
yeefwe. 

5Abulao omuundu onyala ohuyiingira amaani kohu syaalo ohutusaho omuundu 
ofukiirira ati Yesu ni Omwaana wa Nasaae. 

Obuloli budiira hu Yesu Kristo 

6Yesu Kristo niye omuundu weecha neende amaachi kabatiisa, neende 
amabaanga kae. Haba siyeecha neende amaachi koong'ene, nae amaachi 
neende amabaanga. Haandi Mwooyo Mwoolerefu mweene yomiisa obwadyeeri 
buno, olwohuba Mwooyo Mwoolerefu bwadyeeri nibwo. 

7Baliwo abaloli badatu abomiisa obwadyeeri buno: 

8Mwooyo, amaachi, neende amabaanga. Haandi badatu bano boosi 
bafukiirisania. 

9Nikali mbwe hufukiirira emboosi ch'abaandu, echomiiswa neende 
obwadyeeri bwoosi, ao huhoyere ohufukiirira echa Nasaae chihiramo amaani, 
haandi niyo emboosi yi Nasaae yomiisa hu Mwaana wae. 

10Omuundu yeesi ofukiirira Omwaana wa Nasaae oyo aba yomiisa obwadyeeri 
buno mu mwooyo kwae; nae omuundu otafukiirira Nasaae, oyo aba amuhola 
omubacha, olwohuba haba saafukiirira bi Nasaae yaboola niyomiisa 
obwadyeeri budiira hu Mwaana wae. 

11 Mani yino niyo emboosi yomiisa obwadyeeri yiti, Nasaae yamala 
ohutuberesa obulamu butaakama, haandi obulamu buno bunyoolehana mu 
Mwaana wae. 

12Omuundu yeesi oli neende Omwaana wa Nasaae oyo niye oli neende obulamu 
buno, nae omuundu yeesi obula Omwaana wa Nasaae oyo abula neende 
obulamu. 

Obulamu butaakama 

13Mbaandiikira sino, eng'we abafukiiririra mu liita ly'Omwaana wa Nasaae 
munyale ohumanya muti muli neende obulamu butaakama. 

14Sino nisyo esikera hwaaba neende obwomiifu mu moni wa Nasaae, hwomiisa 
huti achia ohutuberesa esiindu syoosi nihumusaba koti lu yeenya. 

15Haandi nihumanya huti atuwuliraanga nihumusaba esiindu syoosi, ao 
humanya haandi huti, achia ohutuberesa buli siindu sihumusaba syoosi. 

16Omuundu naabona owaasye naahola esyonoono sitaleeta ohufwa, ahoyere 
ohulaama mani Nasaae achia ohuberesa omuundu oyo obulamu. Mboola esyo 
ohudiira hu baandu bahola esyonoono sitaleeta ohufwa. Nae aliwo esyonoono 
sileeta ohufwa. Mani haba simboola endi muhoyere ohulaama Nasaae ebidiira 
hu syonoono esyo. 

17Ebiholwa byoosi ebitaali ebiluungifu bibi nibyo, nae aliwo ebyonoono biindi 
bitaleeta ohufwa. 

18Humanyire huti, omwaana wa Nasaae haba siyemeeda ohwonoona, 
olwohuba Omwaana wa Nasaae amuliinda bulai, haandi omusuku Sitaani 
saanyala humuholaho esyonoono syoosi. 

19Humanyire huti huli abaandu ba Nasaae, haandi esyaalo syoosi siri mu 
bunyala bw'omusuku Sitaani. 

20Humanyire huti Omwaana wa Nasaae yamala ohwiicha, haandi yatuberesa 
amakesi kakera hwaamanya omuundu wadyeeri. Humenya mu bulala neende 
Nasaae wadyeeri mu bulala, neende Omwaana wae Yesu Kristo. Wuno niye 
Nasaae waadyeeri mweene, haandi niye obulamu butaakama. 

21Baana baange, mutule hu banasaae bobubacha. 

2 Yowaana 

2 Yowaana 1 

1Ese Omukofu nyandiikira omuhaye mulobole neende abaana bae, ba ndaha 
mubwadyeeri. Nae haba siniise syeeng'ene abaandu boosi abamanyire 
obwadyeeri bosi babadaha, 

2ohweema hu bwadyeeri butulimo, haandi obuchia ohuba naafwe endaalo 
choosi. 

3Lehe Nasaae Seefwe, neende Yesu Kristo Omwaana wae, bababerese 
embabaasi, esisa neende omuleembe, mubwadyeeri neende mu buheeri. 

Obwadyeeri neende obuheeri 

4Sangaala muno ohunyoola endi abaana bao baandi bali mubwadyeeri, koti lu 
Seefwe yatulagira. 

5 Sakira bulaanu hwekweeda ewe omuhaaye, haba sihwandiikira esilagiro 
siyaaha, ohutusaho esyo si hwali nasyo ohutulira elalira muhuchaaka endi, 
muheeraneenge. 

6Buno nibwo obuheeri, mbwe hudiire ebilagiro bya Nasaae. Koti lu mwamala 
ohuwulira ohutula hale, abalagira ati muheeraneenge. 

7Ababacha baangi bamala ohusalaanira mu syaalo syoosi, abaandu 
batafukiirira bati Yesu Kristo yeecha mu mubiri koti omuundu. Omuundu 
w'engeri yino mubacha haandi Musuku wa Kristo. 

8Sakira mweliinde, mutasubwa ebiindu bimwahalaabanira, nae munyoole 
omusaara kweeng'we mwiichufu. 

9Omuundu otaali mu njekesa ya Kristo, nae yemeeda mu yiindi, oyo saaba ali 
neende Nasaae. Omuundu odoong'a mu fukiirira, oyo niye oli neende Seefwe 
haandi neende Omwaana. 

10Sakira omuundu yeesi niyeecha yi muli mani yaahaya ohuleeta enjekesa yino, 
mutamwaakaanira mu madaala keeng'we, haandi kata mutamuheesa muti, 
“Omuleembe kube naawe.” 

11Olwohuba omuundu omwaakaanira neende eheesa eyo, aba yeyambaniise 
nae mu biholwa byae bibi. 

Emboosi chimaliirihayo 

12Mbeere ndi neende emboosi nyiingi ech'ohubaboolera, nae haba sisilai 
ohubaboolera mu bwandiike; ohutusaho, suubira ohubakeniya nomanome 
naang'we nihubonana. Mani huchia ohuba neende esangaalo liichufu. 

13Abaana b'omuhaana weeng'we muheerwa, babatumira amaheeso kaabwe. 

3 Yowaana 

3 Yowaana 1 

1  Ebbarwa yitula eyiri Omuhuluundu ohuchia eyiri Gaayo owasyaange 
muheerwa muno, yi ndaheera mubwadyeeri. 

2Omwiicha waange muheerwa, saba endi, buli siindu sihuchiire bulai, haandi 
obeeo omulamu mu mubiri koti omwooyo kwao kuli bulai. 

3Ndali neende esangaalo liingi muno nindawulira Abakristo baandi nibaboola 
koti lu oli neende obweesikwa mubwadyeeri, haandi koti lu buli ludaalo, oli 
mubwadyeeri. 

4Abulao esiindu siindi esiisaangaasa ohuhiraho ohuwulira endi abaana baange 
baloondakana neende obwadyeeri. 

Gaayo afumisibwa 

5Omwiicha waange muheerwa, oli omweesikwa muno mu mirimo 
ky'ohuhalaabanira Abakristo, kata neende abahaba nibali sa abateende, 

6haandi bamala ohulomaloma eyiri emikaanda ky'Abakristo ebiindu bidiira hu 
buheeri bwao nabo. Haandi bahoonye bemeede ohukeendera mu ngira 
yisaangaasa Nasaae. 

7Olwohuba bachaaka ohuhalaabanira Kristo nibatanyoola obuhoonyi bwoosi 
ohutula eyiri abakafiiri. 

8Sakira huhoyere ohubahoonya, hu hunyale ohwaambaana nabo mu 
huhalaabanira obwadyeeri. 

Diotireefe neende Demetirio 

9Nyandiika ebbarwa nyimbikiti yino ohuchiira Abakristo, nae Diotireefe 
owaheera muno ebiindu by'ohweniinia naadaha obwiimirisi mu buli siindu, 
haba saanadeebaho hu biindu bi mboola. 

10Sakira niinjicha eyo njia ohwaaniha alafu buli siindu si yaholaho syoosi: 
ebiindu bibi byaatulomalomaho, neende obubacha bwae. Nae sibonehana siti 
ebyo byoosi haba sibimumala, haba siyahaakaanire Abakristo baasyefwe 
nibeecha, haandi akayiraanga abaasye baba nibadaha ohubakaanira, mani 
abeerusa abatusa kata neende mu mukaanda kw'Abakristo! 

11Omwiicha waange muheerwa, omanyaanga oloondakanaho neende ebiima 
bibi ebyo, nae loondakanaanga neende ebiima bilai. Omuundu yeesi ohola 
ebilai aba ali owa Nasaae. Nae omuundu ohola amabi, oyo aba asisiiri 
ohumanya Nasaae. 

12Buli muundu yeesi alomaloma bulai hu Demetirio haandi bamulomalomaho 
ebilai byoong'ene. Kata fweesi humulomalomaho bulai, haandi humanyire huti, 
bi humulomalomaho byadyeeri nibyo. 

Amaheeso kamaliirihayo 

13Mbeere neende ebiindu biingi muno eby'ohuhuboolera, nae haba siinjia 
ohuhola endyo mu bwandiike. 

14Nae suubira ohuhubona bwaangu muno, mani hu hunyale ohulomaloma. 

15Omuleembe kube naawe. Abeecha bao boosi bahutumira amaheeso. Weesi 
tuheesereho abeecha beefwe boosi omweene. 

Yuda 

Yuda 1 

1  Ese Yuda, omuhalaabani wa Yesu Kristo haandi mwanaang'ina Yakobbo, 
nyandiika ebbarwa yino ohuchiira abaandu ba Nasaae yalaanga abali mu 
buheeri bwa Nasaae Seefwe, neende mu huliindwa hwa Yesu Kristo. 

2Lehe esisa, omuleembe, neende obuheeri byemeede ohuba mweeng'we. 

Abeekesa bobubacha 

3Basyaange baheerwa, mbeere ndeemaho koti lu nyala ohubaandiikira ebidiira 
hu huwonisibwa hweefwe fweesi huli nahwo. Ndabona endi, sihoyerwa 
ohubaandiikira bulaanu, ohubagumia mu hulwaanirira efukiirira yi Nasaae 
yamala ohuberesa abaandu bae ehabi lala lyoong'ene. 

4Olwohuba baluwo abaandu baandi abatatya Nasaae abamala ohutwiingiramo 
mu bweekisi nihutaamanyire. Abo nibo abaandu bataamanyire Nasaae haandi 
abahyaamia enjekesa yidiira hu mbabaasi cha Nasaae hu babwiihe hu bibi 
byaabwe, haandi bahaye Yesu Kristo, ow'Oluyaali luhiramo haandi Omwaami 
weefwe. 

5  Kata mwahaba nimumanyire bino byoosi, ndaha ohubeechulisa endi 
Omwaami niyamala ohununula Abaisiraeli mu syaalo sy'e Misiri, nae luunyuma 
yasihirisa abo abahaya ohufukiirira. 

6Yichulise bamalaika baduuma enjaho ch'obunyala bwaabwe, mani baaleha 
obwiihalo bwaabwe, koti lu Nasaae yabeekalira mu syaalo sy'esiirima mani 
yaababoya neende eminyororo endaalo choosi nibaliindire oludaalo luhoongo 
luchia ohwiicha lu baheengeraho emisaango. 

7 Mu ngeri nasilala eyo, yichulise Sodomu neende Gomora, alala neende ebiko 
bibyebodohaanie, bi baandu babyo hale ao bahola koti lu bamalaika abo bahola, 
mani baahola obucheke mu ngeri ndoondobanu, abo nibo aboohuboneraho. 
Basaandisibwa endaalo choosi hu banyale ohuba esyohuboneraho eyiri 
abaandu boosi. 

8Mu ngeri nasilala eyo, haandi bano ebilooto byaabwe bibabachirisa mani 
byakera bahola ebyonoono hu mibiri kyaabwe kyeene; balekeeresa amaani ka 
Nasaae, haandi balekeeresa bamalaika bali neende obunyala Muukulu. 

9 Kata Mikaeli malaika muhuluundu haba siyateemaho ohunyeka Sitaani 
niyehoonyera emboosi mbi. N'asoolana neende Sitaani, nibayiingana hu bidiira 
hu wiina mweene onaayire omubiri kwa Musa, yaboola ati, “Omwaami mweene 
ahwoolobye!” 

10Nae bano banyeka kata neende esiindu si bataamanyire amahuluundu kasyo. 
Haandi ebiindu bi bamanyire mu bibaaso byaabwe, koti ebisolo bibula 
ebibaaso, nibyo ebiindu ebichia ohubasihirisa. 

11Nga kahabanyoole! Olwohuba baloonda engira yi Kaini yaloondaho hale. 
Hulw'obwekoombi bw'eseende, beyingisa mu njekesa ndoondobanu koti lu 
Bbalamu hale yahola. Bachia ohusihiriswa hulw'amayiingi koti lu Koora hale 
yahola. 

12Bali koti eehwe limaliya ebidyaalo byeeng'we. Bateemaho abeene mu hulya 
neende mu hung'wa abula esoni. Nibo abaayi badeeba hu nda chaabwe 
choong'ene. Bali koti amaleesi kachia neende omuyaka mani kaahaya ohuleeta 
efula. Bali koti emisaala kitaamaho ebyaamo kata mu ndaalo ch'etoocho, 
emisaala kiiyibwa neende emisi kyaakyo mani kyaafwiira elalira. 

13Bali koti efwiinda njalaba echohu nyaanja, mani ebiholwa byaabwe by'esoni 
bituumbuha aakulu koti efiro. Bali koti eng'ining'ini chikeendaana, chi Nasaae 
yamala ohutekehera obwiihalo bwomu siirima endaalo choosi. 

14  Enoka, omwiichuhulu wa Adamu wa tiiri mu luse lwohutaanu-na-habiri, 
yabalomalomaho n'aboola ati, “Bone, Omwaami yeecha neende abaandu bae 
boolerefu elifu neende elifu, 

15ohuheengera abaandu boosi omusaango, neende ohweekesa ababi boosi 
abatatya Nasaae ebiholwa byaabwe bibi, eby'ohuhaya ohutya Nasaae neende 
emboosi mbi chitatya Nasaae chi balomaloma hu Nasaae.” 

16Abaandu bano buli siha bekanyiirisa haandi boolobya abasyaabwe; bahola 
neende obwekoombi bwaabwe bubi; abeene bewulira haandi balekeeresa 
abasyaabwe hu banyale ohuhola bi badaha abeene. 

Ohulabula neende amakerako 

17Nae eng'we abasyaange baheerwa, mwiichulise bi batume b'Omwaami 
weefwe Yesu Kristo bababoolera endaalo chabita bati bicha ohuholehana. 

18 Bababoolera bati, “Mu ndaalo chimaliirihayo, abaandu bachia ohwiichia 
abacheha abafukiiriri, haandi abaloondakana neende obwekoombi bwaabwe 
bubi nibateesa oluyaali mu Nasaae.” 

19Abaandu bano nibo abaleeta engabuhanamo, ba ebibaaso byaabwe bituka, 
haandi abataali neende Mwooyo Mwoolerefu. 

20Nae eng'we, basyaange baheerwa, mwemeede ohuhula mu fukiirira yeeng'we 
yihiramo obwoolerefu. Haandi mulaamire mu maani ka Mwooyo Mwoolerefu, 

21mudoong'e mu buheeri bwa Nasaae nimuliindirira esisa sy'Omwaami 
weefwe Yesu Kristo, ochia ohubaleetera obulamu butaakama. 

22Mukwiire esisa abo abasikanaakana. 

23Muwonie abaandi nimubahweesa ohutula mu muliro. Mukwiire abaandi 
boosi esisa nimweliindire neende obuti, haandi muhoyere ohuhaya kata 
engubo chaabwe, engubo chi bwekoombi bwaabwe bubi bwagubya. 

Esaala y'ohufumia Nasaae 

24Oluyaali lube eyiri oyo onyala ohubaliinda mwaahaya ohukwa, haandi onyala 
ohuboosa neende esangaalo mu moni wae ow'Oluyaali nimutaaliho esyonoono. 

25Oyo niye Nasaae mulala yeeng'ene, otuwonia n'abitira mu Yesu Kristo 
Omwaami weefwe, abe neende oluyaali, obuhuluundu, obutuki neende 
obunyala ohutula hale-na-haandi, bulaanu neende endaalo choosi, mu Yesu 
Kristo. Amiina. 

Ohubwiihulirwa 

Ohubwiihulirwa 1 

1Esitabo sino sirimo ebiindu byaandiikwa ebidiira hu biindu bichia ohubaao bi 
Yesu Kristo yabwiihula. Nasaae niye owamuberesa ohubwiihulirwao huno, hu 
yemewo anyale ohweekesa abahalaabani bae ebiindu bichia ohubaao bwaangu 
muno. Kristo yatuma malaika wae ohuchia eyiri Yowaana omuhalaabani wae, 
amweekese abimanye. 

2Yowaana yakaniaaya ebiindu byoosi bi yali nabweene. Mani yino niyo 
enomanoma yae yidiira hu mboosi chitula eyiri Nasaae, neende obwadyeeri 
bwabwiihulwa neende Yesu Kristo. 

3Ewe osoma esitabo sino wehoye, haandi eng'we abatekeeresa emboosi 
y'obunabbi yino mwesi mwehoye, mani mwafunihira esyo esiba nisyaandiikwa 
mu sitabo sino! Olwohuba esiha syasuda aambi, si biindu bino byoosi bichia 
ohuholehaniraho. 

Amaheeso kachiira abafukiiriri bali mu biko bitaanu-na-bibiri 

4  Ohutula eyiri Yowaana, ohuchiira abafukiiriri bali mu biko bitaanu-na-bibiri 
ebiri mu situundu sy'esyaalo sya Asia. Embabaasi neende omuleembe bitula 
eyiri Nasaae, oyo oliwo, oyo owaliwo, haandi oyo owahabeeo, neende ebitula 
eyiri mwooyo bataanu-na-babiri abali mu moni w'esisaala syae sy'obutuki bibe 
naang'we. 

5 Haandi embabaasi neende omuleembe bitula eyiri Yesu Kristo, omuloli 
mweesikwa mweene, owataangira ohusyuuhiswa ohutula mu hufwa, haandi 
omutuki w'abatuki bohu syaalo, bibe naang'we. Yesu Kristo yatuheera, haandi 
ohweema hu hufwa hwae hw'ohweyaanayo, yatuboolola ohututusa hu bibi 
by'efwe. 

6 Haandi Yesu Kristo yatuhola ohuba obutuki bw'abalaamisi, ohuhalaabanira 
Nasaae wae haandi Laatang'ene. Yesu Kristo anyoole oluyaali alala neende 
obunyala endaalo choosi! Amiina. 

7 Boneho, mbao yechera hu maleesi! Buli muundu yeesi achia ohumubona, 
n'oteereho neende abamufumita beene. Abaandu boosi abali hu syaalo bachia 
ohulira. Mani nilwo lu sichia ohuba! Amiina. 

8  Omwaami Nasaae w'Obunyala bwoosi, oliwo, owaliwo, haandi ochia ohubaao 
aboola ati, “Niise otaangira (alifa), haandi omaliirihayo (Omega)” 

Ohuboneherwa hudiira hu Kristo 

9Niise Yowaana, mwaanamaao, haandi koti omuloondi wa Yesu, ndi 
owaasyeeng'we mu hweesimiirisa huteekanyiirisa ohweema hu husaanda 
hwiichiraanga ab'obwaami bwae. Ndayirwa ndateebwa hu sisiinga sya Patimo, 



2468 

 

 
EBBAIBBO EMBOOSI YA NASAAE 

© 2019 Bible Society of Kenya. 
© 2019 Bible Society of Uganda. 

 
 

 

 

olwohuba ndayaala Emboosi ya Nasaae neende obwadyeeri bu Yesu 
yabwiihula. 

10Mani hu ludaalo lw'Omwaami, Mwooyo yaniina, mani ndawulira ekono 
lyuubba koti ely'eturumbete nilyaayula muno, nililomalomera emukoongo 
waange. 

11Lyaboola liti, “Yandiika ebiindu byoobona, mani otume esitabo esyo sichiire 
abafukiiriri bali mu biko bitaanu-na-bibiri bino: Buwefeeso, Simirina, 
Perigamumu, Siyatiira, Saradiisi, Filadelifia, neende Laodesia.” 

12Ndakaluuhana ohubona owali naalomaloma naange, mani ndaabona ebiteeni 
by'amataara, eby'esaabbu bitaanu-na-bibiri. 

13 Haandi mu byeene ebyo, mwalimo esyali nisifwaana koti omuundu, 
nafwaalire eganjuula lyereera lyoola hu makulu, neende olusibiro lw'esaabbu 
nilumwebodohaanie esirifu syae. 

14  Efwiiri lyae lyali elya rachaari koti epaamba, oba koti enyaange, haandi 
emoni chae chali nichimyeesuha-myeesuha koti omuliro. 

15 Amakulu kae kali nikamesa-mesana koti omugasa kwachuungwa haandi 
bakuubba, haandi ekono lyae niliduma koti amaachi kali ohwebbwomoola 
nikaakuha ohutula aakulu hu makina. 

16Yali n'adiirire eng'ining'ini chitaanu-na-chibiri mu muhono kwae muluungi, 
neende olugaanga lwooki, olw'obwooki hu nyaande choombi, olwatula mu 
munwa kwae. Obweeni bwae bwali obumesa-mesana koti elyuuba ly'esideete 
akati. 

17 Nindamubona, ndakwa mu makulu kae koti omuundu ofwiire. Yandaaho 
omuhono kwae muluungi, mani yaboola ati, “Otatya daawe! Niise Alifa neende 
Omega. 

18Niise oli omulamu! Ndali ndafwa, nae bulaanu ndi omulamu w'endaalo 
choosi. Ndi neende obunyala hu hufwa neende mu syaalo sy'abafu. 

19Mani yandiika ebiindu bi obona, ebiindu biriwo bulaanu, neende ebiindu 
bichia ohuholehana luunyuma. 

20Sino nisyo esyaama sy'eng'ining'ini chitaanu-na-chibiri ch'obona mu muhono 
kwaange muluungi, neende esy'ebiteeni by'esaabbu bitaanu-na-bibiri 
by'amataara: Eng'ining'ini chitaanu-na-chibiri chino, nibo bamalaika 
b'abafukiiriri bali mu biko bikabuhaane bitaanu-na-bibiri, haandi ebiteeni 
by'amataara bitaanu-na-bibiri, nibyo abafukiiriri bali mu biko bikabuhaane 
bitaanu-na-bibiri.  

Ohubwiihulirwa 2 

Emboosi yichiira Efeso 

1“Eyiri malaika w'abafukiiriri bali mu Efeso yandiika oti: ‘Yino niyo emboosi 
yitula eyiri oyo odiirire eng'ining'ini chitaanu-na-chibiri mu muhono kwae 
muluungi, haandi okeenda mu biteeni by'amataara by'esaabbu bitaanu-na-
bibiri. 

2“‘Manyire ebiindu byoosi bi wahola. Manyire koti lu wahola emirimo cha 
amaani, haandi koti lu obeere omwesimiirisi. Manyire endi haba s'onyala 
ohulehera abaandu babi, haandi endi okeraania abo ababoola bati bali abatume 
nihane haba sibali batyo daawe, haandi endi waabona oti hane babacha. 

3Ewe oli omwesimiirisi muno, wamala ohusaanda muno hulwaange, nae 
haandi haba osisiiri ohwoola ohwekaana daawe. 

4Nae esiindu sino nisyo sy'ong'ene sa siindi ohuhwekanyiirisaho. Ewe haba 
sooli huheera koti olwaamberi. 

5Mani yichulisaho yi wachaakira ohudoondobana! Kaluuhana olehane neende 
ebyonoono byao byoosi, mani onyale ohuchaaka ohuhola bi waholaanga 
muhutaangira. Nae n'otakaluuhana walehana neende ebyonoono byao, njia 
ohwiicha yooli, mani male mbukule esiteeni sy'etaara syao situse abuundu 
wasyo. 

6Nae sino nisyo esilai syooli ohuhola. Wasyuula ebiindu bi baandu ba Nikoleeta 
bahola koti sa lu syesi ndasyuula. 

7 Nimuli neende amatwi, mani wulire bi Mwooyo aboolera abafukiiriri! Abo 
boosi abayiingira njia ohubaba obunyala bw'ohulya esyaamo sy'omusaala 
kwobulamu okwamera mu Ndalo ya Nasaae.’ 

Emboosi yichiira Simirina 

8  “Eyiri malaika w'abafukiiriri bali mu Simirina, yandiika oti, ‘chino nicho 
emboosi chitula eyiri oyo otaangira haandi omaliirihayo, owafwa haandi yaaba 
omulamu. 

9Ese manyire muno ebidinyu byao byoosi. Manyire endi oli omumanani nae 
mubwadyeeri bweene oli omuyiinda! Manyire ebiindu bibi biri 
ohulomwalomwaho, ohutula hu abo ababoola bati Bayudaaya nihane haba 
sibali batyo daawe. Abo bali omukaanda kwa Sitaani sa! 

10Otatya daawe, esiindu syoosi sy'ochia ohusaandisibwamo. Tekeeresa! Sitaani 
achia ohuhuteema, naaba nanyalire ohuta abaandi hweeng'we mu jeela, mani 
ebidinyu by'eng'we bibeeo hu siha sy'endaalo ehumi. Mube abeesikwa yi ndi, 
kata neende nibiri mbwe muchia ohwiitwa sa, mani mba njia ohubaberesa 
obulamu koti omusaara kw'ohuyiingira. 

11 Nimuli neende amatwi, wulire bi Mwooyo aboolera abafukiiriri! Abo 
abayiingira haba sibachia hunyala ohunyaalisibwa neende ohufwa hwa habiri.’ 

Emboosi yichiira Perigamumu 

12“Eyiri malaika w'abafukiiriri bali mu Perigamumu yandiika oti, ‘Chino nicho 
emboosi chitula eyiri oyo oli neende olugaanga lwooki, olw'obwooki hu 
nyaande choombi. 

13“‘Ese manyire bulai bweene yi wamenya, eyo bweene yi Sitaani yehala hu 
sisaala sy'obutuki. Oli owadyeeri mweene yi ndi, haandi haba siwalehana 
neende efukiirira yao mweese kata niwali mu siha si Atipa, omuloli waange 
mweesikwa, niyeeterwa ebweene eyo yi Sitaani yamenya. 

14 Nae aliwo ebiindu biindi ebidiidi bihwekanyiirisaho. Aliwo abaandu baandi 
mweeng'we abali ohuloonda enjekesa ya Bbalamu, oweekesa Bbalaki engeri 
y'ohuyira abaandu ba Yisiraeli mu syonoono n'abaserera ohulichaanga 
ebyohulya byalichiingi nibimalire ohuyaanirwa ebiloongaloongwe haandi 
neende ohuholaanga obuyirani bubi. 

15Mani mu ngira nasilala eyo, mwesi muli neende abaandu babalimo 
abaloondakana neende enjekesa y'Abanikoleeta eyo. 

16Nae bulaanu, mweyolobye mulehe ebyonoono byeeng'we! Nimutahola 
mutyo, ese njia ohwiicha yi muli bwaangu muno mani nwaane neende abaandu 
abo nindehoonyera olugaanga luno olutula mu munwa kwaange. 

17 Nimuli neende amatwi, mani wulire bi Mwooyo aboolera abafukiiriri! “‘Abo 
abayiingira njia ohubaberesaho hu mana yakisibwa. Haandi njia ohuberesa buli 
mulala hu beene abo, ekina lya rachaari elyandiikwaho eliita yaaha li muundu 
yeesi ataamanyireho ohutusaho oyo olinyoola yeeng'ene.’ 

Emboosi yichiira Siyatiira 

18“Eyiri malaika w'abafukiiriri bali mu Siyatiira yandiika oti, ‘chino nicho 
emboosi chitula eyiri Omwaana wa Nasaae, yi moni chae chaaduha koti 
omuliro, yi makulu kae kamesamesana koti omugasa kusimuulirwe bulai 
muno. 

19Ese manyire ebiindu byoosi bi oholaanga. Manyire obuheeri bwao, 
obweesikwa bwao, obuhalaabani bwao, neende ohwesimiirisa hwao. Manyire 
endi esiha sino oli ohuholaanga muno ohuhiraho koti lu waholaanga 
muhutaangira. 

20 Nae sino nisyo esiindu si ndi ohuhwekanyiirisaho. Mufukiiriraanga omuhasi 
Yesebbeeli oyo, owelaanganga ati, niye wamwaanda wa Nasaae. 
Yehoonyeraanga enjekesa yae eyo ohukosa-kosania abahalaabani baange, 
boole ohwiingira mu huhola obuyirani bubi, haandi neende ohulichaanga 
ebyohulya bibi nibimalire ohuyaanirwa ebiloongaloongwe. 

21Ndamala ohumuberesa ebiha bimala endi yeyolobye ebyonoono byae, nae 
haba saadaha ohukaluuhana ohuleha obucheke bwae daawe. 

22Mani sakira njia ohumuubba hu sitaanda yi mweene neende abo boosi 
abayiranaanga nae bachia ohusaandira bubi muno. Njia ohuhola sino bulaanu 
buti, nibatefunaka mu biindu bibi bibaholaanga nae. 

23 Haandi njia ohwiita neende abaloondi bae, mani hu bafukiiriri boosi beemeo 
bamanye bati, ese niise oyo omanyire ebibaaso bya buli muundu neende 
ndahaba nimbaheeranga. Njia ohutuunga buli mulala hweeng'we ohweema hu 
byooba niwahola. 

24Nae eng'we abadoong'ereo mweesi abali mu Siyatiira, haba simwaloondaho 
hu njekesa yino yiti. Haba simweekaho bi baandu baandi balaanga mbwe, 
ebyaama bya Sitaani byomuukati bweene. Ndi ohubaboolera endi, ese haba 
siinjia hubataaho esidinyu siindi syoosi daawe. 

25Nae muhoyere ohwomiirira hweebyo bi muli nabyo ohwoola luundirikobola. 

26 Abo boosi abayiingira, haandi abemeeda ohuholaanga biindaha ohwoolera 
elalira hu njakamo, njia ohubaberesa obunyala buyiingira ebyaalo byoosi. 

27Mani baba bachia ohunyala ohubitukaanga neende endawusi y'esichuma, 
haandi mu baate koti endamu ch'eloba, koti lu syesi omweene ndabeeresebwa 
amaani ohutula eyiri Laata yaange. 

28Haandi mba njia ohubaberesa esulwe (eng'ining'ini y'echuli). 

29Nimuli neende amatwi, mani wulire bi Mwooyo aboolera abafukiiriri!’ 

Ohubwiihulirwa 3 

Emboosi yichiira Saradiisi 

1“Eyiri malaika w'abafukiiriri bali mu Saradiisi, yandiika oti, ‘Yino niyo emboosi 
yitula eyiri oyo oli neende mwooyo bataanu-na-babiri ba Nasaae, neende 
eng'ining'ini chitaanu-na-chibiri. Ese manyire bulai muno ebiindu byoosi 
byooli ohuholaanga. Manyire endi oli neende eliita lyo ohuba omulamu, kata 
neende niwamala ohufwa! 

2Sakira siingira, mani odinyie esyo syosisiiri nasyo nisisiiri esilamu, syosi 
nisitoola ohufwiira elalira. Olwohuba manyire endi, bi mwahola haba 
sibyolerefu mu moni wa Nasaae waange. 

3 Mani yichuliseho ebiindu bimweekeswaho neende bimwauliraho. 
Mubifuunihire, mani mumale mukaluuhane mutule mu bibi byeeng'we ebyo. 
Nae nimuhaya ohusimuha, njia ohwiicha yi muli koti omwiibi, mani haba 
simuchia hunyala ohumanya esiha siimba niinjia ohwiichiramo. 

4Nae abaandu badiidi hweeng'we abali mu Saradiisi mwanyala ohuliinda 
engubo cheeng'we nichiri endafu. Niing'we abachia ohukeenda naange, 
nimufwaalire echa rachaari, olwohuba niing'we abahoyera ohuhola mutyo. 

5 Abo boosi abayiingira bachia ohufwaalwa echa rachaari mu ngeri yino, haandi 
siinjia ohutusayo ameeta kaabwe ohutula mu sitabo sy'abalamu. Njia 
ohulaangirira alafu mu moni wa Laata yaange, neende mu moni wa bamalaika 
endi nibo abaandu baange. 

6Nimuli neende amatwi, mani wulire bi Mwooyo aboolera abafukiiriri!’ 

Emboosi yichiira Filadelifia 

7  “Eyiri malaika w'abafukiiriri bali mu Filadelifia, yandiika oti, ‘Yino niyo 
emboosi yitula eyiri oyo oli omwoolerefu haandi owadyeeri mweene. Niye oli 
neende olufunguo lwali lwa Daudi, mani niyeekula olwiiki lwoosi, abulao 
owuundi onyala ohulwiikala, haandi nalwiikala, abulao owuundi onyala 
ohulwiikula. 

8Ese manyire bulai bweene ebiindu byoosi bi muhola. Manyire endi, muli 
neende amaani amadiidi muno. Mwaloonda enjekesa yaange, haandi 
mubereenge abeesikwa baange. Mani mbao mbekuliire olwiiki mu moni 
weeng'we bweene, lu muundu yeesi ataheekala daawe. 

9 Mani tekeerese! Omukaanda kwa Sitaani okwo, ababacha abo abelaanga 
mbwe Bayudaaya nibo nihane sibali batyo, njia ohubahola beeche mani 
basigame aasi mu makulu keeng'we. Boosi bachia ohubonera elalira bati hane 
ese ndabaheera muno. 

10Olwohuba eng'we mwoseresa abweene elako lyaange ly'ohweesimiirisa, 
mani syesi njia ohubaliinda bulai ebiha by'ebidinyu ebiri ohwiicha hu syaalo 
huno, ohuteema abaandu boosi abali hu syaalo huno, bihaye ohuboolaho. 

11Mbao njicha bwaangu muno. Liinde bulai ebyo byoosi bi muli nabyo, 
omuundu yeesi ahaye ohunyala ohubeebaho omusaara kw'obuyiingiri 
bweeng'we. 

12 Ese njia ohuhola abo boosi abaliyiingira ohuba emisiiro mu Nyuumba ya 
Nasaae waange, haandi sibalitulahoomo daawe. Njia ohubaandiikaho eliita lya 
Nasaae waange, haandi neende eliita ly'esiko sya Nasaae waange, Yerusalemu 
njaaha, esichia ohwiiha aasi nisitula Muukulu eyiri Nasaae. Njia haandi 
ohubaandiikaho eliita lyaange yaaha. 

13Nimuli neende amatwi, mani wulire bi Mwooyo aboolera abafukiiriri!’ 

Emboosi yichiira Laodesia 

14  “Eyiri malaika w'abafukiiriri bali mu Laodesia, yandiika oti. “Yino niyo 
emboosi yitula eyiri Amiina, omweesikwa haandi omuloli wadyeeri, oli 
enjaako y'ebiindu byoosi bi Nasaae yaloonga. 

15“‘Ese manyire bulai bweene ebyo byoosi bi muholaanga. Manyire endi eng'we 
simuli abanyifu oba ababafu daawe. Nga ndahire muno endi mwahabeere sa 
silala, hu bibiri bino! 

16Nae olwohuba mbwe muli sa abadunduumu, abataali ababafu oba abanyifu, 
njia bulaanu ohubafuucha sa mutule mu munwa waange! 

17Muboola mbwe, Ese ndi omuyiinda mani ndi bulai muno. Ngandi ndi neende 
ebiindu byoosi biindaha. Nae haba simumanyireho koti lu muli abeelalihirirwa 
haandi abasaasirwa! Muli abamanani, syeekenye, haandi abawofu. 

18Mani ndi ohubakerakira ohuungulaho esaabbu, esaabbu yitaalihoomo 
ahakoha daawe, hu munyale ohuba abayiinda. Haandi mukule neende engubo 
charachaari ohwefwalaanga abeene mani munyala ohubwiiha hu syeekenye 
sy'esoni syeeng'we esyo. Haandi kuleho amafuta k'ohubahaho hu moni 
cheeng'we echo, hu munyale ohubona bulai. 

19 Ese njalabiraanga haandi sandyaanga abo boosi ba ndaheera. Mani 
becheenge sa mubwadyeeri, mani mukaluuhana mutula mu bibi byeeng'we. 

20Mani tekeerese! Mbao nyemere hu lwiiki haandi hong'oonda. Omuundu yeesi 
n'awulira ekono lyaange, mani yekulawo olwiiki, njia ohwiingira, ndye nae. 

21Abo abayiingira, njia ohubaba obunyala bw'ohwiihala aambi naange hu 
sisaala syaange sy'obutuki, koti sa syesi ndayiingira mani bulaanu njihala 
aambi neende Laata, hu sisaala syae sy'obutuki. 

22Nimuli neende amatwi, wulire bi Mwooyo aboolera abafukiiriri!’ ” 

Ohubwiihulirwa 4 

Ohwiinamira Nasaae Muukulu 

1Abweene ano, haandi ndanyoola ohuboneherwa hundi mani ndaabona olwiiki 
lwikuuhe Muukulu. Haandi neende ekono elyali nilyuubba koti eturumbete, 
lindawulira niliimboolera hale liti, “Niina wiiche aakulu ano, mani huhweekese 
esichia ohubaao luunyuma lwasino.” 

2 Abweene ao, Mwooyo yeecha haandi yaniina. Ebweene eyo Muukulu, yaliyo 
esisaala sy'obutuki omuundu wuundi nasihaaleho. 

3Obweeni bwae bweecha bwamwemweenda koti amakina k'ebbeyi hoongo 
muno, koti yasipa neende karinelia, haandi ebiindu byoosi ebyali 

nibyebodoohaanie esisaala sy'obutuki esyo, yaliyo oluyiingi luli neende eraangi 
yifwaana koti ekina liindi lilaangwa mbwe emeraadi. 

4Nae ohwebodoohania esisaala sy'obutuki, yaliyo ebisaala by'obutuki biindi 
amahumi kabiri-na-bine, nibiihaalweho abahuluundu amahumi kabiri-na-
bane, nibefwaalire engubo charachaari haandi nibefwaalire ekofia ch'obutuki 
ch'esaabbu. 

5Nae ohutulira mu sisaala sy'obutuki esyo, mwatuliramo enjeserye ch'olumesu, 
ohududuma, alala neende ohwaduluhana huloondana. Nae mu moni w'esisaala 
sy'obutuki, yaliwo emiriro chitaanu-na-chibiri nichaaduha, echali nicho 
myooyo kitaanu-na-kibiri echa Nasaae. 

6Haandi mu moni w'esisaala sy'obutuki, yaliyo esiindu sifwaana koti enyaanja 
y'egilaasi, niyimesamesana koti amakina k'efula. Ohwebodoohania esisaala 
sy'obutuki hu buli lwaande, yaliyo ebiloonge biindi nibyabwiihwa neende 
emoni, mu moni neende emukoongo bweene. 

7Esitaangira syeene syali esifwaana koti edalang'i. Esya habiri syali sifwaanana 
neende esurusi. Esya hadatu nasyo syali neende obweeni bufwaanana neende 
obw'omuundu. Nae haandi esya hane nasyo syali sifwaana neende eeswi 
yibburuuhe. 

8Buli silala hu biloonge bine bira, syali neende embaya chisaasaba, haandi 
nichabwiihwaho neende emoni, erwaanyi neende mukati wacho. Esideete 
neende esiro, haba sibyaleheraangaho ohweemba biti, “Omwoolerefu, 
omwoolerefu, omwoolerefu, niye Omwaami Nasaae w'Obunyala bwoosi, 
owaliwo, oliwo, haandi ow'ohubaao.” 

9Ebiloonge bilamu bine ebyo, byeemba enyembo ch'oluyaali, esitiibwa alala 
neende ohweebasaanga, nibyeembera oyo owihaale hu sisaala sy'obutuki, 
olibaao omulamu endaalo choosi. Nae nibiri ohuholaanga bityo, 

10abahuluundu amahumi kabiri-na-bane bala bakwa aasi mu moni w'oyo 
owihaale hu sisaala sy'obutuki, nibamwiinamira, oyo ochia ohubaao endaalo 
choosi. Basukuna ekofia chaabwe ch'obutuki aasi mu moni w'esisaala 
sy'obutuki esyo nibaboola bati, 

11“Omwaami weefwe, haandi Nasaae weefwe! Ohoyera ohunyoola oluyaali, 
esitiibwa, neende obunyala. Olwohuba niiwe owaloonga ebiindu byoosi, 
nihaandi ohweema hu hudaha hwao, nilwo lubyeecha byabeereswa obunyala 
bw'ohubaao haandi neende ohuba abalamu.” 

Ohubwiihulirwa 5 

Olupapula lusiriingise neende ekoondi doto 

1  Ese ndabona esitabo sisiriingise mu muhono muluungi kw'oyo owihaale hu 
sisaala sy'obutuki. Olupapula olwo, lwali niluliho obwandiike hu nyaande 
choombi, haandi lwali niluli syaboywa neende ebifuundiho bitaanu-na-bibiri. 

2Haandi ndalingaala ndaabona malaika muhunuufu mweene, oweecha 
yalaangirira mu kono hoongo ati, “Naanu mweene ohoyera ohufuunduhulula 
ebifuundiho bino, mani yatuumbulula olupapula luno?” 

3Nae yabulawo omuundu yeesi, kata Muukulu, oba hu syaalo, oba emakoombe, 
owali naanyala ohutuumbulula olupapula olwo yewuunja mukati waalwo. 

4Ndeecha ndaalira ng'ofwa, olwohuba abulao omuundu wali anyala 
ohunyoolehana owali n'ahoyera ohutuumbulula olupapula olwo, haandi kata 
neende ohulingaala mukati waalwo. 

5 Mani mulala hu bahuluundu yeecha yamboolera ati, “Otalira daawe. Bona! 
Edalang'i ohutula mu nono ya Yuda, omwichuhulu muhunuufu mweene wa 
Daudi, amalire ohuyiingira, mani niye onyala ohufuunduhulula ebifuundiho 
bino bitaanu-na-bibiri, haandi yaamala yatumbulula neende olupapula luno.” 

6  Mani ndalingaala ndaabona Ekoondi doto nilyeemere akati w'esisaala 
sy'obutuki, nilibodoohanisibwa neende ebiloonge bilamu bine bira, alala 
neende abahuluundu bala bosi. Ekoondi doto lira lyabonehana koti elyali 
nilimalire ohwiitwa. Lyaliho enjika chitaanu-na-chibiri, neende emoni chosi 
chitaanu-na-chibiri echiri nicho myooyo kitaanu-na-kibiri cha Nasaae, 
echatumwa ohusalaanira mu syaalo sino syoosi. 

7Ekoondi doto lyeecha lyasiingira lyaachia lyaabukula olupapula ohutula mu 
muhono muluungi kw'oyo owali niyehaale hu sisaala sy'obutuki. 

8 Mani koti lu lyali n'ahola atyo, ebiloonge bilamu bira bine, alala neende 
abahuluundu amahumi kabiri neende bane bala, beecha haakwa aasi mu moni 
w'Ekoondi doto elyo. Buli otula yali neende obuhana neende ebbakuli 
ch'esaabbu nichiichuule obubbaani, echo nicho esaala ch'abaandu ba Nasaae. 

9 Bachaaka ohweemba olweembo luyaaha bati, “Niiwe ohoyera ohubukula 
olupapula lusiriingise olwo haandi neende ohufuunduhulula waamalaho 
ebifuundiho byaalwo. Olwohuba weetwa, mani ohubitira hu hufwa hwao 
hw'ohweyaanayo, wanyala ohukulira Nasaae abaandu batula mu buli nono, 
lulimi, syaalo, haandi neende enjia. 

10  Wabahola ohuba obwaami bw'abalaamisi ohuhalaabanira Nasaae weefwe, 
haandi nibo abachia ohutuka hu syaalo huno.” 

11  Haandi ndalingaala, haandi ndawulira bamalaika, nibali mu buduhunyi! 
Boosi bali nibeemere nibebodoohaanie esisaala sy'obutuki, neende ebiloonge 
bilamu bine bira alala neende abahuluundu bala bosi, 

12mani beemba mu kono hoongo bati, “Ekoondi doto lyeetwa nilyo elihoyera 
ohunyoola obunyala, obunyali, amakesi, neende amaani, esitiibwa, oluyaali, 
neende ohufuma!” 

13Mani haandi ndeecha ndawulira buli siloonge siri Muukulu, hu syaalo, mu 
syaalo siri aasi, neende mu nyaanja ebiindu bilamu byoosi, mu buloonge 
bwoosi, mani bali nibeemba bati, “Eyiri oyo owihaale hu sisaala sy'obutuki, 
haandi neende eyiri Ekoondi doto, abe neende efuma neende esitiibwa, oluyaali 
neende obunyala bwoosi, endaalo choosi pe!” 

14Mani ebiloonge bilamu bine bira nibiicha nibikobolamo biti, “Amiina!” Mani 
abahuluundu nibeecha nibakwa aasi nibeenamira Nasaae. 

Ohubwiihulirwa 6 

Emihuuri 

1Haandi ndeecha ndaabona Ekoondi doto lira nilihalaka ohwikulao esifuundiho 
sitaangira esy'emihuuri kitaanu-na-kibiri, haandi ndeecha ndawulira silala hu 
biloonge bilamu bine bira nisiboola mu kono lyaaduluhana koti ehubba ati, 
“Yicha!” 

2 Ndalingaala, mani ndaabona efaraasi ya rachaari. Omwiirusi wayo yali 
n'adiirire oluyiingo, mani yaberesebwa ekofia y'obutuki. Yachaaka ohwiirusa 
efaraasi yino koti omuyiingiri ochia ohuyiingira. 

3Ao haandi Ekoondi doto lyahalaka lyeekula esifuundiho sy'omuhuuri kwa 
habiri. Ao haandi ese ndeecha ndawulira esiloonge silamu syohubiri nisiboola 
siti, “Yicha!” 

4 Haandi efaraasi yiindi yeecha yaatulayo, bulaanu yali eya ranjaayi. Omwiirusi 
wayo yeecha yaabeeresebwa obunyala bw'ohuleeta eye hu syaalo huno, hu 
baandu banyale ohwiitana abeene-na-beene. Yabeeresebwa olugaanga 
luhoongo muno. 

5  Bulaanu, Ekoondi doto elyo lyahalaka lyekula esifuundiho sy'omuhuuri kwa 
hadatu. Haandi ndeecha ndawulira esiloonge silamu syohudatu nisiboola siti, 
“Yicha!” Ndeecha ndaalingaala, ao ndaabona efaraasi mali. Omwiirusi wayo yali 
akiingire elatiri chibiri mu muhono kwae. 

6Haandi ndawulira ekono liri koti ekono ly'omuundu nilitulira mu biloonge 
bilamu bine bira niliboola liti, “Elita y'engaano yichiira hu musaara kw'oludaalo 
lulala, nae eliita chidatu ech'amabeere, chichiira hu misaara ch'oludaalo lulala. 
Nae mutanyaasa emisaala misabbiibbu neende emisaala mituli daawe!” 

7Ao, Ekoondi doto lira lyahalaka lyeekula esifuundiho sy'omuhuuri kwa hane. 
Haandi ndeecha ndawulira esiloonge silamu syohune nisiboola siti, “Yicha!” 

8 Ndalingaala, ndaabona efaraasi y'obukoondo bufwiiririra. Omwiirusi wao nae 
bali nibamulaanga bati Ohufwa neende Emakoombe, yali n'ayiloondaho 
emukoongo aambi-aambi. Babeereswa obunyala hu situundu silala hu bine 
by'esyaalo syoosi, ohwiita nibehoonyera eye, enjala, oluumbe, neende ebisolo 
byomu siino. 

9Bulaanu Ekoondi doto lira lyahalaka lyeekula esifuundiho sy'omuhuuri kwa 
hataanu. Ndalingaala mu lwaalo wa alutaari, mani ndaabona obulamu 
bw'abaandu bali nibeetwa sa hulw'ohuyaala emboosi ya Nasaae, nihaandi 
balichiingi abeesikwa muno mu hutusa obuloli hwaabwe. 

10Behuuma mu kono hoongo bati, “Omwaami w'Obunyala bwoosi, 
omwoolerefu haandi owadyeeri mweene! Hwahaliinde ohwoola liina, hu 
weemeo oheengere abaandu bohu syaalo omusaango haandi obasaandye 
hulw'ohutwiita?” 

11Buli mulala hu beene abo, mani yaberesebwaanga eganjuula lya rachaari, 
mani nibeecha nibaboolerwa ohuwuluuhaho budiidi haandi, ohwoolera elalira 
lu buungi bw'abahalaabani basyaabwe haandi neende Abakristo basyaabwe 
buchia ohwiitwa bwoolerere, koti lu beene abo beetwa. 

12  Ao mani nimbona Ekoondi doto lira haandi nilihalaka ohwiikula esifuundiho 
sy'omuhuuri kwa hasaasaba. Ao yeecha yaabaawo musisi njalaba muno, mani 
elyuuba lyeecha lyakaluuhana lyamaliya ti koti engubo enyaandale emali, nae 
omwoosi kweecha kwakaluuhana elalira ranjaayi koti amabaanga. 

13 Eng'ining'ini chachaaka ohubuluunguha nichikwa hu syaalo huno, koti 
enduli embisi nichikwa nichibuluunguha ohutula hu musaala kwaacho, 
omuyaka kw'amaani nikukudengaania. 

14 Ekulu lyahamyuuhao, koti olupapula lwali nilwasiriingiswa nilumalwao, nae 
buli lugulu alala neende esisiinga syoosi, nilusudisibwa ohutusibwa mu 
bweyaango bwalwo. 

15 Mani bulaanu, abatuki bohu syaalo huno, abeemirisi, alala neende 
abahuluundu b'amaye, abayiinda neende ab'obunyala buhoongo, neende 
abaandu baandi boosi, abawaambe neende abalehuule, bachaaka 
ohwekisaanga mu ng'uungu neende mu lwaalo w'enyaanda chiri hu ngulu. 

16 Bachaaka ohulangaanga engulu neende enyaanda nibaboola bati, 
“Mutukweeho mutufuunihe mutukise huhaye ohubonehana mu moni ch'oyo 
owiihale hu sisaala sy'obutuki, haandi neende ohutula hu tima ly'Ekoondi doto! 

17 Oludaalo lwaabwe lululu, lw'etima lyaabwe mbano lwoolere, nae naanu 
mweene onyala ohulweekaya?” 

Ohubwiihulirwa 7 

Abaandu elifu emia ndala neende amahumi kane neende chine (144,000) ba 
Yisiraeli 

1  Luunyuma lwa bino, ndeecha haandi ndaabona bamalaika bane nibeemere hu 
nyaande chine ch'esyaalo sino, nibeekaliire emiyaka kine, hu awuleo omuyaka 
kwoosi okunyala ohuwuucha hu syaalo, oba hu nyaanja, oba ohususuuchaho 
omusaala kwoosi. 

2Haandi ndaabona malaika wuundi n'atulira ebukwe n'akiingire omuhuuri kwa 
Nasaae mulamu. Malaika oyo yemao yalaanga mu kono hoongo bamalaika bane 
bala, ba Nasaae yali n'amalire ohuberesa obunyala ohusihirisa esyaalo neende 
enyaanja. 

3 Malaika wuno yemao yaboola ati, “Mutanyaalaho esyaalo, enyaanja, oba 
emisaala, ohwoola lu huba nihumalire ohuta ahalolero hu bweeni 
bw'abahalaabani ba Nasaae weefwe, neende omuhuuri kwa Nasaae.” 

4Mani ndeecha ndaboolerwa mbwe, obuungi bw'abaandu bateebwaho 
ahalolero neende omuhuuri kwa Nasaae hu bweeni bwaabwe, bali Elifu emia 
ndala neende amahumi kane neende chine (144,000.) Bali abaandu batula mu 
nono ehumi-na-chibiri cha Yisiraeli, 

5abaandu elifu ehumi neende chibiri (12,000) bali batula mu nono ya Yuda, 
abaandu elifu ehumi neende chibiri (12,000), mu nono ya Rubbeeni, abaandu 
elifu ehumi neende chibiri (12,000), mu nono ya Gaadi, 

6abaandu elifu ehumi neende chibiri (12,000), mu nono ya Aseri, abaandu elifu 
ehumi neende chibiri (12,000), mu nono ya Nafutaali, abaandu elifu ehumi 
neende chibiri (12,000), mu nono ya Manaase, 

7abaandu elifu ehumi neende chibiri (12,000), mu nono ya Simeoni, abaandu 
elifu ehumi neende chibiri (12,000), mu nono ya Leefi, abaandu elifu ehumi 
neende chibiri (12,000), mu nono ya Yisakari, 

8abaandu elifu ehumi neende chibiri (12,000), mu nono ya Sebbulooni, abaandu 
elifu ehumi neende chibiri (12,000), mu nono ya Yosefu, abaandu elifu ehumi 
neende chibiri (12,000), mu nono ya Bbenjamini. 

Esidiiyiha sihoongo muno 

9Luunyuma lwa bino byoosi, mani yeecha yabaawo okudiiyiha kubitiirifu 
n'abulao omuundu yeesi onyala ohubala abaandu abo boosi daawe! Bali 
abaandu batula mu buli bwiibulanwa, nono, syaalo, neende lulimi, mani beecha 
beema mu moni w'esisaala sy'obutuki neende ow'Ekoondi doto, nibefwaalire 
amaganjuula ka rachaari, haandi nibadiirire amahiindu mu mahono kaabwe. 

10Behuuma mu kono hoongo nibaboola bati, “Obuwonia butula eyiri Nasaae, 
owihaale hu sisaala sy'obutuki, haandi neende hu Koondi doto!” 

11Bamalaika boosi beecha beema beebodoohania esisaala sy'obutuki, kata 
neende abahuluundu boosi, haandi neende ebiloonge bilamu bine bira. Mani 
beecha boosi alala baakwiira obweeni aasi, mu moni w'esisaala sy'obutuki 
beenamira Nasaae, 

12nibaboola bati, “Amiina, Ohufumia, oluyaali, amakesi, ohweebasa, esitiibwa, 
obunyala neende obuhunuufu, byoosi bya Nasaae weefwe, endaalo choosi! 
Amiina!” 

13Mulala hu baandu bahuluundu yeecha yandeeba ati, “Bano baandu siina nibo 
abefwaalire amaganjuula ka rachaari, haandi batula yeena bweene?” 

14 Naange ndeecha ndamukobolamo endi, “Omuhuluundu, ese haba siimanyire 
daawe. Ngandi niiwe omanyire.” Nae yamboolera ati, “Bano nibo abaandu 
banyala ohubita bulai bweene mu husaandisibwa. Boosa amaganjuula kaabwe, 
mani baakahola kaaba rachaari nibehoonyera amabaanga k'Ekoondi doto. 

15Esyo nisyo esikera nibanyala ohwiicha beema mu moni w'esisaala sy'obutuki 
sya Nasaae, ohumuhalaabanira esideete neende esiro, mu nyuumba yae. Mani 
oyo owihaale hu sisaala sy'obutuki, niye ochia ohubechaanga nabo naabaliinda. 

16Haba siririwo ehabi liindi daawe, libacha haandi ohulumwaho enjala, kata 
neende obuluwo. Kata sa elyuuba, oba obubafu bwoosi busaamba, haba sibicha 
hunyala ohubasaambaho daawe, 

17 olwohuba Ekoondi doto, oli akatikaati w'esisaala sy'obutuki, niye ochia 
ohuba omwaayi waabwe, mani achia ohubayiriraanga eyiri esulo ch'amaachi 
kaleeta obulamu. Haandi Nasaae mweene niye ochia ohubeeyaho amasika 
koosi, hu moni chaabwe.” 

Ohubwiihulirwa 8 

Omuhuuri kwa hataanu-na-habiri 

1Ekoondi doto nilyeecha lyaboolola ohwiikula esifuundiho sy'omuhuuri kwa 
hataanu-na-habiri, yeecha yaabawo ohubuleera Muukulu ohwamala embaka 
y'esituundu sy'esaa. 

2Mani bulaanu ndeecha ndaabona bamalaika bataanu-na-babiri abamenya 
nibeema sa mu moni wa Nasaae, nibeecha nibabeereswa eturumbete chosi 
chitaanu-na-chibiri. 

3 Malaika wuundi, owali ali neende esisaambiro sy'obubbaani esy'esaabbu, 
yeecha mani yeema hu alutaari. Malaika oyo yeecha yabeeresebwa obubbaani 
obubitiirifu ohumeeda hu masaayo k'abaandu ba Nasaae boosi, haandi neende 
ohubutaayo hu alutaari y'esaabbu eyeemeswa mu moni w'esisaala sy'obutuki. 

4Mani omwoosi kw'obubbaani buli ohwaaduha kweecha kwachaaka 
ohudumuuha nikuniina aakulu neende amasaayo k'abaandu ba Nasaae, 
nibitula mu mahono ka malaika oyo niyeemere mu moni wa Nasaae. 

5 Haandi malaika oyo yabukula esisaambiro sy'obubbaani sira, mani niyeecha 
nasiichusamo omuliro kutula hu alutaari, mani naamala nasisukuna hu syaalo 
huno. Mani yeecha yabaawo ohutokoolehana alala neende ohwaduluhana 
hw'ekulu huloondehana, ohumesuhana hw'emesu, alala neende musisi. 

Eturumbete 

6Bulaanu, bamalaika bataanu-na-babiri bala, beetekeha ohuhubba eturumbete 
chitaanu-na-chibiri chaabwe chira. 

7  Mani malaika otaangira yeecha yoobba eturumbete yae. Amakina k'efula alala 
neende omuliro, nibisasaanire neende amabaanga, nibyeemao nibichaaka 
ohubbwomooha aasi hu syaalo. Esituundu silala hu bidatu by'esyaalo syeecha 
syaaya syaawa pe, esituundu silala hu bidatu by'emisaala, syosi syeecha syaaya 
syaawa, haandi neende buli saafu ly'obunyaasi bubisi. 

8Haandi bulaanu, malaika wa habiri yesi yeecha yachaaka ohuubba eturumbete 
yae. Mani esiindu siindi sifwaana koti olugulu luhoongo muno oluli ohwaaduha 
omuliro, syeecha syasukunibwa syaweera mu nyaanja. Mani silala hu bituundu 
bidatu by'enyaanja syakaluuhanisibwa syaaba amabaanga mahaya, 

9silala hu bituundu bidatu by'ebiloonge bilamu biri mu nyaanja eyo syafwa 
syoosi, haandi esituundu silala hu bituundu bidatu by'emeeri choosi syeecha 
syasihiriswa. 

10  Mani haandi, malaika wa hadatu yesi yoobba eturumbete yae. Mani 
eng'ining'ini hoongo muno, niyaaduha koti esikeenga, niyiicha niyaakuha 
ohutula aakulu mu maleesi, mani niyiicha niyikwa hu situundu silala 
sy'ebituundu bidatu by'emyaalo haandi neende hu sulo ch'amaachi. 

11 (Eliita ly'eng'iniing'ini eyo lyali “Ohuhahaata”) Mani esituundu silala hu 
bituundu bidatu by'amaachi syalula syahahaata, mani abaandu abaangi muno 
beecha baafwa muno hulw'ohung'wechangaho hu ako maachi, olwohuba kali 
nikalulire. 

12 Bulaanu, malaika wa hane yesi yoobba eturumbete yae. Esituundu silala hu 
bituundu bidatu by'elyuuba syeecha syaahubbwa, haandi esituundu silala hu 
bituundu bidatu by'omwoosi byosi byeecha byaahubbwa, haandi neende 
esituundu silala hu bituundu bidatu by'eng'ining'ini byosi bityo, hu mani 
obulafu bwaabyo bwatusibwaho esituundu silala hu bituundu bidatu 
by'ohwaaduha hwaabyo. Obulafu bwaahaya ohubaao hu mbaka y'esituundu 
silala hu bituundu bidatu by'esideete, haandi neende hu situundu silala hu 
bituundu bidatu by'esiro. 

13Mani ndeemao ndalingaala, ndawulira eeswi yali niyibburuuhe 
niyibeengeraanga aakulu muno mu mboo, niyiboola mu kono hoongo yiti, “Eee 
amasira! Amasira! Nga chinyoolere abaandu bamenya hu syaalo boosi, nikali 
mbwe haandi bachia ohuwulira ekono ly'eturumbete liindi, bamalaika baandi 
badatu bala nibanaba niboobba eturumbete chaabwe!” 

Ohubwiihulirwa 9 

1Bulaanu malaika wa hataanu yesi yeecha yoobba eturumbete yae. Mani 
ndaabona eng'ining'ini yira eyali niyikwiire hu syaalo, niyibereswa olufunguo 
lw'ekotero. (Ano niwo abuundu ali siri aasi muno mu loba yi misaambwa kyali 
nikyabooyerwa ohwoola lu chiriheengerwa omusaango kumaliirihayo.) 

2 Eng'ining'ini eyo yeecha yekulawo ekotero elyo, mani omwoosi 
nikubbwomooha erwaanyi nikuyituliramo, okufwaanana neende omwoosi 
kutula hu syoosyo sihoongo muno. Obulafu bw'elyuuba alala neende emboo 
byeecha byaamaliyisibwa neende omwoosi kwali nikutula mu kotero elyo. 

3 Esike enyiingi chosi chachaaka ohwiiha aasi hu syaalo nichitula aakulu mu 
mwoosi okwo. Chosi chabeereswa amaani kali nasilala neende 
ak'engoberanyaanja. 

4 Esike echo chaabolerwa chitalumaho kata hu lunyaasi lwoosi, oba hu musaala 
kwoosi, oba hu simera syoosi. Chali chitekeheebwe ohuluma abaandu 
boong'ene, abali nibataali neende omuhuuri kwa Nasaae hu bweeni bwaabwe. 

5Nae esike chino haba sichafukiirirwa ohwiita abaandu bano daawe. Nae chali 
nichiboleerwe ohusaandya sa abaandu bano hulw'embaka y'emyoosi kitaanu 
kyoong'ene. Nae obuchuuni bwali nibweema hu huboneresa hw'esike echo, 
hwali nihwaakana neende obuchuuni bweema hu huluma 
hw'engoberanyaanja. 

6 Mu myoosi chitaanu echo abaandu abo bachia ohuba nibekoombaanga 
ohufwa, nae ohufwa haba sihucha hwiichiraho yibali daawe. Bachia 
ohwekoombaanga bati bafwe, nae ohufwa huchia ohubeeruhaanga sa 
nihubatulaho. 

7  Esike chira chali nichifwaanana neende efaraasi chitekeheebwe ohuchaaka 
ohulwaana ebiita. Hu mitwe kyaacho hwaliho ebiindu byafwanaanga koti 
ekofia ch'obutuki ech'esaabbu, nae obweeni bwaabwe bwafwananaanga koti 
obweeni bw'abaandu. 

8 Efwiiri lyacho lyali nilifwaanana neende efwiiri ly'abahasi, nae ameeno 
kaacho kali nikafwaanana neende ameeno k'edalang'i. 

9 Ebirifu byaachio byali nibibwihiibweho ebiindu bifwaana koti ehuumba 
chohu birifu ch'echuma, nae esiyooka syali nisiholwa neende embaya chaachio, 

syali koti esiyoka siholwaanga neende ebigaari biingi bihweswaanga neende 
efaraasi nibiiruha nibichia ohulwaana ebiita. 

10Chalichiingi neende emihira neende eminwa ebifwaanana neende 
eby'engoberanyaanja, mani chali nichicha ohwehoonyeraanga emihira 
chaachio echalimo amaani k'ohuboniaabonia abaandu abo hulw'emyoosi 
kitaanu emilaamba. 

11Chali chiri neende omutuki wali n'achituka, owali niye malaika owali naali 
neende obunyala bwoosi mu kotero elyo. Eliita lyae mu lulimi Luibburania 
nilyo, Abbadoni. Nae mu lulimi Lugiriki, nilyo, Apolyooni (esyeekesa mbwe, 
“Omusihirisi.”) 

12Esinyaasyo sitaangira siweere. Luunyuma lwasino, haandi yiriyo ebinyaaso 
biindi bibiri ebichia ohwiicha. 

13  Mani bulaanu malaika wa hasaasaba yesi yemao yoobba eturumbete yae. 
Mani ndaawulira ekono litulira mu koona chine ch'alutaari y'esaabbu yali niyiri 
mu moni wa Nasaae. 

14Ekono elyo lyali niliboolera malaika wa hasaasaba wula liti, “Lehuula 
bamalaika bane bala ababoyerwa hu mwaalo muhoongo Ewufuraate!” 

15Mani, bamalaika bane bala beecha balehuulwa. Haandi esaa yeene yino, 
ey'oludaalo lweene luno, olw'omwoosi kweene kuno, neende omwaaka 
kweene kuno, bali nibamala ohutekehwa ohwiita esituundu silala hu bituundu 
bidatu sy'abaandu boosi. 

16Mani ndaboolerwa obuungi bw'ab'amaye balwaani. Boosi alala bali emilioni 
emia chibiri enaamba. 

17Nae muhuboneherwa hwaange, ese ndeecha ndaabona efaraasi echo, neende 
abeerusi bachio. Bali nibefwaalire, ehuumba chohu birifu ch'amabbaati echa 
ranjaayi koti omuliro, bbulu koti safire, haandi namuki koti maratutu. Emitwe 
ch'efaraasi echo chalichiingi nichifwaana neende emitwe ch'edalang'i, nae 
haandi mu minwa chaachio mwali nimutulaangamo omuliro, omwoosi, neende 
maratutu. 

18Esituundu silala hu bituundu bidatu by'abaandu byeetwa neende endwaae 
sihirisi chidatu chira. Omuliro, omwoosi, neende maratutu nibyo ebyali 
nibitulaanga mu minwa ch'efaraasi chira. 

19Olwohuba amaani k'efaraasi chira kali nikali mu minwa chaachio neende mi 
mihira chaachio. Emihira chaachio chali nichifwaanana neende enjuha chiriho 
emitwe, mani efaraasi chino, cheehoonyeraanga emihira chino ohunyaala 
abaandu. 

20  Abaandu boosi abali badoong'ereo, abali nibateeterwe neende amalwaae 
kano, haba sibakaluuhana baatula hu misaambwa. Haandi haba sibaakama 

ohwiinamiraanga ebiloongaloongwe, oba ebiindu byaholwa mu saabbu, mu 
feesa, mu mugasa, mu makina, neende mu mbaao, ebiindu bitanyala ohubona, 
ohuwulira, oba ohukeenda daawe. 

21Kata haba sibeyolobyaho obwiiti bwaabwe, obulakusi bwaabwe, obucheke 
bubi, oba obwiibi bwaabwe. 

Ohubwiihulirwa 10 

Malaika neende Olupapula Ludiidi 

1Haandi ndabona malaika muhunuufu muno wuundi niyeeha n'atula Muukulu. 
Yali n'abwihiibwe mu sireesi, haandi yali neende oluyiingi nilumwebodohaanie 
omutwe kwae. Obweeni bwae bwali nibufwaanana neende elyuuba, haandi 
amakulu kae kali nikafwaanana neende amakutu k'omuliro. 

2Yali naali neende olupapula lusiriingise ludiidi mu muhono kwae 
nilufuumbuluulwe. Yaseena ohukulu hwae huluungi, hu nyaanja, nae ohukulu 
hwae hukaada yaseena hu loba, 

3mani yahuumula mu kono hoongo elyafwaana koti ohuwoola hw'edalang'i. 
Niyamala ohuhuumula atyo, ohwaduluhana koti ohw'ehubba hweecha 
hwawuliiriha nihumukobolamo amahabi kataanu-na-kabiri. 

4Nibalomaloma sa bati, syesi ndali nindetekeehe ni ndi aambi ohuchaaka 
ohwandiika. Nae ndawulira ekono nililomaloma nilitula Muukulu niliboola liti, 
“Kisa bi hwaaduluhana amahabi kataanu-na-kabiri kano kaboolere. 
Otabyandiika daawe!” 

5 Mani bulaanu, malaika oyo yi ndali nimbweene niyeemere hu nyaanja neende 
hu loba, yasiingisa omuhono kwae muluungi n'akulingiise Muukulu 

6mani niyeeyamira mu liita lya Nasaae, olibaao omulamu endaalo choosi pe, 
owaloonga Ekulu neende esyaalo, haandi neende enyaanja, neende buli siindu 
syoosi sibirimo. Malaika oyo yemao yaboola ati haba saacha hubaao 
ohwekoyaania haandi! 

7Nae malaika wa hataanu-na-habiri naahubba eturumbete yae, ao niwo yi 
Nasaae achia ohwoseresera endekeha yae y'engiso eyo, koti lu yekulirao 
abahalaabani bae, abanabbi. 

8  Mani haandi ekono lira li ndali nimalire ohuwuliraho nililomaloma nilitulira 
Muukulu, lyeecha haandi lyanomanomera niliboola liti, “Ewe chia obukule 
olupapula lufuumbulule luli mu muhono kwa malaika yeemere hu nyaanja 
neende hu syaalo.” 

9Ndachia eyiri malaika mani ndaamusaba endi yambereese olupapula 
lusiriingise ludiidi olwo. Nae yamboolera ati, “Lubukule mani olulye. Luchia 

ohukaluuhana lube olululu mu nda yao, nae mu munwa kwao, luchia ohuba 
olunyunyuula koti obuuhi.” 

10Ese ndaabukula olupapula ludiidi olwo ndaalutusa mu muhono kwae 
ndaalulya, mani lwaaba olunyunyuula koti obuuhi mu munwa kwaange. Nae 
luunyuma lw'ohulumira lwaakwa mu nda, lwakaluuhana lwaaba olululu mu 
nda yaange. 

11Mani ndaboolerwa endi, “Haandi ehabi liindi, ohoyere ohuchia haandi 
wayaala emboosi cha Nasaae, eyiri ebyaalo biingi, obwiibulaane buungi, enimi 
nyiingi, haandi neende eyiri abatuki baangi.” 

Ohubwiihulirwa 11 

Abaloli babiri 

1  Bulaanu, ndabeereswa olusaala lwali nilufwaanana neende ekada 
libakereraanga obuleeyi, mani ndaboolerwa endi, “Ewe chia okere Enyuumba 
ya Nasaae alala neende alutaari, mani haandi obale abaandu bali 
ohwiinamiraangamo Nasaae. 

2 Nae otakera ebiseenge biri erwaanyi daawe, olwohuba ebyo byamala 
ohubeereswa abakafiiri, abanaaseenakire Esiko Syoolerefu hu mbaka 
y'emyoosi amahumi kane-na-kibiri emilaamba. 

3Naange njia ohutuma abaloli baange babiri, nibafwaalire amagunia, mani 
bachie bayaale emboosi cha Nasaae mu ndaalo elifu ndala neende emia chibiri-
na-mahumi kasaasaba (1,260) echo.” 

4  Abaloli babiri abo, nibo emisaala miseituuni kibiri, neende amataara kabiri 
akeemere mu moni w'Omwaami w'esyaalo. 

5Mani omuundu yeesi n'ateemaho ohubaholaho esyonoono, omuliro kuchia 
ohutulaanga mu minwa chaabwe, nikusihirisa abasuku baabwe; mani mu ngira 
yino, oyo yeesi ochia ohuteemaanga ohubaholaho esyonoono achia 
ohwiitwaanga sa. 

6 Bali neende obunyala ohwiikala ekulu, efula yihaye ohukwa ebiha byoosi bi 
bachia ohuba nibali ohuyaala emboosi cha Nasaae. Haandi bali neende 
obunyala bubuka esulo choosi, obunyala ohuchikaluuhania chaaba amabaanga. 
Haandi bali neende obunyala bw'ohukwiisa hu syaalo buli mbya y'oluumbe 
lusihirisa esiha syoosi si baba nibadahiramo ohusihola. 

7Mani nibaba nibamalire ohuyaala emboosi chaabwe chino, enani lichia 
ohusyuuha ohutula mu kotero, lichia ohuchaaka ohulwaanakana nabo. Achia 
ohubayiingira, mani amale abeete boosi, 

8 mani emibiri chaabwe chimale chikone sa mu ngira huluundu chomu siko 
sihuluundu, yi Omwaami waabwe yabaambwa hu musalabba. Eliita 
ly'obuyiriyiri ly'esiko esyo nilyo Sodomu, oba Misiri. 

9Abaandu ohutula mu byaalo byoosi, enono, enimi, alala neende enjibulo, 
bachia ohwelolera emibiri chaabwe, hu mbaka y'endaalo chidatu neende 
esituundu, haandi sibachia ohukanya bati chisiihwe daawe. 

10Abaandu bohu syaalo huno nabo bachia ohusangaalira sa ohufwa 
hw'abaandu babiri bano. Bachia ohwesangaasa, mani bamale bagoobanire 
ebiyaanwa, olwohuba abanabbi babiri bano, bachia ohuba nibaleeta ohusaanda 
ohuungi muno hu syaalo huno. 

11 Luunyuma lw'endaalo chino chidatu neende esituundu ohuwa, omuuya 
kulimo obulamu kwatula eyiri Nasaae, kwabeengiramo, mani baasiingira 
beema haandi. Abo boosi abali nibababweeneho bateenga muno. 

12 Mani abanabbi babiri bala baawulira ekono hoongo nilitula Muukulu 
nilibaboolera liti, “Eng'we muniine mwiiche ano!” Mani abasuku baabwe nibali 
nibasiibalingaalire, baniina aakulu beengira Muukulu nibali mu sireesi. 

13 Esiha syeene esyo, musisi njalaba yakwaawo. Esituundu silala hu bituundu 
ehumi eby'esiko esyo syasihiriswa, mani abaandu elifu sabba (7,000) baafwa. 
Abaandu badoong'ereyo bateenga muno, mani baafumia obuhunuufu bwa 
Nasaae wo Muukulu. 

14Ohunyaasibwa hw'ohubiri huweere, nae ohunyaasibwa hw'ohudatu huchia 
ohuloondaho bwaangu bweene! 

Eturumbete ya hataanu-na-habiri 

15  Bulaanu, malaika wa hataanu-na-habiri yesi yoobba eturumbete yae, mani 
amakono mahoongo muno kabaao Muukulu akaboola kati, “Obunyala 
bw'ohutuka esyaalo syoosi bulaanu buli neende Omwaami weefwe, alala 
neende Kristo wae, mani achia ohutuka endaalo choosi pe!” 

16Abahuluundu bala amahumi kabiri-na-bane abali nibeehala hu bisaala 
byaabwe by'obutuki mu moni wa Nasaae, boosi beehubba aasi neende 
obweeni, beenamira Nasaae, 

17nibaboola bati, “Omwaami Nasaae w'Obunyala bwoosi, oyo oliwo haandi 
owabaao! Huhweebasa muno ohubukula obunyala bwao buhunuufu muno 
haandi wachaaka ohutuka! 

18  Nae abakafiiri bechula etima olwohuba esiha sy'etima lyao syosi syoolere, 
esiha si bafu bachia ohuheengerwa omusaango. Esiha syahoola, 
esyohubeereseramo esisiimo abahalaabani, abanabbi neende abaandu bao 

boosi, abo boosi obahuberesaanga oluyaali, abahunuufu neende abadiidi 
sidubaanie. Esiha syahoola esy'ohusihirisiramo abo abasihirisa esyaalo!” 

19 Enyuumba ya Nasaae eyiri Muukulu yekulibwawo, mani Esanduuku 
ly'Endagaano lyabonehana nilirimo. Bulaanu, enjeserye ch'obulafu cheecha 
chakwaao, ohududuma, alala neende ohwaduluhana hw'ehubba, neende 
musisi, haandi neende amakina k'efula masito byeecha byosi byabaao. 

Ohubwiihulirwa 12 

Omuhasi neende esisyuuhira-banaabi 

1Bulaanu, esifwaanani sihunuufu si tiisa muno syabonehana aakulu mu 
bbaanga. Syali esy'omuhasi wali niyefwaalire esiteeteyi syali elyuuba, haandi 
yali ali neende omwoosi nikumuli mu makulu, haandi niyefwaalire ekofia 
y'obutuki yiriho eng'ining'ini ehumi neende chibiri hu mutwe. 

2Omuhasi wuno yali naali aambi ohwiibula, mani obuchuuni alala neende 
ohulumwa hw'ohwibula nibiicha nibikera n'alira niyoobba wuuwi. 

3 Haandi esifwaanani siindi sihunuufu si tiisa muno syabonehana nisiri aakulu 
mu bbaanga. Sino syalimo esisyuuhira-banaabi sihoongo syeene, esifwaana 
ranjaayi, esiriho emitwe kitaanu-na-kibiri neende enjika ehumi, haandi neende 
ekofia y'obutuki niyiri hu buli mutwe kwae. 

4 Mani niyehoonyera omuhira kwae okwo, yanyala ohweeya esituundu silala 
hu bituundu bidatu by'eng'ining'ini, yaasimala aakulu mu bbaanga, mani 
yachisukuna chaakwa aasi hu syaalo huno. Omuundu wuno, yeema mu moni 
w'omuhasi wula, n'aliindiriire ohulya omwaana w'omuhasi wuno naaba 
niyaheebulwa sa ati. 

5 Omuhasi oyo yeebula omwaana musyaani, owali n'achia ohutuka ebyaalo 
byoosi neende olwaayiro lw'esichuma. Nae omwaana oyo yaasihulwa 
yaabukulibwa bwaangu, mani yaayirwa eyiri Nasaae alala neende esisaala syae 
sy'obutuki. 

6Omuhasi oyo yeyiruhira yaacha mu esiparara, eyiri abuundu yi Nasaae 
mweene yamutekeherayo, yi yali n'achia ohuliindirwa bulai ohumala embaka 
y'endaalo elifu ndala neende emia chibiri neende amahumi kasaasaba (1,260). 

7 Mani bulaanu ebiita byeecha byakwaao Muukulu. Mikaeli alala neende 
bamalaika bae bali nibalwaania esisyuuhira-banaabi esyo, owali yesi 
n'alwaania neende bamalaika bae. 

8Nae esisyuuhira-banaabi esyo syayiingirwa, mani omweene oyo alala 
bamalaika bae boosi baakairwa ohumenya haandi Muukulu. 

9 Esisyuuhira-banaabi sihoongo muno esyo, syeecha syasukunibwa ohutula 
Muukulu-owali niye endemo hale yira, owali n'alaangwa mbwe Sitaani, oba 

Sitaani, owabachirisa esyaalo syoosi. Yeecha yaasukunwa yaakwa hu syaalo, 
alala neende bamalaika bae boosi. 

10 Bulaanu ndeecha ndaawulira ekono hoongo Muukulu niliboola liti, “Era 
mbao, bulaanu obuwonia bwa Nasaae bumalire ohwiicha! Bulaanu, Nasaae 
amalire ohweekesa obunyala bwae koti Omutuki! Bulaanu, Kristo wae amalire 
ohweekesa obunyala bwae! Olwohuba oyo owali niyeemere mu moni wa 
Nasaae, n'atechaanga omusaango hu basyeefwe esideete neende esiro, amalire 
ohusukunwa ohutula Muukulu. 

11Abasyeefwe abo mbao bamala ohumuyiingira mu biita nibehoonyera 
amabaanga k'Ekoondi doto, haandi neende obwadyeeri bu bayalaanga. Haandi 
bali nibafukiirira ohuwaayo obulamu bwaabwe mani baafwa. 

12Mani sakira eng'we mwehoye, ewe Ekulu, alala neende eng'we mweesi 
abamenyamo! Nae chaakaanire esyaalo alala neende enyaanja! Olwohuba 
Sitaani amalire ohwiiha eyo yi muli, mani kwiichuule etima, olwohuba 
kumanyire bulai bweene kuti, kudoong'iise sa esiha sidiidi muno.” 

13Syuuhira-banaabi niyeecha yaamanya ati hane amalire ohusukunibwa aasi 
hu syaalo, yemao yachaaka ohukiiya omuhasi wula owebula omwaana 
musyaani. 

14 Nae omuhasi oyo yabereswa embaya chibiri ech'eeswi hoongo muno, 
hwaanyale ohubburuha achie ewae mu siparara, yi yali naachia ohuliindirwa 
bulai, hulw'embaka y'emyaaka kidatu neende esituundu, yi Syuuhira-banaabi 
atanyala ohumuseeta yamwoolaho. 

15Mani, Syuuhira-banaabi oyo yaasala amaachi k'ofwomboole nikatulira mu 
munwa kwae, nikaloonda omuhasi oyo, mbwe kanyale ohuchia ohumukiinga 
kamuyire. 

16Nae esyaalo syeecha syahoonya omuhasi oyo. Syaasama omunwa kwaasyo, 
mani syaamira amaachi ako koosi akali nikatulire mu munwa kwa Syuuhira-
banaabi oyo. 

17Syuuhira-banaabi oyo yanyoleerera muno omuhasi oyo, mani yaatula ao 
yaacha yachaaka ohulwaaniaanga abeechuhulu bae boosi, abo boosi 
abafunihira amalako ka Nasaae, haandi abeesikwa b'obwadyeeri bwaleetwa 
neende Yesu. 

18Mani syuuhira-banaabi oyo bulaanu yeema hu lwaasi lw'enyaanja mani 
yaateng'eng'ala. 

Ohubwiihulirwa 13 

Esolo chibiri 

1  Mani ndabona esolo niyisiingira niyitula mu nyaanja. Yali yiri neende enjika 
ehumi neende emitwe kitaanu-na-kibiri. Hu buli lwiika lwaalyo, hwaliho ekofia 
y'obutuki, nae hu buli mutwe kwaalyo, kwaliho eliita lyali nilinyeka Nasaae. 

2 Esolo yino yali niyifwaanana neende eengwe, neende amakulu kafwaana 
neende ak'enani, nae omunwa kuli koti okw'edalang'i. Syuuhira-banaabi oyo 
yeecha yaaberesa esolo eyo amaani kae, esisaala sy'obutuki syae, neende 
obunyala bubitiirifu bwae. 

3Omutwe mulala kw'esisolo esyo, kwali nikubonehana koti okwali 
nikunyaalirwe bubi muno, nae ekoonjo elyo lyali nilimalire ohuwona. Esyaalo 
syoosi syesiinduha muno, mani syaamala syaloonda esolo eyo. 

4Mani buli muundu yeesi yachaaka ohwiinamiraanga Syuuhira-banaabi oyo 
olwohuba yali n'abereese obunyala bwae bwoosi esisolo esyo. Haandi 
bachaaka neende ohwiinamiraanga esisolo esyo syosi, nibaboola bati, “Muundu 
siina ofwaanana neende esisolo sino? Wiina mweene onyala ohusilwaania?” 

5  Esisolo esyo syafukiirirwa ohulomalomaanga nisyefumya muno, nisinyeka 
Nasaae, haandi syeecha syafukiirirwa ohuba neende obunyala obwo, 
hulw'embaka y'emyoosi amahumi kane amalaamba. 

6Syachaaka obwaaba Nasaae, eliita lyae, abuundu yi yamenya, alala neende abo 
boosi abamenya Muukulu. 

7 Syafukiirirwa ohulwaania abaandu ba Nasaae, kata neende 
ohubayiingiraanga, haandi syabeeresebwa obunyala ohutuka buli luyia, syaalo, 
lulimi, neende obwiibulanwa. 

8 Abaandu boosi abamenya hu syaalo huno bachia ohusiinamiraanga, 
ohutusaho abo ba meeta kaabwe kamala ohwandiikwa, kata neende 
ohuloongwa hw'esyaalo nihutabaao, mu sitabo sy'abaandu balamu, 
esy'Ekoondi doto lyeetwa. 

9“Wulire mani, nimuba nimuli neende amatwi! 

10 Oyo yeesi ohoyera ohuwaambwa, mubwadyeeri bweene achia 
ohuwaambwa. Oyo yeesi ohoyera ohwiitwa neende olugaanga, mubwadyeeri 
bweene achia ohwiitwa neende olugaanga. Mani esiindu situbaanja abaandu ba 
Nasaae boosi ohuba neende ohwesimiirisa, neende efukiirira.” 

11Haandi ndabona esisolo siindi, syasiingira syaatula mu syaalo. Syali siri 
neende enjika chibiri echifwaanana neende enjika ch'ekoondi doto, nae 
syalomalomaanga koti esisyuuhira-banaabi sira. 

12Syali nisyehoonyera obunyala bubitiirifu bw'esisolo sitangiire sira mu 
huboneha. Syayiika esyaalo syoosi, alala neende abaandu bali nibasirimo boosi, 

ohuchaaka ohwiinamiraanga esisolo sitangiire sira, si koonjo lyaasyo lyali 
niliwonere. 

13Esisolo sy'habiri sino sya anyala ohuholaanga eby'amayia bihunuufu muno. 
Syaahola omuliro kweeha hu syaalo nikutula Muukulu, buli muundu yeesi 
n'abona. 

14Mani sya anyala ohubachirisa abaandu boosi bali nibamenya hu syaalo huno, 
nisyehoonyera eby'amayia biingi bi syali nisyafukiirirwa ohuholaanga mu 
moni w'esisolo syataangira sira. Esisolo esyo syaboolera abaandu abo siti, 
ohwiisa oluyaali mu sisolo syataangira sira, bahoyere ohuhola esifwaanani 
sifwaanana neende esisolo syanyaalwa neende olugaanga nae kata katyo 
syaanyala ohuwona syabaao esilamu. 

15Esisolo syohubiri sino syeecha syafukiirirwa ohuyeera omuuya kwobulamu 
kwiingire mu sifwaanani sy'esisolo syataangira sira, hu sifwaanani esyo sinyale 
ohulomaloma neende ohwiita abaandu boosi ababa nibatachia hunyala 
ohusiinamira. 

16Esisolo sino mani sya anyala ohuyiika buli muundu yeesi, omukali neende 
omuyeraanu, omunyali neende omumanani, omuhalaabani muwaambe neende 
omulehuule, ohukanya ohuteebwaho esilolero hu mihono chaabwe miluungi, 
oba hu bweeni bwaabwe. 

17Abulao omuundu yeesi owali n'anyala ohukula, oba ohukusa esiindu syoosi 
nataaliho esilolero sino, esilolero sy'eliita ly'esisolo, oba enaamba yemao 
hulw'eliita elyo. 

18Bulaanu esiindu sino sibaanja abaandu ohuba neende amakesi. Oyo yeesi oli 
neende amakesi, anyala ohukoonyeresa amahuluundu k'enaamba y'esisolo 
sino, olwohuba enaamba eyo yemao hulw'eliita ly'omuundu. Enaamba eyo niyo 
elifu chisaasaba neende amahumi kasaasaba na chisaasaba (666). 

Ohubwiihulirwa 14 

Ekoondi doto neende abaandu bae. 

1  Haandi ndalingaala, mani ndaabona endi eee, hu Lugulu Siyooni hwali 
hweemereho Ekoondi doto, haandi abaandu elifu emia ndala neende amahumi 
kane neende chine (144,000) bali nae, abo abali neende eliita lyae, neende eliita 
lya Simwaana nibyaandiikwa hu bweeni bwaabwe. 

2Mani ndawulira ekono litula Muukulu niliwoola koti amaachi maangi, haandi 
koti ohwaduluhana hw'ehubba huhoongo muno. Ekono lindawulira elyo, lyali 
nilifwaanana koti ohuubba hw'aboobbi b'obuhana baandi nibali ohuubba 
obuhana bwaabwe. 

3Mani bali nibali ohwembaanga olweembo luyaaha mu moni w'esisaala 
sy'obutuki, haandi neende mu moni w'ebiloonge bilamu bine bira, haandi 
neende mu moni w'abahuluundu bala. Abulao omuundu yeesi owali n'anyala 
ohweeka olweembo olwo, ohutusaho abaandu elifu emia ndala neende 
amahumi kane-na-chine (144,000) bala boong'ene abali nibanunulwa ohutula 
mu syaalo. 

4Bano nibo abaandu bali nibatanyala ohwenyaasaho neende abahasi oba 
abasaacha kata budiidi, olwohuba bali nibali abatayiranaanga. Bano nibo abo 
abali nibaloondaanga Ekoondi doto elyo buli yirichiira. Bano nibo abo abali 
nibamala ohununulwa ohutula mu baandu koti ebyaamo bitaangira bya Nasaae 
neende Ekoondi doto. 

5 Haandi mu minwa chaabwe, haba simwalimo obubacha bwoosi, olwohuba 
bali nibataaliho esyonoono syoosi daawe. 

Bamalaika badatu 

6Haandi ndabona malaika wuundi naali ohubburuhira aakulu muno mu 
bbaanga, naali neende emboosi chitaakama ch'Emboosi Ndai n'achia 
ohulaangirira eyiri abaandu bohu syaalo huno, eyiri buli bwiibulaane, oluyia, 
olulimi, neende esyaalo. 

7Malaika oyo yalomaloma neende ekono hoongo n'aboola ati, “Beerese Nasaae 
oluyaali, mani mufumie obuhunuufu bwae! Olwohuba ebiha byae 
by'ohuheengeramo emisaango bimalire ohwoola. Yinamire oyo owahola Ekulu, 
esyaalo, enyaanja, alala neende emyaalo kirimo amaachi kyoosi!” 

8  Malaika wa habiri yesi yaloonda hw'otangiire wula, n'aboola ati, “Simalire 
ohukwa! Bbabbilooni Sihunuufu simalire ohukwa! Syakera abaandu boosi 
baang'wa amalwa kasyo, amalwa malulu keene ak'obucheke bwasyo!” 

9Malaika wa hadatu yesi yaloonda hu wa habiri wula, n'aboola mu kono 
ly'aakulu ati, “Oyo yeesi owiinamira esisolo esyo, haandi neende esifwaanani 
syasyo esyo, haandi okanya ohuteebwa esilolero hu bweeni bwae, oba hu 
muhono kwae 

10 baba abeene abo abachia ohung'wa haandi hu malwa ka Nasaae mweene, 
amalwa k'etima lyae, kayamala ohuchuha neende amaani kae koosi, mu 
sikoombe sy'obunyoolefu bwae! Abo boosi abahola sino batyo, bachia 
ohusaandisirwa mu muliro haandi neende mu maratutu, mu moni wa 
bamalaika boolerefu neende Ekoondi doto. 

11 Omwoosi kw'omuliro kubasaandya kuniooha endaalo choosi pe. Yibulayo 
obuwuluuhiro bwoosi, esiro neende esideete eyiri abo abeenamira esolo 
neende esifwaanani syaayo, eyiri oyo yeesi oli neende esilolero sy'eliita 
lyaasyo.” 

12Sino situbaanja abaandu ba Nasaae ohuba neende ohuguma, abo abafunihira 
amalako ka Nasaae, haandi abali abeesikwa eyiri Yesu. 

13Haandi ndeecha ndawulira ekono liindi litula Muukulu niliboola liti, 
“Yandiika sino oti, beehoye abo ohutula enyaanga yino, ohwemeeda mu moni, 
abafwiira mu buhalaabani bw'Omwaami!” Mwooyo nae yaakobolamo ati, “Eee, 
mubwadyeeri bweene!” “Baba bachia ohunyoola obuwuluuhiro ohutula hu 
mirimo chaabwe midinyu, olwohuba ebitula mu buhalaabani bwaabwe, bucha 
nabo.” 

Ekesa ly'esyaalo 

14  Haandi ndeemao ndalingaala, mani ao ndaabona esireesi sya rachaari, 
nihaandi esiindu syali nisihaale hu sireesi ohwo, syali nisifwaana koti 
omuundu, naali neende ekofia y'obutuki ey'esaabbu hu mutwe kwae, neende 
oluhaayiro lwooki muno mu muhono kwae. 

15 Bulaanu, malaika wuundi yeecha yaatulira mu Nyuumba ya Nasaae, mani 
yaamala yoobba wuuwi naalirira mu kono hoongo eyiri oyo owali niyehaale hu 
sireesi ati, “Wehoonyere oluhaayiro lwao olwo, mani omale okese ekesa, 
olwohuba esiha simalire ohwoola. Esyaalo syoosi syeengere sihoyera ekesa!” 

16Mani omuundu wali niyehaale hu sireesi, yeecha yaahuyuunga oluhaayiro 
lwae naalubisa hu syaalo, mani ekesa ly'esyaalo syoosi lyamala ohukeswa. 

17Haandi ndabona malaika wuundi n'atulira mu Nyuumba ya Nasaae eyo 
Muukulu, haandi yesi yali ali neende oluhaayiro lwooki muno. 

18Mani malaika wuundi oli neende obunyala eyiri omuliro, yaatula eyiri 
alutaari. Yahuumula neende ekono hoongo n'aboolera malaika wali naali 
neende oluhaayiro lwooki ati, “Wehoonyere oluhaayiro lwao olwo, mani 
oheenge emisabbiibbu nookitusa hu misaala kyakyo ky'esyaalo, olwohuba 
emisabbiibbu kiengere!” 

19Malaika oyo yaahuyuunga oluhaayiro lwae olwo hu syaalo, yaheenga 
emisabbiibbu ohutula hu misaala kyakyo, mani n'achisukuna mu sihunyiro 
sy'etima lya Nasaae. 

20 Emisabbiibbu kyahunyirwa mu sihunyiro syali erwaanyi w'esiko, mani 
amabaanga kaatula mu sihunyiro esyo akali koti amaachi k'ofwomboole mani 
kaahulukusa ekilomiita emia chidatu (300) obuleeyi, nae emiita chibiri ohuchia 
aasi. 

Ohubwiihulirwa 15 

Bamalaika bali neende amalwaae kamaliirihayo 

1Haandi ndalingaala mani ndaabona muukulu mu bbaanga esifwaanani siindi 
sisiindusa, esihunuufu haandi esiwukisa. Ndabona bamalaika bataanu-na-

babiri, nibali neende embya cha a'malwaye chitaanu-na-chibiri, echali nicho 
echimaliirihayo, olwohuba nicho echali echimaliirisa ohweekesa etima lya 
Nasaae. 

2Ndabona esiindu syali nisifwaanana neende enyaanja y'egilaasi chisasaanire 
neende omuliro. Haandi ndaabona abo boosi abali nibanyala ohuyiingira esolo 
yira alala neende esifwaanani syaayo sira, haandi abayiingira oyo yi liita lyae 
nilihiihirwa neende enaamba yira. Abaandu bano bali nibeemere aambi neende 
enyaanja y'egilaasi, nibadiirire obuhana bu Nasaae mweene yali n'ababereese 

3 mani nibali ohwembaanga olweembo lwa Musa, omuhalaabani wa Nasaae, 
haandi neende olweembo lw'Ekoondi doto bati: “Omwaami Nasaae 
w'Obunyala bwoosi, ebiholwa byao nga bihunuufu haandi nga biwukisa! 
Omutuki w'ebyaalo byoosi, engira chao nga njoolerefu haandi nuungifu niyo! 

4 Wiina mweene otanyala ohuhukwiiraho eng'aang'a, ewe Omwaami? Wiina 
mweene ochia ohuhaya ohulaangirira obuhunuufu bwao? Ewe weeng'ene 
niiwe omwoolerefu. Ebyaalo byoosi bichia ohwiichaanga mani nibihwiinamira, 
olwohuba abo boosi babonaanga ebiholwa byao bihoyera.” 

5  Luunyuma lwa bino, ndabona Enyuumba ya Nasaae yiri Muukulu niyikuuhe, 
nimulimo Eyeema Lyoolerefu niliri mukati. 

6Malaika bataanu-na-babiri bala abali neende enyiimbe chitaanu-na-chibiri 
chira, batula mu Nyuumba ya Nasaae eyo, nibefwaalire engubo ch'elaasi endafu 
chimilamilana, haandi nibeboyere esibiro ch'esaabbu nichebodoohaanie 
ebirifu byaabwe. 

7Mani mulala hu biloonge bilamu bine bira, n'aberesa malaika bataanu-na-
babiri bala ebbakuli ch'esaabbu echiichuule etima lya Nasaae, oliwo omulamu 
endaalo choosi. 

8 Ao, Enyuumba ya Nasaae yira yeechula omwoosi kutula hu luyaali lwa Nasaae 
alala neende amaani kae, mani yaabulawo omuundu yeesi owali n'anyala 
ohuchia yeengira mu Nyuumba ya Nasaae eyo, ohwoola lu nyiimbe chitaanu-
na-chibiri chira, echaleetwa neende malaika bataanu-na-babiri bala cheecha 
chaawa. 

Ohubwiihulirwa 16 

Ebbakuli ch'etima lya Nasaae 

1Haandi ndawulira ekono hoongo nililomalomera mu Nyuumba ya Nasaae eyiri 
malaika bataanu-na-babiri bala ati, “Muchie mubbwomoole ebbakuli chitaanu-
na-chibiri ch'etima lya Nasaae choosi hu syaalo!” 

2  Malaika otaangira naachia n'abbwomoola n'amalira ebbakuli yae hu syaalo. 
Mani amabubuuto mabi keene, haandi akachuuna muno nikeecha nikakwa hu 

baandu boosi bali nibali neende esilolero sy'esolo, haandi abo boosi abali 
nibeenamiraanga esifwaanani syasyo. 

3Mani malaika wa habiri n'abbwomoola ebbakuli yae n'ayimalira hu nyaanja. 
Amaachi koosi nikakaluuhana nikaba koti amabaanga k'omuundu ofwiire, 
mani buli siloonge silamu esyali mu nyaanja syaafwa. 

4  Mani malaika wa hadatu yesi n'abbwomoola n'amalira ebbakuli yae hu 
myaalo kyoosi neende esulo ch'amaachi choosi, mani nikikaluuhana nikiba 
amabaanga. 

5Ao ndeecha ndawulira malaika wali naali neende obunyala hu maachi koosi 
n'aboola ati, “Hane eheenga yao yoosi y'oholere yiri sa abweene, ewe 
Omwoolerefu, ewe oliwo haandi owabaao! 

6Abaandu abo beedisaanga amabaanga k'abaandu ba Nasaae, haandi neende 
ak'abanabbi, mani sakira obaberese amabaanga ohung'wa. Bali sa ohunyoola 
esibahoyera syeene!” 

7Haandi ndeemao ndaawulira ekono liindi nilitulira ena alutaari niliboola liti, 
“Omwaami Nasaae ow'Obunyala bwoosi! Eheengao yao yoosi yadyeeri niyo, 
haandi niyo eyihoyera yeene!” 

8Bulaanu, malaika wa hane yesi yabbwomoola yaamalira ebbakuli yae hu 
lyuuba, mani lyafukiirirwa ohusaamba abaandu boosi neende obumemu 
bwaalaba bwaalyo. 

9Abaandu boosi basaambwa neende obumemu bwaalaba obwo, mani bachaaka 
ohubwaaba eliita lya Nasaae, oli neende obunyala hu nyiimbe chino choosi. Nae 
haba sibanyala ohukaluuhana ohutula hu bibi byaabwe baanyala ohufumia 
obuhunuufu bwa Nasaae daawe. 

10 Mani haandi malaika wa hataanu n'abbwomoola n'amalira ebbakuli yae hu 
sisaala sy'obutuki sy'esisolo sira. Mani esiirima nisiicha nisikwa hu bwaami 
bw'esisolo bwoosi, mani abaandu nibachaaka ohweluma enimi ohweema hu 
buchuuni bu bali nabwo, 

11mani nibachaaka ohubwaaba Nasaae wo Muukulu, ohweema hu buchuuni 
bwali nibubachuuna, alala neende amabubuuto keene. Nae haba sibakaluuhana 
baatula hu ngira chaabwe mbi. 

12  Mani haandi malaika wa hasaasaba n'abbwomoola n'amalira ebbakuli yae 
hu Ewufuraate omwaalo muhuluundu. Omwaalo kuno nikwoomerera, ohutaao 
engira yi batuki bachia ohutuyiraanga ebukwe. 

13Mani haandi ndabona emisaambwa mibi kidatu ekiali nikifwaanana neende 
amahere. Emisaambwa kino kyali nichitula mu munwa kw'esisyuuhira-

banaabi sira, omunwa kw'esisolo, haandi neende omunwa kw'omunabbi 
mubacha. 

14Ebihyeeno bino, nibyo ebyali emyooyo kya emisaambwa kyaholaanga 
eby'amayia. Emisaambwa kino kyoosi, kyali nikitula nikichia mu batuki boosi 
abohu syaalo huno, ohubabuusa alala beetekehere ebiita hu Ludaalo luhunuufu 
lwa Nasaae w'Obunyala bwoosi. 

15“Tekeerese! Mbao njicha koti omwiibi! Yeehoye oyo omenya meeso, haandi 
oliinda engubo chae, hwaahae ohukeendaanga syeekenye, atadiirwa esoni mu 
lwichuule lw'abaandu!” 

16 Mani emyooyo ekyo kyeemao kyaanyala ohubuusa alala abatuki b'abuundu 
alala, mu Luibburania alaangwa Amagedoni. 

17Mani malaika wa hataanu-na-habiri yesi yabbwomoola yaamalira ebbakuli 
yae mu bbanga sa. Mani ekono hoongo muno niliicha nilitula hu sisaala 
sy'obutuki syali mu Nyuumba ya Nasaae, niliboola liti, “Simalire ohuholehana!” 

18 Mani yabaawo enjeserye ch'ohumyeesuha, ohududuma, alala neende 
ohwaduluhana hw'ehubba huloondehana, mani haandi neende musisi mbi 
muno. Haba siyibechaangao musisi kwaaka kutyo ohutula hu huloongwa 
hw'abaandu. Musisi kuno nikwo okwali nikuhira obubi mu kyoosi! 

19 Esiko sihunuufu esyo syeecha syaakabuhanamo ebituundu bidatu, nae ebiko 
by'ebyaalo byoosi byasihiriswa. Nae Nasaae yeecha yechulisa Bbabbilooni 
sihunuufu mani yaasihola syaang'wa amalwa kali mu sikoombe syae amalwa 
k'etima lyae lulu muno. 

20 Ebisiinga byomu nyaanja byoosi byahamyuuhao, haandi engulu chosi 
chaakotao. 

21 Mani emikina ky'efula kitabaafu muno, buli kutula nikuli neende obusito bwa 
kiloguraamu amahumi kataanu, kyakwichaanga nikitula mu ekulu, nikikwa hu 
baandu, bali nibabwaabireenge Nasaae ohweema hu nyiimbe chitulana hu 
makina k'efula, mbwe olwohuba yali oluumbe luteengya muno. 

Ohubwiihulirwa 17 

Omuhasi muyirani wamanyihana 

1  Bulaanu, mulala hu malaika bataanu-na-babiri bali neende ebbakuli chitaanu-
na-chibiri chira, yeecha yi ndi mani yaboola ati, “Ewe yicha, mani hweekeseho 
koti lu muhasi muyirani wamanyihana achia ohubonereswa, esiko sihunuufu 
esyo, esyoombahwa aambi neende emyaalo miingi. 

2 Abatuki b'esyaalo sino boosi bairanaanga nae, nae abaandu bohu syaalo huno 
boosi, beecha bameera ohweema hu hung'wechaanga amalwa k'obuyirani 
bwae.” 

3 Bulaanu, Mwooyo yambukulira elalira, mani malaika yangiinga yanjira mu 
siparara. Nindali ebweene eyo, ndaabona omuhasi wuundi niyehaale hu sisolo 
sya ranjaayi syaliho ameeta kanyeka Nasaae nikaandiikwa hu mubiri kwasyo 
kwoosi. Esisolo esyo syali neende emitwe kitaanu-na-kibiri, neende enjika 
ehumi. 

4 Omuhasi oyo yali niyefwaalire ebyefwaalo bifwaana koti papo kwa bbulu 
neende ranjaayi, haandi niyesyaaya omubiri kwoosi neende amabbaangili 
k'esaabbu, amakina k'ebbeyi kakabuhaane. Nae yali n'adiirire mu muhono 
kwae, esikoombe sy'esaabbu ni sichuulemo ebiindu by'obuyemu neende 
eby'obuhwe, bitula mubucheke bwae. 

5Nae hu bweeni bwae, hwali nihwandiikwaho eliita liri neende amahuluundu 
kali mu syaama mbwe: “Bbabbilooni Sihunuufu, ng'ina bairani boosi, neende 
abakosoobania enjirana boosi mu syaalo muno.” 

6Haandi ndeecha ndaabona endi hane, omuhasi oyo yali n'ameerere 
amabaanga k'abaandu ba Nasaae, neende amabaanga k'abo abali nibeetwa 
ohweema hu huba abawulisi ba Yesu. Mani nindamubona, ndesiinduhira 
elalira. 

7Nae malaika yandeeba ati, “Lwasiina ewe wesinduha otyo? Njia 
ohuhutuumbulira amahuluundu keekisa ak'omuhasi wuno, neende ak'esisolo 
simukiingire sino, esisolo siri neende emitwe kitaanu-na-kibiri, neende enjika 
ehumi. 

8 Esisolo esyo, syaliho esilamu hale, nae haba sisisisiiri esilamu daawe. Siri 
aambi ohutula mu kotero, mani simale sichiire elalira mu husihiriswa. Mani 
abaandu bamenya hu syaalo huno, ba meeta kaabwe katandiikwa ohuloongwa 
hw'esyaalo nihutabaao, mu sitabo sy'abalamu, boosi bachia ohwesiinduha 
muno nibalingaala hu sisolo esyo. Esisolo esyo syaliho esilamu hale. Nae 
bulaanu haba sisisisiiri esilamu daawe, nae sichia ohubonehana haandi. 

9Bulaanu, esiindu sino sibaanja abaandu ohuba neende amakesi alala neende 
ohumanya. Emitwe chitaanu-na-chibiri chino, nicho ebigulu bitaanu-na-bibiri, 
hu muhasi wuno yeehala. Emitwe chino haandi nicho abatuki bataanu-na-
babiri. 

10Nae bataanu hu beene bano, bamala ohukwa, nae mulala asituka, nae 
owuundi oyo asisiiri ohubaao, nae niyaheeche, achia ohutukaho sa hu siha 
sidiidi. 

11Nae haandi esisolo esyo esyaliho esilamu hale, nae haba sisisisiiri esilamu, 
esyeene nisyo omutuki wa hataanu-na-hadatu, oli mulala hu bataanu-na-babiri 
bala, nae ochia ohubakabuhaho achie asihirisibwe. 

12 Enjika ehumi chi obweene echo, nicho abatuki ehumi abatachaaka ohutuka, 
nae abachia ohubeeresebwa obunyala bw'ohutukaho koti abatuki 
hulw'embaka y'esaa ndala yoong'ene alala neende esolo eyo. 

13Nae abatuki ehumi bano boosi, bali neende esichiiririrwa nasilala, haandi 
baberesa esisolo esyo, amaani kaabwe, alala neende obunyala bwaabwe. 

14Abeene bano bachia ohulwaanakania Ekoondi doto, nae Ekoondi doto elyo, 
alala neende abalaange bae, abadoole bae, haandi neende abaloondi beesikwa 
bae, bachia ohubayiingira, olwohuba oyo niye Omwaami w'abaami, haandi 
Omutuki w'abatuki.” 

15Malaika oyo yesi yeecha yamboolera ati, “Amaachi ako ka obweene, 
k'omuhasi muyirani oyo kabeere niyehaaleho, niko ebyaalo, abaandu, embya, 
haandi neende enimi. 

16Enjika ehumi chl obweene echo, haandi neende esisolo esyo, boosi bachia 
ohusyuula omuhasi muyirani oyo. Bachia ohumung'uula buli siindu syali nasyo 
syoosi, mani bamale bamulehe naali syeekenye syeene. Bachia ohulya omubiri 
kwae, mani bamale bamusihirise neende omuliro. 

17Olwohuba Nasaae yamala ohuta mu myooyo kyaabwe ohudaha hw'ohuhola 
by'adaha, mu huholera alala, haandi neende mu huberesa esisolo esyo amaani 
kaabwe, atuke ohwoolera elalira lu mboosi cha Nasaae chiribonehera ohuba 
echadyeeri. 

18Nae omuhasi oyo yobweene, niye esiko sihunuufu situka abatuki boosi abohu 
syaalo huno.” 

Ohubwiihulirwa 18 

Ohuwaambwa hwa Bbabbilooni 

1Luunyuma lwa bino byoosi ohubaao, ndabona malaika wuundi niyeeha aasi 
n'atula Muukulu. Yali ali neende obunyala bubitiirifu, haandi neende obulai 
bwae bwalabya esyaalo syoosi. 

2 Malaika oyo yaalirira mu kono hoongo n'aboola ati, “Omuhasi akwiire! 
Bbabbilooni Sihunuufu sikwiire! Omuhasi wuno bulaanu aniinirwe neende 
emisaambwa, alala neende esihyeeno. Emera ch'ebiindu by'omufuto byoosi, 
mani amayoni katadahibwa koosi kamumenyeremo. 

3 Olwohuba ebyaalo byoosi byamala ohung'waaho hu malwa kae, amalwa 
malulu k'obwekoombi bw'obucheke. Abatuki bohu syaalo huno boosi bamala 

ohuyirana nae, haandi abachurusi banyali bohu syaalo huno, bamala 
ohuyiindiyalira mubucheke bwae butaaliho ebbureeki.” 

4 Haandi ndawulira ekono liindi litula Muukulu niliboola liti: “Eng'we baandu 
baange, mutule erwaanyi! Mumutulemo! Haba simuhoyere ohweduba mu bibi 
byae daawe; Haba simuhoyere ohukabanaho hu huboneresebwa hwae! 

5  Olwohuba ebyonoono byae byayiriha byaniina byoola Muukulu, mani Nasaae 
yechulisaanga engira chae embi. 

6  Mu muhole sa koti yesi lu yabahola; mu mutuunge amahabi kabiri 
hulw'ebiholwa byoosi bi yahola. Yichuse esikoombe syae neende esyohung'wa 
syaalaba amahabi kabiri ohuhira esyo siyabatekeheraanga. 

7  Mumuteeho ohusaanda huungi neende esibeera siingi koti oluyaali neende 
ohwesangaasa hu yeberesaanga omweene. Olwohuba yamenya 
niyebooleraanga omweene ati: ‘Mbano njihaale, omutuki muhasi hala! Haba 
siindi mufwiirwe daawe, Haba siinjia ohunyoolaho esibeera daawe!’ 

8Mani ohweema hu sino, mu ludaalo lulala lwoong'ene achia ohuba n'amalire 
ohuwambisibwa endwaae embi koti ohulwaala, esibeera, neende enjala. 
Haandi achia ohusaambibwa neende omuliro, olwohuba Omwaami Nasaae, 
omukayi wae w'obunyala bwoosi.” 

9  Mani abatuki bohu syaalo huno abedubaania nae mubucheke buno, alala 
neende obwekoombi bubi buno, bachia ohulirira haandi nibachereenjesera 
esiko sino, nibachia ohubonaho omwoosi kuniooha nikutula hu hwereba 
hw'omuliro kuchia ohuba nikumumuheenya. 

10Mbao beemere eyale muno nae, olwohuba batiire ohukabanira alala nae mu 
husaandisibwa hwae. Baboola bati, “Nga sy'amatichasi! Nga siwukisa! 
Bbabbilooni, esiko sihunuufu haandi esy'amaani sino! Osaandisibwe mu saa 
ndala yoong'ene!” 

11  Abachurusi bahoongo bohu syaalo huno boosi, bosi bali ohumuliraanga, 
olwohuba bulaanu abulao omuundu yeesi ochia naakula ebiindu byaabwe. 

12Abulao omuundu yeesi ochia naakula esaabbu, efeesa, amakina k'ebbeyi 
kakabuhaane. Ebiindu byaabwe bibakusa koti engubo ch'elaasi, engubo cha 
papo, engubo chimilamilana, haandi neende engubo njahanyu. Embya choosi 
ech'emisaala midinyu ohubonehana, haandi neende embya choosi ech'ebiindu 
biholwa ohutula mu meeno k'enjofu, ohutula mu mbaao ch'ebbei, eby'emigasa, 
eby'ebichuma, neende eby'amakina ka rachaari. 

13Haandi neende bi sinamooni, ebiluunga elyaani, obubbaani, miira, neende, 
ebiwunya esing'aari. Amalwa neende amafuta, obusye neende engaano, 
eng'oombe neende amakoondi, efaraasi neende ebigaari bihweeswa, 
abawaambe, kata neende obulamu bw'abaandu. 

14Abachurusi boosi bali ohumubooleraanga bati, “Ebiindu byoosi bi wali 
niwekoombaanga ohuba ebyao bimalire ohuhamyuuhao, neende obunyali alala 
neende enyaaji byoosi bimalire ohuwaao, nihaandi haba soochia hubibonaho 
ehabi liindi daawe!” 

15 Abachurusi boosi abayiindiyalira mu huchurusiraanga mu siko esyo, bachia 
ohweema eyale, olwohuba bachia ohutya ohukabaniraho hu husaandisibwa 
hwae. Bachia ohulira haandi bachereenjese, 

16mani bamale baboole bati, “Nga sy'amatichasi! Nga si tiisa hulw'esiko 
sihunuufu! Yali yanaliirisa ohwefwalaanga engubo ch'elaasi, ech'obutuki, 
neende echamyuuha, haandi neende ohwebwihaangaho emigasa ch'esaabbu, 
amakina k'ebbeyi kakabuhaane! 

17 Nae haandi mu saa ndala yoong'ene amalire ohumalibwaho obunyali buno 
bwoosi!” Abeerusi b'emeeri alala neende abakiingirwe boosi, abahosi bomu 
meeri, alala neende abaandu baandi boosi, abanyolaanga esyohulya syoosi 
ohweema hu nyaanja, beecha beema eyale muno, 

18 mani baamala baalira lukali koti lu babona omwoosi kutula hu muliro 
kweereba nikweemuhuunya bati: “Haba siyibechaangahoo esiko sihunuufu 
siti!” 

19 Beeyaanyaho olufu hu mitwe chaabwe, baalira nibacheerenjesa nibaboola 
bati, “Syamatiichasi maangi! Si tiisa muno hulw'esiko sihunuufu sino! Niye 
esiko yi baandu boosi abali neende emeeri chisyaabala hu nyaanja 
chikabuhaane, bayiindiyalira mu bunyali bwae! Mani nae mu saa ndala 
yoong'ene, yaaba nga amalire ohutusibwaho buli siindu!” 

20 Wehoye, ewe Ekulu, hulw'ohusihiriswa hw'omuhasi oyo! Mwehoye, eng'we 
abaandu ba Nasaae, alala neende abatume neende abanabbi! Olwohuba Nasaae 
amalire ohumuheengera omusaango hulw'ebiindu biyabaholaanga! 

21 Mani ao niwo yi malaika muhunuufu muno, yadoolera ekina lyaaka 
obuhoongo neende olukina lubaambali muno, mani n'alisukuna mu nyaanja, 
n'aboola ati, “Yino niyo engeri yi Bbabbilooni, esiko sihunuufu muno, sichia 
ohusukunibwamo aasi neende amawuruta, mani sihaye ohubonehanaho 
haandi. 

22 Mani ohweemba hw'amaduungu alala neende amakono k'abaandu, neende 
ohw'aboobbi b'amalere alala neende eturumbete, haba sihuchia 
ohuhuwuliirihanamo haandi! Abulao omuhalaabani yeesi mu buchurusi 
bwoosi ochia ohuhunyoolehanamo haandi. Haandi ekono ly'olukina lusya haba 
silichia huwuliirihana haandi! 

23Obulafu bw'etaara haba sibuchia huhubonehahoomo haandi. Amakono 
k'abeeya bahasi neende abasaacha haba sikachia huhuwuliirihanamo haandi. 
Abachurusi bao balichiingi nibo abahiramo obunyala mu syaalo syoosi, haandi 

ohubitira mu malesi k'obubacha kao, walehuulaanga abaandu boosi abohu 
syaalo huno!” 

24  Bbabbilooni syasaandiswa olwohuba amabaanga k'abanabbi, alala neende 
ak'abaandu ba Nasaae, kanyoolehana mu siko esyo. Eee, amabaanga k'abo 
boosi abeetwa hu syaalo huno hwoosi. 

Ohubwiihulirwa 19 

1Luunyuma lwa bino byoosi, ndawulira ekono liri koti ohuwoola hw'esidiiyiha 
sihoongo sy'abaandu bali Muukulu, niliboola liti, “Nasaae afumisibwe! 
Obuwonia, oluyaali, neende obunyala, byoosi ni ebya Nasaae! 

2 Eheenga yae y'emisaango yihoyera haandi y'obwadyeeri! Yamala 
ohuheengera omusaango omucheke muhuluundu owali n'anyaasa esyaalo 
syoosi neende obudamba bwae. Nasaae yamuboneresa olw'ohwiita 
abahalaabani bae.” 

3 Haandi bahuumula nibaboola bati, “Nasaae afumisibwe! Omwoosi kutula hu 
bumemu bw'omuliro kumuheenya esiko sihunuufu esyo kuchia ohudumuuha 
endaalo choosi pe!” 

4Mani abahuluundu amahumi kabiri neende bane bala baakwa aasi, mani 
bachaaka ohwiinamira Nasaae alala neende ebiloonge bilamu bira bine, owali 
niyehaale hu sisaala sy'obutuki. Bosi beecha baboolaanga bati, “Amiina! Nasaae 
afumisibwe!” 

Esidyaalo sy'obweeya sy'Ekoondi doto 

5  Mani ao, esiyoka siri koti ekono ly'omuundu lyeecha lyaatulira mu sisaala 
sy'obutuki niliboola liti, “Nasaae weefwe afumisibwe, eng'we abahalaabani bae 
boosi alala neende abaandu boosi abahoongo alala neende abadiidi, boosi 
abamutya!” 

6 Haandi ndawulira esiindu syawuliirihana koti esidiiyiha sihoongo muno, 
haandi koti ohuwoola hw'amaachi kabbwomooha nikaakuha ohutula aakulu 
muno, haandi koti ohwaduluhana hw'efula huloondehana. Ndawulira 
nibaboola bati, “Nasaae afumisibwe! Olwohuba Omwaami, Nasaae weefwe 
w'obunyala bwoosi, niye Omutuki! 

7Mulehe hweehoye husangaale. Mulehe hufumie obuhunuufu bwae! Olwohuba 
esiha syoolere esy'obweeya bw'Ekoondi doto, mani omweeya muhasi amalire 
ohusyetekehera. 

8Amalire ohubeeresebwa engubo ch'elaasi ndafu chimilamilana ohwefwaala.” 
(Engubo ch'elaasi nicho ebiholwa bilai by'abaandu ba Nasaae.) 

9  Mani malaika yamboolera ati, “Yandiika sino: Beehoye abo abalaangwa 
ohwiicha hu sidyaalo sy'obweeya sy'Ekoondi doto.” Haandi malaika yeecha 
yaameedaho ati, “Chino nicho emboosi cha Nasaae chadyeeri.” 

10Ndaakwa aasi mu makulu kae ohumwiinamira, nae yamboolera ati, 
“Otasihola daawe! Syesi ndi sa omuhalaabani wasyo, haandi syesi ndi 
omufukiiriri koti abafukiiriri basyaange, abo boosi abahayira hu bwadyeeri bu 
Yesu yeekesa. Yinamirenge Nasaae!” Olwohuba obwadyeeri bu Yesu yeekesa 
nibwo ohugumya abanabbi. 

Omwiirusi oli hu faraasi ndafu 

11  Bulaanu ndaabona Ekulu niliikuuheo, mani ao ndaabona efaraasi ndafu. 
Omwiirusi wayo alaangwa Omweesikwa haandi Owadyeeri. Yehoonyera 
obwadyeeri mu hukaya emisaango, haandi neende mu hulwaana amaye kae. 

12 Emoni chae chali nichifwaana neende omuliro, haandi yali niyefwaalire 
ekofia ch'obutuki nyiingi hu mutwe kwae. Yali neende eliita limwandiikirweho, 
nae abulao omuundu yeesi ohutusaho omweene owali n'alimanyire. 

13Eganjuula li yali nafwaalire lyali niliswaanire amabaanga. Eliita lyae nilyo 
“Emboosi ya Nasaae”. 

14Amaye koosi akali Muukulu kali nikamuloondaho, nikeruhira hu faraasi 
charachaari haandi nibefwaalire engubo ch'elaasi ndafu muno. 

15 Mu munwa kwae, mwatulamo olugaanga lwooki muno lu yali naachia 
ohuyiingirira ebyaalo biingi. Achia ohubitukira endabuhi y'esichuma, haandi 
achia ohuhunyira efiini mu sihunyiro sy'etima ly'eetima lya Nasaae w'Obunyala 
bwoosi. 

16Hu ganjuula lyae hwali hwandiikwaho eliita mbwe: “Omutuki w'abatuki, 
haandi Omwaami w'abaami”, neende hu tango lyae. 

17  Bulaanu ndaabona malaika niyeemere hu lyuuba. Yehuumira mu kono 
hoongo amayoni koosi akali nikabburuha mu mboo ati, “Mweesi mwiicha 
mwebuuse alala hu sidyaalo sihunuufu sya Nasaae! 

18Mwiiche mulye emibiri ky'abatuki bohu syaalo, abahuluundu baako, neende 
abalwaani, emibiri ky'efaraasi alala neende abeerusi baachio, emibiri 
ky'abaandu boosi, abawaambe neende abalehuule, abahoongo neende 
abadiidi!” 

19Bulaanu ndabona esisolo sira, alala neende abatuki bohu syaalo huno, alala 
neende amaye kaabwe akahabe nikebuusire alala ohulwaania oyo owahabe 
naali ohwiiruhira hu faraasi, neende eye lyae. 

20 Esisolo esyo syayaambwa syayiriwa nisiri esiboye, alala neende abanabbi 
babacha abali nibaholaanga eby'amayia mu moni wae. (Olwohuba 

yehoonyeraanga ebiholwa by'amaya ebyo ohubachirisa abo abali nibaliho 
esilolero sy'esisolo esyo, neende abo abali nibeenamiraanga esifwaanani 
sy'esisolo syeene esyo.) Esisolo esyo syeecha syasukunibwa nisiri esilamu, 
alala neende omunabbi mubacha wula yesi naali omulamu mu nyaanja 
y'omuliro, eyaadusirwa maratutu. 

21Amaye k'abwe, keetwa neende olugaanga olwali nilutulire mu munwa 
kw'oyo owali niyeeruhira hu faraasi. Haandi amayoni koosi, keecha kaalya 
enyama ch'abwe chikaera. 

Ohubwiihulirwa 20 

Emyaaka elifu ndala 

1Haandi ndabona malaika wuundi niyeeha aasi n'atula Muukulu, n'akiingire 
olufunguo lw'ekotero alala neende omunyororo musito muno mu muhono 
kwae. 

2 Malaika oyo mani n'akwa hu sisyuhira-banaabi sira, endemo hale yira-
ohuboola huti, Sitaani oba Sitaani wula-mani yaamala yamuboya neende 
omunyororo okwo hulw'emyaaka elifu ndala. 

3Malaika wuno haandi yaamusukuna mu kotero eyo, mani n'aliikalao, haandi 
n'aliwomera, esisyuuhira-banaabi esyo hu sihaye ohunyala ohubachirisaanga 
ebyaalo haandi daawe, ohwoola lu myaaka elifu ndala kirimala ohuwa. 
Luunyuma lw'esyo, esisyuuhira-banaabi esyo sichia ohulehuulwaho 
hulw'esiha sidiidi. 

4  Haandi ndabona ebisaala by'obutuki, mani abaandu bali nibabiihaaleho 
nibeecha nibabeereswa obunyala bw'ohuheenga emisaango. Haandi ndabona 
obulamu bw'abaandu bali nibeetwaanga hulw'ohuyalaanga obwadyeeri bu 
Yesu yaleeta haandi neende emboosi ya Nasaae. Abaandu abo haba sibali 
nibanyala ohwiinamiraho esisolo sira, kata neende esifwaanani syasyo, kata sa 
ohukanya ohuteebwaho esilolero syasyo hu bweeni bwaabwe, oba hu mahono 
kaabwe. Abaandu abo baalamuha, mani bachaaka ohutuka koti abatuki alala 
neende Kristo hulw'embaka y'emyaaka elifu ndala (1,000). 

5Abafu badoong'ereo boosi, haba sibasyuuha baaba abalamu, ohwoola lu 
myaaka elifu ndala chino chawa. Huno nihwo ohusyuuhiswa hutaangira 
ohw'abafu. 

6Beehoye, haandi bali neende ehabi muno, abo ababalibwa mu husyuuha 
hw'abafu hutaangira huno. Olwohuba ohufwa hwa habiri haba sihuchia 
hunyala ohuboolaho daawe. Bano bachia ohuba abalaamisi ba Nasaae, haandi 
aba Kristo, mani bachia ohutuka nae hulw'embaka ya emyaaka elifu ndala 
(1,000). 

Ohuyiingirwa hwa Sitaani 

7Mani luunyuma lw'emyaaka elifu ndala (1,000) eyo ohuwa, Sitaani achia 
ohulehuulwa ohutula mu jeela yae, 

8 mani achia ohunyala ohutula haandi ohuchia ohuchaaka ohubachaanga 
ebyaalo byasalaanira hu syaalo huno hwoosi, ohuboola mbwe, Googi neende 
Magoogi. Sitaani achia ohunyala ohubabuusa alala balwaane ebiita, abaangi 
bali koti emoni ch'omusenye kuli hu lwaasi lw'enyaanja. 

9Ebyaalo bifwaana bityo, byabaambuha hu syaalo syoosi, mani byaanyala 
ohwebodoohania edaala ly'abaandu ba Nasaae, alala neende esiko si yaheera 
muno. Nae omuliro kweecha kweeha nikutula Muukulu, mani nikunyala 
ohubisihirisa byoosi. 

10Mani bulaanu, Sitaani yali niyababachirisa, yasukunwa mu nyaanja y'omuliro 
neende maratutu, yi sisolo sira alala neende omunabbi mubacha wula yibali 
nibamala ohusukunibwa hale. Mani omwo nimwo mu boosi bachia 
ohusaandisirwa esiro neende esideete, endaalo choosi pe. 

Ohuheenga emisaango humaliiriha 

11  Mani bulaanu haandi ndaabona, esisaala sy'obutuki sihunuufu muno, alala 
neende oyo osihalaangaho. Esyaalo alala neende Ekulu byoosi byeecha 
byahamyuuha yi yali naali, mani byaahaya ohubonehanaho haandi daawe. 

12Mani ndabona abafu, abahoongo neende abadiidi sidubaanie, nibeemere mu 
moni w'esisaala esyo. Ebitabo byabwiihulwa, mani haandi esitabo siindi syosi 
syabwihulibwa, esitabo sy'abalamu. Abafu beecha baheengerwa emisaango 
ohweema hu biindu bi bali nibaholaanga, koti lu byali byandiikibwa mu bitabo 
ebyo. 

13Bulaanu, enyaanja yatusa abafu bali nibayirimo. Ohufwa neende mu syaalo 
sy'abafu, byosi byaatusa abafu ba byali nibiri nabo. Mani boosi baheengerwa 
emisaango, ohweema hu biindu bi bali nibaholaanga. 

14Bulaanu, ohufwa alala neende mu syaalo sy'abafu, byoosi byasukunwa mu 
nyaanja y'omuliro. Enyaanja y'omuliro yino, niyo ohufwa hwa habiri. 

15Abo boosi ba meeta kaabwe kali nikatandiikwa mu sitabo sy'abalamu, 
basukunwa mu nyaanja y'omuliro eyo. 

Ohubwiihulirwa 21 

Ekulu yaaha neende Esyaalo siyaaha 

1  Haandi ndabona Ekulu yaaha neende esyaalo siyaaha. Ekulu lyataangira, 
neende esyaalo syataangira, byahamyuuhao, haandi neende enyaanja yosi 
yakotao. 

2Mani ndabona Esiko Syoolerefu, Yerusalemu njaaha nisiiha ohutula Muukulu, 
nisyamala ohutekehebwa mani nisyawa, koti omweeya muhasi n'amalire 
ohwefwaala yeendibwe neende omusaacha wae. 

3 Bulaanu, ndeecha ndaawulira ekono hoongo muno nililomaloma nilitula hu 
sisaala sy'obutuki niliboola liti: “Bulaanu, edaala lya Nasaae liri mu baandu! 
Achia ohumenya alala nabo, mani babe abaandu bae. Nasaae mweene achia 
ohubechaanga alala nabo, haandi achia ohuba Nasaae waabwe. 

4 Nasaae achia ohweeya amale hu moni ch'abwe amasika koosi. Ohufwa 
sihuchia ohubaao haandi, esibeera syosi haba sisiicha hubaao daawe, oba 
ohulira hwoosi, oba amachuuni koosi. Ebiindu bihale byoosi bimalire 
ohuhamyuuhao.” 

5Bulaanu, oyo owali niyehaale hu sisaala sy'obutuki yeecha yaboola ati, “Mani 
bulaanu, mbao ndi ohuhola ebiindu byoosi ohuba ebiyaaha!” Haandi omweene 
oyo yeecha yamboolera ati, “Yandiika sino, olwohuba emboosi chino chadyeeri, 
haandi cheesikibwa.” 

6 Haandi yaboola ati, “Simalire ohuholwa! Ese niise otaangira haandi 
omaliiriha, enjaaka haandi neende enjakamo. Oyo yeesi olumwa obuluwo, njia 
ohumuba obunyala bw'ohung'wa mu sulo y'amaachi k'obulamu n'atatuungire 
daawe. 

7 Abo boosi abachia ohunyala ohuyiingira, bachia ohunyoola ohutula yi ndi 
esiindu sino: Ese njia ohuba Nasaae waabwe, nabo bachia ohuba abaana 
baange. 

8Nae abati, abahobi, abahyaamia ohuhola obudya, abeeti, abacheke, abaholi 
b'amayia, abeenamira emisaambwa, alala neende ababacha boosi, obwiihalo 
bwaabwe, nibwo enyaanja yaaduha omuliro neende maratutu, eyiri niyo 
ohufwa hwa habiri.” 

Yerusalemu Njaaha 

9Bulaanu, mulala hu bamalaika bataanu-na-babiri bala, abali nibakiingire 
ebbakuli chitaanu-na-chibiri chichuule endwaae chimaliirihayo chitaanu-na-
chibiri chira, yeecha yi ndi mani yaamala yaboola ati, “Ewe yicha, mani njie 
hweekeseho Omweeya muhasi mweene, omuhasi w'Ekoondi doto.” 

10 Mani Mwooyo yambukula, mani malaika oyo yangiinga yaanjira yaanda hu 
lugulu luleeyi muno. Malaika oyo yemao yanjekesa Yerusalemu, Esiko 
Syoolerefu esyo, nisiiha aasi, nisitula Muukulu, eyiri Nasaae 

11nisimesamesana hulw'oluyaali lwa Nasaae. Esiko esyo syali nisimesamesana 
koti amakina k'ebbeyi hoongo muno, koti yasipa neende amakina 
machweenufu keene. 

12 Esiko esyo syali siri neende esida sihoongo haandi esireeyi syeene, esiriho 
ebiruwa ehumi-na-bibiri hu biruwa nibiriho bamalaika ehumi-na-bibiri. 
Haandi hu biruwa ebyo hwali nihwandiikibwaangaho ameeta k'enono ehumi-
na-chibiri ch'abaandu ba Yisiraeli. 

13Buli lwaande lw'esida lwalichiingiho ebiruwa bidatu-bidatu biti: Bidatu 
ebukwe, bidatu emwaalo, bidatu emukulu, haandi bidatu emuumbo. 

14Esida sy'esiko sino syali nisyoombahirwa hu misiingi ehumi-na-chibiri 
ech'amakina, akali kaandiikibwaho ameeta k'abatume ehumi-na-babiri bala 
ab'Ekoondi doto. 

15 Malaika wula owali alomaloome naange hale, yali naali neende esikerero siri 
koti olusaala esyaholwa mu saabbu, ohukerera esiko esyo, ebiruwa byaasyo, 
alala neende esida syasyo syoosi. 

16Esiko sino syali nisyakananilira enyaande choosi, mu bubaambali neende 
mubuleeyi bweene. Mani malaika oyo yeemao yachaaka ohukera esiko esyo 
niyehoonyera esikerero esyo yabona ati: Syali emiita elifu chibiri neende emia 
chine (2,400) mubuleeyi, nae haandi syali neende obubaambali bwaakanirira 
neende obuleeyi bwohuuloba, neende obuleeyi bw'ohuchia aakulu. 

17Malaika oyo haandi yakera esida esyo, mani yabona ati syali nisiri emiita 
amahumi kasaasaba obukinu ohweema hu hubala hwafukiirirwa huyali 
niyehoonyera. 

18 Esida sino syali syaholwa mu makina k'ebbeyi hoongo kalaangwa mbwe 
“yasipa” nae esiko syeene syali nisyaholwa mu saabbu ehaya, endafu yiri koti 
echupa. 

19Amakina k'omusiingi kw'esida sy'esiko esyo, kali nikasaatwa neende enjia 
choosi ech'amakina k'engaanga hoongo muno. Omuse kutaangira kwali 
okw'amakina kalaangwa mbwe yasipa okwa habiri kwali okw'amakina 
kalaangwa mbwe safire, okwa hadatu kwali okwa agate nae okwa hane kwali 
okwa emeraadi, 

20okwa hataanu kwali okwa onikisi, okwa hasaasaba kwaaba okwa karinelia, 
okwa hataanu-na-habiri kwaaba okwa kwaasi ya namuki, okwa hataanu-na-
hadatu, bberiili, okwa hataanu-na-hane topaasi, okw'ehumi kwali okwa 
kalisidoni, okw'ehumi-na-halala kwali okwa takoisi, nae okw'ehumi-na-habiri 
kwali okwa ametisito. 

21Ebiruwa ehumi-na-bibiri byali eby'amakina k'engaanga ehumi-na-kibiri. Buli 
siruwa syali nisyaholebwa mu kina ly'engaanga. Engira hoongo chali mu siko 
esyo chali chaholwa mu saabbu haya, eyiboneherwamo koti echupa. 

22Haba sindabonaho Enyuumba ya Nasaae niyiri mu siko esyo daawe, 
olwohuba Enyuumba ya Nasaae y'esiko esyo, yali niyo Omwaami Nasaae 
w'Obunyala bwoosi, neende Ekoondi doto. 

23Esiko esyo haba sisidaha ohuba nisiri neende elyuuba, oba omwoosi ohuba 
nibikwaaduhira daawe, olwohuba oluyaali lwa Nasaae nilwo olusyaduhira, nae 
Ekoondi doto nilyo etaara lyasyo. 

24 Abaandu bohu syaalo huno, bachia ohukeenderaanga obulafu bwasyo, 
haandi abatuki b'esyaalo sino boosi, bachia ohuleetaanga obuyiinda bwaabwe 
bwoosi mu syeene esyo. 

25 Ebiruwa by'esiko esyo bichia ohudoong'aanga sa nibyahaaha oludaalo 
lwoosi. Haba sibicha ohwiikalwa daawe, olwohuba eyo siyichia hubaayo esiro 
daawe. 

26Obuhunuufu, alala neende obuyiinda bwoosi obw'ebyaalo byoosi bichia 
ohuleetwaanga mu siko esyo. 

27 Nae sibulao esiindu syoosi esiriho obubi bwoosi esichia ohunyala ohwiingira 
mu siko esyo, kata sa neende omuundu yeesi omuholi w'ebiindu bidiisa, esoni 
oba omubacha yeesi. Ohutusaho abo boosi, ba meeta kaabwe kaandiikibwa mu 
sitabo sy'Ekoondi doto, esy'abaandu balamu, boong'ene nibo abachia ohunyala 
ohwiingira mu siko esyo. 

Ohubwiihulirwa 22 

1  Haandi malaika wuno yanjekesa omwaalo kw'amaachi k'obulamu, 
akang'enang'ena koti amakina k'efula, haandi nikahulukusa nikatula mu sisaala 
sy'obutuki sya Nasaae haandi esy'Ekoondi doto 

2 haandi nikahulukusa nikeehera akatikaati w'engira yomu siko esyo. Haandi 
buli hu ndulo w'omwaalo okwo, hwaliho omusaala kwobulamu, okwaama 
ebyaamo amahabi ehumi-na-kabiri buli mwaaka, ehabi lala buli mwoosi 
mulala. Haandi amasaafu kakwo niyo amaoso kaonia ebyaalo. 

3 Sibulao esiindu syoosi esyabwaabwa neende Nasaae esichia ohunyoolehana 
mu siko esyo. Esisaala sy'obutuki sya Nasaae, haandi esy'Ekoondi doto nisyo 
esichia ohubechaanga mu siko esyo, haandi abahalaabani bae nibo abachia 
ohumwiinamiraanga. 

4Abeene abo nibo abachia ohunyala ohubonaanga obweeni bwae, nihaandi 
eliita lyae lichia ohubechaanga nilyandiikibwa hu bweeni bwaabwe. 

5 Siyichia hubaayo obulafu bwoosi daawe, haandi abaandu balibaayo, haba 
sibachia huba nibadaha ohuba neende amataara oba omubasu daawe, 
olwohuba Omwaami Nasaae niye ochia ohuba obulafu bwaabwe, mani haandi 
nibo abachia ohutuka endaalo choosi pe. 

Ohwiicha hwa Yesu 

6Haandi malaika yamboolera ati, “Emboosi chino ch'obwadyeeri, haandi 
cheesikiha. Mani Omwaami Nasaae, oberesaanga abanabbi Mwooyo wae, niye 
otumire malaika wae ohweekesa abahalaabani bae esiindu sichia ohubaao mu 
siha simbikiti muno.” 

7Yesu aboola ati, “Tekeeresa!” “Njicha bwaangu! Mani beehoye abo abafunihira 
emboosi ch'abanabbi chiri mu sitabo sino!” 

8Ese, Yowaana, ndawulira haandi ndaabona ebiindu bino byoosi. Mani 
nindamala ohubiwulira, haandi neende ohubibona, ndeecha ndaakwa aasi mu 
makulu ka malaika owali niyanjekeese ebiindu bino, mani ndaaba aambi 
ohuchaaka ohumwiinamira. 

9Nae malaika oyo niyabona atyo, yamboolera ati, “Otahola otyo daawe! Ese ndi 
sa omuhalaabani waasyo, haandi neende abanabbi bosi baana beeng'we, alala 
neende abo boosi abafunihira emboosi chiri mu sitabo sino. Yinamiraanga 
Nasaae!” 

10Haandi malaika oyo yamboolera ati, “Otakisa emboosi ch'obunabbi ch'esitabo 
sino koti esyaama daawe, olwohuba ebiha biri aambi, bi biindu bino bichia 
ohweholehaniramo. 

11 Omuundu yeesi omuhola-mbi leha yemeede ohuholaanga ebyonoono, 
haandi oyo yeesi, omubi leha yemeede ohuba omubi. Nae omuundu yeesi oli 
omulai, leha yemeede ohuholaanga ebilai, haandi oyo yeesi oli omwoolerefu, 
leha yemeede ohubechaanga omwoolerefu.” 

12  Yesu aboola ati, “Tekeeresa!” “Njicha bwaangu muno! Njia ohwiicha neende 
ebisiimo byaange omweene, ohuberesa buli muundu ohweema hweebyo bi 
yaholaanga. 

13 Niise otaangira haandi omaliirihayo, ohuchaaka neende ohwaakama.” 

14  Beehoye abo aboosa ebyefwaalo byaabwe byaalaba, mani abali neende 
obunyala bw'ohulya ebyaamo bitula hu musaala kwobulamu, haandi neende 
ohwiingirira mu biruwa mu siko esyo. 

15Nae erwaanyi w'esiko esyo, yiriyo embwa, neende abalakusi, neende 
abacheke, neende abeeti, neende ab'emisaambwa, neende buli muundu yeesi 
owaheera obubacha haandi omwebachirisi. 

16  “Ese, Yesu ndamala ohutuma malaika waange ohuchia ohubalaangirira 
ebiindu bino eyiri abafukiiriri. Ese ndi omwichuhulu wa Daudi. Ese ndi esulwe, 
eng'ining'ini y'echuli yaaduha muno.” 

17  Mwooyo alala neende Omweeya musaacha baboola bati, “Mwiiche!” Haandi 
buli muundu yeesi owuliraho sino yeesi ahoyere ohuboola ati, “Mwiiche!” Oyo 

yeesi oli neende obuluwo, yeeche. Kanya ohung'wa amaachi k'obulamu akali 
koti esiyaanwa eyiri oyo yeesi osiidaha. 

Emaliirisa 

18  Ese, Yowaana, ndabula butoli-toli buli muundu owulira emboosi 
ch'obunabbi ch'esitabo sino endi; omuundu yeesi n'achimeedaho esiindu 
syoosi, Nasaae achia ohumeeda endwaae chilomaloomweho mu sitabo sino hu 
husaandisibwa hwae. 

19Nae omuundu yeesi n'atusaho esiindu syoosi hu mboosi ch'obunabbi 
ch'esitabo sino, Nasaae achia ohubamalaho omukabo kwaabwe okw'esyaamo 
sy'omusaala kwobulamu, neende esy'Esiko Syoolerefu, ebilomaloomweho mu 
sitabo sino. 

20Oyo yeesi onyala ohutusira esiindu sino obuloli ahoyere ohuboola ati, “Eee, 
mubwadyeeri bweene, njicha bwaangu muno!” Amiina. Yicha Omwaami Yesu! 

21Embabaasi ch'Omwaami Yesu chibe neende abaandu ba Nasaae boosi. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


